
Jesus Cristoꞌga ramonhavaꞌea 
(Lucas 3.23-38)

1  1 Agwa ko Jesus Cristoꞌga ramonhavaꞌea mombeꞌua. Ymyahũ Tupanaꞌga eꞌi 
Jesus Cristoꞌga pe: “Eko ti g̃anduvihavuhuhetero Cristoramo,” ei ga hako. 

Cristo xaꞌe nhande Jesusꞌga pe aꞌero. Aꞌereki ga nhanderuvihavuhuheteꞌga. 
Jesusꞌga ko Davivaꞌea rakykwepoharamo Abraãovaꞌea rakykwepoharamo no.
 2 Ymyahũ Abraãovaꞌea Isaquevaꞌea poꞌria hako.

Isaquevaꞌea Jacóvaꞌea poꞌria.
Jacóvaꞌea Judávaꞌea poꞌria Judávaꞌea irũvaꞌea poꞌria no.

 3 Judávaꞌea Peresvaꞌea poꞌria Zeravaꞌea poꞌria no. Tamarvaꞌea 
Peresvaꞌea yembora Zeravaꞌea yembora no.

Peresvaꞌea Esromvaꞌea poꞌria.
Esromvaꞌea Arãovaꞌea poꞌria.

 4 Arãovaꞌea Aminadabevaꞌea poꞌria.
Aminadabevaꞌea Nasomvaꞌea poꞌria.
Nasomvaꞌea Salmomvaꞌea poꞌria.

 5 Salmomvaꞌea Boazvaꞌea poꞌria. Raabevaꞌea Boazvaꞌea yembora.
Boazvaꞌea Obedevaꞌea poꞌria. Rutevaꞌea Obedevaꞌea yembora.
Obedevaꞌea Jessévaꞌea poꞌria.

 6 Jessévaꞌea Davivaꞌea poꞌria. Davivaꞌea israelitasvaꞌea ruvihavuhuvaꞌea.

Davivaꞌea Salomãovaꞌea poꞌria. Uriasvaꞌea rembirekokweravaꞌea 
Salomãovaꞌea yembora. Aꞌereki Davivaꞌea hembireko ahe pavẽi.

 7 Salomãovaꞌea Roboãovaꞌea poꞌria.
Roboãovaꞌea Abiasvaꞌea poꞌria.
Abiasvaꞌea Asavaꞌea poꞌria.

 8 Asavaꞌea Josafávaꞌea poꞌria.
Josafávaꞌea Jorãovaꞌea poꞌria.
Jorãovaꞌea Uziasvaꞌea ramonhavaꞌea.

 9 Uziasvaꞌea Jotãovaꞌea poꞌria.
Jotãovaꞌea Acazvaꞌea poꞌria.
Acazvaꞌea Ezequiasvaꞌea poꞌria.

 10 Ezequiasvaꞌea Manassésvaꞌea poꞌria.
Manassésvaꞌea Amomvaꞌea poꞌria.
Amomvaꞌea Josiasvaꞌea poꞌria.

 11 Josiasvaꞌea Jeconiasvaꞌea poꞌria Jeconiasvaꞌea irũvaꞌea poꞌria no. 
Aꞌea rupi Babilôniapevaꞌea ruri otavuka Josiasvaꞌea reꞌyjavaꞌea 
pe ahe rerogwovo ogwyri pe heꞌyjuhuvaꞌea rerogwovo ahe 
mombytavo pevo.

 12 Babilôniapevaꞌea ahe rerohorẽ Babilônia pe Jeconiasvaꞌea 
Salatielvaꞌea poꞌria.

Salatielvaꞌea Zorobabelvaꞌea poꞌria.
 13 Zorobabelvaꞌea Abiúdevaꞌea poꞌria.

Abiúdevaꞌea Eliaquimvaꞌea poꞌria.
Eliaquimvaꞌea Azorvaꞌea poꞌria.

 14 Azorvaꞌea Sadoquevaꞌea poꞌria.
Sadoquevaꞌea Aquimvaꞌea poꞌria.
Aquimvaꞌea Eliúdevaꞌea poꞌria.

 15 Eliúdevaꞌea Eleazarvaꞌea poꞌria.
Eleazarvaꞌea Matãvaꞌea poꞌria.
Matãvaꞌea Jacóvaꞌea poꞌria.

 16 Jacóvaꞌea Josévaꞌea poꞌria. Josévaꞌea Mariavaꞌea 
rembirekokweravaꞌea. Mariavaꞌea omboꞌa Jesusꞌga. Ga ko 
Cristoramo Tupanaꞌga remimbuhurukaramo.

Nahã ko Jesus Cristoꞌga ramonha mombeꞌua.
17 Imbokwaraꞌaraꞌaraꞌjavame catorze ko Abraãovaꞌea 

rakykwepoharavaꞌea ojopyꞌrupyꞌruavo. Aerẽ Davivaꞌea ari. Davivaꞌea arirẽ 
imbokwaraꞌaraꞌaraꞌjavame catorze ko Davivaꞌea rakykwepoharavaꞌea 
ojopyꞌrupyꞌruavo no. Aerẽ Josiasvaꞌea ari. Babilôniapevaꞌea Josiasvaꞌea 
reꞌyjavaꞌea rerohoi Babilônia pe. Ahe rerohorẽ imbokwaraꞌaraꞌaraꞌjavame 
catorze ko aherakykwepoharavaꞌea ojopyꞌrupyꞌruavo no. Aerẽ Cristoꞌga ari.

Jesus Cristoꞌga aragwera 
(Lucas 2.1-7)

18  Jesus Cristoꞌga aragwera ko nahã. Jesusꞌga yembora rera ko Maria. 
Mariavaꞌea poꞌria aheꞌyembora pavẽi omondo Mariavaꞌea Josévaꞌea pe 
tahembireko ti hẽa ga pavẽi javo. Josévaꞌea rembirekoa renonde Tupanaꞌga 

raꞌuvapyryva Mariavaꞌea momburuꞌai. 19 Hembireko g̃werĩ Josévaꞌea 
Mariavaꞌea pavẽi. Emo ikwahavame ahepuruꞌa Josévaꞌea ojapyaka marã 
ti nehẽ javo. Aꞌero okokatuavo g̃waramo ahe ei oyvyteri pe: “Apohi po ti ji 
hẽa hugwi aꞌero nehẽ. Ndapotari reki ji hẽambotegwetea,” ei ahe. “Nurã po 
ti ji pohinhimimi hẽa hugwi hẽa mombeꞌueꞌyma g̃a pe,” ei ahe oyvyteri pe.

20 Aꞌea rehe ahe japyakai. Kiro ahe kiri. Aꞌea rupi Tupanaꞌgapyriveꞌga 
yvagipeveꞌga jipiukari Josévaꞌea pe. Josévaꞌea gwepia katu 
Tupanaꞌgapyriveꞌga okiri pe aꞌero.

— Terekyhyji ti enhimbirekohava hugwi Davivaꞌea rakykwepoharamo, ei 
ga Josévaꞌea pe. Aꞌereki pyry nde hẽa rerekoi. Aꞌereki Tupanaꞌga raꞌuvapyryva 
hẽa momburuꞌa, ei ga. 21 Aerẽ po ti hẽa gwaꞌyraꞌga mboꞌari nehẽ, ei ga. Aꞌero ti 
eno hẽaraꞌyraꞌga rehe Jesus. Ereki ga ko ahembopiroꞌyharaꞌga. Na tuhẽ, ei ga. 
Ombopiroꞌy po ti ga ojiheveꞌg̃a g̃andekoteꞌvaruhua hugwi nehẽ, ei ga. Hahyeꞌyma 
pe po ti ga g̃a nderohoi aꞌero nehẽ, ei Tupanaꞌgapyriveꞌga Josévaꞌea pe.

Aꞌea erame ga hoi Josévaꞌea hugwi. Aerẽ Josévaꞌea maꞌẽi.
22  Ipuruꞌa Mariavaꞌea g̃wembirekoeꞌymame. Nahã hekoi Tupanaꞌga 

nhiꞌĩpoꞌruavo ymyahũvaꞌea poꞌruavo. Aꞌereki ymyahũ Tupanaꞌga nhiꞌig̃a 
mombeꞌuharavaꞌea aꞌea mombeꞌu Tupanaꞌga nhiꞌig̃a mombeꞌgwovo. 
Ymyahũ ahe ei hako:
 23 “‘Pehendu katu ti!’ ei Tupanaꞌga.

‘Ipuruꞌa po ti hẽa akwaimbaeꞌg̃a nderekoeꞌỹvehẽa nehẽ.
Aerẽ po ti hẽa gwaꞌyraꞌga mboꞌari nehẽ.
Ono po ti g̃a ga rehe Emanuel gareraramo,’ ei Tupanaꞌga,” ei ahe hako.

Garera ko Emanuel. Aꞌea ko: Tupanaꞌga oko nhande pyri.
24 Aerẽ Josévaꞌea maꞌẽi. Oko ahe Tupanaꞌgapyriveꞌga nhiꞌig̃a rehe 

toko ti hẽa nhirembirekoro aꞌero nehẽ javo. Aꞌero ahe Mariavaꞌea reruri 
g̃wonga pe toroju ti hẽa pavẽi javo. 25 Ahe gweru tehe ahe ojipyri. Aꞌereki 
ahe ndogwerekoi ve Mariavaꞌea aheraꞌyraꞌga mboꞌarame aheraꞌyrypyꞌga. 
Ga rehe ahe inog̃i Jesus gareraramo.

Jaytataꞌia kwahapyravaꞌea

2  1 Cidade de Belém me Jesusꞌga ari. Jesusꞌga reꞌyjaꞌg̃a gwyri pe Judéia 
pe Belém u. Jesusꞌga arame Herodesvaꞌea oko g̃anduvihavuhuro 

judeusꞌg̃a gwyri pe Jesusꞌga reꞌyjaꞌg̃a gwyri pe. Jesusꞌga arame jaytataꞌia 
kwahapyraꞌg̃a nduri irupeuhua hugwi ogwyra hugwi kwara ipora hugwi. 
Uhu g̃a cidade de Jerusalém me ovahema. 2  Kiro g̃a ei pevoveꞌg̃a pe:

— Kiroki ga oko judeusꞌg̃a nduvihavuhuheteag̃wamamo – mome ga? Oꞌa 
ga ag̃wamo. Aꞌereki ore orohepia jaytataꞌia ipyahuvaꞌea kwara ipora koty. 
Aꞌea ko gaꞌara kwahavuka ore ve ojipiukaro g̃waramo jaytataꞌia. Hepiaga 
g̃waramo ore ruri timbohete ti ga javo, ei g̃a.

3 G̃aꞌea kwahavame ahepyꞌa ndukatui okoteheavo Herodesvaꞌea pyꞌa judeusꞌg̃a 
nduvihavuhuvaꞌea pyꞌa. Ndukatui cidadepeveꞌg̃a pyꞌa no Jerusalémmeveꞌg̃a 

pyꞌa. 4 Aꞌero ahe ikwavaꞌẽharaꞌg̃a nduvihavaꞌg̃a mbojatykaukari g̃a mbuhuruka 
ojipyri judeusꞌg̃a mboꞌeharaꞌg̃a ndeheve – kiroki g̃a omboꞌe Moisésvaꞌea 
remimboꞌeagwera rehe. G̃a ndurame Herodesvaꞌea pyri ahe ei g̃a pe:

— Kiroki ga pe Tupanaꞌga eꞌi ga ti toko g̃anduvihavuhuhetero javo – mome 
po ti ga ari nehẽ Cristoꞌga Tupanaꞌga remimbuhurukaraꞌga? ei Herodesvaꞌea.

5 Aꞌero g̃a ei ahe ve:
— Belém me – kiroki cidade u oregwyri pe Judéia pe – pevo po ti ga ari 

nehẽ, ei g̃a. Nahã ymyahũ Tupanaꞌga nhiꞌig̃a mombeꞌuharavaꞌea ikwatijari 
hako. Aꞌereki Tupanaꞌga okwatijaruka ahe ve onhiꞌig̃a, ei g̃a. Tupanaꞌga eꞌi:
 6 “Belémmevaꞌero pecidade ndokoi huvihavarũivaꞌea.

Huviha hete ko pecidade upa pendeꞌyjaꞌg̃a gwyri pe Judávaꞌea 
rakykwepoharaꞌg̃a gwyri pe Judéia pe.

Aꞌereki pecidadepeveꞌga oko nhiremimoꞌẽharaꞌg̃a 
nduvihavag̃wamamo israelitasꞌg̃a nduvihavag̃wamamo.

Gwereko katu po ti ga pendeꞌyjaꞌg̃a nhaporemo okovo 
g̃anduvihavuhuhetero nehẽ.”

— Aꞌea ymyahũ Tupanaꞌga ei ikwatijaruka onhiꞌig̃a mombeꞌuharavaꞌea 
pe hako, ei g̃a Herodesvaꞌea pe.

7 G̃a horame Herodesvaꞌea jaytataꞌia kwahapyraꞌg̃a mbuhunhimimukari 
ojipyri aꞌero. Ahe ei g̃a pe:

— Gara rupi jaytataꞌia jipiukari pe me iporame raikwehe? Takwaha katu 
ti ji, ei ahe g̃a pe.

Aꞌero g̃a imombeꞌukatui ahe ve. 8  Ikwahapavame ahe g̃a mondoukari 
cidade de Belém me. Ahe eꞌi g̃a pe:

— Peho ti Belémmeveꞌg̃a pyri tayriꞌga rekakatuavo. Ga repiagame ti 
pejoraꞌja ji pyri ga mombeꞌukatupava ji ve aꞌero, ei ahe g̃a pe. Jihi ti taho 
ga mboheteavo aꞌero nehẽ no, ei ahe g̃a pe oꞌmbero.

9 Ahe rendupavirẽ jaytataꞌia kwahapyraꞌg̃a hoi aꞌero ogwovo Belém 
me. G̃a horame jaytataꞌia – kiroki jaytataꞌia ojipiuka g̃a pe kwara ipora 
koty – kotihĩ akoja jipiukaraꞌjavi g̃a pe ogwovo g̃a nenonde ogwovo 
Jesusꞌga rehei katu opytavo garuhava arimo. 10 Horyory hete g̃a jaytataꞌia 
repiagame ogwovo ovahema tayriꞌga ruhai pe.

11 Onga pype g̃a tayriꞌga repiagi gaꞌyembora reheve Mariavaꞌea reheve. 
Nurã g̃a nenypyꞌandurugi garovai pyteri pe nde ko orehohevaꞌero javo. 
Aꞌero g̃a imondohetei mbatera ga pe g̃wovapytymbaꞌvoga hyrua ipeꞌavo 
jugwi. Ouro g̃a imondoi ga pe. Incenso perfume apopyra g̃a imondoi ga 
pe no. Iruꞌĩa perfume apopyra g̃a imondoi ga pe mirra.

12 Aerẽ ypytunimo okirame g̃a Tupanaꞌga rendukatui. Kiro ga g̃a momoranduvi.
— Tapemombeꞌui ti tayriꞌga Herodesꞌga pe. Aꞌereki ga ojuka pota 

tayriꞌga. Tapejivyraꞌjavi ti Herodesꞌga pyri, ei Tupanaꞌga g̃a pe.
Nurã omaꞌẽrame g̃a hoi pehea rupi irũa rupi ogwovo ogwyri pe 

timombeꞌuyme ti tayriꞌga Herodesꞌga pe javo.

Oho nhimi Josévaꞌea Egitopevaꞌea gwyri pe
13  Jaytataꞌia kwahapyraꞌg̃a horẽ Tupanaꞌgapyriveꞌga yvagipeveꞌga 

jipiukari Josévaꞌea pe ahekiri pe. Ahe ve ga ei:
— Haite! Evy epoꞌama! ei ga Josévaꞌea pe. Eho ti g̃a nderogwovo tayriꞌga 

gayhẽa reheve. Eroho nhimi ti g̃a nderogwovo Egitopeveꞌg̃a gwyri pe, ei ga. 
Pevo ti pepyta. Aerẽ jate po ti ji imondoukari nhinhiꞌig̃agwera pe me nehẽ 
pejoraꞌja ti Belém me javo. Po ti ji namondoi nhinhiꞌig̃agwera pe me nehẽ, 
tapejoraꞌjavi ti avo Belém me. Aꞌereki avo Herodesꞌga tayriꞌga rekaruka 
kiro. Aꞌereki ga ojuka pota tayriꞌga, ei Tupanaꞌgapyriveꞌga Josévaꞌea pe.

14 Omaꞌẽ Josévaꞌea ovya aꞌero. Aꞌea rupi ypytunimo ahe tayriꞌga rerohoi 
gaꞌyembora reheve g̃a nderogworogwovo Egitopeveꞌg̃a gwyri pe. 15 Pevo 
ahe g̃a nderovahemi. Aerẽ g̃a nduvame Egito pe Herodesvaꞌea manoi.

Nahã g̃a hoi opytavo Egitopeveꞌg̃a gwyri pe. Tupanaꞌga erame jate g̃a 
nduraꞌjavi Egito hugwi. Nahã Tupanaꞌga g̃a mbuhurukaraꞌjavi Egito hugwi. 
Nahã hekoi Tupanaꞌga nhiꞌĩpoꞌruavo ymyahũvaꞌea poꞌruavo. Aꞌereki 
ymyahũ Tupanaꞌga nhiꞌig̃a mombeꞌuharavaꞌea aꞌea mombeꞌu Tupanaꞌga 
nhiꞌig̃a mombeꞌgwovo aerẽ po ti nahã javo. Ymyahũ ahe ei hako:

“‘Egitopeveꞌg̃a gwyra hugwi ji jiraꞌyraꞌga mbuhurukari,’ ei 
Tupanaꞌga,” ei ahe hako.

Ojigwarai Herodesvaꞌea tayꞌrivaꞌea rehe
16 Omanoa renonde Herodesvaꞌea nhimonhaꞌngaranuhũi jaytataꞌia 

kwahapyraꞌg̃a ndehe. Aꞌereki ahe okwaha ji moandyandyi g̃a ojivyraꞌjaveꞌyma ji 
pyri javo. Dois anos g̃werĩ tayriꞌga rehe kiro. Aꞌea Herodesvaꞌea okwaha. Aꞌereki 
nanongara jaytataꞌia kwahapyraꞌg̃a omombeꞌu ahe ve ahe g̃a monhiꞌig̃ame ojive. 
Nurã ahe osoldadosꞌg̃a mondoukari cidade de Belém me Belém rembeyvyri 
hĩ pe no. Pevo ahe osoldadosꞌg̃a mondoukari tojuka pa ti g̃a tapihamaꞌg̃a javo 

– kiroki tayriꞌg̃a oꞌa jaytataꞌia kwahapyraꞌg̃a hepiagirẽ jaytataꞌia. Ahenhiꞌig̃a 
rupi soldadosꞌg̃a hoi aꞌero tapihamaꞌg̃a ndepiaga. Ojuka pa g̃a tapihamaꞌg̃a – 
kiroki g̃a gwereko dois anos ojihe, kiroki g̃a ndogwerekoi ve dois anos ojihe no. 
17 Nahã hekoi Tupanaꞌga nhiꞌĩpoꞌruavo ymyahũvaꞌea poꞌruavo. Aꞌereki ymyahũ 
Tupanaꞌga nhiꞌig̃a mombeꞌuharavaꞌea Jeremiasvaꞌea aꞌea mombeꞌu Tupanaꞌga 
nhiꞌig̃a mombeꞌgwovo aerẽ po ti nahã javo. Ahe eꞌi hako:
 18 “‘Cidade de Ramá pe g̃a henduvi hẽa jeheꞌoheterame ovyꞌareꞌyma.

Hahyahi hẽajeheꞌoa.
Raquelhẽa reki ojeheꞌo gwaꞌyravaꞌea rehe.
Tegwete hẽa maꞌngomaꞌngohava.
Aꞌereki hẽaraꞌyravaꞌea omanomba,’ ei Tupanaꞌga,” ei Jeremiasvaꞌea hako.

Ojivy Josévaꞌea Egitopevaꞌea gwyra hugwi
19 Aerẽ Tupanaꞌga Joséꞌg̃a mbuhurukaraꞌjavi Egitopeveꞌg̃a gwyra hugwi. 

Aꞌereki pevo g̃a u Herodesvaꞌea manorame. Herodesvaꞌea manorẽ yvagipeveꞌga 
jipiukari Josévaꞌea pe Tupanaꞌgapyriveꞌga. Josévaꞌea pe ga ei ahekiri pe:

20 — Ahe omanomba kiro – kiroki ahe ojuka pota tayriꞌga. Evy epoꞌama! 
Eroho ti g̃a kiro aꞌero tayriꞌga gayhẽa reheve. Erojivyraꞌja ti g̃a ejeꞌyjaꞌg̃a 
gwyri pe Israel pe, ei Tupanaꞌgapyriveꞌga Josévaꞌea pe.

21 Omaꞌeamo ahe vyri aꞌero tayriꞌga rerogwovo gaꞌyembora reheve g̃a 
nderojivya pevo jitehe ogwyri pe Israel pe g̃a nderovahema. 22  Aꞌea rupi 
Arquelauꞌga oko Judéiapeveꞌg̃a nduvihavamo Israel pe opoꞌria pyꞌrovo 
Herodesvaꞌea pyꞌrovo. Aꞌea kwahavame Josévaꞌea kyhyji Arquelauꞌga 
hugwi. Ndojupotari ahe Judéiapeveꞌg̃a gwyri pe aꞌero. Ypytunimo 
okirame Josévaꞌea Tupanaꞌga rendukatui. Kiro ga Josévaꞌea momoranduvi.

— Terehoi ti Judéiapeveꞌg̃a gwyri pe, ei Tupanaꞌga ahe ve.
Nurã Josévaꞌea ndohoi pevo. Galiléiapeveꞌg̃a gwyri pe ahe hoi Israel 

pe. 23  Pevo ahe ruvi cidade de Nazaré pe tayriꞌga pavẽi gaꞌyembora pavẽi 
no. Nahã hekoi Tupanaꞌga nhiꞌĩpoꞌruavo ymyahũvaꞌea poꞌruavo. Aꞌereki 
ymyahũ Tupanaꞌga nhiꞌig̃a mombeꞌuharavaꞌea aꞌea mombeꞌumbeꞌu 
Tupanaꞌga nhiꞌig̃a mombeꞌgwovo. Jesusꞌga mombeꞌgwovo ahe ei hako:

“‘Eꞌi po ti g̃a ga pe nehẽ Nazarépeveꞌga,’ ei Tupanaꞌga,” ei ahe hako.
G̃a u pevo aꞌero.

João Batistavaꞌea remimombeꞌua 
(Marcos 1.1-8; Lucas 3.1-18; João 1.19-28)

3  1 Aerẽ João Batistavaꞌea rekoi ongaeꞌỹi me judeusꞌg̃a mobatizavo. 
Tupanaꞌga nhiꞌig̃a mombeꞌuheteavo João Batistavaꞌea rekoi 

Judéiapeveꞌg̃a gwyri pe ongaeꞌỹi me. 2  Hahyahi ahenhiꞌig̃a ahe erame:
— Pepohi tuhẽ ti pejikoteꞌvaruhua hugwi, ei ahe. Perojijyjijyi ti 

pejeaporog̃ita pejikokatuavo Tupanaꞌga nhiꞌig̃a rendukatuavo. Aꞌereki 
Tupanaꞌga oko g̃werĩ nhanderuvihavuhuhetero nhande repiakatuavo 
yvya koty nhande mongovo onhiꞌig̃a rupi, ei ahe g̃a pe.

3 Ymyahũ Tupanaꞌga nhiꞌig̃a mombeꞌuharavaꞌea Isaíasvaꞌea omombeꞌu jipe 
João Batistavaꞌea. Ahe eꞌi João Batistavaꞌea mombeꞌunhog̃wenondeavo hako:

“Hahyahi po ti ganhiꞌig̃a
ga erame g̃a mboꞌeavo ongaeꞌỹi me nehẽ,” ei Isaíasvaꞌea.

“Eꞌi po ti ga nehẽ:
‘Pemboavujikwe ti pehea huvihavaꞌga pe

tuhu ti ga nhande pyri javo.
Pembohupi katu ti pehea ga pe,’ e po ti ga nehẽ,” ei Isaíasvaꞌea hako.

Tupanaꞌga raꞌyraꞌga renondevaꞌea eꞌi nhandepojykahareteꞌga rurag̃wama 
pe. Tonhimboavujikwe ti g̃a garura renonde javo. Aꞌea pe ahe ei 
togwerojijyi ti g̃a gweaporog̃ita aꞌea renonde javo.

4 Omongi João Batistavaꞌea yuranuhũaꞌjavuhuvaꞌea rava apopyra camelo 
rava apopyra. Ahekuꞌayvira ko ipira. Oꞌu ahe tukura hehira reheve.

5 Heꞌyjuhuveꞌg̃a nug̃anduri onhimongyavo João Batistavaꞌea pyri 
ovahema. Uhu g̃a cidade de Jerusalém hugwi. Uhuuhu g̃a Judéiapeveꞌg̃a 
gwyra hugwi nhaporemo no rio Jordão rembeyvyra hugwi no.

6  Ahe renduvame g̃a nhimombeꞌukatui Tupanaꞌga pe jiteꞌvaruhu ji javo 
opohia jugwi. Aꞌero jate João Batistavaꞌea g̃a mobatizai rio Jordão pype.

7 Uhu heꞌyiveꞌg̃a ahe pyri no fariseusꞌg̃a saduceusꞌg̃a pavẽi 
tianemobatiza ti ga javo. G̃andura repiagame João Batistavaꞌea ei g̃a pe:

— Tiruahũ pendeaporog̃ita! Peꞌeuhu pe pejohupe pejikokatupotareꞌyma 
g̃waramo. Peꞌe pe: “Haite! Xaho João Batistaꞌga pyri tianemobatiza 
ti ga. Nurã po ti Tupanaꞌga nonhimonhaꞌngaaꞌjavi nhande rehe nehẽ. 
Ndahahyi po ti nhande ve aꞌero nehẽ.” Nahã pe peꞌe, ei João Batistavaꞌea. 
Maraname pe euhui nanongaravaꞌea naerũ? Pe tuhẽ penhimboꞌe 
nanongara rehe, ei João Batistavaꞌea g̃a pe.

8  — Jihi, ei João Batistavaꞌea, kiro po ti ji ei pe me: Po pe ndapepotari 
hahyvaꞌea Tupanaꞌga nhimonhaꞌngarame pe ndehe, aꞌero ti peko katu, ei 
ahe. Tapembopogweaꞌjavi ti pejiteꞌvaruhua pejikovo. Pe pohirame jugwi po 
ti Tupanaꞌga ei pe me nehẽ: “Ndovyꞌari g̃a okoteꞌvaruhua rehe kiro opohia 
jugwi herojijyita ojeaporog̃ita. Nanhimonhaꞌngaaꞌjavi ji g̃a ndehe aꞌero.” 
Nahã po ti Tupanaꞌga ei pe me aꞌero nehẽ, ei João Batistavaꞌea g̃a pe.

9 — Tapeꞌei ti pejiyvyteri pe: “Abraãovaꞌea nhaneramonhamo oko. 
Tupanaꞌga oarõ hete Abraãovaꞌea. Nurã po ti Tupanaꞌga nonhimonhaꞌngai 
nhande rehe nehẽ.” Aꞌea ti tapeꞌei. Aꞌereki Tupanaꞌga ndokoi reki 
Abraãovaꞌea rymyminoꞌg̃a ndehe g̃a ndekoteꞌvaruhurame. Po Tupanaꞌga 
ojipeꞌg̃a pota, aꞌero Tupanaꞌga oapo kwaha ag̃a ita Abraãovaꞌea 
rymyminoro g̃a mongovo, ei João Batistavaꞌea g̃a pe.

10 Kiro João Batistavaꞌea imombeꞌui ojoꞌjavaꞌea g̃a pe. G̃a mboꞌeavo ga ei:
— Akwaimbaeꞌga ombogwa g̃werĩ jykwaꞌria pyvõ tamboꞌaruka javo. 

Po iꞌyva ndogwerekoi yvaꞌikatua, aꞌero po ti ga imboꞌari imondovo tata 
pype nehẽ. Na jitehe Tupanaꞌga pe nderekog̃werĩ pe momboa tata pype 
hahyvaꞌea ruvihava pype pe pohireꞌyma g̃waramo pejikoteꞌvaruhua 
hugwi pejikokatueꞌyma, ei João Batistavaꞌea g̃a pe imombeꞌgwovo.

11 — Uhu po ti ga nehẽ – kiroki ga ji hohe hete huvihavuhuhetero g̃waramo, 
ei João Batistavaꞌea. Ji ki aꞌe te okotehevaꞌea. Jihi opomobatiza yhya pyvõ jate. 
Nahã ji ikwahavukari g̃a pe pepohira pejikoteꞌvaruhua hugwi pendeaporog̃ita 
rerojijyja reheve pendekokatua reheve. Gaha po ti pe pojykauka Tupanaꞌga 
raꞌuvapyryva pe aerẽveꞌga nehẽ. Nahã po ti ga pendekoteꞌvaruhua mombigukari 
pe mombyryvuka nehẽ, ei João Batistavaꞌea ga mombeꞌgwovo g̃a pe.

12  Kiro João Batistavaꞌea imombeꞌui ojoꞌjavaꞌea g̃a pe. G̃a mboꞌeavo ga ei:
— Trigo jaraꞌga gwereko japira mbovevehava opo pe tamboveve ti ji 

japira trigo hugwi javo, ei João Batistavaꞌea imombeꞌgwovo. Omonoꞌonoꞌõ 
po ti ga oapoa trigo inhag̃a hyrua pype nehẽ. Japira po ti ga imbokai tata 
pyvõ nehẽ. Ndogwevi po ti tata upa nehẽ, ei João Batistavaꞌea.

— Na jitehe po ti jihoheheteveꞌga huvihavuhuheteꞌga imbojaꞌojaꞌogukari 
pyryveꞌg̃a okoteꞌvaruhuveꞌg̃a hugwi okovo pyryveꞌg̃a pojykahareteꞌga 
nehẽ, ei João Batistavaꞌea g̃a pe. “Tuhu ti pyryveꞌg̃a ji pyri yvagi pe upa 
avuirama nehẽ,” e po ti jihoheheteveꞌga nehẽ, ei João Batistavaꞌea. “Toho 
ti okoteꞌvaruhuveꞌg̃a ji hugwi ogwovo tata pype hahyvaꞌea ruvihava pype 
opytavo pevo avuirama nehẽ ojivyreꞌyma,” e po ti jihoheheteveꞌga nehẽ, 
ei João Batistavaꞌea Cristoꞌga mombeꞌgwovo g̃a pe.

João Batistavaꞌea omobatiza Jesusꞌga 
(Marcos 1.9-11; Lucas 3.21-22)

13  Aerẽ Jesusꞌga ruri Galiléiapeveꞌg̃a gwyra hugwi ua rio Jordão pe. 
Uhu ga ovahema João Batistavaꞌea pyri tanhimobatiza ti ga javo.

14 Aꞌero João Batistavaꞌea ei Jesusꞌga pe:
— Toromobatizayme po ti ji nehẽ. Ndehe ko oreruvihavuhuhetero. 

Nde po ti ji mobatiza hamo aꞌero nehẽ, ei João Batistavaꞌea Jesusꞌga pe 
novĩa. Ako tehe ji nde pyri, ei ahe Jesusꞌga pe. Maraname nde ruri ji pyri 
enhimobatizauka ji ve aꞌero? ei ahe Jesusꞌga pe.

15 Aꞌero Jesusꞌga ei reki João Batistavaꞌea pe:
— Ji mobatiza tuhẽ ti kiro, ei Jesusꞌga. Aꞌereki pyry nde ji mobatizai. 

Nahã po ti nhande rekokatui nhandekovo Tupanaꞌga remimbotarimovaꞌea 
rupi nhaporemo nehẽ, ei Jesusꞌga João Batistavaꞌea pe.

— Kwa, ei ahe Jesusꞌga mobatizavo.
16  Ahe omobatizarẽ Jesusꞌga hemi yhya hugwi. Kotihĩ Tupanaꞌga 

ipeꞌai yvaga ga pe. Kiro Jesusꞌga hepiagi Tupanaꞌga raꞌuva ijyvame 
ojihe. Inambua ja Tupanaꞌga raꞌuva hekoi yvaga hugwi ijyvame ga rehe. 
17 Nanime yvaga hugwi Tupanaꞌga nhiꞌig̃i Jesusꞌga mombeꞌgwovo.

— Agwaꞌga ko jiraꞌyraꞌga nhiremiaꞌnguheteꞌga, ei Tupanaꞌga. Anhimohẽ 
hete ko ji ga rehe, ei ga.

Diaboꞌga omongo teꞌvaruhu pota Jesusꞌga 
(Marcos 1.12-13; Lucas 4.1-13)

4  1 Aerẽ Tupanaꞌga raꞌuva Jesusꞌga rerohoi ongaeꞌỹi me Diaboꞌga ti 
toko ga pyri javo. “Aꞌereki Diaboꞌga ga mongo teꞌvaruhu pota,” ei 

Tupanaꞌga raꞌuva. Aꞌero ga rerohoi ga rerovahema pevo.
2  Heꞌyivaꞌea quarenta ko Jesusꞌga kiri pevo. Aꞌea rupi ga ndoꞌui arimo 

ypytunimo no tanhiꞌĩ ti ji Tupanaꞌga pe javo. Quarenta Jesusꞌga kirirẽ 
pevo ojuka ga tyꞌara aꞌero.

3  Aꞌero Diaboꞌga ruri Jesusꞌga pyri tamongo teꞌvaruhu ji ga javo. 
Uhurame ga ei Jesusꞌga pe:

— Ereꞌe jipe ndehe: “Jihi ko Tupanaꞌga raꞌyramo.” Aꞌea nde ei, ei 
Diaboꞌga. Garaꞌyramo ti ere kia pe ita pe aꞌero: “Penhimbote ti aꞌero 
pãoramo nhirembiꞌuramo.” Aꞌea ti ere jupe, ei Diaboꞌga Jesusꞌga pe.

4 Aꞌero Jesusꞌga ei ga pe:
— Ndaꞌei po ti ji jupe nehẽ, ei ga. Ymyahũ Tupanaꞌga okwatijaruka ahe 

ve inog̃uka hako. Aherembikwatijara eꞌi:
“Mbatera ua pyvõ jate rũi nhande rekoi.
Tupanaꞌga nhiꞌimbava rendukatua pyvõ nhande rekoi,” eꞌi 

aherembikwatijara, ei Jesusꞌga.
5 Aerẽ Diaboꞌga Jesusꞌga rerohoi cidadepyryva pe Jerusalém me aꞌero. 

Yvate pe ga ga rerojiupiri gareꞌyjaꞌg̃a jatykahavuhua rehe templo rehe ga 
moꞌama japyra rehe. 6  Ga rerovahemame pevo ga ei Jesusꞌga pe:

— Ereꞌe jipe ndehe: “Jihi ko Tupanaꞌga raꞌyramo.” Aꞌea nde ei, ei Diaboꞌga. 
Garaꞌyramo ti epo japyra hugwi ehia aꞌero. Tupanaꞌgapyriveꞌg̃a yvagipeveꞌg̃a 
po ti nanembohirukarahyi yvyvo nehẽ. Aꞌero po ti ndahahyi nde ve nde 
porame japyra hugwi nehẽ. Aꞌereki ymyahũ aꞌea Tupanaꞌga okwatijaruka 
ahe ve inog̃uka hako, ei Diaboꞌga Jesusꞌga pe. Aherembikwatijara eꞌi:

“Tupanaꞌga po ti ojipyriveꞌg̃a mondoukari nde pyri nehẽ.
‘Peaꞌngu ti ga,’ e po ti ga ojipyriveꞌg̃a pe yvagipeveꞌg̃a pe nehẽ.
‘Pepyhy katu ti ga rerogwovo

tahahyymeꞌiꞌi ti ga pe javo,’ e po ti Tupanaꞌga ojipyriveꞌg̃a pe 
nehẽ,” eꞌi aherembikwatijara, ei Diaboꞌga Jesusꞌga pe.

7 Aꞌero Jesusꞌga ei ga pe:
— Ymyahũ Tupanaꞌga okwatijaruka ahe ve inog̃uka hako. Aherembikwatijara eꞌi:

“Tupanaꞌga ko ndepojykahareteꞌga.
Gareaporog̃ita rehe jate ti eko.
Aꞌero po ti ga nde pokogi nehẽ.
Ejeaporog̃itatehea rehe rũi ti eko

ji poko ti kiro javo tehe Tupanaꞌga pe,” eꞌi aherembikwatijara, ei 
Jesusꞌga Diaboꞌga pe.

8 Aerẽ Diaboꞌga ga rerohoaꞌjavi. Yvate hete pe ga ga rerohoi ga rerojiupia 
yvytyruhua rehe. Pea hugwi Diaboꞌga hepiukapavi yvyakotyveꞌg̃a nduvihavaꞌg̃a 
gwyra Jesusꞌga pe. G̃agwyrakatukatua ga hepiukari no. 9 Kiro ga ei Jesusꞌga pe:

— Aꞌea nhaporemo po ti ji imondoi nde ve nehẽ. Po nde 
renypyꞌandurugi jirovai pyteri pe ji mboheteavo nde ko Tupanamo javo, 
aꞌero po ti ji imondopavi nde ve nehẽ, ei Diaboꞌga Jesusꞌga pe.

10 — Satanás, ei Jesusꞌga Diaboꞌga pe. Nde Tupana rũi. Ejipeꞌa ji 
hugwi! Norombohetei po ti ji ndehe nehẽ. Aꞌereki ymyahũ Tupanaꞌga 
okwatijaruka ahe ve inog̃uka hako. Aherembikwatijara eꞌi:

“Embohete ti Tupanaꞌga.

Gaha ndepojykahareteꞌga.
Gaha jate ti embohete

ekovo ganhiꞌig̃a rupi jate,” eꞌi aherembikwatijara, ei Jesusꞌga Diaboꞌga pe.
11 Aꞌero Diaboꞌga hoi ogwovo Jesusꞌga hugwi. Nanime Tupanaꞌgapyriveꞌg̃a 

yvagipeveꞌg̃a jipiukari Jesusꞌga pe ga pokoga mbatera imondovo ga pe.

Galiléiapevaꞌea naꞌẽ Jesusꞌga omboꞌe 
(Marcos 1.14-15; Lucas 4.14-15)

12  Aerẽ ojipeꞌg̃a imombeꞌui Jesusꞌga pe.
— G̃a João Batistaꞌga mongi cadeia pype ga Tupanaꞌga nhiꞌig̃a 

mombeꞌuro g̃waramo, ei g̃a.
Aꞌea renduvame Jesusꞌga hoi ojivya Galiléiapeveꞌg̃a gwyri pe. 13 Pevo 

ga jijyi cidade de Nazaré hugwi ogwovo ojipe pe cidade de Cafarnaum me 
Galiléiapeveꞌg̃a gwyri pe. Cafarnaum tuvi ypiahua pyri lago da Galiléia pyri. 
Pevo ko judeusꞌg̃a nduvi Zebulomvaꞌea reꞌyjaꞌg̃a Naftalivaꞌea reꞌyjaꞌg̃a pavẽi. 
14 Pevo Jesusꞌga hoi Cafarnaum me. Nahã hekoi Tupanaꞌga nhiꞌĩpoꞌruavo 
ymyahũvaꞌea poꞌruavo. Aꞌereki ymyahũ Tupanaꞌga nhiꞌig̃a mombeꞌuharavaꞌea 
Isaíasvaꞌea aꞌea mombeꞌu Tupanaꞌga nhiꞌig̃a mombeꞌgwovo. Ymyahũ ahe ei hako:
 15 “‘Pegwyri pe herekoi pehea

– kiroki pehea oho ypiahu pe,’ ei Tupanaꞌga Zebulomvaꞌea reꞌyjaꞌg̃a 
pe Naftalivaꞌea reꞌyjaꞌg̃a pe no.

‘Pegwyra rekoi rio Jordão aherovai.
G̃a ei pegwyra pe Galiléia judeusꞌg̃arũiveꞌg̃a gwyra gentiosꞌg̃a gwyra.
Aꞌea g̃a ei pegwyra pe,’ ei Tupanaꞌga,” ei ahe.

 16 “‘Ypytuna ja pe me pe ji kwahaveꞌyma g̃waramo.
Kiro po ti kojahua ja pe me pe ji kwahava g̃waramo nehẽ.
Peko pe omanoveꞌg̃a ja ji ve ji kwahaveꞌymame.
Kiro po ti ji jikwahavukari pe me

imbokojahuavo peakag̃i pe nehẽ,’ ei Tupanaꞌga,” ei Isaíasvaꞌea 
imombeꞌgwovo hako.

17 Omombeꞌu jipe ahe Jesusꞌga hoa Cafarnaum me. Uvame cidade pe Cafarnaum 
me kiro Jesusꞌga g̃a mboꞌemboꞌei. Tupanaꞌga nhiꞌig̃a mombeꞌgwovo ga ei g̃a pe:

— Pepohi ti pejikoteꞌvaruhua hugwi, ei ga. Perojijyjijyi ti pejeaporog̃ita 
pejikokatuavo pejikovo Tupanaꞌga nhiꞌig̃a rupi. Aꞌereki Tupanaꞌga pe 
ndepia katu g̃werĩ penduvihavuhuhetero yvya koty pe mongovo onhiꞌig̃a 
rupi, ei Jesusꞌga g̃a pe.

Jesusꞌga omoꞌemoꞌẽ ypy g̃wemimboꞌeharamo 
(Marcos 1.16-20; Lucas 5.1-11)

18 Aerẽ Jesusꞌga hoi ypiahu pe Galiléia pe ogwovo yembeyvyra rupi. Ohorame 
Jesusꞌga mokonhaꞌg̃a ndepiagi Simãoꞌga Andréꞌga reheve. G̃a ko onhoirũꞌg̃a. 

Simãoꞌga pe g̃a eꞌi no Pedro. Pirarehevaꞌero g̃waramo Simãoꞌg̃a imombori 
ipypira pira mboahava tipyhy pira javo. 19 Ovahemame g̃a pyri Jesusꞌga ei g̃a pe:

— He pejijo ti ji rupi nhiremimboꞌeharamo. Aꞌero po ti pe ji mombeꞌui 
ojipeꞌg̃a pe nehẽ no. Pira pe peru ojiꞌi. Kiro po ti pe ojipeꞌg̃a mbuhurukari 
ji pyri nehẽ toko ti g̃a Jesusꞌga nhiꞌig̃a rupi javo, ei Jesusꞌga g̃a pe.

20 — Kwa, ei g̃a.
Nambegwei g̃a hoi imboahava reja ogwovo ga rupi okovo garemimboꞌeharamo.
21 Hehemoꞌi Jesusꞌga hoi ogwovo yembeyvyra rupi ojipeꞌg̃a ndepiaga 

Tiagovaꞌea Joãoꞌga reheve. G̃a memei ko onhoirũꞌg̃a. G̃anduvaꞌga ko 
Zebedeuꞌga. Ga pavẽi g̃a apygi yharuhua pype japokatuaꞌjava oapoa 
imboahava. Ovahemame g̃a pyri Jesusꞌga nhiꞌig̃i Tiagovaꞌea pe Joãoꞌga pe 
no toko ti g̃a nhiremimboꞌeharamo javo. 22  Nambegwei g̃a hoi yharuhua 
reja gwuvaꞌga reja no ogwovo Jesusꞌga rupi okovo garemimboꞌeharamo.

Jesusꞌga omboꞌe ahe imombiga karugwara 
(Lucas 6.17-19)

23 Ojipejipea pe Jesusꞌga hogahoi Galiléiapeveꞌg̃a gwyra rupi hete ogwovo. 
G̃ajatykahai pe ga hogahoi g̃a mboꞌeavo Tupanaꞌga nhiꞌig̃a rehe. Pyryvaꞌea 
ga imombeꞌui g̃a pe Tupanaꞌga pe poko katu pota penduvihavuhuhetero javo.

— Perojijyjijyjuka ti pejeaporog̃ita Tupanaꞌga pe pejikoga ga rehe. Aꞌero 
po ti ga pe pokokatui nehẽ imomboa pendekoteꞌvaruhua pe hugwi okovo 
penduvihavuhuhetero nehẽ, ei Jesusꞌga g̃a pe.

Karugwaraparavuhua Jesusꞌga imombipavi g̃a hugwi no. 
Ipopoakareꞌỹveꞌg̃a ga g̃a mbopopoakari no. Nahã ga rekoi g̃apyteri pe.

24 Aꞌero heꞌyjuhuveꞌg̃a imombeꞌumbeꞌui nahanahã Jesusꞌga g̃a pohanog̃i javo. 
Aꞌero Síriapeveꞌg̃a nhaporemo ikwahavi no itetirũaveꞌg̃a nderupava Jesusꞌga 
pyri. Heꞌyjuhu karugwara g̃a pe. Hahy paravuhu g̃a pe no. Anhag̃a omongo 
aha ojipeꞌg̃a ojeaporog̃ita rupi jate ojipeꞌaeꞌyma g̃a hugwi onhimongyavo 
Diaboꞌgapyrivaꞌea. Ojipeꞌg̃a akag̃i pe mbipeuhu g̃a mboheagwyryva. Ojipeꞌg̃a 
nopoꞌami. Nomyi tuhẽ g̃a upa. G̃a nhaporemo g̃a g̃a nderuri Jesusꞌga pyri 
topohano ti ga g̃a javo. Jesusꞌga omombi pa g̃a hugwi aꞌero g̃a mongokatuaꞌjava.

25 Heꞌyjuhuveꞌg̃a hog̃ahoi Jesusꞌga rupi onhimongyavo. Uhu g̃a ga pyri 
Galiléiapeveꞌg̃a gwyra hugwi Dez Cidades hugwi no Jerusalém hugwi no 
Judéiapeveꞌg̃a gwyra hugwi no rio Jordão aherovaja hugwi no. Nahã g̃a 
nduri ogwoogwovo ga rupi onhimongyavo.

Pyry hete g̃a pe, ei Jesusꞌga 
(Lucas 6.20-23)

5  1 Onhimongyveꞌg̃a ndepiagame Jesusꞌga jiupiri yvytyra rehe. Pevo 
ga apygame garemimboꞌeharaꞌg̃a nduri ga pyri tihendu ganhiꞌig̃a 

javo. 2  Omboꞌemboꞌe ga g̃a kiro. 3  Aꞌero ga ehetei g̃a pe:

— Pyry hete g̃a pe – kiroki g̃a eꞌi ikwahava oyvytera: “Tupanaꞌga ji 
pokogame jate po ti ji rekokatui nehẽ.”

G̃a erame na ojikoheteavo Tupanaꞌga rehe pyry hete g̃a pe.
Aꞌereki g̃anduvihavuhuhetero Tupanaꞌga gwepia katu g̃a 

imombyryva g̃a pe, ei Jesusꞌga.
 4 Pyry hete g̃a pe – kiroki g̃a okoveveuhu ojeheꞌgwovo.

Aꞌereki g̃a ko Tupanaꞌga remimbohoryvaꞌjavag̃wama, ei Jesusꞌga.
 5 Pyry hete g̃a pe – kiroki g̃a oko nhyrõ onhimboheteeꞌyma.

Aꞌereki yvya koty Tupanaꞌga remimondoag̃wama g̃a pe ga ero 
g̃waramo, ei Jesusꞌga.

 6 Pyry hete g̃a pe – kiroki g̃a oko katu pota hete okoheteavo Tupanaꞌga 
remimbotarimovaꞌea rupi.
Aꞌereki g̃a ko Tupanaꞌga remimombyryvag̃wama, ei Jesusꞌga.

 7 Pyry hete g̃a pe – kiroki g̃a ojipeꞌg̃a porogwety.
Aꞌereki g̃a tuhẽ ko Tupanaꞌga rembiporogwetygag̃wama, ei Jesusꞌga.

 8 Pyry hete g̃a pe – kiroki g̃a gweaporog̃ita katu Tupanaꞌga 
reaporog̃ita rehe jate xako javo.
Aꞌereki g̃a Tupanaꞌga repiagag̃wama, ei Jesusꞌga.

 9 Pyry hete g̃a pe – kiroki g̃a onhoarõuka hete ojipeꞌg̃a pe.
Aꞌereki aꞌea Tupanaꞌga eag̃wama g̃a pe. “G̃a ko jiraꞌyraꞌg̃a,” e po ti 

Tupanaꞌga g̃a pe nehẽ, ei Jesusꞌga.
 10 Pyry hete g̃a pe – kiroki g̃a pe ojipeꞌg̃a okoteꞌvaruhu.

G̃a ndekoro g̃waramo Tupanaꞌga nhiꞌig̃a rupi ojipeꞌg̃a teꞌvaruhuro g̃a pe.
Pyry hete g̃a pe – kiroki g̃a pe g̃a iteꞌvaruhu.

Aꞌereki g̃anduvihavuhuhetero Tupanaꞌga gwepia katu g̃a 
imombyryva g̃a pe, ei Jesusꞌga.

11 — Pyry hete pe me g̃a eteꞌvaruhurame pe me. G̃a imondorame 
hahyvaꞌea pe me pyry hete pe me. Iteꞌvaruhuparavuhuvaꞌea pe 
nhaporemo ti g̃a ei pe me oꞌmbero nehẽ pe ndekoro g̃waramo 
jirehevaꞌero. G̃a erame na pyry hete pe me, ei Jesusꞌga g̃a pe.

12  — Pejoryjory hete ti g̃a jigwarairame pe ndehe nahã. Aꞌereki 
Tupanaꞌga gwereko katu pe me yvagi pe ikwepykavuhua pyryhetevaꞌea. 
Aerẽ po ti ga imondoi pe me nehẽ. Aꞌereki pe peko ymyahũvaꞌea ja 
Tupanaꞌga nhiꞌig̃a mombeꞌuharavaꞌea ja hahyrame pe me. Aꞌereki 
ymyahũ ag̃wamoveꞌg̃a namonhavaꞌea ojigwarai Tupanaꞌga nhiꞌig̃a 
mombeꞌuharavaꞌea rehe no, ei Jesusꞌga g̃a pe.

Jukyra ndogwerekokatuaꞌjavi mbatera 
(Marcos 9.50; Lucas 14.34-35)

13 — Jukyra omongo katu mbatera imonemukareꞌyma jupe. Pyry mbatera 
aꞌero, ei Jesusꞌga. Peko pe jukyra ja yvyakotyveꞌg̃a pe g̃a mongokatuavo. 
Aꞌereki pe peko katu pendoryndoryvamo g̃apyteri pe Tupanaꞌga pyryva 

repiuka g̃a pe Tupanaꞌga nhiꞌig̃a mombeꞌgwovo g̃a pe nahã po ahe toko hamo 
javo. Penhiꞌig̃a rendukaturame po ti g̃a ndekokatui nehẽ no, ei Jesusꞌga g̃a pe.

— Po jukyra ndapyryvaꞌjavi, marã po ti ahe imombyryvaꞌjavi jukyra aꞌero 
nehẽ? Ahe nombyryvaꞌjavi tuhẽ jukyra, ei Jesusꞌga. Aꞌero ahe ndopoꞌruaꞌjavi 
jukyra. Omombo ahe aꞌero. Hehe ahe pyrug̃i aꞌero ohoohorame, ei Jesusꞌga. 
Po na jitehe pe ndapepyryvaꞌjavi, maranuhũ pe ojipeꞌg̃a mongokatui naerũ? 
Maranuhũ po ti ji nhimoirũukaraꞌjavi pe me nehẽ pehepiuka ti Tupanaꞌga 
pyryva g̃a pe javo pe me naerũ? ei Jesusꞌga g̃a pe.

Peko pe kojahuvaꞌeaꞌjavuhuvaꞌea, ei Jesusꞌga 
(Lucas 8.16; 11.33)

14 — Peko pe kojahuvaꞌeaꞌjavuhuvaꞌea yvyakotyveꞌg̃a pe Tupanaꞌga repiuka g̃a 
pe, ei Jesusꞌga. Cidade ituvame yvytyruhua rehe nhande nhaporemo hepiagi. 
Aꞌereki pevo jukwaha upa, ei Jesusꞌga. 15 Imondygame lamparina ahe ndohovapygi 
lamparina hyrua pyvõ. Pyteꞌmbia rehe ahe omondo lamparina. Ombokojahu 
lamparina ongapypeveꞌg̃a pe nhaporemo aꞌero tohepia ti g̃a javo, ei Jesusꞌga.

16 — Na jitehe ti pembokojahuuka yvyakotyveꞌg̃a akag̃i pe. Marã po pe 
imbokojahuukari g̃a pe? Kiro ji imombeꞌui pe me. Peko katu ti Tupanaꞌga 
ja pejuveteꞌga ja pejikoga ga rehe g̃a pokoga. Pendekokatua repiagame po 
ti g̃a ikwahavi Tupanaꞌga pyryva ga mboheteavo yvagipeveꞌga mboheteavo 
nehẽ Tupanaꞌga omombyry g̃a javo. Nahã pe Tupanaꞌga repiukari g̃a pe.

Jesusꞌga omboꞌe Moisésvaꞌea remimboꞌeagwera rehe
17 — Tapeꞌei ti pejiyvyteri pe: “Jesusꞌga uhu yvya koty javo nhande ve. 

‘Tapekoaꞌjavi ti Moisésvaꞌea remimboꞌeagwera rupi,’ e po ti ga nhande ve 
nehẽ. ‘Tapekoaꞌjavi ti Tupanaꞌga nhiꞌig̃a mombeꞌuharavaꞌea nhiꞌig̃agwera 
rupi no,’ e po ti ga nehẽ.” Aꞌea ti tapeꞌei pejiyvyteri pe, ei Jesusꞌga g̃a pe. 
Aꞌereki nanongara pe rũi javo ji ruri ikwehe, ei ga.

— Ajo ji pe mboꞌekatuavo aheꞌeagwera poꞌrua rehe, ei Jesusꞌga g̃a pe. 
18  Imombeꞌukatuavo ji ei: Moisésvaꞌea remimboꞌeagwera ti ndopaviꞌiꞌi 
nehẽ. Yvaga paveꞌymame po ti Moisésvaꞌea remimboꞌeagwera ndopaviꞌiꞌi 
nehẽ. Yvya paveꞌymame po ti Moisésvaꞌea remimboꞌeagwera ndopaviꞌiꞌi 
nehẽ. Xunhiꞌiꞌĩvaꞌea vehevi po ti ndopavi aheremimboꞌeagwera hugwi 
nehẽ. Aheremimboꞌeagwera apiavo ihoi nehẽ. Aꞌea renonde po ti 
aheremimboꞌeagwera ndopavi nehẽ, ei Jesusꞌga g̃a pe.

19 — Ojipeꞌga po ndokopavi Moisésvaꞌea remimboꞌeagwera rupi. Aꞌereki 
ga eꞌi: “Jara rupi aheremimboꞌeagwera rupi ji rekoi. Aꞌereki aꞌea pyry 
aheremimboꞌeagwera. Jara rupi aheremimboꞌeagwera rupi ji ndakoi. 
Aꞌereki akoja hohe jara kojiꞌi pyry aheremimboꞌeagwera,” e po ga. Nahã 
po ga ojipeꞌg̃a mboꞌei g̃a pe hendukatuuka onhiꞌig̃a. Nanongaraꞌga pe po 
ti Tupanaꞌga ei nehẽ: “Ndahuvihaviꞌiꞌi ko ga.” Nahã po ti Tupanaꞌga ei 
okovo g̃anduvihavuhuhetero g̃a ndepiakatuavo nehẽ, ei Jesusꞌga.

— Ojipeꞌga po oko Moisésvaꞌea remimboꞌeagwera rupi nhaporemo ojipeꞌg̃a 
mboꞌekatuavo hehe g̃a pe hendukatuuka aheremimboꞌeagwera nhaporemo. 
Nanongaraꞌga pe po ti Tupanaꞌga ei nehẽ: “Ga ko huvihava.” Aꞌea po ti 
Tupanaꞌga ei okovo g̃anduvihavuhuhetero g̃a ndepiakatuavo nehẽ, ei Jesusꞌga.

20 — Aꞌe ji pe me aꞌero: Kojiꞌi ti peko katu hete pemboꞌeharaꞌg̃a hohe 
fariseusꞌg̃a hohe no. Po g̃a hohe rũi pe ndekokatui, aꞌero po ti Tupanaꞌga 
penduvihavuhuheteꞌga rũi nehẽ. Aꞌero po ti ga napenderohoi yvagi pe 
nehẽ, ei Jesusꞌga g̃a pe.

Jesusꞌga omombeꞌu katu onhoarõeꞌỹveꞌg̃a
21 — Pekwaha pe nhaneramonhavaꞌea mog̃itagwera, ei Jesusꞌga. Aꞌea 

eꞌi: “Tapejukai ti ojipeꞌg̃a,” eꞌi nhaneramonhavaꞌea mog̃itagwera. “Po pe 
g̃a jukai, aꞌero po ti ojipeꞌg̃a pe nderohoi juizꞌga rovai pyteri pe teꞌi ti ga 
pe me nehẽ: ‘Pehe ti pemano ahe ja kiro pendekoteꞌvaruhuro g̃waramo’.” 
Aꞌea nhaneramonhavaꞌea mog̃itagwera iꞌei, ei Jesusꞌga.

22  — Jihi reki aꞌe pe me: Po pe nhimonhaꞌngatehei pejikotyveꞌga rehe, 
aꞌero po ti ojipeꞌg̃a pe nderohoi juizꞌga rovai pyteri pe teꞌi ti ga pe me 
nehẽ: “Pehe ti pemano kiro pendekoteꞌvaruhuro g̃waramo.” Na tuhẽ po ti 
nehẽ, ei Jesusꞌga. Peꞌe tehe po pe pejikotyveꞌga pe: “Ikwahaveꞌỹhetevaꞌea!” 
Po nanongara pe ei ga pe ga mbotegweteavo penhimonhaꞌngavo ga 
rehe, aꞌero po ti ojipeꞌg̃a pe nderohoi judeusꞌg̃a mog̃itaharaꞌg̃a ndovai 
pyteri pe nehẽ teꞌi ti g̃a pe me: “Pehe ti pemano kiro pendekoteꞌvaruhuro 
g̃waramo.” Na tuhẽ po ti nehẽ, ei Jesusꞌga. Peꞌe tehe po pe pejikotyveꞌga pe: 

“Ndereakwahavihu nde ekovo!” Po nanongara pe ei ga pe ga mbotegweteavo 
penhimonhaꞌngavo ga rehe, aꞌero po ti Tupanaꞌga pe mondoukari tata pype 
hahyvaꞌea ruvihava pype nehẽ, ei Jesusꞌga. Na tuhẽ po ti nehẽ, ei Jesusꞌga.

23  — Aꞌero ji ei nde ve: Ereru tehe po nde Tupanaꞌga pe tamondouka ti 
ji ikwavaꞌẽhava rehe javo. Herurame po nde erekwahavaꞌja, jikotyveꞌga 
onhimonhaꞌnga ji rehe javo. Ikwahavaꞌjavame ti teremondoi ve Tupanaꞌga 
pe aꞌero. 24 Eheja ti ikwavaꞌẽhava pyri. Eho naꞌẽ ti ejikotyveꞌga pyri 
gapyꞌa nog̃atuavo ejihe ga mbohoryvaꞌjava. Aꞌerorame jate ti ejoraꞌja 
ikwavaꞌẽhava pyri hehe imondoteheavo Tupanaꞌga pe, ei Jesusꞌga.

25 — Po nde rekoteꞌvaruhuro ojipeꞌga pe, aꞌero po ti ga ei nde ve nehẽ: 
“Xaho tuhẽ ji rupi juizꞌga pyri,” e po ti ga nehẽ. “Ga pe po ti ji ndeteꞌvaruhua 
mombeꞌui nehẽ teꞌi ti ga nhandereaporog̃ita pe javo,” e po ti ga nde ve nehẽ. 
Ga nde rerohorame juizꞌga pyri kotihĩ ti ere ga pe ga maꞌngomaꞌngoga ga rupi 
egwovo. Ere ti ga pe: “Nhande tuhẽ ti xanhimbovyvy naꞌẽ.” Aꞌea ti ere ga pe. Po 
ti nde neremaꞌngomaꞌngogi ga pehea rupi nehẽ, aꞌero po ti ga nde rerohoahyi 
juizꞌga pyri. Aꞌero po ti juizꞌga nde mondoukari guardaꞌga pe nehẽ. Guardaꞌga 
po ti nde mongi cadeia pype nehẽ. 26 Imombeꞌukatuavo ji ei nde ve: Aꞌea pype 
po ti nde pytai nehẽ. Nde imondokatupaveꞌymame ikwepykava, aꞌero po ti 
guardaꞌga nanerenohemaꞌjavi nehẽ, ei Jesusꞌga imombeꞌgwovo g̃a pe.

Taperekoi ti penhimbirekoꞌg̃arũiveꞌg̃a, ei Jesusꞌga
27 — Pekwaha pe nhaneramonhavaꞌea mog̃itagwera, ei Jesusꞌga. “Taperekoi ti 

penhimbirekoꞌg̃arũiveꞌg̃a.” Aꞌea nhaneramonhavaꞌea mog̃itagwera iꞌei, ei Jesusꞌga.
28  — Jihi reki aꞌe pe me: Kiroki ga hẽa repiaguhu hẽa rerekopotaheteavo 

– gareaporog̃ita iteꞌvaruhu. Aꞌereki hẽa garembirekohẽa rũi. Ga hẽa 
rerekorame Tupanaꞌga ei aꞌea ko iteꞌvaruhu javo. Na jitehe Tupanaꞌga ei 
iteꞌvaruhu javo ga hẽa potaruhurame.

29 — Po ejeakwara pyvõ ejohukoty rũi nde rekoteꞌvaruhui, aꞌero ti ehekyi 
ejeakwara imomboa nahã imombiga ejekoteꞌvaruhua! ei Jesusꞌga. Tiruahũ 
ti nde ve ndereakwara mombora nehẽ. Po imomboreꞌyma nde neremombigi 
ejekoteꞌvaruhua, aꞌero po ti kojiꞌi tiruahũ nde ve nehẽ Tupanaꞌga nde 
momborame hahyvaꞌea ruvihava pype nde rekoteꞌvaruhuro g̃waramo. Aꞌero ji 
ei nde ve: Kojiꞌi pyry nde imomborame ejeakwara ejekoteꞌvaruhua mombiga, 
ei Jesusꞌga g̃amboteꞌvaruhua mombora pe javo. Nderekoteꞌvaruhua pigame 
po ti Tupanaꞌga nanemomboraꞌjavi hahyvaꞌea ruvihava pype nehẽ, ei Jesusꞌga.

30 — Po epoa pyvõ ejohukoty rũi nde rekoteꞌvaruhui, aꞌero ti ehaygweꞌro 
epoa ejihugwi imomboa nahã imombiga ejekoteꞌvaruhua! ei Jesusꞌga. Tiruahũ 
ti nde ve ndepoa mombora nehẽ. Po imomboreꞌyma nde neremombigi 
ejekoteꞌvaruhua, aꞌero po ti kojiꞌi tiruahũ nde ve nehẽ Tupanaꞌga nde 
momborame hahyvaꞌea ruvihava pype nde rekoteꞌvaruhuro g̃waramo. Aꞌero 
ji ei nde ve: Kojiꞌi pyry nde imomborame epoa ejekoteꞌvaruhua mombiga, ei 
Jesusꞌga g̃amboteꞌvaruhua mombora pe javo. Nderekoteꞌvaruhua pigame po ti 
Tupanaꞌga nanemomboraꞌjavi hahyvaꞌea ruvihava pype nehẽ, ei Jesusꞌga.

Ahepohira hembirekoa hugwi 
(Mateus 19.3-9; Marcos 10.2-12; Lucas 16.18)

31 — Nhaneramonhavaꞌea mog̃itagwera eꞌi: “Kiroki ga opohi 
g̃wembirekohẽa hugwi – aꞌea ti ga tokwatija naꞌẽ imondovo hẽa pe aerẽ 
hẽa mondovo ojihugwi nehẽ.” Aꞌea ahemog̃itagwera iꞌei, ei Jesusꞌga.

32  — Jihi reki aꞌe pe me: Opohi po ga g̃wembirekohẽa hugwi ojipeꞌga 
hẽa rerekoro g̃waramo, ei Jesusꞌga. Po ojipeꞌga ndogwerohoi hẽa 
hẽarembirekoꞌga hugwi. Naname hẽarembirekoꞌga opohirame hẽa hugwi 
opohi tehe hẽa hugwi. Gapohitehea ndapyryvi Tupanaꞌga pe, ei Jesusꞌga.

— Ga pohiteherame hẽa hugwi po ti hẽa ojipeꞌga rerekopotari aꞌero 
nehẽ, ei ga. Ga rerekorame hẽa ajuajuri aꞌero. Aꞌereki hẽa hembireko 
jitehe jypyveꞌga pavẽi, ei ga. Hẽarembirekoypyꞌga reki iteꞌva hete aꞌero, ei 
Jesusꞌga. Aꞌereki ga hẽa mboajuajuruka opohitehero g̃waramo hẽa hugwi, 
ei ga. Tupanaꞌga ndopotari nanongara.

— Kiroki ga kirẽ gwereko hẽa – gaha iteꞌvaruhu. Aꞌereki ga gwereko 
garembirekohẽa. Tupanaꞌga ndopotari nanongara no, ei Jesusꞌga.

Mateus 5



16

Tapehenoi ti peꞌerame, ei Jesusꞌga
33 — Pekwaha tuhẽ pe nhaneramonhavaꞌea mog̃itagwera, ei Jesusꞌga. Ymyahũ 

nhaneramonhavaꞌea mog̃itagwera iꞌei: “Peꞌe po pe Tupanaꞌga renoina: ‘Nahanahã 
po ti ji rekoi nehẽ. Aꞌitituhẽvaꞌea pe kiro ji ei. Tupanaꞌga jiꞌea renduvame ga ei ji 
ve aꞌitituhẽvaꞌea pe ga ei javo.’ Po aꞌea pe ei, aꞌero na tuhẽ ti peko Tupanaꞌga pe 
ndepiagame,” eꞌi nhaneramonhavaꞌea mog̃itagwera, ei Jesusꞌga.

34 — Jihi reki aꞌe pe me: Tapehenoi ti Tupanaꞌga peꞌerame nahã po ti ji 
rekoi nehẽ javo, ei ga.

— Na jitehe ti tapehenoi Tupanaꞌga apoa peꞌerame aꞌero po ti g̃a nhinhiꞌig̃a 
reroviari nehẽ javo, ei ga. Tapehenoi ti yvaga aꞌero. Aꞌereki aꞌea ko Tupanaꞌga 
apykava nhanderuveteꞌga apykava. Pe yvaga henonhame pe Tupanaꞌga renoi 
aꞌero, ei ga. Nurã ti tapehenoi yvaga peꞌerame nahanahã po ti ji rekoi nehẽ javo.

35 — Tapehenoi ti yvya no. Aꞌereki yvya ko Tupanaꞌga pya nongava. 
Nurã ti tapehenoi yvya peꞌerame nahanahã po ti ji rekoi nehẽ javo.

— Tapehenoi ti cidade de Jerusalém. Aꞌereki Jerusalém ko Tupanaꞌga 
cidade nhanderuvihavuhuheteꞌga cidade. Nurã ti tapehenoi Jerusalém 
peꞌerame nahanahã po ti ji rekoi nehẽ javo.

36  — Tapehenoi ti penhiakag̃a. Aꞌereki tegwete pe me pejiꞌava 
mbotehava imotig̃a! Tegwete pe me pejiꞌava mbotehava imohuna no! 
Tupanaꞌga jate oapo peꞌava imotig̃a imohuna no, ei Jesusꞌga. Nurã ti 
tapehenoi penhiakag̃a peꞌerame nahanahã po ti ji rekoi nehẽ javo.

37 — Po ti na pendekopotarame peꞌji ti: “Nahã po ti ji rekoi nehẽ.” Aꞌea 
jate ti peꞌji Tupanaꞌga renonheꞌyma gaꞌapoa renonheꞌyma no. Po ti na rũi 
pendekopotarame peꞌji ti: “Ndakoi po ti ji na nehẽ.” Aꞌea jate ti peꞌji Tupanaꞌga 
renonheꞌyma gaꞌapoa renonheꞌyma no. Aꞌereki iteꞌvaruhuveꞌga Diaboꞌga pe 
mboꞌe Tupanaꞌga renonha rehe mbatera renonha rehe no, ei Jesusꞌga.

Terejipygi ti ga rehe, ei Jesusꞌga 
(Lucas 6.29-30)

38  — Pekwaha pe nhaneramonhavaꞌea mog̃itagwera, ei Jesusꞌga. Aꞌea 
eꞌi: “Po ojipeꞌga hekyi ndereakwara, aꞌero ti ehekyi gareakwara ejipyga. 
Po ojipeꞌga nde kwari imboꞌgwya neranha, aꞌero ti emboꞌgwy garanha 
ejipyga.” Aꞌea nhaneramonhavaꞌea mog̃itagwera iꞌei, ei Jesusꞌga.

39 — Jihi reki aꞌe nde ve: Terejipygi ti ojipeꞌga rehe ga 
rekoteꞌvaruhurame nde ve, ei Jesusꞌga. Po ga kwari nderetyvapea rehe, 
aꞌero ti ejirova ga pe tokwa ti ga ojipea rehe no javo, ei Jesusꞌga.

40 — Po ojipeꞌga nde rerohoi juizꞌga pyri hekyjukapota ndecamisa nde 
hugwi ga iteꞌvaruhu ji ve javo juizꞌga pe, aꞌero ti aꞌea ehekyi ejihugwi 
imondovo ga pe. Ehekyi ti ojipea imondovo ga pe no epaletó, ei Jesusꞌga.

41 — Po ojipeꞌga ei nde ve: “Eroho ti jiapoa ji ve pevo um quilômetro.” 
Ga erame na nde ve um quilômetro rehemoꞌi ti eroho gaꞌapoa aꞌero dois 

quilômetros. Nahã ti tandepyry ga pe, ei Jesusꞌga. 42  Po ojipeꞌga ei nde 
ve embuhu ti ji ve javo, aꞌero ti emondo ga pe. Po ojipeꞌga ei nde ve 
embuhuꞌrã ti ji ve javo, aꞌero ti emondoꞌã ga pe, ei Jesusꞌga.

Pearõ hete ti penhiarõeꞌỹveꞌg̃a, ei Jesusꞌga 
(Lucas 6.27-28, 32-36)

43  — Pekwaha tuhẽ pe nhaneramonhavaꞌea mog̃itagwera, ei Jesusꞌga. 
Aꞌea eꞌi: “Pearõ hete ti penhiarõheteveꞌg̃a. Tapearõi ti penhiarõeꞌỹveꞌg̃a.” 
Aꞌea nhaneramonhavaꞌea mog̃itagwera iꞌei, ei Jesusꞌga.

44 — Jihi reki aꞌe pe me: Pearõ hete ti penhiarõeꞌỹveꞌg̃a, ei Jesusꞌga. Po g̃a 
ndekoteꞌvaruhui pe me, aꞌero ti penhiꞌĩ Tupanaꞌga pe emombyry ti g̃a pe javo, 
ei Jesusꞌga. 45 Nahã ti peko katu Tupanaꞌga raꞌyramo yvagipeveꞌga raꞌyramo 
tiandepyry ti nhandejuveteꞌga ja javo. Aꞌereki ga pyry hete okoteꞌvaruhuveꞌg̃a 
pe pyryveꞌg̃a pe no, ei Jesusꞌga. Pyry hete ga g̃a pe oapoa japoi kwara japoi 
imomboruka g̃a pe. Ga pyry g̃a pe imongyrukari amana g̃a pe. Nahã ga g̃a 
nderekokatui okokatuveꞌg̃a okoteꞌvaruhuveꞌg̃a ndeheve, ei Jesusꞌga.

46 — Po penhiarõheteveꞌg̃a jate pe pearõ hete, aꞌero Tupanaꞌga ei pe me: “Pe 
okoteꞌvaruhuveꞌg̃a ja reki penhiarõheteveꞌg̃a aromo penhiarõeꞌỹveꞌg̃a arõeꞌyma.” 
Nahã ga ei pe me. Aꞌereki okoteꞌvaruhuveꞌg̃a – kiroki g̃a omonoꞌonoꞌog̃uhũ 
itambereꞌia governo pe – g̃a na jitehe oarõ oarõheteveꞌg̃a jate, ei Jesusꞌga.

47 — Po pe nhiꞌig̃atui pejikotyveꞌg̃a pe jate pendoryndoryvamo g̃a ndehe, 
aꞌero ojipeꞌg̃a hohe rũi pe ndekokatui reki. Aꞌereki Tupanaꞌga kwahaveꞌỹveꞌg̃a 
onhiꞌig̃atu ojikotyveꞌg̃a pe jate gworygworyvamo g̃a ndehe no, ei Jesusꞌga.

48  — Pearõ hete ti g̃a nhaporemo penhiarõheteveꞌg̃a penhiarõeꞌỹveꞌg̃a 
ndeheve. Nahã po ti pe ndekopyryvamo pejuveteꞌga javijitehe 
yvagipeveꞌga javijitehe nehẽ, ei Jesusꞌga.

Imondoteherame ti terekoi okokatuꞌãveꞌg̃a ja, ei Jesusꞌga

6  1 — Tapeꞌei ti pejiyvyteri pe: “Nahanahã po ti ji rekokatui jirekokatua repiuka 
ojipeꞌg̃a pe. Aꞌero po ti g̃a ji mbohetei nehẽ.” Aꞌea ti tapeꞌei. Po pe ndekokatui 

tanhimbohete ti g̃a javo. Po pe ndekokatui aꞌea rehe jate, aꞌero po ti penduveteꞌga 
yvagipeveꞌga nomondoi pendekokatua kwepykava pe me nehẽ, ei Jesusꞌga.

2  — Nurã imondoteherame imbatereꞌỹveꞌg̃a pe ti terekoi okokatuꞌãveꞌg̃a 
ja. Aꞌereki ojatykahava pype g̃a omondo tehe imbatereꞌỹveꞌg̃a pe cidade 
rapea rupi no. Aꞌereki pevo heꞌyjuhuveꞌg̃a ohooho jipi g̃a ndepiaga g̃a 
imondorame. Aꞌero g̃a ndepiagame g̃a g̃a mbohetei. G̃anemimbohetea 
jate ikwepykava okokatuꞌãveꞌg̃a pe, aꞌe ji imombeꞌukatuavo pe me, ei 
Jesusꞌga. Tupanaꞌga po ti nombohetei okokatuꞌãveꞌg̃a imondoeꞌyma g̃a pe 
g̃anemimondotehea kwepykava aꞌero nehẽ, ei Jesusꞌga.

3 — Imondoteherame imbatereꞌỹveꞌg̃a pe ti teremboukwahavi ojipeꞌg̃a pe aꞌero. 
4 Tokwahavyme ti g̃a. Nderuveteꞌga reki gwepia pa neremimondonhimima. Ga 
tuhẽ po ti omondo neremimondotehea kwepykava nde ve nehẽ, ei Jesusꞌga.

Nahã ti peꞌji penhiꞌig̃ame Tupanaꞌga pe, ei Jesusꞌga 
(Lucas 11.2-4)

5 — Tapekoi ti okokatuꞌãveꞌg̃a ja penhiꞌig̃ame Tupanaꞌga pe. Aꞌereki ikatu hete 
g̃a pe g̃a amame ojatykahava pype cidade rapea peahai pe no onhiꞌig̃a Tupanaꞌga 
pe. Aꞌereki g̃a nhiꞌig̃ame Tupanaꞌga pe heꞌyjuhuveꞌg̃a gwepia g̃a mboheteavo oko 
katu g̃a javo, ei Jesusꞌga. G̃anemimbohetea jate oko ikwepykava okokatuꞌãveꞌg̃a 
pe, aꞌe ji imombeꞌukatuavo pe me, ei Jesusꞌga. Tupanaꞌga po ti nombohetei 
okokatuꞌãveꞌg̃a imondoeꞌyma g̃a pe g̃anhiꞌig̃a kwepykava aꞌero nehẽ, ei Jesusꞌga.

6  — Ndehe reki, enhiꞌig̃ame Tupanaꞌga pe, nde tehe ti eho enhonga pe 
hyrua pype hovapytyma. Pevo ti enhiꞌĩ nhimi ejuveteꞌga pe Tupanaꞌga pe. 
Ga gwepia pa reki. Aꞌero po ti ga ikwahavi nenhiꞌinhimima ojive nehẽ. 
Aꞌero po ti ga imondoi nenhiꞌig̃a kwepykava nde ve nehẽ, ei Jesusꞌga.

7 — Penhiꞌig̃ame Tupanaꞌga pe ti tapenhiꞌinhiꞌĩtehei, ei Jesusꞌga. Tupanaꞌga 
kwahaveꞌỹveꞌg̃a ja rũi ti penhiꞌĩ ga pe. Aꞌereki onhiꞌig̃ame Tupanaꞌgarũivaꞌea 
pe g̃wemimbohetehara pe g̃a onhiꞌimbukuhu jupe. “Aꞌero po ti turi pyryvaꞌea 
nhande ve nehẽ,” ei g̃a novĩa ikwahaveꞌyma, ei Jesusꞌga. 8 Tapekoi ti g̃a ja 
aꞌero. Aꞌereki penduveteꞌga okwaha pendekoa g̃wig̃wia ti g̃a togwereko javo. 
Peporanduva renonde ga hugwi ga okwahavipe pe mbatereꞌymame, ei Jesusꞌga.

9 — Marã po ti pe nhiꞌig̃i Tupanaꞌga pe aꞌero? Kiro ti ji imombeꞌui pe me. 
Penhiꞌig̃ame nhanderuveteꞌga pe Tupanaꞌga pe nahã ti peꞌji ga pe:

“Apĩ, yvagipevaꞌero nde ereko katu hete.
Tanerenoig̃atu ti g̃a nhaporemo aꞌero

nde mboheteavo ga ko Tupaneteꞌga javo nde ve.
 10 Herejo ti yvyakotyveꞌg̃a nduvihavuhuhetero ekovo.

Nde nhiꞌĩpoꞌru g̃a yvagi pe
okovo neremimbotarimovaꞌea rupi.

Na jitehe kiro ti g̃a tanenhiꞌĩpoꞌru avo no yvya koty
okovo neremimbotarimovaꞌea rupi.

 11 Embuhuruka ti ore ve mbatera jipi toroꞌu ti aꞌero.
 12 Ore ndorokwahavaꞌjavi ojipeꞌg̃a ndekoteꞌvaruhua orojihe henonheꞌyma.

Na jitehe ti orerekoteꞌvaruhua emombo ore hugwi 
ikwahavaꞌjaveꞌyma henonheꞌyma.

 13 Satanásꞌga ore mongo teꞌvaruhu pota.
Toremongoteꞌvaruhuukari ti ga pe.
Ore poko ti toronhiꞌĩpoꞌruyme ti Satanásꞌga
orokoeꞌyma garemimbotarimovaꞌea rupi.
Aꞌereki ndehe ko yvyakotyveꞌg̃a nduvihavuhuhetero ereko.
Ndehe ndepopoaka.”

Nahã ti peꞌji penhiꞌig̃ame Tupanaꞌga pe, ei Jesusꞌga g̃a mboꞌeavo.
14 — Nahã ji pe mboꞌei tapekwahavaꞌjavi ti ojipeꞌg̃a ndekoteꞌvaruhua 

pejihe javo. Pe ikwahavaꞌjaveꞌymame g̃andekoteꞌvaruhua pejihe 

henonhaꞌjaveꞌymame po ti penduveteꞌga omombo pendekoteꞌvaruhua 
pe hugwi ikwahavaꞌjaveꞌyma henonheꞌyma nehẽ. 15 Po pe ikwahavaꞌjavi 
g̃andekoteꞌvaruhua pejihe henonhaꞌjava, aꞌero po ti penduveteꞌga 
nomombori pendekoteꞌvaruhua pe hugwi ikwahavaꞌjava nehẽ, ei Jesusꞌga.

Tiꞌuyme ti timbohete ti Tupanaꞌga javo, ei ahe
16 — Peꞌe po pe: “Tiꞌuyme ti kiro timbohete ti Tupanaꞌga javo.” Aꞌea po pe ei 

iꞌueꞌyma. Nahã iꞌueꞌymame ti tapekoi okokatuꞌãveꞌg̃a ja. Aꞌereki iꞌueꞌymame 
g̃a okoveveuhuꞌã gwova rerekokatueꞌyma hahy nhande ve javo. Nahã g̃a 
ndekoi iꞌueꞌymame tokwaha ti ojipeꞌg̃a nhande iꞌueꞌymame javo. Aꞌereki g̃a eꞌi 
oyvyteri pe: “Ikwahavame po ti g̃a nhande mbohetei g̃a oko katu Tupanaꞌga 
mboheteavo iꞌueꞌyma javo.” G̃anemimbohetea jate ikwepykava okokatuꞌãveꞌg̃a 
pe, aꞌe ji imombeꞌukatuavo pe me, ei Jesusꞌga. Tupanaꞌga po ti nombohetei 
okokatuꞌãveꞌg̃a imondoeꞌyma g̃a pe iꞌueꞌyma kwepykava aꞌero nehẽ, ei Jesusꞌga.

17 — Ndehe, tambohete ti Tupanaꞌga javo ndereꞌui po nde. Po aꞌea rehe 
nde ndereꞌui, aꞌero ti emongy nhandya eꞌava rehe. Ejovahei ti no. 18  Aꞌero 
po ti ndiukwahavi ojipeꞌg̃a pe nde iꞌueꞌymame. Nderuveteꞌga reki gwepia 
pa. Aꞌero po ti ga ikwahavi nde iꞌueꞌymame nehẽ. Aꞌero po ti ga imondoi 
iꞌueꞌyma kwepykava nde ve nehẽ, ei Jesusꞌga.

Ikatuhetevaꞌea yvagi pe 
(Lucas 12.33-34)

19 — Tapemonoꞌonoꞌog̃uhũi ti pejive heꞌyjuhuvaꞌea ikatuvaꞌea avo yvya 
koty. Aꞌereki avo aryryꞌia omboteꞌva aheapoa. Jypopo aheapoa avo no. 
Iporomiveꞌg̃a uhuraha aheronga pe imima aheapoa avo no, ei Jesusꞌga. 
20 Pejiko ti Tupanaꞌga rehe pejikokatuavo pejikovo garemimbotarimovaꞌea 
rupi jate. Nahã po ti pe pemonoꞌonoꞌog̃atu pejive ikatuhetevaꞌea yvagi pe nehẽ. 
Aryryꞌia nomboteꞌvaruhui aheapoa yvagi pe. Nomombupugi aheapoa pevo no. 
Iporomiveꞌg̃a ndohoi yvagi pe imima aheapoa, ei Jesusꞌga. 21 Nurã ji ei pe me: 
Pejiko hete ti Tupanaꞌga rehe pejikokatuavo pejikovo garemimbotarimovaꞌea 
rupi jate. Po avo yvya koty peapoa uvame, aꞌero yvyakotyvaꞌea rehe pe 
pemondo pejeaporog̃ita imohina jipi. Po yvagi pe peapoa uvame, aꞌero 
yvagipevaꞌea rehe pe pemondo pejeaporog̃ita imohina jipi, ei Jesusꞌga.

Ndereakwara ko lamparina ja nde ve, ei Jesusꞌga	
(Lucas 11.34-36)

22  — Ndereakwara ko lamparina ja nde ve, ei Jesusꞌga. 
Ndereakwakaturame po ti nde hepiakatui egwovo kojahua rupi 
ikwahava nehẽ. Na jitehe ndereaporog̃itakaturame ekovo pota Tupanaꞌga 
remimbotarimovaꞌea rupi po ti nde rekokatukwahavi nehẽ, ei Jesusꞌga.

23 — Ndereakwateꞌvaruhurame po ti nde nderehepiagi egwovo ypytuna rupi 
ikwahaveꞌyma nehẽ. Na jitehe ndereaporog̃itateꞌvaruhurame ekopotareꞌyma 

Tupanaꞌga remimbotarimovaꞌea rupi po ti nde nderekokatukwahavi nehẽ, ei 
Jesusꞌga. Ejeaporog̃ita katu ti aꞌero. Po nde nandeaporog̃itakatui, aꞌero po ti 
nde nderekokatukwahaviꞌiꞌi ekoteꞌvaruhuavo nehẽ! ei Jesusꞌga g̃a pe.

Tegwete ahe ve Tupanaꞌga arõhava ahe mbatera arõheterame 
(Lucas 16.13; 12.22-31)

24 — Tiruahũ ahe poravykyrame mokonhaꞌg̃a pe opojykaharaꞌg̃a pe. Po ahe 
oporavyky mokonhaꞌg̃a pe, aꞌero po ahe ojipeꞌga arõhetei ojipeꞌga arõeꞌyma. 
Ovyꞌa hete po ahe onhimiarõveꞌga rehe ojipeꞌga koty ojirovageꞌyma.

— Na jitehe ahe nonhiꞌĩpoꞌrukatui Tupanaꞌga ovyꞌaheterame itambereꞌia 
rehe. Tupanaꞌga potaheterame ahe ndovyꞌahetei itambereꞌia rehe. 
Itambereꞌia potaheterame ahe ndojirovagi Tupanaꞌga koty, ei Jesusꞌga.

25 — Nurã ji ei pe me: Tapeꞌag̃ataruhui ti mbatera rehe. Tapeꞌei ti: 
“Maramarã po ti ji rekoi nehẽ? Gara po ti ji aꞌu nehẽ? Ahã po ti ji ve nehẽ. 
Gara po ti ji amongi nehẽ? Aerẽ po ti jipira itoropavi nehẽ.” Tapeꞌei ti 
nahã penhiꞌag̃ataruhueꞌyma.

— Tapekouhui ti penhimbiꞌua rehe, ei Jesusꞌga. Tupanaꞌga pe apo. 
Aꞌero po ti ga imondoukari pe me mbatera nehẽ toꞌu ti g̃a javo. Aꞌereki 
Tupanaꞌga pe kojiꞌi pyry pendekoa. Tapekouhui ti pejipira rehe. Oapo 
ga pendaꞌoa. Aꞌero po ti ga imondoukari pepira pe me nehẽ. Aꞌereki 
Tupanaꞌga pe kojiꞌi pyry pendaꞌoa, ei Jesusꞌga.

26  — Pehepia ti gwyraꞌia ikwahava. Notymi ojive gwyraꞌia. Ndohetygi 
g̃wemityma iꞌgwovo aꞌero. Nomonoꞌog̃i mbatera opoitava ryrua pype aerẽ 
po ti tiꞌu javo. Oꞌu reki gwyraꞌia. Aꞌereki penduveteꞌga yvagipeveꞌga ouka 
jupe. Pe me ga ei: “Kojiꞌi ji rekohetei pe ndehe,” ei Tupanaꞌga pe me. Nurã 
po ti ga imondoi pe me nehẽ no, ei Jesusꞌga.

27 — Peꞌag̃ataruhu po pe javo: “Kojiꞌi po ji nhimomboakari hamo. Um meio 
metro po ti ji nhimomboakaraꞌjavi nehẽ.” Nahã po pe ei. Peꞌag̃ataruhu po pe 
aꞌea rehe javo novĩa. Napenhimomboakaraꞌjavi tuhẽ po ti pe nehẽ, ei Jesusꞌga.

28  — Tapeꞌag̃ataruhui ti pejipira rehe no gara po ti amongi nehẽ javo. 
Pehepia ti yvotyꞌria nhuhũ me. Henhui onhimomboaka onhimongyavo 
yvotyꞌria. Ndoporavykyi ipyhyga iꞌgwovo. Ndoapoi opiꞌria. 29 Aꞌe ji pe 
me: Ymya aheruvihavuhuvaꞌea Salomãovaꞌea omongi tapyꞌynhapipyryva 
jipi. Ikatu hete tuhẽ ahepipyryva onhimongyavo. Ahepipyryva hohe 
reki yvotyꞌria ikatuhetero. 30 Tupanaꞌga ombokatu ipira nhungwavuhua 
pira okovo hehe. Nhungwavuhua horyory nhuhũ me kiro. Koꞌemame 
ahe omombo nhungwavuhua tata pype tamohendy ti tata javo. 
Nombokwaraꞌari nhungwava.

— Kojiꞌi Tupanaꞌga pe arõi imondoukari tapyꞌynhapira pe me pemongi ti 
javo. Xunhi pe pejiko ga rehe! ei Jesusꞌga.

31 — Tapeꞌag̃ataruhui ti. Tapeꞌei ti: “Gara po ti tiꞌu nehẽ? Gara po ti timongi 
nehẽ?” Aꞌea rũi ti peꞌji. 32  Aꞌereki aꞌea rehe nhaporemo judeusꞌg̃arũiveꞌg̃a 

gentiosꞌg̃a nhag̃ataruhu jipi – kiroki g̃a ndojikogi Tupanaꞌga rehe. 
Tapeꞌag̃ataruhui ti hehe aꞌero. Aꞌereki penduveteꞌga yvagipeveꞌga okwaha pe 
mbatereꞌymame togwereko ti g̃a g̃wig̃wia nhaporemo javo, ei Jesusꞌga.

33  — Tupanaꞌga ko penduvihavuhuhetea. Pejirokwa ti pejikovo ganhiꞌig̃a 
rupi gaha ko jiruvihavuhuhetea tuhẽ javo, ei Jesusꞌga. Kiroki aꞌea rehe 
Tupanaꞌga omondo gweaporog̃ita imohina – aꞌea rehe jitehe ti pemondo 
pejeaporog̃ita imohina no. Pe ndekorame na po ti Tupanaꞌga imbuhupavi 
mbatera pe me nehẽ togwereko paravuhu ti g̃a javo, ei Jesusꞌga. 34 Nurã 
ti tapeꞌag̃ataruhui koꞌemamevaꞌea rehe. Tapeꞌei ti: “Marã po ti ji ve 
koꞌemame?” Tapeꞌei ti na. Koꞌemame po ti Tupanaꞌga pe pokogi nehẽ 
no. Naneꞌymi hekoi tiruahũvaꞌea ag̃wamo koꞌemame jipi. Kirog̃we 
tapeꞌag̃ataruhui ti koꞌemamevaꞌea rehe, ei Jesusꞌga.

Tapeꞌepeꞌei ti g̃a pe, ei Jesusꞌga 
(Lucas 6.37-38, 41-42)

7  1 — Tapeꞌepeꞌei ti ojipeꞌg̃a pe: “Nahanahã g̃a okoteꞌvaruhu.” Tapeꞌeuhui ti 
aꞌea. Aꞌero po ti Tupanaꞌga ndeꞌi aꞌea pe me nehẽ, ei Jesusꞌga. 2 Pe epeꞌerame 

ojipeꞌg̃a pe na jitehe po ti Tupanaꞌga eahyi pe me nehẽ. Pe imondorame hahyvaꞌea 
ojipeꞌg̃a pe na jitehe po ti Tupanaꞌga imondoi hahyvaꞌea pe me nehẽ, ei Jesusꞌga. 
Pe ekaturame g̃a pe na jitehe po ti Tupanaꞌga eꞌi katu pe me nehẽ, ei Jesusꞌga.

3  — Ereko teꞌvaruhu nde ejikotyveꞌga pe. Aꞌero nde ei ga pe: “Hayꞌiuhua 
oko ndereakwari pe,” ere nde. Maranameuhũ nde euhui aꞌea ga pe 
ndokokatui ga javo? Jihi aꞌe reki nde ve: Okyta reki oko ndereakwari pe! 
ei Jesusꞌga. Nahã ji ei nde ve nde kojiꞌi ereko teꞌvaruhu ga hohe javo. Nde 
nderekwahavi reki ejekoteꞌvaruhua naerũ? ei Jesusꞌga.

4 — Maranameuhũ nde euhui ejikotyveꞌga pe naerũ? Tereꞌei ti ga pe 
aꞌero: “Na ji hekyi hayꞌiuhua ndereakwara hugwi.” Tereꞌei ti nahã okyta 
rekorame ejeakwari pe naerũ. 5  Aꞌereki nde nderehepiakatui ve hekyita 
gareakwara hugwi okyta pytarame ejeakwari pe. Okokatuꞌãvaꞌea ko nde! 
Aꞌereki okyta rerekoeꞌỹvaꞌea ja nde ereꞌe: “Ji ndarekoi jireakwari pe,” ere 
nde. Ehekyi naꞌẽ ti okyta ejeakwara hugwi. Aꞌero po ti nde hepiakatui 
hekyita hayꞌiuhua gareakwara hugwi nehẽ, ei Jesusꞌga ga pe.

Aꞌea Jesusꞌga ei epohi naꞌẽ ti eteꞌvaruhua hugwi kirẽ ga pokoga javo.
6 — Kiroki Tupanaꞌga apoa pyryvaꞌea – aꞌea ti tapemondoi nhag̃watig̃a pe, ei 

Jesusꞌga. Tapemondoi ti mboꞌyra pérolas apopyra pyryvaꞌea porcos pe, ei Jesusꞌga. 
Aꞌereki porcos ndokwahavi pyryvaꞌea nhag̃watig̃a pavẽi. Po ti pe imondoi jupe, 
aꞌero po ti ipyrũpyrug̃i hehe, ei Jesusꞌga. Ivaga pendovai po ti pe huꞌui nehẽ no.

Aꞌea Jesusꞌga ei g̃a pe tapemondoi Tupanaꞌga nhiꞌig̃a imombeꞌgwoveꞌỹ 
Tupanaꞌga arõeꞌỹveꞌg̃a pe javo. Aꞌereki g̃a ndokwahavi pyryvaꞌea.

Mateus 6 ,  7



22

Tupanaꞌga pe ti peporandurandu, ei Jesusꞌga	
(Lucas 11.9-13)

7 — Penhiꞌig̃ame Tupanaꞌga pe ti peporandurandu ga pe pejikovo. Aꞌero po 
ti Tupanaꞌga imondoukari pe me nehẽ. Pehekaeka ti tihepia ti javo. Aꞌero po 
ti pe hepiagi nehẽ. Pekwapekwa ti porta rehe pejikovo taho ti ji jurukwara 
rupi javo. Aꞌero po ti pe hoi hupi nehẽ, ei Jesusꞌga. 8 Aꞌereki kiroki g̃a onhiꞌĩ 
Tupanaꞌga pe ore poko javo – g̃a pe nhaporemo Tupanaꞌga omondouka okovo 
imombyryva iporanduveꞌg̃a pe hekaharaꞌg̃a pe okwaokwaveꞌg̃a pe, ei Jesusꞌga.

9 — Po pendaꞌyraꞌga ei pe me embuhu ji ve pão javo, aꞌero ita rũi 
po pe imondoi ga pe pejikovo garuvamo. 10 Po pendaꞌyraꞌga ei pe me 
embuhu ji ve pira javo, aꞌero mboja rũi po pe imondoi ga pe, ei Jesusꞌga. 
11 Iteꞌvaruhueꞌỹvaꞌea ja po pe pekwaha imondovo pejaꞌyraꞌg̃a pe. Peko 
teꞌvaruhu pe reki. Po pe g̃anduvamo pekwaha imondovo pejaꞌyraꞌg̃a 
pe, aꞌero kojiꞌi penduveteꞌga yvagipeveꞌga pyryheteveꞌga ikwahahetei 
pyryhetevaꞌea imondovouka pe me pe poranduvame ga pe, ei Jesusꞌga.

12  — Peꞌe po pe pejiyvyteri pe: “Po ojipeꞌg̃a oko katu nhande ve nhande 
pokoga hamo.” Po nahã pe ipotari, aꞌero na jitehe ti peko katu g̃a pe g̃a 
pokoga jipi no. Aꞌereki aꞌea rehe jitehe Moisésvaꞌea omboꞌe Tupanaꞌga 
nhiꞌig̃a mombeꞌuharavaꞌea pavẽi, ei Jesusꞌga.

Mokonhavaꞌea pehea 
(Lucas 13.24)

13  — Ndipypirivaꞌea ko porta Tupanaꞌga ronga apoa, ei Jesusꞌga. Peho 
ti ndipypirivaꞌea rupi aꞌero. Aꞌereki ipypivaꞌea ko hahyvaꞌea ruvihava 
apoa porta. Pehea hahyvaꞌea ruvihava viaramo aꞌea ipypivaꞌea no. 
Heꞌyjuhuveꞌg̃a oho ipypivaꞌea rupi, ei Jesusꞌga.

Nahã Jesusꞌga ei. Aꞌereki heꞌyjuhuveꞌg̃a ndopohipotari okoteꞌvaruhua 
hugwi okovo g̃wemimbotarimovaꞌea rupi. Aꞌero po ti g̃a hoi hahyvaꞌea 
ruvihava pype nehẽ.

14 — Tupanaꞌga ronga apoa porta ko ndipypirivaꞌea, ei Jesusꞌga. 
Pehea garonga viaramo aꞌea ndipypirivaꞌea no. Ohorame aꞌea rupi 
po ti g̃a ndekoi ga pyri avuirama nehẽ, ei ga. Ndaheꞌyiveꞌg̃a hepiagi 
ndipypirivaꞌea ogwovo hupi, ei Jesusꞌga.

Nahã Jesusꞌga ei. Aꞌereki ndaheꞌyiveꞌg̃a opohi pota okoteꞌvaruhua 
hugwi okovo Tupanaꞌga remimbotarimovaꞌea rupi. Opohirame po ti g̃a 
hoi ga pyri upa avuirama nehẽ.

Penhimbokoꞌi ti Tupanaꞌga nhiꞌig̃aatyvivaꞌea mombeꞌuharaꞌg̃a hugwi, 
ei Jesusꞌga 

(Mateus 12.33-37; Lucas 6.43-44)
15  — Penhimbokoꞌi ti Tupanaꞌga nhiꞌig̃aatyvivaꞌea mombeꞌuharaꞌg̃a 

hugwi. Uhurame pe pyri g̃a oko nhyrõ okokatuveꞌg̃a ja ovelha ja 
novĩa. G̃a ndokonhyrõi reki pe moandyandyita jaꞌgwaraꞌjavaꞌea ja lobo 
ja. Na tuhẽ g̃a ndekoi pe mboteꞌvaruhupota, ei Jesusꞌga. 16  G̃andekoa 
repirepiagame po ti pe nhimombaragwahavi g̃a ndehe nahanahã g̃a 
ndekoteꞌvaruhui nhande moandyandyita javo, ei Jesusꞌga.

— Yvaꞌia repiagame ahe okwaha iꞌyva. Aꞌiti tuhẽ! Ahe ndoykyi figo 
g̃wakag̃waꞌyva hugwi. Aꞌereki g̃wakag̃waꞌyva figoꞌyva rũi figueira rũi, ei 
Jesusꞌga. Na jitehe ahe ndoykyi uva kaꞌapiꞌiuhua hugwi. Aꞌereki kaꞌapiꞌiuhua 
uvaꞌyva rũi videira rũi, ei Jesusꞌga. Yvaꞌia repiagame ahe ikwahavi iꞌyva aꞌero.

— Na jitehe g̃andekoa repiagame ahe ikwahavi. G̃andekokatua 
repiagame ahe ikwahavi g̃andeaporog̃itapyryva. G̃andekoteꞌvaruhua 
repiagame ahe ikwahavi g̃andeaporog̃itateꞌvaruhua, ei Jesusꞌga.

17 — Na jitehe iꞌyvakatuapora ko yvaꞌikatua. Iꞌyvateꞌvaruhuapora 
ko yvaꞌiteꞌvaruhua, ei Jesusꞌga. 18  Tegwete yvaꞌikatua iꞌyvateꞌvaruhua 
rehe. Tegwete yvaꞌiteꞌvaruhua iꞌyvakatua rehe, ei Jesusꞌga. 19 Po iꞌyva 
ndogwerekoi yvaꞌikatua, aꞌero ahe imboꞌari imondovo tata pype, ei 
Jesusꞌga. 20 Ahe okwaha iꞌyva. Aꞌereki ahe gwepia herekorame yvaꞌia ojihe.

— Na jitehe ahe Tupanaꞌga nhiꞌig̃aatyvivaꞌea mombeꞌuharaꞌg̃a kwahavi. 
Aꞌereki ahe gwepia g̃andekoa nahanahã g̃a ndekoteꞌvaruhui javo, ei Jesusꞌga.

Tupanaꞌga okoteꞌvaruhuveꞌg̃a nduvihavuhuheteꞌga rũi 
(Lucas 13.25-27)

21 — Kiroki g̃a eꞌi tehe ji ve: “Ndehe ko orepojykaharetero. Ndehe 
ore orombohete” – g̃ahã po ti ndohoi yvagi pe ojikogeꞌyma ji rehe 
imomborukareꞌyma okoteꞌvaruhua nehẽ, ei Jesusꞌga. Jiruvaꞌga 
yvagipeveꞌga po ti g̃anduvihavuhuheteꞌga rũi ojikotyꞌareꞌyma g̃a pavẽi 
nehẽ, ei Jesusꞌga. Kiroki g̃a oko gareaporog̃ita rupi – g̃ahã po ti oho pevo 
ojikoga ji rehe imomboruka okoteꞌvaruhua nehẽ. G̃anduvihavuhuhetero 
po ti ga oko aꞌero ojikotyꞌa g̃a pavẽi nehẽ, ei Jesusꞌga.

22 — Aerẽ mbapava koty po ti Tupanaꞌga okokatuveꞌg̃a mbuhurukari ojipyri g̃a 
mongovo avuirama nehẽ, ei Jesusꞌga. Okoteꞌvaruhuveꞌg̃a po ti ga g̃a mondoukari 
hahyvaꞌea ruvihava pype g̃a mombyta avuirama nehẽ, ei Jesusꞌga. Ga g̃a 
mondoukarame hahyvaꞌea ruvihava pype po ti g̃a eg̃aꞌei nde ko orepojykaharetero 
javo ji ve onhimongyavo nehẽ: “Oromombeꞌu ore Tupanaꞌga nhiꞌig̃a g̃a 
mboꞌeavo hehe nahanahã Jesusꞌga ei javo,” e po ti g̃a ji ve nehẽ. “Kiroki g̃a pe 
Diaboꞌgapyrivaꞌea oko teꞌvaruhu anhag̃a – g̃a hugwi orombojipeꞌa ore anhag̃a 
Jesus Cristoꞌga pe mbojipeꞌa javo jupe. Oroapo ore ahemonhimombyꞌahetevaꞌea 

heꞌyjuhuvaꞌea Jesusꞌga oapouka ore ve javo,” e po ti g̃a ji ve nehẽ, ei Jesusꞌga. 
23 Aꞌero po ti ji ehetei imombeꞌukatuavo g̃a pe nehẽ: Peko pe ambotehero ji hugwi 
pejikoangaveꞌyma jirehevaꞌero. Pejipeꞌa ti ji hugwi pejigwovo. Aꞌereki naneꞌymi pe 
pekoteꞌvaruhu. Aꞌea po ti ji ei g̃a pe nehẽ, ei Jesusꞌga.

Ahe ko onga apoharaꞌg̃a ja 
(Lucas 6.47-49)

24 — Kiroki g̃a nhinhiꞌig̃a rendu katu okovo nhinhiꞌig̃a rupi – kiroki aꞌea ji 
amombeꞌu ko – g̃a pe ji ei ikwahapyraꞌg̃a. Aꞌereki g̃a ko onga apoharaꞌga ja – kiroki 
ga oapo g̃wonga hyvykoita imohina itauhua rehe, ei Jesusꞌga. 25 Aerẽ amana 
ikyreteuhui. Hehanhuhũ yhya aꞌero ua garonga pyri yvya atyma. Yvytua turuhui 
no. Ipopoaka yvytua garonga rehe novĩa. Ndoꞌari reki garonga. Aꞌereki imondovo 
itauhua rehe ga oapo imohina, ei Jesusꞌga.

26 — Jaraꞌg̃a – kiroki g̃a nanhirendukatui okoeꞌyma nhinhiꞌig̃a rupi – g̃a pe ji 
ei ikwahaveꞌỹveꞌg̃a. Aꞌereki g̃a ko onga apoharaꞌga ja – kiroki ga oapo g̃wonga 
imondoteheavo yꞌytig̃a rehe jate imohina, ei Jesusꞌga. 27 Aerẽ amana ikyreteuhui. 
Hehanhuhũ yhya aꞌero ua garonga pyri yvya atyma. Yvytua turuhui no. Ipopoaka 
yvytua garonga rehe imbovavavavaga imboꞌa. Oꞌarahy upa garonga, ei Jesusꞌga.

Jesusꞌga omboꞌe g̃a huvihavuhuheteꞌga ja
28  Jesusꞌga aꞌea mombeꞌupavirẽ pevoveꞌg̃a nhimombyꞌai garemimboꞌea 

rehe. 29 Aꞌereki ga tuhẽ okwaha hete g̃a mboꞌeavo huvihavaꞌga ja. 
G̃amboꞌeharaꞌg̃a ja rũi – kiroki g̃a omboꞌe Moisésvaꞌea remimboꞌeagwera 
rehe – g̃a ja rũi ga g̃a mboꞌei aꞌero.

Jesusꞌga omokaꞌẽ ahejagwa 
(Marcos 1.40-45; Lucas 5.12-16)

8  1 Jesusꞌga jyvirẽ yvytyruhua hugwi ogwovo heꞌyjuhuveꞌg̃a hoi 
ga reviri ogwovo ga rupi. 2  Ijaijauhuveꞌga ruri Jesusꞌga pyri 

g̃wenypyꞌanduruga jihohevaꞌero ji poko javo. Jesusꞌga renoina nde ko 
jipojykaharetero javo ga ei:

— Nde eremokaꞌẽ kwaha jijagwa ji hugwi. Po nde imokaꞌẽpotari jijagwa, 
aꞌero po ti nde imokaꞌẽi nehẽ, ei ga Jesusꞌga pe.

3  Aꞌero Jesusꞌga jipoapyhoi opokoga ga rehe. Eꞌi ga ga pe:
— Apota ji. Ekaꞌẽ ga hugwi! ei Jesusꞌga.
Kotihĩ ikaꞌẽi ga hugwi aꞌero.
4 Jesusꞌga eꞌi ga pe:
— Teremombeꞌui tuhẽ ti ojipeꞌg̃a pe, ei ga. Eho ti ejipiuka 

ikwavaꞌẽharaꞌga pe okaꞌẽ jijagwa javo. Emondo tehe ti mbatepyryva ga 
pe tokwavaꞌẽ ti ga Tupanaꞌga pe okovo Moisésvaꞌea remimboꞌeagwera 
rupi. Nde imondorame ga pe po ti pevoveꞌg̃a nde repiagi nehẽ. Aꞌero po ti 
g̃a ikwahavi nehẽ gajagwa okaꞌẽ javo, ei Jesusꞌga ga pe.

Mateus 7 ,  8



25

Jesusꞌga omombi karugwara soldadovaꞌeapyrivaꞌea hugwi 
(Lucas 7.1-10)

5 Jesusꞌga vahemirẽ Cafarnaum me romanoꞌga soldadosꞌg̃a nduvihavaꞌga 
ruri Jesusꞌga pyri. Ovahẽ ga Jesusꞌga pyri topoko ti Jesusꞌga jipyriveꞌga 
javo. 6 Jesusꞌga renoina jipojykaharetero ko nde javo ga ei Jesusꞌga pe:

— Jipyriveꞌga itetirũa hete onhinog̃a nhironga pe. Nomynhaꞌjavi ga. 
Hahy hete ga pe no, ei ga Jesusꞌga pe.

7 Aꞌero Jesusꞌga ei:
— Aho po ti ji ga pyri imombiga ga hugwi aꞌero kiro, ei ga.
8  Aꞌero soldadosꞌg̃a nduvihavaꞌga ei Jesusꞌga pe:

— Jipojykaharetero nde ji hohe ereko huvihavamo, ei ga. Aꞌero ji 
ndaꞌeaꞌuvi eho ti nhironga pe ga repiaga javeꞌyma nde ve. Terehoaꞌjavi 
ti ga repiaga. Irupeuhu ti emondo epopoakara nhironga pe imombiguka 
karugwara jijipyriveꞌga hugwi. Aꞌero po ti ga nhimohig̃atui nehẽ.

9 — Akwaha ji ndepopoakara mondoa irupeuhu, ei ga Jesusꞌga pe. Aꞌereki na 
jitehe ji amondo soldadosꞌg̃a jipi. Jiruvihavaꞌga ji mondoi no nahanahã eapo javo. 
Aꞌero ji rekoi ganhiꞌig̃a rupi. Jihi soldadosꞌg̃a nduvihavamo ako no. Ojipeꞌga pe ji 
ei: Eho nahanahã japovo pevo ji ve. Aꞌero ga hoi okovo nhinhiꞌig̃a rupi. Ojipeꞌga 
pe ji ei: Ejo nahanahã japovo avo. Aꞌero ga ruri okovo nhinhiꞌig̃a rupi. Jijipyriveꞌga 
pe ji ei: Nahã eapo. Aꞌero ga japoi, ei soldadosꞌg̃a nduvihavaꞌga Jesusꞌga pe.

10 Ga renduvame Jesusꞌga nhimombyꞌai. Kiroki g̃a oho Jesusꞌga rupi – 
g̃a pe Jesusꞌga ei:

— Soldadosꞌg̃a nduvihavaꞌga ojiko hete tuhẽ ji rehe! Jireꞌyjaꞌg̃a hohe 
israelitasꞌg̃a hohe ga ojiko ji rehe! aꞌe ji pe me imombeꞌukatuavo, ei Jesusꞌga. 
11 Aꞌe ji pe me: Heꞌyjuhuveꞌg̃a po ti uhu kwara ipora hugwi kwara ihoa 
hugwi no ua Tupanaꞌga ronga pype yvagi pe nehẽ – perope Tupanaꞌga oko 
nhanderuvihavuhuhetero. Nahã po ti g̃a nduri oapyga Abraãovaꞌea pyri 
Isaquevaꞌea pyri no Jacóvaꞌea pyri no oina nehẽ tiꞌu ti Tupanaꞌga ronga pype 
javo, ei Jesusꞌga. 12 Ojipeꞌg̃a po ti uhu garonga pype hamo novĩa israelitasꞌg̃a. 
Nduri po ti g̃a ipype nehẽ ojikogeꞌyma g̃waramo Tupanaꞌga rehe. Tupanaꞌga 
nomongiukari g̃a g̃wonga pype nehẽ g̃a momboa ypytunahiva pype nehẽ. 
Pevo po ti g̃a jeheꞌoi ojihe onhimonhaꞌngavo hahyrame ojive nehẽ, ei Jesusꞌga.

13  Soldadosꞌg̃a nduvihavaꞌga pe Jesusꞌga ei:
— Ejivyraꞌja ti enhonga pe aꞌero. Ererovia hete nde jipopoakara. Aꞌero 

ndepyriveꞌga nhimohig̃atui kiro, ei Jesusꞌga ga pe.
Aꞌea Jesusꞌga erame gapyriveꞌga nhimohig̃atui aꞌero.

Jesusꞌga omombi pa heꞌyjuhuvaꞌea tetirũa 
(Marcos 1.29-34; Lucas 4.38-41)

14 Aerẽ Jesusꞌga hoi Simão Pedroꞌga ronga pe. Ovahemame ga Pedroꞌga 
rembirekohẽa yhẽa repiagi. Onhino hẽa otetiruano. Aꞌereki oꞌa hete hẽa 

rehe. 15 Aꞌero ga pokogi hẽapoa rehe. Hẽa hugwi ipigi aꞌero. Aꞌero hẽa 
vyri reki ogwovo herua mbatera ga pe toꞌu ga javo.

16 Aerẽ kwara ihoi. Aꞌea rupi g̃a g̃a nderuri Jesusꞌga ti tombojipeꞌa anhag̃a g̃a 
hugwi javo. Aꞌero Jesusꞌga nhiꞌig̃i Diaboꞌgapyrivaꞌea pe anhag̃a pe imbojipeꞌavo 
g̃a hugwi. Karugwara ga imombimombipavi itetirũaveꞌg̃a hugwi no. 
17 Opohano ga g̃a. Nahã hekoi Tupanaꞌga nhiꞌĩpoꞌruavo ymyahũvaꞌea poꞌruavo. 
Aꞌereki aꞌea mombeꞌgwovo ymyahũ Tupanaꞌga nhiꞌig̃a mombeꞌuharavaꞌea 
Isaíasvaꞌea omombeꞌu Tupanaꞌga nhiꞌig̃a. Ymyahũ ahe ei hako:

“Ga tuhẽ omombi nhanetiruahũa nhande hugwi,” ei ahe hako.

Oko pota ahe Jesusꞌga remimboꞌeharamo 
(Lucas 9.57-62)

18  Heꞌyjuhuveꞌg̃a ndepiagame ojipyri Jesusꞌga ei g̃wemimboꞌeharaꞌg̃a pe:
— He xaho ypiahua aherovai, ei ga.
— Kwa, ei g̃a.
19 G̃a horame ypiahu pe judeusꞌg̃a mboꞌeharaꞌga ruri Jesusꞌga pyri. 

Omboꞌemboꞌe ga Moisésvaꞌea remimboꞌeagwera rehe jipi. Ovahemame 
Jesusꞌga pyri ga ei Jesusꞌga pe:

— Ji po ti neremimboꞌeharamo nehẽ. Ndehoa nanani po ti ji hoi nde 
rupi nehẽ, ei ga.

20 Aꞌero Jesusꞌga ei ga pe:
— Ereho pota tuhẽ nde ji rupi? ei Jesusꞌga. Jaꞌgwaraꞌjavaꞌea raposas 

gwyvykoi okwara yvy pe okia ipype. Gwyraꞌia ikiri hakã rehe, ei Jesusꞌga. 
Jihi reki, yvyakotyvaꞌero yvagipevaꞌero no, ji ndarekoi jikihava, ei Jesusꞌga ga 
pe. Ehorame ji rupi ji javijitehe po ti nde ndererekoi nehẽ no, ei Jesusꞌga ga pe.

21 Jesusꞌga remimboꞌeharamo ojipeꞌga ei Jesusꞌga pe:
— Orepojykaharetero ko nde, ei ga Jesusꞌga pe. Aerẽ po ti ji hoi nde 

rupi nanani nehẽ. Na ji hoi naꞌẽ jipoꞌria tyma, ei ga.
22  Aꞌero Jesusꞌga ei reki ga pe:

— Terehoi ti pevo. Ji rupi ti ejo. Omanoveꞌg̃aꞌjaveꞌg̃a – kiroki g̃a noarõi 
Tupanaꞌga nhiꞌig̃a – g̃a tuhẽ ti totỹ gweꞌyjaꞌg̃a, ei Jesusꞌga ga pe.

Jesusꞌga omombi yvytua typepemuhũa reheve	
(Marcos 4.35-41; Lucas 8.22-25)

23 Jesusꞌga avame yharuhua pype garemimboꞌeharaꞌg̃a hoi ga pohe. 24 G̃a 
herohorame yvyturanuhũa ruri ojyva ypiahua rehe imohehanhuhũheteavo 
typepemuhũa. Aꞌero hehanhuhũ yhya ogwovo yvate okwava yharuhua 
pyvõ oꞌava ipype. Jesusꞌga reki oki upa yharuhua pype. 25 Kiro 
garemimboꞌeharaꞌg̃a hoi Jesusꞌga pyri ga mongirahiva javo ga pe:

— Nhande poko ti! Kiro nhande hoi ypy pe nhandepapava nehẽ! ei g̃a 
g̃wembipojykahareteꞌga pe.

26  Omaꞌeamo ga ei g̃a pe:

— Maranameuhũ pe pekyhyjiuhu? Ndapejikogi pe ji rehe naerũ? ei ga g̃a pe.
Ovya ga nhiꞌig̃i yvyturanuhũa pe typepemuhũa pe no topi ti javo. Aꞌero 

yvytua ipigi. Notymynhaꞌjavi yhya no. 27 Aꞌero g̃a nhimombyꞌai reki javo.
— Marã te ga rekoi naerũ? Yvytua vehevi re po g̃wendu katu ganhiꞌig̃a 

ypiahua pavẽi, ei g̃a.

Jesusꞌga ombojipeꞌa anhag̃a Gadarapevaꞌea hugwi 
(Marcos 5.1-20; Lucas 8.26-39)

28 Ypiahua aherovai Jesusꞌga herohoi g̃wemimboꞌeharaꞌg̃a pavẽi. Gwerovahẽ 
Jesusꞌg̃a aꞌero ogwovo Gadarapeveꞌg̃a gwyri pe. Jesusꞌga repenhana cidadepeveꞌg̃a 
mokonhaꞌg̃a nduri. Heꞌyjuhu anhag̃a Diaboꞌgapyrivaꞌea onhimongyavo 
mokonhaꞌg̃a pojykavo. Aꞌero mokonhaꞌg̃a iporayvaranuhũi. Ojipeꞌg̃a ndokwavi 
pevo g̃a pyvõ okyhyjiavo aꞌero. Itaruvihavuhua kwaruhua pytera hugwi aheryvya 
hugwi g̃a nduri Jesusꞌga repenhana kiro. 29 Nanime anhag̃a hapukai javo.

— Jesus! eꞌi anhag̃a. Terejori ore avykyavo Tupanaꞌga raꞌyramo, eꞌi 
Jesusꞌga pe. Nde erejo hahyvaꞌea imbuhupota ore ve a mbapava koty 
hahyvaꞌea mbuhuhava renonde? eꞌi ga pe.

30 Paivo aꞌea hugwi porcos tuvi iꞌgwovo onhimongyavo. Heꞌyjuhu hete 
porcos. 31 Jesusꞌga pe anhag̃a ei:

— Po nde ore mbojipeꞌai mokonhaꞌg̃a hugwi, aꞌero ore mondouka porcos 
pojykauka ore ve, eꞌieꞌi anhag̃a.

32  — Peho ti aꞌero, ei Jesusꞌga jupe.
Anhag̃a ojipeꞌa mokonhaꞌg̃a hugwi aꞌero ogwovo Jesusꞌga nhiꞌĩpoꞌruavo 

porcos pojykavo herogwovo. Nanime porcos nhaporemo inhahetei ojyva 
yvytyꞌramuhũa hugwi ogwovo ypiahua pype otypyvygamo omanomo.

33  Porcos repiakatuharaꞌg̃a nhani ogwovo jugwi ogwovo g̃wonga 
pe nanani cidade pe. Pevo g̃a imombeꞌupavi nahanahã hekoi anhag̃a 
rembipojykaagweraꞌg̃a pe javo. 34 Nanime cidadepeveꞌg̃a ndupavi Jesusꞌga 
repiaga. Ga repiagame g̃a ei ga pe:

— Heregwovo oregwyra hugwi!

Jesusꞌga omopoꞌã nomyivaꞌea 
(Marcos 2.1-12; Lucas 5.17-26)

9  1 Aꞌero Jesusꞌga hoi ypiahu pe oꞌava yharuhua pype tajivyraꞌja javo. 
Ga jivyraꞌjavi aꞌero Gadarapeveꞌg̃a hugwi ua aherovai ovahema 

ocidade de Cafarnaum me.
2  Nanime pevoveꞌg̃a ga reruri itetirũaveꞌga nomyiveꞌga gakupeupava 

pype. G̃a ndepiagame Jesusꞌga ei oyvyteri pe: “Ojiko hete g̃a ji rehe ga 
rerua ji pyri tomopoꞌã ti ga ga javo,” ei Jesusꞌga oyvyteri pe.

— Piꞌa, ei Jesusꞌga nomyiveꞌga pe. Ejory ti. Aꞌereki kiro 
nderekoteꞌvaruhua mombora nde hugwi.

Aꞌea Jesusꞌga ei jihi amombo nderekoteꞌvaruhua javo.

Mateus 8 ,  9



28

3  Nanime g̃amboꞌeharaꞌg̃a noarõi Jesusꞌga ea. “Jesusꞌga onhimongouhu 
Tupanaꞌgaꞌjavaꞌero,” ei g̃a oyvyteri pe. “Aꞌereki Jesusꞌga eꞌi nomyiveꞌga 
pe: ‘Amombo ji nderekoteꞌvaruhua.’ Tupanaꞌga jate eꞌi aꞌea,” ei g̃a. “Po 
Jesusꞌga ndeꞌi hamo,” ei g̃amboꞌeharaꞌg̃a.

4 Jesusꞌga ikwahahetei reki g̃a nhiꞌig̃ame oyvyteri pe. Aꞌero ga ei g̃a pe:
— Peꞌe pe: “Maranameuhũ Jesusꞌga euhui aꞌea? Aꞌereki ga Tupanaꞌga 

rũi.” Nahã pe peꞌe pejiyvyteri pe iteꞌvaruhu Jesusꞌga javo. Maranameuhũ 
pe japyakauhui ji rehe javo ji ve? 5 Aꞌe ji nomyiveꞌga pe ko: Amombo ji 
nderekoteꞌvaruhua nde hugwi. Emo pe ndapehepiagi aherekoteꞌvaruhua 
mombora. Aꞌero pe ndaperoviari jipopoakara, ei Jesusꞌga g̃a pe. Po ji ei ga 
pe nehẽ: Epoꞌã egwovo, aꞌero po ti pe hepiagi gahoa nehẽ. Aꞌero po ti pe 
heroviari jipopoakara nehẽ. 6  Nurã po ti ji ga mopoꞌami kiro tapekwaha ti 
javo, ei Jesusꞌga yvyakotyvaꞌero yvagipevaꞌero no. Aꞌero po ti pe ei nehẽ: 

“Tupanaꞌga ombuhuruka tuhẽ Jesusꞌga avo yvya koty ga mongovouka 
yvyakotyveꞌg̃a ndekoteꞌvaruhua momboharamo,” ei Jesusꞌga g̃a pe.

Nurã Jesusꞌga ei nomyiveꞌga pe ga monhimohig̃atuavo:
— Epoꞌã ti ejikupeupava rerogwovo enhonga pe, ei Jesusꞌga ga pe.
7 Aꞌero nomyiveꞌga poꞌami herogwovo g̃wonga pe. 8  Aꞌea repiagame g̃a 

nhimombyꞌai Tupanaꞌga mboheteavo onhimongyavo.
— Aꞌereki Tupanaꞌga yvyakotyveꞌg̃a mbopopoaka japouka g̃a pe 

nanongara ahemonhimombyꞌavaꞌea, ei g̃a.

Jesusꞌga Mateusvaꞌea pavẽi 
(Marcos 2.13-17; Lucas 5.27-32)

9 Aerẽ ohorame cidade hugwi ogwovo Jesusꞌga Mateusꞌga repiagi. Pevo 
Mateusꞌga õi itambereꞌia ryrua pype ipyhyga itambereꞌia judeusꞌg̃a hugwi 
imonoꞌog̃a governo pe. Ga repiaga Jesusꞌga ei ga pe:

— Herejo ti ji rupi ekovo nhiremimboꞌeharamo.
Aꞌero Mateusꞌga poꞌami ogwovo Jesusꞌga rupi okovo garemimboꞌeharamo.
10 Aerẽ Jesusꞌga hoi onga pe iꞌgwovo g̃wemimboꞌeharaꞌg̃a pavẽi. Ga iꞌurame 

itambereꞌia monoꞌog̃uhũharaꞌg̃a nduri iꞌgwovo ga pyri ojipeꞌg̃a pavẽi. Judeusꞌg̃a 
eꞌi g̃a pe jipi: “G̃a ko okoteꞌvaruhuvaꞌero hendukatueꞌyma Moisésvaꞌea 
remimboꞌeagwera,” ei g̃a. Nanongaraꞌg̃a uhu Jesusꞌga pyri iꞌgwovo. 11 G̃a 
ndepiagame fariseusꞌg̃a ndopotari. Aꞌero g̃a ei Jesusꞌga remimboꞌeharaꞌg̃a pe:

— Maranameuhũ pemboꞌeharaꞌga iꞌuuhui nanongaraꞌg̃a pyri itambereꞌia 
monoꞌõharaꞌg̃a pyri okoteꞌvaruhuveꞌg̃a pyri no? ei g̃a.

12  Henduvame Jesusꞌga ei:
— Kiroki g̃a eꞌi ojive: “Nanhitetirũi ji” – g̃ahã ahepohanoharaꞌga 

ndopokogi g̃a pohanog̃eꞌyma. Kiroki g̃a eꞌi ojive: “Nhitetirũa ji” – g̃ahã 
ahepohanoharaꞌga g̃a pokogi g̃a pohanog̃a. Na jitehe ji okoteꞌvaruhuveꞌg̃a 
pokogi jijiheꞌa g̃a ndehe topohi ti g̃a okoteꞌvaruhua hugwi javo, ei 
Jesusꞌga. 13  Ymyahũ Tupanaꞌga ei hako:

“Peru pe mbatepyryva tokwavaꞌẽ ti ikwavaꞌẽharaꞌg̃a Tupanaꞌga pe javo.
Aꞌea ji ei pe me novĩa.
Emo kojiꞌi ji apota penemimombyryva ojipeꞌg̃a pe,” ei Tupanaꞌga 

hako, ei Jesusꞌga.
— Peho ti penhimboꞌeavo aꞌea rehe Tupanaꞌga ea rehe ikwahakatuavo, 

ei Jesusꞌga g̃a pe. Ajo ji yvya koty tapoko ti ji okoteꞌvaruhuveꞌg̃a javo – 
kiroki g̃a eꞌi: “Ako teꞌvaruhu ji. Marã po ti ji ve aꞌero nehẽ?” Taꞌe ti ji g̃a 
pe toko katu ti g̃a javo. Ojipeꞌg̃a pyri rũi ji ajo javo – kiroki g̃a eꞌi ojive: 

“Jipyry hete ji.” G̃a pyri rũi ji jori javo g̃a pe, ei Jesusꞌga.

Ndoꞌui ahe xanhiꞌĩ ti Tupanaꞌga pe javo 
(Marcos 2.18-22; Lucas 5.33-39)

14 Aerẽ João Batistavaꞌea remimboꞌeharaꞌg̃a nduri Jesusꞌga pyri. 
Ovahemame g̃a ei ga pe:

— Naneꞌymi fariseusꞌg̃a ja ore ndoroꞌui xanhiꞌĩ ti Tupanaꞌga pe javo. 
Neremimboꞌeharaꞌg̃a ki aꞌe te naneꞌymi oꞌu reki. Maraname ore ja rũi g̃a 
ndekoi? ei g̃a Jesusꞌga pe.

15 Aꞌero Jesusꞌga ei ikwahavuka g̃a pe:
— Kiro ji hẽarembirekoruamaꞌga mombeꞌui pe me, ei Jesusꞌga. Uhu 

hẽarembirekohava apiavo. Aꞌero g̃a iꞌui gworygworyvamo ga rehe okovo ga 
pyri toryva rupi – kiroki g̃a ojikotyꞌa ga pavẽi. Po ahe ndeꞌi te g̃a pe aꞌero: 

“Pejeheꞌo ti.” Ahe erame aꞌea po g̃a ndokoi ahenhiꞌig̃a rupi, ei Jesusꞌga. Aerẽ po 
ti tiruahũveꞌg̃a hẽarembirekoꞌga rerohoi nehẽ. Kiroki g̃a ojikotyꞌa ga pavẽi – 
g̃a hugwi po ti g̃a ga rerohoi nehẽ. Aꞌero po ti g̃a ndoꞌuaꞌjavi ojeheꞌgwovo nehẽ.

Aꞌea Jesusꞌga ei ikwahavuka g̃a pe onhimombeꞌgwovo 
g̃wemimboꞌeharaꞌg̃a mombeꞌgwovo no.

16 — Po ahe oapokatuaꞌja pota tapyꞌynhapirymyana tararaga, aꞌero 
itararaga rehe ahe nomondoi tapyꞌynhapirapyahua ndotyryrygivaꞌea imboja 
hehe, ei Jesusꞌga. Po ahe ipyahuvaꞌea imbojari ymyahũvaꞌea rehe, aꞌero 
ipyahuvaꞌea jikyi ymyahũvaꞌea hugwi kojiꞌi imbotararaga ymyahũvaꞌea. 
Igwaigwavete imohehãi ikwara ymyahũvaꞌea pype aꞌero, ei Jesusꞌga.

17 Na jitehe vinho aporame ahe ndohekaꞌvogi vinhopyahua hyruymyana 
pype mbiara pirymyana pype, ei Jesusꞌga. Po ahe hekaꞌvogi vinhopyahua 
ipirymyana pype, aꞌero ipirymyana ipugi. Aꞌero vinho tururui jugwi. 
Nahã ahe jigwarai ipirymyana rehe no, ei Jesusꞌga. Ipipyahua pype tuhẽ 
ahe tohekaꞌvo vinhopyahua. Nahã ahe gwereko katu vinho ipira reheve.

Aꞌea Jesusꞌga omombeꞌu nhiremimboꞌea ipyahuvaꞌea ndojiheꞌari 
g̃anamonhavaꞌea remimboꞌeagwera rehe javo.

Jesusꞌga opoko tayꞌrivaꞌea gwypovaꞌea reheve	
(Marcos 5.21-43; Lucas 8.40-56)

18  Jesusꞌga aꞌea mombeꞌurame g̃a pe nanime huvihavaꞌga ruri Jesusꞌga 
pyri g̃wenypyꞌanduruga jihohevaꞌero ji poko javo.

— Jiraꞌyrahẽa omano ko, ei ga Jesusꞌga pe. Herejo epokoga hẽa rehe. 
Aꞌero po ti hẽa kweravaꞌjavi nehẽ, ei ga Jesusꞌga pe.

19 — Kwa, ei Jesusꞌga.
Kiro Jesusꞌga poꞌami ogwovo ga rupi. Jesusꞌga remimboꞌeharaꞌg̃a hoi ga rupi no.
20 Nanime hẽa ruri ga reviri no itetirũavehẽa gwypovehẽa. Heꞌyi doze 

anos hẽatetirũa imbokwaraꞌari hẽa rehe opigeꞌyma hẽa hugwi. Aꞌero hẽa 
ruri Jesusꞌga reviri opokoga gatapyꞌynhapira rembeyvyra rehe. 21 Aꞌereki 
hẽa eꞌi oyvyteri pe: “Po ti ji pokogi jitehe gatapyꞌynhapira rehe, aꞌero po 
ti nhitetirũa ipigi ji hugwi nehẽ,” ei hẽa.

22  Aꞌero Jesusꞌga pyryrymi reki. Hẽa repiagame ga ei hẽa pe:
— Kuiꞌi, ei ga hẽa pe. Ejory ti! Erejiko nde ji rehe. Nurã netetirũa pigi 

nde hugwi, ei ga.
Aꞌea rupi hẽa nhimohig̃atui.
23  Kiro huvihavaꞌga ronga pe Jesusꞌga hoi ogwovo tahepia ti 

garaꞌyrahẽa javo. Ovahemame ga imonhiꞌĩharaꞌg̃a ndepiagi – kiroki g̃a 
omonhiꞌĩ jiruꞌa ahe manorame. Heꞌyiveꞌg̃a ga g̃a ndepiagi no. Hahyahi 
g̃ajeheꞌohetea. 24 G̃a pe nhaporemo Jesusꞌga ei:

— He pejigwovo! Aꞌereki tayrihẽa nomanoi. Oki hẽa upa, ei ga.
Aꞌero g̃a ga jai ga rerekovo ga rerekomemuamo ki aꞌe te ahe omano 

hete javo. 25 G̃a mbojipeꞌavo ga g̃a mondoi. Okirame onga pype ga 
kujahẽa popyhygi. Aꞌero hẽa kweravi opoꞌama.

26  Ombojoapiapi g̃a hẽa mombeꞌgwombeꞌgwovo Jesusꞌga reheve 
ojipeꞌg̃a pe. G̃agwyripeveꞌg̃a nhaporemo ikwahavi aꞌero hẽambogwerava.

Jesusꞌga omboheakwa katu heakwagwevaꞌea mokonhavaꞌea
27 Jesusꞌga horame onga hugwi ogwovo heakwagweveꞌg̃a hoi ga reviri 

mokonhaꞌg̃a. Hahyahi g̃anhiꞌig̃a g̃a erame ohapukaita:
— Davivaꞌea rymyminouhũro ko nde! ei g̃a.
Nahã g̃a ei Jesusꞌga pe. Aꞌereki g̃a eꞌi oyvyteri pe: “Jesusꞌga pe 

Tupanaꞌga eꞌi eko ti g̃anduvihavuhuhetero javo.”
— Ore poko ti! ei g̃a Jesusꞌga pe.
Aꞌea g̃a ei tianemboheakwa katu ti ga opopoakara pyvõ javo.
28  Ga kirame onga pe g̃a nduri ovahema ga pyri. G̃a pe Jesusꞌga ei:

— Marã? Perovia pe nhiremimboheakwakatuag̃wama? ei Jesusꞌga.
Aꞌero g̃a ei ga pe:
— Orepojykaharetero ko nde, ei g̃a. Orogwerovia ore.
29 Aꞌero ga pokogi g̃andeakwara rehe javo.

— Pejiko pe ji rehe. Nurã pe ndeakwakaturo, ei ga g̃a pe.
30 G̃andeakwara maꞌeg̃atui aꞌero. Aꞌero Jesusꞌga ei g̃a pe:

— Ji rendu katu ti. Tapemombeꞌui ti nhiremimboheakwakatua. 
Ndapotahetei ji aꞌea mombeꞌua, ei Jesusꞌga g̃a pe.

31 Ombojoapiapi g̃a reki imombeꞌgwombeꞌgwovo ogwyripeveꞌg̃a pe 
nhaporemo nahã Jesusꞌga ore mboheakwa katu javo.

Jesusꞌga ombojipeꞌa anhag̃a onhiꞌigẽꞌỹvaꞌea hugwi
32  G̃a horame onga hugwi ojipeꞌg̃a onhiꞌig̃eꞌỹveꞌga reruri Jesusꞌga pyri. 

Tegwete ganhiꞌĩhava anhag̃a ga pojykaro g̃waramo Diaboꞌgapyrivaꞌea. 
33  Jesusꞌga anhag̃a mbojipeꞌai ga hugwi. Nurã onhiꞌig̃eꞌỹveꞌga nhiꞌig̃i. 
Aꞌero pevoveꞌg̃a nhimombyꞌai onhimongyavo.

— Ndihepiangavi koi nhande g̃wihã jipi nhandegwyri pe Israel pe, ei g̃a.
34 Fariseusꞌg̃a eꞌi reki:

— Anhag̃a ruvihavuhuꞌga Diaboꞌga Jesusꞌga pojyka ga mbopopoaka. 
Nurã Jesusꞌga anhag̃a mbojipeꞌai g̃a hugwi g̃a mondovouka, ei g̃a oꞌmbero.

Jesusꞌga ahe porogwety
35 Aerẽ Jesusꞌga imbojoapiapi cidades repiaga cidadesꞌia repiaga 

no. G̃a mboꞌeavo Tupanaꞌga nhiꞌig̃a rehe ga hogahoi g̃ajatykahai pe. 
Pyryvaꞌea ga imombeꞌui Tupanaꞌga pe poko katu pota okovo pota 
penduvihavuhuhetero javo.

— Perojijyjijyjuka ti pejeaporog̃ita Tupanaꞌga pe pejikoga ga rehe. Aꞌero 
po ti ga pe pokokatui nehẽ imomboa pendekoteꞌvaruhua pe hugwi okovo 
penduvihavuhuhetero nehẽ, ei Jesusꞌga g̃a pe.

Karugwara Jesusꞌga imombipavi itetirũaveꞌg̃a hugwi. Ipopoakareꞌỹveꞌg̃a 
ga g̃a mbopopoakapavi no. Nahã ga rekorekoi g̃apyteri pe.

36  Ojatykaveꞌg̃a ndepiagame Jesusꞌga g̃a porogwetygi. Aꞌereki g̃a 
heꞌouhũ onhimongyavo tiruahũro g̃waramo ojive. Ndipokohavi g̃a 
no. Nahanahã g̃a ndekoi ovelhas ja – kiroki ovelhas ndogwerekoi 
gwepiakatuharaꞌga. 37 Aꞌero Jesusꞌga ei g̃wemimboꞌeharaꞌg̃a pe:

— G̃a ko koapora ja g̃anemimondorog̃werĩvaꞌea ja. Heꞌyi hete koapora 
gworygworyvamo. Imondoroveꞌg̃a ndohygi reki hehe. Aꞌereki g̃a ndaheꞌyi. 
Aꞌero ahe ei koapora jaraꞌga pe: “Kojiꞌi jitehe ti embuhurukaraꞌja g̃a pyri 
imondoroveꞌg̃a imondoroguka ko pe.” Aꞌea ahe ei koapora jaraꞌga pe, ei Jesusꞌga.

— Na jitehe avoveꞌg̃a koapora ja. Aꞌereki g̃a heꞌyjuhu ranuhũ. Ndaheꞌyi 
reki imondoroveꞌg̃aꞌjaveꞌg̃a – kiroki g̃a oporavyky imombeꞌgwovo Tupanaꞌga 
nhiꞌig̃a g̃a pe tojiko ti g̃a Tupanaꞌga rehe javo, ei Jesusꞌga. 38 Peꞌji ti 
Tupanaꞌga pe aꞌero. Gaha ko koapora jaraꞌga ja. Peꞌji ti ga pe: “Kojiꞌi jitehe ti 
embuhurukaraꞌja g̃a pyri ejiheveꞌg̃a. Tomombeꞌu ti g̃a nenhiꞌig̃a heꞌyjuhuveꞌg̃a 
pe tojiko ti g̃a Tupanaꞌga rehe javo. Aꞌero po ti g̃a ndekoi upa avuirama nde 
pyri nehẽ.” Aꞌea ti peꞌji Tupanaꞌga pe, ei Jesusꞌga g̃wemimboꞌeharaꞌg̃a pe.

Dozevaꞌea Jesusꞌga remimboꞌeharavaꞌea gamoirũharavaꞌea 
(Marcos 3.13-19; Lucas 6.12-16)

10  1 G̃wemimboꞌeharaꞌg̃a dozeveꞌg̃a mbuhurukarame ojipyri, kiro Jesusꞌga 
g̃a mbopopoakari tombojipeꞌa ti g̃a anhag̃a ojipeꞌg̃a hugwi javo. Kiro ga 

g̃a mbopopoakari tokwaha pa ti g̃a karugwara imombiga itetirũaveꞌg̃a hugwi 
javo. Kiro ga g̃a mbopopoakari tokwaha pa ti g̃a ipopoakareꞌỹveꞌg̃a mbopopoaka 
javo. 2 Dozeveꞌg̃a ko Jesusꞌga remimboꞌeharaꞌg̃a gamoirũharaꞌg̃a. G̃a ko nahã:

Mokonhaꞌg̃a ko Simãoꞌga Andréꞌga pavẽi onhoirũꞌg̃a. Pedro irũa 
Simãoꞌga rera. Ga ko Jesusꞌga moirũharaꞌga ypy.

Mokonhaꞌg̃a ko Tiagovaꞌea Joãoꞌga pavẽi onhoirũꞌg̃a. G̃a ko 
Zebedeuꞌga raꞌyraꞌg̃a.

 3 Mokonhaꞌg̃a ko Filipeꞌga Bartolomeuꞌga pavẽi.
Mokonhaꞌg̃a ko Toméꞌga Mateusꞌga pavẽi. Mateusꞌga ko itambereꞌia 

monoꞌõharagweraꞌga governo pe.
Mokonhaꞌg̃a ko Tiagoꞌga Tadeuꞌga pavẽi. Tiagoꞌga ko Alfeuꞌga raꞌyraꞌga.

 4 Mokonhaꞌg̃a ko Simãoꞌga Judas Iscariotesvaꞌea pavẽi. Simãoꞌga 
ko zelotesꞌg̃a ndeꞌyjaꞌga – kiroki g̃a ndokoi governo rehe 
romanosꞌg̃a ndehe. Judas Iscariotesvaꞌea aerẽ Jesusꞌga mondouka 
okoteꞌvaruhuveꞌg̃a pe ga pyhyguka g̃a pe.

Nahã ko dozeveꞌg̃a nhaporemo Jesusꞌga remimboꞌeharaꞌg̃a gamoirũharaꞌg̃a.

Jesusꞌga remimboꞌeharavaꞌea omombeꞌu Tupanaꞌga nhiꞌig̃a 
(Marcos 6.7-13; Lucas 9.1-6)

5 G̃ahã dozeveꞌg̃a Jesusꞌga g̃a mondoukari tomombeꞌu ti g̃a Tupanaꞌga 
nhiꞌig̃a javo. G̃a mondoukarame ga ei g̃a pe:

— Tapehoi ti nhandereꞌyjaꞌg̃arũiveꞌg̃a cidades pe judeusꞌg̃arũiveꞌg̃a cidades pe, 
ei Jesusꞌga. Tapehoi ti pevo. Tapehoi ti samaritanosꞌg̃a cidades pe no, ei Jesusꞌga.

6 — Nhandereꞌyjaꞌg̃a pyri jate israelitasꞌg̃a pyri jate ti peho. G̃a ko 
ovelhas ja. Ovelhas okaꞌnhy jipi herekoeꞌymame gwepiakatuharamo. 
Akoja ja ko nhandereꞌyjaꞌg̃a ikaꞌnhyvaꞌea ja, ei Jesusꞌga. 7 Pehorame 
g̃a pyri ti pemombeꞌu katu g̃a pe. Peꞌji ti g̃a pe: “Tupanaꞌga oko g̃werĩ 
nhanderuvihavuhuhetero nhande repiakatuavo yvya koty nhande mongovo 
onhiꞌig̃a rupi.” Aꞌea ti peꞌji g̃a pe, ei Jesusꞌga. 8 Pemombi ti karugwara 
itetirũaveꞌg̃a hugwi. Pemokaꞌẽ ti g̃ajagwa ijaijauhuveꞌg̃a hugwi. Pembogwera 
ti omanoveꞌg̃a g̃amanoa hugwi. Pembojipeꞌa ti Diaboꞌgapyrivaꞌea anhag̃a 
ojipeꞌg̃a hugwi. Nahanahã ti pepokopoko nhandereꞌyjaꞌg̃a.

— Ji pe mbopopoaka topoko ti g̃a g̃a javo, ei Jesusꞌga. Ji ndaꞌei pe 
me: Opombopopoaka ji ko. Nurã ti pembuhu ji ve itambereꞌia mbatera 
reheve. Aꞌea rũi ji aꞌe pe me, ei Jesusꞌga g̃wemimboꞌeharaꞌg̃a pe. Aꞌero g̃a 
pokogame ti tapeꞌei g̃a pe: “Pembuhu ore ve itambereꞌia mbatera reheve.” 
Aꞌea rũi ti peꞌji, ei Jesusꞌga g̃wemimboꞌeharaꞌg̃a pe.

9 — Taperohoi ti itambereꞌia pehorame, ei Jesusꞌga. 10 Taperohoi ti sacola 
pehorame. Taperohoi ti irũa tapyꞌynhapira camisaꞌjavaꞌea. Taperohoi 
ti irũa sapatos. Taperohoi ti yvyra pejikohavamo. Aꞌea nhaporemo ti 
taperohoi. Pevoveꞌg̃a po pe poraka pe pokoga hamo, ei Jesusꞌga g̃a pe.

11 — Pevahemame g̃acidades pe g̃acidadesꞌi pe no peꞌji ti cidadespeveꞌg̃a 
pe: “Maꞌg̃a pyry avovaꞌero? Ga pyri ore pytapotari.” Aꞌea ti peꞌji. Pyryveꞌga 
repiagame ti peju ga pyri jate pejijyjeꞌyma garonga hugwi. Aerẽ po ti pe 
hoi ojipe pe cidade pe nehẽ. Aꞌero jate ti pejijyi garonga hugwi pejigwovo 
aꞌero nehẽ, ei Jesusꞌga. 12  Pepytarame g̃anonga pype ti peꞌji ongapypeveꞌg̃a 
pe pendoryvamo g̃a ndehe. Peꞌji ti g̃a pe: “Tu katu ti pepyꞌa!” Aꞌea ti peꞌji 
g̃a pe. 13 Po g̃a pyryvamo, aꞌero po ti g̃apyꞌa rukatui tuhẽ nehẽ.

— Po g̃a ndapyryvi, aꞌero ti peꞌji g̃a pe: “Aꞌe tehe ji pe me pepyꞌa ti tu 
katu javo.” Aꞌea ti peꞌji g̃a pe tukatuyme ti g̃apyꞌa javo, ei Jesusꞌga g̃a pe. 
14 Po ongapypeveꞌg̃a ndohoryvi pe ndehe tapepytai ore pyri javo, aꞌero 
ti tapepytai g̃anonga pype. Po g̃a nohendupotari pe imombeꞌurame 
Tupanaꞌga nhiꞌig̃a g̃a pe, aꞌero ti tapepytai g̃anonga pype, ei Jesusꞌga.

— Na jitehe ti tapepytai cidade pe g̃a ndoryveꞌymame pe ndehe 
hendupotareꞌyma Tupanaꞌga nhiꞌig̃a, ei Jesusꞌga. Pehorame g̃a hugwi 
pemonduru ti otimbuguhua pejipya hugwi oropohi ore pe hugwi javo, ei 
Jesusꞌga. 15 Imombeꞌukatuavo ji ei pe me: Aerẽ mbapava koty po ti g̃a hepiagi 
hahyvaꞌea ojihe Tupanaꞌga omanoveꞌg̃a monoꞌombavame g̃a ndeheve nehẽ. G̃a 
monoꞌombavame po ti ga ei g̃a pe nhaporemo nehẽ peko teꞌvaruhu pe javo. 
Aꞌereki g̃a nohendukatupotari ganhiꞌig̃a. Kojiꞌi po ti hahy g̃a pe Sodomapeveꞌg̃a 
hohe Gomorrapeveꞌg̃a hohe no, ei Jesusꞌga g̃wemimboꞌeharaꞌg̃a pe.

Omondo ahe hahyvaꞌea ahe ve 
(Marcos 13.9-13; Lucas 21.12-17)

16 — Ji rendu ti, ei Jesusꞌga g̃wemimboꞌeharaꞌg̃a pe. Kiro po ti ji 
pe mondoi okoteꞌvaruhuveꞌg̃a pyteri pe. Peko po ti pe ovelhas ja 
ipopoakareꞌỹvaꞌea ja pejigwovo g̃apyteri pe nehẽ. Onharõ jaꞌgwaraꞌjavaꞌea 
lobos ovelhas pyhyga otiruahũro jupe. Na jitehe po ti okoteꞌvaruhuveꞌg̃a 
tiruahũro pe me nehẽ, ei Jesusꞌga g̃a pe. Nurã po ti mboja ja penhimbokoꞌi 
hete ikwahaheteavo penhimombaragwahava g̃a ndehe nhaneirũa rũi ko g̃a 
javo. Inambua nomondoi hahyvaꞌea nhande ve. Inambua ja ti tapemondoi 
hahyvaꞌea ojipeꞌg̃a pe. Peko katu katu ti ojipeꞌg̃a pe, ei Jesusꞌga g̃a pe.

17 — Penhimbokoꞌi ti okoteꞌvaruhuveꞌg̃a hugwi pejikovo. Aꞌero po 
ti g̃a pe pyhygi pe nderohoahyavo imohig̃atuharaꞌg̃a ndovai pyteri pe 
ojatykahai pe nehẽ. Pevo po ti g̃a pe nupanupãi yvyra pyvõ, ei Jesusꞌga 
g̃a pe. 18  Governadorꞌg̃a ndovai pyteri pe po ti g̃a pe nderohoukari 
gwuvihavuhuꞌg̃a ndovai pyteri pe no. G̃andovai pyteri pe po ti g̃a 
pe nderohoukari nehẽ timboja tehe ti g̃a ndehe javo. Nahã po ti g̃a 
ndekoteꞌvaruhui pe me nehẽ pendekoro g̃waramo jirehevaꞌero, ei Jesusꞌga. 

Aꞌea rupi po ti pe ji mombeꞌukatui g̃a pe judeusꞌg̃arũiveꞌg̃a pe nhaporemo 
tojiko ti g̃a Jesusꞌga rehe javo, ei Jesusꞌga g̃wemimboꞌeharaꞌg̃a pe.

19 — G̃a pe nderohoukarame g̃andovai pyteri pe ti tapeꞌei naꞌẽ 
pejiyvyteri pe: “Maramarã po ti nhande nhiꞌig̃i g̃a pe nehẽ? Gara po ti 
nhande ei g̃a pe nehẽ?” Aꞌea ti tapeꞌei pejivyꞌareꞌyma, ei Jesusꞌga g̃a pe. 
G̃a pe nderohoukarame g̃andovai pyteri pe po ti Tupanaꞌga penduveteꞌga 
okwahaheteuka pe me nehẽ nahanahã ti peꞌji g̃a pe javo. 20 Hehe po ti 
garaꞌuva pe monhiꞌig̃uka pe mboꞌeavo nehẽ. Nurã po ti penhiꞌig̃a rũi pe 
imombeꞌui g̃a pe nehẽ, ei Jesusꞌga g̃a pe.

21 Aerẽ po ti peirũꞌg̃a pe nderohoahyukari gwuvihavaꞌg̃a pe nehẽ tojuka 
ti g̃a g̃a javo. Penduvaꞌg̃a no, g̃a po ti pe nderohoahyukari gwuvihavaꞌg̃a 
pe nehẽ no tojuka ti g̃a g̃a javo. Pendaꞌyraꞌg̃a vehevi po ti napearõaꞌjavi 
pe nderohoahyuka gwuvihavaꞌg̃a pe nehẽ no tojuka ti g̃a g̃a javo, ei 
Jesusꞌga g̃wemimboꞌeharaꞌg̃a pe. 22  G̃a nhaporemo po ti oko pa pe ndehe 
pe arõeꞌỹheteavo pejikoga g̃waramo ji rehe. Po ti pe nhimboitai avuirama 
pepohireꞌyma ji hugwi, aꞌero po ti ji pe nderohoi yvagi pe pe mongovo 
avuirama jijipyri nehẽ, ei Jesusꞌga g̃wemimboꞌeharaꞌg̃a pe.

23 — G̃a ndekoteꞌvaruhurame pe me ti penhiminhimi g̃a hugwi. Pejijyjijyi ti 
pejigwovo ojipejipe pe cidades pe. Aꞌero heꞌyjuhuvaꞌe pe cidades pe po ti pe hoi 
ji mombeꞌgwovo g̃a pe nehẽ, ei Jesusꞌga. Pehoa renonde cidades pe nhaporemo 
Israelpeveꞌg̃a gwyri pe po ti ji ajoraꞌja yvya koty yvyakotyvaꞌero yvagipevaꞌero 
nehẽ, aꞌe ji pe me imombeꞌukatuavo, ei Jesusꞌga g̃wemimboꞌeharaꞌg̃a pe.

24 — Aꞌe ji kiro pe me: G̃amboꞌeharaꞌga kojiꞌi garemimboꞌeharaꞌg̃a 
hohe, ei ga. Na jitehe g̃apojykaharaꞌga kojiꞌi gapyriveꞌg̃a hohe, ei Jesusꞌga. 
25 Po g̃a jigwarai g̃amboꞌeharaꞌga rehe, aꞌero po na jitehe g̃a jigwarai 
garemimboꞌeharaꞌg̃a ndehe no. Aꞌero po aꞌea pyry garemimboꞌeharaꞌg̃a pe 
hamo, ei Jesusꞌga. G̃a erame Belzebu onga jaraꞌga pe g̃a eteꞌvaruhui ga pe 
ojigwaraita ga rehe. Aꞌereki Belzebu irũa Diaboꞌga rera. Po g̃a ei Belzebu 
onga jaraꞌga pe, aꞌero kojiꞌi po ti g̃a eteꞌvaruhui garongapypeveꞌg̃a pe 
gapyriveꞌg̃a pe ojigwaraita g̃a ndehe nehẽ, ei Jesusꞌga g̃wemimboꞌeharaꞌg̃a pe.

Tapekyhyji ti g̃a hugwi, ei Jesusꞌga 
(Lucas 12.2-7)

26  — Tapekyhyji ti g̃a hugwi, ei Jesusꞌga. Aꞌereki ji aꞌe pe me: Tupanaꞌga 
po ti imboukwahavi onhimivaꞌea hepiuka ikwahavuka henduvukapava 
nehẽ, ei Jesusꞌga.

27 — Kiroki aꞌea ji amombeꞌu ypytunimo pe me – aꞌea ti pemombeꞌu 
arimo ojipeꞌg̃a pe nehẽ, ei Jesusꞌga. Aꞌea ji ei javo: Kiroki aꞌea ji 
amombeꞌu nhimi pe me – aꞌea jitehe ti pemombeꞌu g̃andovaki tohendu pa 
ti g̃a javo, ei Jesusꞌga g̃a pe.

28  — Tapekyhyji ti pejukapotaveꞌg̃a hugwi. Pe jukarẽ tegwete 
pemondohavag̃wama hahyvaꞌea ruvihava pype, ei Jesusꞌga. Tupanaꞌga 

hugwi ti pekyhyji. Gaha ipopoaka hete ahe jukavo ahe momboa tata pype 
hahyvaꞌea ruvihava pype ipotarame, ei Jesusꞌga g̃wemimboꞌeharaꞌg̃a pe.

29 — Maramomi itambereꞌia gwyraꞌia rehe? Ndaheꞌyi po hehe. Dois rehe 
gwyraꞌia rehe po ojipejiꞌi jate itambereꞌia. Tupanaꞌga gwepia katu gwyraꞌia 
penduveteꞌga. Ga ipotareꞌymame gwyraꞌia ndohiriꞌiꞌi. Ga ipotarame jate 
gwyraꞌia ihiri yvyvo omanomo, ei Jesusꞌga g̃wemimboꞌeharaꞌg̃a pe.

30 — Kojiꞌi hete reki Tupanaꞌga pe ndepiakatui. Aꞌereki ga okwaha jitehe 
reki peꞌava nhaporemo heꞌyjuhuvaꞌea. Okwaha pa ga peꞌava nhaporemo 
heꞌyjeꞌỹvaꞌea. Nahã ga pe kwahahetei pe ndepiakatuavo. 31 Tapekyhyji ti 
aꞌero. Aꞌereki Tupanaꞌga eꞌi pe me: “Ahepia katu ji gwyraꞌia heꞌyjuhuvaꞌea. 
Kojiꞌi ji rekoi pe ndehe pe ndepiakatuavo,” ei Tupanaꞌga, ei Jesusꞌga 
g̃wemimboꞌeharaꞌg̃a pe.

Po nahã ahe ji mombeꞌui, ei Jesusꞌga 
(Lucas 12.8-9)

32  — Eꞌi po ahe ji mombeꞌgwovo aꞌero, ei Jesusꞌga. “Ajiko ji Jesus Cristoꞌga 
rehe. Ga oko jipojykaharetero.” Aꞌea po ahe ei ojipeꞌg̃a pe hamo. Po nahã 
ahe ji mombeꞌui, aꞌero po ti ji ahe mombeꞌui jiruvaꞌga pe yvagipeveꞌga pe 
nehẽ g̃a ko jirehevaꞌero javo ga pe nehẽ, ei Jesusꞌga g̃wemimboꞌeharaꞌg̃a pe.

33  — Eꞌi po ojipeꞌg̃a ji mombeꞌgwovo: “Ndajikogi ji Jesus Cristoꞌga rehe. 
Ga ndokoi jipojykaharetero.” Aꞌea po g̃a ei ojipeꞌg̃a pe. Po nahã g̃a ji 
mombeꞌui, aꞌero po ti ji g̃a mombeꞌui jiruvaꞌga pe yvagipeveꞌga pe nehẽ 
g̃a ndokoi jirehevaꞌero javo ga pe nehẽ, ei Jesusꞌga g̃a pe.

Ojogwayva po ti g̃a ji rehe nehẽ, ei Jesusꞌga	
(Lucas 12.51-53; 14.26-27)

34 — Marãi pe ji mombeꞌgwovo? ei Jesusꞌga g̃wemimboꞌeharaꞌg̃a pe. 
“Jesusꞌga rura g̃waramo po ti yvyakotyveꞌg̃a pyꞌa rukatui nehẽ.” Nahã po 
pe ei pejiyvyteri pe naerũ? Tapeꞌei ti aꞌea. Jirura g̃waramo po ti g̃apyꞌa 
ndukatui nehẽ. Ojogwayva po ti g̃a ji rehe nehẽ, ei Jesusꞌga. 35 Ojipeꞌg̃a 
po ti ji arõhetei nehẽ. Ojipeꞌg̃a po ti nanhiarõi nehẽ. Nurã po ti g̃a 
jogwayvari ji rehe nehẽ.

“Akwaimbaeꞌg̃a po ti gwayva uvaꞌg̃a nehẽ.
Kunhangweraꞌg̃a po ti gwayva oyꞌg̃a nehẽ.
Kunhangweraꞌg̃a po ti gwayva g̃wembirekoꞌg̃a yꞌg̃a nehẽ.

 36 Ongapypeveꞌg̃a po ti nonhoarõhetei nehẽ,” ei Jesusꞌga 
g̃wemimboꞌeharaꞌg̃a pe.

37 — Kiroki g̃a oarõ hete uvaꞌg̃a nhiarõa hohe – g̃ahã ti tokoyme 
nhiremimboꞌeharamo. Aꞌereki nanongaraꞌg̃a ndapyryvi. Kiroki g̃a oarõ hete 
oyꞌg̃a nhiarõa hohe – g̃ahã ti tokoyme nhiremimboꞌeharamo no, ei Jesusꞌga. 
Aꞌereki nanongaraꞌg̃a ndapyryvi. Kiroki g̃a oarõ hete gwaꞌykwaimbeꞌg̃a 
nhiarõa hohe – g̃ahã ti tokoyme nhiremimboꞌeharamo, ei Jesusꞌga. Aꞌereki 

nanongaraꞌg̃a ndapyryvi. Kiroki g̃a oarõ hete gwaꞌykunhaꞌg̃a nhiarõa hohe – 
g̃ahã ti tokoyme nhiremimboꞌeharamo no. Aꞌereki nanongaraꞌg̃a ndapyryvi.

Aꞌea Jesusꞌga ei g̃wemimboꞌeharaꞌg̃a pe kojiꞌi ti g̃a tanhiarõ hete javo.
38 — Kiroki g̃a oko pota nhiremimboꞌeharamo – po ti ojipeꞌg̃a imbohahyukari 

g̃a pe g̃a jukavo vehevi nehẽ peko pe Jesusꞌga rehevaꞌero javo g̃a pe, toko 
jitehe ti g̃a nhiremimbotarimovaꞌea rehe opohireꞌyma ji hugwi. Okoeꞌymame 
nhiremimbotarimovaꞌea rehe, g̃a ti tokoyme nhiremimboꞌeharamo nehẽ. 
Aꞌereki nanongaraꞌg̃a ndapyryvi, ei Jesusꞌga g̃wemimboꞌeharaꞌg̃a pe.

39 — Kiroki g̃a ndokopotari nhiremimboꞌeharamo tajijukayme ti g̃a javo 
– g̃a po ti omano ogwovo hahyvaꞌea ruvihava pype nehẽ, ei Jesusꞌga.

— Kiroki g̃a ojipeꞌg̃a g̃a jukai g̃a jikoga g̃waramo ji rehe – omanorẽ po ti 
g̃a oho upa avuirama Tupanaꞌga pyri nehẽ, ei Jesusꞌga.

Tupanaꞌga po ti omondo ikwepykava nehẽ 
(Marcos 9.41)

40 — Kiroki g̃a horyory pe ndehe g̃a ko Jesusꞌgarehevaꞌero javo – g̃a 
ndoryndoryvamo ji rehe reki, ei Jesusꞌga. Kiroki g̃a horyory ji rehe nde 
ko Tupanaꞌga repykaramo javo – g̃a ndoryndoryvamo nhimbuhurukaraꞌga 
rehe reki, ei Jesusꞌga g̃wemimboꞌeharaꞌg̃a pe.

41 — Po Tupanaꞌga nhiꞌig̃a mombeꞌuharaꞌga ruri g̃a pyri. Po g̃a 
ndoryndoryvamo ga rehe ga ko omombeꞌu Tupanaꞌga nhiꞌig̃a javo, aꞌero po ti 
g̃a pe Tupanaꞌga imondoi ikwepykava nehẽ. Nanongara jitehe po ti Tupanaꞌga 
imondoi ikwepykavamo g̃a pe nehẽ – kiroki ikwepykava Tupanaꞌga omondo 
onhiꞌig̃a mombeꞌuharaꞌga pe no, ei Jesusꞌga. Kiroki g̃a horyory pyryveꞌga 
rehe ga ko oko Tupanaꞌga nhiꞌig̃a rupi javo – g̃a pe po ti Tupanaꞌga imondoi 
ikwepykava nehẽ. Nanongara jitehe po ti Tupanaꞌga imondoi ikwepykavamo g̃a 
pe nehẽ – kiroki ikwepykava Tupanaꞌga omondo pyryveꞌga pe no, ei Jesusꞌga.

42  — Imombeꞌukatuavo ji ei pe me: Po g̃a omondo yhya vehevi 
iroyxag̃ahivaꞌea ipyahuveꞌga pe nhiremimboꞌeharaꞌga pe toꞌu ti ga javo. 
Po g̃a imondoi ga pe ga ko oko Jesusꞌga remimboꞌeharamo javo – g̃a pe 
po ti Tupanaꞌga ikwepykava imondoi a aꞌero nehẽ, ei Jesusꞌga.

João Batistavaꞌea omondo g̃wemimboꞌeharavaꞌea Jesusꞌga pyri 
(Lucas 7.18-35)

11  1 Aerẽ g̃wemimboꞌeharaꞌg̃a mboꞌepavirẽ dozeveꞌg̃a mboꞌepavirẽ 
Jesusꞌga hoi. Imbojoapiapiavo ga hoi cidades pe pevoveꞌg̃a 

mboꞌemboꞌeavo Tupanaꞌga nhiꞌig̃a rehe imombeꞌukatuavo g̃a pe.
2-3 Aꞌea rupi João Batistavaꞌea rekoi cadeia pype aꞌitituhẽvaꞌea mombeꞌua 

rehe. Okwaha ahe Cristoꞌga rembiapoa garemimonhimombyꞌavaꞌea. Aꞌea 
kwahavame João Batistavaꞌea ei g̃wemimboꞌeharaꞌg̃a pe mokonhaꞌg̃a pe:

— Peho ti Jesusꞌga pyri. Peꞌji ti ga pe: “Ymyahũ Tupanaꞌga nhiꞌig̃a 
mombeꞌuharavaꞌea eꞌi: ‘Aerẽ po ti Tupanaꞌga remimbuhurukaraꞌga ruri 

nhande pyri nehẽ.’ Nahã ahe ei. Maꞌg̃a po ymyahũ ahe omombeꞌu? Maraꞌngu 
po ndehe? Maraꞌngu po ojipeꞌga? Nahã ore ei aheremimombeꞌuharaꞌga rura 
pota ga mbuhua.” Aꞌea mombeꞌgwovo katu ti peꞌji Jesusꞌga pe: “Marãi nde 
aꞌero?” ei João Batistavaꞌea mokonhaꞌg̃a pe g̃wemimboꞌeharaꞌg̃a pe.

— Kwa, ei g̃a.
Aꞌero g̃a hoi ogwovo Jesusꞌga pyri ovahema. João Batistavaꞌea 

nhiꞌig̃agwera g̃a imombeꞌui Jesusꞌga pe.
4 Henduvirẽ Jesusꞌga ei mokonhaꞌg̃a pe João Batistavaꞌea 

remimboꞌeharaꞌg̃a pe:
— Pejivyraꞌja ti pejigwovo João Batistaꞌga pyri. Pemombeꞌu ti ga 

pe penhimbiepiaga penhimienduva. Peꞌji ti ga pe imombeꞌgwovo: 
5 “Omaꞌeg̃atu kiro heakwagweveꞌg̃a okovo. Opoꞌag̃atu kiro 
ipykaꞌnakaꞌnauhũveꞌg̃a ogwovo katu. Okaꞌẽ g̃ajagwa ijaijauhuveꞌg̃a hugwi. 
G̃wendu katu kiro japyakwareꞌỹveꞌg̃a okovo. Okwera kiro omanoveꞌg̃a 
okovo. Imbatereꞌỹveꞌg̃a g̃wendu kiro pyryvaꞌea Jesus Cristoꞌga 
mombeꞌua.” Aꞌea nhaporemo ti pemombeꞌu João Batistaꞌga pe, ei Jesusꞌga.

Aꞌea Jesusꞌga ei ikwahavuka ga pe Jesusꞌga ko Tupanaꞌga 
remimbuhurukaraꞌga javo aheremimombeꞌuharaꞌga. 6  “Pyry hete ga pe – 
kiroki ga ndojikopigi ji rehe.” Nahã ti peꞌji João Batistaꞌga pe, ei Jesusꞌga 
mokonhaꞌg̃a pe João Batistavaꞌea remimboꞌeharaꞌg̃a pe.

7 Aꞌero g̃a hoi javo katu João Batistavaꞌea pe.
G̃a horame Jesusꞌga ei pevoveꞌg̃a pe heꞌyjuhuveꞌg̃a pe João Batistavaꞌea 

mombeꞌgwovo. G̃a pe ga ei:
— Ymyaꞌĩ pe peho ongaeꞌỹi me. Pevo pe pehepia João Batistaꞌga. 

Marãi pe pejiyvyteri pe pea rupi pejigwovo garepiaga renonde? 
Peꞌe po pe: “Xaho hepiaga nhungwava – kiroki okookoꞌiuhu yvytua 
remimbotarimovaꞌea rehe onhimbovavaguka yvytua pe.” Pe ndapeꞌei 
tuhẽ reki aꞌea. Aꞌereki João Batistaꞌga ko nhungwava ja rũi. Ga 
ndokondokoꞌiuhui ojipeꞌg̃a remimbotarimovaꞌea rehe. Ga ko onhimboita 
Tupanaꞌga rehe, ei Jesusꞌga pevoveꞌg̃a pe.

8 — Marãi pe aꞌero pejiyvyteri pe garepiaga renonde? Peꞌe po pe: “Xaho ga 
repiaga – kiroki ga omongi tapyꞌynhapipyryva. Gweroho pa po itambereꞌia 
gapira.” Aꞌea pe ndapeꞌei ojiꞌi, ei Jesusꞌga. Aꞌereki João Batistaꞌga ndokohetei 
mbatera rehe. Ji rendu ti! João Batistaꞌga nomongi tapyꞌynhapipyryva. 
Kiroki g̃a omongi pyryhetevaꞌea – g̃ahã u huvihavuhuꞌg̃a nonga pype.

9 — Marãi pe aꞌero pejiyvyteri pe? Peꞌe po pe: “Xaho Tupanaꞌga nhiꞌig̃a 
mombeꞌuharaꞌga repiaga.” Aꞌea pe ekatui, ei Jesusꞌga. Kiro ji ei pe me: 
João Batistaꞌga ko Tupanaꞌga nhiꞌig̃a mombeꞌuharaꞌga tuhẽ. Tupanaꞌga 
nhiꞌig̃a mombeꞌuharaꞌga jate rũi ko ga, ei Jesusꞌga g̃a pe.

10 — Ymyahũ Tupanaꞌga okwatijaruka ahe ve João Batistaꞌga mombeꞌgwovo 
hako ga po ti nhinhiꞌig̃a mombeꞌui nehẽ javo, ei Jesusꞌga. Aherembikwatijara eꞌi:

“Nahã Tupanaꞌga ei Cristoꞌga pe: ‘Ji rendu ti!

Nde renonde ti ji ga mondoi imombeꞌuuka nhinhiꞌig̃a nehẽ.
Tomboavujikwe ti ga nderura renonde,’ ei Tupanaꞌga,” eꞌi 

aherembikwatijara, ei Jesusꞌga g̃a pe.
11 — Imombeꞌukatuavo ji ei pe me: João Batistaꞌga ko kojiꞌi huvihava 

ymyahũvaꞌea hohe pa, ei Jesusꞌga. Ag̃wamo turi Tupanaꞌga rembiepiakatuhava 
apiavo. Ag̃wamo po ti Tupanaꞌga heꞌyjuhuveꞌg̃a nduvihavuhuheteꞌga nehẽ, 
ei Jesusꞌga. Aꞌero ji ei: Ymyahũvaꞌea hohe pa João Batistaꞌga kojiꞌi huvihava. 
Ag̃wamoveꞌg̃a ki aꞌe te Tupanaꞌga rembiepiakatuharaꞌg̃a ko kojiꞌi huvihava 
João Batistaꞌga hohe. Kiroki g̃apyteripeveꞌg̃a huvihava rũi – g̃a vehevi kojiꞌi 
huvihava João Batistaꞌga hohe, ei Jesusꞌga g̃a pe.

12  — João Batistaꞌga g̃a mboꞌeypyagwera jate pyryvaꞌea rehe, 
garenduveꞌg̃a ojirokwa heroviapotaheteavo ganhiꞌig̃a. Aꞌero g̃a ei: “Kwa. 
Kiro ti Tupanaꞌga toko oreruvihavuhuhetero ore repiakatuavo.” Aꞌea g̃a ei 
ipotaheteavo ojikoga Tupanaꞌga rehe. Ag̃wamo na jitehe g̃a ei aꞌea jitehe 
ipotaheteavo, ei Jesusꞌga g̃a pe.

13 — Nahã g̃a ndekoi ikwahava. Aꞌereki ymyahũvaꞌea omombeꞌu nanongara 
no. “Aerẽ po ti Tupanaꞌga oko g̃anduvihavuhuhetero g̃a ndepiakatuavo nehẽ.” 
Nahã Tupanaꞌga nhiꞌig̃a mombeꞌuharavaꞌea epaepavi Moisésvaꞌea pavẽi, 
ei Jesusꞌga g̃a pe. 14 Ahe eꞌi: “Tupanaꞌga po ti oko g̃anduvihavuhuhetero 
nehẽ. Eliasꞌga po ti uhu naꞌẽ nehẽ,” ei ahe, ei Jesusꞌga. Omombeꞌu ahe João 
Batistaꞌga Eliasvaꞌea mombeꞌurame. Ag̃wamo João Batistaꞌga ruri ojiꞌi ahe 
nhiꞌĩpoꞌruavo aꞌero. Marã? Perovia pota pe aꞌea aꞌero naerũ? ei Jesusꞌga. 
15 Peapyakwa pe. Pehendu katu ti jiꞌea aꞌero! ei Jesusꞌga g̃a pe.

16 — G̃a pe Jesusꞌga ei: Marã po ti ji ei pe me ag̃wamovaꞌea pe aꞌero 
nehẽ? Gara ja pe ndekoi aꞌero? Kiro ji pe mombeꞌui pe me. Tayriꞌg̃a ja ko 
pe ndekoi. Oapy tayriꞌg̃a imaꞌẽhai pe feira pe. Aꞌero g̃a hapukai ojipeꞌg̃a pe 
tayriꞌg̃a pe – kiroki g̃a ojikotyꞌa g̃a pavẽi. Onhiꞌig̃a mondovo g̃a pe g̃a ei:
 17 “Oropy ore jiruꞌa pe me xajory ti nhanerembirekoa rehe javo.

Pe ki aꞌe te ndapeyrerupypotari henduvame.
Xajeheꞌo ti nhanenhikamombava rehe, oroꞌe ore pe me. Aꞌero ore jeheꞌoi.
Pe ki aꞌe te ndapejeheꞌoi ore pyri. Aꞌereki pe ndapepotariuhu.”

Nahã tayriꞌg̃a ei, ei Jesusꞌga.
18  — Tayriꞌg̃a ja pe ndekoi. Aꞌereki pe peꞌepeꞌe João Batistaꞌga pe 

jipi. Aꞌereki ga rurame pe pyri ga ndoꞌuahivuhui mbatera vinho 
reheve tambohete ji Tupanaꞌga javo, ei Jesusꞌga. Aꞌero pe epeꞌei 
ga mombeꞌgwovo: “Anhag̃a opyhy ga.” Nahã pe João Batistaꞌga 
mombeꞌuteꞌvaruhui ga arõeꞌyma, ei Jesusꞌga g̃a pe.

19 — Tayriꞌg̃a ja pe ndekoi. Aꞌereki pe peꞌepeꞌe ji ve no, ei Jesusꞌga 
g̃a pe. Yvyakotyvaꞌero yvagipevaꞌero ji ajo pe pyri mbatera iꞌgwovo 
vinho iꞌgwovo no. Aꞌero pe epeꞌei ji mombeꞌgwovo: “Ehepia Jesusꞌga! 
Oꞌuheteuhu ga. Ga ko heagwyryveꞌga vinho gwovo,” peꞌe pe ji ve, ei 
Jesusꞌga. “Iteꞌvaruhuveꞌg̃a – kiroki g̃a omonoꞌog̃uhũ itambereꞌia governo 

pe – g̃a pavẽi Jesusꞌga ojikotyꞌa ojipeꞌg̃a pavẽi okoteꞌvaruhuveꞌg̃a pavẽi,” 
peꞌe pe. Nahã pe euhui ji mombeꞌgwovo ji arõeꞌyma, ei Jesusꞌga.

— Ojipeꞌg̃a ndekokatua repiaga g̃waramo nhande ei: Tupanaꞌga 
reki okwahavuka g̃a pe g̃a mongokatuavo, ei Jesusꞌga. Ojipeꞌg̃a 
ndekoteꞌvaruhua repiaga g̃waramo nhande ei: Tupanaꞌga rũi omongo g̃a 
iteꞌvaruhua rehe, ei Jesusꞌga pevoveꞌg̃a mboꞌeavo heꞌyjuhuveꞌg̃a mboꞌeavo.

Tiruahũag̃wama cidadepevaꞌea pe 
(Lucas 10.13-15)

20 Kiro Jesusꞌga nhiꞌig̃ahyi cidadepeveꞌg̃a pe. Aꞌereki g̃acidades pe ga 
japorame ahemonhimombyꞌahetevaꞌea g̃a ndopohiri oteꞌvaruhua hugwi. 
Ndogwerojijyi g̃a ojeaporog̃ita ojikogeꞌyma ga rehe. Nurã ga ei g̃a pe:

21 — Tiruahũ ti pe me Corazimmevaꞌea pe nehẽ! ei Jesusꞌga. Tiruahũ 
ti pe me Betsaidapevaꞌea pe nehẽ! ei ga. Aꞌereki pe ndapepohiri 
pejikoteꞌvaruhua hugwi. Pehepia ko pe Tupanaꞌga popoakara novĩa 
ji japorame ahemonhimombyꞌahetevaꞌea. Hepiagame po pe pepohi 
pejiteꞌvaruhua hugwi hamo.

Aꞌea Jesusꞌga ei cidadepeveꞌg̃a pe Corazimmeveꞌg̃a pe Betsaidapeveꞌg̃a pe no.
— Ymyahũ Tiropevaꞌea Sidommevaꞌea pavẽi ndohepiagi Tupanaꞌga popoakara 

ahemonhimombyꞌavaꞌea repiageꞌyma, ei Jesusꞌga. Po ymyahũ ji japoi 
ahemonhimombyꞌavaꞌea ahepyteri pe, po kotihĩ ahe pohiri okoteꞌvaruhua hugwi 
po rakaꞌe hamo. Omongi po ahe opiteꞌvaruhua imondovo tanimbuga oakag̃a 
rehe po rakaꞌe hamo ndorovyꞌari ore orerekoteꞌvaruhua rehe javo, ei Jesusꞌga.

22  — Ymyahũ Tiropevaꞌea ndohepiagi reki Tupanaꞌga popoakara 
ahemonhimombyꞌavaꞌea repiageꞌyma Sidommevaꞌea pavẽi, ei Jesusꞌga. 
Ndopohiri ahe aꞌero okoteꞌvaruhua hugwi. Nurã po ti ahe hepiagi 
hahyvaꞌea ojihe nehẽ Tupanaꞌga omanoveꞌg̃a monoꞌombavame ahe reheve 
nehẽ. G̃a monoꞌombavame po ti ga ei ahe ve nhaporemo nehẽ peko 
teꞌvaruhu pe javo, ei Jesusꞌga cidadepevaꞌea mombeꞌgwovo.

— Pe me, Corazimmevaꞌea pe Betsaidapevaꞌea pe no, pe me ji ei: Aꞌea rupi kojiꞌi 
po ti hahy pe me nehẽ. Igwyreꞌi po ti hahy Tiropevaꞌea pe Sidommevaꞌea pe nehẽ 
no, ei Jesusꞌga. Aꞌereki Tupanaꞌga popoakara repiakaturame pe ndapepohiri reki 
pejikoteꞌvaruhua hugwi, ei Jesusꞌga Corazimmeveꞌg̃a pe Betsaidapeveꞌg̃a pe no.

23  Cidadepeveꞌg̃a pe Cafarnaummeveꞌg̃a pe Jesusꞌga ei:
— Pehe marãi pe pejive naerũ? Peꞌe pe: “Nhande huvihava jaraꞌg̃a hohe 

pa.” Nahã ko pe ei pejohupe penhimboheteavouhu pejikovo. Pe peho hete 
tata pype hahyvaꞌea ruvihava pype nehẽ, ei Jesusꞌga. Aꞌereki pe ndapepohiri 
reki pejikoteꞌvaruhua hugwi. Pehepia pe Tupanaꞌga popoakara ji japorame 
ahemonhimombyꞌahetevaꞌea. Hepiagame po pe pepohi pejiteꞌvaruhua 
hugwi hamo. Po ymyahũ ji japoi ahemonhimombyꞌavaꞌea Sodomapevaꞌea 
pyteri pe, aꞌero po uveji cidade Sodoma hamo ikajeꞌyma hamo, ei Jesusꞌga.

24 — Ymyahũ Sodomapevaꞌea ndohepiagi reki Tupanaꞌga popoakara 
ahemonhimombyꞌavaꞌea. Ndopohiri ahe aꞌero okoteꞌvaruhua hugwi. 
Nurã po ti ahe hepiagi hahyvaꞌea ojihe nehẽ Tupanaꞌga omanoveꞌg̃a 
monoꞌombavame ahe reheve nehẽ. G̃a monoꞌombavame po ti ga ei ahe 
ve nhaporemo nehẽ peko teꞌvaruhu pe javo, ei Jesusꞌga Sodomapevaꞌea 
mombeꞌgwovo. Pe me, Cafarnaummevaꞌea pe, pe me kojiꞌi po ti hahy 
Sodomapevaꞌea pe hohe aꞌea rupi nehẽ, ei Jesusꞌga Cafarnaummeveꞌg̃a pe.

Pejo ti ji pyri, ei Jesusꞌga ahe pokapavame 
(Lucas 10.21-22)

25 Onhiꞌig̃ahypavame g̃a pe nhaporemo Jesusꞌga ei Tupanaꞌga pe:
— Apĩ, ei ga Tupanaꞌga pe. Ndepyry hete nde ekovo yvagipeveꞌg̃a 

nduvihavuhuhetero yvyakotyveꞌg̃a nduvihavuhuhetero no. Aꞌereki nde 
nderekwahavukari aꞌitituhẽvaꞌea ikwahapyraꞌg̃a pe heaporog̃itaveꞌg̃a pe no. 
Onhimboꞌeeꞌỹveꞌg̃a pe tayriꞌg̃aꞌjaveꞌg̃a pe nde erekwahavuka aꞌitituhẽvaꞌea. 
26 Na tuhẽ, Apĩ. Aꞌereki nahã nde erepota, ei Jesusꞌga Tupanaꞌga pe.

27 Kiro Jesusꞌga ei:
— Jiruvaꞌga ombuhu pa ji ve ji mbopopoaka. Aꞌero ji popoakaramo 

ojipeꞌg̃a hohe pa. Gaha jate ji kwaha hete. Ojipeꞌg̃a ndajikwahakatui. Jihi 
jate ji akwaha hete jiruvaꞌga. Okwaha g̃a ga ji ga mboukwahapotarame 
jate g̃a pe, ei Jesusꞌga g̃a pe.

28 — Pepoka pa po pe. Pekwerai po pe no. Aꞌereki pe peꞌag̃ata hete tiruahũ 
ji ve javo. Po nahã pe ndekoi, aꞌero ti pejo ji pyri. Jihi ti topopoko inog̃atuavo 
pepyꞌa nehẽ. 29 Peko ti nhiremimboꞌea rehe. Nahã po ti ji pe mboꞌei nehẽ. 
Aꞌereki ji ako nhyrõ nhinhimboheteeꞌyma jireaporog̃itapyryvamo jitekovo. 
Ji ve penhimboꞌeukarame nhiremimboꞌea rehe po ti pe ikwahavi pejipyꞌa 
nog̃atua nehẽ. 30 Ndapekwerai po ti pe pendekorame nhiremimboꞌea rehe 
nonhimimivaꞌea rehe penhimboꞌeuka hehe pejikovo nehẽ. Aꞌero po ti pe 
ndaperekouhui pejivyꞌareꞌyma nehẽ ji nhiꞌĩpoꞌruavo nehẽ.

Nahanahã ti ahe toko sábado rupi, ei	Jesusꞌga	
(Marcos 2.23-28; Lucas 6.1-5)

12  1 Aerẽ judeusꞌg̃a poravykyeꞌyma rupi sábado rupi Jesusꞌg̃a 
hoi kohoa rupi okovo. Garemimboꞌeharaꞌg̃a hoi ga rupi. Trigo 

kopevaꞌea pevo inhimongyi. Ojuka tyꞌara garemimboꞌeharaꞌg̃a. Nurã 
ohorame g̃a ikaꞌmbikaꞌmbigi trigo iꞌgwovo.

2  Hepiagame fariseusꞌg̃a ei Jesusꞌga pe:
— Ymyahũ Moisésvaꞌea eꞌi ikwatija hako: “Tapeporavykyi ti sábado rupi.” 

Nahã ahe ei hako. Ehepia ti neremimboꞌeharaꞌg̃a! G̃a nohendukatui reki. Aꞌereki 
g̃a oporavyky ikaꞌmbikaꞌmbiga trigo sábado rupi, ei fariseusꞌg̃a Jesusꞌga pe.

3  Aꞌero Jesusꞌga ei fariseusꞌg̃a pe:

— Napehendukatui pe Tupanaꞌga nhiꞌig̃a. Garembikwatijarukara 
omombeꞌu Davivaꞌea. Aꞌea onhiꞌĩ pe me novĩa. Ymyahũ tyꞌara ojuka 
Davivaꞌea onhipavẽivaꞌea no hako. 4 Aꞌea rupi ahe hoi Tupanaꞌga ronga 
pype tenda pype. Ipype ikwavaꞌẽharaꞌg̃a omondo pão Tupanaꞌga rovai 
pyteri pe jipi. G̃a ikwavaꞌeg̃irẽ Tupanaꞌga pe ga gwerohouka g̃a pe g̃ahã 
jate ti toꞌu jirovai pyteripevaꞌeagwera javo. Ojipeꞌg̃a po ndoꞌui hamo. 
Davivaꞌea reki iꞌui onhipavẽivaꞌea pavẽi hako, ei Jesusꞌga fariseusꞌg̃a pe.

5 — Tupanaꞌga rembikwatijarukara onhiꞌĩ pe me novĩa, ei Jesusꞌga 
fariseusꞌg̃a pe. Ymyahũ Tupanaꞌga eꞌi Moisésvaꞌea pe ikwatijaruka ahe ve 
hako. Ahe ve ga ei: “Nhimbohetehava pype ti ikwavaꞌẽharaꞌg̃a toporavyky 
ikwavaꞌeg̃a ji ve jukapyra. Oporavykyeꞌyma rupi sábado rupi ti g̃a tokwavaꞌẽ 
ipype. Nahã ti g̃a toko katu. Nahã pyry ji ve.” Ymyahũ Tupanaꞌga ei aꞌea 
Moisésvaꞌea pe ikwatijaruka ahe ve hako, ei Jesusꞌga fariseusꞌg̃a pe. Tupanaꞌga 
ei g̃a pe: “Pyry.” Ndojari g̃a ndehe aꞌero g̃aporavykya sábado rupi, ei Jesusꞌga.

6-8  — Jihi reki kiro aꞌe pe me: Tupanaꞌga ei ji ve kaitu pyry, ji erame: 
Nahanahã ti yvyakotyveꞌg̃a toko sábado rupi. Nurã yvyakotyvaꞌero 
yvagipevaꞌero ji ei pe me: Tapeꞌepeꞌei ti nhiremimboꞌeharaꞌg̃a pe g̃a 
ikaꞌmbigame trigo sábado rupi aꞌero, ei Jesusꞌga fariseusꞌg̃a pe. Ymyahũ 
Tupanaꞌga ei hako:

“Peru pe mbatepyryva tokwavaꞌẽ ti ikwavaꞌẽharaꞌg̃a Tupanaꞌga pe javo.
Aꞌea ji ei pe me novĩa.
Emo kojiꞌi ji apota penemimombyryva ojipeꞌg̃a pe,” ei Tupanaꞌga 

hako, ei Jesusꞌga.
Tupanaꞌga nhiꞌig̃a pe ndapekwahakatui, ei Jesusꞌga g̃a pe. Po pe 
ikwahakatui, aꞌero po pe napembojari iteꞌvaruhuvaꞌea okokatuveꞌg̃a 
ndehe hamo, ei Jesusꞌga fariseusꞌg̃a pe.

Jesusꞌga iponhimamavaꞌea pavẽi 
(Marcos 3.1-6; Lucas 6.6-11)

9 Aerẽ Jesusꞌga hoi ogwovo gweꞌyjaꞌg̃a jatykai pe ovahema. 10 Ipype 
iponhimamaveꞌga rekoi. Ojipeꞌg̃a ndeaporog̃itateꞌvaruhuro okovo 
timbotegwete ti Jesusꞌga javo. Aꞌero g̃a ei ojohupe:

— Maraꞌngu po ti Jesusꞌga oporavykyavo gapoa mbokatuaꞌjava 
nhandeporavykyeꞌyma rupi sábado rupi? Ga gapoa mbokatuaꞌjavame po 
ti nhande Jesusꞌga mbotegwetei nehẽ, ei g̃a ojohupe.

Nurã g̃a ei Jesusꞌga pe:
— Marãi Moisésvaꞌea rembikwatijara nhandeporavykyeꞌyma mombeꞌgwovo 

sábado mombeꞌgwovo? Marãi ikwatijara? Pyry nhande nimombigi g̃atetirũa 
nhandeporavykyeꞌyma rupi sábado rupi? Marãi? ei g̃a Jesusꞌga pe.

11 Imombeꞌgwovo Jesusꞌga ei g̃a pe:
— Erereko po nde ovelha ojipejivaꞌea. Po nerenymbava ovelha ihiri 

ikwaruhua pype nhandeporavykyeꞌyma rupi sábado rupi, aꞌero po nde 

ipyhygi ovelha henohema jugwi. Nahã nde ovelha rerekokatui. Aꞌereki 
pyry ovelha nde ve, ei Jesusꞌga g̃a pe. 12  Kojiꞌi avoveꞌg̃a pyryvamo 
Tupanaꞌga pe yvyakotyveꞌg̃a. Nurã ji ei: Pyry nhande g̃a pokogame 
sábado rupi, ei Jesusꞌga. Aherembikwatijara eꞌi no pyry javo.

13  Aꞌea erame Jesusꞌga ei akojaꞌga pe iponhimamaveꞌga pe:
— Ejipoapyho!
Aꞌero ga jipoapyhoi. Ikatuaꞌja gapoa aꞌero ojipea ja gapoa ja.
14 Aꞌero fariseusꞌg̃a hoi Jesusꞌga hugwi onhimonoꞌog̃a. Ojohupe g̃a ei 

onhimonhaꞌngavo:
— Maranuhũ po ti nhande Jesusꞌga jukaukari nehẽ naerũ? ei g̃a ojohupe.

Tupanaꞌga omongo Jesusꞌga g̃anduvihavuhuhetero
15 G̃aꞌea kwahavame Jesusꞌga hoi pea hugwi ogwovo. Heꞌyjuhuveꞌg̃a 

nhimonoꞌog̃i ogwovo ga rupi. Aꞌero ga imombipavi g̃atetirũa g̃a hugwi. 
16  Kiro ga ehetei g̃a pe:

— Tapemombeꞌui ti ojipeꞌg̃a pe Jesusꞌga imombigi oretetirũa javo.
17 Aꞌea Jesusꞌga ei g̃a pe. Nahã hekoi Tupanaꞌga nhiꞌĩpoꞌruavo ymyahũvaꞌea 

poꞌruavo. Aꞌereki ymyahũ Tupanaꞌga nhiꞌig̃a mombeꞌuharavaꞌea Isaíasvaꞌea 
aꞌea mombeꞌu Tupanaꞌga nhiꞌig̃a mombeꞌgwovo. Ahe eꞌi hako:
 18 “‘Pehepia ti nhipavẽiveꞌga

– kiroki ga pe ji aꞌe eko ti g̃anduvihavuhuhetero javo,’ ei Tupanaꞌga,” ei ahe.
“‘Ga ko nhiremiaꞌnguheteꞌga.

Anhimohẽ hete ji ga rehe,’ ei Tupanaꞌga.
‘Amondouka po ti ji jiraꞌuva ga pyri ga pojykakatuuka jupe nehẽ.
Aꞌero po ti ga nhiremimbotarimovaꞌea mombeꞌui judeusꞌg̃arũiveꞌg̃a pe

nahanahã pyry Tupanaꞌga pe javo,’ ei Tupanaꞌga.
 19 ‘Nhipavẽiveꞌga po ti ndogwayvari g̃a nehẽ.

Ndohapukai po ti ga g̃a pe nehẽ.
Ndahyahivi po ti ganhiꞌig̃a g̃a pe cidade rapea rupi nehẽ,’ ei Tupanaꞌga.

 20 ‘Ga po ti oko nhyrõ heꞌouhũveꞌg̃a pokoga nehẽ.
Pyry po ti ga ndipopoakariveꞌg̃a pe nehẽ.
Nahã po ti ga rekoi hendukatuuka g̃a pe nhinhiꞌig̃a g̃a mongovouka 

nhinhiꞌig̃a rupi,’ ei Tupanaꞌga.
 21 ‘Ga rehe po ti judeusꞌg̃arũiveꞌg̃a jikogi nehẽ,’ ei Tupanaꞌga,” ei 

Isaíasvaꞌea hako.

Oꞌmbero ahe eꞌi: Belzebuꞌga opoko Jesusꞌga	
(Marcos 3.20-30; Lucas 11.14-23)

22  Aerẽ ojipeꞌg̃a heakwagweveꞌga reruri Jesusꞌga pyri tombojipeꞌa 
ti Jesusꞌga anhag̃a ga hugwi javo. Ndohepiagi heakwagweveꞌga. Ga 
nonhiꞌig̃i no. Aꞌereki anhag̃a ndohepiukari ga pe. Nomonhiꞌig̃ukari ga 
pe no. G̃a ga reruri Jesusꞌga pyri. Igwete Jesusꞌga anhag̃a mbojipeꞌai ga 

monhimohig̃atuavo. Aꞌero ga nhiꞌig̃aꞌjavi. Gwepiagaꞌja ga no. 23  Aꞌero 
pevoveꞌg̃a nhimombyꞌahetei onhimongyavo. Aꞌero g̃a eg̃aꞌei:

— Maraꞌngu po Jesusꞌga Davivaꞌea rymyminoa?
Aꞌea g̃a ei. Aꞌereki g̃a eꞌi oyvyteri pe: “Ga pe Tupanaꞌga eꞌi eko ti 

g̃anduvihavuhuhetero javo.” Aꞌea g̃a ei nurã Jesusꞌga popoakaro javo.
24 Henduvame fariseusꞌg̃a ei:

— Aherymyminoa rũi po ga. Belzebuꞌga anhag̃a ruvihavuhuꞌga Jesusꞌga 
pokogame jate ga popoakaro. Nurã Jesusꞌga anhag̃a mbojipeꞌai g̃a hugwi 
imondovouka, ei g̃a oꞌmbero.

Belzebu, ei g̃a Diaboꞌga pe. Irũa garera Satanás.
25 Jesusꞌga okwaha fariseusꞌg̃a ndeaporog̃itateꞌvaruhua. Aꞌero ga ei g̃a pe:

— Po g̃agwyripeveꞌg̃a otavuka ojohupe, aꞌero po ti g̃a 
nhomokaꞌnhymbavi nehẽ. Po cidadepeveꞌg̃a otavuka ojohupe, aꞌero po 
ti g̃a nhomokaꞌnhymbavi nehẽ no. Po ongapypeveꞌg̃a otavuka ojohupe, 
aꞌero po ti g̃a nhomokaꞌnhymbavi nehẽ no, ei Jesusꞌga fariseusꞌg̃a pe. 
26  Po Satanásꞌgapyrivaꞌea nhombojipeꞌai nahã otavuka ojohupe, aꞌero po 
ti inhomokaꞌnhymbavi jovai nehẽ no. Marã po ti Satanásꞌga huvihava 
aꞌero ojipyrivaꞌea ahanaꞌjavame nehẽ? ei Jesusꞌga fariseusꞌg̃a pe.

Aꞌea Jesusꞌga ei. Aꞌereki fariseusꞌg̃a eꞌi oꞌmbero:
— Belzebuꞌga Jesusꞌga pokogi ojipyrivaꞌea mbojipeꞌauka ga pe.
27 Aꞌero Jesusꞌga ei fariseusꞌg̃a pe:

— Maꞌg̃a ombojipeꞌauka Satanásꞌgapyrivaꞌea pendeheveꞌg̃a pe naerũ? ei 
Jesusꞌga. Ndapeꞌji reki pe g̃a pe: “Belzebuꞌga ombojipeꞌauka g̃a pe.” Aꞌea 
rũi pe ei, ei Jesusꞌga. Po ga rũi g̃a poko ojipyrivaꞌea mbojipeꞌauka g̃a 
pe, aꞌero ga rũi ji poko no, ei Jesusꞌga. Tapeꞌei ti ji ve aꞌero: “Belzebuꞌga 
Jesusꞌga poko.” Po peꞌji aꞌea ji ve, aꞌero po ti pendeheveꞌg̃a eteꞌvaruhui pe 
me nehẽ no peꞌmbe pe javo pe me nehẽ, ei Jesusꞌga fariseusꞌg̃a pe.

28 — Tupanaꞌga raꞌuva reki ombojipeꞌauka Satanásꞌgapyrivaꞌea ji ve, ei Jesusꞌga. 
Pekwaha pe aꞌero Tupanaꞌga ko nhanderuvihavuhuhetero kiro javo, ei Jesusꞌga.

29 — Po ojipeꞌga kipotari ipopoakaveꞌga ronga pype gambatera 
rerogwovo ga hugwi, aꞌero ga ipopoakaveꞌga pokwapokwari naꞌẽ, ei 
Jesusꞌga. Aerẽ ga ipyhygi gambatera herogwovo aꞌero. Nahã ga kojiꞌi 
ipopoaka hete reki ipopoakaveꞌga hohe.

Aꞌea Jesusꞌga imombeꞌui nahã Tupanaꞌga ipopoaka Satanásꞌga hohe javo.
30 — Kiroki ga ndajirepygi – gaha ji movahĩ, ei Jesusꞌga. Kiroki ga 

nomonoꞌog̃i ji pavẽi – gaha ombokwakiꞌo.
Aꞌea Jesusꞌga ei ga nombojikogukari g̃a ji rehe javo.
31 — Peꞌe pe: “Belzebuꞌga opoko Jesusꞌga.” Nahã pe erame ji ve pe 

Tupanaꞌga raꞌuva mbotegwetei. Aꞌereki Tupanaꞌga raꞌuva tuhẽ ji poko, 
ei Jesusꞌga. Tupanaꞌga ti omombo pa g̃a hugwi g̃andekoteꞌvaruhua 
g̃aꞌeteꞌvaruhuagwera ojive nehẽ, ei Jesusꞌga. Po Tupanaꞌga raꞌuva pe g̃a 
eteꞌvaruhui Tupanaꞌga raꞌuva mbotegweteavo nahã okoteꞌvaruhuavo, aꞌero po 

ti Tupanaꞌga nomombori g̃andekoteꞌvaruhua g̃a hugwi nehẽ, ei Jesusꞌga. 32  Po 
g̃a eteꞌvaruhui ji ve vehevi okoteꞌvaruhuavo, aꞌero po ti Tupanaꞌga imombori 
g̃andekoteꞌvaruhua g̃a hugwi nehẽ, ei Jesusꞌga yvyakotyvaꞌero yvagipevaꞌero 
no. Po g̃a eteꞌvaruhui Tupanaꞌga raꞌuva pe reki okoteꞌvaruhuavo, aꞌero po ti 
Tupanaꞌga nomomborag̃wami g̃andekoteꞌvaruhua nehẽ. Nomombori po ti ga 
kiro. Aerẽ po ti ga nomombori nehẽ no, ei Jesusꞌga fariseusꞌg̃a pe.

Iꞌyva yvaꞌia pavẽi 
(Lucas 6.43-45; Mateus 7.15-20)

33 — Pejapyaka ti nhinhiꞌig̃a rehe, ei Jesusꞌga fariseusꞌg̃a pe. Po iꞌyva ikatu, 
aꞌero yvaꞌia ikatu. Po iꞌyva iteꞌvaruhu, aꞌero yvaꞌia iteꞌvaruhu. Ahe okwaha iꞌyva. 
Aꞌereki ahe gwepia herekorame yvaꞌia ojihe, ei Jesusꞌga fariseusꞌg̃a pe. 34 Peko 
teꞌvaruhu pe! ei Jesusꞌga g̃a pe. Nurã pe eteꞌvaruhui ojipeꞌg̃a pe. Aꞌereki pejiyvyteri 
pe pe peko teꞌvaruhu hete, ei Jesusꞌga fariseusꞌg̃a pe. 35 Pyryveꞌga, naneꞌymi ga 
reaporog̃itaro pyryvaꞌea rehe. Nurã ga ekatui jipi, ei Jesusꞌga. Iteꞌvaruhuveꞌga, 
naneꞌymi ga reaporog̃itaro iteꞌvaruhuvaꞌea rehe. Nurã ga eteꞌvaruhui, ei Jesusꞌga.

36 — Imombeꞌukatuavo ji ei pe me: Aerẽ mbapava koty po ti hahy hete g̃a pe 
Tupanaꞌga erame g̃a pe nhaporemo g̃andeaporog̃ita rehe nehẽ. G̃a pe po ti ga 
ei: “Penhiꞌĩteheuhu pe nahanahã javo. Maraname pe nhiꞌinhiꞌĩtehei?” Nahã po 
ti ga ei g̃a pe nehẽ. 37 Aꞌereki ga g̃wendu pa nenhiꞌĩtehea nenhiꞌĩpyryva reheve. 
Aꞌero nde nhiꞌĩpyryvame po ti ga ei nde ve nehẽ: “Pyry nenhiꞌig̃a. Ereko katu 
nde aꞌero,” e po ti ga nehẽ. Nde nhiꞌĩteheuhurame ga henduvi no. Aꞌero po ti 
ga ei nde ve nehẽ: “Ndapyryvi nenhiꞌig̃a. Ereko teꞌvaruhu nde aꞌero,” e po ti ga 
nde ve nehẽ. Aꞌero po ti ga imondoi hahyvaꞌea nde ve nehẽ nde eteꞌvaruhuro 
g̃waramo, ei Jesusꞌga imombeꞌgwovo fariseusꞌg̃a pe.

Jesusꞌga okwahavaꞌjavuka Jonasvaꞌea ahe ve	
(Marcos 8.11-12; Lucas 11.29-32; 12.54-56)

38  Aꞌero judeusꞌg̃a mboꞌeharaꞌg̃a ei Jesusꞌga pe fariseusꞌg̃a pavẽi:
— Ahemboꞌeharamo eapo ti ahemonhimombyꞌavaꞌea torohepia ti, ei g̃a.
39 Aꞌero Jesusꞌga ei g̃a pe:

— Peko teꞌvaruhu pe ag̃wamovaꞌero! ei Jesusꞌga. Ndapekoi pe Tupanaꞌga 
nhiꞌig̃a rehe pejikogeꞌyma ga rehe. Aꞌero pe ei: “Jesusꞌga japorame jate nhande 
ve ahemonhimombyꞌavaꞌea, aꞌero po ti nhande ei ikwahava nehẽ: Tupanaꞌga 
ga poko. Aꞌea po ti nhande xaꞌe hepiagame nehẽ.” Aꞌea pe ei, ei Jesusꞌga.

— Ndoapoukari po ti Tupanaꞌga ojipea ahemonhimombyꞌavaꞌea 
pe me nehẽ. Ojikwe ga oapo ahemonhimombyꞌavaꞌea Jonasvaꞌea 
mohemukarame hako. Aꞌea jate po ti ga ikwahavukaraꞌjavi pe me nehẽ, 
ei Jesusꞌga. Ymyahũ Jonasvaꞌea ko Tupanaꞌga nhiꞌig̃a mombeꞌuharavaꞌea 
hako. 40 Mokõi okira rupi Jonasvaꞌea rekoi piraruvihavuhua revegi pe. 
Kirẽ pira ahe mbojivyraꞌjavi gwevega hugwi. Aerẽ ahe hoi Tupanaꞌga 
nhiꞌig̃a mombeꞌgwombeꞌgwovo Nínivepevaꞌea pe aꞌero hako, ei Jesusꞌga.

— Jonasvaꞌea javijitehe mokõi jikira rupi po ti ji rekoi yvya pype hete 
nehẽ. Kirẽ po ti ji hemi jugwi nehẽ yvyakotyvaꞌero yvagipevaꞌero no, ei 
Jesusꞌga. Aꞌero po ti pe ikwahavi Tupanaꞌga opoko Jesusꞌga javo, ei Jesusꞌga.

41 — Aerẽ mbapava koty po ti Tupanaꞌga omanoveꞌg̃a monoꞌonoꞌombavi 
ag̃wamoveꞌg̃a ndeheve nehẽ, ei Jesusꞌga. G̃a monoꞌombavame 
po ti ga ei g̃a pe nhaporemo nehẽ peko teꞌvaruhu pe javo. Aꞌea 
rupi po ti Nínivepevaꞌea kweravi nehẽ no. Ojipiukarame po ti ahe 
imboukwahavukari ag̃wamoveꞌg̃a ndekoteꞌvaruhua nehẽ. Aꞌereki aꞌea 
renonde ymyahũ Nínivepevaꞌea g̃wendu katu Tupanaꞌga nhiꞌig̃a hako. 
Opohi ahe okoteꞌvaruhua hugwi ymyahũ hendukatuavo Tupanaꞌga nhiꞌig̃a 
Jonasvaꞌea imombeꞌuro g̃waramo hako, ei Jesusꞌga g̃a pe imombeꞌgwovo.

— Ji rendu ti! ei Jesusꞌga g̃a pe. Jihi kaitu amombeꞌu katu Tupanaꞌga 
nhiꞌig̃a Jonasvaꞌea hohe, ei Jesusꞌga. Ag̃wamoveꞌg̃a nohendupotari nhinhiꞌig̃a 
opohireꞌyma okoteꞌvaruhua hugwi. Nurã po ti Nínivepevaꞌea imboukwahavukari 
ag̃wamoveꞌg̃a ndekoteꞌvaruhua nehẽ, ei Jesusꞌga fariseusꞌg̃a pe.

42 — Mbapava koty po ti Tupanaꞌga omanoveꞌg̃a monoꞌonoꞌombavi ag̃wamoveꞌg̃a 
ndeheve, ei Jesusꞌga. G̃a monoꞌombavame po ti ga ei g̃a pe nhaporemo nehẽ peko 
teꞌvaruhu pe javo. Aꞌea rupi po ti tyapyrakotyvaꞌea ruvihavuhuvaꞌea kweravi nehẽ 
no kunhangweravaꞌea. Ojipiukarame po ti ahe imboukwahavukari ag̃wamoveꞌg̃a 
ndekoteꞌvaruhua nehẽ. Aꞌereki aꞌea renonde ymyahũ tyapyrakotyvaꞌea 
ruvihavuhuvaꞌea uhu Salomãovaꞌea pyri hako tahendu ti ganhiꞌig̃a javo. “Aꞌereki 
ga okwaha hete,” ei ahe ua. Paivouhu hete ahegwyra. Paivouhua hugwi ahe ruri 
hako tahendu ti ga javo, ei Jesusꞌga imombeꞌgwovo fariseusꞌg̃a pe.

— Ji rendu ti! ei Jesusꞌga g̃a pe. Jihi kaitu akwaha hete Salomãovaꞌea 
hohe, ei Jesusꞌga. Ag̃wamovaꞌero napehendupotari nhinhiꞌig̃a 
ikwahapotareꞌyma aꞌitituhẽvaꞌea. Nurã po ti ahe imboukwahavukari 
pendekoteꞌvaruhua nehẽ, ei Jesusꞌga.

Ojivy anhag̃a ahe pyri 
(Lucas 11.24-26)

43  — Kiro po ti ji imombeꞌui Diaboꞌgapyrivaꞌea rembipyhygaꞌga 
anhag̃a rembipyhygaꞌga pe me, ei Jesusꞌga. Na ja ag̃wamoveꞌg̃a ndekoi 
iteꞌvaruhuveꞌg̃a – kiroki g̃a opohi okoteꞌvaruhua hugwi novĩa ojikogeꞌyma 
ji rehe, ei Jesusꞌga. Anhag̃a iteꞌvaruhu hete akwaimbaeꞌga pyhyga 
otiruahũro ga pe. Aerẽ anhag̃a jipeꞌai ga hugwi ogwovo yhyeꞌỹi me 
okwaokwava. “Mome po ti ji ruvi nehẽ?” eꞌi oyvyteri pe heka. Ndohepiagi 
reki. 44 Nurã iꞌei: “Ajivy po ti ji nhironga pe ipojykaaꞌjava akwaimbaeꞌga 
pojykaaꞌjava,” eꞌi anhag̃a. Akwaimbaeꞌga pe anhag̃a eꞌi nhironga.

— Aꞌero ituri ojivya akwaimbaeꞌga pyri. Ovahemame ga pyri anhag̃a 
iꞌei: “Ndogwerekoi ve ongapypeveꞌg̃a ipype imboavujikweripyra pype,” eꞌi 
akwaimbaeꞌga mombeꞌgwovo. 45 “Taru ti jara ji pyri aꞌero,” eꞌi.

— Aꞌero ihoi anhag̃a rerua setevaꞌea rerua. Akoja hohe setevaꞌea tiruahũ hete, 
ei Jesusꞌga. Ovahemame akwaimbaeꞌga pyri ga pojykai otiruahũro ga pe. Aꞌero 
kiro kojiꞌi tiruahũ hete akwaimbaeꞌga pe. Ymya tiruahũ ga pe ojipejivaꞌea ga 
pojykarame. Aerẽ kojiꞌi tiruahũ hete ga pe setevaꞌea ga pojykarame, ei Jesusꞌga.

— Na jitehe tiruahũ ag̃wamo iteꞌvaruhuveꞌg̃a pe. Aerẽ kojiꞌi po ti tiruahũ 
hete g̃a pe nehẽ. Aꞌereki opohiꞌrãrame okoteꞌvaruhua hugwi novĩa g̃a 
ndeꞌi ji ve: “Herejo ejikotyꞌa ji pavẽi.” Aꞌea g̃a ndeꞌi ji ve. Aerẽ kojiꞌi g̃a 
ndekoteꞌvaruhui aꞌero, ei Jesusꞌga.

Jesusꞌga yembora gairũvaꞌea pavẽi 
(Marcos 3.31-35; Lucas 8.19-21)

46  Jesusꞌga imombeꞌurame pevoveꞌg̃a pe nanime Jesusꞌga yembora 
ruri gairũꞌg̃a pavẽi oꞌama okari pe. Onhiꞌĩ pota g̃a ga pe. 47 Pevoveꞌg̃a 
pyteripeveꞌga eꞌi Jesusꞌga pe:

— Neyhẽa uhu nde repiaga neirũꞌg̃a pavẽi. Pevo g̃a ami okari pe.
48  Aꞌero Jesusꞌga ei ga pe:
— Ji erame nhiyhẽa, marãveꞌg̃a pe ji ei? ei ga. Ji erame nhiirũꞌg̃a, 

marãveꞌg̃a pe ji ei? Kiro ji imombeꞌukatui nde ve, ei Jesusꞌga.
49 Aꞌero Jesusꞌga povaꞌeg̃i g̃wemimboꞌeharaꞌg̃a pe. G̃wemimboꞌeharaꞌg̃a 

mombeꞌgwovo ga ei:
— Pehepia! G̃a pe ji ei nhiyꞌg̃a. G̃a pe ji ei nhiirũꞌg̃a, ei Jesusꞌga. 50 Kiroki 

g̃a jiruvaꞌga nhiꞌĩpoꞌru yvagipeveꞌga nhiꞌĩpoꞌru – g̃a pe ji ei nhiirũꞌg̃a. Aꞌe 
ji g̃a pe no nhirendyraꞌg̃a. Nhiyꞌg̃a aꞌe ji g̃a pe no, ei Jesusꞌga.

Haꞌynha mohãiharaꞌga 
(Marcos 4.1-9; Lucas 8.4-8)

13  1 Onhiꞌimbavame Jesusꞌga hoi onga hugwi ogwovo ypiahu pe. 
Pevo ga apygi oina. 2  Heꞌyjuhuveꞌg̃a nduri onhimbotymbotyva ga 

pyri tihendu katu ti ga javo. Nurã ga hoi oꞌava yharuhua pype oina. Aꞌero 
g̃a ami yembeyvyri pe.

3  Ojoꞌjavaꞌea pyvõ ga g̃a mboꞌemboꞌei imombeꞌgwovo g̃a pe 
heꞌyjuhuvaꞌea. Ga eꞌi:

— Ji rendu ti! ei Jesusꞌga. Haꞌynha mohãiharaꞌga hoi ko pe ityma, ei ga. 
4 Pevo ga imohãi haꞌynha. Nahã ga itymi haꞌynha. Ga imohãirame haꞌynha 
jara indurugi pehea rembeyvyra rupi. Ua gwyraꞌia iꞌui imokona, ei Jesusꞌga.

5 — Ga imohãirame haꞌynha jara indurugi yja rehe ita arimo. Aꞌereki ita 
onhimongyheteuhu pevo. Xunhi yja aꞌero haꞌynha pe. Kotihĩ henhunhamo 
novĩa. Aꞌereki nianami yja ita rehe. 6 Kwarahyahiva imbokai garemityma 
aꞌero. Heꞌouhũ omanomo. Aꞌereki ndokihetei hapoa yvya pype, ei Jesusꞌga.

7 — Ga imohãirame haꞌynha jara indurugi nhungwava raꞌynha pyteri pe 
hatĩavaꞌea raꞌynha pyteri pe. Aerẽ gaꞌapoa haꞌynha renhunhamo nhungwava 
raꞌynha pavẽi. Aꞌero nhungwava nhambyguhui garemityma, ei Jesusꞌga.

8  — Ga imohãirame haꞌynha jara indurugi yjakatua pype. Aꞌero 
henhunhamo oꞌaoꞌaheteramo. Heꞌyjuhu ahara aꞌero. Jara pype ahara 
pype turi cem haꞌynha. Jara pype ahara pype turi sessenta haꞌynha. Jara 
pype ahara pype turi trinta haꞌynha.

Nahã Jesusꞌga ei imombeꞌgwovo haꞌynha mohãiharaꞌga mombeꞌgwovo.
9 — Peapyakwa pe. Pehendu katu ti jiꞌea aꞌero! ei Jesusꞌga pevoveꞌg̃a pe 

imombeꞌgwovo ojoꞌjavaꞌea.

Nurã ji amombeꞌu ojoꞌjavaꞌea, ei Jesusꞌga 
(Marcos 4.10-12; Lucas 8.9-10)

10 Jesusꞌga remimboꞌeharaꞌg̃a nduri ga pyri javo ga pe.
— Maraname nde imombeꞌui ojoꞌjavaꞌea g̃a pe g̃a mboꞌerame? ei g̃a Jesusꞌga pe.
11 Aꞌero Jesusꞌga ei g̃a pe:
— Pe me Tupanaꞌga ei tokwaha ti g̃a onhimivaꞌea nhirembiepiakatuhava javo, 

ei Jesusꞌga. Marã hekoi kiro Tupanaꞌga yvyakotyveꞌg̃a ndepiakaturame okovo 
g̃anduvihavuhuhetero? Aꞌearupivaꞌea kiro ga ikwahakwahavukari pe me. Ojipeꞌg̃a 
pe po ti ga ndokwahavukari tuhẽ aꞌea nehẽ, ei Jesusꞌga g̃wemimboꞌeharaꞌg̃a pe. 
Nurã ji imombeꞌui ojoꞌjavaꞌea g̃a pe g̃a mboꞌerame, ei Jesusꞌga.

12  — Kiroki ga okwaha – ga pe po ti Tupanaꞌga ikwahavukari 
kojiꞌivaꞌea nehẽ. Aꞌero po ti ga ikwahahetei nehẽ, ei Jesusꞌga. Kiroki ga 
ndokwahavi – po ga ikwahavi xunhivaꞌea, aꞌea vehevi po ti Tupanaꞌga 
imokaꞌnhymbavukari ga pe nehẽ, ei Jesusꞌga.

13  — Nurã ji imombeꞌui ojoꞌjavaꞌea g̃a pe. Aꞌereki
“hepiagame g̃a gwepia tehe reki.

Aꞌereki g̃a nombaragwahapotari hehe.
Henduvame g̃a g̃wendu tehe reki.

Aꞌereki g̃a ndokwahapotari”, ei Jesusꞌga.
14 — Nahã g̃a ndekoi hepiageꞌyma henduveꞌyma no, ei Jesusꞌga. Nahã 

hekoi Tupanaꞌga nhiꞌĩpoꞌruavo ymyahũvaꞌea poꞌruavo. Aꞌereki ymyahũ 
Tupanaꞌga nhiꞌig̃a mombeꞌuharavaꞌea Isaíasvaꞌea aꞌea mombeꞌu Tupanaꞌga 
nhiꞌig̃a mombeꞌgwovo. Ahe eꞌi hako:

“‘Henduvame g̃a ndokwahavag̃wami reki.
Hepiagame g̃a nombaragwahavag̃wami reki hehe,’ ei Tupanaꞌga.

 15 ‘Nahã g̃a. Aꞌereki g̃a noangarihu
tiandeapyakwapupugyme ti javo.

Ndiapyhai g̃a okovo
tikwahavyme ti Tupanaꞌga nhiꞌig̃a javo.

Ndojapyakai g̃a
xambaragwahavyme ti aꞌitituhẽvaꞌea rehe javo.

Nahã g̃a ndekoi
tirojijyjyme ti nhandereaporog̃ita javo.

Tomomboryme ti Tupanaꞌga nhanderekoteꞌvaruhua nhande hugwi 
nehẽ, ei g̃a,’ ei Tupanaꞌga.”

Ymyahũ Isaíasvaꞌea ei aꞌea mombeꞌgwovo hako, ei Jesusꞌga.
16  — Pe me ki aꞌe te pyry hete. Aꞌereki pe pejirokwa ikwahava 

aherembikwahavipyreꞌyma Tupanaꞌga rembiapoa repiaga ganhiꞌig̃a 
rendukatuavo, ei Jesusꞌga g̃wemimboꞌeharaꞌg̃a pe. Pyry hete pe me, aꞌe 
ji. 17 Aꞌereki ymyahũ ko ahe gwepia pota hete penembiepiaga Tupanaꞌga 
nhiꞌig̃a mombeꞌuharavaꞌea ganhiꞌig̃arehevaꞌea pavẽi. Heꞌyivaꞌea gwepia 
pota. Ahe ndohepiagi reki. G̃wendu pota hete ahe penemienduva no. Ahe 
nohenduvi reki, ei Jesusꞌga g̃wemimboꞌeharaꞌg̃a pe.

Jesusꞌga okwahavuka haꞌynha mohãiharaꞌga mombeꞌua 
(Marcos 4.13-20; Lucas 8.11-15)

18 — Pehendu ti aꞌero ikwahava ojoꞌjavaꞌea, ei Jesusꞌga g̃wemimboꞌeharaꞌg̃a 
pe. Kiro po ti ji imombeꞌukatui pe me nehẽ ikwahavuka haꞌynha 
mohãiharaꞌga mombeꞌua nehẽ, ei Jesusꞌga g̃wemimboꞌeharaꞌg̃a pe.

19 — Kiro Tupanaꞌga rekoi yvyakotyveꞌg̃a nduvihavuhuhetero g̃a 
ndepiakatuavo, ei Jesusꞌga. Kiroki g̃a g̃wendu aꞌea mombeꞌua novĩa 
ikwahaveꞌyma – g̃a pyri ahemoandyandyiharaꞌga Diaboꞌga ruri aꞌero ipeꞌavo 
imombeꞌua g̃apyꞌa hugwi imokaꞌnhymbavuka g̃a pe, ei Jesusꞌga. G̃a pe ji ei 
aꞌero ji imombeꞌurame haꞌynha indurugagwera pehea rembeyvyra rupi.

20 — Amombeꞌu jipe ko ji haꞌynha indurugagwera – kiroki onduru 
ita rehe, ei Jesusꞌga. Kotihĩ henhui haꞌynha novĩa. Aꞌereki kwarahya 
rerekovo g̃waramo nonhimomiranami aꞌero omanomo, ei ga. Aꞌereki 
ndokihetei hapoa yvya pype.

— Aꞌea ja g̃a ndekoi – kiroki g̃a g̃wendu nhanderuvihavuhuheteꞌga mombeꞌua. 
Kotihĩ g̃a ndoryndoryvamo hehe novĩa. 21 Aerẽ ojipeꞌg̃a omondo hahyvaꞌea g̃a 
pe ndoropotari pe henduvame gamombeꞌua javo. Hahyro g̃waramo g̃a pe g̃a 
nonhimomiranami aꞌero kotihĩ opohia nhanderuvihavuhuheteꞌga mombeꞌua 
hugwi. Aꞌereki ndokihetei gamombeꞌua g̃ayvyteri pe.

22  — Amombeꞌu jipe ko ji haꞌynha indurugagwera – kiroki onduru 
nhungwava raꞌynha pyteri pe hatĩavaꞌea raꞌynha pyteri pe. Aerẽ 
igwaigwavete hatĩavaꞌea nhambyguhui garemityma jukavo, ei Jesusꞌga.

— Aꞌea ja ojipeꞌg̃a ndekoi nhungwava pyteripevaꞌea ja. G̃a g̃wendu ojipeꞌg̃a 
erame g̃a pe: “Tupanaꞌga nhande poko katu kiro nhanderuvihavuhuheteꞌga.” 
Aꞌea g̃a g̃wendu katu. Aerẽ g̃a ag̃ataruhuramo ojihe javo: “Maramarã po ti 
nhande rekoi nehẽ naerũ?” ei g̃a oyvyteri pe. Aꞌea nonog̃atuukari g̃apyꞌa. 
G̃a ipotapavuhui itambereꞌia aꞌero, ei Jesusꞌga. “Kojiꞌi nhande tipotaruhu 
itambereꞌia aꞌero ti pyryvamo nhande ve javo,” eꞌiuhu g̃a, ei Jesusꞌga. Aꞌero 
igwaigwavete g̃a ndojapyakaaꞌjavi nhanderuvihavuhuheteꞌga mombeꞌua rehe. 
Aꞌereki g̃aꞌag̃atarahivuhua nohenduvaꞌjavukari aꞌea g̃a pe. Aꞌero g̃a ndokoaꞌjavi 
reki gamombeꞌua rupi okokatueꞌyma ojipeꞌg̃a pe oporavykyeꞌyma ga pe.

23 — Amombeꞌu jipe ko ji haꞌynha indurugagwera – kiroki onduru yjakatua 
pype, ei Jesusꞌga. Aꞌea ja ojipeꞌg̃a ndekoi yjakatuapypevaꞌea ja. G̃wendu 
katu g̃a nhanderuvihavuhuheteꞌga mombeꞌua ikwahava. Japyakwapupu g̃a 
henduvame. Oko katu g̃a okovo gamombeꞌua rupi aꞌero. Nahã g̃a haꞌynha 
mohãiharaꞌga remitymipyravaꞌea ja. Ojipea pype garemitymipyra pype turi 
cem haꞌynha ahara pype. Ojipea pype turi sessenta haꞌynha ahara pype. Ojipea 
pype turi trinta haꞌynha ahara pype. Na jitehe ko g̃a – kiroki g̃a japyakwapupu. 
Ombojoavyavy g̃aporavykya Tupanaꞌga pe okokatuavo ojipeꞌg̃a pe. Jaraꞌg̃a 
heꞌyjuhu g̃aporavykya. Jaraꞌg̃a kojiꞌi g̃aporavykya. Nahanahã g̃a ndekoi.

Aꞌea Jesusꞌga ei imombeꞌgwovo pa ojoꞌjavaꞌea ikwahavuka 
g̃wemimboꞌeharaꞌg̃a pe.

Nhungwava trigoꞌjavaꞌea
24 Ojipea pyvõ ojoꞌjavaꞌea pyvõ Jesusꞌga g̃a mboꞌei. Aꞌero ga ei:

— Marã hekoi kiro yvyakotyveꞌg̃a pe g̃a erame Tupanaꞌga 
nhanderuvihavuhuhetero oko javo? Aꞌea rehe po ti ji pe mboꞌei 
ikwahavuka pe me imombeꞌgwovo aꞌeaꞌjavaꞌea, ei ga. Akwaimbaeꞌga 
imohãi haꞌynhapyryva trigo raꞌynha ko pe ityma. 25 Aerẽ ypytunimo g̃a 
kipavame gaꞌarõeꞌỹveꞌga ruri imohaina nhungwava raꞌynha trigoꞌjavaꞌea 
raꞌynha ko pe trigo pyteri pe. Kirẽ ga hoi aꞌero ojipiukareꞌyma ogwovo.

26 — Aerẽ jate trigo henhunhamo nhungwava pavẽi. Iꞌai herekovo ahara. 
Iꞌarame jate kohoa jaraꞌgapyriveꞌg̃a mbaragwahavi nhungwava rehe trigo 
pyteri pe aꞌea ko trigo rũi reki javo. 27 Aꞌero g̃a hoi kohoa jaraꞌga pyri javo 
ga pe: “Orepojykaharamo eretỹ nde trigo raꞌynhapyryva ko pe. Maraname 
gwereko nhungwava trigo pyteri pe? Maꞌg̃a omohãi naerũ nhungwava 
raꞌynha trigoꞌjavaꞌea raꞌynha aꞌero trigo pyteri pe raikwehe?” ei g̃a ijaraꞌga pe.

28  — Aꞌero ga ei g̃a pe: “Maꞌg̃a po? Ojipeꞌga nanhiarõi aꞌero imohaina 
nhungwava raꞌynha ipype raikwehe,” ei ga.

— Aꞌero g̃a ei: “Marã aꞌero? Toroho ti nhungwava mondoroga? Marã?” ei g̃a.
29 — “Tapemondorogi naꞌẽ,” ei ga. “Nhungwava mondorogame maraꞌngu 

po ti pe imondoroga trigo jajuveꞌỹvaꞌea nhungwava reheve nehẽ? 30 Na 
inhimomboakari ojogweheve,” ei ga, ei Jesusꞌga imombeꞌgwovo. “Aerẽ 
trigo jajuvame po ti ji ei trigo monoꞌõharaꞌg̃a pe nehẽ: Nhungwava naꞌẽ 
ti pemondoro trigoꞌjavaꞌea jugwi imonoꞌog̃a nehẽ. Peapytĩ ti jajurupya 
pe herogwovo imbokaita. Nahã po ti ji ei g̃a pe nehẽ,” ei ga, ei Jesusꞌga 
imombeꞌgwovo. “Aꞌea pyꞌrovo gwe ti pemonoꞌõ trigo herua imondovo hyrua 
pype jiapoa pype. Nahã po ti ji ei g̃a pe nehẽ,” ei kohoa jaraꞌga.

Nahã Jesusꞌga ei imombeꞌgwovo ojoꞌjavaꞌea.

Mostarda raꞌynha xunhihetevaꞌea 
(Marcos 4.30-32; Lucas 13.18-19)

31 Ojipea pyvõ ojoꞌjavaꞌea pyvõ Jesusꞌga g̃a mboꞌei. Aꞌero ga ei:

— Marã hekoi kiro yvyakotyveꞌg̃a pe g̃a erame Tupanaꞌga 
nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea, ei ga. Akwaimbaeꞌga gwereko mostarda 
raꞌynha. Aꞌea ga itymi ko pe, ei Jesusꞌga. 32 Mostarda raꞌynha ko jara gwyreꞌi pa 
xunhi hete. Henhunhame mostarda roryroryvamo. Aerẽ yvovouhuro. Aꞌero kojiꞌi 
hehanhuhũ ojiꞌjavaꞌea hohe yvovouhuro. Aꞌero gwyraꞌia ruri onhimongyavo upa 
hakã rehe japovo gwaityga, ei Jesusꞌga heꞌyjeꞌỹveꞌg̃a po ti heꞌyjuhu nehẽ javo.

Pão imbovuhava 
(Lucas 13.20-21)

33  Ojipea pyvõ ojoꞌjavaꞌea pyvõ Jesusꞌga g̃a mboꞌei. Aꞌero ga ei:
— Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea, ei ga. Kunhahẽa opyhy heꞌyivaꞌea vinte e 
cinco quilos de farinha de trigo, ei ga. Trigo pype hẽa imbojiheꞌari imbovuhava 
taꞌapo ti ji pão javo. Aꞌero hẽa igwaragwarai humbirimbiriga trigo ruꞌuma. 
Igwaigwavete imbovuhava onhinhamba trigo ruꞌuma pype imbovuvupava, ei 
Jesusꞌga igwaigwavete po ti g̃a herojijyi ojeaporog̃ita nehẽ javo.

Nahã hekoi Tupanaꞌga nhiꞌĩpoꞌruavo 
(Marcos 4.33-34)

34 Aꞌea pa Jesusꞌga imombeꞌui ojoꞌjavaꞌea pevoveꞌg̃a pe heꞌyjuhuveꞌg̃a pe. Aꞌea 
jate ga imombeꞌui g̃a pe g̃a mboꞌeavo. 35 Nahã hekoi Tupanaꞌga nhiꞌĩpoꞌruavo 
ymyahũvaꞌea poꞌruavo. Aꞌereki ymyahũ Tupanaꞌga nhiꞌig̃a mombeꞌuharavaꞌea 
aꞌea mombeꞌu. Aꞌea rupi ahe ei Tupanaꞌga nhiꞌig̃a mombeꞌgwovo hako:

“Amombeꞌu po ti ji g̃a pe ojoꞌjavaꞌea nehẽ.
Kiroki onhimi yvya apoypyagwera jate

– kiro po ti ji aꞌea kwahavukari imombeꞌgwovo g̃a pe nehẽ,” ei ahe hako.

Jesusꞌga okwahavuka trigoꞌjavaꞌea mombeꞌua
36  Pevoveꞌg̃a mondoukarame ojihugwi Jesusꞌga hoi onga pype. Aꞌero 

garemimboꞌeharaꞌg̃a nduri ga pyri javo ga pe:
— Ore mboꞌe ti ojoꞌjavaꞌea rehe ikwahavuka ore ve nhungwava 

mombeꞌua trigoꞌjavaꞌea mombeꞌua, ei g̃a Jesusꞌga pe.
37 Aꞌero Jesusꞌga ei g̃a pe:

— Kwa. Kiro po ti ji imombeꞌukatui pe me nehẽ. Jijive yvyakotyvaꞌero 
yvagipevaꞌero ji ei ji ga mombeꞌurame haꞌynhapyryva mohãiharaꞌga, ei Jesusꞌga. 
38 Kohoa aꞌe ko ji yvyakotya pe, ei Jesusꞌga imombeꞌgwovo g̃a pe. Haꞌynhapyryva 
aꞌe ko ji jireheveꞌg̃a pe. G̃a eꞌi Tupanaꞌga pe: “Ndehe ko oreruvihavuhuhetero.” 
Nhungwava trigoꞌjavaꞌea aꞌe ko ji iteꞌvaruhuveꞌgareheveꞌg̃a pe Diaboꞌgareheveꞌg̃a 
pe. G̃a eꞌi Diaboꞌga pe: “Ndehe ko oreruvihavamo.” 39 Haꞌynhapyryva 
mohãiharaꞌga arõeꞌỹveꞌga – kiroki ga otỹ nhungwava gakohoa pype – 

gaꞌarõeꞌỹveꞌga aꞌe ko ji Diaboꞌga pe nhiarõeꞌỹveꞌga pe, ei Jesusꞌga. Koapora 
mondorohava aꞌe ko ji mbapavakotya pe. Koapora mondoroharaꞌg̃a aꞌe ko ji 
Tupanaꞌgapyriveꞌg̃a pe yvagipeveꞌg̃a pe, ei Jesusꞌga imombeꞌgwovo.

40 — Koapora mondoroharaꞌg̃a imondorogi nhungwava trigoꞌjavaꞌea 
imbokaita, aꞌe ko ji ko, ei Jesusꞌga. Na jitehe mbapava koty po ti ji 
iteꞌvaruhuveꞌg̃a mondoukari hahyvaꞌea ruvihava pype nehẽ, ei Jesusꞌga. 
41 Yvyakotyvaꞌero yvagipevaꞌero po ti ji jipyriveꞌg̃a mondoi yvya koty nehẽ 
yvagipeveꞌg̃a. Aꞌero jireheveꞌg̃a ndeja po ti g̃a iteꞌvaruhuveꞌg̃a nderohopavi 
nehẽ – kiroki iteꞌvaruhuveꞌg̃a omboꞌe iteꞌvaruhuvaꞌea rehe, ei Jesusꞌga. 
Okoteꞌvaruhuveꞌg̃a nhaporemo po ti jipyriveꞌg̃a g̃a nderohoi jireheveꞌg̃a 
pytera hugwi nehẽ no, ei Jesusꞌga. 42 Aꞌero po ti jipyriveꞌg̃a okoteꞌvaruhuveꞌg̃a 
mombori hahyvaꞌea ruvihava pype. Tataheteuhua koi hahyvaꞌea ruvihava. 
Pevo po ti g̃a jeheꞌoi ojihe onhimonhaꞌngavo hahyrame ojive nehẽ, ei Jesusꞌga.

43 — Aꞌero po ti Tupanaꞌga nhiꞌig̃areheveꞌg̃a popoakara jukwahahetero 
nehẽ. Ikatu katu po ti g̃a gworygworyvamo nehẽ – perope g̃anduveteꞌga 
ojikotyꞌa g̃a pavẽi Tupanaꞌga, ei Jesusꞌga. Peapyakwa pe. Pehendu katu ti jiꞌea 
aꞌero! ei Jesusꞌga imombeꞌgwovo katu g̃wemimboꞌeharaꞌg̃a pe ojoꞌjavaꞌea.

Akwaimbaeꞌga gwepia pyryhetevaꞌea ko pe
44 — Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei 
ikwahavuka pe me imombeꞌgwovo aꞌeaꞌjavaꞌea nehẽ, ei ga. Akwaimbaeꞌga 
hepiagi pyryhetevaꞌea ko pe. Aꞌereki aꞌea ojipeꞌga omi jipe yvykwara pype 
tohepiagyme ti g̃a javo. Garemimimipyra repiagame akwaimbaeꞌga heja 
pevo imimaꞌjava. Horyory ga hehe. Nurã ga imondopavi ombatera ojihugwi 
tombuhu ti g̃a ji ve itambereꞌia mbatera pe javo. Aꞌero ga itambereꞌia 
rerohoi imondopava kohoa jaraꞌga pe ipyhyga kohoa ga hugwi. “Nahã ji 
ipojykai nhirembiepiagipyra,” ei ga oyvyteri pe, ei Jesusꞌga. Nahã hekoi 
yvyakotyveꞌg̃a pe g̃a erame Tupanaꞌga nhanderuvihavuhuhetero oko javo.

Aꞌea Jesusꞌga ei imombeꞌgwovo g̃wemimboꞌeharaꞌg̃a pe ojoꞌjavaꞌea ikwahavuka 
g̃a pe na jitehe pyryhetevaꞌea tuhẽ ko aherekoa Tupanaꞌgarehevaꞌero javo.

Itaꞌiaꞌjavaꞌea pyryhetevaꞌea pérola
45 — Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea nehẽ, ei Jesusꞌga. Imaꞌẽharaꞌga hogahoi 
ojipeꞌg̃apeꞌg̃a pyri ipyhypota itaꞌiaꞌjavaꞌea pyryhetevaꞌea pérolas ijaraꞌg̃a hugwi. 
46 Aꞌero ga hepiagi itaꞌiaꞌjavaꞌea pyryhetevaꞌea ijaraꞌga pyri. Heꞌyi itambereꞌia 
hehe. Aꞌero ga hoi imondopava ombatera ojihugwi tombuhu ti g̃a ji ve 
itambereꞌia mbatera pe javo. Aꞌero ga itambereꞌia rerohoi imondovo ijaraꞌga 
pe imbuhuruka ojive itaꞌiaꞌjavaꞌea pyryhetevaꞌea pérolapyryhetea ipojykavo, ei 
Jesusꞌga na jitehe pyryhetevaꞌea tuhẽ ko aherekoa Tupanaꞌgarehevaꞌero javo.

Pira mboahava
47 — Marã po ti hekoi nehẽ yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka pe 
me imombeꞌgwovo aꞌeaꞌjavaꞌea nehẽ, ei Jesusꞌga. Pira mboahava pirareheveꞌg̃a 
imombori ypiahu pe imboꞌaparavuhupava pira, ei Jesusꞌga. 48 Imboahava tynahẽ 
hete. Aꞌero yembeyvyri pe g̃a heruri inog̃a. Oapy g̃a imoꞌemoꞌeamo. Pirapyryva 
g̃a imondoi hyrua pype imohina. Pirateꞌvaruhua g̃a imombori, ei Jesusꞌga.

49 — Aerẽ na jitehe po ti Tupanaꞌga yvyakotyveꞌg̃a nderekoukari 
mbapava koty nehẽ. Mbapava koty po ti gapyriveꞌg̃a nduri 
iteꞌvaruhuveꞌg̃a nderogwovo Tupanaꞌga nhiꞌig̃areheveꞌg̃a pytera hugwi 
nehẽ, ei Jesusꞌga. 50 Hahyvaꞌea ruvihava pype po ti g̃a iteꞌvaruhuveꞌg̃a 
mombori nehẽ. Tataheteuhua koi hahyvaꞌea ruvihava. Pevo po ti g̃a 
jeheꞌoi ojihe onhimonhaꞌngavo hahyrame ojive nehẽ, ei Jesusꞌga.

Aꞌea Jesusꞌga omombeꞌu ojoꞌjavaꞌea.

Aꞌitituhẽvaꞌea ko ymyahũvaꞌea ipyahuvaꞌea no
51 — Marã? Pekwaha pe penhimombaragwahava nhiremimboꞌeagwera 

rehe nhaporemo ji pe mboꞌerame ojoꞌjavaꞌea pyvõ? Marã? ei Jesusꞌga 
g̃wemimboꞌeharaꞌg̃a pe.

— Orokwaha pa ore akoja neremimboꞌeagwera, ei g̃a.
52  Aꞌero Jesusꞌga ei g̃a pe:

— Judeusꞌg̃a mboꞌeharaꞌg̃a ikwahaparavuhui ji omboꞌerame, ei Jesusꞌga. 
Aꞌereki g̃a okwahavypy ymyahũvaꞌea aheremimboꞌeagwera. Aerẽ ji g̃a 
mboꞌei ipyahuvaꞌea rehe javo g̃a pe: Nahanahã hekoi yvyakotyveꞌg̃a 
pe g̃a erame Tupanaꞌga nhanderuvihavuhuhetero oko javo. Aꞌero g̃a 
ikwahavi aꞌea no. G̃a ko onga jaraꞌga ja aꞌero, ei Jesusꞌga. Aꞌereki onga 
jaraꞌga g̃wenoꞌẽ ymyahũvaꞌea ipyahuvaꞌea reheve ombaterahetea hugwi 
ombatera rerekokatuhava hugwi, ei Jesusꞌga g̃a pe.

Jesusꞌga oko ocidade de Nazaré pe 
(Marcos 6.1-6; Lucas 4.16-30)

53 G̃a mboꞌepavame ojoꞌjavaꞌea pyvõ Jesusꞌga hoi pea hugwi ogwovo. 
54 Ogwyri pe ga ruri ocidade de Nazaré pe ovahema. Pevo ga g̃a mboꞌekatukatui 
g̃ajatykahava pype. Aꞌero g̃a nhimombyꞌai ga rehe. Aꞌero g̃a ei ojohupe:

— Maꞌg̃a po ga mboꞌehetei ikwahavukaheteavo ga pe? Maꞌg̃a po ga mbopopoaka 
japovouka ga pe ahemonhimombyꞌavaꞌea? ei g̃a. 55 Ga onga apoharaꞌga raꞌyraꞌga 
rũi naerũ? ei g̃a. Gayhẽa, hẽa ko Mariahẽa. Gairũꞌg̃a ko Tiagoꞌga, Joséꞌga, Simãoꞌga, 
Judasꞌga. Tikwaha pa nhande g̃a. 56 Garendyraꞌg̃a u pa nhande pyri. Ymyavaꞌea 
atyvi ga ag̃wamo. Maraname ga ikwahapavi naerũ? ei g̃a.

57 Igwaigwavete g̃a ndokoi ga rehe ga arõeꞌyma aꞌero.
Aꞌero Jesusꞌga ei g̃a pe:

Mateus 13



53

— Ojipeꞌg̃a gwyripeveꞌg̃a omondo gweaporog̃ita imohina Tupanaꞌga 
nhiꞌig̃a mombeꞌuharaꞌg̃a ndehe. G̃agwyripeveꞌg̃a jate nomondoi imohina 
g̃a ndehe g̃anongapypeveꞌg̃a pavẽi, ei Jesusꞌga g̃a pe.

58  Ndaheꞌyi reki Jesusꞌga rembiapoa aꞌero ahemonhimombyꞌavaꞌea pevo 
g̃a pe. Aꞌereki g̃a ndojikogi ga rehe.

João Batistavaꞌea omano 
(Marcos 6.14-29; Lucas 9.7-9)

14  1 Aerẽ Herodesꞌga hendupavi g̃a Jesusꞌga mombeꞌurame. G̃a omombeꞌu 
Jesusꞌga remimonhimombyꞌavaꞌea mombeꞌurame no. Herodesꞌga 

ko omondomondo Galiléiapeveꞌg̃a g̃wemimbotarimovaꞌea rupi g̃agwyri pe. 
2 Jesusꞌga mombeꞌua renduvame Herodesꞌga etehei ojipyriveꞌg̃a pe:

— Jesusꞌga ko João Batistaꞌga. Ovy João Batistaꞌga gwyvya hugwi 
okwerava, ei ga. Nurã ga japoi ahemonhimombyꞌavaꞌea, eꞌi tehe Herodesꞌga.

3  Nahã Herodesꞌga ei. Aꞌereki João Batistavaꞌea manoa renonde 
Herodesꞌga João Batistavaꞌea pyhyguka ahe kwaruka itanhuramuhũa 
pyvõ ahe mongiuka cadeia pype. Herodiashẽa rehe Herodesꞌga 
opyhyguka João Batistavaꞌea raikwehe. Herodiashẽa ko Herodesꞌga irũꞌga 
rembirekoro naꞌẽ oko, Filipeꞌga rembirekoro. Kirẽ Herodesꞌga hẽa rereko 
raikwehe. 4 Nurã João Batistavaꞌea eꞌieꞌi Herodesꞌga pe:

— Maranameuhũ nde hẽa rerekoi? Po ahe ndogwerekoi te hẽa! ei João 
Batistavaꞌea Herodesꞌga pe.

5 Ndopotari Herodesꞌga aheꞌea ojive. Nurã ga ahe mongiuka cadeia 
pype ahe jukapota. Ndojukaukari reki ga ahe. Aꞌereki ga okyhyji 
judeusꞌg̃a hugwi. Aꞌereki g̃a eꞌi:

— João Batistaꞌga ko Tupanaꞌga nhiꞌig̃a mombeꞌuharaꞌga, ei g̃a onhimongyavo.
6  Aerẽ oꞌaragwera rupi Herodesꞌga oapo toryva. Aꞌero Herodiashẽa 

raꞌyrahẽa tehe ojiroky g̃andovai pyteri pe – kiroki g̃a uhu toryva repiaga. 
Ikatu Herodesꞌga pe hẽajirokya. 7 Aꞌero ga eꞌi hẽa pe:

— Gara nde erepota imondoa ejive? ei ga. Amondo tuhẽ po ti ji nde ve 
nehẽ. Tupanaꞌga jiꞌea renduvame ji ei poro nde ve.

Aꞌea Herodesꞌga eꞌi Herodiashẽa raꞌyrahẽa pe.
8  Aꞌero hẽayhẽa eꞌi hẽa pe:

— Ere ti Herodesꞌga pe: “Embuhu ti ji ve kiro João Batistaꞌga akag̃a 
nhaembeva pype.” Nahã ti ere ga pe, ei hẽa gwaꞌyrahẽa pe hẽa mboꞌeavo.

— Kwa, ei hẽa oyhẽa pe.
Nurã kiro hẽa eꞌi Herodesꞌga pe:

— Embuhu ti ji ve kiro João Batistaꞌga akag̃a nhaembeva pype, ei hẽa.
9 Aꞌea renduvame Herodesꞌga ndovyꞌari. Toryvarupiveꞌg̃a g̃wendu 

gaꞌeagwera hẽa pe ga erame: “Gara nde erepota imondoa ejive? Amondo 
tuhẽ po ti ji nehẽ. Tupanaꞌga jiꞌea renduvame ji ei poro nde ve.”

Nurã ga eꞌi kiro ojipyriveꞌg̃a pe:

— Peko ti hẽanhiꞌig̃a rupi aꞌero. 10 Peho ti cadeia pype ga jukavo 
gaꞌakag̃a momboa herua hẽa pe, ei ga.

11 Aꞌero g̃a oho João Batistavaꞌea jukavo aheakag̃a rerua nhaembeva 
pype imondovo hẽa pe. Hẽa gweroho oyhẽa pe aꞌero herovahema.

12  João Batistavaꞌeareheveꞌg̃a uhu aꞌero aheraꞌoa rerogwovo ityma. Aerẽ 
g̃a oho Jesusꞌga pyri imombeꞌgwovo ahemanoa ga pe.

Nahã ko João Batistavaꞌea manoa raikwehe.
Herodesꞌga nomokaꞌnhymi kiro João Batistavaꞌea akag̃a imomborukaragwera. 

Nurã henduvame Jesusꞌga remimonhimombyꞌavaꞌea Herodesꞌga ei:
— Jesusꞌga ko João Batistaꞌga. Ovy João Batistaꞌga gwyvya hugwi 

okwerava, ei Herodesꞌga.

Jesusꞌga omondouka mbatera cinco milvaꞌea pe	
(Marcos 6.30-44; Lucas 9.10-17; João 6.1-14)

13  Herodesꞌga nhiꞌig̃a kwahavame Jesusꞌga hoi yhara pype ypiahua 
aherovai ogwovo ongaeꞌỹi me tajipeꞌa ti ji avoveꞌg̃a hugwi javo.

Gahoa kwahavame heꞌyiveꞌg̃a hoi opyvo cidades hugwi ogwovo ypiahua 
rembeyvyra rupi. Nahã g̃a vahemypyi aherovai Jesusꞌga rovatiamo tihendu ti 
ga javo. 14 Jesusꞌga g̃a ndepiagi pevo ohemame yhara hugwi aꞌero. Oporogwety 
ga g̃a. Omombi ga karugwara g̃apyteripeveꞌg̃a hugwi itetirũaveꞌg̃a hugwi.

15 Kaꞌarugame dozeveꞌg̃a Jesusꞌga remimboꞌeharaꞌg̃a nduri ga pyri. Ga 
pe g̃a ei aꞌero:

— Kaꞌaru hete kiro. Agwaꞌg̃a ndoꞌui ve reki. Nurã ti emondouka g̃a 
avo hugwi, ei g̃a. Ahã onga avo. Toho ti g̃a cidadesꞌi pe iraꞌagwevaꞌe pe 
ipyhyga mbatera. Pevo po ti g̃a hoi iꞌgwovo nehẽ.

Aꞌea Jesusꞌga remimboꞌeharaꞌg̃a ei Jesusꞌga pe g̃a mondouka pota ga pe.
16  — Tohoyme po ti g̃a hamo, ei Jesusꞌga g̃a pe. Pehe ti pemondo 

mbatera g̃a pe toꞌu ti g̃a javo, ei Jesusꞌga.
17 Aꞌero g̃a ei ga pe:
— Ndorogwerekoi te! ei g̃a. Cinco pães orogwereko dois pira reheve. 

Ndohygiꞌiꞌi po ti g̃a ndehe nehẽ, ei g̃a.
18  — Peru ti ji ve aꞌero, ei Jesusꞌga g̃a pe.
— Kwa, ei g̃a herua.
19 Pevoveꞌg̃a pe Jesusꞌga ei:
— Peapy ti yvyvo nhungwava rehe, ei ga g̃a pe.
Oapy g̃a aꞌero.
20 Kiro ga ipyhygi mbatera – kiroki cinco pães dois pira reheve. 

Ojovavu ga yvaga repiaga.
— Ndepyry hete nde imbuhua ore ve, ei Jesusꞌga Tupanaꞌga pe.
Kiro Jesusꞌga haygweꞌrogweꞌrogi pães imondomondovo 

g̃wemimboꞌeharaꞌg̃a pe pira reheve. Kiro g̃a imondomondoi g̃a pe. 21 Kiro 
g̃a nhaporemo iꞌui onhimoytaromouka.

G̃a iꞌurẽ Jesusꞌga remimboꞌeharaꞌg̃a imonoꞌog̃i hembyruera imondovo yrua 
pype. Heꞌyjuhuvaꞌea hembyruera opyta reki garembihaygweꞌrogagwera. 
Aꞌereki g̃a ndoꞌupavi. Heꞌyjuhuvaꞌea dozevaꞌea yrua tynahẽ. Kiroki g̃a 
oꞌu pevo Jesusꞌga pyri – g̃a ko heꞌyjuhu hete ranuhũ. Cinco milveꞌg̃a oꞌu 
akwaimbaꞌero. Kunhangweraꞌg̃a tayriꞌg̃a pavẽi iꞌui no. Nahã Jesusꞌga japoi 
ahemonhimombyꞌavaꞌea heꞌyjeꞌỹvaꞌea imbovua imondovo g̃a pe.

Jesusꞌga oho yhya arimo 
(Marcos 6.45-52; João 6.15-21)

22  G̃a imonoꞌombavirẽ hembyruera Jesusꞌga ei g̃wemimboꞌeharaꞌg̃a pe 
g̃a mondovouka:

— Peꞌa ti yharuhua pype, ei ga. Peho ti ji renonde ypiahua aherovai, ei 
ga g̃a pe. Apyta naꞌẽ po ti ji avo agwaꞌg̃a mondovo nehẽ, ei Jesusꞌga.

— Kwa, ei g̃a.
Aꞌero g̃a avi herogwovo.
23  Jesusꞌga pytai aꞌero pevoveꞌg̃a mondovo g̃anonga pe. G̃a horame ga 

tehe oho yvytyruhua rupi opytavo pevo tanhiꞌĩ ti Tupanaꞌga pe javo. Pevo 
ga pytai onhiꞌig̃a Tupanaꞌga pe imongaruheteavo.

24 Aꞌea rupi garemimboꞌeharaꞌg̃a ndekoi ypiahua pyteri pe. Ombohembohe hete 
yharuhua yvytua rerekovo. Yvytua ipopoaka yhara mondoukareꞌyma aherovai.

25 Koꞌeg̃werĩrame Jesusꞌga hoi yhya arimo ogwovo g̃a pyri. 
26  Garemimboꞌeharaꞌg̃a garura repiagame g̃apyꞌa omyi.

— Anhag̃a po uhu yhya arimo! ei g̃a.
Hahẽahẽ g̃a okyhyjiavo. 27 Kotihĩ Jesusꞌga ei aꞌero:

— Penog̃atu ti pejipyꞌa. Tapekyhyjiaꞌjavi ti. Aꞌereki ji tuhẽ ako, ei Jesusꞌga g̃a pe.
28  Aꞌero Pedroꞌga ei Jesusꞌga pe:

— Po nde Jesus Cristoramo hamo, yhya arimo po ti nde ji mbuhuri 
ejipyri nehẽ hamo, ei ga.

29 — Ejo ti, ei Jesusꞌga ga pe aꞌero. 
Aꞌero Pedroꞌga hemi yhara hugwi ogwovo yhya arimo ogwovo Jesusꞌga 

pyri. 30 Aerẽ ga kyhyji reki. Aꞌereki ipopoaka yvytua. Aꞌero ypy pe 
ohog̃werĩrame ga hapukai Jesusꞌga pe:

— Ji pyhy! ei ga Jesusꞌga pe opojykahareteꞌga pe.
31 Kotihĩ Jesusꞌga opoa mondoi ga pe ga pyhyga.

— Nderejikogi nde ji rehe, ei Jesusꞌga ga pe. Garamo nde 
ndajireroviarihu Jesusꞌga po nanhimondokatui yhya arimo javo? ei 
Jesusꞌga Pedroꞌga pe. Nurã nde hoi gwerevi ypy pe, ei Jesusꞌga.

32  Jesusꞌga avame yhara pype Pedroꞌga pavẽi nduraꞌjavi yvytua. 
33  Jaraꞌg̃a yhara pypeveꞌg̃a nduri Jesusꞌga pyri ga mboheteavo.

— Tupanaꞌga raꞌyra tuhẽ ko nde, ei g̃a ga pe g̃wenypyꞌamo ga pyri.

Jesusꞌga omombi ahetetirũa Genesaré pe 
(Marcos 6.53-56)

34 Ogwovo Jesusꞌga herohoi ypiahua aherovai aꞌero herovahema 
Genesarépeveꞌg̃a gwyri pe. 35 Ikwahavame Jesusꞌg̃a ndura pevoveꞌg̃a 
omondomondo onhiꞌig̃a ojohupe ga mombeꞌgwovo ogwyripeveꞌg̃a pe 
nhaporemo. Nahã g̃a g̃a momorandupavi. Henduvame g̃a itetirũaveꞌg̃a 
mbojatykapavi g̃a nderua Jesusꞌga pyri g̃a nderovahema.

36 — Na ti itetirũaveꞌg̃a pokogi ndepira rembeyvyra rehe nehẽ, ei g̃a. Po ti g̃a 
pokogi hehe vehevi, aꞌero po ti g̃atetirũa ipigi g̃a hugwi nehẽ, ei g̃a Jesusꞌga pe.

Kiroki g̃a opoko gapira rehe – g̃a hugwi g̃atetirũa pigi aꞌero.

Jesusꞌga onhiꞌĩ judeusꞌg̃a namonhavaꞌea remimboꞌeagwera rehe 
(Marcos 7.1-13)

15  1 Aerẽ g̃a nduri Jesusꞌga pyri Jerusalém hugwi fariseusꞌg̃a 
judeusꞌg̃a mboꞌeharaꞌg̃a pavẽi. Ovahemame g̃a ei Jesusꞌga pe:

2 — Maranameuhũ neremimboꞌeharaꞌg̃a nohendukatui nhaneramonhavaꞌea 
remimboꞌeagwera naerũ? Nhaneramonhavaꞌea eꞌi: “Nahanahã nhande xajipogwei 
katu. Nhandejipogweikaturo g̃waramo nhande nhimombyryvi Tupanaꞌga pe.” 
Nahã nhaneramonhavaꞌea ei nhande mboꞌemboꞌeavo. Na rũi neremimboꞌeharaꞌg̃a 
jipogwei iꞌua renonde nahã ojikwakuveꞌyma, ei g̃a Jesusꞌga pe.

3  — Pehe no, ei Jesusꞌga g̃a pe. Maranameuhũ pe napehendukatui 
Tupanaꞌga nhiꞌig̃a? ei Jesusꞌga. Tupanaꞌga erame nahanahã ti peko javo pe 
ndapekoi ganhiꞌig̃a rupi. Penhimimboꞌea rupi jate reki pe ndekoi pejikovo 
Tupanaꞌga nhiꞌig̃aatyvivaꞌea rupi, ei Jesusꞌga. 4 Ymyahũ Tupanaꞌga ei:

“Pemondo ti pejeaporog̃ita imohina pejuvaꞌg̃a ndehe penhyꞌg̃a ndehe 
no,” ei Tupanaꞌga hako, ei Jesusꞌga.

“Kiroki ga eꞌi teꞌvaruhu uvaꞌga pe oyhẽa pe no
– tojukauka ti g̃a ga aꞌero,” ei Tupanaꞌga hako, ei Jesusꞌga.

5 — Pe ki aꞌe te Tupanaꞌga nhiꞌig̃aatyvivaꞌea rehe pe g̃a mboꞌei, ei Jesusꞌga. 
Po g̃a ei uvaꞌg̃a pe oyꞌg̃a pe no: “Apoko pota ji imondovo mbatera pe me 
novĩa. Emo ji amondo akoja Tupanaꞌga pe,” ei g̃a g̃a pe. 6 Peꞌe pe g̃a pe 
aꞌero: “Nanongara pyry!” Nahã pe g̃a mboꞌei pejikoeꞌyma Tupanaꞌga nhiꞌig̃a 
rehe, ei Jesusꞌga g̃a pe. Aꞌereki g̃a erame aꞌea g̃a nomondoi ojeaporog̃ita 
imohina uvaꞌg̃a ndehe oyꞌg̃a ndehe no. Ndopokogi g̃a uvaꞌg̃a oyꞌg̃a ndeheve 
aꞌero imondoeꞌyma g̃a pe. Nahã g̃a ndekoteꞌvaruhui, ei Jesusꞌga.

7 — Pehe ko pekokatuꞌãvaꞌero, aꞌe ji pe me aꞌero, ei Jesusꞌga g̃a 
pe. Ymyahũ Isaíasvaꞌea pe mombeꞌu katu jipe Tupanaꞌga nhiꞌig̃a 
mombeꞌurame hako. Aꞌereki ahe eꞌi:
 8 “‘Avoveꞌg̃a onhiꞌig̃atu tehe ji ve

torombohete Tupanaꞌga javo,’ ei Tupanaꞌga.
‘Emo g̃a nanhiarõi imondoeꞌyma gweaporog̃ita imohina ji rehe.

 9 Ji mbohete tehe g̃a.
Aꞌereki nhinhiꞌig̃a rehe rũi g̃a omboꞌe.

Yvyakotyveꞌg̃a nemimboꞌea rehe g̃a g̃a mboꞌei
aꞌea ko Tupanaꞌga nhiꞌig̃a javo tehe jupe,’ ei Tupanaꞌga,” ei ahe 

hako, ei Jesusꞌga fariseusꞌg̃a pe judeusꞌg̃a mboꞌeharaꞌg̃a pe no.

Ahereaporog̃itateꞌvaruhua ahe mboteꞌvaruhu	
(Marcos 7.14-23)

10 Jesusꞌga g̃a mbuhuri ojipyri pevoveꞌg̃a heꞌyjuhuveꞌg̃a. Aꞌero ga ei g̃a pe:

— Pehendu ti ikwahava, ei ga. 11 Kiroki oki nhandejurua pype – aꞌea 
nianemboteꞌvaruhui. Kiroki ohẽ nhandejurua hugwi – aꞌea nhande 
mboteꞌvaruhu, ei Jesusꞌga g̃a pe.

12  Aꞌero Jesusꞌga remimboꞌeharaꞌg̃a nduri ga pyri javo ga pe:
— Aꞌea nde erame fariseusꞌg̃a nhimonhaꞌngai nenhiꞌig̃a arõeꞌyma. 

Erekwaha nde? ei g̃a Jesusꞌga pe.
13  Aꞌero Jesusꞌga ei g̃a pe:
— Jiruvaꞌga yvagipeveꞌga po ti oꞌo pa g̃wemitymipyrarũivaꞌea nehẽ, ei Jesusꞌga.
Tupanaꞌga nhiꞌig̃aatyvivaꞌea pe g̃anemimboꞌea pe Jesusꞌga ei: Tupanaꞌga 

remitymipyrarũivaꞌea. Tupanaꞌga po ti omombi pa g̃anemimboꞌea nehẽ.
14 — Na g̃a ndekojate aꞌero fariseusꞌg̃a, ei Jesusꞌga. G̃a ko 

heakwagweveꞌg̃a ja – kiroki g̃a gweroho pota ojiꞌjaveꞌg̃a, ei Jesusꞌga. Po 
heakwagweveꞌga gweroho ojipeꞌga – kiroki ga ga ja ndohepiagi, aꞌero po ti 
g̃a memei ohi ikwara pype nehẽ. Aꞌereki g̃a memei ndohepiagi, ei Jesusꞌga.

15 Aꞌero Pedroꞌga ei Jesusꞌga pe:
— Ore mboꞌe katu ti ojoꞌjavaꞌea rehe. Aꞌereki ndorokwahavi aꞌea. 

Maraname nde ei akoja ore ve? “Kiroki oki nhandejurua pype – aꞌea 
nianemboteꞌvaruhui. Kiroki ohẽ nhandejurua hugwi – aꞌea nhande 
mboteꞌvaruhu,” ere nde. Aꞌea rehe ti ore mboꞌe katu aꞌero, ei Pedroꞌga.

16  Aꞌero Jesusꞌga ei Pedroꞌga pe:
— Maranuhũ pehe ndapekwahavi no? ei Jesusꞌga. 17 Kiroki oki 

nhandejurua pype – aꞌea oho nhanderevega pype ohema nhande atarame.
— Maranuhũ pe ndapekwahavi naerũ? ei Jesusꞌga. 18 Kiroki ohẽ 

nhandejurua hugwi – aꞌea ohẽ nhandeyvytera hugwi nhande 
mboteꞌvaruhuavo, ei Jesusꞌga. 19 Po pejiyvyteri pe pe ndeaporog̃itateꞌvaruhuro, 
aꞌero pejiyvyteri pe pe ei naꞌẽ penhimonhaꞌngavo tijuka ti ga javo ga pe. Aꞌero 
po pe ga jukai. Pe ei naꞌẽ pejiyvyteri pe tiroho ti garembirekohẽa ga hugwi 
javo hẽa pe. Aꞌero po pe hẽa rerohoi pejive. Pejiyvyteri pe pe ei naꞌẽ tireko 
teꞌvaruhu ti g̃a javo g̃a pe. Aꞌero po pe g̃a nderekoteꞌvaruhui, ei Jesusꞌga. 
Peꞌe pe: Timi ti. Peꞌe pe: Xaꞌmbe ti g̃a pe. Peꞌe pe: Timbotegwete ti g̃a. Aꞌea 
nhaporemo pe ei pejiyvyteri pe. Nahã pe ndekoteꞌvaruhui aꞌero, ei Jesusꞌga. 
20 Pendeaporog̃itateꞌvaruhua nhaporemo pe mboteꞌvaruhu, ei Jesusꞌga.

— Tupanaꞌga nhiꞌig̃aatyvivaꞌea fariseusꞌg̃a omombeꞌu ahemboꞌeharaꞌg̃a 
pavẽi g̃a erame: “Nahanahã po ti nhande xajipogwei xanhimombyry 
ti Tupanaꞌga pe javo.” G̃ahã eꞌi aꞌea. Jihi ki aꞌe te aꞌe pe me: Po nhande 
ndiajipogwei iꞌgwovo, aꞌero nhande nianhimboteꞌvaruhui, ei Jesusꞌga. 
Aꞌereki nhandejipogweja nomombyryvi nhandereaporog̃ita, ei Jesusꞌga.

Judeurũivaꞌea 
(Marcos 7.24-30)

21 Aerẽ Jesusꞌg̃a hoi pea hugwi ogwovo. Cidades koty Tiro koty Sidom 
koty g̃a hoi ogwovo yhya rembeyvyra rupi. 22  Pea hugwi hẽa ruri Jesusꞌga 
rovatiamo – kiroki cananéiahẽa judeurũivehẽa.

— Jipojykaharetero ko nde Davivaꞌea rymyminoro no! ei hẽa Jesusꞌga pe.
Aꞌea hẽa ei ga pe. Aꞌereki hẽa eꞌi oyvyteri pe: “Ga pe Tupanaꞌga eꞌi eko 

ti g̃anduvihavuhuhetero javo.”
— Ji porogwety! ei hẽa Jesusꞌga pe. Anhag̃a opojyka jiraꞌyrahẽa 

okoteꞌvateꞌvaruhuavo hẽa pe, ei hẽa.
23  Jesusꞌga nonhiꞌig̃i reki hẽa pe. Aꞌero garemimboꞌeharaꞌg̃a nduri ga 

pyri javo ga pe:
— Emondo ti hẽa nhande hugwi. Aꞌereki hẽa uhuruhu nhande reviri 

ohapukaita okovo ji poko javo, ei g̃a Jesusꞌga pe.
24 Aꞌero Jesusꞌga ei:

— Tupanaꞌga ji mbuhuruka jigwyripeveꞌg̃a pyri israelitasꞌg̃a pyri. “G̃a 
pyri jate ti eho g̃a pokoga,” ei Tupanaꞌga ji ve, ei Jesusꞌga. “G̃a ko ovelhas 
ja. Ovelhas okaꞌnhy jipi herekoeꞌymame gwepiakatuharamo. Akoja ja ko 
g̃a ikaꞌnhyvaꞌea ja,” ei Tupanaꞌga, ei Jesusꞌga. Judeusꞌg̃arũiveꞌg̃a pyri rũi 
Tupanaꞌga ji mbuhurukari, ei Jesusꞌga.

25 G̃wendu po hẽa Jesusꞌga nhiꞌig̃a ua Jesusꞌga pyri g̃wenypyꞌamo 
garovai pyteri pe nde ko jihohevaꞌero javo.

— Ji poko ti! ei hẽa Jesusꞌga pe.
26  Aꞌero ga ei hẽa pe:

— Ndapyryvi ji ipyhygi tayriꞌg̃a mbatera imomboa nhag̃watig̃a pe toꞌu ti javo.
Nahã Jesusꞌga ei ndapyryvi ji judeusꞌg̃arũiveꞌg̃a pokogi javo.
27 — Aꞌiti a, ei hẽa. Emo nhag̃watig̃a vehevi reki oꞌu hembyrueꞌria – 

kiroki ohi ijaraꞌg̃a iꞌurame, ei hẽa.
Nahã hẽa ei aerẽ po ti nde judeusꞌg̃arũiveꞌg̃a pokogi no javo.
28  Aꞌero Jesusꞌga ei hẽa pe:

— Kuiꞌi, ei ga hẽa pe. Erejiko hete nde ji rehe ji poko po ti ga nehẽ javo, 
ei Jesusꞌga. Oropoko ti jihi kiro, ei ga hẽa pe.

Nanime Jesusꞌga anhag̃a mbojipeꞌai hẽaraꞌyrahẽa hugwi nahã hẽa pokoga.

Jesusꞌga omombi heꞌyjuhuvaꞌea tetirũa
29 Aerẽ Jesusꞌga hoi pea hugwi ogwoogwovo ypiahua rembeyvyri 

Galiléia rembeyvyri okovo. Yvytyruhua arimo ga hoi oapyga oina.
30 Ga pyri heꞌyjuhuveꞌg̃a ndug̃anduri itetirũaveꞌg̃a nderunderua. Gweru 

g̃a ipykaꞌnakaꞌnaveꞌg̃a heakwagweveꞌg̃a ndeheve onhiꞌig̃eꞌỹveꞌg̃a ndeheve 
ikaꞌnakaꞌnaveꞌg̃a ndeheve ojipeꞌg̃a ndeheve heꞌyiveꞌg̃a. G̃ahã g̃a g̃a nderuri 
g̃a mondovo g̃a nog̃a Jesusꞌga pyri topohano ti ga g̃a javo.

Aꞌero Jesusꞌga imombigi g̃atetirũa g̃a hugwi. 31 Aꞌero g̃a nhimombyꞌai 
hepiaga g̃atetirũa mombiga. Aꞌereki onhiꞌig̃eꞌỹveꞌg̃a onhiꞌĩ reki. Gwepia 
g̃a Jesusꞌga ikaꞌnakaꞌnaveꞌg̃a ndaꞌoa imombyryvame. Ipykaꞌnakaꞌnaveꞌg̃a 
ami ogwovo reki. Heakwagweveꞌg̃a gwepia reki. Aꞌero pevoveꞌg̃a 
Tupanaꞌga mbohetei onhimongyavo okwaha hete Tupanaꞌga Israelvaꞌea 
rakykwepoharaꞌg̃a nduvihavuhuheteꞌga javo.

Jesusꞌga omondouka mbatera quatro milvaꞌea pe	
(Marcos 8.1-10)

32  Aerẽ Jesusꞌga ei g̃wemimboꞌeharaꞌg̃a pe:
— Pejo ti ji pyri.
G̃a ndurame ga pyri ga ei g̃a pe:
— Iporiaꞌi g̃a ji ve avoveꞌg̃a heꞌyjuhuveꞌg̃a. Aꞌereki g̃a ndogwerekoaꞌjavi mbatera 

dois okira g̃waramo ji pyri, ei Jesusꞌga. Namondoukapotari ji g̃a g̃anonga pe g̃a 
iꞌueꞌymame. Aꞌero po ti g̃a pytupavamo pehea rupi g̃weꞌouhũro nehẽ, ei Jesusꞌga.

33  Jesusꞌga remimboꞌeharaꞌg̃a ei ga pe:
— Ma hugwi po ti nhande ipyhygi heꞌyjuhuvaꞌea mbatera g̃a pe avo 

ongaeꞌỹi me tokogahi ti g̃a javo? ei g̃a.
34 Aꞌero Jesusꞌga ei g̃a pe:

— Maramomi pe herekoi pães?
— Sete, ei g̃a ga pe. Mokoiꞌĩ piraꞌia orogwereko no, ei g̃a.
35 Pevoveꞌg̃a pe Jesusꞌga ei:

— Peapy ti yvyvo, ei ga g̃a pe.
36 Kiro ga ipyhygi mbatera – kiroki sete pães piraꞌia reheve. Aꞌea rehe ga nhiꞌig̃i 

Tupanaꞌga pe ndepyry hete nde imbuhuruka javo. Aꞌero ga haygweꞌrogweꞌrogi 
pães piraꞌia reheve imondomondovo g̃wemimboꞌeharaꞌg̃a pe. Kiro g̃a 
imondomondoi pevoveꞌg̃a pe. 37 Aꞌero g̃a nhaporemo iꞌui onhimoytaromo.

G̃a iꞌurẽ Jesusꞌga remimboꞌeharaꞌg̃a imonoꞌog̃i hembyruera imondovo yrua 
pype. Heꞌyjuhuvaꞌea hembyruera opyta reki garembihaygweꞌrogagwera. 
Aꞌereki g̃a ndoꞌupavi. Heꞌyjuhuvaꞌea setevaꞌea yrua tynahẽ. 38 Kiroki g̃a oꞌu 
pevo Jesusꞌga pyri – g̃a ko heꞌyjuhu hete ranuhũ. Quatro milveꞌg̃a ko oꞌu 
akwaimbaꞌero. Kunhangweraꞌg̃a tayriꞌg̃a pavẽi iꞌui no. Nahã Jesusꞌga japoi 
ahemonhimombyꞌavaꞌea heꞌyjeꞌỹvaꞌea imbovua imondovo g̃a pe.

39 Aꞌero Jesusꞌga pevoveꞌg̃a mondoukari g̃anonga pe. G̃a horame ga avi 
yharuhua pype herogwovo aherovai herovahema ypiahua rembeꞌyi pe 
cidade de Magadã me.

Eapo ti ahemonhimombyꞌavaꞌea, ei ahe Jesusꞌga pe	
(Marcos 8.11-13; Lucas 12.54-56)

16  1 Aerẽ fariseusꞌg̃a nduri Jesusꞌga pyri saduceusꞌg̃a pavẽi ovahema.
— Tihepia ti gapopoakara, ei g̃a ojohupe. Maraꞌngu po Tupanaꞌga 

okovo ga pyri ga mbopopoaka? Tupanaꞌga ga mbopopoakareꞌymame po ti 
nhande ga mbotegwetei, ei g̃a ojohupe.

Nurã g̃a ei Jesusꞌga pe:
— Eapo ti ahemonhimombyꞌavaꞌea. Torohepia ti, ei g̃a ga pe.
2  Aꞌero Jesusꞌga ei reki g̃a pe:

— Kaꞌaru ig̃wag̃ahivame yvaga pe ei: “Koꞌemame po ti kwara imaꞌeg̃atui 
nehẽ.” Nahã pe ei, ei Jesusꞌga g̃a pe.

3  — Ypyhajive ig̃wag̃ahivame yvaga hovapitymbyguhurame pe ei: 
“Amana po ti ikyri nehẽ.” Nahã pe ei, ei Jesusꞌga.

— Pehepia pe yvaga ikwahava aerẽvaꞌea imaꞌeg̃atua. Hepiagaꞌjavame 
pe pekwaha aerẽvaꞌea ikyra. Aꞌea pe pekwaha katu, ei Jesusꞌga 
g̃a pe. Emo imbaragwahaveꞌỹveꞌg̃a ja po pe reki. Pehepia tehe pe 
ojipevaꞌea ag̃wamovaꞌea – kiroki aꞌea okwahavuka aerẽvaꞌea. Emo pe 
napembaragwahavi reki aerẽvaꞌea rehe, ei Jesusꞌga.

4 — Ag̃wamovaꞌero peko teꞌvaruhu pa pe, ei Jesusꞌga g̃a pe. Ndapekoi pe 
Tupanaꞌga nhiꞌig̃a rehe pejikogeꞌyma ga rehe. Peꞌe pe: “Jesusꞌga japorame 
jate nhande ve ahemonhimombyꞌavaꞌea, aꞌero po ti nhande ei ikwahava 
nehẽ: Tupanaꞌga ga poko. Aꞌea po ti nhande xaꞌe hepiagame nehẽ.” Aꞌea pe 
ei, ei Jesusꞌga. Ndoapoukari po ti Tupanaꞌga ojipea ahemonhimombyꞌavaꞌea 
pe me nehẽ. Ojikwe ymyahũ ga oapo ahemonhimombyꞌavaꞌea Jonasvaꞌea 
mohemame onhiꞌig̃a mombeꞌuharavaꞌea mohemame. Aꞌea jate po ti ga 
ikwahavukaraꞌjavi pe me nehẽ ji Jesusꞌga poko javo.

Aꞌea erame Jesusꞌga hoi g̃a hugwi ogwovo.

Penhimbokoꞌi ti, ei Jesusꞌga g̃wemimboꞌeaatyvivaꞌea rehe 
(Marcos 8.14-21)

5 Ogwovo g̃a hugwi Jesusꞌga herohoi herogwovo ypiahua aherovai 
g̃wemimboꞌeharaꞌg̃a pavẽi. Omokaꞌnhy g̃a pão herohoeꞌyma ojupi.

6  Aꞌero Jesusꞌga ei g̃a pe:
— Penhimbokoꞌi ti pão mbovuhava rehe fariseusꞌg̃a apoa rehe 

saduceusꞌg̃a apoa rehe no, ei Jesusꞌga.
7 Garemimboꞌeharaꞌg̃a nhomonhiꞌig̃i aꞌero.

— Jesusꞌga ei na. Aꞌereki nhande ndiheruri pão nhande rupi, ei g̃a ojohupe.
8  G̃anhiꞌig̃a kwahavame Jesusꞌga ei g̃a pe:

— Maraname pe nhomonhiꞌig̃uhũi nhande ndiheruri pão javo? 
Ndapejikogiꞌiꞌi pe ji rehe ndirekoi pão javo, ei Jesusꞌga g̃a pe. 
9 Napenhimombaragwahakatui pe jiꞌea rehe? Ndapekwahavaꞌjavi pe cinco 

pães – akoja ji ahaygweꞌrogweꞌro imondomondouka cinco milveꞌg̃a pe? 
Ndapekwahavaꞌjavi pe hembyruera? Maramomi yrua pype pe imonoꞌonoꞌog̃i 
hembyruera? 10 Ndapekwahavaꞌjavi pe sete pães? Akoja ji ahaygweꞌrogweꞌro 
imondomondouka quatro milveꞌg̃a pe. Ndapekwahavaꞌjavi hembyruera? 
Maramomi yrua pype pe imonoꞌonoꞌog̃i hembyruera? 11 Maraname pe 
napenhimombaragwahavihu ji erame pe me kiro? Pão pe rũi ji ei pe me. Aꞌe 
ji pe me: Penhimbokoꞌi ti fariseusꞌg̃a apoa rehe saduceusꞌg̃a apoa rehe no. 
Aꞌereki g̃aꞌapoa ko pão mbovuhava ja, ei Jesusꞌga g̃wemimboꞌeharaꞌg̃a pe.

12  Aꞌero Jesusꞌga remimboꞌeharaꞌg̃a nhimombaragwahavi gaꞌea rehe.
— Pão mbovuhava pe rũi Jesusꞌga ei, ei g̃a aꞌero. Fariseusꞌg̃a 

nemimboꞌea pe Jesusꞌga ei. Saduceusꞌg̃a nemimboꞌea pe Jesusꞌga ei no 
penhimbokoꞌi ti g̃anemimboꞌea rehe javo, ei g̃a.

Nde ko Cristoramo, ei Pedrovaꞌea Jesusꞌga pe	
(Marcos 8.27-30; Lucas 9.18-21)

13  Aerẽ Jesusꞌg̃a hoi cidade koty Cesaréia de Filipe koty. Ovahemame 
pevoveꞌg̃a gwyri pe Jesusꞌga ei g̃wemimboꞌeharaꞌg̃a pe:

— Marãi g̃a ji ve jipi? ei Jesusꞌga g̃a pe okovo yvyakotyvaꞌero 
yvagipevaꞌero no. 14 Aꞌero garemimboꞌeharaꞌg̃a ei Jesusꞌga pe:

— Ojipeꞌg̃a ei nde ve: “Ga ko João Batistaꞌga,” ei g̃a nde ve, ei g̃a 
Jesusꞌga pe. Ojipeꞌg̃a ei nde ve: “Ga ko Eliasꞌga.” Ojipeꞌg̃a ei nde ve: “Ga 
ko Jeremiasꞌga. Po Jeremiasvaꞌea rũi ga rekoi, aꞌero ga oko ojipeꞌga 
Tupanaꞌga nhiꞌig̃a mombeꞌuharavaꞌea pyteripeveꞌga.” Nahã g̃a ei nde ve, 
ei Jesusꞌga remimboꞌeharaꞌg̃a Jesusꞌga pe.

15 Aꞌero Jesusꞌga ei g̃a pe:
— Pehe, marãi pe ji ve jipi?
16  Aꞌero Simão Pedroꞌga ei ga pe:
— Nde ko Cristoramo Tupanaꞌga remimbuhurukaramo ereko. Nde ko 

Tupanaꞌga raꞌyramo avuiramaveꞌga raꞌyramo ereko, ei Pedroꞌga Jesusꞌga pe.
17 Aꞌero Jesusꞌga ei:
— Simão, Joãoꞌga raꞌyra, ei Jesusꞌga Simão Pedroꞌga pe. Pyry hete nde 

ve nde aꞌea kwahavame Jesusꞌga ko Cristoramo Tupanaꞌga raꞌyramo 
javo. Aꞌereki yvyakotyveꞌg̃a rũi okwahavuka nde ve. Jiruvaꞌga reki 
yvagipeveꞌga ikwahavukari nde ve ga ko Cristoꞌga jiraꞌyraꞌga javo, ei 
Jesusꞌga Pedroꞌga pe. Aꞌitituhẽvaꞌea pe nde ei.

18 — Jihi aꞌe nde ve aꞌitituhẽvaꞌea pe kiro no. Nderera ko Pedro. Ita 
xaꞌe nhande jupe. Ita ndojijyi upa. Na jitehe po ti jireheveꞌg̃a nhaporemo 
ndogwerojijyi ojeaporog̃ita ojikopigeꞌyma ji rehe nehẽ. Aꞌereki ji ambojiko 
hete g̃a ji rehe topohiryme ti g̃a ji hugwi javo nehẽ. Omanorame vehevi po ti 
g̃a kweravi mbapava koty okovo avuirama Tupanaꞌga pyri nehẽ, ei Jesusꞌga.

19 — Na tuhẽ. Tupanaꞌga rekorame yvyakotyveꞌg̃a nduvihavuhuhetero 
avo yvya koty g̃a mongovo onhiꞌig̃a rupi, aꞌero po ti ji nde mbopopoakari 

nehẽ, ei Jesusꞌga Pedroꞌga pe. Aꞌero po ti nde ei jireheveꞌg̃a pe nehẽ: 
“Nahanahã ti tapekoi.” Po aꞌea nenhiꞌig̃a, aꞌea ko Tupanaꞌga nhiꞌig̃a no, ei 
Jesusꞌga Pedroꞌga pe. Ojipea po ti nde ei nehẽ: “Nahanahã ti peko.” Po 
aꞌea nenhiꞌig̃a, aꞌea ko Tupanaꞌga nhiꞌig̃a no.

20 Aꞌea mombeꞌurẽ Pedroꞌga pe Jesusꞌga ei g̃wemimboꞌeharaꞌg̃a pe:
— Tapemombeꞌui ti g̃a pe Jesusꞌga ko Cristoramo Tupanaꞌga 

remimbuhurukaramo javo, ei Jesusꞌga g̃a pe.

Jesusꞌga omombeꞌu omanoag̃wama 
(Marcos 8.30-9.1; Lucas 9.22-27)

21 Kiro Jesusꞌga nhimombeꞌuaꞌjaaꞌjavi g̃wemimboꞌeharaꞌg̃a pe nahanahã 
po ti ji ve nehẽ javo.

— Taho ti ji cidade de Jerusalém me, ei Jesusꞌga g̃a pe. Heꞌyivaꞌea po ti g̃a 
imondomondoi hahyvaꞌea ji ve nehẽ xavaꞌeveꞌg̃a ikwavaꞌẽharaꞌg̃a nduvihavaꞌg̃a 
pavẽi judeusꞌg̃a mboꞌeharaꞌg̃a pavẽi no. Aꞌero po ti g̃a ji jukaukari nehẽ. Mokõi 
ji kirirẽ po ti nhimbogwerahava nehẽ, ei Jesusꞌga g̃a pe.

Nahanahã Jesusꞌga imombeꞌui aerẽvaꞌea onhimombeꞌgwovo g̃a pe.
22  Aꞌero Pedroꞌga ga rerohoi irupeꞌi onhiꞌig̃ahyavo Jesusꞌga pe.

— Na rũi po ti nde ve hahyhetea nehẽ! ei Pedroꞌga ga pe. Tupanaꞌga ti tomombi 
g̃a tandejukaukaryme g̃a pe javo, ei ga Jesusꞌga pe opojykahareteꞌga pe.

23  Opyryrỹ Jesusꞌga javo Pedroꞌga pe:
— Ejipeꞌa ti ji hugwi! Aꞌereki Satanásꞌga nde monhiꞌĩ. Nurã nde ei nanongara, 

ei Jesusꞌga Pedroꞌga pe. Eremombi pota nde jirekoa Tupanaꞌga nhiꞌig̃a rupi. 
Tupanaꞌga reaporog̃ita atyvi ndereaporog̃ita. Aꞌereki Tupanaꞌga opota reki 
nhimanoa. Yvyakotyveꞌg̃a ndeaporog̃ita rehe nde ereko, ei Jesusꞌga Pedroꞌga pe.

24 Kiro Jesusꞌga ei g̃wemimboꞌeharaꞌg̃a pe:
— Kiroki g̃a oko pota nhiremimboꞌeharamo – tokoyme ti g̃a 

g̃wemimbotarimovaꞌea rupi okovo nhiremimbotarimovaꞌea rupi, 
ei Jesusꞌga g̃a pe. Po ti ojipeꞌg̃a imbohahyukari g̃a pe g̃a jukavo 
vehevi nehẽ peko pe Jesusꞌga rehevaꞌero javo g̃a pe, toko jitehe ti g̃a 
nhiremimbotarimovaꞌea rupi opohireꞌyma ji hugwi.

25 — Kiroki g̃a ndokopotari nhiremimboꞌeharamo tajijukayme ti g̃a javo 
– g̃a po ti omano ogwovo hahyvaꞌea ruvihava pype nehẽ, ei Jesusꞌga.

— Kiroki g̃a ojipeꞌg̃a g̃a jukai g̃a jikoga g̃waramo ji rehe – omanorẽ po ti 
g̃a oho upa avuirama Tupanaꞌga pyri nehẽ, ei Jesusꞌga.

26 — Ojipeꞌg̃a – kiroki g̃a eꞌi: “Ndakoi ti ji Jesusꞌga remimboꞌeharamo 
tamonoꞌonoꞌõ ti ji mbatera jijive javo” – po g̃a imonoꞌonoꞌombavi mbatera ojive 
avo yvya koty, aꞌero g̃a imonoꞌonoꞌõtehei ojive novĩa ogwovo hahyvaꞌea ruvihava 
pype, ei Jesusꞌga. Aꞌereki ahã g̃a pe g̃ahohava Tupanaꞌga pyri. Aꞌereki ahe 
nomondoi mbatera ohohava kwepykavamo ohorame Tupanaꞌga pyri, ei Jesusꞌga.

27 — Aerẽ po ti ji ruraꞌjavi avo yvyakotyveꞌg̃a pyri Tupanaꞌgapyriveꞌg̃a 
pavẽi yvagipeveꞌg̃a pavẽi nehẽ. Jiruvaꞌga rendyꞌjandyꞌjava pyteri pe po ti 

ji rekoi jijoa nehẽ yvyakotyvaꞌero yvagipevaꞌero no. Aꞌero po ti ji ikwepygi 
yvyakotyveꞌg̃a pe nehẽ. Po g̃a ndekokatui nhinhiꞌig̃a rendukatukatuavo, aꞌero 
po ti ji rekokatui g̃a pe nehẽ, ei Jesusꞌga. Po g̃a ndekoteꞌvaruhui nhinhiꞌig̃a 
renduveꞌyma, aꞌero po ti ji imondoi hahyvaꞌea g̃a pe nehẽ, ei Jesusꞌga.

28  Kiroki g̃a oꞌã Jesusꞌga pyri – g̃a pe Jesusꞌga ei:
— Imombeꞌukatuavo ji ei pe me: Omanoeꞌymame ti agwaꞌg̃a pyteripeveꞌg̃a 

ji repiagi ji rurame kokoty penduvihavuhuhetero jitekovo nehẽ.
Aꞌea Jesusꞌga ei okovo yvyakotyvaꞌero yvagipevaꞌero no.

Jesusꞌga raꞌoa ojirojijyi aherovaki 
(Marcos 9.2-13; Lucas 9.28-36)

17  1 Aerẽ seis okirirẽ Jesusꞌga g̃a nderohoi ojupi Pedroꞌga Tiagovaꞌea 
reheve Joãoꞌga reheve no. Joãoꞌga ko Tiagovaꞌea irũꞌga. Jesusꞌga 

g̃a nderohoi g̃a nderojiupia yvytyruhua arimo yvateuhuvaꞌea arimo. G̃a 
tehe oko pevo aꞌero Jesusꞌga pavẽi.

2 Pevo Jesusꞌga raꞌoa jirojijyi g̃apyteri pe. Garova hendyꞌjandyꞌjahetero 
kwara ja. Gaꞌapoa tapyꞌynhapira tig̃ahivuhuro g̃wendyꞌjandyꞌjavamo kwara ja.

3  Nanime ahe jipiukari g̃a pe onhiꞌig̃a Jesusꞌga pe Moisésvaꞌea 
Eliasvaꞌea pavẽi – kiroki ahe ymyahũ hete omano.

4 Aꞌero Pedroꞌga ei Jesusꞌga pe ga renoina nde ko orepojykaharetero javo.
— Pyry nhanderekoa avo, ei ga Jesusꞌga pe. Nde ipotarame po ti ji japoi 

tapyimbovyra pe me: ojipeji nde ve, ojipeji Moisésꞌga pe, ojipeji Eliasꞌga 
pe, ei Pedroꞌga Jesusꞌga pe.

5 Ga nhiꞌig̃ame yvag̃atig̃a ijyvi g̃a arimo g̃a mongovo oꞌag̃i pe. 
Hendyꞌjandyꞌja yvag̃atig̃a. Nanime yvag̃atig̃a hugwi Tupanaꞌga nhiꞌig̃i 
Jesusꞌga mombeꞌgwovo:

— Agwaꞌga ko jiraꞌyraꞌga nhiremiaꞌnguheteꞌga. Anhimohẽ hete ko ji ga 
rehe. Pehendu katu ti ganhiꞌig̃a, ei Tupanaꞌga.

6  Tupanaꞌga nhiꞌig̃a renduvame Jesusꞌga remimboꞌeharaꞌg̃a ari 
ojovapyvo okyhyjiheteavo.

7 Aꞌero Jesusꞌga ruri g̃a pyri opokoga g̃a ndehe.
— Pepoꞌã ti, ei ga g̃a pe. Tapekyhyji ti, ei ga.
8  Ojovavurame Jesusꞌga jate g̃a ga repiagi. Aꞌereki ahe oho jipe.
9 Jesusꞌga jyvi yvytyruhua hugwi g̃wemimboꞌeharaꞌg̃a pavẽi ogwovo. 

Ojyvame ga ei g̃a pe:
— Pehepia pe jiraꞌoa jirojijyirame. Aꞌea tapemombeꞌui naꞌẽ. Aerẽ ji 

kweravame gwe nhimanoa hugwi ti pemombeꞌu.
Aꞌea Jesusꞌga ei g̃a pe okovo yvyakotyvaꞌero yvagipevaꞌero no.
10 Aꞌero garemimboꞌeharaꞌg̃a ei ga pe:
— Nderura renonde ti Eliasꞌga tuhu nehẽ, ei g̃a Jesusꞌga pe. Aꞌea 

ahemboꞌeharaꞌg̃a ei. Maraname g̃a ei na? ei Jesusꞌga remimboꞌeharaꞌg̃a 
Jesusꞌga pe.

Mateus 16 ,  17



65

11 Aꞌero Jesusꞌga ei g̃a pe:
— Omombeꞌu katu g̃a, ei Jesusꞌga. Eliasvaꞌea uhu naꞌẽ g̃andeaporog̃ita 

rerojijyipava, ei Jesusꞌga g̃a pe. 12  Jihi ki aꞌe te aꞌe pe me: Eliasvaꞌea uhu 
jipe ikwehe. Nonhimombaragwahavi g̃a ahe rehe ahe kwahaveꞌyma, ei 
Jesusꞌga. Okovo g̃wemimbotarimovaꞌea rupi g̃a ndekoteꞌvaruhuro ahe 
ve reki. Na jitehe po ti g̃a imondoi hahyvaꞌea ji ve nehẽ no, ei Jesusꞌga 
yvyakotyvaꞌero yvagipevaꞌero no.

13  Aꞌero Jesusꞌga remimboꞌeharaꞌg̃a ikwahavi. “João Batistavaꞌea pe 
Jesusꞌga ei Eliasvaꞌea mombeꞌurame nhande ve,” ei g̃a oyvyteri pe.

Jesusꞌga ombojipeꞌa anhag̃a aheraꞌyravaꞌea hugwi 
(Marcos 9.14-29; Lucas 9.37-43a)

14 Aerẽ Jesusꞌg̃a ndurame heꞌyiveꞌg̃a pyri aꞌero akwaimbaeꞌga ruri 
g̃wenypyꞌanduruga Jesusꞌga rovai pyteri pe jijohevaꞌero ore poko ti javo.

15 — Eporogwety jiraꞌyraꞌga, ei ga Jesusꞌga pe. Heagwyry hete ga 
karugwateꞌvaruhua ga rerekoro g̃waramo. Tiruahũ ga pe. Oꞌaoꞌa ga tata 
pype jipi yhya pype jipi no, ei ga Jesusꞌga pe. 16 Aru ji ga neremimboꞌeharaꞌg̃a 
pyri tomombi ti g̃a karugwara ga hugwi javo novĩa, ei ga. G̃a nomombigi 
reki ga hugwi. Aꞌereki g̃a ndipopoakari jupe, ei ga Jesusꞌga pe.

17 Aꞌero Jesusꞌga ei g̃a pe nhaporemo:
— Ndapejikogiuhu pe ji rehe pejikoteꞌvaruhuavo. Pe ji mombitu pejijupa. 

Manameuhũ po ti pe jikogi ji rehe nehẽ naerũ? ei Jesusꞌga g̃a pe. Peru ti 
tayriꞌga avo ji pyri, ei Jesusꞌga.

18  G̃a tayriꞌga rerurame Jesusꞌga eꞌiahy Diaboꞌgapyrivaꞌea pe anhag̃a pe 
imbojipeꞌavo tayriꞌga hugwi. Oho hete anhag̃a tayriꞌga hugwi aꞌero. Aꞌea 
rupi jitehe tayriꞌga nhimohig̃atui aꞌero.

19 Aerẽ Jesusꞌga tehe ga rekorame garemimboꞌeharaꞌg̃a nduri ga pyri. 
Aꞌero g̃a ei ga pe:

— Maraname anhag̃a ndojipeꞌai tayriꞌga hugwi ore erame jupe ko?
20 Aꞌero Jesusꞌga ei g̃a pe:

— Napembojipeꞌai pe ga hugwi. Aꞌereki xunhi hete tuhẽ pe pejiko 
Tupanaꞌga rehe, ei Jesusꞌga. Imombeꞌukatuavo ji ei pe me: Po pe jikogi gwere 
jitehe Tupanaꞌga rehe, aꞌero po pe ei agwavaꞌea pe yvytyruhua pe eho agwa 
hugwi egwovo pevo javo, aꞌero ihoi. Po pe jikogi gwere jitehe Tupanaꞌga rehe 
tegwete onhimivaꞌea pe me, ei Jesusꞌga g̃a pe. 21 Nanongaravaꞌea anhag̃a po 
ti pe imbojipeꞌai nehẽ penhiꞌinhiꞌig̃ame jate Tupanaꞌga pe pe iꞌueꞌymame jate 
tanhiꞌinhiꞌĩ ti Tupanaꞌga pe javo no, ei Jesusꞌga g̃wemimboꞌeharaꞌg̃a pe.

Jesusꞌga omombeꞌuaꞌja omanoag̃wama 
(Marcos 9.30-32; Lucas 9.43b-45)

22  G̃a nduvame Galiléiapeveꞌg̃a gwyri pe Jesusꞌga ei 
g̃wemimboꞌeharaꞌg̃a pe:

— Uhu g̃werĩ nhimondohava apiavo g̃apo pe. Ji pyhy po ti g̃a nehẽ, ei 
Jesusꞌga yvyakotyvaꞌero yvagipevaꞌero no. 23  Aꞌero po ti g̃a ji jukai nehẽ. 
Mokõi ji kirirẽ po ti nhimbogwerahava nhimanoa hugwi nehẽ, ei Jesusꞌga.

Henduvame garemimboꞌeharaꞌg̃a ndovyꞌarihu aꞌea rehe.

Omonoꞌõ ahe itambereꞌia ojatykahavuhua pe
24 Aerẽ Jesusꞌga ruri cidade de Cafarnaum me g̃wemimboꞌeharaꞌg̃a 

pavẽi. G̃a vahemame g̃a nduri Pedroꞌga pyri – kiroki g̃a opyhy 
itambereꞌia judeusꞌg̃a hugwi imonoꞌonoꞌog̃a tiapokatuaꞌja ti 
nhandejatykahavuhua javo. Aꞌero g̃a ei Pedroꞌga pe:

— Marã? Nemboꞌeharaꞌga po nombuhuri jipi itambereꞌia toapokatuaꞌja ti 
g̃a ojatykahavuhua javo? ei g̃a Pedroꞌga pe.

25 — Omondo ga jipi, ei Pedroꞌga g̃a pe.
Aerẽ Pedroꞌga hoi ogwovo onga pype. Ga vahemame pevo Jesusꞌga pyri 

Jesusꞌga eypyi ga pe:
— Simão, ei Jesusꞌga ga pe. Marãi nde? Avo yvya koty maꞌg̃a hugwi 

g̃anduvihavuhuꞌg̃a ipyhygukari itambereꞌia imonoꞌonoꞌog̃a ojive? 
Maraꞌngu po nde javo: “Ogwyripeveꞌg̃a hugwi po g̃a ipyhygi”? Maraꞌngu 
po nde javo: “Hajiheveꞌg̃a hugwi po g̃a ipyhygi”? Marãi nde naerũ? ei 
Jesusꞌga Simão Pedroꞌga pe.

26  Aꞌero Pedroꞌga ei Jesusꞌga pe:
— Hajiheveꞌg̃a hugwi g̃a ipyhygi, ei ga.
Henduvame Jesusꞌga ei:

— Aꞌero ti g̃agwyripeveꞌg̃a tomondoyme, ei Jesusꞌga. 27 Nhande ko Tupanaꞌga 
gwyripevaꞌea. Nurã po ti nhande nimondoi g̃a pe hamo nehẽ, ei Jesusꞌga. 
Tihayvaryme ti g̃a hehe javo timondo ti nhande g̃a pe nehẽ. Eho ti ypiahu pe 
pira mboꞌa aꞌero. Kiroki oꞌu ypy – epyhy ti imbojurujaita. Jurua pype po ti 
nde hepiagi itambereꞌia nehẽ. Ehekyi ti itambereꞌia jurua hugwi itambereꞌia 
rerua imondovo g̃a pe – kiroki g̃a omonoꞌonoꞌõ itambereꞌia tiapokatuaꞌja 
ti nhandejatykahavuhua javo. Ere ti g̃a pe: “Koro ko Jesusꞌga remimondoa 
nhiremimondoa no.” Aꞌea ti ere g̃a pe imondovo g̃a pe, ei Jesusꞌga Pedroꞌga pe.

Aꞌero Pedroꞌga hoi pira mboꞌa hepiaga itambereꞌia jurua pype herua 
imondovo itambereꞌia g̃a pe aꞌero.

Manamo nhandejohevaꞌero? ei ahe 
(Marcos 9.33-37; Lucas 9.46-48)

18  1 Aereꞌĩ Jesusꞌga remimboꞌeharaꞌg̃a nduri Jesusꞌga pyri. Kiro g̃a ei 
ga pe:

— Tupanaꞌga oko yvyakotyveꞌg̃a nduvihavuhuhetero kiro. Manamo 
nhandejohevaꞌero huvihavamo ga pyri? ei g̃a.

2  Kiro Jesusꞌga tayriꞌga mbuhurukari ojipyri aꞌero epoꞌã ti g̃apyteri pe 
javo. 3  Aꞌero ga ei g̃wemimboꞌeharaꞌg̃a pe:

— Imombeꞌukatuavo ji ei pe me: Perojijyi ti pejeaporog̃ita 
penhimboheteeꞌyma tayriꞌg̃a ja, ei Jesusꞌga. Po pe ndaperojijyi 
pejeaporog̃ita nehẽ, aꞌero po ti Tupanaꞌga ndokoi penduvihavuhuhetero 
nehẽ. 4 Kiroki g̃a tayriꞌga ja nonhimbohetei – g̃ahã ko kojiꞌi huvihava 
ojipeꞌg̃a hohe Tupanaꞌga pyri huvihavuhuheteꞌga pyri, ei Jesusꞌga g̃a pe.

5 — Kiroki g̃a jirehevaꞌero g̃waramo gwereko katu tayriꞌgaꞌjaveꞌga ga 
oko Jesusꞌgarehevaꞌero javo – jihi tuhẽ reki g̃a ji rerekokatui, ei Jesusꞌga 
g̃wemimboꞌeharaꞌg̃a pe.

Tiruahũ hete g̃a pe, ei Jesusꞌga 
(Marcos 9.42-48; Lucas 17.1-2)

6  — Tiruahũ hete po ti g̃a pe nehẽ – kiroki g̃a omboteꞌva tayriꞌgaꞌjaveꞌga 
jireheveꞌga ga mbopogweavo iteꞌvaruhuvaꞌea rehe, ei Jesusꞌga. Omano 
jipe po g̃a hamo tomboteꞌvaryme ti g̃a jireheveꞌga, ei Jesusꞌga. Po ahe 
nhapytĩ g̃ajura rehe itaruvihavuhua ipohyivaꞌea ynguꞌaꞌjavuhuvaꞌea g̃a 
momboa ypiahua ruvihava pype g̃a mbotypyvyga, aꞌea ko tiruahũhetero 
g̃a pe. Kojiꞌi tiruahũ hete g̃a pe g̃a jireheveꞌga mboteꞌvaruhurame 
huvihavaꞌgarũiveꞌga, ei Jesusꞌga g̃wemimboꞌeharaꞌg̃a pe.

7 — Tiruahũ hete yvyakotyveꞌg̃a pe. Aꞌereki jaraꞌg̃a omboteꞌvaruhu 
ojipeꞌg̃a jipi. Na tuhẽ po ti jipi nehẽ, ei Jesusꞌga. G̃a pe po ti tiruahũ hete 
nehẽ no – kiroki g̃a g̃a mboteꞌvaruhu, ei Jesusꞌga g̃a pe.

8  — Nurã ji ei nde ve: Po epoa pyvõ ojipejivaꞌea pyvõ nde 
rekoteꞌvaruhui, aꞌero ti ehaygweꞌro epoa ejihugwi imomboa nahã 
imombiga ejekoteꞌvaruhua! Na jitehe nde ejekoteꞌvaruhurame epya pyvõ 
ojipejivaꞌea pyvõ ehaygweꞌro ti epya nahã imombiga ejekoteꞌvaruhua, 
ei Jesusꞌga. Tiruahũ po ti nde ve ndepoa mombora nehẽ ojipejijatero 
g̃waramo ndepoa avuirama, ei Jesusꞌga. Tiruahũ po ti nde ve ndepya 
mombora nehẽ no nde poꞌameꞌyma g̃waramo avuirama, ei Jesusꞌga.

— Emo po imomboreꞌyma nde neremombigi ejekoteꞌvaruhua, aꞌero kojiꞌi 
po ti tiruahũ nde ve nehẽ Tupanaꞌga nde momborame hahyvaꞌea ruvihava 
pype nde rekoteꞌvaruhuro g̃waramo. Pevo po ti nde ruvi avuirama 
herekoteheavo epoa mokõivaꞌea epya mokõivaꞌea no novĩa nehẽ, ei Jesusꞌga.

— Aꞌero ji ei nde ve: Kojiꞌi pyry nde imomborame epoa epya reheve 
ejekoteꞌvaruhua mombiga egwovo yvagi pe Tupanaꞌga pyri, ei Jesusꞌga 
g̃wemimboꞌeharaꞌg̃a pe, g̃amboteꞌvaruhua mombora pe javo.

9 — Po ejeakwara pyvõ ojipejivaꞌea pyvõ nde rekoteꞌvaruhui, aꞌero ti ehekyi 
ejeakwara imomboa nahã imombiga ejekoteꞌvaruhua! ei Jesusꞌga. Tiruahũ nde 
ve ndereakwara mombora nehẽ ojipeji jatero g̃waramo ndereakwara avuirama.

— Emo po imomboreꞌyma nde neremombigi ejekoteꞌvaruhua, aꞌero 
po ti kojiꞌi tiruahũ nde ve nehẽ Tupanaꞌga nde momborame hahyvaꞌea 
ruvihava pype nde teꞌvaruhuro g̃waramo. Pevo po ti nde ruvi avuirama 
herekoteheavo ejeakwara mokõivaꞌea novĩa nehẽ, ei Jesusꞌga.

— Aꞌero ji ei pe me: Kojiꞌi pyry nde imomborame ejeakwara ejekoteꞌvaruhua 
mombiga egwovo yvagi pe Tupanaꞌga pyri, ei Jesusꞌga g̃wemimboꞌeharaꞌg̃a pe.

G̃amboteꞌvaruhua mombora pe Jesusꞌga ei imombeꞌurame 
g̃andeakwara mombora.

Ovelha ikaꞌnhymipyra 
(Lucas 15.3-7)

10 — Pearõ hete ti tayriꞌg̃aꞌjaveꞌg̃a. Tapeꞌeag̃wami ti: “G̃a koty 
po ti ji ndajirovagi nehẽ.” Na rũi ti peko, ei Jesusꞌga. Aꞌe ji pe me: 
G̃anderekokatuharaꞌg̃a ko Tupanaꞌgapyriveꞌg̃a yvagipeveꞌg̃a. G̃ahã omombeꞌu 
pa Tupanaꞌga pe nahanahã g̃a oko teꞌvaruhu tayriꞌg̃aꞌjaveꞌg̃a pe javo. Naneꞌymi 
tayriꞌg̃aꞌjaveꞌg̃a nderekokatuharaꞌg̃a ndekoi yvagi pe jiruvaꞌga pyri yvagipeveꞌga 
pyri javo ga pe. Aꞌero Tupanaꞌga tayriꞌg̃aꞌjaveꞌg̃a pokogukari g̃a aꞌnguavo, ei 
Jesusꞌga. 11 Pearõ ti tayriꞌg̃aꞌjaveꞌg̃a. Aꞌereki ji ajo yvya koty tamombo ti ji 
yvyakotyveꞌg̃a ndekoteꞌvaruhua g̃a hugwi g̃a mbojikoguka ji rehe javo. Kiroki 
g̃a ndogwerekoi gwepiakatuharaꞌg̃a okaꞌnhyveꞌg̃a ja – g̃andekoteꞌvaruhua ti ji 
tamombo, aꞌe ji jijoa jitekovo yvyakotyvaꞌero yvagipevaꞌero no, ei Jesusꞌga.

12  — Po akwaimbaeꞌga gwereko g̃wenymbava cem ovelhas. Po ojipeji 
okaꞌnhy ga hugwi, ndohoi re po ga heka naerũ? Gweja po ga heꞌyivaꞌea 
noventa e nove ovelhas ogwovo yvytyruhua rupi hekaheteavo ojipeꞌia. 
13 Po ga hepiagi ovelha, aꞌero po ga roryroryvamo hehe. Hory po ga jara 
rehe noventa e nove ovelhas rehe ikaꞌnhymeꞌỹvaꞌea rehe novĩa. Kojiꞌi po 
ga roryroryvamo akoja rehe ojipejivaꞌea rehe, ei Jesusꞌga. Ndopotari po ga 
ojipejivaꞌea vehevi ikaꞌnhymame, aꞌe ji imombeꞌukatuavo pe me, ei Jesusꞌga.

14 — Na jitehe yvagipeveꞌga penduveteꞌga roryroryhetero tayriꞌg̃aꞌjaveꞌg̃a 
ndehe. Ndopotari ga g̃a ndekoteꞌvaruhurame. Aꞌereki okoteꞌvaruhurame 
g̃a oko okaꞌnhyveꞌg̃a ja ga pe, ei Jesusꞌga.

Po ndekotyveꞌga iteꞌvaruhu nde ve, ei Jesusꞌga
15 — Po ndekotyveꞌga iteꞌvaruhu nde ve – kiroki ga ojiko ji rehe nde ja – 

po ga iteꞌvaruhu nde ve, aꞌero ti eho ga pyri. Ojipeꞌg̃a ndovakieꞌỹ ti eho ga 
pyri, ei Jesusꞌga. Ere ti ga pe: “Nahanahã nderekoteꞌvaruhua ji ve.” Aꞌea 
ti ere ga pe, ei Jesusꞌga. Po ga nenhiꞌig̃a rendu katu opohia okoteꞌvaruhua 
hugwi nehẽ, aꞌero po ti nde jikotyꞌaraꞌjavi ga pavẽi nehẽ, ei Jesusꞌga.

16 — Po ga nohendukatui nenhiꞌig̃a nehẽ, aꞌero ti eroho ojipeꞌga ejupi ga 
rerovahema ga pyri. Doisveꞌg̃a vehevi pyry nde g̃a nderohoi ga pyri g̃a 
nderovahema nehẽ, ei Jesusꞌga. Ereaꞌja ti ga pe ejupiveꞌg̃a henduvame: 

“Nahanahã nderekoteꞌvaruhua ji ve.” Aꞌea ti ereaꞌja ga pe, ei Jesusꞌga. G̃a ti 
tohendu pa nenhiꞌig̃a doisveꞌg̃a. Pyry ojipeꞌga henduvi no nde erame ga pe. 
Aꞌero po ti g̃a ikwahavi nehẽ nahanahã akojaꞌga rekoteꞌvaruhui ga pe javo, ei 
Jesusꞌga. Aꞌero po ti g̃a ei ga pe nehẽ: “Nahanahã nderekoteꞌvaruhua ga pe.”

17 — Po ga nohendukatui ve g̃anhiꞌig̃a vehevi no, aꞌero ti emombeꞌu g̃a pe 
nhaporemo – kiroki g̃a ojiko ji rehe ojatykavo jipi tihendu katu ti Tupanaꞌga 
nhiꞌig̃a javo. Aꞌero po ti g̃a ei ga pe nehẽ: “Nahanahã nderekoteꞌvaruhua ga pe.”

— Po ga nohendukatui g̃anhiꞌig̃a no, aꞌero ti ere ga pe: “Itambereꞌia 
monoꞌõharaꞌga ja ko ga ji ve.” Aꞌea ti ere ga pe.

Aꞌea Jesusꞌga eꞌi. Aꞌereki judeusꞌg̃a ndojiheꞌari itambereꞌia monoꞌõharaꞌg̃a 
ndehe g̃a iteꞌvaruhu javo – kiroki g̃a omonoꞌõ itambereꞌia governo pe.

Aerẽ po ti pe ei nehẽ, ei Jesusꞌga
18 — Imombeꞌukatuavo ji ei pe me: Aerẽ po ti pe ei nehẽ: “Nahanahã ti tapekoi.” 

Po aꞌea nenhiꞌig̃a, aꞌea ko Tupanaꞌga nhiꞌig̃a no, ei Jesusꞌga g̃wemimboꞌeharaꞌg̃a pe.
— Aerẽ po ti pe ei nehẽ: “Nahanahã ti peko.” Po aꞌea nenhiꞌig̃a, aꞌea ko 

Tupanaꞌga nhiꞌig̃a no, ei ga g̃a pe.
19 — Ojipea ji imombeꞌukatui pe me, ei Jesusꞌga. Po yvya koty doisveꞌg̃a 

pepyteripeveꞌg̃a ei: “Nahanahã ti xaꞌe Jesusꞌga ruvaꞌga pe yvagipeveꞌga 
pe nahanahã ore ipotari javo.” Ojoꞌja pe erame nahã ga pe po ti ga 
penhiꞌig̃a rendukatui, ei Jesusꞌga g̃wemimboꞌeharaꞌg̃a pe. 20 Aꞌereki ji ako 
jireheveꞌg̃a pyteri pe g̃a pokoga nhinhiꞌig̃a Tupanaꞌga pe g̃a pavẽi – kiroki 
doisveꞌg̃a onhiꞌĩ Tupanaꞌga pe nhinhiꞌig̃a rupi g̃a ndekopotaro g̃waramo. 
Po ojipeꞌg̃a ei aꞌea jitehe no, aꞌero po ti ji rekoi g̃apyteri pe nhinhiꞌig̃a 
Tupanaꞌga pe g̃a pavẽi no, ei Jesusꞌga g̃wemimboꞌeharaꞌg̃a pe.

Iteꞌvaruhu ahepyrivaꞌea
21 Aꞌero Pedroꞌga ruri Jesusꞌga pyri hete ga renoina nde ko 

jipojykaharetero javo ga pe. Ga eꞌi:
— Nhiirũꞌga rekoteꞌvaruhurame ji ve, maramomi po ti ji ndahaykai ga 

garekoteꞌvaruhua renonheꞌyma aꞌero hamo? Seterame ti ji tahaykayme 
ga? Maramomi? ei Pedroꞌga Jesusꞌga pe.

22  — Seterame jate rũi, aꞌe ji, ei Jesusꞌga. Kojiꞌiheterame ti terehaykai 
ga garekoteꞌvaruhua renonheꞌyma. Quatrocentos e noventarame ti 
terehaykai ga, ei Jesusꞌga Pedroꞌga pe terehaykaag̃wami tuhẽ ti ga aꞌero 
javo. 23  Aꞌereki nahã Tupanaꞌga opota.

— Marã hekoi kiro yvyakotyveꞌg̃a pe g̃a erame Tupanaꞌga 
nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea pe me kiro, ei Jesusꞌga. G̃anduvihavuhuꞌga 
ei: “Maramomi itambereꞌia ji imbuhuꞌrag̃i jipyriveꞌg̃a pe ikwehe? Tamonhiꞌĩ 
ti ji ikwatijara ikwahava,” ei ga, ei Jesusꞌga imombeꞌgwovo.

24 — Ga ikwatijara monhiꞌig̃ame gapyriveꞌg̃a gweru ojipeꞌga rerovahema 
ga pyri. Ga ko gapyriveꞌga jitehe. Gaha g̃a gweru oreruvihavuhuꞌga 
ombuhuꞌrã ga pe ikwehe javo. Heꞌyjuhuhetevaꞌea reki itambereꞌia 
milhões ga ombuhuꞌrã ojipyriveꞌga pe. 25 Opoꞌru pa gapyriveꞌga 
itambereꞌia. Nurã tegwete imondoaꞌjava gwuvihavuhuꞌga pe.

— Aꞌero garuvihavuhuꞌga ei g̃a pe: “Peroho ti ga mondovo ojipeꞌga pe 
itambereꞌia kwepyga ga rehe itambereꞌia rerua ji ve. Garembirekohẽa ti 
peroho garaꞌyraꞌg̃a ndeheve g̃a mondovo ojipeꞌg̃a pe itambereꞌia kwepyga 
g̃a ndehe itambereꞌia rerua ji ve. Peroho ti gambatera imondopava ojipeꞌga 
pe itambereꞌia kwepyga itambereꞌia rerua ji ve. Aꞌereki ga gweroho hete 
itambereꞌia ji hugwi imbuhuraꞌjaveꞌyma ji ve,” ei ga, ei Jesusꞌga imombeꞌgwovo.

26  — Aꞌero gapyriveꞌga ei gwerohopotarame: “Jiruvihavuhuro 
terenhimbaekwahivi ji rehe. Aꞌero po ti ji imondopavaꞌjavi itambereꞌia 
nde ve nehẽ.” Nahã ga etehei gwuvihavuhuꞌga pe g̃wenypyꞌanduruga ga 
pyri ndehe ko ji hohe javo, ei Jesusꞌga.

27 — Aꞌero garuvihavuhuꞌga ei ga pe: “Kiro ji nahenonhaꞌjavi embuhu 
itambereꞌia javeꞌyma,” ei ga ojipyriveꞌga pe ga porogwetyga, ei Jesusꞌga.

— Ojipeꞌg̃a pe ojipyriveꞌg̃a pe ga ei: “Taperohoaꞌjavi ti ga,” ei ga g̃a pe, 
ei Jesusꞌga imombeꞌgwovo.

28 — Ndogwerohoaꞌjavi g̃a ga aꞌero. Kiro ga hoi g̃a hugwi ogwovo 
ojipeꞌga repiaga gwuvihavuhuꞌgapyriveꞌga repiaga – kiroki ga gwerohoꞌã 
ndaheꞌyivaꞌea dez itambereꞌia ga hugwi tuhẽ imondoaꞌjaveꞌyma ga pe. 
Opyhygahy ga ga juvyga. Kiro ga ei ga pe: “Embuhuraꞌja ji ve itambereꞌia – 
kiroki nde ererohoꞌã ji hugwi ikwehe,” ei ga ga pe, ei Jesusꞌga imombeꞌgwovo.

29 — Ga g̃wenypyꞌanduru gapya pyri aꞌero nde ji hohe javo. Kiro ga 
ehetei ga pe: “Terenhimbaekwahivi ji rehe. Aꞌero po ti ji imondopavaꞌjavi 
itambereꞌia nde ve nehẽ,” ei ga ga pe, ei Jesusꞌga imombeꞌgwovo.

30 — “Embuhu tuhẽ kiro ji ve,” ei ga ga pe, ei Jesusꞌga.
— Aꞌero ga ga rerohoi ga mondovo cadeia pype, ei Jesusꞌga. “Cadeia 

pype po ti nde pytai nehẽ,” ei ga. “Nde imondopavaꞌjavame jate 
itambereꞌia ji ve po ti nde hemi jugwi aꞌero nehẽ,” ei ga ga pe, ei Jesusꞌga.

31 — G̃anduvihavuhuꞌgapyriveꞌg̃a hepiagi ga okoteꞌvaruhurame 
ga pe. Ndovyꞌari g̃a ga repiaga. Aꞌero g̃a hoi gwuvihavuhuꞌga pyri 
imombeꞌupava, ei Jesusꞌga. 32  Aꞌero g̃anduvihavuhuꞌga ga mbuhurukari 
ojipyri – kiroki ga omongi ojipeꞌga cadeia pype ji ndaporogwetygi ga javo. 
Aꞌero ga ruri gwuvihavuhuꞌga pyri ovahema.

— Kiro garuvihavuhuꞌga ei ga pe aꞌero: “Ereko teꞌvaruhu nde,” ei ga 
ojipyriveꞌga pe. “Nde ereꞌe ji ve ojiꞌi terenhimbaekwahivi ji rehe javo. Nurã 
ji ei nde ve: Nahenonhaꞌjavi nde ve embuhu ji ve itambereꞌia javeꞌyma. 
33 Na jitehe po nde nerehenonhaꞌjavi ga pe hamo,” ei ga ga pe, ei Jesusꞌga.

34 — Onhimonhaꞌngavo ojipyriveꞌga rehe ga ga mondoi g̃a pe – kiroki 
g̃a omondo hahyvaꞌea okoteꞌvaruhuveꞌg̃a pe jipi, ei Jesusꞌga. “Tomondo 
ti g̃a hahyvaꞌea nde ve nehẽ,” ei ga ojipyriveꞌga pe, ei Jesusꞌga. “Nde 
imbuhupavaꞌjavame jate itambereꞌia ji ve po ti g̃a nomondoaꞌjavi 
hahyvaꞌea nde ve nehẽ,” ei ga ga pe, ei Jesusꞌga imombeꞌgwovo.

35 — Na jitehe po ti jiruvaꞌga yvagipeveꞌga pe nderekopavi nehẽ 
pe henonhaꞌjavame peirũꞌg̃a ndekoteꞌvaruhua pejive jireheveꞌg̃a 

ndekoteꞌvaruhua pejive. Peꞌji hete ti pejiyvyteri pe: “Nahenonhaꞌjavi ti 
g̃andekoteꞌvaruhua,” ei Jesusꞌga g̃wemimboꞌeharaꞌg̃a pe.

Ahepohira hembirekoa hugwi 
(Mateus 5.31-32; Marcos 10.1-12; Lucas 16.18)

19  1 Aerẽ aꞌea mombeꞌupavame Jesusꞌga hoi Galiléiapeveꞌg̃a gwyra 
hugwi ua Judéiapeveꞌg̃a gwyri pe. Pevo ga vahemi rio Jordão 

aherovaja hugwi. 2  Heꞌyjuhuveꞌg̃a nduri ga reviri ovahema ga pyri. Pevo 
ga imombigi karugwara itetirũaveꞌg̃a hugwi aꞌero.

3  Kiro fariseusꞌg̃a nduri ga pyri no.
— Tihepia ti gareaporog̃ita, ei g̃a ojohupe. Maraꞌngu po ga 

nhande nhiꞌĩpondekwakatuavo imombeꞌgwovo nehẽ? Tihepia ti 
ganhimbotegwetea aꞌero, ei g̃a ojohupe.

Nurã g̃a ei Jesusꞌga pe:
— Marãi naerũ? ei g̃a. Moisésvaꞌea remimboꞌeagwera rupi g̃a ndekoi 

opohirame g̃wembirekoꞌg̃a hugwi kunhangweraꞌg̃a hugwi jipi naerũ? ei 
fariseusꞌg̃a Jesusꞌga pe.

4 Aꞌero Jesusꞌga ei:
— Pekwaha pe Tupanaꞌga rembikwatijarukara Moisésvaꞌea pe. Aꞌea eꞌi:

“Jypya Tupanaꞌga oapo akwaimbaeꞌga kunhahẽa reheve,” eꞌi.
 5 “Nurã akwaimbaeꞌg̃a jaꞌogi uvaꞌg̃a hugwi oyꞌg̃a hugwi no 

g̃wembirekokaturo.
G̃a ojogwerekoro g̃waramo ojipejivaꞌeaꞌjavaꞌea akwaimbaeꞌga 

kunhahẽa pavẽi,” eꞌi Tupanaꞌga ikwatijaruka hako, ei Jesusꞌga.
6  Aꞌero mokonha ja rũi akwaimbaeꞌga garembirekohẽa pavẽi. Ojipejivaꞌea 
ja g̃a ndekoi g̃wembirekorame. Aꞌero ti g̃a topohiryme ojohugwi. Aꞌereki 
Tupanaꞌga g̃a mohembirekoi, ei Jesusꞌga.

7 Aꞌero fariseusꞌg̃a ei Jesusꞌga pe:
— Moisésvaꞌea remimboꞌeagwera eꞌi hako: “Opohipotarame ti akwaimbaeꞌg̃a 

tokwatija kunhangweraꞌg̃a pe apohi ji kiro nde hugwi javo. Ikwatijarame jate 
po ti g̃a g̃wembirekoꞌg̃a mondoi ojihugwi,” ei Moisésvaꞌea hako, ei g̃a.

— Tupanaꞌga ipotareꞌymame g̃apohira, maraname Moisésvaꞌea ei aꞌea 
nhande mboꞌeavo hehe? ei fariseusꞌg̃a Jesusꞌga pe.

8  Aꞌero Jesusꞌga ei g̃a pe:
— Napeangarihu pe penhimbirekoꞌg̃a nderekokatueꞌyma. Nurã aꞌea 

Moisésvaꞌea ei, ei Jesusꞌga. Jypya ko Tupanaꞌga nombojaꞌogukari g̃a, ei 
Jesusꞌga g̃a pe.

9 — Jihi aꞌe pe me: Kiroki ga opohi g̃wembirekohẽa hugwi ojipeꞌga hẽa 
rerohoro g̃waramo ojihugwi hẽa rerekovo – aꞌero po ti ga topohi hẽa hugwi 
opohipotarame. Po ojipeꞌga ndogwerohoi hẽa hẽarembirekoꞌga hugwi hẽa 
rerekoeꞌyma, aꞌero ti hẽarembirekoꞌga topohiryme tuhẽ hẽa hugwi. Po ga 
opohi tehe hẽa hugwi ojipeꞌga hẽa rerohoeꞌymame, aꞌero po ti ga ajuajuri 

ojipehẽa rerekoro g̃waramo nehẽ. Nahã po ti ga rekoteꞌvaruhui nehẽ oajuajuro 
g̃waramo. Kiroki ga hẽa rereko hẽarembirekoꞌga pohirirẽ hẽa hugwi – gaha 
hẽa mboajuaju hẽa rerekoro g̃waramo nahã okoteꞌvaruhuavo nehẽ, ei Jesusꞌga.

10 Aꞌero Jesusꞌga remimboꞌeharaꞌg̃a ei ga pe:
— Po nahã tegwete akwaimbaeꞌg̃a pohihava g̃wembirekoꞌg̃a hugwi, 

aꞌero kojiꞌi pyry g̃a nahembirekoi tuhẽ! ei g̃a Jesusꞌga pe.
11 Aꞌero Jesusꞌga ei g̃a pe:
— Penhiꞌig̃a pyry g̃a pe jate – kiroki g̃a Tupanaꞌga g̃a poko nahã ti 

peko javo. Ojipeꞌg̃a ndokoi penhiꞌig̃a rehe, ei Jesusꞌga g̃a pe. 12  Jaraꞌg̃a 
nahembirekoi. Aꞌereki tegwete g̃a hẽaavykya ojihuteꞌvaruhuro g̃waramo. 
Jaraꞌg̃a nahembirekoi. Aꞌereki ojipeꞌg̃a g̃a hapĩambo tahembirekoag̃wamyme 
ti g̃a javo. Jaraꞌg̃a nahembirekoi. Aꞌereki g̃a eꞌi: “Ahoaho po ti ji Tupanaꞌga 
nhiꞌig̃a mombeꞌgwovo nehẽ kiro Tupanaꞌga rekoi nhanderuvihavuhuhetero 
javo g̃a pe.” Aꞌea g̃a ei nanhirembirekoi po ti ji aꞌero javo, ei Jesusꞌga. Kiroki 
ga nahembirekopotari tamombeꞌu ti Tupanaꞌga nhiꞌig̃a javo – Tupanaꞌga ga 
poko ga mohembirekoukareꞌyma. Kiroki ga ombaragwaha hehe – gaha ti 
teꞌi aꞌea ko pyry javo, ei Jesusꞌga g̃wemimboꞌeharaꞌg̃a pe.

Jesusꞌga omombyry tayꞌrivaꞌea pe 
(Marcos 10.13-16; Lucas 18.15-17)

13  Aerẽ ojipeꞌg̃a tayriꞌg̃a nderuri Jesusꞌga pyri.
— Topoko ti Jesusꞌga g̃aꞌakag̃a rehe onhiꞌig̃a Tupanaꞌga pe tomombyry ti 

ga g̃a pe javo, ei g̃a.
Tayriꞌg̃a nderura repiagame Jesusꞌga remimboꞌeharaꞌg̃a ei g̃a pe:
— Taperuri tayriꞌg̃a Jesusꞌga pyri, ei g̃a.
14 — Tuhu tuhẽ ti tayriꞌg̃a ji pyri, ei Jesusꞌga. Tapemombigi ti 

g̃andura. Aꞌereki nanongaraꞌg̃aꞌjaveꞌg̃a pe Tupanaꞌga pyry hete okovo 
g̃anduvihavuhuhetero g̃a jikogame ojihe, ei Jesusꞌga.

15 Opoko Jesusꞌga tayriꞌg̃a akag̃a rehe aꞌero onhiꞌig̃a Tupanaꞌga pe 
emombyry ti g̃a pe javo. Onhiꞌimbavame ga hoi pea hugwi ogwovo.

Imbatehetevaꞌea nomondopapotari 
(Marcos 10.17-31; Lucas 18.18-30)

16  Nanime ipyahuveꞌga ruri Jesusꞌga pyri. Ga eꞌi:
— Marãvaꞌea rupi pyryvaꞌea rupi po ti ji rekoi nehẽ jirekoag̃wamamo 

avuirama Tupanaꞌga pyri nehẽ? ei ga Jesusꞌga pe nde ko oremboꞌeharamo 
javo ga pe.

17 Aꞌero Jesusꞌga ei ga pe:
— Maraname nde ei pyryvaꞌea rehe? Tupanaꞌga nhiꞌig̃a jate ko pyry, ei 

Jesusꞌga. Po nde rekopotari Tupanaꞌga pyri avuirama, aꞌero ti eko pa 
Tupanaꞌga remimbotarimovaꞌea rupi – kiroki Tupanaꞌga eꞌi Moisésvaꞌea 
pe ikwatijaruka, ei Jesusꞌga ga pe.

18  — Marãvaꞌea Tupanaꞌga remimbotarimovaꞌea? ei ga Jesusꞌga pe.
Aꞌero Jesusꞌga ei ga pe:
— Nahã ko garemimbotarimovaꞌea:

“Terejukai ti ojipeꞌg̃a.
Tererekoi ti ojipeꞌg̃a nembirekoꞌg̃a.
Teremimi ti ojipeꞌg̃a hugwi,” ei ahe.

“Taneꞌmbei ti ojipeꞌg̃a mombeꞌgwovo tehe.
 19 Emondo ti ejeaporog̃ita imohina ejuvaꞌga rehe eyhẽa rehe no.

Erenhiarõ hete nde.
Na jitehe ti earõ hete ejikotyveꞌg̃a,” ei Tupanaꞌga, ei Jesusꞌga 

ipyahuveꞌga pe.
20 Aꞌero ipyahuveꞌga ei Jesusꞌga pe:

— Jivojaꞌirame ji hendukatupavi Moisésvaꞌea remimboꞌeagwera. Kiro ji 
heronhimomboakari ahendu katu ve ji, ei ga. Marã kojiꞌi po ti jipyryhetea 
nehẽ? ei ga.

21 Aꞌero Jesusꞌga ei ga pe:
— Po nde ereko katu pa pota, aꞌero ti eho embatera imondopava itambereꞌia 

pyhyga. Aꞌero ti emondo eitambereꞌia imbatereꞌỹveꞌg̃a pe, ei Jesusꞌga. Aꞌero 
po ti Tupanaꞌga imombyryvi nde ve yvagi pe nehẽ, ei Jesusꞌga. Nurã ji ei 
nde ve: Emondo pa ti eitambereꞌia kiro. Imondopavirẽ ti ejo ji rupi ekovo 
nhiremimboꞌeharamo ejikoga ji rehe jate, ei Jesusꞌga ipyahuveꞌga pe.

22  Jesusꞌga renduvame ga ndovyꞌari ogwovo Jesusꞌga hugwi. Aꞌereki ga 
nomondopapotari ombatehetero g̃waramo.

23  Aꞌero Jesusꞌga ei g̃wemimboꞌeharaꞌg̃a pe:
— Imombeꞌukatuavo ji ei pe me: Hahy imbateveꞌg̃a pe g̃a erame 

Tupanaꞌga pe eko ti oreruvihavuhuhetero javo. Po g̃a ndeꞌipotari te 
aꞌea. Ndokopotari g̃a garemimboꞌea rupi okoheteavo ombatera rehe, ei 
Jesusꞌga. 24 Aꞌeaꞌja ji pe me: Tegwete yuranuhũaꞌjavuhuvaꞌea hohava 
camelo hohava agulha kwaꞌria rupi. Tegwete hete imbateheteveꞌg̃a 
hohava Tupanaꞌga nhiꞌig̃a rupi okoheterame ombatera rehe. Nurã po ti g̃a 
ndojikogi te ga rehe ga mongoeꞌyma gwuvihavuhuhetero, ei Jesusꞌga.

25 Ganhiꞌig̃a renduvame Jesusꞌga remimboꞌeharaꞌg̃a nhimombyꞌahetei 
hehe. Aꞌero g̃a ei:

— Maꞌg̃a po ti oho Tupanaꞌga pyri yvagi pe nehẽ naerũ?
26  G̃a ndepiagateteavo Jesusꞌga ei:

— Na tuhẽ yvyakotyveꞌg̃a nonhimondoi yvagi pe. Aꞌereki tegwete 
g̃a pe. Tupanaꞌga jate g̃a mbojiko ojihe g̃a mbuhuruka ojipyri. Aꞌereki 
nonhimimi ga pe. Ikarakatu pa hete ga, ei Jesusꞌga g̃a pe.

27 Aꞌero Pedroꞌga ei Jesusꞌga pe:
— Ji rendu ti, ei ga. Ore oropohi pa orombatera hugwi orojikovo 

neremimboꞌeharamo. Gara po ti Tupanaꞌga imbuhuri ore ve aꞌero nehẽ? 
ei ga Jesusꞌga pe.

28  Aꞌero Jesusꞌga ei g̃wemimboꞌeharaꞌg̃a pe:
— Imombeꞌukatuavo ji ei pe me: Aerẽ po ti Tupanaꞌga japoi yvyapyahua 

nehẽ. Aꞌea rupi jitekovo yvyakotyvaꞌero yvagipevaꞌero po ti ji rekoi 
yvyakotyveꞌg̃a nduvihavuhuhetero jiapyga oina jiapykakatuhetea rehe taꞌe 
ti ji g̃a pe g̃andekoa rehe javo, ei Jesusꞌga. Peko pe jirehevaꞌero, ei Jesusꞌga. 
Aꞌero ji rekorame g̃anduvihavuhuhetero po ti pe ndekoi pejeꞌyjaꞌg̃a 
nduvihavuhuro Israelvaꞌea rakykwepoharaꞌg̃a nduvihavuhuro nehẽ. Doze 
ko g̃a oko huvihavamo ojiheveꞌg̃a pavẽi pendeꞌyjaꞌg̃a israelitasꞌg̃a, ei 
Jesusꞌga. Pehe ti peapy oina dozevaꞌea rehe pejiapykakatua rehe nehẽ xaꞌe 
ti g̃a pe g̃andeaporog̃ita rehe javo, ei Jesusꞌga g̃wemimboꞌeharaꞌg̃a pe.

29 — Pejikogame ji rehe pe pepohi penhimbatera hugwi pendeꞌyjaꞌg̃a 
hugwi no xaho ti Jesusꞌga rupi garehevaꞌero javo, ei Jesusꞌga. Kiro 
ji ei pe me peꞌjaveꞌg̃a pe no aꞌero: Pyry hete po ti g̃a pe g̃a nag̃anani 
nehẽ – kiroki g̃a opohi g̃wonga hugwi ogwyra hugwi, ei Jesusꞌga. Po g̃a 
pohirame aꞌea hugwi, aꞌero po ti Tupanaꞌga imombyryhetei g̃a pe nehẽ. 
Kojiꞌi vehevi po ti Tupanaꞌga imombyryvi g̃a pe nehẽ, ei Jesusꞌga. Po g̃a 
pohirame oirũꞌg̃a hugwi okuvyraꞌg̃a hugwi g̃wendyraꞌg̃a hugwi uvaꞌg̃a 
hugwi oyꞌg̃a hugwi g̃wembirekoꞌg̃a hugwi, gwaꞌyraꞌg̃a hugwi, aꞌero po 
ti Tupanaꞌga imombyryhetei g̃a pe nehẽ, ei Jesusꞌga. Tupanaꞌga po ti g̃a 
mongoi ojipyri g̃a mombytavo avuirama nehẽ, ei Jesusꞌga.

30 — Kiroki g̃a huvihava ag̃wamo – heꞌyiveꞌg̃a po ti ndokoaꞌjavi 
huvihavamo onhimongyavo nehẽ. Kiroki g̃a huvihava rũi ag̃wamo – g̃ahã 
po ti huvihava nehẽ, ei Jesusꞌga g̃wemimboꞌeharaꞌg̃a pe.

Oporavykyveꞌg̃a oporavyky garemitymipyra pype

20  1 Ojoꞌjavaꞌea pyvõ Jesusꞌga g̃a mboꞌe. Aꞌero ga ei:
— Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea, ei Jesusꞌga g̃a pe. Ypyhajive akwaimbaeꞌga 
hoi taru ti ji oporavykyveꞌg̃a jijive javo. “Toporavyky ti g̃a itambereꞌia rehe 
ko pe nhiremitymipyra pype uva tymipyra pype,” ei akwaimbaeꞌga, ei 
Jesusꞌga imombeꞌgwovo. 2 Aꞌero ga hoi ovahema g̃a pyri. “Peporavyky ti ji ve 
nhiremitymipyra pype videira repiakatuavo. Amondo katu po ti ji itambereꞌia 
um dia rupiara ikwepykava pe me aꞌero nehẽ,” ei ga g̃a pe.

— “Pyry,” ei g̃a.
— Aꞌero g̃a hoi ko pe oporavykyavo ga pe, ei Jesusꞌga imombeꞌgwovo.
3 — Aerẽ nove horas rupi ga hoaꞌjavi ogwovo imaꞌẽhai pe feira pe, ei Jesusꞌga. 

Pevo ga ojipeꞌg̃a ndepiagi. Ndoporavykyi g̃a oꞌama. 4 Nurã ga ei g̃a pe: “Pe na 
jitehe ti peho uva tymipyra pype pejiporavykyavo ji ve no. Amondo katu po ti 
ji pe me itambereꞌia peporavykya kwepykava nehẽ,” ei ga g̃a pe, ei Jesusꞌga.

— “Pyry,” ei g̃a.
— Ko pe g̃a hoi oporavykyavo ga pe, ei Jesusꞌga.

5 — Aerẽ ahaji katu ga hoaꞌjavi ojipeꞌg̃a mondouka g̃a mboporavykyavo 
ojive, ei Jesusꞌga. Aerẽ kaꞌaru gwere rupi ga hoaꞌjavi ojipeꞌg̃a mondouka g̃a 
mboporavykyavo ojive, ei Jesusꞌga. 6 Kaꞌaruvaꞌea rupi ga hoaꞌjavi ojipeꞌg̃a 
ndepiaga, ei Jesusꞌga. Ndoporavykyi g̃a oꞌama. Aꞌero ga ei g̃a pe: “Gara rehe 
pe ãtehei agwa ara rupi ve pejiporavykyeꞌyma?” ei ga g̃a pe, ei Jesusꞌga.

7 — Aꞌero g̃a ei ga pe: “Ndoroporavykyi ore g̃a pe. Aꞌereki g̃a ndeꞌi ve 
ore ve,” ei g̃a ga pe, ei Jesusꞌga.

— Nurã ga ei g̃a pe: “Pe na jitehe ti peho uva tymipyra pype 
pejiporavykyavo ji ve no. Amondo katu po ti ji pe me itambereꞌia 
peporavykya kwepykava nehẽ,” ei ga g̃a pe, ei Jesusꞌga.

— Aꞌero g̃a hoi oporavykyavo.
8  — Kwara ihorẽ kohoa jaraꞌga ei ojipyriveꞌga pe – kiroki ga 

omboporavykyuka ko pe oporavykyveꞌg̃a – ga pe ga ei: “Embuhuruka 
ti oporavykyveꞌg̃a ejipyri. Emondo ti ikwepykava g̃a pe 
mbapavavaꞌearupiveꞌg̃a pe – kiroki g̃a kaꞌaru oporavykyahiꞌvi tehe – 
g̃a pe ti emondo ypy. Aerẽ kaꞌarugwererupiveꞌg̃a pe ti emondo. Aerẽ 
ahajikaturupiveꞌg̃a pe ti emondo. Aerẽ nove horasrupiveꞌg̃a pe ti emondo. 
Mbapavamo ti emondo jypyveꞌg̃a pe – kiroki g̃a oho ypy ypyhajive 
oporavykyypyavo ji ve,” ei ga ojipyriveꞌga pe, ei Jesusꞌga.

9 — Aꞌero ga g̃a mbuhurukari ojipyri. G̃a ndurame – kiroki g̃a oporavyky 
kaꞌaruvaꞌea rupi – g̃a pe g̃a nag̃anani ga imondoi itambereꞌia um dia rupiara 
ikwepykava, ei Jesusꞌga. Na jitehe um dia rupiara ikwepykava ojoꞌjajoꞌja ga 
imondoi kaꞌarugwererupiveꞌg̃a pe ahajikaturupiveꞌg̃a pe no nove horasrupiveꞌg̃a 
pe no. G̃a pe g̃a nag̃anani ga imondoi g̃a ndurame ojipyri, ei Jesusꞌga.

10 — Mbapavamo jypyveꞌg̃a nduri no. Oyvyteri pe g̃a ei: “Um dia rupiara 
ikwepykava ga imondoi g̃a pe – kiroki g̃a oporavykyahiꞌvi ga pe. Nurã po 
ti ga imbuhuri kojiꞌivaꞌea nhande ve kiro nehẽ. Aꞌereki ypyhaji hete nhande 
poravykyhetei kaꞌaru nhandepohia jugwi,” ei g̃a oyvyteri pe, ei Jesusꞌga.

— Ojoꞌjaime reki ga imondoi um dia rupiara ikwepykava jypyveꞌg̃a pe 
g̃a nag̃anani, ei Jesusꞌga. 11 Ipyhygame itambereꞌia ga hugwi g̃a ijaraꞌga 
rayvari okoeꞌyma hehe, ei Jesusꞌga. 12  Ga pe g̃a ei: “Mbapavavaꞌearupiveꞌg̃a 

– kiroki g̃a uhu kaꞌaruvaꞌea rupi – g̃ahã oporavyky uma hora rupi jate. 
Ojoꞌjaime nde eremondo g̃a pe ore ve no. Ypyhaji hete ore poravykyi kaꞌaru 
hete oropohia jugwi kwarahyahiva poꞌruavo,” ei g̃a ijaraꞌga pe, ei Jesusꞌga.

13  — Oporavykyveꞌg̃a pyteripeveꞌga pe ijaraꞌga ei reki:
— “Kwãi,” ei ga. “Ndakoteꞌvaruhui ji nde ve. Ypyhajive ji aꞌe nde ve: 

Eporavyky ti ji ve, aꞌero po ti ji imondokatui um dia rupiara ikwepykava 
nde ve nehẽ. Aꞌero nde ei: ‘Pyry.’ Aꞌea nde ei ji ve ypyhajive,” ei ga 
oporavykyveꞌga pe, ei Jesusꞌga. 14 “Eroho ti itambereꞌia um dia rupiara 
ikwepykava herogwovo tuhẽ,” ei ijaraꞌga ga pe.

— Ojirova ijaraꞌga mbapavavaꞌearupiveꞌg̃a pyteripeveꞌga repiaga. “Ga pe 
mbapavavaꞌearupiveꞌga pe – kiroki ga uhu kaꞌaruvaꞌea rupi oporavykavo – ga 

pe ojoꞌjaime ji imondopotari um dia rupiara ikwepykava,” ei ga jypyveꞌga pe. 
15 “Pyry ji imondoi ga pe nhiremimbotarimovaꞌea rupi. Aꞌereki jiapoa tuhẽ ko 
ji amondo ga pe. Erenhimyrõ nde ga rehe a enhimonhaꞌngavo ji rehe. Aꞌereki 
ji jipyry ga rerekokatuavo,” ei ga ga pe, ei Jesusꞌga imombeꞌgwovo.

16 — Aꞌea ji amombeꞌu ikwahavuka ojoꞌjavaꞌea pe me, ei Jesusꞌga. Kiroki 
g̃a huvihava rũi ag̃wamo – g̃ahã po ti huvihava nehẽ, ei Jesusꞌga. Kiroki g̃a 
huvihava ag̃wamo – g̃ahã po ti ndokoaꞌjavi huvihavamo nehẽ, ei Jesusꞌga. 
Nombojoavyavyi ti Tupanaꞌga g̃a nderekokatuavo aꞌero, ei Jesusꞌga. Aꞌereki 
Tupanaꞌga eꞌi heꞌyjuhuveꞌg̃a pe: “Herejo. Ejiko ti ji rehe ekovo jirehevaꞌero. 
Tako ti ji nderuvihavuhuhetero,” ei ga, ei Jesusꞌga imombeꞌgwovo. 
Ndaheꞌyiveꞌg̃a reki ojiko Tupanaꞌga rehe okovo garehevaꞌero, ei Jesusꞌga.

Jesusꞌga omombeꞌuaꞌja omanoag̃wama 
(Marcos 10.32-34; Lucas 18.31-34)

17 Jesusꞌga hoi ogwovo cidade de Jerusalém me. Gweroho ga dozeveꞌg̃a 
g̃wemimboꞌeharaꞌg̃a ojupi. Irupeꞌi ga g̃a nderohoi ojipeꞌg̃a hugwi onhiꞌig̃a 
g̃a pe g̃a horame pea rupi.

18  Kiro ga ei g̃a pe aꞌero:
— Ji rendu ti, ei Jesusꞌga g̃a pe. Kiro nhande hoi cidade de Jerusalém 

me. Aerẽ po ti jipyhygukahava g̃a pe ikwavaꞌẽharaꞌg̃a nduvihavaꞌg̃a pe 
ahemboꞌeharaꞌg̃a pe nehẽ no, ei Jesusꞌga yvyakotyvaꞌero yvagipevaꞌero no. 
Aꞌero po ti g̃a ei nehẽ tomano ti Jesusꞌga javo, ei Jesusꞌga. 19 Aꞌero po ti g̃a ji 
mondoukari judeusꞌg̃arũiveꞌg̃a pe nehẽ tojigwarai ti g̃a ga rehe javo, ei Jesusꞌga. 
Aꞌero po ti judeusꞌg̃arũiveꞌg̃a ji rerekomemui okoteꞌvaruhuavo ji ve nehẽ. Ipira 
apopyra pyvõ po ti g̃a ji nupanupãi ji mondohondohoga nehẽ, ei Jesusꞌga. Kirẽ 
po ti g̃a ji mbovyri yva rehe nahã ji jukavo nehẽ. Koꞌemamevaꞌea pyꞌrovo 
mokõi jikira pyꞌrovo po ti ji kweravi nehẽ, ei Jesusꞌga g̃wemimboꞌeharaꞌg̃a pe.

Zebedeuvaꞌea raꞌyravaꞌea oko pota memei huvihavamo	
(Marcos 10.35-45)

20 Kiro Zebedeuꞌga rembirekohẽa ruri Jesusꞌga pyri. Gweru hẽa gwaꞌyraꞌg̃a 
mokonhaꞌg̃a akojaꞌg̃a – kiroki g̃a Jesusꞌga remimboꞌeharaꞌg̃a dozeveꞌg̃a ndeꞌyjaꞌg̃a. 
G̃a nderovahemame hẽa renypyꞌandurugi Jesusꞌga pyri ga mboheteavo.

— Tandepyry ti ji ve, ei hẽa Jesusꞌga pe.
21 Aꞌero ga ei hẽa pe:

— Gara nde erepota?
Aꞌero hẽa ei ga pe:
— Ekorame yvyakotyveꞌg̃a nduvihavuhuhetero ti ere agwaꞌg̃a pe 

jiraꞌyraꞌg̃a pe toko memei ti g̃a huvihavamo nde pavẽi. Nahã ti ere g̃a pe 
g̃a mboapyga nde pyri aheapykakatuvaꞌea rehe ojipeꞌga kikoty ejohukoty 
ojipeꞌga kokoty ejohukoty rũi nde pyri nehẽ, ei hẽa Jesusꞌga pe.

22  Hẽaraꞌyraꞌg̃a pe Jesusꞌga ei reki:

— Ndapekwahavi pe peꞌerame toroapy ti Jesusꞌga pyri orokovo 
huvihavamo javo, ei Jesusꞌga g̃a pe. Aerẽ po ti hahy hete ji ve nehẽ. 
Po pe ji moirũi, aꞌero hahy hete pe me nehẽ no. Marã aꞌero? Peko pe 
nanongara rehe naerũ? ei Jesusꞌga mokonhaꞌg̃a pe hẽaraꞌyraꞌg̃a pe.

Igwete hẽaraꞌyraꞌg̃a ei Jesusꞌga pe:
— Toronhimboita ti ore jupe, ei g̃a.
23  Aꞌero ga ei g̃a pe:

— Penhimboita tuhẽ po ti pe hahyheterame pe me nehẽ pejikoga 
g̃waramo ji rehe. Ji rũi reki aꞌe g̃a pe g̃a tombojogwovai ji rehe 
yvyakotyveꞌg̃a nduvihavamo javo. Jiruvaꞌga jate omboavujikweripe g̃a pe 
avo po ti g̃a apygi nehẽ javo, ei Jesusꞌga hẽaraꞌyraꞌg̃a pe mokonhaꞌg̃a pe.

24 Aerẽ jaraꞌg̃a dezveꞌg̃a ikwahavi hẽaꞌea Jesusꞌga pe.
— “Toko ti jiraꞌyraꞌg̃a huvihavamo ga pyri,” ei hẽa, ei g̃a.
Aꞌero g̃a ndopotari aꞌea onhimonhaꞌngavo hẽaraꞌyraꞌg̃a ndehe.
25 Aꞌero Jesusꞌga g̃a mbuhurukapavi ojipyri dezveꞌg̃a mokonhaꞌg̃a 

ndeheve. Aꞌero ga ei g̃a pe:
— Judeusꞌg̃arũiveꞌg̃a nduvihavaꞌg̃a ipopoaka ogwyripeveꞌg̃a 

mboporavykyheteavo ojive g̃a mondomondovo g̃wemimbotarimovaꞌea rupi, 
ei Jesusꞌga g̃wemimboꞌeharaꞌg̃a pe dozeveꞌg̃a pe. 26 G̃a ja rũi ti pejogwereko 
pejikovo g̃waramo jirehevaꞌero. Po pe peko pota jireheveꞌg̃a nduvihavamo 
penhiirũꞌg̃a nduvihavamo, aꞌero ti peko katu g̃a pe g̃a pokoga, ei Jesusꞌga 
g̃wemimboꞌeharaꞌg̃a pe. 27 Po pe peko pota g̃a hohe pa okovo g̃anduvihavuhuro, 
aꞌero kojiꞌi ti peko katu g̃a pe g̃a pokoheteavo. 28 Ji ja ti pepoko g̃a pejikorame 
g̃anduvihavamo, ei Jesusꞌga g̃a pe. Yvyakotyvaꞌero yvagipevaꞌero jirurame 
yvya koty ndaꞌei ji g̃a pe: Ji poko ti. Aꞌea rũi ji ei. Aꞌereki tapoko ti g̃a javo ji ajo. 
Tamano ti ji heꞌyjuhuveꞌg̃a ndepyga g̃a mbopiroꞌyavo g̃andekoteꞌvaruhua hugwi. 
Aꞌero po ti g̃a ndohoi hahyvaꞌea ruvihava pype nehẽ, aꞌe ji jijoa, ei Jesusꞌga g̃a pe.

Jesusꞌga ombokatu mokonhavaꞌea reakwara	
(Marcos 10.46-52; Lucas 18.35-43)

29 Jesusꞌga hoi cidade hugwi Jericó hugwi ogwovo g̃wemimboꞌeharaꞌg̃a 
pavẽi. G̃a horame heꞌyjuhuveꞌg̃a hoi g̃a ndupi. 30 Nanime pea rembeyvyri 
pe mokonhaꞌg̃a apygi heakwagweveꞌg̃a. G̃a ikwahavi Jesusꞌga kiro okwa 
javo. Aꞌero g̃a hapukai torerendu ti Jesusꞌga javo.

— Orepojykaharetero ko nde Davivaꞌea rymyminoro no! ei g̃a Jesusꞌga pe.
Nahã g̃a ei Jesusꞌga pe. Aꞌereki g̃a eꞌi oyvyteri pe: “Ga pe Tupanaꞌga eꞌi 

eko ti g̃anduvihavuhuhetero javo.”
— Ore poko ti! ei g̃a Jesusꞌga pe.
31 Aꞌero heꞌyjuhuveꞌg̃a ei g̃a pe:

— Tapehapukai ti, ei g̃a g̃a pe tonhiꞌimbi g̃a javo.
Kojiꞌi heakwagweveꞌg̃a hapukajaꞌjavi reki.

— Orepojykaharetero Davivaꞌea rymyminoro ore poko ti! ei g̃a ga pe.

32  Aꞌero Jesusꞌga pytai g̃a nderuruka ojipyri. Kiro ga ei g̃a pe:
— Pejo ti avo. Marã po ti ji pe nderekoi nehẽ? Gara pe pepota? ei ga g̃a pe.
33  Aꞌero g̃a ei ua Jesusꞌga pyri:

— Orepojykaharetero ore mboheakwa katu, ei g̃a ga pe.
34 Aꞌero Jesusꞌga g̃a porogwetygi. Opoko ga g̃andeakwara rehe. Nanime 

pyry g̃andeakwara. Kiro g̃a hoi Jesusꞌga rupi aꞌero.

Jesusꞌga ovahẽ Jerusalém me Domingo dos ramos	
(Marcos 11.1-11; Lucas 19.28-40; João 12.12-19)

21  1 Ohorame cidade de Jerusalém me Jesusꞌga ovahẽ cidadeꞌia 
kotyi ve Betfagé kotyi ve g̃wemimboꞌeharaꞌg̃a pavẽi. Ohĩ Betfagé 

yvytyra rembeyvyri pe monte das Oliveiras rembeyvyri pe.
Kiro Jesusꞌga ei mokonhaꞌg̃a pe g̃wemimboꞌeharaꞌg̃a pe g̃a mondouka.
2 — Peho ti cidadeꞌi pe pendovai pyteripevaꞌea pe, ei ga g̃a pe. Pevahemame 

kotihĩ po ti pe hepiagi yuhuaꞌjavuhuvaꞌea jumenta nehẽ. Ojugwa g̃a imoꞌama 
yva rehe. Jumenta raꞌyra oko ipyri no. Pekwahara memei ti herua ji ve. 3 Po 
ti g̃a ei pe me nehẽ: “Maraname pe ikwaharavi?” Po ti g̃a ei na, aꞌero ti 
peꞌji g̃a pe: “Gaha – kiroki ga pe nhande ei: Nhandepojykahareteꞌga – gaha 
eꞌi: ‘Tarekoꞌã ti ji taho ti ji iꞌarimo javo’.” Aꞌea ti peꞌji g̃a pe. Kotihĩ po ti g̃a 
imbuhurukari nhande ve aꞌero nehẽ, ei Jesusꞌga g̃a pe.

4 Aꞌero g̃a ndekoi Jesusꞌga nhiꞌig̃a rupi ga nhiꞌĩpoꞌrupava. Nahã 
hekoi Tupanaꞌga nhiꞌĩpoꞌruavo ymyahũvaꞌea poꞌruavo. Aꞌereki ymyahũ 
Tupanaꞌga nhiꞌig̃a mombeꞌuharavaꞌea aꞌea mombeꞌu Tupanaꞌga nhiꞌig̃a 
mombeꞌgwovo. Ymyahũ ahe ei hako:
 5 “Ere ti cidadepeveꞌg̃a pe Siãopeveꞌg̃a pe:

‘Pehepia ti! Penduvihavuhuheteꞌga uhu pe pyri.
Ga ko oko nhyrõ.
Ga po ti oho yuhuaꞌjavuhuvaꞌea arimo jumenta raꞌyra arimo ua 

nehẽ’,” ei ahe Tupanaꞌga nhiꞌig̃a mombeꞌgwovo hako.
6  Jesusꞌga remimboꞌeharaꞌg̃a hoi Jesusꞌga nhiꞌig̃a poꞌruavo ipyhyga 

jumenta jumenta raꞌyra reheve. 7 Gweru g̃a jumenta jumenta raꞌyra 
reheve Jesusꞌga pyri herovahema. Oapoa tapyꞌynhapira iꞌarimovaꞌea g̃a 
heropori inog̃a ikupepytera rehe eho iꞌarimo javo Jesusꞌga pe.

Aꞌero ga hoi iꞌarimo.  8  Ga rerohorame pea rupi heꞌyjuhuheteveꞌg̃a 
heroporopori oapoa opira iꞌarimovaꞌea pea rupi timbojigwa ti pehea ga pe 
javo. Jaraꞌg̃a okytikyti hakã yva hugwi heroporopoa pea rupi imbokatuavo. 
Nahã g̃a Jesusꞌga mbojiroviari ga rerua nhanderuvihavuhuheteꞌga 
u kiro javo. 9 Jaraꞌg̃a oho ga renonde. Jaraꞌg̃a oho ga reviri. Nahã 
heꞌyjuhuheteveꞌg̃a hoi ga rupi. Hahyahi hete g̃anhiꞌig̃a g̃a erame:

— “Timbohete ti Davivaꞌea rymyminoꞌga!” ei g̃a ga ko 
nhanderuvihavuhuheteꞌga javo.

“Ga pe ti nhandepojykahareteꞌga tomombyry.

Aꞌereki nhandepojykahareteꞌga ga mbuhuruka avo,” ei g̃a.
“Timbohete ti Tupanaꞌga yvagipeheteveꞌga!”

Nahã g̃a ei Jesusꞌga ko Tupanaꞌga remimbuhurukaraꞌga javo.
10 Jesusꞌga rerovahemame cidade de Jerusalém me ipypeveꞌg̃a pyꞌa myi.
— Mome ahe ga? ei g̃a Jesusꞌga repiagame.
11 Aꞌero heꞌyjuhuveꞌg̃a ei g̃a pe:
— Ga ko Jesusꞌga Tupanaꞌga nhiꞌig̃a mombeꞌuharaꞌga. Gagwyra ko 

Galiléia. Pevo ga ruvi cidade de Nazaré pe, ei g̃a g̃a pe.

Jesusꞌga omoꞌemba ahe ahejatykahavuhua hugwi 
(Marcos 11.15-19; Lucas 19.45-48; João 2.13-22)

12  Kiro Jesusꞌga hoi ojeꞌyjaꞌg̃a jatykahavuhu pe Tupanaꞌga mbohetehai 
pe ovahema. Pevo okara hugwi mytuꞌẽvaꞌea hugwi ga g̃a moꞌembavi 
imaꞌẽharaꞌg̃a ipyhyharaꞌg̃a ndeheve – kiroki g̃a omaꞌẽ mbatera ipyhyga no 

– perope Tupanaꞌga mbohetehava pyri. Pevo ga imbojirevi g̃aꞌapoa 
mesas – kiroki g̃a hajiheveꞌg̃a itambereꞌia pyhy judeusꞌg̃a itambereꞌia 
mondovo nahã ikwepyga. G̃aꞌapykava no – kiroki g̃a omondo inambua 
itambereꞌia rehe – g̃aꞌapykava ga imbojirevi. 13  G̃a pe ga ei:

— Ymyahũ Tupanaꞌga ei ikwatijaruka hako:
“Tonhiꞌĩ ti g̃a ji ve nhironga pype yvya koty ji mboheteavo,” ei 

Tupanaꞌga hako, ei Jesusꞌga g̃a pe.
— Pe ki aꞌe te peꞌji pejohupe: “Timoandyandyjuhu ti g̃a ikwepykwepyga 

mbatera pyvõ Tupanaꞌga ronga pype,” peꞌji, ei Jesusꞌga. Nahã pe Tupanaꞌga 
ronga mongoukari iporomiveꞌg̃a nduhavamo, ei Jesusꞌga ikwepykaraꞌg̃a pe.

14 Heakwagweveꞌg̃a nduri ojeꞌyjaꞌg̃a jatykahavuhua pype 
ipykaꞌnakaꞌnauhũveꞌg̃a pavẽi. Jesusꞌga pyri g̃a nduri ovahema aꞌero. Aꞌero ga 
imombyryvi g̃a pe g̃a mboheakwakatuavo ipykaꞌnaveꞌg̃a mopoꞌag̃atuaꞌjava.

15 Ikwavaꞌẽharaꞌg̃a nduvihavaꞌg̃a judeusꞌg̃a mboꞌeharaꞌg̃a pavẽi gwepia 
ahemonhimombyꞌavaꞌea Jesusꞌga imombyryvame g̃a pe. G̃wendu g̃a 
tayriꞌg̃a Jesusꞌga mboheterame ojatykahavuhua pype javo:

— Timbohete ti Davivaꞌea rymyminoꞌga!
Nahã tayriꞌg̃a ei. Aꞌereki g̃a eꞌi oyvyteri pe: “Ga pe Tupanaꞌga eꞌi eko 

ti g̃anduvihavuhuhetero javo.” Aꞌero ikwavaꞌẽharaꞌg̃a nduvihavaꞌg̃a 
nhimboahivi Jesusꞌga pe judeusꞌg̃a mboꞌeharaꞌg̃a pavẽi.

16  Aꞌero g̃a ei Jesusꞌga pe:
— Erehendu nde tayriꞌg̃a ea?
Jesusꞌga ei g̃a pe:
— Ahendu ji. Napemonhiꞌig̃i pe Tupanaꞌga rembikwatijarukara naerũ? Eꞌi:

“Tupanetero nde tayriꞌg̃a mboꞌekatui ipitaꞌngiveꞌg̃a ndeheve.
‘Ji mbohete ti,’ ere nde g̃a mboꞌeavo.
Aꞌero g̃a nde mbohetekatukatui.”

Nahã ikwatijaripyra iꞌei Tupanaꞌga mombeꞌgwovo, ei Jesusꞌga 
ikwavaꞌẽharaꞌg̃a nduvihavaꞌg̃a pe judeusꞌg̃a mboꞌeharaꞌg̃a pe no.

17 Oꞌerame aꞌea Jesusꞌga hoi g̃a hugwi aꞌero ogwovo cidade de 
Jerusalém hugwi. Oho ga cidadeꞌi pe Betânia pe. Pevo ga kiri ypytunimo.

Tandeꞌaaꞌjavi ti! ei Jesusꞌga figoꞌyva pe 
(Marcos 11.12-14, 20-24)

18  Koꞌemame ypyhajive Jesusꞌga hoaꞌjavame cidade de Jerusalém me 
tyꞌara ga jukai. 19 Pea rupi ga hepiagi figoꞌyva figueira ogwovo ipyri taꞌu 
ti yvaꞌia javo. Ndiꞌai reki kaꞌatehea herekovo. Aꞌero ga ei jupe:

— Tandeꞌaaꞌjavi ti! ei ga jupe.
Nimbegwei heꞌouhũro omanomo figoꞌyva aꞌero. 20 Heꞌõa repiagame 

Jesusꞌga remimboꞌeharaꞌg̃a nhimombyꞌai. Aꞌero g̃a ei:
— Kotihĩ figoꞌyva heꞌouhũro omanomo! ei g̃a.
21 Aꞌero Jesusꞌga ei g̃a pe:

— Imombeꞌukatuavo ji ei pe me: Po pe jikohetei Tupanaꞌga rehe, aꞌero ji 
ja po ti pe imoheꞌõi iꞌyva. Kojiꞌi po ti pe popoakaramo nehẽ no. Po ti pe ei 
avovaꞌea pe yvytyra pe nehẽ: “Ejipeꞌa ti enhimomboa ypiahua pype.” Po ti 
pe ei na nehẽ, aꞌero po ti yvytyra ihoi ypiahua pype nehẽ, ei Jesusꞌga. 22  Po 
pe jikogi Tupanaꞌga rehe, aꞌero po ti Tupanaꞌga penhiꞌig̃a rendukatui pe 
erame ga pe nahanahã ore oropota javo, ei Jesusꞌga g̃wemimboꞌeharaꞌg̃a pe.

Maꞌg̃a nde mbuhurukaruhu avo? ei ahe Jesusꞌga pe	
(Marcos 11.27-33; Lucas 20.1-8)

23  Kiro Jesusꞌga hoi cidade de Jerusalém me ovahema ogwovo ja 
ojeꞌyjaꞌg̃a jatykahavuhua pype templo pype. Ga g̃a mboꞌerame Tupanaꞌga 
nhiꞌig̃a rehe ikwavaꞌẽharaꞌg̃a nduvihavaꞌg̃a nduri ga pyri xavaꞌeveꞌg̃a 
pavẽi. Aꞌero g̃a ei Jesusꞌga pe:

— Maꞌg̃a nde mbuhurukaruhu avo nahanahã ti eko javo? Maꞌg̃a eꞌi aꞌea 
nde ve? ei g̃a Jesusꞌga pe.

24 Aꞌero Jesusꞌga ei g̃a pe:
— Ji nhiꞌĩpondekwa naꞌẽ ti. Pe ji nhiꞌĩpondekwakaturame aꞌero po ti ji na jitehe 

ga mombeꞌui pe me no – kiroki ga ji mbuhu avo ji rerekovo, ei Jesusꞌga g̃a pe. 
25 Pemombeꞌu ti ji ve aꞌero. Maꞌg̃a ombuhuruka João Batistavaꞌea tomobatiza ti ga 
g̃a javo? “Tupanaꞌga yvagipeveꞌga ombuhuruka ahe,” peꞌji po pe. “Yvyakotyveꞌga 
ombuhuruka ahe,” peꞌji po pe. Marã pendeaporog̃ita aꞌero naerũ? ei Jesusꞌga g̃a pe.

Aꞌero g̃a eg̃aꞌei ojohupe:
— Po ti nhande ei nehẽ: Tupanaꞌga ombuhuruka ahe, aꞌero po ti Jesusꞌga 

ei nhande ve nehẽ: “Maraname pe ndaperoviari João Batistavaꞌea 
nhiꞌig̃agwera naerũ?” Nahã po ti Jesusꞌga ei nhande ve nehẽ. 26 Po ti 
nhande ei: Yvyakotyveꞌga ombuhuruka João Batistavaꞌea, aꞌero po ti 
nhandegwyripeveꞌg̃a henduvi nhanenhiꞌig̃a okoteꞌvaruhuavo nhande ve 
nehẽ, ei g̃a xakyhyji nhande g̃a hugwi javo. Aꞌereki nhandegwyripeveꞌg̃a 
epavi: “João Batistavaꞌea ko Tupanaꞌga nhiꞌig̃a mombeꞌuharamo. Tupanaꞌga 
ahe mbuhuruka nhande pyri. Aꞌiti a,” ei nhandegwyripeveꞌg̃a, ei g̃a ojohupe.

27 Nurã g̃a ei Jesusꞌga pe:

— Maꞌg̃a po ombuhuruka João Batistavaꞌea tomobatiza ti ga g̃a javo? 
Ndorokwahavi, ei g̃a javo tehe ga pe.

Aꞌero Jesusꞌga ei g̃a pe:
— Ji po ti na jitehe namombeꞌui ga pe me aꞌero nehẽ no – kiroki ga ji 

mbuhu avo ji rerekovo, ei Jesusꞌga.

Garaꞌyraꞌg̃a mokonhaꞌg̃a
28  — Marã pendeaporog̃ita? ei Jesusꞌga g̃a pe. Kiro po ti ji imombeꞌui pe 

me, aꞌero ti ji nhiꞌĩpondekwa nehẽ, ei Jesusꞌga.
Aꞌero Jesusꞌga imombeꞌui ojoꞌjavaꞌea.
— Mokõi ko akwaimbaeꞌga raꞌyraꞌg̃a, ei Jesusꞌga imombeꞌgwovo. 

Gwaꞌyraꞌga pe ga ei: “Piꞌa, eho ti kiro eporavykyavo ko pe 
nhiremitymipyra pype uva tymipyra pype,” ei ga gwaꞌyraꞌga pe.

29 — Emo garaꞌyraꞌga eꞌi: “Ndahoi tuhẽ po ti ji nehẽ,” ei ga uvaꞌga 
pe. Aerẽ ga japyakakatui. Aꞌero ga herojijyi ojeaporog̃ita ogwovo 
oporavykyavo uvaꞌga pe, ei Jesusꞌga imombeꞌgwovo.

30 — Aerẽ garuvaꞌga hoi ojipeꞌga pyri gwaꞌyraꞌga pyri, ei Jesusꞌga. Na 
jitehe ga ei ga pe eho ti kiro eporavykyavo ko pe javo.

— “Ji po ti aho tuhẽ nehẽ, apĩ,” ei garaꞌyraꞌga ga pe. Ndohoaꞌjavi reki ga 
oporavykyeꞌyma, ei Jesusꞌga imombeꞌgwovo.

31 — Manamo garaꞌyraꞌg̃a oko ganhiꞌig̃a rupi? ei Jesusꞌga 
ikwavaꞌẽharaꞌg̃a nduvihavaꞌg̃a pe xavaꞌeveꞌg̃a pe no.

Aꞌero g̃a ei Jesusꞌga pe:
— Akoja ga – kiroki ga oho ko pe oporavykyavo garaꞌyraꞌga, ei g̃a.
Aꞌero Jesusꞌga ei g̃a pe:
— Imombeꞌukatuavo ji ei pe me: Kiroki g̃a omonoꞌog̃uhũ itambereꞌia 

governo pe – g̃ahã akwaimbaeꞌg̃a upaharaꞌg̃a pavẽi ojiko Tupanaꞌga rehe 
kiro eko ti oreruvihavuhuhetero javo ga pe. Ojikogypy g̃a pe nenonde 
aꞌero, ei Jesusꞌga ikwavaꞌẽharaꞌg̃a nduvihavaꞌg̃a pe xavaꞌeveꞌg̃a pe no.

32 — Ymyaꞌĩ João Batistavaꞌea ruri pe pyri ikwahavuka pe me nahanahã 
Tupanaꞌga opota javo ikwehe. Ndaperoviari pe ga pejikokatueꞌyma, ei Jesusꞌga. 
Itambereꞌia monoꞌõharaꞌg̃a akwaimbaeꞌg̃a upaharaꞌg̃a pavẽi ga reroviari reki 
ojeaporog̃ita rerojijyita. G̃andeaporog̃ita rerojijyja pe hepiagi. Hepiagirẽ vehevi 
pe ndaperojijyi ve pejeaporog̃ita ga reroviareꞌyma, ei Jesusꞌga g̃a pe. Nurã ji ei: 
Okogypy g̃a Tupanaꞌga rehe pe nenonde, ei Jesusꞌga g̃a pe.

Garemitymipyra repiakatuharaꞌg̃a okoteꞌvaruhuveꞌg̃a 
(Marcos 12.1-12; Lucas 20.9-19)

33  — Ojipea rehe kiro po ti ji pe mboꞌei ojoꞌjavaꞌea pyvõ. Pehendu 
ti, ei Jesusꞌga ikwavaꞌẽharaꞌg̃a nduvihavaꞌg̃a pe xavaꞌeveꞌg̃a pe no. 
Kohoa jaraꞌga itymi yhypoaꞌjavuhuvaꞌea uvaꞌyva ko pe, ei Jesusꞌga 
imombeꞌgwovo. Aerẽ ga g̃wemityma rokairug̃i, ei Jesusꞌga. Aerẽ ga japoi 

uva muꞌumuꞌũhava tyhya rupiaramo. Aerẽ ga japoi tapyjoꞌara ko pe. “Aꞌea 
hugwi po ti g̃a hepiakatui nhiremitymipyra videira ji ve nehẽ,” ei ga.

— Aꞌero ga ei g̃a pe: “Pehepia katu ti nhiremitymipyra jikoa. Aꞌero jykyhava 
rupi heꞌyjuhu po ti yvaꞌia peapoaramo ikwepykavamo aꞌero nehẽ. Heꞌyjuhu 
po ti yvaꞌia jiapoaramo aꞌero nehẽ no,” ei kohoa jaraꞌga g̃a pe, ei Jesusꞌga.

— “Pyry,” ei g̃a opytavo ko pe hepiakatuavo ga pe, ei Jesusꞌga.
— Paivohu kohoa jaraꞌga hoi aꞌero mbaigwehu po ti jijivyraꞌjava 

nehẽ javo, ei Jesusꞌga. 34 Aerẽ kiro jykyhava reki, ei Jesusꞌga. Aꞌero 
kohoa jaraꞌga ei ojipyriveꞌg̃a pe: “Peho ti g̃a pyri nhiremitymipyra 
repiakatuharaꞌg̃a pyri. Toyky ti g̃a yvaꞌia imbuhuruka jiapoa ji ve,” ei ga.

— “Kwa,” ei g̃a. Ogwovo g̃a vahemi g̃a pyri imombeꞌgwovo ganhiꞌig̃a 
g̃a pe. 35 Emo g̃a nomondopotari yvaꞌia g̃a pe okoteꞌvaruhuavo g̃a pe, ei 
Jesusꞌga. Jaraꞌga g̃a ga nupanupã. Jaraꞌga g̃a ga juka. Jaraꞌga rehe g̃a 
omombomombo ita, ei Jesusꞌga. Nahã garemitymipyra repiakatuharaꞌg̃a 
jigwarai gapyriveꞌg̃a ndehe, ei Jesusꞌga.

36 — Aꞌero kohoa jaraꞌga ojipeꞌg̃a mondoi ojipyriveꞌg̃a. G̃a ko heꞌyi ohoypyveꞌg̃a 
hohe. Aꞌero ga g̃a mondoi togweru ti g̃a yvaꞌia g̃a hugwi javo novĩa. G̃a 
vahemame pevo garemitymipyra repiakatuharaꞌg̃a ndekoteꞌvaruhui g̃a pe no.

37 — Aꞌero kohoa jaraꞌga gwaꞌyraꞌga mondoi gaha ti togweru yvaꞌia g̃a 
hugwi javo novĩa. “Ga pe po ti g̃a ndekokatui nehẽ,” ei ga, ei Jesusꞌga. 
38  Kiro garaꞌyraꞌga vahemi yvaꞌia tymipyra repiakatuharaꞌg̃a pyri. Ga 
repiagame g̃a ei ojohupe: “Avovaꞌea ko gayvyag̃wama. He tijuka ti ga. 
Aꞌero po ti nhande tireko pa yvya nehẽ,” ei g̃a. 39 Aꞌero g̃a garaꞌyraꞌga 
pyhygi ga momboa kohoa hugwi ga jukavo, ei Jesusꞌga imombeꞌgwovo.

40 — Aꞌero kohoa jaraꞌga vahemame marã po ti ga g̃a nderekoi nehẽ? ei 
Jesusꞌga g̃a pe.

41 Aꞌero g̃a ei ga pe:
— Omokaꞌnhymba ranuhũ po ti ga g̃a gwaꞌyraꞌga repyga nehẽ, ei g̃a. Ojipeꞌg̃a 

pe po ti ga ei nehẽ: “Pehepia katu ti nhiremitymipyra jikoa,” e po ti ga nehẽ. 
Aꞌero po ti g̃a imondokatui yvaꞌia ga pe jykya nanani nehẽ, ei g̃a Jesusꞌga pe.

42  — Na tuhẽ po ti nehẽ, ei Jesusꞌga. Napemonhiꞌig̃i pe Tupanaꞌga 
rembikwatijarukara naerũ? Aꞌea eꞌi:

“Onga apoharaꞌg̃a japorame onga ita apopyra hepiagi ojipeji ita.
Aꞌea g̃a imombori ipoꞌrueꞌyma tiruahũ javo jupe.
Aerẽ akoja jitehe hekoi huvihavamo jara hohe

opyryhetero onga pyhykatuavo.
Nhandepojykahareteꞌga reki omongo huvihavamo.
Hepiagame nhande nhimombyꞌai

nanongara ko pyry hete javo.”
Aꞌea ikwatijaripyra iꞌei, ei Jesusꞌga oarõeꞌyma mombeꞌgwovo g̃a pe.

43  — Nurã ji ei pe me: Tupanaꞌga ndokoaꞌjavi penduvihavuhuhetero 
judeusꞌg̃a nduvihavuhuhetero pe ndepiakatuaꞌjaveꞌyma nehẽ, ei Jesusꞌga. 

Oko po ti ga ojipeꞌg̃a nduvihavuhuhetero – kiroki g̃a ga nhiꞌĩpoꞌru ojikoga 
ga rehe, ei Jesusꞌga.

44 — Kiroki g̃a oꞌa akoja rehe ita rehe – g̃ahã po ti onhikaꞌmbikaꞌmbi 
nehẽ, ei Jesusꞌga. Po ti akoja ita ihiri g̃a ndehe nehẽ, aꞌero po ti ita g̃a 
kaꞌmbikaꞌmbigi g̃a monguꞌiuhuavo nehẽ.

Aꞌea Jesusꞌga ei ikwahavuka oarõeꞌỹveꞌg̃a mokaꞌnhymbava.
45 Ikwavaꞌẽharaꞌg̃a nduvihavaꞌg̃a henduvi fariseusꞌg̃a pavẽi Jesusꞌga 

imombeꞌurame ojoꞌjavaꞌea. Aꞌero g̃a ikwahavi Jesusꞌga nhande mombeꞌui 
reki javo. Jesusꞌga arõeꞌyma aꞌero g̃a ei:

— Jesusꞌga nhande mombeꞌu oꞌeteꞌvaruhuavo nhande ve imombeꞌumbeꞌurame 
ojoꞌjavaꞌea peko akojaꞌg̃a ja javo nhande ve, ei g̃a Jesusꞌga mbotegwetepota.

46  Nurã g̃a Jesusꞌga pyhypotarahivi novĩa. Emo g̃a okyhyji pevoveꞌg̃a 
hugwi. Aꞌereki pevoveꞌg̃a oarõ hete Jesusꞌga onhimongyavo ga ko 
Tupanaꞌga nhiꞌig̃a mombeꞌuharaꞌga javo.

Hehanhuhũ toryva 
(Lucas 14.15-24)

22  1 Jesusꞌga g̃a mboꞌeaꞌjavi heꞌyivaꞌea pyvõ ojoꞌjavaꞌea pyvõ javo g̃a pe:
2  — Marã hekoi kiro Tupanaꞌga rekorame yvyakotyveꞌg̃a 

nduvihavuhuhetero g̃a nderekovo? Aꞌea rehe po ti ji pe mboꞌei 
ikwahavuka pe me imombeꞌgwovo aꞌeaꞌjavaꞌea, ei ga. G̃anduvihavuhuꞌga 
japoi toryva tahembireko ti jiraꞌyraꞌga javo, ei Jesusꞌga imombeꞌgwovo. 
3  Ojipyriveꞌg̃a pe g̃anduvihavuhuꞌga ei: “Peho ti javo g̃a pe – kiroki g̃a ji 
g̃a momoranduvipe – tuhu ti g̃a kiro toryvi pe javo.”

— “Kwa,” ei g̃a ogwovo. G̃a vahemame g̃a pyri imombeꞌgwovo g̃a 
ndohopotari reki toryvi pe, ei Jesusꞌga.

4 — Aꞌero ikwahavame g̃anduvihavuhuꞌga ojipeꞌg̃a mbuhurukari ojipyri 
ojipyriveꞌg̃a jitehe. “Peho ti javo g̃a pe – kiroki g̃a ji g̃a momoranduvipe. 
Tuhu ti g̃a kiro toryvi pe. G̃a pe ti peꞌji: ‘Pehendu ti! ei ga pe me. 
Amboavujikweruka ji toryva. Ajuka ji yuranuhũaꞌjavuhuvaꞌea bois bezerros 
reheve – kiroki aꞌea ji ambokyꞌrauhu. Amboavujikwepavuka ji mbatera, ei ga 
pe me. Kirog̃we tuhẽ ti pejo toryvi pe hepiaga jiraꞌyraꞌga hembirekorame, ei 
ga pe me.’ Nahã ti peꞌji g̃a pe,” ei ga ojipyriveꞌg̃a pe g̃a mondovo, ei Jesusꞌga.

— “Kwa,” ei g̃a ogwovo. 5 G̃a pyri g̃a vahemi imombeꞌgwovo g̃a pe 
aꞌero. Ndojapyakai g̃a g̃anhiꞌig̃a rehe ohoeꞌyma toryvi pe, ei Jesusꞌga. 
Oporavykya rehe reki g̃a hoi. Ojipeꞌga oho ko pe. Ojipeꞌga oho imaꞌeamo 
mbatera, ei Jesusꞌga. 6  Ojipeꞌg̃a, ojigwaraita gwuvihavuhuꞌgapyriveꞌg̃a 
ndehe, g̃a g̃a pyhygi g̃a jukavo, ei Jesusꞌga.

7 — Ikwahavame g̃anduvihavuhuꞌga nhimonhaꞌngai. Aꞌero ga osoldadosꞌg̃a 
mondoi g̃a pyri g̃a mokaꞌnhymbavuka imbokajuka g̃acidade, ei Jesusꞌga.

8  — Ojipeꞌg̃a pe ojipyriveꞌg̃a pe g̃anduvihavuhuꞌga ei: “Amboavujikwe 
pa ji toryva novĩa. Kiroki g̃a pe ji aꞌe tuhu ti g̃a javo – g̃ahã oko 

teꞌvaruhu reki upotareꞌyma,” ei ga, ei Jesusꞌga. 9 “Peho ti pepukuhua 
rupi nanani aꞌero,” ei ga. “Peꞌji ti pevoveꞌg̃a pe: ‘Pejo ti toryvi pe. 
Nhanderuvihavuhuꞌga oapo toryva tahembireko jiraꞌyraꞌga javo.’ Nahã ti 
peꞌji g̃a pe nhaporemo g̃a ndepiagame,” ei ga, ei Jesusꞌga.

10 — “Kwa,” ei g̃a. Pepukuhua rupi g̃a hoi aꞌero g̃a ndepiaga g̃a 
monoꞌonoꞌombava, ei Jesusꞌga. Iteꞌvaruhuveꞌg̃a g̃a omonoꞌõ pyryveꞌg̃a 
ndeheve g̃a nderovahema toryvi pe. Nahã heꞌyjuhuveꞌg̃a nduri hepiaga 
toryva. Ohygahi g̃a toryva rehe garaꞌyraꞌga hembirekorame, ei Jesusꞌga.

11 — Toryva repiaveꞌg̃a pyri g̃anduvihavuhuꞌga hogahoi g̃wonga pe 
g̃a ndepindepiaga onhiꞌig̃a g̃a pe, ei Jesusꞌga. G̃a ndepindepiagame 
ga ojipeꞌga repiagi. Gapira ko tapyꞌynhapipyryva rũi – kiroki toryva 
repiagame g̃a ndopoꞌrui, ei Jesusꞌga. 12  Nurã g̃anduvihavuhuꞌga ei ga pe: 

“Kwãi,” ei ga ga pe. “Tapyꞌynhapipyryva rũi ko nde eremongi. Marã nde 
ruri avo ekiavo toryva repiaga naerũ?” ei ga ga pe, ei Jesusꞌga.

— Nonhiꞌig̃i reki ga. 13  Aꞌero g̃anduvihavuhuꞌga ei ojipyriveꞌg̃a pe: 
“Pekwa ti gapya gapoa reheve! Peroho ti ga agwa hugwi ga momboa 
ypytunahiva pype. Pevo po ti ga jeheꞌoi ojihe onhimonhaꞌngavo 
hahyrame ojive nehẽ,” ei ga, ei Jesusꞌga imombeꞌgwovo.

14 — Aꞌea ji amombeꞌu ikwahavuka pe me, ei Jesusꞌga. Nahã Tupanaꞌga 
g̃a nderekoukari okorame yvyakotyveꞌg̃a nduvihavuhuhetero, ei Jesusꞌga 
imombeꞌgwovo. Aꞌereki heꞌyjuhuveꞌg̃a pe Tupanaꞌga ei: “Herejo. Ejiko ti ji rehe 
ekovo jirehevaꞌero. Tako ti ji nderuvihavuhuhetero,” ei Tupanaꞌga, ei Jesusꞌga. 
Ndaheꞌyiveꞌg̃a reki ojiko Tupanaꞌga rehe okovo garehevaꞌero, ei Jesusꞌga.

Césarꞌga rembiapoa itambereꞌia 
(Marcos 12.13-17; Lucas 20.20-26)

15 Fariseusꞌg̃a ndopotari Jesusꞌga imombeꞌurame nahã hekoi kiro 
Tupanaꞌga rekorame g̃anduvihavuhuhetero javo. Aꞌero g̃a hoi Jesusꞌga 
hugwi. Ojohupe g̃a nhiꞌinhiꞌig̃i.

— Tihepia ti Jesusꞌga reaporog̃ita. Maraꞌngu po ti ga 
onhimbotegweteavouka nhande ve ga nhiꞌig̃ame nehẽ? ei g̃a ojohupe.

16  Aꞌero g̃a g̃wemimboꞌeharaꞌg̃a mondoi Jesusꞌga pyri 
Herodesꞌgareheveꞌg̃a ndeheve nahanahã ti peꞌji Jesusꞌga pe javo.

— Kwa, ei g̃a. Nahã po ti ore ga moandyandyi nehẽ.
Kiro g̃a hoi aꞌero Jesusꞌga pyri. Ovahemame g̃a nhiꞌig̃atui Jesusꞌga pe 

timoandyandyi ti ga javo.
— Oremboꞌeharamo nde eremombeꞌukatu mbatera, ei g̃a ga pe. Aꞌitituhẽvaꞌea 

rehe nde ore mboꞌe. Tupanaꞌga remimbotarimovaꞌea rehe nde eremboꞌe 
katu, ei g̃a Jesusꞌga pe. Aꞌea rehe jate nde rekoi ekyhyjieꞌyma ojipeꞌg̃a hugwi 
ekoeꞌyma huvihavaꞌg̃a ndehe jate. Nderekoi nde embohetetehea rehe no, 
ei g̃a ga pe. 17 Nurã ore ei nde ve toremboꞌe ti javo. Marã ndereaporog̃ita? 
Césarꞌgareheveꞌg̃a eꞌi: “Pemondomondo ti itambereꞌia Césarꞌga pe 

nhanderuvihavuhuꞌga pe ga imonoꞌog̃ukarame,” ei g̃a. Maraꞌngu po nde javo: 
“Timondo ti”? Maraꞌngu po nde javo: “Timondoyme ti”? ei g̃a Jesusꞌga pe.

18  Ojohupe g̃a ei:
— “Tapemondoi ti Césarꞌga pe,” e po ti ga nhande ve nehẽ hamo, ei 

g̃a ojohupe. Aꞌero po ti nhande gaꞌeagwera mombeꞌui Césarꞌga pe nehẽ. 
Aꞌero po ti Césarꞌga onhimonhaꞌnga ga rehe nehẽ, ei g̃a ojohupe.

Jesusꞌga ombaragwaha omoandyandyipotara rehe. Nurã ga ei g̃a pe:
— Ahemoandyivaꞌero maranameuhũ pe ipotari nhimboteꞌvara 

nhirembiꞌea rupi? ei Jesusꞌga g̃a pe. 19 Pehepiuka ti ji ve itambereꞌia – 
akoja pe g̃a ei: “Aꞌea ti pemondomondo nhanderuvihavuhuꞌga pe.” Aꞌea 
pehepiuka ji ve, ei Jesusꞌga g̃a pe.

Aꞌea g̃a heruri ga pe aꞌero.
20 Kiro Jesusꞌga ei g̃a pe:

— Maꞌg̃a raꞌangava hehe? Maꞌg̃a ndera g̃a okwatija inog̃a hehe? ei Jesusꞌga.
21 Aꞌero g̃a ei:

— Césarꞌga raꞌangava. Garera tuhẽ g̃a okwatija inog̃a hehe, ei g̃a.
Aꞌero Jesusꞌga ei g̃a pe:
— Pemondoaꞌja ti Césarꞌga rembiapoa ga pe aꞌero. Tupanaꞌga rembiapoa 

ki aꞌe te pemondoaꞌja Tupanaꞌga pe, ei ga g̃a pe.
Yvyakotyveꞌg̃a pe Jesusꞌga ei Tupanaꞌga rembiapoa tonhimondo ti g̃a 

onhikwavaꞌeg̃a ga pe javo.
22  Henduvame g̃a nhimombyꞌai tegwete gamoandyihava javo. Aꞌero g̃a 

hoi ga hugwi ogwovo.

Ombogwerahavirẽ omanoveꞌg̃a nahembirekoaꞌjavi 
(Marcos 12.18-27; Lucas 20.27-40)

23  Aꞌea rupi jitehe saduceusꞌg̃a nduri Jesusꞌga pyri. Saduceusꞌg̃a 
ndogweroviari omanoveꞌg̃a mbogwerahava. Kiro g̃a nduri Jesusꞌga pyri 
ovahema. Aꞌereki g̃a eꞌi ojohupe:

— Maraꞌngu po ti Jesusꞌga onhimbotegweteavouka nhande ve ga 
nhiꞌig̃ame nehẽ? ei g̃a ojohupe.

24 Aꞌero, oremboꞌeharamo javo, g̃a ei Jesusꞌga pe:
— Ymyahũ Moisésvaꞌea okwatija hako tokwaha ti g̃a javo. Aherembikwatijara eꞌi:

“Po akwaimbaeꞌga manoi taꞌyreꞌymame g̃wembirekohẽa pe,
aꞌero ti gairũꞌga tahembireko hẽa pavẽi.

Taꞌy ti ga hẽa pe nhiirũvaꞌea togwereko gwakykwepoharaꞌg̃a javo.”
Aꞌea Moisésvaꞌea ikwatijari hako, ei g̃a Jesusꞌga pe.

Kiro g̃a imombeꞌui omanoveꞌg̃a Jesusꞌga pe.
25 — Ymya setevaꞌea ruvi avo onhoirũvaꞌea kako, ei g̃a Jesusꞌga pe. 

Ojihuvypyvaꞌea rembirekoro kako. Ndataꞌyri ahe kunhangweravaꞌea pe. 
Aerẽ akwaimbaꞌevaꞌea manoi, ei g̃a. Aꞌero aheakoindava rembirekoro 
aherembirekokweravaꞌea pavẽi oirũvaꞌea pyꞌrovo Moisésvaꞌea 

nhiꞌĩpoꞌruavo. 26  Na jitehe aheakoindava pe aꞌero. Omano ahe taꞌyreꞌyma 
aherembirekokweravaꞌea pe, ei g̃a. Na jitehe jaravaꞌea onhoirũvaꞌea 
nhaporemo ahe rembirekoro aherembirekokweravaꞌea pavẽi. Ndataꞌypavi 
reki setevaꞌea aherembirekokweravaꞌea pe. Omanomba ahe kako. Nahã 
ahe rekoi ojopyꞌropyꞌrovo. 27 Aerẽ mbapavamo aherembirekokweravaꞌea 
manoi kako kunhangweravaꞌea, ei g̃a Jesusꞌga pe.

28 — Marã po ti aꞌero nehẽ? ei g̃a Jesusꞌga pe. Omanoveꞌg̃a mbogweravame 
po ti Tupanaꞌga setevaꞌea mbogweravi kunhangweravaꞌea reheve nehẽ. 
Maꞌg̃a nembirekoro po kunhangweravaꞌea rekoi nehẽ ahe kweravaꞌjavame 
nehẽ? Aꞌereki setevaꞌea onhoirũvaꞌea hembireko kunhangweravaꞌea pavẽi, ei 
g̃a. Emombeꞌu ti ore ve. Marã po ti aꞌero nehẽ? ei g̃a Jesusꞌga pe.

Aꞌea g̃a imombeꞌutehei heroviareꞌyma g̃waramo omanoveꞌg̃a 
mbogwerahava.

29 Kiro Jesusꞌga ei g̃a pe:
— Pendeaporog̃ita ko Tupanaꞌga reaporog̃ita atyvi pe Tupanaꞌga 

nhiꞌig̃a reroviareꞌymame nahembogweravi po ti ga nehẽ javo. Aꞌereki pe 
ndapekwahakatui Tupanaꞌga rembikwatijarukara, ei Jesusꞌga. Ndapekwahavi 
Tupanaꞌga popoakara no, ei ga g̃a pe. 30 Nahã ji ei pe me, ei Jesusꞌga. Tupanaꞌga 
g̃a mbogweravame g̃amanoa hugwi po ti akwaimbaeꞌg̃a nahembirekoaꞌjavi 
nehẽ. Ojipeꞌg̃a po ti nomohembirekoaꞌjavi kunhangweraꞌg̃a nehẽ no. Yvagi 
pe Tupanaꞌgapyriveꞌg̃a oko g̃wembirekoeꞌymamo. Tupanaꞌgapyriveꞌg̃a ja 
yvagipeveꞌg̃a ja po ti g̃a nahembirekoi nehẽ no, ei Jesusꞌga saduceusꞌg̃a pe.

31 — Pemonhiꞌĩ pe Tupanaꞌga rembikwatijarukara novĩa – kiroki omombeꞌu 
ahembogwerahava. Abraãovaꞌea manorẽ Tupanaꞌga ei ikwatijaruka hako:
 32 “Jihi ko Tupanamo.

Abraãoꞌga ji mbohete.
Isaqueꞌga ji mbohete.
Jacóꞌga ji mbohete,” ei ga hako.

— Ikwatijarukara rupi Tupanaꞌga ei pe me, ei Jesusꞌga saduceusꞌg̃a 
pe. Oꞌerame nahã Tupanaꞌga ikwahavukari pe me g̃a okoji javo. Aꞌereki 
Tupanaꞌga ndeꞌi: “Abraãovaꞌea ji mbohete.” Aꞌereki Tupanaꞌga pe g̃a okoji, 
ei Jesusꞌga saduceusꞌg̃a pe.

Aꞌea Jesusꞌga ei g̃a okweravaꞌja omanorẽ javo.
33  Jesusꞌga nhiꞌig̃a renduvame heꞌyiveꞌg̃a nhimombyꞌai garemimboꞌea 

rehe onhimongyavo.

Manamo Moisésvaꞌea remimboꞌeagwera huvihavamo  
johevaꞌero? ei ahe 

(Marcos 12.28-34; Lucas 10.25-28)
34-35 Fariseusꞌg̃a ikwahavi Jesusꞌga ea saduceusꞌg̃a pe.

— Jesusꞌga omombi saduceusꞌg̃a nhiꞌig̃a g̃a omoandyandyipotarame, ei 
g̃a ojohupe.

Kiro g̃apyteripeveꞌga judeusꞌg̃a mboꞌeharaꞌga ei:
— Maraꞌngu po ti ga onhimbotegweteavouka nhande ve ga nhiꞌig̃ame 

aꞌero nehẽ? ei ga aꞌea pota.
Nurã g̃a nhimbojatykatykai ogwovo ovahema Jesusꞌga pyri. Aꞌero ga ei 

Jesusꞌga pe:
36  — Oremboꞌeharamo emombeꞌu ti ore ve, ei ga Jesusꞌga pe. Manamo 

Moisésvaꞌea remimboꞌeagwera huvihavamo johevaꞌero? ei ga Jesusꞌga pe.
37 Aꞌero Jesusꞌga ei ga pe:

— Moisésvaꞌea remimboꞌeagwera eꞌi:
“Pearõ hete tuhẽ ti pepojykahareteꞌga Tupanaꞌga.
Pearõ hete tuhẽ ti ga pejipyꞌa pe.
Pearõ hete tuhẽ ti ga imondovo pejeaporog̃ita imohina ga rehe.
Pearõ hete tuhẽ ti ga tako ti ji garemimbotarimovaꞌea rupi jate javo,” 

eꞌi, ei Jesusꞌga ga pe.
38  Aꞌea ko johevaꞌea huvihava Moisésvaꞌea remimboꞌeagwera, ei Jesusꞌga.

39 — Hehohyvaꞌea ko aꞌeaꞌjavaꞌea Moisésvaꞌea remimboꞌeagwera. Aꞌea eꞌi:
“Penhiarõ hete pe.

Na jitehe ti pearõ hete pejikotyveꞌg̃a”, ei Jesusꞌga judeusꞌg̃a 
mboꞌeharaꞌga pe.

40 Aꞌea memei huvihava. Aꞌero hehe nhanderekorame nhande rekoi 
Moisésvaꞌea remimboꞌeagwera rehe nhaporemo nhandekovo Tupanaꞌga nhiꞌig̃a 
mombeꞌuharavaꞌea remimboꞌeagwera rehe nhaporemo no, ei Jesusꞌga ga pe.

Cristoꞌga ko Davivaꞌea rymyminoa ahepojykaharetea no 
(Marcos 12.35-37; Lucas 20.41-44)

41 Fariseusꞌg̃a nhimbojatykarame Jesusꞌga pyri Jesusꞌga ei g̃a pe:
42 — Marã pendeaporog̃ita Tupanaꞌga remimbuhurukaraꞌga rehe Cristoꞌga 

rehe? Maꞌg̃a rymyminoa po ti ga uhurame nehẽ? ei Jesusꞌga g̃a pe.
Aꞌero fariseusꞌg̃a ei:
— Ga po ti Davivaꞌea rymyminoa nehẽ, ei g̃a Jesusꞌga pe.
43  Kiro Jesusꞌga ei g̃a pe:
— Na tuhẽ. Cristoꞌga ko Davivaꞌea rymyminoꞌga. Emo Tupanaꞌga 

raꞌuva omboꞌe Davivaꞌea Cristoꞌga ko ndepojykaharetero oko javo ga pe. 
Maraname Davivaꞌea eꞌi Cristoꞌga pe ga ko jipojykaharetero oko javo 
Cristoꞌga rekorame Davivaꞌea rymyminoro? Ymyahũ Davivaꞌea okwatija 
aꞌea mombeꞌgwovo inog̃a. Ikwatijarame ahe ei hako:
 44 “Tupanaꞌga eꞌi jipojykahareteꞌga pe:

‘Eapy naꞌẽ ti ji pyri jijohukoty rũi ekovo huvihavamo epytavo.
Tamongo ti ji nearõeꞌỹveꞌg̃a neremimbotarimovaꞌea rehe nehẽ,’ ei 

Tupanaꞌga,” ei Davivaꞌea ikwatija hako, ei Jesusꞌga.

45 — Aꞌea Davivaꞌea ei imombeꞌgwovo Cristoꞌga ko jipojykaharetero 
oko javo. Ga ko Davivaꞌea rymyminoꞌga jate rũi naerũ, ei Jesusꞌga 
onhimombeꞌgwovo g̃a pe g̃a mbojapyakavo.

G̃a mbojapyakavo Jesusꞌga ei aꞌea onhimombeꞌgwovo ikwahavipeavo 
Cristoꞌga ko Davivaꞌea rymyminoꞌga jate rũi javo.

46  G̃a pe tegwete Jesusꞌga nhiꞌĩpondekwava. Aꞌero kiro g̃a 
ndeꞌiaꞌjavag̃wami Jesusꞌga pe: “Maramarã?” Aꞌereki g̃a ga pojihu.

Ahemboꞌeharavaꞌea onhimbohete fariseusvaꞌea pavẽi 
(Marcos 12.38-39; Lucas 11.43-46; 20.45-46)

23  1 Aꞌero Jesusꞌga ei heꞌyiveꞌg̃a pe g̃wemimboꞌeharaꞌg̃a pe no. 2  Ga 
eꞌi g̃a pe:

— Judeusꞌg̃a mboꞌeharaꞌg̃a fariseusꞌg̃a pavẽi omboꞌe Moisésvaꞌea 
remimboꞌeagwera rehe Moisésvaꞌea pyꞌrovo g̃a nhande mboꞌerame. 3 Nurã g̃a 
pe mboꞌerame nahanahã ti peko javo, aꞌero ti peko pa g̃anhiꞌig̃a rupi, ei Jesusꞌga. 
Emo g̃andekoteꞌvaruhua rupi ti tapekoi. Aꞌereki g̃a eꞌi pe me novĩa: “Pehendu 
katu ti Moisésvaꞌea remimboꞌeagwera.” G̃a ki aꞌe te nohendukatui aꞌea, ei 
Jesusꞌga. 4 G̃a eꞌi: “Nahanahã ti peko pejikorame Moisésvaꞌea nhiꞌig̃agwera rupi,” 
eꞌieꞌi g̃a nhande ve, ei Jesusꞌga. Emo g̃a ndokopavi Moisésvaꞌea nhiꞌig̃agwera rupi, 
ei Jesusꞌga. Oko pa po g̃a hupi hamo. Onhiꞌig̃a rupi g̃a ndokopavi no. G̃a ko g̃a ja 
– kiroki g̃a omondo ipohyjuhuvaꞌea ojipeꞌg̃a arimo g̃a pokogeꞌyma, ei Jesusꞌga.

5 — Okokaturame g̃a ei oyvyteri pe: “Pyry ojipeꞌg̃a nhande rekokatua 
repiagi. Aꞌero po ti g̃a nhande mbohetei g̃a oko hete Tupanaꞌga nhiꞌig̃a 
rupi javo.” Nahã g̃a eteꞌvaruhui oyvyteri pe imondoeꞌyma ojeaporog̃ita 
Tupanaꞌga rehe jate, ei Jesusꞌga.

— Ombohetea potaruhuro 
g̃waramo hehãiꞌiuhũvaꞌea g̃a japoi 
Tupanaꞌga rembikwatijara ryruhuꞌia 
inog̃a ojihe ejetovapya rehe. Ono 
g̃a irũa hyruhuꞌia ojyva rehe no, 
ei Jesusꞌga. Judeusꞌg̃a omongi 
hyruhuꞌia okovo Tupanaꞌga nhiꞌig̃a 
rupi jipi. Na tuhẽ. Emo judeusꞌg̃a 
mboꞌeharaꞌg̃a apoa fariseusꞌg̃a apoa 
pavẽi kojiꞌi hehãi ojipeꞌg̃a apoa hohe 
hyruhuꞌia tianembohete ti g̃a javo.

— Franjas ipukupukuhuꞌivaꞌea g̃a 
japoi omboja opira rembeyvyra rupi 
imondovo, ei Jesusꞌga. Jatuꞌrivaꞌea 
franjas judeusꞌg̃a omboja hupi 
okoheterame Tupanaꞌga rehe. Na 
tuhẽ. Emo judeusꞌg̃a mboꞌeharaꞌg̃a 

apoa fariseusꞌg̃a apoa pavẽi kojiꞌi ipukuhu ojipeꞌg̃a apoa hohe. Nahã g̃a 
japoi ojikwahavuka ojipeꞌg̃a pe tianembohete ti g̃a javo, ei Jesusꞌga. 

6  — Oꞌu pota g̃a toryva jaraꞌg̃a pyri toryva repiagame. Na jitehe g̃a 
apypotaruhui nhanderuvihavaꞌg̃a apykava rehe nhandejatykahava pype, 
ei Jesusꞌga. Aꞌereki g̃a eꞌi teꞌvaruhu oyvyteri pe: “Nhande mboheteavo 
ti g̃a tianderepia pa. Aꞌereki nhande g̃anduvihavuhuhetero xako,” ei g̃a 
oyvyteri pe, ei Jesusꞌga.

7 — Ikatuuhu g̃a pe ojipeꞌg̃a mbaragwahavame g̃a ndehe imaꞌẽhai pe 
feira pe onhiꞌig̃atuavo g̃a pe pe ko oremboꞌeharamo javo g̃a pe, ei Jesusꞌga.

8  G̃wemimboꞌeharaꞌg̃a pe Jesusꞌga ei:
— Pe ki aꞌe te g̃a ja rũi peko, ei Jesusꞌga. Aꞌereki jihi jate ako pemboꞌeharamo 

Cristoramo, ei Jesusꞌga. Pe reki penhoirũ. Aꞌereki pe pejiko Tupanaꞌga rehe. 
Aꞌero ojoꞌjavuhu pe hoi. Nurã ti tapeꞌei pejohupe pe ko oremboꞌeharamo javo. 
Aꞌea ti tapeꞌei pejohupe penhimboheteeꞌyma, ei Jesusꞌga.

9 — Tapeꞌei ti avoveꞌga pe yvyakotyveꞌga pe – kiroki ga oko peirũꞌga 
ojikoga g̃waramo Tupanaꞌga rehe – ga pe ti tapeꞌei apĩ javo. Aꞌea ti tapeꞌei 
ga pe. Aꞌereki ojipeji ko ga penduvetero Tupanaꞌga yvagipeveꞌga, ei 
Jesusꞌga g̃wemimboꞌeharaꞌg̃a pe.

10 — Teꞌiyme ti g̃a pe me pe ko oreruvihavamo javo. Aꞌea ti g̃a 
teꞌiyme pe me pe mboheteeꞌyma, ei Jesusꞌga. Aꞌereki jihi jate ako 
penduvihavuhuhetero Cristoramo, ei Jesusꞌga g̃wemimboꞌeharaꞌg̃a 
pe. 11 Po ti pe ndekopotari jireheveꞌg̃a nduvihavamo penhiirũꞌg̃a 
nduvihavamo, aꞌero ti peko katu g̃a pe g̃a pokoga, ei Jesusꞌga.

12  — Po pe ei: “Jihi ko huvihavamo ojipeꞌg̃a hohe pa.” Po pe ei aꞌea 
penhimboheteavo pejikovo aha huvihavamo, aꞌero po ti Tupanaꞌga ei 
pe me nehẽ: “Ndapekoi pe huvihavamo. Tapenhimbohetei ti!” Aꞌea 
po ti Tupanaꞌga ei pe me nehẽ, ei Jesusꞌga. Po pe napenhimbohetei 
pejikokatuavo ojipeꞌg̃a pe, aꞌero po ti Tupanaꞌga ei pe me nehẽ: “Peko ti 
huvihavamo.” Aꞌea po ti ga ei pe me nehẽ, ei Jesusꞌga.

Tiruahũ ti pe me, ei Jesusꞌga fariseusvaꞌea pe	
(Marcos 12.40; Lucas 11.39-42, 52; 20.47)

13 — Ahemoandyandyivaꞌero pe peko! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Tiruahũ ti pe me! Aꞌereki pe napemboꞌekatui Tupanaꞌga 
nhiꞌig̃a rehe herojijyita. Nurã hajihea rehe pe g̃a mboꞌei g̃a moandyandyita, ei 
Jesusꞌga g̃a pe. Pereko pe Tupanaꞌga nhiꞌig̃a aherembikwatijara novĩa timonhiꞌĩ 
javo. Aꞌereki pe ndapekoi Tupanaꞌga nhiꞌig̃a rupi pejikogeꞌyma ga rehe. G̃a 
ndekopotarame ganhiꞌig̃a rupi pe napemombeꞌukatui g̃a pe, ei Jesusꞌga. Nahã 
pe napemongoi g̃a ganhiꞌig̃a rupi g̃a mbojikogeꞌyma ga rehe. Aꞌero pe ja g̃a 
ndeꞌi Tupanaꞌga pe nde oreruvihavuhuhetero ereko javeꞌyma, ei Jesusꞌga g̃a pe.

14 — Ahemoandyandyivaꞌero pe peko! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Tiruahũ ti pe me! Aꞌereki pe pepojykaahy mbatera 

aherembirekokweraꞌg̃a hugwi, ei Jesusꞌga. Penhiꞌimbukuhu tehe pe Tupanaꞌga 
pe. Peꞌe pe pejiyvyteri pe: “Nhande renduvame po ti ojipeꞌg̃a ei nhande ve oarõ 
hete g̃a Tupanaꞌga javo.” Nurã jate pe nhiꞌinhiꞌig̃i Tupanaꞌga pe ga arõeꞌyma, ei 
Jesusꞌga. Kaitu po ti hahy hete pe me aꞌero nehẽ, ei Jesusꞌga g̃a pe.

15 — Ahemoandyandyivaꞌero pe peko! ei Jesusꞌga judeusꞌg̃a mboꞌeharaꞌg̃a pe 
fariseusꞌg̃a pe no. Tiruahũ ti pe me! Aꞌereki pe pejiheveꞌg̃a mboteꞌva hete. Aꞌero 
g̃a ko kojiꞌi oko teꞌvaruhu pe hohe duas vezes pe hohe. Pe po ti peho hahyvaꞌea 
ruvihava pype nehẽ pendekoteꞌvaruhuro g̃waramo. G̃a kaitu po ti oho hahyvaꞌea 
ruvihava pype nehẽ okoteꞌvaruhuhetero g̃waramo, ei Jesusꞌga. “Pyry,” peꞌe pe 
g̃a ndekorame pe ja. Aꞌereki pe peporavyky hete ojipejiꞌga mboteꞌvaruhuavo. 
Pehopeho pe ga rehe ya rupi pea rupi no tiroviaruka ti pevoveꞌga pe nhanenhiꞌig̃a 
javo. Nahã pe ga mboteꞌvaruhui. Nurã po ti tiruahũ pe me nehẽ, ei Jesusꞌga g̃a pe.

16  — Heakwagweveꞌg̃aꞌjavaꞌero pe peko! Aꞌereki pe ndapekwahavi, 
ei Jesusꞌga judeusꞌg̃a mboꞌeharaꞌg̃a pe fariseusꞌg̃a pe no. Pe peroho 
ojipeꞌg̃a penhinhiꞌig̃a rupi no. Tiruahũ ti pe me! Nahã ji ei pe me. Aꞌereki 
Tupanaꞌga nhiꞌig̃aatyvivaꞌea rehe pe ojipeꞌg̃a mboꞌei.

— Nahã pendeaporog̃ita teꞌvaruhuro. Po ojipeꞌga ehetei: “Nahanahã po 
ti ji rekoi nehẽ. Tupanaꞌga ronga renoina nhandejatykahavuhua renoina 
ji ei aꞌiti hete nhinhiꞌig̃a javo,” ei ga, ei Jesusꞌga. Aꞌero pe ei: “Oꞌerame 
Tupanaꞌga ronga renoina po ga etehei aꞌero. Ga okopotareꞌymame 
onhiꞌig̃a rupi, na ga ndokoi hupi aꞌero,” peꞌji tehe pe, ei Jesusꞌga. 
Tupanaꞌga nhiꞌig̃aatyvivaꞌea rehe pe g̃a mboꞌei, ei Jesusꞌga.

— Po ojipeꞌga ehetei: “Nahanahã po ti ji rekoi nehẽ. Ouro renoina 
nhandejatykahavuhuapypevaꞌea renoina ji ei aꞌiti hete nhinhiꞌig̃a javo,” ei 
ga, ei Jesusꞌga. Aꞌero pe ei: “Oꞌerame ouro renoina, aꞌero ti ga toko tuhẽ 
onhiꞌig̃a rupi,” peꞌe pe, ei Jesusꞌga g̃a pe.

17 — Ikwahaveꞌỹvaꞌero pe peko! ei Jesusꞌga judeusꞌg̃a mboꞌeharaꞌg̃a pe 
fariseusꞌg̃a pe no. Ndapekwahaviꞌiꞌi! Tupanaꞌga ronga nhandejatykahavuhua 
kojiꞌi pyry hete Tupanaꞌga pe. G̃a ouro poꞌrurame jate Tupanaꞌga ronga pype 
nhandejatykahavuhua pype Tupanaꞌga omombyry ouro, ei Jesusꞌga.

— Tupanaꞌga nhiꞌig̃aatyvivaꞌea rehe pe g̃a mboꞌei, ei Jesusꞌga. 18  Po g̃a 
ehetei ojipeꞌga pe: “Nahanahã po ti ji rekoi nehẽ. Ikwavaꞌẽhava renoina 
ji ei aꞌiti hete nhinhiꞌig̃a javo,” e po g̃a, ei Jesusꞌga. Aꞌero pe ei: “Oꞌerame 
ikwavaꞌẽhava renoina po g̃a etehei aꞌero. G̃a okopotareꞌymame onhiꞌig̃a 
rupi, na ga ndokoi hupi aꞌero,” peꞌji tehe pe, ei Jesusꞌga. Tupanaꞌga 
nhiꞌig̃aatyvivaꞌea rehe pe ei g̃a mboꞌeavo, ei Jesusꞌga.

— Po g̃a ehetei ojipeꞌga pe: “Nahanahã po ti ji rekoi nehẽ. Kiroki aꞌea ji 
amondo ikwavaꞌẽhava rehe – aꞌea renoina ji ei aꞌiti hete nhinhiꞌig̃a javo,” 
e po g̃a, ei Jesusꞌga. Aꞌero pe ei: “Oꞌerame ikwavaꞌẽhavarehevaꞌea renoina, 
aꞌero ti g̃a toko tuhẽ onhiꞌig̃a rupi,” peꞌe pe, ei Jesusꞌga g̃a pe.

19 — Ikwahaveꞌỹvaꞌero pe peko! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Ndapekwahaviꞌiꞌi! Ikwavaꞌẽhava kojiꞌi pyry hete 

Tupanaꞌga pe. G̃a nhaneremimondoa nog̃ame jate ikwavaꞌẽhava rehe 
Tupanaꞌga omombyry nhaneremimondoa, ei Jesusꞌga g̃a pe.

20 — Po g̃a ehetei: “Nahanahã po ti ji rekoi nehẽ. Ikwavaꞌẽhava 
renoina ji ei aꞌiti hete nhinhiꞌig̃a javo.” Po g̃a ei nahã, aꞌero g̃a ehetei 
ikwavaꞌẽhava pe aꞌearehevaꞌea pe nhaporemo no, ei Jesusꞌga g̃a pe.

21 — Po g̃a ehetei: “Nahanahã po ti ji rekoi nehẽ. Tupanaꞌga ronga renoina 
nhandejatykahavuhua renoina ji ei aꞌiti hete nhinhiꞌig̃a javo.” Po g̃a ei nahã, 
aꞌero g̃a ehetei garonga pe ipypeveꞌga pe no Tupanaꞌga pe, ei Jesusꞌga g̃a pe.

22  — Po g̃a ehetei: “Nahanahã ti ji rekoi. Yvaga renoina ji ei aꞌiti hete 
nhinhiꞌig̃a javo.” Po g̃a ei nahã, aꞌero g̃a ehetei Tupanaꞌga apykava pe. 
Aꞌereki yvagi pe Tupanaꞌga oko nhanderuvihavuhuhetero oapyga. Aꞌero 
oꞌerame yvaga pe g̃a ei Tupanaꞌga pe tuhẽ aꞌero, ei Jesusꞌga g̃a pe.

23  — Ahemoandyandyivaꞌero pe peko! ei Jesusꞌga judeusꞌg̃a 
mboꞌeharaꞌg̃a pe fariseusꞌg̃a pe no. Tiruahũ ti pe me! Aꞌereki pe 
ndapekokatui pejikokatueꞌyma ojipeꞌg̃a pe. Tiruahũ ti pe me! Aꞌereki pe 
peko tehe Moisésvaꞌea remimboꞌeagwera rupi, ei Jesusꞌga.

— Petỹ pe imbohevaꞌea: hortelã erva-doce reheve cominho reheve. Pe 
herekorame dez itymipyra pe pemondo ojipeji Tupanaꞌga pe pejikovo 
Moisésvaꞌea remimboꞌeagwera rupi. Aꞌea pyry Tupanaꞌga pe novĩa, ei 
Jesusꞌga. Emo pe ndapekokatupavi Moisésvaꞌea remimboꞌeagwera rupi. 
Aꞌereki pe ndapekokatui pejikokatueꞌyma ojipeꞌg̃a pe, ei Jesusꞌga.

— Peko katu po pe hamo pejikokatuavo ojipeꞌg̃a pe hamo, ei Jesusꞌga. 
Penemimondoa ojive Tupanaꞌga ipotari. Emo ga pe kojiꞌi huvihava 
pendekokatua. Pe ndapeporogwetygi ojipeꞌg̃a. Peporogwety po pe g̃a 
hamo, ei Jesusꞌga. Penemimondoa Tupanaꞌga pe pyry ga pe. Emo ga pe 
kojiꞌi huvihava g̃aporogwetyga, ei Jesusꞌga.

— Napembojikogukari ojipeꞌg̃a pejihe penhiꞌmberame g̃a pe. Pembojikoguka 
po pe g̃a pejihe hamo penhiꞌmbeeꞌyma hamo, ei Jesusꞌga g̃a pe. Penemimondoa 
pyry Tupanaꞌga pe. Emo ga pe kojiꞌi huvihava g̃ambojikogukara pejihe. Peko ti 
gareaporog̃ita rehe. Tapemondopigi ti ga pe no, ei Jesusꞌga.

24 — Heakwagweveꞌg̃aꞌjavaꞌero pe peko! Aꞌereki pe ndapekwahavi, 
ei Jesusꞌga judeusꞌg̃a mboꞌeharaꞌg̃a pe fariseusꞌg̃a pe no. Pe peroho 
ojipeꞌg̃a penhinhiꞌig̃a rupi. Pembogwambogwa pe mberuꞌiꞌia taꞌuyme ti ji 
iteꞌvaruhuvaꞌea javo. Emo pe peꞌu reki iteꞌvaruhuhetevaꞌea hehanhuhũvaꞌea 
yuranuhũaꞌjavuhuvaꞌea jaime camelo jaime. Nahã ji ei pe me. Aꞌereki pe 
peko hete aꞌea rehe – kiroki huvihava gwere Tupanaꞌga pe. Kiroki huvihava 
hete Tupanaꞌga pe – aꞌea rehe pe ndapekoi, ei Jesusꞌga g̃a pe.

25 — Ahemoandyandyivaꞌero pe peko! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Tiruahũ ti pe me! Aꞌereki peꞌara tehe oko Tupanaꞌga 
nhiꞌig̃a rupi pe jikoeꞌymame ganhiꞌig̃a rupi pejiyvyteri pe, ei Jesusꞌga. Aꞌea pe 
ji ei ji erame pe me: Copo ara prato ara reheve pepyhei hete pe. G̃waimbya 

pe ndapepyhei reki. Nahã ji ei. Peyvytera iteꞌvaruhu pa. Aꞌereki pe 
pepotaruhu pa ipyhygahyavo mbatera pejive pejikoteꞌvaruhuavo, ei Jesusꞌga.

26 — Heakwagweveꞌgaꞌjavaꞌero nde ereko, fariseu! ei Jesusꞌga g̃apyteripeveꞌga 
pe. Epohi ti ejekoteꞌvaruhua hugwi ejeaporog̃itakaturo. Aꞌero po ti nde rekokatui 
ejikokatuavo ojipeꞌg̃a pe nehẽ, ei Jesusꞌga. Aꞌea pe ji ei ji erame nde ve: Epyhei copo 
pype prato pype reheve. Aꞌero copo ara ikatu no prato ara reheve, ei Jesusꞌga.

27 — Ahemoandyandyivaꞌero pe peko! ei Jesusꞌga judeusꞌg̃a 
mboꞌeharaꞌg̃a pe fariseusꞌg̃a pe no. Tiruahũ ti pe me! Aꞌereki pe aheryvya 
ja, ei Jesusꞌga. Ikatu tehe tapyja ita apopyra novĩa – kiroki oko aheryvya 
rehe. Aꞌereki g̃a omotig̃uhũ imbokatuavo tapyja. Ipype reki iteꞌvaruhu 
herekovo inema ahekag̃a reheve, ei Jesusꞌga.

28  — Na jitehe pe ndekoi. Ojipeꞌg̃a ei pe mombeꞌgwovo novĩa: “Ehepia 
g̃a! Pyry hete g̃a okovo Tupanaꞌga nhiꞌig̃a rupi.” Ikwahaveꞌyma g̃a ei nahã 
pe mombeꞌgwovo, ei Jesusꞌga. Aꞌereki pe ojipeꞌg̃a moandyandyi. Aꞌereki 
peyvyteri pe reki pendeaporog̃ita iteꞌvaruhu, ei Jesusꞌga g̃a pe.

Tiruahũ ti pe me ahemoandyandyivaꞌea pe! ei Jesusꞌga	
(Lucas 11.47-51)

29 — Ahemoandyandyivaꞌero pe peko! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Tiruahũ ti pe me! Aꞌereki ymyahũ penamonhavaꞌea 
ojukajuka Tupanaꞌga nhiꞌig̃a mombeꞌuharavaꞌea pyryvaꞌea. Pe reki 
japokatui tapyja aheryvya rehe. Aꞌea pe imbokatui, ei Jesusꞌga g̃a pe. 30 Pe 
peꞌe: “Po ymyahũ nhande rekoi nhaneramonhavaꞌea pyri, aꞌero po nhande 
ndiahoi ahe rupi Tupanaꞌga nhiꞌig̃a mombeꞌuharavaꞌea jukavo hamo.”

31 — Aꞌea pe erame pe pejikwahavuka ojipeꞌg̃a pe ore ko 
aherakykwepoharamo javo – kiroki ahe ojukajuka Tupanaꞌga nhiꞌig̃a 
mombeꞌuharavaꞌea, ei Jesusꞌga. 32 Ndojukapavi ahe ganhiꞌig̃a mombeꞌuharaꞌg̃a. 
Pejuka pota po ti pe hembyrueraꞌg̃a naerũ? ei Jesusꞌga. G̃a jukarame po ti pe 
ndekoteꞌvaruhuhetei penhamonhavaꞌea ja imbuhuruka hahyhetea pejihe nehẽ, 
ei Jesusꞌga g̃a pe. 33 Iteꞌvaruhuvaꞌero pe peko! ei Jesusꞌga g̃a pe. Iteꞌvaruhuvaꞌea 
raꞌyro pe peko! ei ga g̃a pe. Tegwete pekaꞌnhyhava hahyvaꞌea hugwi. Tupanaꞌga 
po ti pe mondo tuhẽ hahyvaꞌea ruvihava pype nehẽ, ei Jesusꞌga g̃a pe.

34 — Pejuka pota pe g̃a. Aꞌero kiro ji amondouka g̃a pe pyri 
nehẽ nhinhiꞌig̃a mombeꞌuharaꞌg̃a Tupanaꞌga remimbotarimovaꞌea 
kwahapyraꞌg̃a ndeheve jireheveꞌg̃a mboꞌeharaꞌg̃a ndeheve nehẽ no, ei 
Jesusꞌga. Ojipeꞌg̃a po ti pe g̃a jukai nehẽ. Ojipeꞌg̃a po ti pe g̃a mondoi yva 
rehe g̃a mbovya hehe nehẽ, ei Jesusꞌga. Ojipeꞌg̃a po ti pe g̃a nupanupãi 
ipira apopyra pyvõ g̃a mondohondohoga pejatykahavuhua pype nehẽ, ei 
Jesusꞌga. Peko teꞌvaruhu po ti pe g̃a pe pejigwojigwovo g̃a ndeviri nahã 
g̃a monhamonhana ojipejipe pe cidades pe nehẽ, ei Jesusꞌga g̃a pe.

35 — G̃a nhaporemo po ti ji g̃a mondoukari pe pyri nehẽ Tupanaꞌga ti 
tomondo hahyvaꞌea pe me nehẽ pe g̃a jukarame nehẽ javo, ei Jesusꞌga. 
Aꞌero po ti ga imondoi hahyvaꞌea pe me okokatuvaꞌea repypava nehẽ.

— Ymyahũ ahe ojiko Tupanaꞌga rehe okokatuavo. Nurã ymyahũ 
penamonhavaꞌea ojuka ahe, ei Jesusꞌga. Penamonhavaꞌea ojuka ypy Abelvaꞌea. 
Abelvaꞌea ko okokatuvaꞌea. Aerẽ penamonhavaꞌea heꞌyivaꞌea jukai. Mbapavamo 
ahe ojuka Zacariasvaꞌea Baraquiasvaꞌea raꞌyravaꞌea. Omano Zacariasvaꞌea 
nhandejatykahavuhua pyri templo pyri okara mbyteri pe ikwavaꞌẽhava pyri, ei 
Jesusꞌga. 36 Imombeꞌukatuavo ji ei pe me: Tupanaꞌga po ti imondoi hahyvaꞌea pe 
me nehẽ. Aꞌereki penamonhavaꞌea ojukajuka ahe, ei Jesusꞌga g̃a pe.

Jesusꞌga oarõ hete cidade de Jerusalém 
(Lucas 13.34-35)

37 Kiro Jesusꞌga ei:
— Jerusalémmevaꞌero pe pejuka Tupanaꞌga nhiꞌig̃a mombeꞌuharavaꞌea 

jipi, ei Jesusꞌga cidadepeveꞌg̃a pe Jerusalémmeveꞌg̃a pe. Tupanaꞌga ahe 
mondoukarame pe pyri pe peapiapi ahe jipi ahe jukavo, ei Jesusꞌga. 
Inamutig̃a omonoꞌonoꞌõ gwayꞌria opepoa gwyri pe. Na jitehe ji pe 
monoꞌombotaraꞌjaraꞌjavi ji pyri inamutig̃a ja pe nderekokatupota novĩa. 
Emo pe ndapepotaruhui reki, ei Jesusꞌga.

38 — Pehendu ti aꞌero! ei Jesusꞌga. Kiro po ti Tupanaꞌga pohiri pe hugwi nehẽ. 
Ga ndohepiakatuaꞌjavi pejatykahavuhua aꞌero nehẽ. Pe tehe po ti peko aꞌero 
nehẽ. 39 Pe ndajirepiagaꞌjavi nehẽ, aꞌe katu ji pe me, ei Jesusꞌga. Aerẽ jate po ti 
ji ruraꞌjavi nehẽ. Aꞌea rupi po ti pe ei nehẽ: “Tupanaꞌga ti tomombyry Jesusꞌga 
pe. Gaha ko Tupanaꞌga ga mbuhuruka,” peꞌe po ti pe nehẽ, ei Jesusꞌga g̃a pe.

Judeusvaꞌea jatykahavuhua mondurupavag̃wama 
(Marcos 13.1-2; Lucas 21.5-6)

24  1 Kiro Jesusꞌga hemi gweꞌyjaꞌg̃a jatykahavuhua hugwi ogwovo. 
Garemimboꞌeharaꞌg̃a nduri ga pyri.

— Ehepia nhandereꞌyjaꞌg̃a jatykahavuhua ongareꞌyjuhua ita apopyra, ei 
g̃a ga pe aꞌero.

Nahã g̃a ei ga pe hepiuka ga pe. 2  Aꞌero Jesusꞌga ei g̃a pe:
— Pehepia pe nhandejatykahavuhua nhaporemo avo, ei ga g̃a pe. 

Imombeꞌukatuavo ji ei pe me: Aerẽ po ti ndojikojikogaꞌjavi ojogwehe itauhua 
nehẽ. Omonduru pa po ti g̃a inog̃a nehẽ, ei Jesusꞌga g̃wemimboꞌeharaꞌg̃a pe.

Hahyheteag̃wama Jesusꞌgareheveꞌg̃a pe 
(Marcos 13.3-13; Lucas 21.7-19)

3  Aerẽ Jesusꞌga hoi ogwovo yvytyruhu pe oliveiras ndyvuhu pe monte 
das Oliveiras pe. Pevo ga apygame garemimboꞌeharaꞌg̃a nduri ga pyri 
ojipeꞌg̃a ndovakieꞌỹ. Kiro g̃a ei ga pe:

— Emombeꞌu ti ore ve. Maname po ti g̃a imondurugi nhandejatykahavuhua 
nehẽ? Marãvaꞌea po ti Tupanaꞌga hepiukari naꞌẽ ahemonhimombyꞌavaꞌea nehẽ 
ikwahavuka nhande ve nehẽ? Aꞌero po ti nhande ikwahavi nehẽ Jesusꞌga uhuraꞌja 
g̃werĩ javo. Gara naꞌẽ po ti Tupanaꞌga gwepiuka ikwahavuka nhande ve nehẽ? 
Aꞌero po ti nhande ikwahavi nehẽ kiro mbapava koty javo, ei g̃a Jesusꞌga pe.

4 Aꞌero Jesusꞌga ei g̃a pe:
— Penhimbokoꞌi ti! Tapenhimoandyandyjukari ti g̃a pe. 5 Aerẽ po ti 

heꞌyjuhuveꞌg̃a uhu ji raꞌãraꞌãteheavo javo nehẽ: “Jihi ko Cristoramo 
Tupanaꞌga remimbuhurukaramo.” Aꞌea po ti g̃a ei oꞌmbero nehẽ, ei 
Jesusꞌga. Heꞌyjuhuveꞌg̃a po ti heroviari g̃aꞌmbea nehẽ, ei Jesusꞌga.

6  — Aerẽ po ti ojipeꞌg̃a tavukari ojipeꞌg̃a pe nehẽ. Aꞌero po ti g̃a ei pe 
me: “Iraꞌagwe g̃a tavukari. Paivouhu g̃a ndekoi otavuka no,” eꞌi po ti g̃a 
pe me nehẽ. G̃a aꞌea imombeꞌurame pe me ti tapemomynhukari g̃a pe 
pejipyꞌa penhimongyhyjiukareꞌyma nehẽ. Otavuka tuhẽ po ti g̃a nehẽ. 
Aꞌea rupi rũi po ti mbapavakotyvaꞌea nehẽ, ei Jesusꞌga.

7 — G̃agwyripeveꞌg̃a po ti oko naꞌẽ ojipeꞌg̃a gwyripeveꞌg̃a ndehe otavuka 
nehẽ. Ojipeꞌg̃a nduvihavuhuꞌg̃a po ti omondo ojigwyripeveꞌg̃a otavuka 
ojipeꞌg̃a nduvihavuhuꞌg̃a gwyripeveꞌg̃a pe nehẽ, ei Jesusꞌga. Ahã po ti 
g̃a pe mbatera avo nehẽ. Pevo po ti tyꞌara g̃a jukai nehẽ no, ei Jesusꞌga. 
Omyomyi po ti yvya avo nehẽ. Pevo po ti yvya imyimyi nehẽ no, ei 
Jesusꞌga. 8  Nahã ypy po ti nehẽ. Aerẽ po ti kojiꞌi tiruahũ nehẽ, ei Jesusꞌga.

9 — Aꞌea renonde po ti g̃a pe pyhygi pe nderohoahyavo huvihavaꞌg̃a 
pyri nehẽ tomondo ti g̃a hahyvaꞌea g̃a pe javo. Aꞌero po ti g̃a imondoi 
hahyvaꞌea pe me pe jukavo nehẽ. Nahã po ti yvyakotyveꞌg̃a ndekopavi pe 
ndehe pe arõeꞌỹheteavo nehẽ pejikoga g̃waramo ji rehe, ei Jesusꞌga.

10 — Aꞌero po ti heꞌyjuhuveꞌg̃a jireheveꞌg̃a pohiri ji hugwi okoteꞌvaruhuavo 
hendukatueꞌyma nhinhiꞌig̃a nehẽ hahyro g̃waramo ojive, ei Jesusꞌga. 
Onhokwavaꞌeg̃uka po ti g̃a nhiarõeꞌỹveꞌg̃a pe nehẽ tomondo ti g̃a hahyvaꞌea 
g̃a pe javo, ei Jesusꞌga. Nonhoarõi hete po ti g̃a okovo opohirame nhinhiꞌig̃a 
hugwi nehẽ, ei Jesusꞌga. 11 Tupanaꞌga nhiꞌig̃aatyvivaꞌea mombeꞌuharaꞌg̃a 
nduri heꞌyjuhuveꞌg̃a nehẽ. Ganhiꞌig̃a rũi po ti g̃a imombeꞌui heꞌyjuhuveꞌg̃a 
moandyandyita, ei Jesusꞌga. 12  Jypya jireheveꞌg̃a onhoarõ hete. Aerẽ po ti 
igwaigwavete g̃ambyteripeveꞌg̃a nonhoarõi onhimongyavo nehẽ. Aꞌereki 
igwaigwavete yvyakotyveꞌg̃a okoteꞌvaruhu, ei Jesusꞌga.

13 — Kiroki ga onhimboita avuirama opohireꞌyma ji hugwi – gaha po ti ji ga 
reroho yvagi pe ga mongovo avuirama jijipyri nehẽ, ei Jesusꞌga. 14 Aꞌea pyryvaꞌea 
po ti nhinhiꞌig̃areheveꞌg̃a imombeꞌumbeꞌui yvyakotyveꞌg̃a pe nhaporemo mbapava 
renonde. G̃a po ti eꞌi g̃a pe nehẽ: “Perojijyjijyjuka ti pejeaporog̃ita Tupanaꞌga pe 
pejikoga ga rehe. Aꞌero po ti ga pe pokokatui nehẽ imomboa pendekoteꞌvaruhua 
pe hugwi okovo penduvihavuhuhetero nehẽ.” Aꞌea po ti g̃a imombeꞌui g̃a pe 
nhaporemo tokwaha pa ti g̃a javo. Yvyakotyveꞌg̃a gwyripeveꞌg̃a nhaporemo 
henduvame g̃anhiꞌig̃a po ti ji ruraꞌjavi nehẽ mbapava koty nehẽ, ei Jesusꞌga.

Jesusꞌga omombeꞌu aerẽvaꞌea hahyhetevaꞌea 
(Marcos 13.14-23; Lucas 21.20-24)

15 — Aerẽ po ti pe hepiagi iteꞌvaruhuhetehetevaꞌea jipiukarame oꞌama Tupanaꞌga 
apoa pype ipojykahava pype. Ymyahũ iteꞌvaruhuhetehetevaꞌea ahe imombeꞌui 
ikwatija Danielvaꞌea Tupanaꞌga nhiꞌig̃a mombeꞌuharavaꞌea hako, ei Jesusꞌga.

(Kiroki ga omonhiꞌĩ ag̃a ikwatijara – tokwaha ti ga.)
16 — Pe hepiagame iteꞌvaruhuhetehetevaꞌea jipiukari. Aꞌea rupi ti 

Judéiapeveꞌg̃a tokaꞌnhy onhana yvytyruhu pe onhimima nehẽ xamanoyme 
ti javo, ei Jesusꞌga. 17 Kiroki g̃a oko ongapereuhuvaꞌea arimo – g̃ahã ti kotihĩ 
tokaꞌnhy onhana. Tokiyme ti g̃a g̃wonga pype ombatera renohemeꞌyma 
jugwi, ei Jesusꞌga. 18 Kiroki g̃a oko ko pe – g̃ahã ti kotihĩ tokaꞌnhy onhana. 
Tokiyme ti g̃a g̃wonga pe opira renohemeꞌyma, ei Jesusꞌga. 19 Iporiaꞌi po 
ti ipuruꞌaveꞌg̃a aꞌea rupi okaꞌnhypotarame nehẽ. Iporiaꞌi po ti g̃a nehẽ no – 
kiroki g̃a omokaꞌmbukaꞌmbu gwaꞌyraꞌg̃a g̃a nenonhapotarame, ei Jesusꞌga.

20 — Peꞌji ti Tupanaꞌga pe: “Iteꞌvaruhuhetehetevaꞌea jipiukarame po ti ore 
norokaꞌnhypotari yapouhua rupi. Aꞌereki aꞌea rupi hahy ore ve ore horame. Nurã ti 
terembuhurukari iteꞌvaruhuhetehetevaꞌea yapouhua rupi.” Aꞌea ti peꞌji Tupanaꞌga 
pe, ei Jesusꞌga. Peꞌji ti ga pe: “Norokaꞌnhypotari ore sábado rupi oreporavykyeꞌyma 
rupi. Aꞌereki Moisésvaꞌea eꞌi irupe rũi ahe toho nhandeporavykyeꞌyma rupi javo. 
Aꞌea rupi rũi ti torokaꞌnhy. Nurã ti terembuhurukari iteꞌvaruhuhetehetevaꞌea 
sábado rupi.” Aꞌea ti peꞌji Tupanaꞌga pe, ei Jesusꞌga.

21 — Aꞌea ji ei pe momoranduva penhimbokoꞌi ti aerẽvaꞌea hugwi 
tiruahũhetevaꞌea hugwi javo. Iteꞌvaruhuhetehetevaꞌea jipiukarame po ti tiruahũ 
hete tuhẽ pe me nehẽ. Tupanaꞌga rembiapoypyagwera jate ndogwerekoi 
aꞌeaꞌjavaꞌea. Aerẽ po ti ndogwerekoaꞌjavi aꞌeaꞌjavaꞌea nehẽ no, ei Jesusꞌga.

22  — Aerẽ po ti Tupanaꞌga omombi tiruahũhetevaꞌea nehẽ. Aꞌereki ga eꞌi 
jipe: “Momi po ti g̃akira hehe nehẽ. Aꞌero kirupi!” ei ga. Po ti mbegwe ga 
imombigi tiruahũhetevaꞌea nehẽ, aꞌero po ti yvyakotyveꞌg̃a manombavi 
nehẽ. “Tahahyaꞌjavyme ti nhiremimoꞌẽharaꞌg̃a pe,” ei ga. Nurãro 
g̃waramo po ti ga imombigi nehẽ, ei Jesusꞌga.

23 — Aerẽ po ti ojipeꞌg̃a ei pe me nehẽ: “Pehepia! Avo ko Cristoꞌga Tupanaꞌga 
remimbuhurukaraꞌga.” Po ti g̃a ei aꞌea, aꞌero ti taperoviari g̃aꞌmbea, ei 
Jesusꞌga. Po ti g̃a ei pe me nehẽ: “Pehepia! Pevo ko Cristoꞌga Tupanaꞌga 
remimbuhurukaraꞌga.” Po ti g̃a ei aꞌea, aꞌero ti taperoviari g̃aꞌmbea, ei Jesusꞌga.

24 — Aerẽ po ti ojipeꞌg̃a ei nehẽ: “Jihi ko Cristoramo Tupanaꞌga 
remimbuhurukaramo,” e po ti g̃a oꞌmbero nehẽ, ei Jesusꞌga. Ojipeꞌg̃a ei nehẽ: 

“Jihi ko Tupanaꞌga nhiꞌig̃a mombeꞌuharamo,” e po ti g̃a oꞌmbero nehẽ, ei Jesusꞌga. 
Aꞌea rupi po ti g̃a ei nehẽ: “Tiapoapo tuhẽ ti ahemonhimombyꞌahetevaꞌea g̃a pe 
hepiuka g̃a moandyandyita, Tupanaꞌga remimoꞌẽharaꞌg̃a vehevi po.” Aꞌea po ti 
g̃a ei japovo nehẽ, ei Jesusꞌga. 25 Pehendu ti! ei Jesusꞌga. Opomomorandu ji ko 
nahã po ti tiruahũvaꞌea nehẽ javo, ei Jesusꞌga.

26  — Nurã ti tapehenduvi g̃anhiꞌig̃a. Po ti g̃a ei pe me nehẽ: “Pehepia! 
Cristoꞌga oko ongaeꞌỹi me.” G̃a erame na, aꞌero ti tapehoi ongaeꞌỹi me 
hepiaga. Aꞌereki g̃a iꞌmbe. Ji rũi po ti nehẽ, ei Jesusꞌga. Po ti g̃a ei pe me 
nehẽ: “Pehepia! Cristoꞌga oko oki pe g̃andovakieꞌỹ.” G̃a erame na, aꞌero ti 
taperoviari g̃anhiꞌig̃a, ei Jesusꞌga. Aꞌereki g̃a iꞌmbe.

27 — Ji ruraꞌjavame tupã veraverava ja po ti ji rekoi nehẽ. Tupã 
veraveravame kwara ipora koty ombokojahu pa yvaga kwara ihoa koty 
vehevi, ei Jesusꞌga. Aꞌero ahe gwepia pa kojahua. Na jitehe po ti g̃a ji 
repiapavi jiruraꞌjavame yvaga hugwi nehẽ yvyakotyvaꞌero yvagipevaꞌero no.

28  — Jukwaha po ti nehẽ, ei Jesusꞌga. Ahe manorame ti huruvua 
onhimongy aheraꞌoa pyri nehẽ tiꞌu javo.

Aꞌea Jesusꞌga ei na jitehe po ti jukwaha jiruraꞌjavame nehẽ javo.

Jesusꞌga ruraꞌjavag̃wama 
(Marcos 13.24-27; Lucas 21.25-28)

29 — G̃a tiruahumbavirẽ pe me
“po ti kwara igwevi nehẽ”, ei Jesusꞌga.
“Jahya po ti nombokojahuaꞌjavi nehẽ no.
Jaytataꞌia po ti indurundurugi yvaga hugwi nehẽ.
Yvagipevaꞌea po ti ig̃wyg̃wymi ipopoakavaꞌea nehẽ”, ei Jesusꞌga.

30 Aꞌero po ti Tupanaꞌga hepiukari yvagipevaꞌea nehẽ tokwaha ti 
yvyakotyveꞌg̃a Jesusꞌga rurag̃wama javo, ei Jesusꞌga. Aꞌero po ti 
yvyakotyveꞌg̃a gwyripeveꞌg̃a jeheꞌoi ovyꞌareꞌyma nehẽ. Aꞌero po 
ti g̃a ji repiagi ji ruraꞌjavame yvag̃atig̃a pyteri pe yvyakotyvaꞌero 
yvagipevaꞌero nehẽ, ei Jesusꞌga. Jipopoakara po ti g̃a gwepia nehẽ no. 
Nhirendyꞌjandyꞌjava po ti g̃a hepiagi nehẽ no jikatuhetea, ei Jesusꞌga.

31 — Nanime trombeta ipyhava nehẽ, ei Jesusꞌga. Hahyahi ipyambua 
nehẽ. Trombeta renduvame po ti jipyriveꞌg̃a hog̃ahoi yvyakotyveꞌg̃a 
gwyri pe nhaporemo okovo nhinhiꞌig̃a rupi nehẽ. Pevopevo po ti g̃a 
nhiremimoꞌẽharaꞌg̃a monhimonoꞌonoꞌog̃i g̃a nderua ji pyri nehẽ, ei 
Jesusꞌga. Nahã po ti g̃a g̃a nderuri kwara ipora hugwi kwara ihoa hugwi 
no tyapyra hugwi no nhimbya hugwi nehẽ no, ei Jesusꞌga.

Figoꞌyva figueira ahe mboꞌe 
(Marcos 13.28-31; Lucas 21.29-33)

32  — Kiro po ti ji pe mboꞌei ojoꞌjavaꞌea pyvõ, ei Jesusꞌga. Hepiagame 
figoꞌyva pe pekwaha. Aꞌereki henhunhame huangyra pe ei: “Kwaria 
g̃werĩ kiro,” peꞌe pe. 33 Na jitehe hepiapavame tiruahũvaꞌea pejive po ti pe 
ikwahavi nehẽ kiro mbapava koty javo, ei Jesusꞌga. 34 Imombeꞌukatuavo ji 
ei pe me: Ag̃wamoveꞌg̃a ndekojirame po ti akoja ihopavi japiavo nehẽ, ei 
Jesusꞌga. 35 Opa po ti yvaga yvya pavẽi nehẽ. Nhinhiꞌig̃a po ti ndopavag̃wami 
opopoakapigeꞌyma okovo aꞌitituhẽvaꞌero avuirama nehẽ, ei Jesusꞌga.

Maname po ti Jesusꞌga ruraꞌjavi nehẽ? 
(Marcos 13.32-37; Lucas 17.26-30, 34-36; 12.39-40)

36  — “Maname po ti nde ruraꞌjavi nehẽ?” peꞌe pe ji ve, ei Jesusꞌga. Aꞌea 
yvyakotyveꞌg̃a ndokwahavi, ei Jesusꞌga. Tupanaꞌgapyriveꞌg̃a yvagipeveꞌg̃a 
ndokwahavi no. Ji vehevi Tupanaꞌga raꞌyramo ndakwahavi no, ei 
Jesusꞌga. Jiruvaꞌga jate okwaha jiruraꞌjahava nehẽ, ei Jesusꞌga.

37 — Noévaꞌea nhinhag̃a renondehava yhara ruvihavuhua pype ojoꞌja 
jiruraꞌjava renondehava pavẽi, ei Jesusꞌga yvyakotyvaꞌero yvagipevaꞌero 
no. 38 Ymyahũ Noévaꞌea nhinhag̃a renonde yhararuvihavuhua pype 
ahegwyripevaꞌea iꞌuiꞌui jipi gworygworyvamo hako. Ahegwyripevaꞌea 
rembirekoro akwaimbaꞌevaꞌea jipi no. Ojipevaꞌea kunhavaꞌea mohembirekoi 
no. Nahã ahegwyripevaꞌea rekoi okovo Noévaꞌea avame yharuhua pype hako. 
39 Aꞌea rupi ahegwyripevaꞌea ndokwahavi yhyarehanhuhũa rurag̃wama 

– kiroki ahegwyripevaꞌea ndoꞌavi yharuhua pype. Ahegwyripevaꞌea 
mbotypyvypava yhya nhatymbavi hako. Na jitehe po ti yvyakotyveꞌg̃a 
ndokwahavi jirurag̃wama nehẽ, ei Jesusꞌga yvyakotyvaꞌero yvagipevaꞌero no.

40 — Aꞌero po ti akwaimbaeꞌg̃a mokonhaꞌg̃a oko ko pe nehẽ. Kiro po ti 
ojipeꞌga rerohohava nehẽ. Kiro po ti ojipeꞌga rejahava nehẽ, ei Jesusꞌga.

41 — Kunhaꞌg̃a mokonhaꞌg̃a po ti omboꞌi imboꞌihava pyvõ. Kiro po ti 
ojipehẽa rerohohava nehẽ. Kiro po ti ojipehẽa rejahava nehẽ, ei Jesusꞌga.

42 — Penhimbokoꞌi ti jipi iteꞌvaruhuvaꞌea hugwi pejikokatuavo ji mbohaꞌuva. 
Aꞌereki pe ndapekwahavi maranime po ti nhandepojykahareteꞌga ruraꞌjavi nehẽ 
javo ji ve, ei Jesusꞌga. 43 Onga jaraꞌga ndokwahavi iporomiveꞌga rura g̃wonga 
pe, ei Jesusꞌga. Po ga okwaha, gwepia katu po ga g̃wonga aꞌea rupi hamo 
iporomiveꞌga mongiukareꞌyma hamo, ei Jesusꞌga. Aꞌea pe pekwaha, ei Jesusꞌga.

44 — Nurã ji ei pe me: Penhimbokoꞌi ti aꞌero penhimboavujikwea 
jiruraꞌjava pota ji mbuhua, ei Jesusꞌga. Pe ji mbohaꞌuveꞌymame kiro po ti 
ji ruri yvyakotyvaꞌero yvagipevaꞌero no, ei Jesusꞌga.

Nahã ahe ombojikoguka ojihe 
(Lucas 12.41-48)

45 — Kiroki ga ombojikoguka opojykaharaꞌga ojihe gweaporog̃itakaturo 
– marã ga rekokatui? ei Jesusꞌga g̃a pe. Kiro po ti ji garekokatua 
mombeꞌukatui pe me ojoꞌjavaꞌea mombeꞌgwovo. Gwepia katu ga 
opojykaharaꞌga mbatera, ei Jesusꞌga. Ga pe gapojykaharaꞌga ei aꞌero 
ohorame: “Nde po ti jipyriveꞌg̃a ndepiakatuharamo. Emaꞌẽ ti nhimbatera g̃a 
pe g̃andetakwera ja jipi toꞌu ti g̃a javo.” Nahã ga ei ojipyriveꞌga pe ogwovo.

46  — Aꞌero gapyriveꞌga jaraꞌg̃a ndepiakatui imondovo g̃a pe g̃a 
nderekovo g̃andepiakatuharamo ga horame. Aerẽ gapojykaharaꞌga jivyri 
g̃a ndepiaga. Ga eꞌi: “G̃a ndepia katu reki ga imondovo g̃a pe,” ei ga.

— Pyry hete g̃andepiakatuharaꞌga pe aꞌero, ei Jesusꞌga imombeꞌgwovo. 
47 Imombeꞌukatuavo ji ei pe me: Aerẽ po ti gapojykaharaꞌga ei ga pe nehẽ: 

“Ehepia katu pa ti aꞌero nhironga jigwyra reheve nhimbatera reheve no.” 
Nahã po ti ga ei nehẽ toko ti ga herekohavamo ji ve javo, ei Jesusꞌga.

48  — Po g̃andepiakatuharaꞌga rekoteꞌvaruhui, aꞌero po ga ei oyvyteri 
pe opojykaharaꞌga rureꞌymame: “Mbaigwe po ti jipojykaharaꞌga jivyri 
nehẽ,” e po ga. 49 Aꞌero po ga ndohepiakatui opojykaharaꞌgapyriveꞌg̃a, ei 
Jesusꞌga. Onupã po ga g̃a g̃a poravykyrame. Oꞌu hete po ga gambatera 
gweagwyryvamo no heagwyryveꞌg̃a pavẽi, ei Jesusꞌga. 50 Oyvyteri pe ga 
ei upa nduri po ti jipojykaharaꞌga kiro nehẽ javo.

— Aꞌea rupi po ti gapojykaharaꞌga ruri ovahema nehẽ, ei Jesusꞌga. 
51 Gapojykaharaꞌga ga rovajaꞌrogukari nehẽ. Aꞌereki ga ndokoi 
opojykaharaꞌga nhiꞌig̃a rupi. Nahã po ti gapojykaharaꞌga ga mongoukari 
ahemoandyandyivaꞌea pyri nehẽ, ei Jesusꞌga. Hahyvaꞌea ruvihava pype po 
ti ga jeheꞌoi ojihe aꞌero onhimonhaꞌngavo hahyrame ojive nehẽ, ei Jesusꞌga.

Kunhangweraꞌg̃a ivojaveꞌg̃a dezveꞌg̃a

25  1 — Ji ruraꞌjahava koty marã po ti hekoi nehẽ yvyakotyveꞌg̃a pe g̃a 
erame Tupanaꞌga nhanderuvihavuhuhetero oko javo? ei Jesusꞌga g̃a 

pe. Aꞌea rehe po ti ji pe mboꞌei ikwahavuka pe me imombeꞌgwovo aꞌeaꞌjavaꞌea, 
ei Jesusꞌga. Kunhangweraꞌg̃a ivojaveꞌg̃a ipyhygi lamparinas dezveꞌg̃a, ei 
Jesusꞌga. Aꞌea g̃a herohoi ga rovatiamo – kiroki ga hembireko aꞌea rupi.

2  — Jaraꞌg̃a cincoveꞌg̃a okwaha hete gweaporog̃itakaturo kunhangweraꞌg̃a. 
Jaraꞌg̃a cincoveꞌg̃a ndokwahahetei gweaporog̃itateꞌvaruhuavo 
kunhangweraꞌg̃a, ei Jesusꞌga. 3 Ikwahaveꞌỹveꞌg̃a ndogwerohoi 
queroseneꞌjavaꞌea herohorame lamparinas. 4 Ikwahaveꞌg̃a ki aꞌe te gweroho 
queroseneꞌjavaꞌea nhumbiꞌa pype herohorame lamparinas. 5 Mbaigwe ga ruri 
– kiroki ga hembireko. Aꞌero kunhangweraꞌg̃a kiri gwopehyiro, ei Jesusꞌga.

6 — Ypyhaji katu g̃a henduvi g̃anhiꞌg̃a. “Poro ga ruri. Peho ti ga rovatiamo,” ei g̃a.
7 — Aꞌea henduvame kunhangweraꞌg̃a vyri ikytiavo imondyhava 

pavio japokatuavo tombokojahu katu ti javo, ei Jesusꞌga. 8  Aꞌero 
ikwahaveꞌỹveꞌg̃a ei ikwahaveꞌg̃a pe: “Pembuhu ore ve queroseneꞌjavaꞌea. 
Aꞌereki ogwe oreapoa lamparinas,” ei g̃a.

9 Aꞌero ikwahaveꞌg̃a ei: “Noromondoi po ti ore nehẽ. Aꞌereki oreapoa 
queroseneꞌjavaꞌea ndohygi nhandeapoa rehe nhaporemo lamparinas 
rehe nhaporemo. Peho ti imaꞌẽharaꞌg̃a pyri ipyhyga pejive,” ei g̃a 
ikwahaveꞌỹveꞌg̃a pe, ei Jesusꞌga.

10 — Aꞌero ikwahaveꞌỹveꞌg̃a hoi toropyhy ti javo. G̃andakykweri ga ruri 
reki – kiroki ga hembireko. Onhimboavujikweveꞌg̃a hoi ga rupi toryvi pe 
okiavo onga pype. G̃wovapytỹ ga aꞌero, ei Jesusꞌga.

11 — Aerẽ ikwahaveꞌỹveꞌg̃a nduri javo: “Ehovapytymbaꞌvo ti ore ve. Toroki,” ei g̃a.

12  — Aꞌero ga ei g̃a pe: “Nahovapytymbaꞌvogi po ti ji pe me 
nehẽ. Imombeꞌukatuavo ji ei pe me: Peko pe ambotehero ji hugwi 
pejikoangaveꞌyma jirehevaꞌero,” ei ga g̃a pe, ei Jesusꞌga imombeꞌgwovo.

13  — Nahã po ti hekoi nehẽ. Nurã naneꞌymi ti pepota jiruraꞌjava 
penhimomiranama ji mbuhua, ei Jesusꞌga. Aꞌereki pe ndapekwahavi 
maranime po ti nhandepojykahareteꞌga ruraꞌjavi nehẽ javo, ei Jesusꞌga 
yvyakotyvaꞌero yvagipevaꞌero no.

Huvihavaꞌga omondo oitambereꞌia trêsveꞌg̃a pe 
(Lucas 19.11-27)

14 — Jiruraꞌjahava koty marã po ti hekoi yvyakotyveꞌg̃a pe g̃a erame Tupanaꞌga 
nhanderuvihavuhuhetero oko javo? Aꞌea rehe po ti ji pe mboꞌei ikwahavuka pe 
me imombeꞌgwovo aꞌeaꞌjavaꞌea, ei Jesusꞌga. Akwaimbaeꞌga hoi paivouhu ojipeꞌg̃a 
gwyri pe. Ohoa renonde ga ojipyriveꞌg̃a mbuhurukari ojipyri. Ga omondomondo 
g̃a pe ombatera oitambereꞌia no tomboheꞌyjuhu ti g̃a ji ve javo, ei Jesusꞌga.

15 — Aꞌero cinco itambereꞌia hehanhuhũvaꞌea ga imondoi ojipeꞌga pe 
g̃a hohe ga omboheꞌyi kwaha javo. Dois itambereꞌia hehanhuhũvaꞌea 
ga imondoi ojipeꞌga pe ga gwyreꞌi ga omboheꞌyi kwaha javo. Ojipeji 
itambereꞌia hehanhuhũvaꞌea ga imondoi ojipeꞌga pe g̃a gwyreꞌi 
ga omboheꞌyi kwaha javo. Aꞌero ga ei: “Pepyhypyhy ti mbatera 
nhiitambereꞌia pyvõ. Aerẽ ti pemaꞌemaꞌẽ mbatera itambereꞌia ipyhyga 
kojiꞌivaꞌea,” ei ga g̃a pe. “Nahanahã ti peporavyky nhiitambereꞌia pyvõ 
kojiꞌivaꞌea imonoꞌonoꞌog̃a aerẽ imbuhua ji ve,” ei ga g̃a pe, ei Jesusꞌga.

— Kiro ga hoi g̃a hugwi aꞌero ogwovo paivouhu hete ojipeꞌg̃a gwyri pe, 
ei Jesusꞌga.

16 — Aꞌero gapyriveꞌga – kiroki ga opyhy cinco itambereꞌia ga hugwi 
– gaha nambegweiꞌiꞌi ogwovo ipyhypyhyga mbatera ipyvõ. Aerẽ ga 
imaꞌemaꞌẽi mbatera ipyhypyhyga kojiꞌivaꞌea itambereꞌia. Imaꞌemaꞌembavirẽ 
ga gwereko dez itambereꞌia hehanhuhũvaꞌea gwuvihavaꞌga pe, ei Jesusꞌga.

17 — Na jitehe ojipeꞌga – kiroki ga opyhy dois itambereꞌia gwuvihavaꞌga 
hugwi. Ga oho ipyhypyhyga mbatera ipyvõ. Aerẽ ga imaꞌemaꞌẽi mbatera 
ipyhypyhyga kojiꞌivaꞌea itambereꞌia. Imaꞌemaꞌembavirẽ ga gwereko 
quatro itambereꞌia hehanhuhũvaꞌea gwuvihavaꞌga pe, ei Jesusꞌga.

18  — Ojipeꞌga ki aꞌe te – kiroki ga opyhy ojipeji itambereꞌia 
gwuvihavaꞌga apoa – gaha gwyvykoi itambereꞌia inog̃a yvykwara pype 
imima tareko katu ti javo, ei Jesusꞌga.

19 — Aerẽ mbaigwehu g̃anduvihavaꞌga ruraꞌjava paivohua hugwi ua, 
ei Jesusꞌga. Ovahemame ogwyri pe kiro ga ojipyriveꞌg̃a mbuhurukari 
ojipyri – kiroki g̃a pe ga omondo oitambereꞌia tomboheꞌyjuhu ti g̃a ji ve 
javo. Ga g̃a mbuhuruka ojipyri. Aꞌereki ga eꞌi oyvyteri pe: “Maramomi 
kiro nhiitambereꞌia g̃a imboheꞌyjuhurame? Kojiꞌi po g̃a ipyhygi ji ve 
jirakykweri,” ei ga oyvyteri pe, ei Jesusꞌga.

20 — Aꞌero ga ruri ga pyri – kiroki ga opyhy cinco itambereꞌia 
gwuvihavaꞌga hugwi, ei Jesusꞌga. Ga gweru gwuvihavaꞌga pe dez 
itambereꞌia. “Jiruvihavamo erembuhu nde ji ve cinco itambereꞌia 
ikweheꞌi. Ehepia! Ikwepygame ji ipyhygi dez,” ei ga ga pe, ei Jesusꞌga.

21 — Aꞌero garuvihavaꞌga ei ga pe: “Ereporavyky katu nde! Ndepyry nde 
eporavykykatuavo ji ve. Mbohapyreteꞌi nde eremboheꞌyjuhu ji ve. Nurã 
po ti ji imondoi heꞌyihetevaꞌea nde ve nehẽ emboheꞌyjuhu ti ji ve javo. 
Ejo ti ejoryjoryvamo ji pavẽi,” ei ga ga pe, ei Jesusꞌga.

22  — Aerẽ ojipeꞌga ruri – kiroki ga opyhy dois itambereꞌia gwuvihavaꞌga 
hugwi, ei Jesusꞌga. “Jiruvihavamo erembuhu nde ji ve dois itambereꞌia 
ikweheꞌi. Ehepia! Ikwepygame ji ipyhygi quatro,” ei ga ga pe, ei Jesusꞌga.

23  — Aꞌero garuvihavaꞌga ei ga pe: “Ereporavyky katu nde! Ndepyry nde 
eporavykykatuavo ji ve. Mbohapyreteꞌi nde eremboheꞌyjuhu ji ve. Nurã 
po ti ji imondoi heꞌyihetevaꞌea nde ve nehẽ emboheꞌyjuhu ti ji ve javo. 
Ejo ti ejoryjoryvamo ji pavẽi,” ei ga ga pe, ei Jesusꞌga.

24 — Aꞌero ojipeꞌga ruri – kiroki ga opyhy ojipeji itambereꞌia gwuvihavaꞌga hugwi, 
ei Jesusꞌga. “Jiruvihavamo ko nde,” ei ga. “Akwaha ji ndereaporog̃itateꞌvaruhua. 
Nde ndereporavykyi. Emo nde erepyhy ojipeꞌg̃a hugwi ejive. Nde neretymi. Emo 
nde eremondoro ojipeꞌg̃a nemitymipyra ejive,” ei ga ga pe, ei Jesusꞌga. 25 “Akyhyji 
ji nde hugwi. Aꞌero ji hoi imima neitambereꞌia yvy pe – akoja nde erembuhu ji ve 
ikweheꞌi. Ehepia neitambereꞌia – akoja jitehe!” ei ga ga pe, ei Jesusꞌga.

26  — Aꞌero garuvihavaꞌga ei ga pe: “Ereko teꞌvaruhu nde evevugwero. 
Nde tuhẽ ereꞌereꞌe ji ve: ‘Erepyhy nde ejive eporavykyeꞌyma. Nde 
neretymi. Emo nde eremondoro ojipeꞌg̃a nemitymipyra ejive.’ Nahã nde ei 
ji ve. Nde ji kwahavipe ji imondorame nhiitambereꞌia nde ve emboheꞌyi 
ti javo, ei ga. 27 Nurã po nde eremondo nhiitambereꞌia ikwepykaraꞌg̃a 
pe banco pype hamo. Aꞌero imbuhuꞌrag̃irẽ ojipeꞌg̃a pe po g̃a ombuhu 
kojiꞌivaꞌea nde ve hamo, ei ga ga pe. Nahã po nde herekoi nhiitambereꞌia 
jirakykweri hamo. Aꞌero ji ruraꞌjavame po ji ipyhygaꞌjavi nde hugwi 
nhiitambereꞌia irũa reheve hamo,” ei ga ojipyriveꞌga pe, ei Jesusꞌga.

28  — Ojipeꞌg̃a pe ga ei: “Pepyhy ti nhiitambereꞌia ga hugwi imondovo 
akojaꞌga pe – kiroki ga omboheꞌyi nhiitambereꞌia nahã herekovo dez 
itambereꞌia,” ei garuvihavaꞌga, ei Jesusꞌga.

29 — Aꞌero ji ei pe me, ei Jesusꞌga. Kiroki ga gwereko aꞌea pyvõ 
oporavyky pota ji ve – ga pe po ti ji kojiꞌivaꞌea imondoi toporavyky ti 
ga aꞌea pyvõ javo. Gwereko ranuhũ po ti ga nehẽ, ei Jesusꞌga. Kiroki ga 
ndogwerekoi gwerevi oporavykypotareꞌyma – aru po ti ji ga hugwi aꞌero 
toporavykyaꞌjavyme ti ga ji ve javo, ei Jesusꞌga.

30 — Nurã g̃anduvihavaꞌga ei javo ojipyriveꞌg̃a pe: “Akojaꞌga – kiroki 
ga nomboheꞌyi nhiitambereꞌia – gaha ti toporavykyaꞌjavyme ji ve 
ipotareꞌyma g̃waramo. Pemombo ti ga ypytunahiva pype. Pevo po ti 

ga jeheꞌoi ojihe onhimonhaꞌngavo hahyrame ojive aꞌero nehẽ,” ei ga, ei 
Jesusꞌga ojoꞌjavaꞌea imombeꞌgwovo.

Mbapava koty po ti Tupanaꞌga eꞌi g̃a pe nehẽ
31 — Aerẽ yvyakotyvaꞌero yvagipevaꞌero po ti ji ruraꞌjavi yvyakotyveꞌg̃a 

nduvihavuhuhetero nehẽ, ei Jesusꞌga. Nhirendyꞌjavuhua pyteri pe 
jikatukatuvaꞌea pyteri pe po ti ji ruraꞌjavi nehẽ, ei Jesusꞌga. Pyryveꞌg̃a 
pavẽi nhaporemo po ti ji ruraꞌjavi nehẽ Tupanaꞌgapyriveꞌg̃a pavẽi 
yvagipeveꞌg̃a pavẽi.

— Aꞌea rupi po ti ji reni jiapykakatua rehe javo yvyakotyveꞌg̃a pe nehẽ, ei 
Jesusꞌga. 32  Amonoꞌonoꞌog̃uka po ti ji yvyakotyveꞌg̃a gwyripeveꞌg̃a jirovai 
pyteri pe nehẽ. Ovelhas repiakatuharaꞌga opeꞌa ovelhas cabritos hugwi 
jipi. Na jitehe po ti ji yvyakotyveꞌg̃a peꞌai nehẽ, ei Jesusꞌga. 33 Tupanaꞌga 
nhiꞌig̃arupiveꞌg̃a pe po ti ji ei nehẽ: Pejo ti ji pyri kokoty jijohukoty rũi, 
aꞌe po ti ji g̃a pe nehẽ, ei Jesusꞌga. Ojipeꞌg̃a pe po ti ji ei nehẽ: Peho ti 
kikoty jijohukoty, aꞌe po ti ji nehẽ, ei Jesusꞌga. Nahã po ti ji Tupanaꞌga 
nhiꞌig̃arupiveꞌg̃a peꞌai ojipeꞌg̃a hugwi avo yvya koty nehẽ, ei Jesusꞌga.

34 — Tupanaꞌga nhiꞌig̃arupiveꞌg̃a pe po ti ji ei g̃anduvihavuhuhetero 
nehẽ jijohukotyrũiveꞌg̃a pe nehẽ: Tupanaꞌga jiruvaꞌga omombyry pe 
me. Nurã ti pejo pejikovo g̃anduvihavamo Tupanaꞌga pyri ga rekorame 
g̃anduvihavuhuhetero, ei Jesusꞌga. Ymyahũ yvya aporame Tupanaꞌga 
omboavujikwe pe me toko ti g̃a g̃anduvihavamo javo.

— Nahã ji ei pe me. 35 Aꞌereki tyꞌara ji jukarame pe pembuhu mbatera 
ji ve, aꞌe po ti ji Tupanaꞌga nhiꞌig̃arupiveꞌg̃a pe nehẽ, ei Jesusꞌga. Ji 
ygweirame pe pembuhu yhya ji ve, aꞌe po ti ji g̃a pe nehẽ, ei Jesusꞌga. Ji 
hajihevaꞌea pe me. Emo pe peꞌe ji ve: “Eapy ti ore pyri iꞌgwovo. Eki ti 
oreronga pype.” Aꞌea pe peꞌe ji rerekokatuavo, aꞌe po ti ji g̃a pe nehẽ, ei 
Jesusꞌga. 36  Ji pireꞌymame pe pemondo jipira ji ve, aꞌe po ti ji g̃a pe nehẽ. 
Ji tetirũarame pe pejo ji pyri ji pokoga. Ji imombeꞌurame Tupanaꞌga 
nhiꞌig̃a g̃a ji mongi cadeia pype. Pevo pe nduri ji pyri ji pokoga, aꞌe po ti 
ji Tupanaꞌga nhiꞌig̃arupiveꞌg̃a pe nehẽ, ei Jesusꞌga.

37 — Aꞌero po ti ganhiꞌig̃arupiveꞌg̃a ei ji ve nehẽ opojykaharetea pe nehẽ: 
“Maranime ore nde repiagi tyꞌara nde jukarame?” e po ti g̃a nehẽ. “Ndorohepiagi 
tuhẽ reki ore! Nurã ore noromondoi mbatera nde ve,” e po ti g̃a ji ve nehẽ, ei 
Jesusꞌga. “Maranime ore nde repiagi nde ygweirame? Ndorohepiagi tuhẽ reki ore! 
Nurã ore noromondoi yhya nde ve,” e po ti g̃a ji ve nehẽ, ei Jesusꞌga. 38 “Maranime 
ore nde repiagi nde rekorame hajihevaꞌero ore ve? Ndorohepiagi tuhẽ reki ore! 
Nurã ore ndoroꞌei nde ve aꞌero: Ejo ti iꞌgwovo ore pyri ekiavo oreronga pype. Na 
rũi ore ei nde ve,” e po ti g̃a nehẽ. “Maranime ore nde repiagi nde pireꞌymame? 
Ndorohepiagi tuhẽ reki ore! Nurã ore noromondoi ndepira nde ve,” e po ti g̃a ji ve 
nehẽ, ei Jesusꞌga. 39 “Maranime ore nde repiagi nde tetirũarame? Ndorohepiagi 
tuhẽ reki ore nde tetirũarame. Nurã ore ndoropokogi nde,” e po ti g̃a nehẽ. 

“Maranime ore nde repiagi nde rekorame cadeia pype? Ndorohepiagi ore nde 
rename cadeia pype. Nurã ore ndoropokogi nde,” e po ti g̃a ji ve nehẽ, ei Jesusꞌga.

40 — Aꞌero po ti ji ei g̃a pe jirekorame g̃anduvihavuhuhetero nehẽ: 
Imombeꞌukatuavo ji ei pe me: Pe nhiirũꞌga pokokaturame jihi tuhẽ pe ji 
poko katu aꞌero. Po okotehevaꞌero ga rekoi novĩa nhiirũꞌga jireheveꞌga. 
Pe ga pokokaturame jihi tuhẽ pe ji poko katu aꞌero, aꞌe po ti ji Tupanaꞌga 
nhiꞌig̃arupiveꞌg̃a pe nehẽ, ei Jesusꞌga.

41 — Ojipeꞌg̃a pe jijohukotyveꞌg̃a pe po ti ji ei nehẽ: Pejipeꞌa ti pejigwovo ji 
hugwi. Pendekoteꞌvaruhua ko pehoag̃wama tata pype. Nurã ti peho hahyvaꞌea 
ruvihava pype tata pype – kia Tupanaꞌga oapo toho ti Diaboꞌga gapyrivaꞌea 
pavẽi ipype nehẽ javo, aꞌe po ti ji nehẽ, ei Jesusꞌga. Pevo tata pype po ti hahy 
avuirama pe me nehẽ, aꞌe po ti ji jijohukotyveꞌg̃a pe nehẽ, ei Jesusꞌga.

— Nahã ji ei pe me. 42 Aꞌereki tyꞌara ji jukarame pe napembuhuri mbatera ji ve, 
aꞌe po ti ji g̃a pe nehẽ, ei Jesusꞌga. Ji ygweirame pe napembuhuri yhya ji ve, aꞌe 
po ti ji g̃a pe nehẽ, ei Jesusꞌga. 43 Ji hajihevaꞌea pe me. Ndapeꞌei pe ji ve: “Eapy 
ti ore pyri iꞌgwovo. Eki ti oreronga pype.” Aꞌea rũi peꞌe pe ji rerekokatueꞌyma, 
aꞌe po ti ji g̃a pe nehẽ, ei Jesusꞌga. Ji pireꞌymame pe napemondoi jipira ji ve, 
aꞌe po ti ji g̃a pe nehẽ. Ji tetirũarame pe ndapejori ji pyri ji pokogeꞌyma. Pe 
ndajipokogi ji rekorame cadeia pype, aꞌe po ti ji g̃a pe nehẽ, ei Jesusꞌga.

44 — Aꞌero po ti g̃a ei ji ve nehẽ opojykaharetea pe nehẽ: “Maranime ore 
nde repiagi tyꞌara nde jukarame?” e po ti g̃a nehẽ. “Ndorohepiagi tuhẽ reki 
ore. Maranime ore nde repiagi nde ygweirame? Maranime ore nde repiagi nde 
rekorame hajihevaꞌero ore ve? Ndorohepiagi tuhẽ reki ore,” e po ti g̃a ji ve nehẽ, 
ei Jesusꞌga. “Maranime ore nde repiagi nde pireꞌymame? Maranime ore nde 
repiagi nde tetirũarame?” e po ti g̃a ji ve nehẽ, ei Jesusꞌga. “Maranime ore nde 
repiagi nde rekorame cadeia pype? Nahanahã nde rekorame ore ndorohepiagi 
tuhẽ reki. Nurã ore ndoropokogi nde,” e po ti g̃a ji ve nehẽ, ei Jesusꞌga.

45 — Aꞌero po ti ji ei g̃a pe nehẽ: Imombeꞌukatuavo ji ei pe me: Pe 
nhiirũꞌga pokokatueꞌymame jihi tuhẽ pe ndajipokokatui aꞌero. Po 
okotehevaꞌero ga rekoi novĩa nhiirũꞌga jireheveꞌga. Pe ga pokokatueꞌymame 
jihi tuhẽ pe ndajipokokatui aꞌero, aꞌe po ti ji g̃a pe nehẽ, ei Jesusꞌga.

46  — G̃a po ti oho hahyvaꞌea ruvihava pype tata pype upa avuirama 
nehẽ, ei Jesusꞌga. Tupanaꞌga nhiꞌig̃arupiveꞌg̃a po ti oho yvagi pe okovo 
avuirama Tupanaꞌga pyri upa nehẽ, ei Jesusꞌga.

Ojuka pota ahe Jesusꞌga 
(Marcos 14.1-2; Lucas 22.1-2; João 11.45-53)

26  1 Aꞌea mombeꞌupavirẽ Jesusꞌga ei g̃wemimboꞌeharaꞌg̃a pe:
2  — Mokõi po ti pe kiri nehẽ. Aꞌero po ti nhandereꞌyjaꞌg̃a japoi 

toryva iꞌgwovo nehẽ – kiroki toryva pe nhande ei: Páscoa, ei Jesusꞌga g̃a 
pe. Aꞌea rupi po ti nhikwavaꞌẽhava g̃a pe nehẽ. Ji pyhy ti g̃a ji mbovya 
yva rehe ji jukavo nehẽ, ei Jesusꞌga yvyakotyvaꞌero yvagipevaꞌero no.

3 Aꞌea rupi ikwavaꞌẽharaꞌg̃a nduvihavaꞌg̃a ojatyka judeusꞌg̃a mboꞌeharaꞌg̃a 
pavẽi xavaꞌeveꞌg̃a pavẽi no. Ojatyka g̃a Caifásꞌga rongauhua pype. Caifásꞌga 
ko ikwavaꞌẽharaꞌg̃a nduvihavuhuꞌga. 4 Kiro g̃a eg̃aꞌei ojohupe:

— Marã po ti nhande Jesusꞌga pyhynhimimukari ga jukauka nehẽ? 
ei g̃a. 5 Toryva rupi rũi ti nhande ga pyhygukari nehẽ heꞌyjuhuveꞌg̃a ti 
tojogwayvayvaryme ga rehe onhimongyavo nehẽ, ei g̃a ojohupe.

Nahã g̃a ei. Aꞌereki Páscoa rupi judeusꞌg̃a ojatyka gweꞌyjuhuro 
tikwahavaꞌja ti nhaneramonhavaꞌea reruragwera Egito hugwi javo.

Gwekaꞌvo ahe nhandya Jesusꞌga akag̃a rehe	
(Marcos 14.3-9; João 12.1-8)

6 Aerẽ Jesusꞌga rekoi Simãoꞌga ronga pype cidadeꞌi pe Betânia pe. Simãoꞌga 
ko ijaijauhugweraꞌga. 7 Garonga pe Jesusꞌga iꞌurame kunhangwerahẽa heruri 
perfume nhandya hyrua pype. Heꞌyi hete itambereꞌia perfume rehe. Hyrua 
ko alabastrovaꞌea ita apopyra. Jesusꞌga pyri hẽa heruri herovahema. Hẽa 
hekaꞌvogi perfume Jesusꞌga akag̃a rehe. Aꞌereki hẽa ga arõ hete.

8  Hepiagame Jesusꞌga remimboꞌeharaꞌg̃a onhimonhaꞌnga.
— Maranameuhũ hẽa jigwarai perfume rehe hekaꞌvoteheavo gaꞌakag̃a 

rehe? ei g̃a. 9 Omondo po hẽa imaꞌẽharaꞌg̃a pe ramo ipyhyga itambereꞌia 
heꞌyivaꞌea imondovo imbatereꞌỹveꞌg̃a pe ramo. Aꞌereki heꞌyi itambereꞌia 
hehe, ei Jesusꞌga remimboꞌeharaꞌg̃a.

10 Jesusꞌga okwaha g̃aꞌea. Aꞌero ga ei g̃a pe:
— Maraname pe hẽa mboteꞌvaruhu pota? Pepi ti. Aꞌereki hẽa oko katu katu ji 

ve hekaꞌvoga nhiakag̃a rehe, ei Jesusꞌga g̃a pe. 11 Naneꞌymi imbatereꞌỹveꞌg̃a oko 
pe pyri. Aꞌero ipotarame naneꞌymi pe imondoi g̃a pe. Ji po ti aꞌea nakombegwei 
pe pyri nehẽ, ei Jesusꞌga g̃a pe. 12 Hekaꞌvogame perfume jiraꞌoa rehe hẽa ji 
mboavujikweri nhitymag̃wama pe, ei Jesusꞌga. 13 Imombeꞌukatuavo ji ei pe 
me: Aerẽ po ti ojipeꞌg̃a imombeꞌui pyryvaꞌea ji mombeꞌgwovo yvyakotyveꞌg̃a pe 
nhaporemo, ei Jesusꞌga. Aꞌea rupi po ti g̃a hẽa mombeꞌui nehẽ no tokwaha pa ti 
g̃a hẽaremimbuhuragwera, ei Jesusꞌga g̃wemimboꞌeharaꞌg̃a pe.

Judasvaꞌea eꞌi apyhyguka Jesusꞌga javo 
(Marcos 14.10-11; Lucas 22.3-6)

14 Kiro Judasvaꞌea hoi ogwovo ikwavaꞌẽharaꞌg̃a nduvihavaꞌg̃a pyri. 
Judas Iscariotes ei g̃a ahe ve. Ahe ko Jesusꞌga remimboꞌeharavaꞌea 
dozeveꞌg̃a pyteripevaꞌea. Kiro Judasvaꞌea hoi ovahema ikwavaꞌẽharaꞌg̃a 
nduvihavaꞌg̃a pyri. 15 G̃a pe ahe ei:

— Maramomi po ti pe imbuhuri ji ve itambereꞌia nehẽ? Aꞌero po ti ji ga 
pyhyguka pe me nehẽ, ei ga g̃a pe.

Aꞌero g̃a ei ahe ve:
— Toromondo ti momi trinta nde ve itambereꞌia prata apopyra, ei g̃a.
— Kwa, ei ahe. Apyhyguka po ti ji Jesusꞌga pe me nehẽ, ei ahe.

Aꞌero g̃a imoꞌemoꞌẽi itambereꞌia imondovo ahe ve.
16  Herogwovo ahe eaꞌjaaꞌjavi oyvyteri pe gweaporog̃itaro: “Marã po ti ji 

Jesusꞌga rerekoukari ga pyhygauka g̃a pe nehẽ?” ei ahe oyvyteri pe.

Garemimboꞌeharavaꞌea oapo mbatera Páscoa rupi	
(Marcos 14.12-21; Lucas 22.7-14, 21-23; João 13.21-30)

17 Aerẽ kiro toryva Páscoa. Aꞌea rupi nanani judeusꞌg̃a iꞌui pão ndovurivaꞌea. 
Nurã Jesusꞌga remimboꞌeharaꞌg̃a nduri Jesusꞌga pyri javo ga pe:

— Mome po ti ore hoi mbatera mboavujikwea nde ve Páscoa rupi nehẽ 
tereꞌu ti javo? ei g̃a.

18  Aꞌero Jesusꞌga ei g̃a pe:
— Peho ti cidade pe pejigwovo akojaꞌga pyri. Peꞌji ti ga pe: “Nhanemboꞌeharaꞌga 

ei nde ve: ‘Kiro po ti nhimanohava nehẽ. Aꞌu po ti ji mbatera Páscoa rupi 
neronga pype nhiremimboꞌeharaꞌg̃a pavẽi nehẽ.’ Nahã nhanemboꞌeharaꞌga ei 
nde ve.” Aꞌea ti peꞌji akojaꞌga pe, ei Jesusꞌga g̃wemimboꞌeharaꞌg̃a pe.

19 — Kwa, ei g̃a. Ogwovo g̃a hoi japovo mbatera imboavujikwea Páscoa 
rupi okovo Jesusꞌga nhiꞌig̃a rupi.

20 Aerẽ Jesusꞌga ruri ovahema. Kwara horẽ Jesusꞌga apygi mesa pyri 
g̃wemimboꞌeharaꞌg̃a pavẽi dozeveꞌg̃a pavẽi. 21 G̃a iꞌurame Jesusꞌga ei g̃a pe:

— Imombeꞌukatuavo ji ei pe me: Pepyteripeveꞌga po ti ji pyhyguka 
jijukaharaꞌg̃a pe nehẽ, ei ga.

22  Ndovyꞌarihu g̃a aꞌero. G̃a nag̃anani g̃a ei ga pe:
— Ji rũi re po? ei g̃a Jesusꞌga pe ga renoina jipojykaharetero javo ga pe.
23  Aꞌero ga ei g̃a pe:

— Kiroki ga omonde pão tyhya pype iꞌgwovo ji pavẽi – gaha po ti ji 
pyhyguka jijukaharaꞌg̃a pe nehẽ, ei Jesusꞌga. 24 Amano tuhẽ po ti ji nehẽ. 
Nahã Tupanaꞌga rembikwatijarukara ei ji mombeꞌgwovo, ei Jesusꞌga. Ga 
pe – kiroki ga ji pyhyguka ji mondovouka jijukaharaꞌg̃a pe – ga pe po ti 
tiruahũ hete nehẽ. Po gayhẽa nomboꞌari ga hamo, aꞌero po kojiꞌi pyry ga 
pe hamo, ei Jesusꞌga yvyakotyvaꞌero yvagipevaꞌero no.

25 Judasvaꞌea ko aerẽ Jesusꞌga pyhyguka gajukaharaꞌg̃a pe. Kiro ahe ei:
— Ji rũi re po? ei ahe Jesusꞌga pe omboꞌeharaꞌga pe.
Aꞌero Jesusꞌga ei ahe ve:
— Ndehe ko ere poha, ei ga Judasvaꞌea pe.

Jesusꞌga omondo ahe ve pão vinho reheve 
(Marcos 14.22-26; Lucas 22.14-20; 1 Coríntios 11.23-25)

26  G̃a iꞌurame Jesusꞌga ipyhygi pão. Kiro ga nhiꞌig̃i Tupanaꞌga pe hehe 
ndepyry hete nde imbuhua ore ve javo. Onhiꞌig̃irẽ ga haygweꞌrogweꞌrogi 
pão imondomondovo g̃wemimboꞌeharaꞌg̃a pe.

— Pepyhy ti iꞌgwovo pão. Aꞌea ko jiraꞌoa, ei Jesusꞌga g̃a pe.

Aꞌea ga ei g̃a pe aereꞌĩ po ti hajiheveꞌg̃a jigwarai jiraꞌoa rehe ji jukavo 
nehẽ javo. Ga hugwi g̃a ipyhygi pão iꞌgwovo.

27 G̃a iꞌurame ga ipyhygi copo. Oko vinho ipype. Hehe ga nhiꞌig̃i Tupanaꞌga 
pe ndepyry hete nde imbuhua ore ve javo. Aꞌero ga imondoi vinho g̃a pe.

— Pe napenani ti peꞌu, ei ga g̃a pe. 28  Aꞌereki aꞌea ko jirekoa, ei Jesusꞌga. 
Ahekaꞌvoguka po ti ji jirekoa g̃a pe jijijukauka nehẽ. Nahã po ti ji manoi 
yvyakotyveꞌg̃a ndepyga. Aꞌereki Tupanaꞌga eꞌi ipyahuvaꞌea mombeꞌgwovo: 

“Garekoa rekaꞌvogame po ti ji imombori g̃andekoteꞌvaruhua g̃a hugwi,” 
ei ga. Nurã jirekoa rekaꞌvoga g̃waramo aꞌiti hete tuhẽ po ti Tupanaꞌga 
imombori heꞌyjuhuheteveꞌg̃a ndekoteꞌvaruhua g̃a hugwi nehẽ g̃wembiꞌea 
rupi nehẽ, ei Jesusꞌga.

29 — Aꞌe ji pe me: Kiro po ti ji ndaꞌapoaꞌjavukari nanongara 
toryva vinho gwovo pe nderekovo nehẽ, ei Jesusꞌga. Aerẽ po ti 
nhanderuvihavuhuhetero Tupanaꞌga japoukari ji ve toryva g̃wonga 
pe yvagi pe nehẽ. Aꞌea rupi po ti ji japoi toryva aꞌero hajihevaꞌea 
ipyahuvaꞌea nehẽ jiroryvamo pe pavẽi nehẽ, ei Jesusꞌga g̃a pe.

30 Onhimbyꞌyirame g̃a hoi onga hugwi ogwovo oliveiras ndyvi pe 
monte das Oliveiras pe.

Jesusꞌga omomorandu Pedrovaꞌea nahã ti neꞌmbe javo	
(Marcos 14.27-31; Lucas 22.31-34; João 13.36-38)

31 Aꞌero Jesusꞌga ei g̃a pe:
— Pe nhaporemo po ti pe pohiri ji hugwi penhana kiro ypytunimo g̃a ji 

pyhyga g̃waramo. Aꞌereki nahã Tupanaꞌga imombeꞌui ikwatijarukarame 
hako. Garembikwatijarukara eꞌi:

“‘Ajukauka po ti ji ovelhas repiakatuharaꞌga nehẽ,’ ei Tupanaꞌga.
‘Onhig̃waheg̃wahẽ ovelhas hepiakatuharaꞌga renymbava nehẽ,’ ei 

Tupanaꞌga,” eꞌi ikwatijaripyra, ei Jesusꞌga.
Ji ve Tupanaꞌga ei ovelhas repiakatuharaꞌga. Pe me ga ei ovelhas, ei Jesusꞌga.

32  — Tupanaꞌga ji mbogweravaꞌjavame ji naꞌẽ po ti aho Galiléiapeveꞌg̃a 
gwyri pe pe nenonde nehẽ, ei Jesusꞌga.

33  Aꞌero Pedroꞌga ei Jesusꞌga pe:
— Jaraꞌg̃a po ti opohipavipe nde hugwi nehẽ. Jihi po ti ndapohirag̃wami 

nde hugwi nehẽ, ei ga.
34 Aꞌero Jesusꞌga ei Pedroꞌga pe:

— Imombeꞌukatuavo ji ei nde ve: Kiro ypytunimo po ti nde ei ji ve nehẽ: 
“Ji ndakwahavi Jesusꞌga.” Três po ti nde eaꞌjaaꞌjavi aꞌea ji ve inamutig̃a 
nhiꞌig̃a renonde nehẽ, ei Jesusꞌga ga pe.

35 — Ndaꞌei tuhẽ po ti ji nanongara nehẽ, ei Pedroꞌga Jesusꞌga pe. Po 
ti g̃a ji juka vehevi nde reheve, aꞌero po ti ji ndaꞌei nanongara nehẽ, ei 
Pedroꞌga Jesusꞌga pe.

Aꞌea jitehe Jesusꞌga remimboꞌeharaꞌg̃a epavi Jesusꞌga pe no.

Jesusꞌga oko matetỹhava pype Getsêmani pe	
(Marcos 14.32-42; Lucas 22.39-46)

36  Aꞌero Jesusꞌga g̃a nderovahemi Getsêmani pe.
— Peapy ti avo, ei Jesusꞌga g̃wemimboꞌeharaꞌg̃a pe. Hehemoꞌi po ti ji hoi 

nhinhiꞌig̃a Tupanaꞌga pe, ei ga.
37 Hehemoꞌi ga hoi aꞌero Pedroꞌga rerogwovo ojupi mokonhaꞌg̃a 

ndeheve Zebedeuꞌga raꞌyraꞌg̃a ndeheve. Ndovyꞌahetei Jesusꞌga opyꞌa 
mbojuavo. 38  Aꞌero ga ei g̃a pe:

— Jivyꞌareꞌyma ji juka pota. Pepyta ti avo. Tapekiri ti ji reheve ji 
moiruamo, ei ga g̃a pe.

39 Hehemoꞌi ga hoi g̃a hugwi onhinog̃a ojovapyvo onhiꞌĩheteavo 
Tupanaꞌga pe ji ndavyꞌahetei javo.

— Apĩ, ei ga gwuvaꞌga pe Tupanaꞌga pe. Nde ipotarame 
terembuhurukari ti hahyvaꞌea ji ve ji jukaukareꞌyma g̃a pe. Emo 
nhiremimbotarimovaꞌea rupi rũi ji tako, aꞌe reki nde ve. Po nde erepota 
nhimanoa tamano ti ji aꞌero, ei Jesusꞌga Tupanaꞌga pe.

40 Kirẽ ga ruri g̃wemimboꞌeharaꞌg̃a pyri trêsveꞌg̃a pyri g̃a ndepiaga. Oki 
g̃a upa. Aꞌero ga ei Pedroꞌga pe:

— Napenhimomiranamiꞌiꞌi pe pejopehyja pe naerũ? Ndapekiri po pe hamo ji 
moirũharamo, ei Jesusꞌga ga pe. 41 Penhiꞌĩ ti Tupanaꞌga pe. Peꞌji ti ga pe: “Ore 
poko ti torokoteꞌvaruhupotaryme ti.” Nahã ti peꞌji Tupanaꞌga pe, ei Jesusꞌga. 
Aꞌereki pe peko pota Tupanaꞌga nhiꞌig̃a rupi novĩa. Emo pe napenhimomiranami 
pejikoteꞌvaruhua pe Tupanaꞌga pe pokogeꞌymame, ei Jesusꞌga.

42  Aerẽ ga hoaꞌjavi hehemoꞌi onhiꞌig̃aꞌjava Tupanaꞌga pe.
— Apĩ, ei ga gwuvaꞌga pe Tupanaꞌga pe. Po ti nde ipotari nhimanoa, 

aꞌero po ti ji manoi nde nhiꞌĩpoꞌruavo nehẽ, ei Jesusꞌga.
43  Kirẽ ga ruri g̃wemimboꞌeharaꞌg̃a pyri trêsveꞌg̃a pyri g̃a ndepiaga. 

Okiraꞌja g̃a upa. Aꞌereki g̃a hopehyi hete.
44 Aerẽ ga hoaꞌjavi hehemoꞌi g̃a hugwi onhiꞌig̃aꞌjava Tupanaꞌga pe.
— Apĩ, ei ga. Po ti nde ipotari nhimanoa, aꞌero po ti ji manoi nde 

nhiꞌĩpoꞌruavo nehẽ, eꞌiaꞌja ga Tupanaꞌga pe.
45 Kirẽ ga ruri g̃wemimboꞌeharaꞌg̃a pyri. Ga eꞌi g̃a pe:
— Peki jitehe pe kiro pejipytuꞌuro naerũ? ei ga g̃a pe. Ji rendu ti! Kiro ihoi 

japiavo nhikwavaꞌeg̃a okoteꞌvaruhuveꞌg̃a po pe! ei Jesusꞌga yvyakotyvaꞌero 
yvagipevaꞌero no. 46 Pevy ti pepoꞌama, ei ga. Pehepia! Kiro ga ruri – kiroki ga 
ji pyhyguka jijukaharaꞌg̃a pe. He xaho tuhẽ ga rovatiamo aꞌero, ei Jesusꞌga.

Opyhyguka ahe Jesusꞌga 
(Marcos 14.43-50; Lucas 22.47-53; João 18.3-12)

47 Jesusꞌga nhiꞌig̃ame g̃a pe nanime Judasvaꞌea ruri ovahema Jesusꞌga pyri 
dozeveꞌg̃a pyteripevaꞌea Jesusꞌga remimboꞌeharavaꞌea. Judasvaꞌea rupi heꞌyiveꞌg̃a 

nduri herua itakyheaꞌjavuhuvaꞌea mbuahava reheve herovahema. Ikwavaꞌẽharaꞌg̃a 
nduvihavaꞌg̃a xavaꞌeveꞌg̃a pavẽi omondouka g̃a topyhy ti g̃a Jesusꞌga javo.

48  Kiro Judasvaꞌea Jesusꞌga kwahavukari g̃a pe Jesusꞌga pyhyguka g̃a 
pe. Aꞌereki ahe eꞌi jipe g̃a pe:

— Jivahemame Jesusꞌga pyri po ti ji ga beijai nehẽ. Aꞌero po ti pe ga kwahavi 
nehẽ gaha ko Jesusꞌga javo. Pepyhygahy ti ga aꞌero, eꞌi jipe Judasvaꞌea g̃a pe.

49 Aꞌero kiro Jesusꞌga pyri katu Judasvaꞌea vahemi.
— Kiro ji ruri nde pyri, ei ahe Jesusꞌga pe omboꞌeharaꞌga pe javo tehe ga pe.
Aꞌero ahe Jesusꞌga beijai.
50 — Kwãi, ei Jesusꞌga ahe ve. Eho ti ejeaporog̃ita rupi, ei Jesusꞌga 

Judasvaꞌea pe.
Aꞌero ikwavaꞌẽharaꞌg̃a nduvihavaꞌg̃andeheveꞌg̃a nduri Jesusꞌga pyhyga.
51 Nanime Jesusꞌgapavẽiveꞌg̃a pyteripeveꞌga ipyhygi oitakyheaꞌjavuhuvaꞌea. 

Aꞌea ga imondoi ikwavaꞌẽharaꞌg̃a nduvihavuhuꞌgapyriveꞌga apiavo ga nambiꞌoga.
52  Aꞌero Jesusꞌga ei onhipavẽiveꞌga pe:

— Emondoaꞌja ti eapoa ekuꞌayviri, ei Jesusꞌga. Kiroki g̃a otavuka ojipeꞌg̃a 
pe g̃a jukavo – g̃a pe po ti ojipeꞌg̃a otavuka g̃a jukavo, ei Jesusꞌga. 53 Po 
ti ji ei jiruvaꞌga pe nehẽ ji poko javo, aꞌero kotihĩ po ti ga ojipyriveꞌg̃a 
mondoukari ji pyri heꞌyjuhuheteveꞌg̃a yvagipeveꞌg̃a doze exércitos 
nehẽ kojiꞌiveꞌg̃a vehevi nehẽ topoko ti g̃a Jesusꞌga javo, ei Jesusꞌga ga 
pe. 54 Po ti ji ei ga pe embuhu ti g̃a javo, aꞌero po ti ndohoi Tupanaꞌga 
rembikwatijarukara apiavo kiro. Aꞌereki ymyahũ Tupanaꞌga eꞌi: “Tomano ti 
ga.” Ymyahũ Tupanaꞌga ei aꞌea ji mombeꞌgwovo ikwatija hako, ei Jesusꞌga.

55 Aꞌea mombeꞌurẽ Jesusꞌga ei ikwavaꞌẽharaꞌg̃a nduvihavaꞌg̃andeheveꞌg̃a pe:
— Amovahĩ po ji governo naerũ? Nurã pe heruri itakyheaꞌjavuhuvaꞌea 

mbuahava reheve ji pyhyga naerũ? Naneꞌymi ji rekoi pe pavẽi pe 
mboꞌeavo nhandejatykahavuhua pype ikweheꞌi. Aꞌea rupi pe ndajipyhygi, 
ei Jesusꞌga. 56  Kirog̃we jate pe nduri tipyhy ti Jesusꞌga javo. Nahã hekoi 
Tupanaꞌga nhiꞌĩpoꞌruavo ymyahũvaꞌea poꞌruavo – kiroki Tupanaꞌga nhiꞌig̃a 
mombeꞌuharavaꞌea rembikwatijara, ei Jesusꞌga.

Nanime Jesusꞌga remimboꞌeharaꞌg̃a pohipavi Jesusꞌga hugwi onhana.

Jesusꞌga oko ahemog̃itaharavaꞌea rovai pyteri pe	
(Marcos 14.53-65; Lucas 22.54-55, 63-71; João 18.12-14, 19-24)

57 Kiro Jesusꞌga pyhyharaꞌg̃a ga rerohoi Caifásꞌga rongauhu pe 
ikwavaꞌẽharaꞌg̃a nduvihavuhuꞌga rongauhu pe. Pevo judeusꞌg̃a 
mboꞌeharaꞌg̃a ojatyka xavaꞌeveꞌg̃a pavẽi.

58  Pedroꞌga hoi Jesusꞌga reviri onhimboyhaꞌiavo ga hugwi tajipyhygyme 
ti g̃a javo. Ovahẽ ga Caifásꞌga rongauhua pyri okari pe. Pevo ga apygi 
guardasꞌg̃a pavẽi marã po ti g̃a Jesusꞌga rerekoi nehẽ javo.

59 Judeusꞌg̃a mog̃itaharamo ikwavaꞌẽharaꞌg̃a nduvihavaꞌg̃a xavaꞌeveꞌg̃a 
pavẽi jaraꞌg̃a pavẽi no – g̃a nhaporemo ojuka pota Jesusꞌga. G̃a nhaporemo 

gweka iꞌmbeveꞌg̃a tiꞌmbe ti g̃a Jesusꞌga oko teꞌvaruhu javo. G̃aꞌmbea rendu 
pota g̃a. Aꞌereki g̃a gwepiuka pota Jesusꞌga rekoteꞌvaruhua tijuka ti ga aꞌero 
javo. 60 Heꞌyiveꞌg̃a nduri g̃a pyri oꞌmbero novĩa. Emo g̃anhiꞌig̃a ndojoꞌjajoꞌjavi 
reki. Nurã tegwete Jesusꞌga jukahava nanongara rehe. Aerẽ mbapavamo 
mokonhaꞌg̃a nduri. Oꞌmbero g̃a ei Jesusꞌga nhiꞌig̃a mombeꞌgwovo.

61 — Agwaꞌga, ei g̃a Jesusꞌga mombeꞌgwovo. Gaha eꞌi: “Jipopoaka ji. 
Nurã nonhimimivaꞌea ji ve. Ipotarame po ti ji imokaꞌnhymbavi Tupanaꞌga 
ruhava nehẽ aerẽ japokatuaꞌjava mokõi rupi jikira rupi nehẽ.” Aꞌea 
Jesusꞌga ei, eꞌi tehe mokonhaꞌg̃a.

62  Aꞌero Caifásꞌga ei Jesusꞌga pe opoꞌama:
— Nde nerenhiꞌig̃i a? Marãi nde aꞌero? Aꞌiti nde ere poha? ei ga Jesusꞌga pe.
63  Nonhiꞌig̃i Jesusꞌga onhiꞌĩpotareꞌyma g̃waramo. Caifásꞌga ei aꞌero:

— Enhimombeꞌu katu ti ji ve kiro Tupanaꞌga nenhiꞌig̃a renduvame 
avuiramaveꞌga. Ma gara ndehe? Nde ko Cristo Tupanaꞌga 
remimbuhurukara? Nde ko Tupanaꞌga raꞌyra naerũ? ei Caifásꞌga Jesusꞌga pe.

64 Aꞌero Jesusꞌga ei ga pe:
— Ndehe ko ere poha. Aꞌe ji pe me: Aereꞌĩ po ti pe ji repiagi ji apygame 

ipopoakaheteveꞌga pyri Tupanaꞌga pyri gajohukoty rũi jitekovo 
huvihavamo nehẽ. Pe po ti ji repiagi ji ruraꞌjavame yvag̃atig̃a pyteri pe 
ua yvya koty nehẽ no yvyakotyvaꞌero yvagipevaꞌero no, ei Jesusꞌga.

65 Aꞌero Caifásꞌga opira mbotararagi anhimboahi ji javo. Eꞌi ga:
— Jesusꞌga onhimongouhu Tupanaꞌgaꞌjavaꞌero. Kirupi ojipeꞌg̃a 

nemimbojara Jesusꞌga rehe aꞌero! Aꞌereki Jesusꞌga tuhẽ okoteꞌvaruhua 
repiuka nhande ve. Pehendu pe ga ko, ei Caifásꞌga g̃a pe. 66  Marã 
pendeaporog̃ita? Marãi pe ga pe? ei ga g̃a pe.

Aꞌero g̃a ei:
— Oko teꞌvaruhu tuhẽ ga. Tomano ti ga, ei g̃a.
67 Aꞌero g̃a nyvuni Jesusꞌga rova rehe ga nupanupamo. Ojipeꞌg̃a ga petegi opovo.
68  — Tupanaꞌga okwahapavuka nde ve nde ko Cristo g̃waramo, eꞌi tehe 

g̃a Jesusꞌga pe. Emombeꞌu katu ti ore ve aꞌero. Maꞌg̃a okwa nde rehe? ei 
g̃a Jesusꞌga pe.

Nahã g̃a ga rerekomemui okoteꞌvaruhuavo ga pe.

Ji ndakwahavi Jesusꞌga, ei Pedrovaꞌea 
(Marcos 14.66-72; Lucas 22.56-62; João 18.15-18, 25-27)

69 Aꞌea rupi Pedroꞌga apygi okari pe Caifásꞌga ronga pyri. 
Caifásꞌgapyrivehẽa ruri Pedroꞌga pyri.

— Ndehe ko Jesusꞌga pavẽivaꞌea Galiléiapeveꞌga pavẽivaꞌea, ei hẽa Pedroꞌga pe.
70 Pedroꞌga nanhimombeꞌui reki. G̃andovaki nhaporemo ga ei:

— Gara pe nde ei? Aꞌereki ji ndakwahavi, ei ga ogwovo.
71 Ga horame porta rupi – kiroki aꞌea oho pehea pe – ojipehẽa 

Caifásꞌgapyrivehẽa Pedroꞌga repiagi. Pevoveꞌg̃a pe hẽa ei:

— Agwaꞌga ko Jesusꞌga pavẽiveꞌga no Nazarépeveꞌga pavẽiveꞌga, ei hẽa.
72  Aꞌero Pedroꞌga ei hẽa pe:

— Ji ndakwahavi akojaꞌga, ei ga oꞌmbero. Aꞌea ji amombeꞌu katu nde ve 
Tupanaꞌga nhinhiꞌig̃a renduvame, ei Pedroꞌga oꞌmbero.

73  Aereꞌĩ pevoveꞌg̃a nduri Pedroꞌga pyri – kiroki g̃a oꞌã pevo – javo ga pe:
— Nde tuhẽ ko Jesusꞌga pavẽivaꞌea. Aꞌiti a. Aꞌereki nenhiꞌig̃a ko 

Galiléiapeveꞌg̃a nhiꞌig̃a ja. Nurã ore nde kwahavi, ei g̃a Pedroꞌga pe.
74 Aꞌero Pedroꞌga ei:

— Ji ndakwahavi tuhẽ akojaꞌga, ei Pedroꞌga oꞌmbero. Aꞌea ji amombeꞌu 
katu pe me Tupanaꞌga nhinhiꞌig̃a renduvame. Po ji mbero aꞌea rehe, aꞌero 
po ti Tupanaꞌga tomondo hahyvaꞌea ji ve, ei Pedroꞌga g̃a pe.

Nanime inamutig̃a nhiꞌig̃i. 75 Aꞌero Pedroꞌga ikwahavaꞌjavi Jesusꞌga 
eagwera ojive. Aꞌereki Jesusꞌga eꞌi jipe ga pe: “Inamutig̃a nhiꞌig̃a renonde po 
ti três nde eaꞌjaaꞌjavi ji ve ji ndakwahavi Jesusꞌga javo,” eꞌi jipe Jesusꞌga ga pe. 
Jesusꞌga eagwera kwahavaꞌjavame Pedroꞌga hoi ogwovo. Ga ojeheꞌo ranuhũ.

Gweroho ahe Jesusꞌga Pilatosvaꞌea pyri 
(Marcos 15.1; Lucas 23.1-2; João 18.28-32)

27  1 Koꞌemame ikwavaꞌẽharaꞌg̃a nduvihavaꞌg̃a nhomonhiꞌinhiꞌig̃i 
xavaꞌeveꞌg̃a pavẽi.

— Marã po ti nhande ei Jesusꞌga jukauka nehẽ? ei g̃a. Nahanahã po ti 
nhande ei imboja ga rehe nehẽ. Aꞌero po ti g̃a ga jukai nehẽ, ei g̃a ojohupe.

2  Aꞌero g̃a ga pokwarukari ga rerohouka ga moꞌamuka governadorꞌga 
rovai pyteri pe Pilatosꞌga rovai pyteri pe.

Judasvaꞌea ojijuka 
(Atos 1.16-19)

3  Judasvaꞌea g̃wendu g̃a erame tomano ti Jesusꞌga javo. Ahe ko 
opyhyguka Jesusꞌga g̃a pe. Henduvame g̃anhiꞌig̃a ahe ei oyvyteri 
pe: “Mbaria po ji ga pyhygukaruhui!” ei ahe. Aꞌea rehe ojapyakavo 
ahe rekoveveuhui aꞌero herohoaꞌjava trinta itambereꞌia prata apopyra 
ikwavaꞌẽharaꞌg̃a nduvihavaꞌg̃a pe xavaꞌeveꞌg̃a pe no. 4 G̃a pe ahe ei:

— Ako teꞌvaruhu ji Jesusꞌga pyhyguka pe me ojiꞌi. Aꞌereki ga oko katu. 
Omano po ti ga jiteꞌvaruhua rehe nehẽ, ei ahe.

Kiro g̃a ei:
— Ndorokoi ore hehe. Ndehe ti eko hehe! ei g̃a Judasvaꞌea pe.
5 Aꞌero Judasvaꞌea imombori itambereꞌia prata apopyra yvyvo 

g̃ajatykahavuhua pype ogwovo ojijugwa onhimbohaekovo ojurimo ojijukavo.
6  Ikwavaꞌẽharaꞌg̃a nduvihavaꞌg̃a opyhy itambereꞌia. Aꞌero g̃a ei ojohupe:

— Marã po ti nhande herekoi naerũ? Timondo nhande aꞌea Judasꞌga pe ikweheꞌi 
topyhyguka ti ga Jesusꞌga nhande ve javo. Aꞌereki nhande tijuka Jesusꞌga, xaꞌe 
nhande ikweheꞌi. Nurã ti kiro timbojiheꞌaryme ti aꞌea ojipea pyvõ itambereꞌia pyvõ 

nhandereꞌyjaꞌg̃a remimbuhutehea pyvõ – kia g̃a ombuhumbuhu Tupanaꞌga pe 
toapo katu ti g̃a Tupanaꞌga ronga nhandejatykahavuhua javo. Aꞌereki nanongara 
imbojiheꞌara Moisésvaꞌea ndopotari ymyahũ ikwatijarame, ei g̃a ojohupe.

7 Aꞌero g̃a nhomonhiꞌinhiꞌig̃i kohoa tipyhy aꞌea pyvõ javo. Aꞌea g̃a imondoi 
aꞌero ipyhyga kohoa hyrua apoharaꞌga hugwi – kiroki ga oapo tujuga hyruro. 
Opyhy g̃a kohoa g̃andyvyag̃wama rupiara torotỹ ti judeusꞌg̃arũiveꞌg̃a pevo 
nehẽ javo. 8 Nurã akoja pe kohoa pe judeusꞌg̃a ei jipi Aherekoa gwyra.

9 Nahã g̃a ipyhygi kohoa. Nahã hekoi Tupanaꞌga nhiꞌĩpoꞌruavo ymyahũvaꞌea 
poꞌruavo. Aꞌereki ymyahũ Tupanaꞌga nhiꞌig̃a mombeꞌuharavaꞌea Jeremiasvaꞌea 
aꞌea mombeꞌu Tupanaꞌga nhiꞌig̃a mombeꞌgwovo. Ymyahũ ahe ei hako:

“G̃a ipyhygi trinta itambereꞌia prata apopyra.
‘Momi ga rehe itambereꞌia,’ ei Israelvaꞌea rakykwepoharaꞌg̃a.

 10 Aꞌea g̃a ipyhygi imondovo ipyhyga kohoa hyrua apoharaꞌga hugwi
– kiroki ga oapo tujuga hyruro.

Nahã Tupanaꞌga ei ji ve nahanahã ti eko javo,” ei Jeremiasvaꞌea hako.

Jesusꞌga oko Pilatosvaꞌea rovai pyteri pe 
(Marcos 15.1-5; Lucas 23.1-5; João 18.28-38)

11 Kiro g̃a Jesusꞌga moꞌamukari governadorꞌga rovai pyteri pe Pilatosꞌga 
rovai pyteri pe. Aꞌero Pilatosꞌga ei Jesusꞌga pe:

— Marãi nde? Ndehe ko judeusꞌg̃a nduvihavuhuhetero? ei ga.
Aꞌero Jesusꞌga ei ga pe:
— Ndehe ko ere poha, ei Jesusꞌga.
12  Ikwavaꞌẽharaꞌg̃a nduvihavaꞌg̃a omboja Jesusꞌga rehe xavaꞌeveꞌg̃a 

pavẽi. G̃a eg̃aꞌerame na Jesusꞌga pe ga nonhiꞌig̃i g̃a pe onhiꞌĩpotareꞌyma 
g̃waramo g̃a pe. 13  Aꞌero Pilatosꞌga ei Jesusꞌga pe:

— Marãi nde? Nerehenduvi nde g̃a eg̃aꞌerame nde ve naerũ? Nerenhiꞌig̃i 
po ti nde imombeꞌukatuavo ji ve nehẽ? Marãi nde? ei ga.

14 Jesusꞌga ndeꞌiꞌiꞌi onhiꞌĩpotareꞌyma g̃aꞌeagwera rehe ojive. Aꞌero 
Pilatosꞌga nhimombyꞌahetei ga rehe.

Pilatosvaꞌea ojukauka Jesusꞌga 
(Marcos 15.6-15; Lucas 23.13-25; João 18.38b– 19.16)

15 Toryva rupi nanani Páscoa rupi nanani Pilatosꞌga ombopiroꞌy 
cadeiapypeveꞌga mohemuka – kiroki ga pe judeusꞌg̃a eꞌi. 16  Cadeia pype 
Barrabásꞌga rekoi kiro. Judeusꞌg̃a nhaporemo ga kwaha hete.

17 Kiro heꞌyjuhuheteveꞌg̃a nduri Pilatosꞌga pyri onhimongyavo. G̃a 
jatykarame Pilatosꞌga ei g̃a pe:

— Maꞌg̃a po ti ji amohemuka pe me toryva rupi? Maraꞌngu po 
Barrabásꞌga pe pe javo? Ojipeꞌga Jesusꞌga – kiroki ga pe g̃a ei: Cristo 
Tupanaꞌga remimbuhurukara – maraꞌngu po ga pe pe javo?

18  Aꞌea ga ei g̃a pe. Aꞌereki ga okwaha g̃apyꞌa. Ga ei oyvyteri pe: 
“Ikwavaꞌẽharaꞌg̃a nduvihavaꞌg̃a xavaꞌeveꞌg̃a pavẽi onhimyrõ Jesusꞌga rehe. 
Nurã g̃a ga rerurukari ji pyri teꞌi ti ga ga pe javo,” ei ga oyvyteri pe.

19 Juizesꞌg̃a apykava rehe Pilatosꞌga apygame taꞌe ti kiro gareaporog̃ita 
pe javo, kiro garembirekohẽa imondoi onhiꞌig̃a ga pe javo:

— Akojaꞌga oko katu Jesusꞌga. Terekoteꞌvaruhui ti ga pe aꞌero. Aꞌereki ji 
aayvahi teꞌvaruhu ga rehe ypytunimo. Omyi jipyꞌa kiro.

Aꞌea hẽa ei imondovo onhiꞌig̃a Pilatosꞌga pe.
20 Ikwavaꞌẽharaꞌg̃a nduvihavaꞌg̃a xavaꞌeveꞌg̃a pavẽi omboꞌe heꞌyiveꞌg̃a 

iteꞌvaruhua rehe. Eꞌi g̃a:
— Peꞌji ti Pilatosꞌga pe tomohemuka ti ga Barrabásꞌga, ei g̃a g̃a pe. Peꞌji 

ti ga pe tojukauka ti ga Jesusꞌga.
Aꞌea g̃a ei g̃a pe teꞌi ti g̃a embovyruka ti Jesusꞌga yva rehe javo. Nahã 

g̃a nhimbopogweukari pevoveꞌg̃a pe.
21 Kiro Pilatosꞌga ei pevoveꞌg̃a pe:

— Marãveꞌga po ti ji amohemuka pe me? ei ga g̃a pe.
Aꞌero g̃a ei ga pe:
— Barrabásꞌga ti tohẽ.
22  Pilatosꞌga ei:

— Oro ga – kiroki ga pe g̃a ei: Cristo Tupanaꞌga remimbuhurukara – 
marã po ti ji ga rerekoi naerũ Jesusꞌga?

G̃a nhaporemo g̃a ei:
— Embovyruka ga!
Aꞌea g̃a ei tomano ti Jesusꞌga yva rehe javo.
23  Aꞌero Pilatosꞌga ei:

— Maranameuhũ naerũ? Gara garekoteꞌvaruhua naerũ? ei ga g̃a pe.
Emo kojiꞌi g̃a hapukapukajahivi.

— Embovyruka ga! ei g̃a ohapukaita.
24 G̃apopoakara repiagame Pilatosꞌga ndeꞌiaꞌjavi g̃a pe. Aꞌereki ga eꞌi oyvyteri pe: 

“Nambegwei po ti g̃a tavukari ga rehe nehẽ.” Aꞌero ga herurukari yhya ojipogweita 
ipyvõ g̃a hepiagame. Ojipogwei ga ndojari tuhẽ po ti ji rehe Jesusꞌga manoa javo.

— Oko katu ga, ei Pilatosꞌga g̃a pe. Ji rũi ti ajukauka ga, ei ga 
ojipogweita. Po pe gamanoa pota, pehe ti pereko ga aꞌero, ei Pilatosꞌga.

25 Aꞌero g̃a epavi:
— Toja ti ore rehe gamanoa aꞌero nehẽ nhanderakykwepoharaꞌg̃a ndehe 

nehẽ no, ei g̃a.
26 Aꞌero Pilatosꞌga Barrabásꞌga mohemukari cadeia hugwi okovo g̃anhiꞌig̃a 

rupi. Onupanupãuka ga Jesusꞌga ipira apopyra pyvõ ga mondohondohoguka. 
Aꞌero ga Jesusꞌga mondoukari soldadosꞌg̃a pe tombovyruka ti g̃a ga jukavo javo.

Soldadosvaꞌea gwerekomemua Jesusꞌga 
(Marcos 15.16-20; João 19.2-3)

27 Aꞌero Pilatosꞌgapavẽiveꞌg̃a soldadosꞌg̃a Jesusꞌga rerohoi garonga pype 
governadorꞌga ronga ruvihava pype. Soldadosꞌg̃a nhaporemo g̃a jatykai 
Jesusꞌga pyri. 28  Gapira g̃a hekyi imongiuka ga pe tapyꞌynhapig̃wag̃ahiva 
ipukuhuvaꞌea aheruvihavaꞌga piraꞌjavaꞌea. 29 G̃a opyhy yhypoa hatiuhũvaꞌea. 
Aꞌea g̃a ipovãpovani japovo onhatimag̃atuvaꞌea akanitara inog̃a Jesusꞌga 
akag̃a rehe ag̃a ko huvihavaꞌg̃a akanitara javo tehe jupe. Yvyra g̃a imondoi 
gapo pe gajohukoty rũi ga ko huvihava javo. G̃wenypyꞌamo garovai pyteri 
pe g̃a eꞌi tehe Jesusꞌga pe ga rerekomemuamo ga jaita. G̃a eꞌi:

— Judeusꞌg̃a nduvihavuhuhetero ko nde! Ejoryjory ti! ei g̃a ga pe.
30 Ga rehe g̃a nyvuni. Ipyhyga yvyra ga hugwi g̃a gaꞌakag̃a nupãi. 

31 Ga rerekomemuarẽ g̃a hekyi tapyꞌynhapig̃wag̃ahiva ga hugwi 
imongiukaraꞌjava gapira tuhẽ ga pe.

Kiro g̃a ga rerohoi timbovyruka ti ga yva rehe javo.

Okutu ahe Jesusꞌga yva rehe ga mbovya 
(Marcos 15.21-32; Lucas 23.26-43; João 19.17-27)

32  Jesusꞌga rerohorame g̃a Simãoꞌga rovatĩ cidadepeveꞌga Cirenepeveꞌga. 
Aꞌero g̃a herohoukarahai ga pe yva Jesusꞌga jukahava rupiara.

33  Aꞌero g̃a Jesusꞌga rerohoi yvytyri pe Gólgota pe ga rerogwovo iꞌarimo. 
Xaꞌe nhande Gólgota pe Aheapindava. 34 Kiro g̃a imondoi ikotimbyra 
Jesusꞌga pe. Ikotimbyra ko vinho tyarovahivaꞌea pavẽi. Otyku ga hepiaga. 
Aꞌero ga ndoꞌui. 35 Kiro g̃a ga kutugi yva rehe ga mbovya hehe.

Kirẽ g̃a Jesusꞌga pira maꞌemaꞌẽi ojive. Ojohupe g̃a ei: “Manamo nhande 
tipojyka Jesusꞌga pira?” Tikwaha javo g̃a imombomombori itaꞌjavuhuvaꞌea 
dadosꞌjavaꞌea. Nahã g̃a imaꞌemaꞌẽi gapira ojive. Nahã hekoi Tupanaꞌga 
nhiꞌĩpoꞌruavo ymyahũvaꞌea poꞌruavo. Aꞌereki ymyahũ Tupanaꞌga nhiꞌig̃a 
mombeꞌuharavaꞌea aꞌea mombeꞌu. Imombeꞌgwovo ahe eꞌi hako:

“Omaꞌẽ g̃a jipira ojohupe.
Ojipea rehe iꞌarimovaꞌea rehe g̃a imombori itaꞌjavaꞌea

aꞌea ko jiapoa javo jipira pe,” ei ahe hako.
36 Pevo Jesusꞌga pyri soldadosꞌg̃a apygi ga repiaga tohekyjyme ti g̃a ga 

yva hugwi javo. 37 Yva rehe g̃a imondoi ikwatijaripyra Jesusꞌga akag̃a arimo. 
Ikwatijaripyra ko imbojahava Jesusꞌga rehe nurã ore ga jukai javo. Eꞌi:

— Agwaꞌga ko Jesusꞌga judeusꞌg̃a nduvihavuhuheteꞌga.
Aꞌea iꞌei.
38  G̃a mokonhavaꞌea mbovyri yva rehe pevo no. G̃a ojipevaꞌea mbovyri 

Jesusꞌga pyri gajohukoty rũi. G̃a ojipevaꞌea mbovyri Jesusꞌga pyri 
gajohukoty. Ahe memei ko governo movahĩvaꞌea.

39 Kiroki g̃a okwa Jesusꞌga pyvõ – g̃a Jesusꞌga rerekomemui. Ombovava 
g̃a oakag̃a nahã ga mbotegweteavo. Ga pe g̃a ei:

40 — Ereꞌe nde: “Tamonduru ti Tupanaꞌga ruhava aerẽ japokatuaꞌjava 
mokõi rupi jikira rupi nehẽ.” Aꞌea nde ei. Po nde rekoi Tupanaꞌga 
raꞌyramo, aꞌero ti ejy yva hugwi tajijukayme ti g̃a javo, ei g̃a Jesusꞌga pe.

41 Na jitehe ikwavaꞌẽharaꞌg̃a nduvihavaꞌg̃a judeusꞌg̃a mboꞌeharaꞌg̃a pavẽi 
xavaꞌeveꞌg̃a pavẽi no. Ga rerekomemuamo g̃a ei:

42 — Jesusꞌga opoko ojipeꞌg̃a tomanoyme ti g̃a javo, ei g̃a. Tegwete 
gajipokohava tomanoyme ti ga. Po ga rekoi nhanderuvihavuhuhetero tuhẽ 
israelitasꞌg̃a nduvihavuhuhetero tuhẽ, aꞌero po ti ga tojy yva hugwi. Aꞌero 
po ti nhande ga reroviari nehẽ, ei g̃a Jesusꞌga rerekomemuamo. 43 Ojiko ga 
Tupanaꞌga rehe ji ko Tupanaꞌga raꞌyramo javo, ei g̃a. Maraꞌngu po ti Tupanaꞌga 
ga pokopota tomanoyme ti ga javo? ei g̃a Jesusꞌga rerekomemuamo.

44 Aꞌea jitehe ahe ei no governo movahĩvaꞌea g̃anemimbovyvaꞌea 
Jesusꞌga mbotegweteavo.

Jesusꞌga omano 
(Marcos 15.33-41; Lucas 23.44-49; João 19.28-30)

45 Ahaji katu kwara igwehetei reki ipyryrymame. Ypytunahimba hete 
yvya koty nhaporemo. Kaꞌaru g̃werĩ às três horas kwara imbokojahuaꞌjavi. 
46  Nanime Jesusꞌga onhiꞌig̃a mondoahyahivi Tupanaꞌga pe.

— Eli, Eli, lemá sabactani? ei ga Tupanaꞌga pe.
Aꞌea ko: “Tupana, Tupana, ajiko hete ji nde rehe. Maraname nde pohiri ji hugwi?”
47 Jararamo pevoveꞌg̃a ga renduvi novĩa. Aꞌero g̃a ei:
— Agwaꞌga onhiꞌig̃a mondo Eliasvaꞌea pe tuhu ti ga ji pokoga javo, ei g̃a.
48  Nanime g̃apyteripeveꞌga nhani ipyhyga jyruhuvaꞌea imondeva 

vinho pype tajahivaꞌea pype imoakymbava. Yvyra rehe ga ipimombygi 
jyruhuvaꞌea imondovo Jesusꞌga pe topyte ti ga javo.

49 Jaraꞌg̃a ki aꞌe te eꞌi:
— Teremondoi naꞌẽ. Tihepia ti Eliasvaꞌea Jesusꞌga mbojyvi nehẽ, ei g̃a.
50 Ohapukajahivaꞌjavame Jesusꞌga pytupavamo omanomo.
51 Nanime g̃ajatykahavuhua pype tapyꞌynhapira hovapiahava itararagi 

mbytera rupi yvatea hugwi ua yvyvo. Yvya ig̃wyg̃wymi. Ita iꞌgwyꞌgwyri. 
52 Ahemanoa ryvya jipeꞌai. G̃ahã – kiroki g̃a ojiko Tupanaꞌga rehe aerẽ omanomo 

– g̃a okweravaꞌja omanoa hugwi. 53 Oho g̃a gwyvya hugwi. Aerẽ Jesusꞌga 
kweravaꞌjavirẽ omanoa hugwi g̃a oho Jerusalém me ojipiuka heꞌyjuhuveꞌg̃a pe.

54 Soldadosꞌg̃a nduvihavaꞌga gapavẽiveꞌg̃a pavẽi – kiroki g̃a gwepia katu 
Jesusꞌga tohekyjyme ti g̃a Jesusꞌga yva hugwi javo – g̃ahã gwepia yvya 
g̃wyg̃wyma Jesusꞌga manoa reheve. Hepiapavame g̃a kyhyjihetei. Aꞌero g̃a ei:

— Agwavaꞌea ko Tupanaꞌga raꞌyravaꞌea tuhẽ! ei g̃a.
55 Kunhangweraꞌg̃a oꞌã irupe Jesusꞌga hugwi okovo hepiaga heꞌyiveꞌg̃a 

– kiroki g̃a ojikotyꞌa Jesusꞌga pavẽi. Oho g̃a Jesusꞌga rupi Galiléiapeveꞌg̃a 

Mateus 27



115

gwyra hugwi ga pokoga jipi. 56 Ojipehẽa ko Maria Madalenahẽa. Ojipehẽa 
ko Mariahẽa – kiroki hẽa Tiagoꞌga yhẽa Joséꞌga yhẽa reheve jitehe. Ojipehẽa 
ko Zebedeuꞌga rembirekohẽa. Ojipeꞌg̃a ami pevo no kunhangweraꞌg̃a.

Ono ahe Jesusꞌga raꞌoa ita kwaruhua pype 
(Marcos 15.42-47; Lucas 23.50-56; João 19.38-42)

57 Kwara hog̃werĩrame imbateveꞌga hoi. Ga ko Joséꞌga cidadepeveꞌga 
Arimatéiapeveꞌga. Ga oko Jesusꞌga remimboꞌeharamo no. 58  Kiro ga hoi 
Pilatosꞌga ronga pe ovahema javo ga pe:

— Taroho ti Jesusvaꞌea raꞌoa, ei ga Pilatosꞌga pe.
— Kwa, ei Pilatosꞌga.
Osoldadosꞌg̃a pe ga ei aꞌero:
— Togweroho ti Joséꞌga Jesusvaꞌea raꞌoa, ei ga g̃a pe.
59 Aꞌero Joséꞌg̃a hoi ua Jesusꞌga pyri. Yva hugwi Jesusꞌga raꞌoa mbojyvame 

Joséꞌg̃a garaꞌoa uvani tapyꞌynhapirapyryva pyvõ linho apopyra pyvõ 
ndikyꞌaivaꞌea pyvõ. 60 Aꞌero g̃a garaꞌoa rerohoi inog̃a itaruvihavuhua kwaruhua 
pype ipyahuvaꞌea pype. Joséꞌga ombogwambogwajukaripe itaruvihavuhua 
japovouka ikwaruhua imohinuka. “Aerẽ ji manorame po ti g̃a jiraꞌoa mondoi 
inog̃a ipype,” ei ga japoukarame. Jesusꞌga raꞌoa nog̃ame ipype Joséꞌg̃a itauhua 
moanhani imohina ikwaruhua hovapytyma. Aꞌero g̃a hoi jugwi ogwovo.

61 Maria Madalenahẽa oapy pevo Jesusꞌga ryvya rovai pyteri pe Mariahẽa pavẽi.

Gwepia katu ahe Jesusꞌga ryvya
62  Aꞌea ko sexta-feira mbatera mboavujikwehava. Koꞌemame 

ikwavaꞌẽharaꞌg̃a nduvihavaꞌg̃a nduri Pilatosꞌga pyri fariseusꞌg̃a pavẽi. 
63  Kiro g̃a ei Pilatosꞌga pe gwuvihavaꞌga pe.

— Orokwahavaꞌja ore akojavaꞌea nhiꞌig̃a imoandyandyiharavaꞌea nhiꞌig̃a, 
ei g̃a Jesusꞌga mombeꞌgwovo tehe. Ahe eꞌi omanoeꞌymame: “Mokõi 
jikirirẽ po ti ji kweravaꞌjavi nhimanoa hugwi nehẽ.” Aꞌea ahe ei. 64 Nurã ti 
ere esoldadosꞌg̃a pe: “Pehepia katu ti aheryvya kiro pekira rupi no.” Aꞌea 
ti ere g̃a pe tuhuryme ti aheremimboꞌeharaꞌg̃a ypytunimo aheraꞌoa mima 
aheryvya hugwi nehẽ. Po ti g̃a aheraꞌoa mimi, aꞌero po ti g̃a ei gweꞌyjaꞌg̃a 
pe nehẽ: “Okweravaꞌja Jesusꞌga omanoa hugwi.” Aꞌea po ti g̃a ei oꞌmbero 
nehẽ, ei g̃a Pilatosꞌga pe. Po ti g̃a ei aꞌea aheraꞌoa mimirẽ, aꞌero po ti g̃a 
kojiꞌi ojipeꞌg̃a moandyandyi nehẽ. Aꞌereki g̃a g̃a moandyandyi jipe ikwehe 
oꞌerame: “Jesusꞌga pe Tupanaꞌga eꞌi eko ti g̃anduvihavuhuhetero javo,” ei 
ikwavaꞌẽharaꞌg̃a nduvihavaꞌg̃a Pilatosꞌga pe fariseusꞌg̃a pavẽi.

65 Aꞌero Pilatosꞌga ei g̃a pe:
— Peroho ti soldadosꞌg̃a aꞌero. Pekwaha ti hepiakatuuka g̃a pe aheryvya, 

ei Pilatosꞌga g̃a pe.
66  Aꞌero g̃a hoi imondovo inimboa tujuga apopyra pyvõ ikwaruhua 

rembeyvyra rehe inog̃a imbogwava itauhua rehe hovapytymbava rehe 

inog̃a hehe no jukwaha aꞌero g̃a aꞌea avykyrame javo. G̃a soldadosꞌg̃a 
moꞌami ipyri no tohepia katu ti g̃a aheryvya javo. 

Jesusꞌga okwera omanoa hugwi 
(Marcos 16.1-8; Lucas 24.1-12; João 20.1-10)

28  1 Judeusꞌg̃a poravykyeꞌyma pyꞌrovo sábado pyꞌrovo ikoꞌẽ g̃werĩ 
domingo. Aꞌea rupi Maria Madalenahẽa ruri Mariahẽa pavẽi 

tihepia ti Jesusvaꞌea ryvya javo. 
2  Kotihĩ yvya ig̃wyg̃wyhetei. Aꞌereki Tupanaꞌgapyriveꞌga ojy yvaga 

hugwi ovahema yvya koty Jesusꞌga ryvya pyri. Itauhua ga imoanhani 
ikwaruhua hugwi oapyga hehe. 3  Ga hendyꞌjandyꞌja hete overava ja. 
Gaꞌapoa tapyꞌynhapira itig̃uhũ hete tuhẽ!

4 Soldadosꞌg̃a hyhyihetei okyhyjiavo g̃waramo ga hugwi. Omanoveꞌg̃a ja 
g̃a ndekoi aꞌero omynhaꞌjaveꞌyma omanoteheavo.

5 Tupanaꞌgapyriveꞌga ei kunhangweraꞌg̃a pe:
— Pehe ti tapekyhyji. Peheka pe Jesusꞌga g̃anemimbovyveꞌga, ei ga. 

6  Nduvi Jesusꞌga avo onongavagwera pype okwerava g̃waramo! Ymya 
ga ei pe me: “Nhimanorẽ po ti ji kweravaꞌjavi nehẽ,” ei ga. Na tuhẽ. Ovy 
ga okweravaꞌjava. Pejo ti hepiaga ganongavagwera pepojykahareteꞌga 
nongavagwera, ei Tupanaꞌgapyriveꞌga kunhangweraꞌg̃a pe. 7 Aꞌero kotihĩ ti 
peho imombeꞌgwovo garemimboꞌeharaꞌg̃a pe. Peꞌji ti g̃a pe: “Okweravaꞌja 
Jesusꞌga omanoa hugwi. Pehendu ti! Oho naꞌẽ ti ga Galiléiapeveꞌg̃a gwyri 
pe pe nenonde nehẽ. Pevo po ti pe ga repiagi nehẽ.” Aꞌea ti peꞌji g̃a pe, ei 
Tupanaꞌgapyriveꞌga. Aꞌea ko ji amombeꞌu pe me, ei ga kunhangweraꞌg̃a pe.

Mateus 27, 28

 (Mateus 27.66)



117

8  Kotihĩ g̃a hoi aꞌero Jesusꞌga ryvyagwera hugwi ogwovo. Okyhyji g̃a 
novĩa. Aꞌereki g̃a hory hete Jesusꞌga kwerava kwahava. Aꞌero g̃a nhani 
ogwovo timombeꞌu ti Jesusꞌga kwerava garemimboꞌeharaꞌg̃a pe javo.

9 Nanime Jesusꞌga jipiukari g̃a pe g̃a novatiamo.
— Pejoryjory ti! ei ga g̃a pe.
Jesusꞌga pyri g̃a nduri gapya pyhyga onhinog̃a nahã ga mboheteavo.
10 Aꞌero Jesusꞌga ei g̃a pe:
— Tapekyhyji ti. Peho ti imombeꞌgwovo nhiirũꞌg̃a pe 

nhiremimboꞌeharaꞌg̃a pe. Peꞌji ti g̃a pe toho ti g̃a Galiléiapeveꞌg̃a gwyri 
pe ji repiaga pevo nehẽ, ei Jesusꞌga kunhangweraꞌg̃a pe.

Soldadosvaꞌea remimombeꞌua
11 Kunhangweraꞌg̃a horame soldadosꞌg̃a – kiroki g̃a gwepia katu 

Jesusꞌga ryvya – jararamo g̃a oho cidade pe. Ikwavaꞌẽharaꞌg̃a 
nduvihavaꞌg̃a pyri g̃a hoi imombeꞌupava Jesusꞌga ryvya peꞌahava.

12  Aꞌero ikwavaꞌẽharaꞌg̃a nduvihavaꞌg̃a jatykai xavaꞌeveꞌg̃a pavẽi 
onhiꞌinhiꞌig̃a ojohupe.

— Marã pendeaporog̃ita? ei g̃a ojohupe.

— Nahã po ti nhande g̃a nderekoi aꞌero nehẽ, ei g̃a.
Aꞌero g̃a imondoi itambereꞌia heꞌyjuhuvaꞌea soldadosꞌg̃a pe peꞌmbe ti 

ojipeꞌg̃a pe javo. 13  Soldadosꞌg̃a pe g̃a ei:
— Oromondo ore itambereꞌia pe me ko. Nurã ti peꞌji imombeꞌgwovo ojipeꞌg̃a 

pe peꞌmbero. Peꞌji ti: “Ndorohepiakatui reki ore Jesusvaꞌea ryvya ypytunimo 
orokia. Aꞌero Jesusvaꞌea remimboꞌeharaꞌg̃a nduri aheraꞌoa mima.” Aꞌea ti peꞌji 
peꞌmbero. 14 Po ti Pilatosꞌga henduvi ikwahava pekira nehẽ, aꞌero po ti ore ga 
maꞌngomaꞌngogi tonhimonhaꞌngayme ti ga peporavykykatueꞌyma rehe nehẽ, 
ei g̃a soldadosꞌg̃a pe g̃a mboꞌeavo mbehea rehe.

15 Aꞌero soldadosꞌg̃a ipyhygi itambereꞌia okovo ikwavaꞌẽharaꞌg̃a nhiꞌig̃a 
rupi xavaꞌeveꞌg̃a nhiꞌig̃a rupi no mbehea mombeꞌgwovo. Aꞌero g̃aꞌmbea 
judeusꞌg̃a heroviari imombeꞌgwombeꞌgwovo ojohupe jipi.

— Jesusvaꞌea remimboꞌeharaꞌg̃a omi aheraꞌoa aheryvya hugwi 
soldadosꞌg̃a kirame ypytunimo, ei g̃a.

Jesusꞌga ojipiuka g̃wemimboꞌeharavaꞌea pe 
(Marcos 16.14-18; Lucas 24.36-49; João 20.19-23; Atos 1.6-8)

16  Aerẽ Jesusꞌga remimboꞌeharaꞌg̃a onzeveꞌg̃a hoi Galiléiapeveꞌg̃a gwyri 
pe. Pevo g̃a hoi yvytyri pe. Aꞌereki Jesusꞌga omombeꞌu jipe g̃a pe pevo ti 
peho javo. Aꞌero g̃a hoi ovahema. 17 Ga repiagame pevo g̃a ga mbohetei. 
Ojipeꞌg̃a ndogweroviari. “Maraꞌngu po Jesusꞌga tuhẽ?” ei g̃a oyvyteri pe. 
18  Aꞌero Jesusꞌga ruri g̃a pyri katu javo g̃a pe:

— Tupanaꞌga eꞌi ji ve: “Eko ti yvyakotyveꞌg̃a nduvihavuhuhetero 
yvagipeveꞌg̃a nduvihavuhuhetero no. Ndepopoaka hete nde g̃a hohe pa,” 
ei Tupanaꞌga ji ve, ei Jesusꞌga.

19 — Nurã ji ei pe me: Peho ti yvyakotyveꞌg̃a gwyripeveꞌg̃a pyri nhaporemo 
g̃a mboꞌeavo toko ti g̃a Jesusꞌga remimboꞌeharamo javo, ei Jesusꞌga. 
Pemobatiza ti g̃a. G̃a mobatizarame ti peꞌji g̃a pe: “Kiro pe penhimboukwaha 
Tupanaꞌgarehevaꞌero penduveteꞌgarehevaꞌero. Kiro pe penhimboukwaha 
Tupanaꞌga raꞌyraꞌgarehevaꞌero Jesusꞌgarehevaꞌero. Kiro pe penhimboukwaha 
Tupanaꞌga raꞌuvapyryvarehevaꞌero.” Aꞌea ti peꞌji g̃a pe g̃a mobatizarame, ei 
Jesusꞌga g̃a pe. 20 Pemboꞌe ti g̃a nhiremimboꞌea rehe nhaporemo tohendu 
katu ti g̃a javo – akoja rehe ji pe mboꞌei. Pehendu katu ti! ei ga. Naneꞌymi po 
ti ji rekoi pe pyri mbapava rurame nehẽ no, ei Jesusꞌga g̃a pe. 

1  1 Nahanypy koi Jesus Cristoꞌga mombeꞌupyryva Tupanaꞌga raꞌyraꞌga 
mombeꞌupyryva. Gaha ko Tupanaꞌga ombuhuruka yvya koty nhande 

pyri ikwehe. Igwete Tupanaꞌga ga mongoi nhanderekoteꞌvaruhua 
momboharamo ikwehe.

João Batistavaꞌea uhu Jesusꞌga renonde 
(Mateus 3.1-12; Lucas 3.1-18; João 1.19-28)

2  Jesusꞌga rura renonde João Batistavaꞌea rekoi ikwehe. Aꞌea 
mombeꞌunhog̃wenondeavo Isaíasvaꞌea ikwatijari inog̃a ymyahũ hako. 
Ahe omombeꞌu Tupanaꞌga nhiꞌig̃a hako. Nahã Tupanaꞌga ei gwaꞌyraꞌga pe:

“Nde renonde ti ji ojipeꞌga mondoi imombeꞌuuka ga pe nhinhiꞌig̃a nehẽ
tomboavujikwe pa ti ga nde ve nehẽ,” ei Tupanaꞌga gwaꞌyraꞌga pe hako.

Aꞌea Isaíasvaꞌea okwatija imombeꞌgwovo Tupanaꞌga nhiꞌig̃a hako. 3  Igwete 
Isaíasvaꞌea ikwatijaraꞌjavi inog̃a hako. Ahe omombeꞌuaꞌja Tupanaꞌga 
raꞌyraꞌga renondevaꞌea.

“Hahyahi po ti ganhiꞌig̃a
ga erame g̃a mboꞌeavo ongaeꞌỹi me nehẽ,” ei Isaíasvaꞌea ikwatija.

“Eꞌi po ti ga:
‘Pemboavujikwe ti pehea huvihavaꞌga pe

tuhu ti ga nhande pyri javo.
Pembohupi katu ti pehea ga pe,’ e po ti ga nehẽ,” ei ahe hako.

Tupanaꞌga raꞌyraꞌga renondevaꞌea eꞌi nhandepojykahareteꞌga rurag̃wama 
pe tonhimboavujikwe ti g̃a garura renonde javo. Aꞌea pe ahe ei 
togwerojijyi ti g̃a gweaporog̃ita aꞌea renonde javo.

4-6  Na tuhẽ reki. Jesusꞌga rura renonde João Batistavaꞌea rekoi ikwehe. 
Igwete ahe ei javo g̃a pe ongaeꞌỹi me. Yuranuhũaꞌjavuhuvaꞌea rava 

camelo rava ahe oapo opiramo. Ipira ahe oapo okuꞌayviramo. Oꞌu ahe 
tukura hehira reheve. Igwete ahe ei g̃a pe:

— Perojijyjijyi ti pejeaporog̃ita pejipohia pejikoteꞌvaruhua hugwi Tupanaꞌga 
remiarõeꞌyma hugwi, ei ahe. Peko ti Tupanaꞌga remimbotarimovaꞌea rehe. 
Aꞌero po ti ji pe mobatizai nehẽ, ei ahe. Igwete po ti Tupanaꞌga imombohetei 
pendekoteꞌvaruhua pe hugwi nehẽ, ei João Batistavaꞌea.

Igwete g̃a hopavi ojigwyra hugwi Judéia hugwi ahenhiꞌig̃a renduva. 
Cidade de Jerusalém hugwi g̃a hopavi ahe pyri. Igwete g̃a imohemi 
okoteꞌvaruhua Tupanaꞌga pe ojipeꞌg̃a ndovaki toropohi ti jugwi javo. Aꞌero 
João Batistavaꞌea g̃a mobatizai rio Jordão pype. 7 Igwete ahe ei g̃a pe jipi:

— Jihoheheteveꞌga po ti uhu huvihavuhuhetero. Ji ki aꞌe te ako tehe 
reki, ei ahe. 8  Ji opomobatiza yhya pyvõ kiro. Ga ki aꞌe te pe pojykauka 
Tupanaꞌga raꞌuva pe, ei João Batistavaꞌea g̃a pe.

Ahe omobatiza Jesusꞌga 
(Mateus 3.13-17; Lucas 3.21-22)

9 Aꞌea rupi Jesusꞌga ruri Galiléiapeveꞌg̃a gwyra hugwi cidade de 
Nazaré hugwi. Igwete João Batistavaꞌea ga mobatizai rio Jordão pype. 
10 Ohemame yhya hugwi Jesusꞌga hepiagi yvaga jipeꞌa. Igwete ga hepiagi 
Tupanaꞌga raꞌuva ijyva yvaga hugwi. Aꞌereki inambua ja ojy Jesusꞌga rehe 
oꞌa. 11 Igwete Tupanaꞌga onhiꞌig̃a mbuhuri yvaga hugwi.

— Nde ko jiraꞌyra nhiremiaꞌnguhetea, ei Tupanaꞌga ga pe. Anhimohẽ 
hete ji nde rehe, ei ga Jesusꞌga pe.

Satanásꞌga omongo teꞌvaruhu pota Jesusꞌga 
(Mateus 4.1-11; Lucas 4.1-13)

12  Igwete Tupanaꞌga raꞌuva Jesusꞌga rerohoi ongaeꞌỹi me. 13  Quarenta ga 
kiri pevo. Aꞌea rupi Satanásꞌga – ga ko anhag̃a ruvihavuhuꞌga Tupanaꞌga 
arõeꞌỹveꞌga – aꞌea rupi ga rekoi Jesusꞌga pavẽi ga mongoteꞌvaruhupota 
novĩa. Mbatera onharõvaꞌea pevo u. Igwete yvagipeveꞌg̃a 
Tupanaꞌgapyriveꞌg̃a Jesusꞌga pokopokogi imondovo mbatera ga pe.

Jesusꞌga ombuhuruka pira mboaharavaꞌea ojihevaꞌero 
(Mateus 4.12-22; Lucas 4.14-15; 5.1-11)

14 G̃a João Batistavaꞌea mongirẽ cadeia pype Jesusꞌga hoi 
Galiléiapeveꞌg̃a gwyri pe. Igwete ga imombeꞌui g̃a pe pyryvaꞌea 
Tupanaꞌga remimombeꞌua. 15 Igwete Jesusꞌga ei g̃a pe:

— Kirog̃we Tupanaꞌga ei pe me toko ti g̃a jirehevaꞌero javo, ei Jesusꞌga. 
Pepohi ti pejikoteꞌvaruhua hugwi imombiga, ei ga g̃a pe. Perovia ti pyryvaꞌea 
Tupanaꞌga mombeꞌua pejikovo garemimbotarimovaꞌea rehe. Aꞌero po ti ga 
rekoi penduvihavuhuhetero pe mongovo onhiꞌig̃a rupi nehẽ, ei Jesusꞌga g̃a pe.

16 Aerẽ Jesusꞌga hoi ypiahua rembeyvyri Galiléiapeveꞌg̃a gwyri pe. Igwete ga 
Simãoꞌga repiagi garekiꞌyraꞌga no Andréꞌga. Pira mboahava g̃a omombo ypiahua 
pype. Aꞌereki g̃a pira mboaharamo. 17 Igwete Jesusꞌga ei g̃a pe:

— Pejijo ji rupi nhiremimboꞌeharamo, ei ga g̃a pe. Aꞌero po ti pe ji 
mombeꞌui ojipeꞌg̃a pe nehẽ no, ei Jesusꞌga. Pira pe peru kirog̃we jipi. Ji 
pe mboꞌerame po ti pe ojipeꞌg̃a nderuri ji pyri nehẽ toko ti g̃a Jesusꞌga 
nhiꞌig̃a rupi javo nehẽ, ei Jesusꞌga g̃a pe.

18  Nambegwei Simãoꞌg̃a hejari pira mboahava aꞌero Jesusꞌga rupi 
ogwovo garemimboꞌeharamo okovo.

19 Hehemo Jesusꞌga hoi g̃a ndepiaga Zebedeuꞌga raꞌyraꞌg̃a Tiagovaꞌea 
Joãoꞌga no. Ombojoapyapy ko g̃a pira mboahava oyhara pype. 20 G̃a 
ndepiagame Jesusꞌga onhiꞌig̃a mondoi g̃a pe.

— Pejijo ji rupi nhiremimboꞌeharamo, ei ga g̃a pe.
Igwete g̃a uvaꞌga rejari yhara pype oporavykyharaꞌg̃a ndeheve Jesusꞌga 

rupi ogwovo garehevaꞌero.

Jesusꞌga ombojipeꞌa anhag̃a ahe hugwi 
(Lucas 4.31-37)

21 Igwete Jesusꞌg̃a hoi cidade de Cafarnaum me. Judeusꞌg̃a poravykyeꞌyma rupi 
sábado rupi Jesusꞌga hoi judeusꞌg̃a mboꞌeavo Tupanaꞌga nhiꞌig̃a rehe g̃ajatykahava 
pype. 22 Igwete g̃a nhimombyꞌai omboꞌea repiaga upa. Aꞌereki judeusꞌg̃a 
mboꞌeharaꞌg̃a atyvi ga g̃a mboꞌei. Ga hete okwaha Tupanaꞌga nhiꞌig̃a oakag̃i pe.

23  Nanime ga ruri g̃ajatykahava pype – kiroki ga anhag̃a opojyka ga. 
Aꞌea rembipojykaro g̃waramo ga onhiꞌig̃a mondo Jesusꞌga pe.

24 — Jesus, maranuhũrame nde ore avykyuhui? ei ga. Ore mombapava nde 
ruri naerũ? ei ga. Orokwaha hete ndehe. Nde ko pyryhetevaꞌero ereko Tupanaꞌga 
remimbuhurukaramo, ei ga Jesusꞌga pe Nazarépeveꞌga pe.

25 Aꞌero Jesusꞌga nhiꞌig̃ahyi jupe terenhiꞌig̃i javo.
— Ejipeꞌa ga hugwi, ei Jesusꞌga jupe.
26  Aꞌero anhag̃a ga mog̃wyg̃wymahyi ohapukaita ojipeꞌavo ga hugwi. 

Anhag̃a jipeꞌarame ga hugwi ga pyryhetero aꞌero. 27 Igwete pevoveꞌg̃a 
nhimombyꞌapavi Jesusꞌga rehe upa. Igwete g̃a ei ojohupe:

— Marag̃atu? ei g̃a. Hajihevaꞌea rehe ga nhande mboꞌei, ei g̃a. Okwaha 
hete ga okovo. Ga erame anhag̃a vehevi g̃wendu katu ga, ei g̃a ojohupe.

28 Kotihĩ g̃a Jesusꞌga mombeꞌumbeꞌui g̃a pe nhaporemo ojigwyri pe Galiléia pe.

Jesusꞌga omombi ahetetirũa 
(Mateus 8.14-17; Lucas 4.38-41)

29 Igwete Jesusꞌg̃a hoi g̃ajatykahava hugwi. Tiagovaꞌea oho g̃a ndupi no Joãoꞌga 
pavẽi. Igwete g̃a jogwerohoi ojogwerovahema Simãoꞌga ronga pe. Pevo Simãoꞌga 
ruvi Andréꞌga pavẽi. 30 Kotihĩ g̃a hẽa mombeꞌui Jesusꞌga pe Simãoꞌga rembirekohẽa 
yhẽa. Onhino hẽa upa. Aꞌereki oꞌa hete hẽa rehe. Igwete g̃a hẽa mombeꞌui Jesusꞌga 

pe. 31 Igwete ga hoi hẽa popyhyga hẽa mbovya hẽa mopoꞌama. Omombi pa ga 
karugwara hẽa hugwi. Aꞌero hẽa hoi herua mbatera g̃a pe toꞌu g̃a javo.

32-33  Kwara hoa rupi cidadepeveꞌg̃a jogwerupavi onga pe Jesusꞌga pyri. 
Gwerugweru g̃a ga pyri anhag̃a rembipojykaharaꞌg̃a Diaboꞌgapyrivaꞌea 
rembipojykaharaꞌg̃a. Itetirũaveꞌg̃a g̃a gwerugweru pa g̃a nog̃a Jesusꞌga 
pyri no. 34 Igwete Jesusꞌga imombigi g̃atetirũa joparaparava g̃a 
hugwi. Heꞌyjuhuvaꞌea anhag̃a ga imbojipeꞌai g̃a hugwi. Igwete ga 
nomonhiꞌig̃ukari anhag̃a onhimombeꞌuukareꞌyma jupe. Aꞌereki aꞌea 
okwaha ga Tupanaꞌga remimbuhurukaraꞌga javo ga pe.

Jesusꞌga omombeꞌu pyryvaꞌea ojipevaꞌea pe	
(Lucas 4.42-44)

35 Koꞌeg̃atueꞌyma rupi Jesusꞌga vyri ogwovo. Ga tehe oho cidade hugwi. 
Pevo ga nhiꞌinhiꞌig̃i Tupanaꞌga pe. 36  Aerẽ Simãoꞌga hoi Jesusꞌga reka 
onhipavẽiveꞌg̃a pavẽi. 37 Ga repiagame g̃a ei ga pe:

— Cidadepeveꞌg̃a nhaporemo nde reka okovo novĩa, ei g̃a.
38  Igwete Jesusꞌga ei g̃a pe:

— Akwaha hete ji novĩa, ei ga. Emo ojipeꞌipeꞌi pe iraꞌagwevaꞌe pe po ti 
nhande xaho hamo. Tamombeꞌu ti Tupanaꞌga nhiꞌig̃a pevoveꞌg̃a pe no, ei 
ga. Aꞌereki aꞌea rehe ji ajo yvya koty, ei ga g̃a pe.

39 Aꞌero ga imbojoapiapi ogwovo cidades pe Galiléiapeveꞌg̃a gwyra rupi 
imombeꞌgwovo g̃ajatykahava pype. Igwete ga anhag̃a mbojipeꞌapeꞌai g̃a 
hugwi imondovouka.

Jesusꞌga omokaꞌẽ ahejagwa 
(Mateus 8.1-4; Lucas 5.12-16)

40 Aerẽ ga ruri Jesusꞌga pyri ijaijauhuveꞌga. Igwete ga renypyꞌandurugi 
Jesusꞌga pyri jihohevaꞌero ji poko javo ga pe.

— Jesus, ei ga. Nde eremokaꞌẽ kwaha jijagwa ji hugwi. Po nde 
imokaꞌẽpotari, aꞌero po ti nde imokaꞌẽi nehẽ, ei ga Jesusꞌga pe.

41 Iporiaꞌi hete ga Jesusꞌga pe. Nurã Jesusꞌga jipoapyhoi opokoga ga rehe.
— Apota ji, ei ga ga pe. Ekaꞌẽ ga hugwi! ei ga aꞌero jupe.
42  Kotihĩ gajagwa ikaꞌembavi ga hugwi. 43-44 Igwete Jesusꞌga eahyi ga pe:
— Ehendu tuhẽ ti nhinhiꞌig̃a, ei ga. Teremombeꞌuuhui ti g̃a pe ndejagwa 

mokaꞌẽagwera. Heregwovo kiro ejipiuka mbatera kwavaꞌẽharaꞌga pe, ei Jesusꞌga 
ga pe. Moisésvaꞌea eꞌi po rimbaꞌe: “Ikaꞌẽrame pe hugwi ti pemondo mbatepyryva 
ikwavaꞌẽharaꞌga pe tokwavaꞌẽ ti ga Tupanaꞌga pe aꞌero nehẽ,” ei ahe, ei Jesusꞌga 
ga pe. Enhiꞌĩpoꞌru ti ahe aꞌero. Emondo ti mbatera ikwavaꞌẽharaꞌga pe tokwaha 
pa ti g̃a ndejagwa mokaꞌẽagwera, ei ga. Heregwovo kiro aꞌero, ei Jesusꞌga ga pe.

45 Ohorame ga imombeꞌumbeꞌui reki ojipeꞌg̃a pe Jesusꞌga omokaꞌẽ 
jijagwa ji hugwi javo. Nurã Jesusꞌga ndohoaꞌjavi cidades pe g̃andovaki. 

Ongaeꞌỹi me ga hoi okovo aꞌero tonhimonoꞌonoꞌog̃yme g̃a ji rehe javo. 
Emo g̃a ohooho reki pevo ga pyri ocidades hugwi nhaporemo.

Jesusꞌga omopoꞌã nomyivaꞌea 
(Mateus 9.1-8; Lucas 5.17-26)

2  1 Aerẽ Jesusꞌga jivyraꞌjavi cidade de Cafarnaum me.
— Jesusꞌga ko pevo u onga pe, ei g̃a ga mombeꞌgwovo.

2  Igwete g̃a jatykai onhimongyavo ga pyri. Tegwete reki g̃andupava 
onga pype. Tegwete g̃anduva jurukwara pyri no. Aꞌereki g̃a heꞌyjuhu hete 
ua ga pyri. Igwete Jesusꞌga imombeꞌumbeꞌui Tupanaꞌga nhiꞌig̃a g̃a pe.

3  Igwete g̃a nomyiveꞌga reruri ga pyri novĩa. Quatro ko g̃a 
ojopokopokoga ga rehe ga rerua. 4 Tegwete reki garerohohava Jesusꞌga 
ypyvo heꞌyjuhuveꞌg̃a mbytera rupi. Nurã g̃a ga reruri ga rerojiupia onga 
arimo iperehuvaꞌea arimo ipeꞌapeꞌavo tujuga apopyra Jesusꞌga rehei katu. 
Ikwara rupi g̃a ga mbojyvi ga mbuhua Jesusꞌga pyri aꞌero gakupeupava 
reheve.  5 Hepiagame g̃ajikoga ojihe Jesusꞌga ei nomyiveꞌga pe:

— Amombo ji nderekoteꞌvaruhua nde hugwi.
6 G̃wino g̃a neni upa judeusꞌg̃a mboꞌeharaꞌg̃a – kiroki g̃a omboꞌemboꞌe g̃a 

Moisésvaꞌea remimboꞌeagwera rehe. Jesusꞌga nhiꞌig̃a renduvame g̃a ei oyvyteri pe: 

7 “Maranuhũrame ga euhui poa?” ei g̃a. “Onhimongouhu ga Tupanaꞌgaꞌjavaꞌero. 
Aꞌereki Tupanaꞌga jate omombo aherekoteꞌvaruhua,” ei g̃a oyvyteri pe.

8 Kotihĩ Jesusꞌga ikwahavi oyvyteri pe g̃andeaporog̃ita. Igwete ga ei g̃a pe:
— Maranuhũrame pe ndeaporog̃itateꞌvaruhuro pejijupa? ei ga g̃a pe. 9 Aꞌe ko 

ji ga pe ko: “Amombo ji nderekoteꞌvaruhua nde hugwi.” Emo pe ndapehepiagi 
aherekoteꞌvaruhua mombora. Aꞌero pe ndaperoviari jipopoakara, ei ga g̃a 
pe. Po ji ei ga pe: “Epoꞌã, epyhy ejikupeupava herogwovo”, aꞌero po ti pe ga 
repiagi herohorame nehẽ. Aꞌero po ti pe jipopoakara heroviari nehẽ, ei ga g̃a 
pe. 10 Tupanaꞌga ji mbuhuruka yvya koty, ei Jesusꞌga. Gaha omomboruka ji 
ve aherekoteꞌvaruhua ahe hugwi, ei ga g̃a pe. Amopoꞌã ti ji nomyiveꞌga kiro 
aꞌero nehẽ tapekwaha ti jipopoakara nehẽ. Aꞌero po ti pe ei nehẽ: “Tupanaꞌga 
ombuhuruka tuhẽ Jesusꞌga avo yvya koty,” ei ga. Nurã ji ei kiro ga pe, ei ga.

11 — Nde ve ji ei, ei Jesusꞌga nomyiveꞌga pe. Epoꞌã. Epyhy ekupeupava 
herogwovo enhonga pe, ei Jesusꞌga ga pe.

12  G̃andovaki ga poꞌag̃atui aꞌero ipyhyga okupeupava herokwava. Ga 
repiagame g̃a nhimombyꞌapavi. Igwete g̃a ei:

— Pyry hete ko Tupanaꞌga. Pyry hete ko ga. Ymyagwera jate ko nhande 
ndihepiagangavi nanongara, ei g̃a ojohupe.

Jesusꞌga omongo Levivaꞌea ojihevaꞌero 
(Mateus 9.9-13; Lucas 5.27-32)

13 Aerẽ Jesusꞌga hoaꞌjavi ypiahua rembeyvyri. Aꞌero heꞌyjuhuveꞌg̃a jatykai 
ogwovo ga pyri. Igwete ga g̃a mboꞌei Tupanaꞌga nhiꞌig̃a rehe. 14 Hehemo ga 
hoi. Igwete ga Leviꞌga repiagi. Ga ko Alfeuꞌga raꞌyraꞌga. Itambereꞌia ryrua 
pype Leviꞌga reni. Aꞌereki ga omonoꞌõ itambereꞌia ipyhyga pevoveꞌg̃a hugwi 
tamondo ti governo pe javo. Igwete Jesusꞌga ga repiagi javo ga pe.

— Herejo ji rupi nhiremimboꞌeharamo, ei ga Leviꞌga pe.
Igwete ga poꞌami ogwovo Jesusꞌga rupi garemimboꞌeharamo.
15 Aerẽ Jesusꞌga g̃wemimboꞌeharaꞌg̃a nderohoi Leviꞌga ronga pe. Igwete g̃a 

iꞌui heꞌyjuhuveꞌg̃a pavẽi. Aꞌereki heꞌyjuhu g̃a okovo Jesusꞌga pyri jipi itambereꞌia 
monoꞌõharaꞌg̃a. G̃ahã oko ga pyri no – kiroki g̃a pe ojipeꞌg̃a eꞌi iteꞌvaruhu g̃a javo. 
Aꞌereki g̃a nohendukatupavi Moisésvaꞌea remimboꞌeagwera jipi. 16 Igwete Jesusꞌg̃a 
iꞌui g̃a pavẽi. Aꞌero judeusꞌg̃a mboꞌeharaꞌg̃a nduri no. G̃a ko fariseusꞌg̃a. G̃a eꞌi 
tihendu katu pa Moisésvaꞌea remimboꞌeagwera javo novĩa. Aꞌero g̃a nduri Jesusꞌg̃a 
ndepiaga g̃a iꞌurame jaraꞌg̃a pavẽi. Nurã g̃a ei Jesusꞌga remimboꞌeharaꞌg̃a pe:

— Maranuhũrame Jesusꞌga jiheꞌaruhui itambereꞌia monoꞌõharaꞌg̃a 
ndehe okoteꞌvaruhuveꞌg̃a ndehe no iꞌgwovo g̃a pavẽi, ei g̃a Jesusꞌga 
remimboꞌeharaꞌg̃a pe.

17 Henduvame g̃anhiꞌig̃a ojihe Jesusꞌga ei javo g̃a pe:
— Tamombeꞌu katu ti pe me aꞌero jijiheꞌara nanongaraꞌg̃a ndehe, ei ga. 

Ji ko ahepohanoharaꞌga ja, ei ga. Kiroki g̃a eꞌi ojive: “Nanhitetirũi ji” – 
g̃ahã ahepohanoharaꞌga ndopokogi g̃a pohanog̃eꞌyma. Kiroki g̃a eꞌi ojive: 

MARCOS 2



125

“Nhitetirũa ji” – g̃ahã ahepohanoharaꞌga g̃a pokogi g̃a pohanog̃a. Na jitehe ji 
okoteꞌvaruhuveꞌg̃a pokogi jijiheꞌa g̃a ndehe topohi ti g̃a okoteꞌvaruhua hugwi 
javo, ei Jesusꞌga g̃a pe. Aꞌereki aꞌea rehe ji ajo yvya koty tapoko ti g̃a javo 
– kiroki g̃a eꞌi ojive: “Ako teꞌvaruhu ji. Marã po ti ji ve aꞌero nehẽ?” ei ga. 
Ojipeꞌg̃a pyri rũi ji ajo javo – kiroki g̃a eꞌi ojive: “Jipyry hete ji,” ei Jesusꞌga.

Ndoꞌui ahe mbatera xanhiꞌĩ Tupanaꞌga pe javo	
(Mateus 9.14-17; Lucas 5.33-39)

18 Aerẽ ojipeꞌg̃a nduri Jesusꞌga pyri xaꞌe ti ga pe javo. Aꞌereki João Batistavaꞌea 
remimboꞌeharaꞌg̃a, amoamome g̃a ei ojohupe: “Tiꞌuyme ti mbatera xanhiꞌinhiꞌĩ 
Tupanaꞌga pe javo,” ei g̃a. Fariseusꞌg̃a na jitehe amoamome g̃a ei xanhiꞌĩ 
Tupanaꞌga pe iꞌueꞌyma javo. Igwete ojipeꞌg̃a nduri Jesusꞌga pyri javo ga pe.

— Ndoꞌui ko João Batistaꞌga remimboꞌeharaꞌg̃a xanhiꞌĩ Tupanaꞌga pe 
javo, ei g̃a. Fariseusꞌg̃a nemimboꞌeharaꞌg̃a na jitehe ndoꞌui mbatera 
onhiꞌig̃a ga pe. Neremimboꞌeharaꞌg̃a ki aꞌe te oꞌuoꞌu mbatera jipi, ei g̃a. 
Maraname nanuhũ g̃a ndekoi aꞌero naerũ jaraꞌg̃a atyvi? ei g̃a Jesusꞌga pe.

19 Igwete Jesusꞌga ei g̃a pe:
— Nhiremimboꞌeharaꞌg̃a ko g̃a javijitehe – kiroki g̃a oko 

hẽarembirekoruamaꞌga pavẽi, ei ga. Gapavẽiveꞌg̃a ko oꞌu tuhẽ 
mbatera gworygworyvamo ga pavẽi okovo g̃waramo, ei ga g̃a pe. 
Nhiremimboꞌeharaꞌg̃a na jitehe aꞌero. 20 G̃a ko oꞌu ji pavẽi okovo g̃waramo, 
ei Jesusꞌga g̃a pe. Aerẽ po ti okoteꞌvaruhuveꞌg̃a ji rerohoi g̃a hugwi nehẽ. 
Aꞌea rupi po ti g̃a ndoꞌui mbatera nehẽ no ovyꞌareꞌyma g̃waramo, ei ga g̃a pe.

21 Igwete Jesusꞌga ei no:
— Tamombeꞌu ti pe me ojipea ojoꞌjavaꞌea no. Po ahe oapokatuaꞌja pota 

tapyꞌynhapirymyana, nomondoi po ahe tapyꞌynhapirapyahua ndotyryrygivaꞌea 
itararagagwera rehe imboja, ei ga. Kia pyvõ imbojarame po jikyi ymyahũvaꞌea 
hugwi ityryrygame. Aꞌero po ijovajaꞌrokatui, ei Jesusꞌga g̃a pe.

22  — Irũa tamombeꞌu pe me no, ei Jesusꞌga. Vinho aporame ahe nonhag̃i 
hyruymyana pype mbiara pirymyana pype tireko katu javo. Aꞌereki 
vinhopyahua ombotyjutyjui ovuvua, ei ga. Inhag̃ame mbiara pirymyana 
pype vinhopyahua vuvuvuvuri aꞌero imombuga ipira otururupava jugwi. 
Onhimomby hete aꞌero. Omboteꞌvaruhu mbiara pira no, ei ga g̃a pe. 
Ipipyahua pype reki ahe onha vinhopyahua aꞌero, ei ga g̃a pe.

G̃wemimboꞌea pe Jesusꞌga ei aꞌea. Aꞌereki garemimombeꞌua ndojiheꞌari 
g̃anamonhavaꞌea remimombeꞌuagwera rehe.

Nahanahã ti g̃a toko sábado rupi, ei Jesusꞌga 
(Mateus 12.1-8; Lucas 6.1-5)

23 Aerẽ judeusꞌg̃a poravykyeꞌyma rupi sábado rupi Jesusꞌg̃a hoi pea rupi 
ogwovo. Igwete g̃a hoi kopytera rupi ogwovo. Ohorame garemimboꞌeharaꞌg̃a 
ikaꞌmbikaꞌmbigi trigo iꞌgwovo. 24 Aꞌero fariseusꞌg̃a ei Jesusꞌga pe:

— Ehepia g̃a, ei g̃a. Moisésvaꞌea eꞌi ikwatija nhande ve hako: “Sábado 
rupi nhande ndiaporavykyi hamo,” ei ahe, ei g̃a. Maranuhũrame g̃a 
trigo ikaꞌmbikaꞌmbigi sábado rupi naerũ Moisésvaꞌea remimboꞌeagwera 
rendukatueꞌyma naerũ? ei g̃a Jesusꞌga pe.

25-26  Igwete Jesusꞌga ei g̃a pe:
— Tupanaꞌga rembikwatijarukara onhiꞌĩ pe me novĩa Davivaꞌea mombeꞌgwovo, 

ei ga. Ymyahũ ko Davivaꞌea hoi Tupanaꞌga ronga pype tenda pype hako. 
Aꞌea pype ikwavaꞌẽharaꞌg̃a ono pão imondovo Tupanaꞌga pe jipi, ei ga. 
Ikwavaꞌẽharaꞌg̃a jate po oꞌu aꞌea hamo. “Ojipeꞌg̃a po toꞌuyme hamo,” eꞌi 
ikwatijara novĩa Tupanaꞌga nhiꞌig̃a mombeꞌgwovo, ei Jesusꞌga. Igwete Davivaꞌea 
hoi Tupanaꞌga ronga pype. Ahe ndogwerekoi mbatera ojive. Ahepavẽivaꞌea 
ndogwerekoi no. Nurã tyꞌara ahe jukai, ei ga g̃a pe. Aꞌero Abiatarvaꞌea 
ikwavaꞌẽharaꞌg̃a nduvihavuhuag̃wamavaꞌea ahe imondoi akoja Davivaꞌea pe 
toꞌu ti ga javo. Igwete Davivaꞌea iꞌui hako imondovo onhipavẽivaꞌea pe hako, ei 
Jesusꞌga g̃a pe. Tupanaꞌga ndeꞌi reki Davivaꞌea pe hako: “Pe napehendukatui 
nhinhiꞌig̃a iꞌgwovo.” Ga ndeꞌiahyi ahe ve, ei Jesusꞌga. Oro pe, ei ga, 
maranuhũrame pe euhui nhiremimboꞌeharaꞌg̃a pe naerũ? ei ga fariseusꞌg̃a pe.

27 Igwete Jesusꞌga ei g̃a pe no:
— Tupanaꞌga ndeꞌi hako: “Kiro po ti ji yvyakotyveꞌg̃a apoi tokwaku ti 

g̃a sábado javo.” Aꞌea ga ndeꞌi, ei Jesusꞌga. Nahã ga ei reki hako: “Kiro po 
ti ji sábado apoi g̃a pe tipokapa pi ti g̃a javo,” ei ga g̃a pe. 28  Tupanaꞌga 
ji mbuhuruka yvya koty, ei ga. Nurã jihi aꞌe nahanahã ti g̃a toko javo. 
Sábado pe vehevi ji ei no nahã ti g̃a toko aꞌea rupi javo, ei Jesusꞌga g̃a pe.

Iponhimamavaꞌea 
(Mateus 12.9-14; Lucas 6.6-11)

3  1 Aerẽ Jesusꞌga hoaꞌjavi g̃ajatykahava pype. Pevo ga rekoi iponhimamaveꞌga. 
2 Igwete fariseusꞌg̃a Jesusꞌga repiahetei timbotegwete ga javo.

— Kiro sábado, ei g̃a ojohupe. Maraꞌngu po ti ga gapoa mbokatuaꞌjava nehẽ kiro 
nhandeporavykyeꞌyma rupi? ei g̃a. Gapoa mbokatuaꞌjavame po ti nhande ei ga pe: 

“Nerehendukatui nde Moisésvaꞌea remimboꞌeagwera,” xaꞌe ti ga pe, ei g̃a ojohupe.
3  Igwete Jesusꞌga ei iponhimamaveꞌga pe:

— Epoꞌã ejoa g̃apytera rupi.
4 Jaraꞌg̃a pe Jesusꞌga ei:
— Peꞌji ti ji ve. Marã po nhande rekoi nhandeporavykyeꞌyma rupi 

hamo? Gara Moisésvaꞌea ei nhandeporavykyeꞌyma mombeꞌgwovo sábado 
mombeꞌgwovo po rimbaꞌe naerũ? ei ga. Eꞌi po ahe naerũ: “Timboteꞌvaruhu 
ti ojipeꞌg̃a pe sábado rupi hamo”? Aꞌea po ahe ei naerũ? Peꞌji katu ti ji ve 
aꞌero, ei Jesusꞌga g̃a pe. “Timombyry ti g̃a pe aꞌea rupi hamo.” Aꞌea ahe ei po 
rimbaꞌe? ei ga. Gara Moisésvaꞌea ei sábado mombeꞌgwovo naerũ? “Tijuka ti 
g̃a aꞌea rupi hamo.” Aꞌea po ahe ei naerũ? Peꞌji katu ti ji ve aꞌero, ei ga g̃a pe. 

“Timomanoukaryme ti g̃a aꞌea rupi hamo,” e po ahe? ei Jesusꞌga g̃a pe.

Igwete g̃a nonhiꞌig̃aꞌjavi ga pe. 5 Aꞌero Jesusꞌga g̃a ndepiapavi 
onhimonhaꞌngavo. Okoveveuhu ga g̃a ndehe. Aꞌereki g̃a noangarihu 
ojipeꞌg̃a porogwetygeꞌyma. Igwete ga ei iponhimamaveꞌga pe:

— Epyho epoa.
Aꞌero ga jipoapyhokatui. Aꞌereki gapoa ikatuaꞌja ga Jesusꞌga 

nhiꞌĩpoꞌrurame. 6  Igwete g̃a ẽi fariseusꞌg̃a. Kotihĩ g̃a Herodesꞌgareheveꞌg̃a 
monhiꞌinhiꞌig̃i aꞌero. Igwete g̃a ei:

— Maranuhũ po ti nhande Jesusꞌga jukaukaruhui nehẽ? ei g̃a ojohupe.

Oho pa ahe Jesusꞌga pyri
7 Igwete Jesusꞌga g̃wemimboꞌeharaꞌg̃a nderohoi ypiahua rembeꞌyi pe. 

Heꞌyjuhu hete g̃a ua ga pyri ojigwyra hugwi. Galiléia hugwi g̃a ndupavi 
Judéia hugwi no Iduméia hugwi no. 8 Cidade de Jerusalém hugwi g̃a 
nduri no. Rio Jordão kikoty aherovaja hugwi g̃a nduri Jesusꞌga pyri no. 
Cidadepyriveꞌg̃a uhu pa no Tiropyriveꞌg̃a Sidompyriveꞌg̃a. Aꞌereki g̃a g̃wendu 
g̃a imombeꞌurame Jesusꞌga rembiapoa ahemonhimombyꞌavaꞌea. Aꞌero g̃a 
ndupavi ga pyri onhimongyavo. 9-10 Igwete ga imombimombigi karugwara 
heꞌyjuhuveꞌg̃a hugwi. Nurã itetirũaveꞌg̃a Jesusꞌga mbotymbotyvahivi 
tomombi ti ga ji hugwi javo. Nurã Jesusꞌga ei g̃wemimboꞌeharaꞌg̃a pe:

— Peru ti yhara ji ve. Taꞌa ti ipype g̃a hugwi tanhimbotymbotyvahyyme 
ti g̃a onhimongyavo, ei ga g̃a pe.

11 Igwete g̃a nduri jipi – kiroki g̃a anhag̃a opojyka g̃a. Jesusꞌga 
repiagame g̃a nenypyꞌandurugi ga pyri oꞌeahyavo nde ko Tupanaꞌga 
raꞌyramo javo. 12  Aꞌero ga nhiꞌig̃ahyi g̃a pe tanhimombeꞌuyme ti g̃a javo.

Jesusꞌga omoꞌemoꞌẽ dozevaꞌea onhimoirũharamo 
(Mateus 10.1-4; Lucas 6.12-16)

13  Aerẽ Jesusꞌga jiupiri yvytyruhua rupi ogwovo. Igwete ga g̃a 
mbuhurukari ojipyri g̃wemimbotarimo. 14 Doze ko g̃a, ga g̃a moꞌemoꞌẽi 
ojihevaꞌero. (Nhimoirũhara ei ga g̃a pe.) Aꞌero ga ei g̃a pe:

— Topomondo ti imombeꞌgwovouka nhinhiꞌig̃a ojipeꞌg̃a pe nehẽ. 
15 Tambojipeꞌauka ti ji pe me anhag̃a Diaboꞌgapyrivaꞌea g̃a hugwi nehẽ, ei ga g̃a pe.

16-19 Dozeveꞌg̃a ko: Simãoꞌga, Tiagovaꞌea, aheirũꞌga Joãoꞌga, Andréꞌga, 
Filipeꞌga, Bartolomeuꞌga, Mateusꞌga, Toméꞌga, Tiagoꞌga – kiroki ga 
Alfeuꞌga raꞌyraꞌga – Tadeuꞌga, Simão Zeloteꞌga, Judas Iscariotesꞌga – ga 
ko aerẽ omondouka Jesusꞌga gaꞌarõeꞌỹveꞌg̃a po pe ga pyhygauka. G̃ahã 
Jesusꞌga omoꞌemoꞌẽ g̃wemimboꞌeharamo dozeveꞌg̃a. Ojipea Jesusꞌga ono 
Simãoꞌga rehe. Pedro Jesusꞌga ono ga rehe. Tiagovaꞌea ko Zebedeuꞌga 
raꞌyravaꞌea Joãoꞌga pavẽi. Ojipea Jesusꞌga ono g̃a ndehe g̃anderaramo 
Boanerges. Boanerges pe nhande ei: G̃a ko tupanarag̃a ja.

Belzebuꞌga opojyka Jesusꞌga, eꞌi tehe ahe 
(Mateus 12.22-32; Lucas 11.14-23; 12.10)

20 Igwete Jesusꞌga g̃wemimboꞌeharaꞌg̃a nderohoi onga pe. Kiro 
heꞌyjuhuveꞌg̃a jatykai g̃a pyri aꞌero. Ndoꞌuukari g̃a mbatera Jesusꞌg̃a pe 
uꞌua g̃a pyri. 21 Ikwahavame Jesusꞌga reꞌyjaꞌg̃a hoi ga pyri. Igwete g̃a ei:

— Tipyhy ti Jesusꞌga rerogwovo g̃a hugwi. Aꞌereki gaꞌakag̃a mbipehu 
kiro ovuhu, eꞌi tehe g̃a Jesusꞌga pe.

22  Igwete judeusꞌg̃a mboꞌeharaꞌg̃a ei – kiroki g̃a u Jerusalém hugwi – 
igwete g̃a ei ojohupe:

— Belzebuꞌga opojyka Jesusꞌga ojive, eꞌi tehe g̃a. Nurã Jesusꞌga ombojipeꞌauka 
anhag̃a g̃a hugwi, ei g̃a. Aꞌereki Belzebuꞌga anhag̃a ruvihavuhuro. Aꞌero ga 
anhag̃a mbojipeꞌaukari Jesusꞌga pe, eꞌi tehe g̃a ojohupe.

Satanásꞌga pe g̃a ei Belzebuꞌga. Diaboꞌga ei g̃a ga pe no.
23  Aꞌero Jesusꞌga g̃a mbuhurukari ojipyri judeusꞌg̃a mboꞌeharaꞌg̃a. 

Igwete ga imombeꞌumbeꞌui ojoꞌjavaꞌea g̃a pe.
— Mbipehu reki pendeaporog̃ita, ei ga g̃a pe. Satanásꞌga ndajipojykai tuhẽ 

jihi. Satanásꞌga g̃a pojykarame ojive nombojipeꞌaukari g̃a pe ojipyrivaꞌea. Aꞌereki 
ga nombojogwayvayvari reki ojiheveꞌg̃a, ei Jesusꞌga g̃a pe. 24 Tamombeꞌu ti 
ojoꞌjavaꞌea pe me aꞌero, ei ga. Po g̃agwyripeveꞌg̃a ojogwayvayva hete, aꞌero po 
g̃a nhombojipeꞌapavi ojohugwi. 25 Po ongapypeveꞌg̃a ojogwayvayva, aꞌero po g̃a 
nhombojipeꞌapavi ojohugwi no. 26 Po Satanásꞌga ojipyrivaꞌea mbojogwayvayva 
hamo, aꞌero po gapyrivaꞌea nhombojipeꞌapavi ojohugwi, ei ga. Aꞌero po Satanásꞌga 
ndogwerekoaꞌjavi ojiheveꞌg̃a. Ndokoaꞌjavi po ga huvihavamo aꞌero, ei Jesusꞌga g̃a 
pe. Na rũi reki Satanásꞌga rekoi, aꞌe ji, ei ga. Ga nombojogwayvayvari ojipyrivaꞌea. 
Ga rũi reki ombojipeꞌauka ji ve anhag̃a ojipeꞌg̃a hugwi aꞌero, ei ga g̃a pe.

27 Igwete Jesusꞌga ei no:
— Ojipeꞌg̃a ndoki ipopoakaveꞌga ronga pype gambatera rerogwovo ga 

hugwi. Gahoheveꞌga jate oki ipype opopoakahetero g̃waramo. Igwete ga 
ga kwanaꞌẽi gambatera ipeꞌavo herogwovo ga hugwi, ei ga g̃a pe.

Nahã Jesusꞌga ei g̃a pe jihi ko Satanásꞌga hohe gapyrivaꞌea mbojipeꞌavo javo.
28-30 Igwete ga ei g̃a pe:

— “Anhag̃a opojyka ga ojive,” peꞌeuhu tehe pe ji ve, ei ga javo g̃a pe. Nurã 
ti ji ei pe me imombeꞌukatuavo: Tupanaꞌga po ti omombo pa ahe hugwi 
aherekoteꞌvaruhuparavuhua. Ombotegwetea vehevi po ti Tupanaꞌga omombo pa 
ahe hugwi, ei ga. Emo gwaꞌuva mbotegwetea po ti Tupanaꞌga nomombori tuhẽ 
ahe hugwi. Aꞌea ndojihyvaꞌjavi ahe hugwi avuirama, ei ga g̃a pe.

Jesusꞌga reꞌyjavaꞌea 
(Mateus 12.46-50; Lucas 8.19-21)

31-32 Kiro g̃a vahemi aꞌero Jesusꞌga yhẽa garekiꞌyraꞌg̃a pavẽi. Okari pe g̃a pytai 
oꞌama. Aꞌereki heꞌyjuhuveꞌg̃a u ga pyri oapyapyga. Igwete Jesusꞌga reꞌyjaꞌg̃a 
imondoi onhiꞌig̃a ga pe tuhu ti ga ore pyri javo. Aꞌero g̃a imombeꞌui ga pe:

— Jesus, okari pe g̃a ndekoi neyhẽa neirũꞌg̃a pavẽi. “Tuhu ga ore pyri,” 
ei g̃a nde ve, ei g̃a ga pe.

33  Igwete Jesusꞌga ei g̃a pe:
— Marãveꞌg̃a pe ji ei naerũ nhiyꞌg̃a nhiirũꞌg̃a?
34 Gweroapyveꞌg̃a ndepiagame ga ei g̃a pe aꞌero:

— Agwa reki g̃a nhiyꞌg̃a nhiirũꞌg̃a, ei ga. 35 Kiroki g̃a oko Tupanaꞌga 
remimbotarimovaꞌea rehe – g̃a pe ji ei nhiirũꞌg̃a nhirendyraꞌg̃a. Nhiyꞌg̃a 
aꞌe ji g̃a pe, ei Jesusꞌga g̃a pe.

Haꞌynha mohãiharaꞌga 
(Mateus 13.1-9; Lucas 8.4-8)

4  1 Aerẽ Jesusꞌga g̃a mboꞌeaꞌjavi ypiahua rembeꞌyi pe. Heꞌyjuhu g̃a 
ojatykavo ga pyri yembeꞌyi pe onhimongyavo. Nurã ga avi yhara 

pype oina imoanhaꞌndiavouka tohendu pa ti g̃a nhinhiꞌig̃a javo. 2  Igwete 
ga g̃a mboꞌeaꞌjavi imombeꞌgwombeꞌgwovo ojoꞌjavaꞌea g̃a pe.

3  — Pehendu ti, ei ga. Imohãiharaꞌga gweroho haꞌynha ko pe imohaina 
ityma, ei ga. 4 Imohãirame mokonhete indurugi pea rembeyvyra rupi. 
Igwete gwyraꞌia ruri imokokona jupava, ei ga imombeꞌgwovo g̃a pe.

5 — Jara onduru yja rehe, ei ga. Xunhi reki yja ita arimo. Kotihĩ henhunhamo 
aꞌero novĩa. Aꞌereki nianami yja. 6 Emo kwarahyahivame ombokai 
imonhymbava hohova. Garemityꞌmbia ipavi aꞌero onhimomiranamaꞌjaveꞌyma. 
Aꞌereki hapoa ndokihetei yvya pype, ei ga imombeꞌgwovo.

7 — Jara onduru nhungwava raꞌynha pyteri pe hatĩavaꞌea raꞌynha 
pyteri pe. Igwete gaꞌapoa haꞌynha henhunhamo nhungwava raꞌynha 
pavẽi. Igwete nhungwava nhambyguhui garemityma herekovo 
imonhimomboakareꞌyma. Igwete ndiꞌai upa, ei ga g̃a pe.

8  — Jara reki onduru yvykatua rehe. Aꞌea henhunhamo onhimomboaka 
gworyvamo. Oꞌarame heꞌyeꞌyi haꞌynha trinta ahara pype. Jara pype 
kojiꞌi tehe haꞌynha sessenta. Jara pype haꞌynha heꞌyjuhuro cem ipype, ei 
Jesusꞌga imombeꞌgwovo g̃a pe.

9 Peapyakwa pe. Pehendu katu ti jiꞌea aꞌero, ei ga g̃a pe.

Jesusꞌga omombeꞌu morog̃ita 
(Mateus 13.10-23; Lucas 8.9-15)

10 Garenduharaꞌg̃a horame ga hugwi gapavẽiveꞌg̃a nhiꞌig̃i ga pe 
dozeveꞌg̃a pavẽi. Igwete g̃a ei ga pe:

— Gara pe nde ei poro morog̃ita mombeꞌgwovo ore ve? ei g̃a. Aꞌereki ore 
ndorokwahavi aꞌea, ei g̃a ga pe.

11 Igwete Jesusꞌga ei g̃a pe:
— Amombeꞌu katu ji kiro pe me. Aꞌereki Tupanaꞌga opota penembikwahava, ei 

Jesusꞌga g̃a pe. Okwahavuka ga pe me onhimivaꞌea nahã po ti ji rekoi ojiheveꞌg̃a 
nduvihavamo nehẽ javo, ei ga g̃a pe. Pe me jate ga okwahavuka nanongara. 
G̃a ki aꞌe te – kiroki g̃a ndokoi garehevaꞌero – g̃a pe ji amombeꞌu ojoꞌjavaꞌea 
ikwahavukareꞌyma g̃a pe, ei ga g̃a pe. 12 Ojoꞌjavaꞌea ji amombeꞌu g̃a pe aꞌero

“tonhimombaragwahavyme ti g̃a hepiepiagame.
Tokwahavyme ti g̃a henduenduvame.
Aꞌereki g̃a ndogwerojijyipotari gweaporog̃ita.
Nomomborukapotari g̃a Tupanaꞌga pe okoteꞌvaruhua”, ei ga g̃a pe.

13  Igwete Jesusꞌga ei g̃a pe no:
— Ndapekwahavi pe ji imombeꞌurame pe me garemitymagwera? Marã 

po ti pe ikwahapavi ojoꞌjavaꞌea naerũ? ei ga. 14 Tamombeꞌu katu ti kiro 
itymagwera pe me aꞌero, ei Jesusꞌga g̃a pe.

— Kiroki ga omombeꞌu Tupanaꞌga – ga ko haꞌynha mohãiharaꞌga ja, ei 
ga. 15 Mokonheteꞌi haꞌynha onduru pehea rembeyvyri. Igwete gwyraꞌia 
imokokombavi haꞌynha imohãirame, ei ga. Na jitehe ojipeꞌg̃a henduvame 
Tupanaꞌga mombeꞌua Satanásꞌga imokaꞌnhymbavi aꞌea g̃a hugwi, ei ga 
imombeꞌgwovo g̃a pe.

16 — Jara haꞌynha onduru yja rehe ita arimo. Nurã g̃wenhunhame kotihĩ 
nonhimomiranami, ei ga. Na jitehe ojipeꞌg̃a henduvi Tupanaꞌga mombeꞌua 
kotihĩ gworygworyvamo hehe novĩa. 17 G̃wendu katu naꞌẽ g̃a gamombeꞌua 
novĩa. Aerẽ ojipeꞌg̃a imbohahyukari g̃a pe g̃a ndekoro g̃waramo Tupanaꞌga 
mombeꞌua rupi, ei ga. Hahyrame g̃a pe g̃a nonhimomiranamaꞌjavi 
aꞌero kotihĩ opohia Tupanaꞌga mombeꞌua hugwi. Aꞌereki gamombeꞌua 
ndokikatui g̃ayvyteri pe, ei Jesusꞌga imombeꞌgwovo g̃a pe.

18 — Jara onduru nhungwava raꞌynha pyteri pe hatĩavaꞌea raꞌynha pyteri pe – 
aꞌea oambyguhu garemityma imonhimomboakareꞌyma, ei ga. Na jitehe ojipeꞌg̃a 
hendunaꞌẽi Tupanaꞌga mombeꞌua novĩa. 19 Aerẽ g̃apyꞌa rekotehei. Aꞌereki g̃a 
nhag̃ataruhu ojihe marã po ti ji ve nehẽ javo, ei ga. Igwete g̃a nhimoandyandyi 
itambereꞌia potaruhuavo aꞌea po ti ji mbohoryhetei nehẽ javo tehe. Igwete g̃a 
ipotaparavuhui mbatera, ei ga. Hatĩavaꞌea oamby imohãiharaꞌga remityma. 
Aꞌero ndiꞌai, ei ga. Na jitehe g̃anemimbotaruhua nohenduvaꞌjavukari g̃a pe 
Tupanaꞌga mombeꞌua. Aꞌero g̃a ndokoi gamombeꞌua rupi okokatueꞌyma ojipeꞌg̃a 
pe japoeꞌyma pyryvaꞌea, ei ga imombeꞌgwovo g̃a pe.

20 — Jara onduru yvykatua rehe g̃wenhukaturo gworygworyvamo, 
ei ga. Na jitehe jaraꞌg̃a henduvi Tupanaꞌga mombeꞌua herovia tuhẽ 
okokatuavo, ei ga. Jaraꞌg̃a oapo hete pyryvaꞌea aꞌero. Jaraꞌg̃a kojiꞌi 
g̃a oapo pyryvaꞌea. Jaraꞌg̃a kojiꞌieteꞌi g̃a oapoapo pyryhetevaꞌea jipi 
okokatuavo, ei Jesusꞌga imombeꞌgwovo g̃a pe.

A lamparina 
(Lucas 8.16-18)

21 Igwete Jesusꞌga ei g̃a pe no:
— Herurame lamparina oki pe po ahe ndohovapygi hyrua pyvõ. Ahe 

nomondoi onhinongava gwyri pe cama gwyri pe. Ahe gweru imondovo 
pyteꞌmbia rehe imohina tamomytuꞌemba nhande ve javo, ei ga. 22  Na jitehe 
Tupanaꞌga g̃wenotĩ naꞌẽ g̃wemimboꞌeagwera tamomytuꞌemba ti g̃aꞌakag̃i pe 
aerẽ nehẽ javo, ei ga. 23 Peapyakwa pe. Pehendu katu ti jiꞌea aꞌero, ei ga g̃a pe.

24 Igwete Jesusꞌga ei g̃a pe no:
— Henduvame nhinhiꞌig̃a pehendu katu ti aꞌero, ei ga. Po ti xunhi 

pe henduvi nhinhiꞌig̃a, aꞌero po ti xunhi pe ikwahavi nehẽ. Po ti pe 
hendukatui nehẽ, aꞌero po ti pe ikwahahetei nehẽ. Kojiꞌi po ti Tupanaꞌga 
pe mboꞌeaꞌjavi aꞌero nehẽ no, ei ga. 25 Po ti pe ikwahavi nhinhiꞌig̃a 
rendukatuavo nehẽ, aꞌero po ti pe ikwahahetei nehẽ, ei ga. Po ti xunhi 
pe ikwahavi nhinhiꞌig̃a hendupotareꞌyma, aꞌea vehevi po ti Tupanaꞌga 
imokaꞌnhymbavukari pe me nehẽ, ei Jesusꞌga imombeꞌgwovo g̃a pe.

Haꞌynha henhui onhimomboaka
26  Igwete Jesusꞌga ei no:

— Ojipea tamombeꞌu pe me ojoꞌjavaꞌea tapekwaha hete ti Tupanaꞌgareheveꞌg̃a 
jikoheteag̃wama ga rehe. Aꞌereki Tupanaꞌga hete g̃a mbojikojikogukari ojihe 
jipi g̃anduvihavamo. Na ja aꞌero, ei ga. Haꞌynha mohãiharaꞌga omohãi haꞌynha 
yvyvo. 27 Heꞌyi ga kiri henhunhame ogwovo hepiaga. Igwete garemityma 
nhimomboakari. “Marã po nhiremityma renhunhamo onhimomboaka aꞌero?” 
ei ga jupe ikwahaveꞌyma, ei ga. 28 Aꞌereki aꞌea tehe henhui ohema yvya 
hugwi. Aerẽ nhimomboakari oharamo. Aerẽ itinig̃i, ei Jesusꞌga. 29 Aꞌero ga g̃a 
mondoukari imondohondohogauka haimbevaꞌea pyvõ foice pyvõ. Aꞌereki oho 
japiavo imondohokava, ei Jesusꞌga g̃a pe imombeꞌgwovo.

Mostarda raꞌynha 
(Mateus 13.31-32, 35; Lucas 13.18-19)

30 Igwete Jesusꞌga ei g̃a pe no:
— Marãvaꞌea ti ji imombeꞌui kiro pe me ojoꞌjavaꞌea tapekwaha ti 

Tupanaꞌgareheveꞌg̃a ndeꞌyjuhuag̃wama? ei ga. Aꞌereki jypy g̃a ndaheꞌyi. Aerẽ reki 
g̃a ndeꞌyjuhuro – kiroki g̃a eꞌi: “Tupanaꞌga ko nhanderuvihavamo”, ei Jesusꞌga g̃a 
pe. Na ja aꞌero, ei ga. 31 Otỹ ga mostarda raꞌynha, ei ga. Xunhieteꞌi ko nanongara 
raꞌynha jara gwyreꞌi pa. 32 Itymirẽ reki onhimomboaka hete huvihavuhuro 
ojiꞌjavaꞌea hohe pa, ei ga. Huvihavuhu hakã ojaꞌojaꞌoga. Nurã gwyraꞌia turi 
japovo gwaityga hakã rehe upa iꞌag̃i pe, ei Jesusꞌga imombeꞌgwovo g̃a pe.

33 Nanongara ga imombeꞌumbeꞌui heꞌyjuhuveꞌg̃a pe ojoꞌjavaꞌea mombeꞌgwovo. 
G̃a ikwahavame kojiꞌi ga imombeꞌui g̃a pe aꞌero. 34 Ojoꞌjavaꞌea jate ga 

omombeꞌumbeꞌu heꞌyjuhuveꞌg̃a pe g̃a mboꞌerame Tupanaꞌga nhiꞌig̃a rehe. Emo 
g̃andovakieꞌỹ ga imombeꞌukatupavi g̃wemimboꞌeharaꞌg̃a pe tokwaha tuhẽ g̃a javo.

Jesusꞌga omombi yvyruhua 
(Mateus 8.23-27; Lucas 8.22-25)

35 Kaꞌarugame Jesusꞌga ei g̃wemimboꞌeharaꞌg̃a pe:
— Xaho ti aherovai.
36 Igwete g̃a hoi heꞌyjuhuveꞌg̃a hugwi. Jesusꞌga oapy oina yhara pype. 

Igwete g̃a ga rerohoi ypiahua aherovai. Ojipeꞌg̃a oho oyhara pype g̃a ndupi 
no. 37 G̃a horame turi yvyruhua. Yvyturanuhũa omboꞌamboꞌa typepemuhũa 
yhara pype. Kiro tynahẽ g̃werĩ yhara aꞌero. 38 Jesusꞌga oki reki yhara revira 
rehe oakag̃a nog̃a aheakag̃a jikokava rehe. Igwete g̃a ga momaꞌẽi javo ga pe.

— Jesus, kiro nhande hoi ypy pe, ei g̃a. Naneꞌag̃ataruhui nde 
nhandepapava rehe naerũ? ei g̃a ga pe.

39 Igwete ga maꞌẽi onhiꞌig̃ahyavo yvytua pe. Igwete ga ei ypiahua pe:
— Epi! ei ga. Tanetymyi ti.
Aꞌero ipigi yvytua. Notymynhaꞌjavi. 40 Igwete Jesusꞌga ei 

g̃wemimboꞌeharaꞌg̃a pe:
— Maraname pe kyhyjiuhui? ei ga. Ndapejikogi ve tuhẽ pe ji rehe 

naerũ? ei ga g̃a pe.
41 Igwete g̃a nhimombyꞌahetei aꞌero javo ojohupe:
— Marã te ga rekoi naerũ? Yvytua vehevi re po g̃wendu katu ganhiꞌig̃a 

ypiahua pavẽi, ei g̃a javo ojohupe.

Jesusꞌga ombojipeꞌa anhag̃a ahe hugwi 
(Mateus 8.28-34; Lucas 8.26-39)

5  1 Igwete Jesusꞌg̃a vahemi ypiahua aherovai Gerasapeveꞌg̃a gwyri 
pe. 2  Jesusꞌg̃a ẽrame ga ruri – kiroki ga anhag̃a opojyka ga ojive. 

3-4 Itaruvihavuhua kwaruhua pyteri pe ga u jipi aheryvya pyteri pe. 
Okwaokwa g̃a ga itanhuramuhũa pyvõ novĩa. Igwete ga imondohondohogi 
opoa hugwi opya hugwi ikaikavo. Nurã g̃a ndokwaraꞌjavi ga aꞌero 
itanhuramuhũa pyvõ. Ndipopoakari g̃a ga monhyromo. 5 Arimo 
ypytunimo na jitehe ga rahẽrahemamo jipi aheryvy pe yvytyruhua rehe. 
Ojikytikyti ga ita pyvõ herokwarokwavame ojihe. Aꞌereki anhag̃a opojyka 
ga ojive. 6 Jesusꞌga repiagame irupe kiro ga ruri onhana itaruvihavuhua 
kwaruhua pytera hugwi ga rovatiamo. Igwete ga renypyꞌandurugi Jesusꞌga 
pyri nderuvihavuhu nde javo. 7-8  Igwete Jesusꞌga ei anhag̃a pe:

— Ejipeꞌa ga hugwi.
Igwete ga hapukajahivi.

— Tajiavykyi ti, Jesus, ei ga. Nde ko Tupanaꞌga raꞌyramo 
huvihavuhuꞌg̃ahoheveꞌga raꞌyramo. Ere ti Tupanaꞌga renoina tahahyyme 
ti ji ve, ei ga ga pe.

9 — Gara nderera? ei Jesusꞌga ga pe.
— Heꞌyjuhu, ei ga. Poro ko jirera, ei ga.
Aꞌereki heꞌyjuhuvaꞌea anhag̃a opojyka ga. 10 Igwete iꞌehetei Jesusꞌga pe:
— Toremondoukari ti irupe avo hugwi, eꞌi ga pe.
11 Pevo tuvi ojipeꞌg̃a nenymbava porcos iꞌgwovo yvytyruhua pyri. 

Heꞌyjuhu hete onhimongyavo. 12  Igwete anhag̃a ei Jesusꞌga pe:
— Ore mondouka ti porcos pyri toropojyka ti aꞌea orojive, eꞌi anhag̃a ga pe.
13  — Hepejigwovo aꞌero, ei Jesusꞌga jupe.
Igwete anhag̃a jipeꞌai g̃wembipojykaharaꞌga hugwi ogwoogwovo 

porcos ipojykavo. Heꞌyjuhu ranuhũ porcos dois mil. Igwete anhag̃a 
opojykarame porcos inhainhani ogwovo ojyva yvytyꞌramuhũa rupi opoa 
ypiahua pype otypyvypyvyga.

14 Igwete porcos repiakatuharaꞌg̃a nhani ogwovo timombeꞌu javo. Igwete g̃a 
imombeꞌumbeꞌui porcos typyvygagwera cidadepeveꞌg̃a pe cidadekotyiveꞌg̃a pe 
no. Aꞌero g̃a ndug̃anduri torohepia katu javo. 15 Urame Jesusꞌga pyri g̃a akojaꞌga 
repiagi anhag̃a rembipojykaagweraꞌga. Ipikatu ga kiro oina. Gweaporog̃ita katu 
reki ga aꞌero no. Ga repiagame g̃a kyhyji Jesusꞌga popoakara hugwi. 16 Kiroki g̃a 
gwepia tuhẽ anhag̃a mondoagwera – kiro g̃a ei imombeꞌgwovo g̃a pe:

— Jesusꞌga ombojipeꞌa ga hugwi anhag̃a mondovouka porcos pyri 
aꞌea pojykauka, ei g̃a. Igwete porcos inhainhambavi ogwovo y pe 
otypyvypyvyga, ei g̃a imombeꞌgwovo g̃a pe.

17 Igwete g̃a epavi Jesusꞌga pe:
— Heregwovo oregwyra hugwi! ei g̃a javo ga pe.
18  Jesusꞌga avame yhara pype kiro anhag̃a rembipojykaagweraꞌga 

ehetei ga pe:
— Kiro ji hoi nde rupi nde rerekovo.
19 — Ndorogwerohoi ji ji rupi, ei Jesusꞌga ga pe. Heregwovo enhonga pe. 

Ere ti ejeꞌyjaꞌg̃a pe: “Tupanaꞌga pyry hete ji ve,” ere ti g̃a pe. “Nahanahã ga 
imombyryvi ji ve ji porogwetyga,” ere ti imombeꞌgwovo g̃a pe, ei Jesusꞌga ga pe.

20 Igwete ga hoi Dez Cidades pe imombeꞌgwombeꞌgwovo g̃a pe.
— Jesusꞌga pyry hete ji ve, ei ga g̃a pe. Ombojipeꞌa ga anhag̃a 

mondovouka ji hugwi. Nahã ga imombyryvi ji ve, ei ga g̃a pe.
Igwete g̃a nhimombyꞌapavi ganhiꞌig̃a renduva.

Jairovaꞌea raꞌyravaꞌea 
(Mateus 9.18-19; Lucas 8.40-42)

21 Igwete Jesusꞌg̃a heroꞌyahavaꞌjavi yhara herojivya. Ypiahua rembeꞌyi 
pe ga rekoi. Igwete heꞌyjuhuveꞌg̃a jatykai ga pyri. 22  Igwete ga ruri Jairoꞌga. 
Ga ko huvihavamo oko judeusꞌg̃a jatykahava pype. Jesusꞌga repiagame ga 
ruri g̃wenypyꞌanduruga ga pyri jihohevaꞌero ji poko javo ga pe.

23  — Omano g̃werĩ jiraꞌyrahẽa, ei ga Jesusꞌga pe. Herejo ji rupi epokoga 
hẽa rehe tomanoyme ti hẽa, ei Jairoꞌga ga pe.

24 Igwete Jesusꞌga hoi ga rupi. Heꞌyjuhuveꞌg̃a oho Jesusꞌga rupi no ga 
mbotymbotyvahiva.

Gwypovaꞌea opoko Jesusꞌga pira rehe 
(Mateus 9.20-22; Lucas 8.43-48)

25 Ga horame kiro ojipehẽa hoi Jesusꞌga reviri opokoga gapira rehe topi ti 
nhitetirũa ji hugwi javo. Aꞌereki hẽa gwyporo. Heꞌyjuhu doze kwara hẽatetirũa 
rehe. 26 Heꞌyjuhu hẽapohanoharaꞌg̃a novĩa. Igwete hẽa pohanog̃ame hahyhetero 
hẽa pe. Omondo pa hẽa oitambereꞌia g̃a pe novĩa. Emo ndopigi hẽa hugwi. 
Igwaigwavete hẽa tetirũahetero. 27-28 Igwete g̃a Jesusꞌga mombeꞌurame hẽa ei 
oyvyteri pe: “Po ti ji pokogi gapira rehe vehevi nehẽ, aꞌero po ti ipigi ji hugwi 
nehẽ,” ei hẽa oyvyteri pe javo. Kiro hẽa hoi Jesusꞌga reviri aꞌero heꞌyjuhuveꞌg̃a 
pytera rupi opokoga Jesusꞌga pira rehe. 29 Kotihĩ hẽa ndagwyporaꞌjavi. Aꞌea hẽa 
ikwahavi oyvyteri pe. 30 Igwete Jesusꞌga pyryrymi heꞌyjuhuveꞌg̃a koty javo g̃a 
pe. Aꞌereki ga okwahavipe opopoakara hoa g̃a ndehe.

— Maꞌg̃a opoko jipira rehe raꞌe? ei ga g̃a pe.
31 Igwete garemimboꞌeharaꞌg̃a ei ga pe:

— Avi nde erehepia pa g̃a enhimbotymbotyvahiva, ei g̃a. Maraname nde 
euhui naerũ: “Maꞌg̃a opoko ji rehe raꞌe?” ei g̃a ga pe.

32  Emo Jesusꞌga oharekoreko g̃a ndehe tahepia tuhẽ javo. 33 Hẽa okwaha 
Jesusꞌga rembiapoa ojive. Aꞌero hẽa ruri okyhyjiavo ohyhyipava. Ojovapyvo 
hẽa rekoi Jesusꞌga pyri onhimombeꞌupava ga pe. 34 Igwete ga ei hẽa pe:

— Kuiꞌi, nde erejiko ji rehe. Nurã ipigi nde hugwi, ei ga. Enog̃atu ti epyꞌa 
egwovo, ei ga. Momina tuhẽ nde hugwi netetirũa, ei ga hẽa pe.

Jesusꞌga ombogwera Jairovaꞌea raꞌyravaꞌea 
(Mateus 9.23-26; Lucas 8.49-56)

35 Jesusꞌga nhiꞌig̃ame kiro g̃a nduri Jairoꞌga rongapypeveꞌg̃a. Igwete g̃a 
ei Jairoꞌga pe:

— Omano jipe nderaꞌyravaꞌea, ei g̃a imombeꞌgwovo ga pe. Tereruraꞌjavi 
ahemboꞌeharaꞌga aꞌero, ei g̃a Jairoꞌga pe.

36  Jesusꞌga ombogwavete reki g̃anhiꞌig̃a. Igwete ga ei Jairoꞌga pe:
— Teremomyi ti epyꞌa. Ejiko hete ji rehe, ei Jesusꞌga ga pe.
37 Igwete Jesusꞌga g̃a nderohoi ojupi Pedroꞌga Joãoꞌga no Tiagovaꞌea no 

– kiroki ahe Joãoꞌga rekiꞌyramo. Jaraꞌg̃a ga nomondoukari ojupi. 38  Igwete 
ga Pedroꞌg̃a nderohoi g̃a nderovahema Jairoꞌga ronga pe. Aꞌero Jesusꞌga 
henduvi g̃ajeheꞌoranuhũa. Aꞌereki hahyahi g̃ajeheꞌoa hẽamanoa rehe. 
39 Igwete ga hoi onga pe javo g̃a pe.

— Maranuhũrame pe nanuhũ pejeheꞌgwoeꞌgwovo pejijupa? ei Jesusꞌga 
g̃a pe. Tayrihẽa nomanoi. Hẽa oki reki upa, ei ga g̃a pe.

Aꞌereki ga okwaha hẽambogweravag̃wama. 40 Igwete g̃a ga jai omano 
tuhẽ ahe javo. Aꞌero ga g̃a moꞌemoꞌembavi onga hugwi. Igwete ga g̃a 

nderohoi okipe tayrihẽa ruvaꞌga hẽayhẽa no. Pedroꞌg̃a ga gweroho 
hẽanongava pype no. 41 Igwete ga hẽa popyhygi javo hẽa pe.

— Talitá cumi! ei ga. (Aꞌea ko: “Kuiꞌi, epoꞌã!”)
42  Kotihĩ hẽa poꞌami aꞌero okovo. Doze kwara hẽa rehe. Igwete g̃a 

nhimombyꞌahetei hẽa repiaga. 43  Igwete Jesusꞌga ehetei g̃a pe:
— Tapemombeꞌui ti nhiremimbogweravahẽa, ei ga. Pemondo ti kiro 

mbatera hẽa pe toꞌu hẽa, ei ga g̃a pe.

Nazaré pe ahe ndojikogi Jesusꞌga rehe 
(Mateus 13.53-58; Lucas 4.16-30)

6  1 Aerẽ Jesusꞌga hoi pea hugwi g̃wemimboꞌeharaꞌg̃a pavẽi. Igwete 
g̃a hoi cidade de Nazaré pe – perope Jesusꞌga onhimomboaka. 

2  Judeusꞌg̃a poravykyeꞌyma rupi sábado rupi ga hoi g̃ajatykahava pype 
pevoveꞌg̃a mboꞌeavo Tupanaꞌga nhiꞌig̃a rehe. Igwete g̃a nhimombyꞌai 
ganhiꞌig̃a renduva onhimongyavo. Aꞌero g̃a ei ojohupe:

— Marã akojaꞌga ikwahavuhui nanongara naerũ? ei g̃a. Maꞌg̃a omboꞌe 
ga? Aꞌereki ahemonhimombyꞌavaꞌea ga oapoapouhu, ei g̃a ojohupe. 
3  Ga ko onga apoharaꞌga rũi naerũ Mariahẽa raꞌyraꞌga? ei g̃a. Tikwaha 
tuhẽ nhande garekiꞌyraꞌg̃a Tiagoꞌga Joséꞌga no Judasꞌga Simãoꞌga. 
Garendyraꞌg̃a ko oko avo nhande pyri no, ei g̃a ojohupe.

Igwete g̃a nhimonhaꞌngai okoeꞌyma ga rehe tihenduvaꞌjavyme ga javo. 
4 Igwete Jesusꞌga ei g̃a pe:

— Ojipeꞌg̃a gwyripeveꞌg̃a omondo gweaporog̃ita imohina Tupanaꞌga 
nhiꞌig̃a mombeꞌuharaꞌga rehe, ei ga. Gagwyripeveꞌg̃a jate nomondoi 
imohina ga rehe. Gareꞌyjaꞌg̃a nomondoi imohina ga rehe no. 
Garongapypeveꞌg̃a nomondoi imohina ga rehe no, ei ga g̃a pe.

5 Igwete Jesusꞌga ndoapoi gwerevi ahemonhimombyꞌavaꞌea pevo. Aꞌereki 
g̃a ndojikogi ga rehe. Mokonheteveꞌg̃a ndehe jate ga pokogi imombiga 
g̃atetirũa g̃a hugwi. 6 Igwete ga nhimombyꞌai g̃a jikogeꞌyma g̃waramo ojihe.

Jesusꞌga remimboꞌeharavaꞌea omombeꞌu Tupanaꞌga nhiꞌig̃a 
(Mateus 10.5-15; Lucas 9.1-6)

Igwete Jesusꞌg̃a imbojoapiapi ogwovo cidades pe pevoveꞌg̃a mboꞌeavo. 7 Igwete 
ga g̃wemimboꞌeharaꞌg̃a mbuhurukari ojipyri dozeveꞌg̃a. Igwete ga ei g̃a pe:

— Topomondomondo ti kiro ojipeꞌg̃a cidades pe, ei ga. Mokomokõi ti 
pejogweroho imombeꞌgwovo Tupanaꞌga nhiꞌig̃a g̃a pe. Apeꞌakwahavuka ti ji pe 
me anhag̃a g̃a hugwi nehẽ, ei ga g̃a pe. 8 Pepojate ti toho kiro pea rupi. Taperohoi 
ti pão itambereꞌia reheve, ei ga. Taperohoi ti sacola no. Pejijihokava jate ti peroho, 
ei ga g̃a pe. 9 Pemongi ti sandálias. Taperohoi ti ojipea tapyꞌynhapira, ei ga g̃a pe.

10 Igwete ga ei no:
— Pe vahemame cidade pe po ti ojipeꞌga ei pe me nehẽ: “Hepejijo pejipytavo 

nhironga pe,” e po ti ga pe me nehẽ. Pejogweroho ti ga pyri pejijupa aꞌero, ei 

Jesusꞌga g̃a pe. Tapejijyjijyi ti ojipeꞌg̃a nonga pe, ei ga. Ga pyri jate ti peju. Aerẽ 
ti pea hugwi pe hoi cidade hugwi aꞌero pejogwerogwovo nehẽ, ei Jesusꞌga g̃a pe. 
11 Po ti pevoveꞌg̃a napembuhurukari ojipyri hendupotareꞌyma penhiꞌig̃a aꞌero 
po ti pe hojipei pea hugwi nehẽ, ei ga. Pehorame ti pemonduru otimbuguhua 
pejipya hugwi toropohi ti pe hugwi javo g̃a pe. Peꞌji ti g̃a pe: “Peko teꞌvaruhu pe 
hendupotareꞌyma Tupanaꞌga nhiꞌig̃a,” peꞌji ti g̃a pe, ei Jesusꞌga g̃a pe.

12  Nahã Jesusꞌga dozeveꞌg̃a mondomondoukari ojipeꞌg̃a pyri. Igwete g̃a 
hoi imombeꞌgwovo Tupanaꞌga nhiꞌig̃a g̃a pe. Igwete g̃a ei g̃a pe:

— Perojijyi ti pejeaporog̃ita pejipohia pejikoteꞌvaruhua hugwi, ei g̃a g̃a pe.
13  Igwete dozeveꞌg̃a imbojipeꞌapeꞌai anhag̃a Diaboꞌgapyrivaꞌea ojipeꞌg̃a 

hugwi. Igwete g̃a imongyi ikava heꞌyjuhuveꞌg̃a akag̃a rehe imombiga 
g̃atetirũa g̃a hugwi.

João Batistavaꞌea omano 
(Mateus 14.1-12; Lucas 9.7-9)

14 Igwete pevoveꞌg̃a Jesusꞌga mombeꞌumbeꞌui. Aꞌero ga henduvi g̃anhiꞌig̃a 
Herodesꞌga g̃anduvihavuhuꞌga. Ojipeꞌg̃a eꞌi tehe Jesusꞌga mombeꞌgwovo:

— Ga ko João Batistaꞌga reki, eꞌi tehe ga. Okwera po ga kiro oyvya 
hugwi. Nurã po ga japohetei ahemonhimombyꞌavaꞌea naerũ, eꞌi tehe g̃a.

15 Ojipeꞌg̃a eꞌi tehe:
— Jesusꞌga po Eliasꞌga uraꞌjava.
Ojipeꞌg̃a:
— Ga po Tupanaꞌga nhiꞌig̃a mombeꞌuharamo oko ahe ja – kiroki ahe 

omombeꞌu Tupanaꞌga nhiꞌig̃a ojopyꞌrovo hako, eꞌi tehe g̃a.
16  Igwete Herodesꞌga henduvi g̃anhiꞌig̃a Jesusꞌga rehe. Igwete ga etehei:
— Ga ko João Batistaꞌga tuhẽ. Akamomboruka ji ga ikwehe novĩa. Kiro 

ga kweravaꞌjavi reki, eꞌi tehe ga.
17-19 Nahã Herodesꞌga ahe akamomborukari raikwehe. Herodiashẽa rehe ga 

ahe pyhygukari ahe mongiuka cadeia pype. Hehã ko Filipeꞌga rembirekohẽa 
naꞌẽ Herodesꞌga rekiꞌyraꞌga rembirekohẽa. Aerẽ Herodesꞌga hẽa rerekoi reki.

Igwete João Batistavaꞌea ei Herodesꞌga pe jipi: “Maranuhũrame nde 
eirũꞌga rembirekohẽa rerekoi? Na rũi ko ahe rekoi,” ei ahe ga pe jipi.

Nurã Herodiashẽa rehe Herodesꞌga ahe pyhygukari ahe apytĩuka ahe 
mongiuka cadeia pype. Aꞌereki hẽa onhimboahi ahe ve tajukauka ti ga 
javo novĩa. 20 Emo Herodesꞌga ahe aꞌngui naꞌẽ. Ga ndojukaukapotari ahe. 
Aꞌereki ga okyhyji ikwahava Joãovaꞌea rekokatua. Okwaha ga Joãovaꞌea 
pyryhetea ahe rekoro g̃waramo Tupanaꞌga rehe. Nurã Herodesꞌga ahe 
aꞌngui. Joãovaꞌea nhiꞌinhiꞌig̃ame ga pe oko tehe gapyꞌa novĩa. Emo ga 
g̃wendu pota Joãovaꞌea nhiꞌig̃a novĩa.

21 Aerẽ oꞌaragwera rehe Herodesꞌga japoi toryva omoirũharaꞌg̃a pe soldadosꞌg̃a 
nduvihavuhuꞌg̃a pe no imbateheteveꞌg̃a pe no – kiroki g̃a u gagwyri pe Galiléia 
pe. Aꞌea rupi Herodiashẽa jirokwari João Batistavaꞌea rehe ahe jukauka. 

22 Hẽaraꞌyrahẽa tehe oho Herodesꞌg̃a pyri ojirokyavo g̃apyteri pe. Igwete g̃a 
nhimohẽhetei kujahẽa rehe Herodesꞌga gapavẽiveꞌg̃a pavẽi. Aꞌero ga ei hẽa pe:

— Gara nde erepota imondoa ejive? Tamondo ti nde ve, ei ga hẽa pe. 
23  Tupanaꞌga henduvame nhirembiꞌea ji ei nde ve: Tamondo pa tuhẽ ti nde 
ve neremimbotarimovaꞌea javoji. Nhimbatera ti tamondojijaꞌro vehevi 
nde ve javoji, ei ga hẽa pe.

24 Aꞌero hẽa hoi imombeꞌgwovo oyhẽa pe.
— Gara re po ji aru ga hugwi nehẽ? ei hẽa hẽa pe.
— João Batistaꞌga akag̃a pe ere, ei hẽayhẽa hẽa pe.
25 Kotihĩ hẽa jivyri nhandaipe ogwovo javo Herodesꞌga pe.

— Apota ji João Batistaꞌga akag̃a, ei hẽa, kirog̃we nhaembeva pype, ei hẽa ga pe.
26 Henduvame hẽanhiꞌig̃a Herodesꞌga rekoveveuhuhetei aꞌero. Aꞌereki 

ga ndojukaukapotari Joãovaꞌea novĩa. Emo ga eꞌi jipe reki Tupanaꞌga 
g̃wendu nhirembiꞌea javo. Gapavẽiveꞌg̃a g̃wendu ganhiꞌig̃a no ga erame 
hẽa pe tamondo tuhẽ ti nde ve javo. Nurã ga ndeꞌiaꞌuvaꞌjavi kiro hẽa pe: 

“Namondoaꞌjavi ji nde ve.” 27 Nurã ga soldadoꞌga mondoukari cadeia pype 
togweru ti ga Joãoꞌga akag̃a javo. 28  Igwete soldadoꞌga hoi ahe akamomboa 
cadeia pype aheakag̃a rerua nhaembeva pype. Igwete ga imondoi kujahẽa 
po pe hẽa herohoi oyhẽa pe heroviaruka hẽa pe Joãovaꞌea jukaagwera. 
29 Nahã Herodesꞌga ahe akamomborukari raikwehe. Ikwahavame Joãovaꞌea 
remimboꞌeharaꞌg̃a hoi aheraꞌoa pyhyga herogwovo inog̃a ityma raikwehe.

Jesusꞌga omboheꞌyi mbatera cinco milvaꞌea pe	
(Mateus 14.13-21; Lucas 9.10-17; João 6.1-14)

30 Aerẽ dozeveꞌg̃a jivyri Jesusꞌga pyri aꞌero – g̃ahã Jesusꞌga omondomondouka 
Tupanaꞌga nhiꞌig̃a mombeꞌuuka. Ojivyrame g̃a imombeꞌupavi Jesusꞌga pe 
g̃wemimboꞌeagwera. G̃atetirũa mombigagwera g̃a omombeꞌu ga pe no.

— Orombojipeꞌa ore anhag̃a g̃a hugwi, ei g̃a imombeꞌgwovo ga pe no.
31 Aꞌea rupi heꞌyjuhuveꞌg̃a nhopondekwandekwavi ua Jesusꞌga pyri 

onhimongyavo. Igwete g̃a ndoꞌuukari Jesusꞌg̃a pe. Nurã Jesusꞌga ei dozeveꞌg̃a pe:
— Nhande tehe ti xaho ongaeꞌỹi me tapepytuꞌuahiꞌvi ti javoji, ei ga g̃a pe.
32  Jesusꞌg̃a tehe g̃a avi yhara pype aꞌero ogwovo ongaeꞌỹi me. 33  Emo 

pevoveꞌg̃a gwepia g̃ahoa. Igwete g̃a ei ojohupe onhimongyavo:
— Kiro g̃a hoi Jesusꞌg̃a. Pea rupi ti xaho g̃a ndeviri aꞌero, ei g̃a ojohupe.
Igwete g̃a hoi nhandaipe ypiahua rembeyvyra rupi ogwovo cidades 

hugwi nhaporemo. Igwete g̃a naꞌẽ g̃a vahemi pevo Jesusꞌg̃a nenonde. 
34 Ohemame Jesusꞌga heꞌyjuhuveꞌg̃a ndepiagi. Igwete g̃a poriaꞌiro ga pe 
onhimongyavo. Aꞌereki ga pe ko g̃a ovelhas ja ovelhas gwepiakatuharaꞌga 
rerekoeꞌymame. Na jitehe ndipokokavi g̃a. Igwete Jesusꞌga g̃a mboꞌemboꞌei.

35 Kwara hog̃werĩa rupi garemimboꞌeharaꞌg̃a nduri ga pyri javo.

— Kiro ihohetei kwara. Ndogwerekoi onga avo g̃a pe, ei g̃a. 36  Ere ti g̃a 
pe aꞌero toho ti g̃a kopeveꞌg̃a pyri cidadesꞌi pe iraꞌagwevaꞌe pe. Pevo po ti 
g̃a ipyhygi mbatera ojive iꞌuhavamo, ei g̃a Jesusꞌga pe.

37 Igwete ga ei g̃a pe:
— Pehe ti pemondo mbatera g̃a pe toꞌu ti g̃a javoji.
— Maranuhũ naerũ? ei g̃a. Heꞌyjuhuvaꞌea duzentos itambereꞌia po ti ore 

herohoi imondovo pão rehe g̃a pe naerũ? ei g̃a ga pe.
38  Igwete Jesusꞌga ei g̃a pe:

— Maramomi pe herekoi pães? Peho hepiaga.
Igwete g̃a hoi hepiaga, g̃a nduri imombeꞌgwovo ga pe.

— Cinco, ei g̃a. Dois g̃a gwereko pira no, ei g̃a ga pe.
39 Igwete Jesusꞌga heꞌyjuhuveꞌg̃a mbojatykapavi g̃a mboapyga g̃a nog̃a 

nhungwaꞌvia rehe. 40 Ojopyri g̃a apyapygi upa aꞌero. Pea hovai g̃a cem. G̃a 
hovai cinquenta. Hovaiveꞌg̃a cem no. Nahã g̃a apyapygi ojogwerojuva. 41 Igwete 
Jesusꞌga ipyhygi pães pira reheve. Igwete ga jovavuri onhiꞌig̃a Tupanaꞌga pe.

— Ndepyry hete nde imbuhua mbatera ore ve, ei ga Tupanaꞌga pe.
Igwete Jesusꞌga haygweꞌrogweꞌrogi pães imondovo g̃wemimboꞌeharaꞌg̃a pe 

pemaꞌemaꞌẽ g̃a pe javo. Na jitehe ga imaꞌemaꞌẽukari pira imondovouka g̃a pe 
nhaporemo. 42 Igwete g̃a nhaporemo iꞌuiꞌui onhimoytaromouka jupe. Aꞌereki 
Jesusꞌga omboheꞌyjuhu hete mbatera g̃a pe. 43-44 Heꞌyjuhu hete ko g̃a cinco 
mil akwaimbaꞌero. Kunhangweraꞌg̃a na jitehe heꞌyjuhu tayriꞌg̃a pavẽi. Igwete 
Jesusꞌga remimboꞌeharaꞌg̃a imonoꞌonoꞌog̃i pães rembyruera piraꞌia rembyruera 
reheve imondovo inog̃a yrua pype. Dozevaꞌea g̃a imotynahenahembavi yrua.

Jesusꞌga oho yjapea rehe 
(Mateus 14.22-33; João 6.15-21)

45-46  Igwete Jesusꞌga ei g̃wemimboꞌeharaꞌg̃a pe:
— He pejiꞌava yharuhua pype, ei ga. Peroꞌyaha ti aherovai ji renonde 

herogwovo cidade de Betsaida pe, ei ga g̃a pe.
Heꞌyjuhuveꞌg̃a pe ga ei:

— Kiro ji hoi naꞌẽ nhinhiꞌig̃a Tupanaꞌga pe, ei ga. He pejigwovo aꞌero 
pejivya penhonga pe kiro, ei ga g̃a pe.

Igwete ga hoi yvytyruhua rupi. 47 Ypytunimo ga tehe ga rekoi 
yvytyruhua arimo. Garemimboꞌeharaꞌg̃a ki aꞌe te oko yhara pype ypyteri 
pe. 48  Igwete ga hepiagi g̃a ipyvupyvurahyrame. Aꞌereki yvyturanuhũa 
g̃wovatĩvatĩ g̃a. Koꞌeg̃atueꞌyma rupi ga hoi g̃a pyri aꞌero opyrug̃a yhya 
rehe ogwovo. Okwa g̃werĩ ga g̃andova yvyri novĩa. 49 Emo hepiagame 
gapyrug̃a yhya japea rehe g̃a nahenahemamo upa.

— Anhag̃a po, e ko g̃a novĩa.
50 Aꞌereki g̃a nhaporemo gwepia ga. G̃apyꞌa juahi aꞌero. Emo kotihĩ ga 

nhiꞌig̃i g̃a pe.
— Penog̃atu ti pejipyꞌa, ei ga. Jihi ko koro ako. Tapekyhyjiaꞌjavi ti, ei ga g̃a pe.

51 Igwete ga avi yhara pype g̃a pohe. Kiro ipigi yvyturanuhũa. Igwete 
g̃a nhimombyꞌahetei aꞌero. 52  Aꞌereki g̃a ndaheaporog̃itakatui pães 
mboheꞌyjuhuagwera rehe. Noangari g̃a ikwahaveꞌyma Jesusꞌga popoakara.

Jesusꞌga omombi ahetetirũa Genesaré pe 
(Mateus 14.34-36)

53 Igwete Jesusꞌg̃a heroꞌyahavi herovahema Genesarépeveꞌg̃a gwyri pe 
nhapytiamo. 54 G̃a ẽrame yhara hugwi pevoveꞌg̃a nhimombaragwahavipei 
Jesusꞌga rehe. 55 Igwete g̃a hog̃ahoi ogwyra rupi itetirũaveꞌg̃a nderunderua 
g̃akupeupava rehe g̃a nog̃a Jesusꞌga pyri. Henduvame Jesusꞌga hoa jipi, pevo 
g̃a g̃a nderuri ga pyri. 56 Igwete ga imbojoapiapi ogwovo cidades pe. Nhu me 
ga hogahoi no. Perope ga oho – pevo nhaporemo g̃a itetirũaveꞌg̃a nderuri g̃a 
nog̃a mytuꞌẽ me – perope g̃a ojatyka jipi. Igwete g̃a eg̃aꞌei Jesusꞌga pe:

— Na g̃a pokogi ndepira rembeꞌyva rehe vehevi.
G̃a pokogame hehe aꞌero ipipavi g̃atetirũa g̃a hugwi.

Judeusꞌg̃a namonhavaꞌea remimboꞌeagwera 
(Mateus 15.1-9)

7  1 Igwete fariseusꞌg̃a jatykai ua Jesusꞌga pyri judeusꞌg̃a mboꞌeharaꞌg̃a 
pavẽi. Uhu g̃a ga pyri Jerusalém hugwi. 2  Igwete g̃a hepiagi Jesusꞌga 

remimboꞌeharaꞌg̃a jikwakuveꞌyma.
— Ndokoi g̃a nhaneramonhavaꞌea remimboꞌeagwera rupi, ei g̃a. Aꞌereki 

g̃a ndojikwakuvi ojipogweja rehe mbatera ua renonde, ei g̃a ojohupe.
3 Aꞌereki judeusꞌg̃a namonhavaꞌea koi na ojikwaku ymya 

vehevi. Iꞌua renonde ahe jipogwepogwei jipi. Aꞌereki ahe eꞌi tehe: 
“Nhandejipogwepogwejeꞌymame po ti nhande nianhimombyryvi Tupanaꞌga 
pe,” eꞌi tehe ahe. Nurã ko judeusꞌg̃a – kiroki g̃a fariseusramo – g̃a ko kojiꞌi 
eꞌi: “Xajikwaku hete nhandekovo nhaneramonhavaꞌea remimboꞌeagwera 
rehe,” e ko g̃a. Nurã g̃a ojipogwejeꞌymame ndoꞌui mbatera jipi. 4 Herurame 
mbatera imaꞌẽhava hugwi na jitehe g̃a ndoꞌui ojipogwejeꞌymame. Iꞌuhava 
g̃a ipyhepyhei imboapykava. Nahã g̃a jikwakukwakuvi jipi g̃wamonhavaꞌea 
remimboꞌeagwera rehe okovo xanhimombyry ti Tupanaꞌga pe javo novĩa.

5  Igwete fariseusꞌg̃a jatykai Jesusꞌga pyri judeusꞌg̃a mboꞌeharaꞌg̃a pavẽi. 
Aꞌero g̃a hepiagi Jesusꞌga remimboꞌeharaꞌg̃a jikwakuveꞌyma. Igwete g̃a ei 
Jesusꞌga pe:

— Neremimboꞌeharaꞌg̃a ndojipogwejuhu iꞌua renonde, ei g̃a. Maraname g̃a 
ndokoi nhaneramonhavaꞌea remimboꞌeagwera rupi ojikwakuveꞌyma? ei g̃a.

6-8  Nahã Jesusꞌga ei javo g̃a pe aꞌero:
— Pehe ko pekokatuꞌãvaꞌero peko! ei ga. Penhiꞌĩpoꞌru hete pe Isaíasvaꞌea 

kiro. Ymya Isaíasvaꞌea okwatija Tupanaꞌga nhiꞌig̃a ahe mombeꞌgwovo 
hako, ei Jesusꞌga. Nahã Tupanaꞌga ei hako:

“Avoveꞌg̃a onhiꞌig̃atu tehe

torombohete Tupanaꞌga javo,” ei ga.
“Emo g̃a nanhiarõi

imondoeꞌyma gweaporog̃ita imohina ji rehe,” ei Tupanaꞌga hako, ei ga.
“Ji mbohete tehe g̃a.

Aꞌereki nhinhiꞌig̃a rehe rũi g̃a omboꞌe,” ei ga.
“Yvyakotyveꞌg̃a nemimboꞌetehea rehe g̃a g̃a mboꞌei

aꞌea ko Tupanaꞌga nhiꞌig̃a javo tehe jupe,” ei Tupanaꞌga hako.
Nahã Isaíasvaꞌea ikwatijari ahe mombeꞌgwovo hako, ei Jesusꞌga g̃a pe.

Igwete ga ei g̃a pe aꞌero:
— Ahemombeꞌua ko pemombeꞌuag̃wama reki. Aꞌereki ahe javijitehe ko pe 

peko pekokatuꞌag̃uhũvaꞌero. Pemoandyandyi pe ojipeꞌg̃a jipi orombohete 
Tupanaꞌga javo tehe, ei Jesusꞌga g̃a pe. Pepohi reki pe Tupanaꞌga nhiꞌig̃a 
hugwi. Emo yvyakotyveꞌg̃a nemimboꞌeagwera pe pehendu katu, ei ga.

9 — Pyry hete reki pe me pe imbogwavame Tupanaꞌga nhiꞌig̃a xako ti 
nhaneremimboꞌeagwera rehe javo, ei ga onhiꞌig̃ahyavo g̃a pe. 10 Moisésvaꞌea 
okwatija Tupanaꞌga nhiꞌig̃a imombeꞌukatuavo hako, ei ga g̃a pe. Igwete ahe ei:

“Pemondo ti pejeaporog̃ita imohina pejuvaꞌga rehe penhyhẽa rehe no,” ei ahe.
Igwete ahe ei no ikwatijarame Tupanaꞌga nhiꞌig̃a:

“Kiroki ga eꞌi teꞌvaruhu uvaꞌga pe oyhẽa pe no
– tojukauka ti g̃a ga aꞌero,” ei Moisésvaꞌea hako, ei Jesusꞌga g̃a pe.

11 Pe ki aꞌe te ahe atyvi g̃a mboꞌei, ei Jesusꞌga. Pepyteripeveꞌga po eꞌi 
uvaꞌga pe oyhẽa pe no: “Opopoko pota ji imondovo mbatera pe me novĩa. 
Emo ji amondo reki akoja Tupanaꞌga pe,” e po ga, ei ga. 12  Ga erame aꞌea 
g̃a pe peꞌji tehe reki pe: “Pyry ga nomondoi mbatera uvaꞌg̃a pe aꞌero,” peꞌji 
tehe pe, ei Jesusꞌga g̃a pe. 13 Nahã ko pe g̃a mboꞌei hendukatuuka g̃a pe 
penamonhavaꞌea remimboꞌeagwera hendukatuukareꞌyma g̃a pe Tupanaꞌga 
nhiꞌig̃agwera, ei ga. Nahanahã pe ndekouhui jipi, ei Jesusꞌga g̃a pe.

Ahereaporog̃itateꞌvaruhua ahemboteꞌvaruhuvaꞌea 
(Mateus 15.10-20)

14 Aꞌero Jesusꞌga heꞌyjuhuveꞌg̃a mbuhurukaraꞌjavi ojipyri 
imombeꞌgwovo ojoꞌjavaꞌea g̃a pe.

— Pe me nhaporemo ji ei: Pehendu ti ikwahava, ei ga. 
15 Mytuꞌemahugwivaꞌea – kiroki mbatera ahe oꞌu jipi – aꞌea okirame ahe pype 
nahemboteꞌvaruhui. Aheyvyterahugwivaꞌea ki aꞌe te ahe mboteꞌvaruhu, ei ga. 
16 Peapyakwa pe. Pehendu katu ti jiꞌea aꞌero, ei Jesusꞌga g̃a pe.

17 Igwete Jesusꞌga hoi onga pe g̃a hugwi. Igwete garemimboꞌeharaꞌg̃a 
hoi javo ga pe.

— Gara pe nde ei ojoꞌjavaꞌea mombeꞌgwovo? ei g̃a ga pe.
18-19 Igwete ga ei g̃a pe:
— Jaraꞌg̃a ja pe ndapekwahavi naerũ? ei ga. Aꞌereki 

mytuꞌemahugwivaꞌea aherembiꞌua nahemboteꞌvaruhui tuhẽ. Aꞌereki aꞌea 

nomboteꞌvaruhui ahereaporog̃ita. Ndapekwahavi pe aꞌea naerũ? ei ga g̃a 
pe. Aherembiꞌua oho aherevegi pe. Kirẽ ko ahe imboꞌapavi ojihugwi, ei 
ga. Aherembiꞌua nahemboteꞌvaruhui tuhẽ aꞌero, ei Jesusꞌga g̃a pe.

Oꞌerame aꞌea ga ei peꞌu pa ti mbatera aꞌero javo.
20 Igwete Jesusꞌga ei g̃a pe no:

— Peyvyterahugwivaꞌea reki ko pe mboteꞌvaruhu. 21 Aꞌereki peyvyteri pe 
pendeaporog̃ita teꞌvaruhu, ei ga. Pejeaporog̃itateꞌvaruhurame ko pe ojipeꞌg̃a 
nderekorekoꞌihu. Pemi pe ojipeꞌg̃a mbatera. Peporojuka pe, ei ga. Ojipeꞌg̃a 
nembirekoꞌg̃a pavẽi pe peko. 22 Pepotaruhu pe ojipeꞌg̃a mbatera. Peko 
teꞌvaruhu pe, ei ga g̃a pe. Pemoandyandyi pe ojipeꞌg̃a. Peakwahavihu pe. 
Penhimyrõ pe ojipeꞌg̃a ndehe, ei ga. Pembotegwete pe ojipeꞌg̃a. Penhimbohete 
pe. Pearuivehũ pe, ei ga. 23 Nanongara nhaporemo pendekoteꞌvaruhuvaꞌea ko 
peyvyterahugwivaꞌea. Aꞌea reki pe mboteꞌvaruhu, ei Jesusꞌga g̃a pe.

Judeurũivaꞌea ojiko Jesusꞌga rehe 
(Mateus 15.21-28)

24  Igwete pea hugwi Jesusꞌga hoi cidade de Tiro koty. Igwete ga ki 
onga pe tokwahavyme ti g̃a jiruva avo javo novĩa. Emo g̃a okwaha 
reki. 25-26  Igwete hẽa ruripei Jesusꞌga pyri. Aꞌereki pevoveꞌg̃a 
omombeꞌu ga hẽa pe. Hẽaraꞌyrahẽa anhag̃a opojyka ojive. Nurã hẽa 
ruri g̃wenypyꞌanduruga Jesusꞌga pyri jihohevaꞌero ji poko javo. Hẽa 
ko judeu rũi reki. Aꞌereki hẽa siro-feníciapeveꞌg̃a gwyripevehẽa. 
Nanongaraꞌg̃a – g̃a ko judeusꞌg̃a rũi – judeusꞌg̃a eꞌi nhag̃watig̃a g̃a 
pe okoeꞌyma g̃a ndehe. Igwete hẽa ruri javo Jesusꞌga pe:

— Embojipeꞌa ti anhag̃a jiraꞌyrahẽa hugwi, ei hẽa ga pe.
27 Igwete Jesusꞌga ei hẽa pe:

— Ndapyryvi ji nde pokoga. Aꞌereki nde judeu rũi, ei ga. Ndapyryvi ahe 
ipyhygi tayriꞌg̃a nembiꞌua imomboa nhag̃watig̃a pe, ei ga. Tayriꞌg̃a ypy 
oꞌu, ei ga hẽa pe.

28  — Na tuhẽ, ei hẽa. Emo nhag̃watig̃a vehevi turi mesa gwyri iꞌgwovo 
hembyrueꞌria tayriꞌg̃a nembiꞌua ndurugagwera, ei hẽa. Nurã nhag̃watig̃a 
javijitehe ji ruri nde pyri ji poko javo.

29 — Ji nhiꞌĩkwepy katu nde, ei Jesusꞌga hẽa pe. Nurã heregwovo enhonga pe 
kiro aꞌero, ei ga. Aꞌereki anhag̃a ojipeꞌa reki nderaꞌyrahẽa hugwi, ei ga hẽa pe.

30 Igwete hẽa jivyri onga pe tayrihẽa repiaga. Anhag̃a ojipeꞌa tuhẽ hẽa 
hugwi. Aꞌero hẽa nhinog̃atui upa opiroꞌyro jugwi.

Jesusꞌga g̃wendukatuuka ndiapyakwarivaꞌea pe
31 Igwete Jesusꞌg̃a jivyri cidade de Tiro hugwi ogwovo. Igwete g̃a hoi okwava 

cidade de Sidom rupi Dez Cidades mbytembytera rupi no. Igwete g̃a hoi 
ypiahua pyri Galiléiapeveꞌg̃a gwyri pe. 32 Igwete pevoveꞌg̃a ga reruri Jesusꞌga 
pyri ndiapyakwariveꞌga. Nhiꞌindyꞌndyguhu ga. Igwete g̃a ei Jesusꞌga pe:

— Epoko ga rehe hendukatuuka ga pe ga monhiꞌig̃atuavo.
33  Aꞌero Jesusꞌga ga rerohoi heꞌyjuhuveꞌg̃a hugwi opũa mondovo 

gapyakwari pe. Igwete ga nyvuni opokoga gakũa rehe. 34 Gwovavuramo 
Jesusꞌga pytuhemamo. Igwete ga ei ga pe:

— Efatá! ei ga. (Aꞌea ko: “Pepeꞌa, gapyakwara!”)
35  Aꞌero gapyakwara jipeꞌai. Gakũa pyryvaꞌjavamo no. Igwete ga 

nhiꞌig̃atui reki aꞌero. 36  Igwete Jesusꞌga ei g̃a pe:
— Tapemombeꞌui ti aꞌea ojipeꞌg̃a pe, ei ga g̃a pe novĩa.
Emo g̃a omombeꞌu reki. Igwaigwavete ga ei g̃a pe tapemombeꞌui ti javo 

novĩa. Emo igwaigwavete g̃a oho imombeꞌgwombeꞌgwovo reki. 37 Igwete 
g̃a nhimombyꞌahetei.

— Okwaha pa hete ga g̃a nderekokatuavo, ei g̃a. Ndiapyakwariveꞌg̃a 
pe ga g̃wendukatuuka reki. Onhiꞌig̃eꞌỹveꞌg̃a ga g̃a monhiꞌig̃atu no.

Jesusꞌga omboheꞌyi mbatera quatro milvaꞌea pe	
(Mateus 15.32-39)

8  1 Aerẽ heꞌyjuhuveꞌg̃a jatykaaꞌjavi Jesusꞌga pyri. Mominame g̃a hugwi 
mbatera iꞌuhavamo Jesusꞌga g̃wemimboꞌeharaꞌg̃a mbuhurukari 

ojipyri. Igwete ga ei g̃a pe:
2  — Iporiaꞌi g̃a ji ve onhimongyavo, ei ga. Aꞌereki mokõi g̃a kiri ji pyri. 

Kiro momina mbatera g̃a hugwi aꞌero, ei ga g̃a pe. 3 Po ti ji g̃a mondoukari 
g̃anonga pe g̃a mbatera ueꞌymame, aꞌero po ti g̃a pytupavahivuhuro ogwovo 
pea rupi nehẽ. Aꞌereki jaraꞌg̃a nonga paivohu, ei ga g̃wemimboꞌeharaꞌg̃a pe.

4 Igwete g̃a ei ga pe:
— Maranuhũ po ti nhande ipyhygi pães g̃a pe avo ongaeꞌỹi me nehẽ? ei g̃a.
5 Igwete ga ei g̃a pe:

— Maramomi pe herekoi pães? ei ga g̃a pe.
— Sete ore herekoi, ei g̃a.
6 Igwete Jesusꞌga g̃a mboapypavi g̃a nog̃a yvyvo. Igwete ga ipyhygi pães 

setevaꞌea. Igwete ga nhiꞌig̃i Tupanaꞌga pe ndepyry hete nde imbuhua ore ve javo ga 
pe. Igwete Jesusꞌga haygweꞌrogweꞌrogi imondomondovo g̃wemimboꞌeharaꞌg̃a pe.

— Pemaꞌemaꞌẽ kiro heꞌyjuhuveꞌg̃a pe toꞌu g̃a, ei ga g̃a pe.
Aꞌero g̃a imaꞌemaꞌẽi g̃a pe. 7 Mokoiꞌĩ te g̃a herekoi piraꞌia no. Igwete 

Jesusꞌga nhiꞌig̃i Tupanaꞌga pe ndepyry hete nde pira mbuhua ore ve javo. 
Igwete ga ei g̃wemimboꞌeharaꞌg̃a pe:

— Pemaꞌemaꞌẽ piraꞌia g̃a pe no.
8-9 G̃a imaꞌẽrame g̃a nhaporemo iꞌui aꞌero onhimoytaromouka jupe. Aꞌereki 

Jesusꞌga omboheꞌyjuhu mbatera g̃a pe nhaporemo. Heꞌyjuhu ko g̃a – kiroki g̃a 
oꞌu – quatro milveꞌg̃a. Aerẽ garemimboꞌeharaꞌg̃a imonoꞌonoꞌog̃i haygweygwera 
rembyruera imondovo inog̃a yrua pype. Setevaꞌea g̃a imotynahenahembavi aꞌero.

Aerẽ Jesusꞌga g̃a mondoukari g̃anonga pe. 10 Igwete ga 
g̃wemimboꞌeharaꞌg̃a nderoꞌavi yhara pype g̃a nderogwovo 
Dalmanutapeveꞌg̃a gwyri pe g̃a nderovahema.

Fariseusvaꞌea eꞌi ahemonhimombyꞌavaꞌea pe	
(Mateus 16.1-4)

11 Igwete fariseusꞌg̃a nduri onhiꞌig̃ayva Jesusꞌga pe.
— Timbopoyjayjaryme ti nhande ga ga ikwahaveꞌymame, ei g̃a ojohupe.
Igwete g̃a ei Jesusꞌga pe:

— Eapo ti ore ve ahemonhimombyꞌavaꞌea Tupanaꞌga popoakara repiuka 
ore ve, ei g̃a ga pe. Aꞌero po ti ore nde reroviari nehẽ Tupanaꞌga ga 
mbuhuruka tuhẽ javo nehẽ, eꞌi tehe g̃a ga pe.

12  Igwete Jesusꞌga pytuhemamo upa okoveveuhuro.
— Maranuhũrame ag̃wamoveꞌg̃a hepiapotaruhui 

ahemonhimombyꞌavaꞌea? ei ga. Tamombeꞌu katu ji pe me: Ndahepiukari 
tuhẽ po ti ji nhimbuhurukara kwahavuka ag̃wamoveꞌg̃a pe! ei ga g̃a pe.

13  Aꞌero Jesusꞌga hoi fariseusꞌg̃a hugwi.

Penhimbokoꞌi ti, ei Jesusꞌga g̃wemimboꞌeaatyvivaꞌea rehe	
(Mateus 16.5-12)

Igwete ga g̃wemimboꞌeharaꞌg̃a nderoꞌavi yhara pype g̃a nderogwovo 
xaho aherovai javo. 14 Garemimboꞌeharaꞌg̃a ndogwerohoi pão 
imokaꞌnhyma. Ojipeji jate g̃a gwereko yhara pype. 15 Igwete yhara pype 
Jesusꞌga imomoranduvi g̃a pe.

— Penhimbokoꞌi ti pão mbovuhava rehe fariseusꞌg̃a apoa rehe 
Herodesꞌg̃a apoa rehe no, ei ga g̃a pe.

16  Aꞌero g̃a nhiꞌig̃i ojohupe.
— Maraname ga ei pão mbovuhava pe? ei g̃a. Ndirekoi nhande pão 

nhandejupi. Nurã po ga ei poro, eꞌi tehe g̃a ojohupe.
Ndokwahavi g̃a Jesusꞌga rembiꞌea. Aꞌereki g̃wemimboꞌeaatyvivaꞌea pe 

ga ei fariseusꞌg̃a nemimboꞌea pe. Herodesꞌg̃a nemimboꞌea pe ga ei no aꞌea 
ikwahy hete imbovuhava javijitehe javo.

17 Jesusꞌga okwaha g̃anhiꞌig̃a ojohupe. Aꞌero ga ei g̃a pe:
— Maranuhũrame pe nhiꞌig̃i pão rerekoeꞌyma rehe? ei ga. Ndapekwahavi 

ve pe jipopoakara naerũ? Napeangari pe? ei ga g̃a pe. 18 Pendeakwa pe novĩa. 
Ndapehepiagi pe ikwahava naerũ? ei ga. Peapyakwa pe novĩa. Napehendukatui 
pe naerũ? Pemokaꞌnhy pe aꞌero nhirembiapoagwera pães mboheꞌyjuhuagwera? 
ei ga. 19 Cincovaꞌea ji ahaygweꞌrogweꞌro pães imaꞌeamouka cinco milveꞌg̃a pe 
ikwehe, ei ga. Aerẽ pe imonoꞌonoꞌog̃i haygwera yrua imotynahema. Maramomi 
pe imotynahemi yrua naerũ? ei ga g̃a pe.

— Dozevaꞌea ore imotynahenahemi ikwehe, ei g̃a ga pe.
20 Igwete ga ei:

— Aerẽ setevaꞌea ji haygweꞌrogweꞌrogi pães imaꞌeamouka quatro 
milveꞌg̃a pe ojiꞌi, ei ga. Maramomi pe imotynahenahemi yrua haygwera 
imondovo ipype? ei ga g̃a pe.

— Setevaꞌea ore imotynahemi ojiꞌi, ei g̃a ga pe.
21 Igwete ga ei g̃a pe:

— Pe ndapekwahavi ve naerũ? ei ga g̃a pe.

Jesusꞌga omboheha katu ahe
22  Igwete Jesusꞌg̃a heruri herovahema cidade de Betsaida pe. Igwete 

pevoveꞌg̃a hehaeꞌỹveꞌga reruri ga pyri.
— Epoko ti ga rehe ga mbohehakatuavo, ei g̃a ga pe.
23  Igwete Jesusꞌga hoi ga popyhyga ga rerogwovo cidade hugwi. Aꞌero 

Jesusꞌga nyvuni gareakwari pe ga pokogi hehe. Igwete ga ei:
— Erehepia nde mo? ei ga ga pe.
24 Igwete ga maꞌẽi.

— Ahepia ji g̃a novĩa, ei ga. Yva ja ko g̃a. Emo g̃a ohooho ogwovo, ei ga 
Jesusꞌga pe.

25 Aꞌero Jesusꞌga pokogaꞌjavi gareakwara rehe. Igwete ga hepiahetei 
gwehakaturamo. 26  Aꞌero Jesusꞌga ei ga pe:

— Eho enhonga pe kiro. Terehoi ti imombeꞌgwovo enhimbohehaagwera 
cidadepeveꞌg̃a pe, ei ga.

Nde Ko Cristoramo, ei Pedrovaꞌea Jesusꞌga pe	
(Mateus 16.13-20; Lucas 9.18-21)

27 Igwete Jesusꞌga hoi g̃wemimboꞌeharaꞌg̃a pavẽi imbojoapiapiavo 
ogwovo cidades pe – kiroki cidades iraꞌagwe cidade de Cesaréia de Filipe 
hugwi. Pea rupi g̃a horame ga ei g̃a pe:

— Marãi g̃a ji ve jipi? ei ga.
28  — “Ga ko João Batistaꞌga,” ei g̃a nde ve, ei g̃a. Jaraꞌg̃a eꞌi: “Ga ko 

Eliasꞌga.” Jaraꞌg̃a eꞌi nde ve: “Ga ko Tupanaꞌga nhiꞌig̃a mombeꞌuharavaꞌea 
ahepyteripeveꞌga – kiroki ahe Tupanaꞌga nhiꞌig̃a omombeꞌu ojopyꞌrovo 
hako. Okwera ga kiro omanoa hugwi,” ei g̃a nde ve, ei g̃a Jesusꞌga pe.

29 — Oro pe, ei ga g̃a pe, marãi pe ji ve aꞌero?
Igwete Pedroꞌga ei ga pe:

— Nde ko Cristoramo ereko Tupanaꞌga remimbuhurukaramo, ei ga.
30 Igwete Jesusꞌga ei g̃a pe:

— Teremombeꞌui ti aꞌea ojipeꞌg̃a pe, ei ga.

Jesusꞌga omombeꞌu omanoag̃wama 
(Mateus 16.21-28; Lucas 9.22-27)

31 Igwete Jesusꞌga g̃a mboꞌemboꞌei.

— Tupanaꞌga ji mbuhuruka avo teremano ti javo ji ve, ei ga. Ndokoi 
po ti g̃a ji rehe nehẽ xavaꞌeveꞌg̃a ahemboꞌeharaꞌg̃a pavẽi. Mbatera 
kwavaꞌẽharaꞌg̃a nduvihavaꞌg̃a po ti ndokoi ji rehe nehẽ no, ei ga g̃a pe. 
Heꞌyjuhuvaꞌea po ti g̃a imbuhurukari hahyvaꞌea ji ve nehẽ. Igwete po ti g̃a 
ji jukaukari nehẽ. Mokõi pe kirirẽ po ti ji kweravaꞌjavi nehẽ, ei ga g̃a pe.

32  Jesusꞌga omombeꞌu katu g̃a pe okoag̃wama. Igwete Pedroꞌga ga 
rerohoiꞌi onhiꞌig̃ahyavo ga pe.

— Na rũi po ti nde reaporog̃itaro hamo, ei ga Jesusꞌga pe.
33  Emo Jesusꞌga opyryrỹ g̃wemimboꞌeharaꞌg̃a ndepiaga onhiꞌig̃ahyavo 

Pedroꞌga pe.
— Ejipeꞌa ti ji hugwi, ei ga. Aꞌereki Satanásꞌga nde monhiꞌĩ poro. 

Tupanaꞌga opota reki nhimanoa, ei ga. Nde nderekoi Tupanaꞌga reaporog̃ita 
rehe. Yvyakotyveꞌg̃a ndeaporog̃ita rehe nde ereko, ei ga Pedroꞌga pe.

34 Igwete Jesusꞌga g̃a mbuhurukari ojipyri g̃wemimboꞌeharaꞌg̃a 
heꞌyjuhuveꞌg̃a pavẽi. Igwete ga ei g̃a pe:

— Pe ndekopotarame nhiremimboꞌeharamo pepohi ti 
penhimimbotarimovaꞌea hugwi tako ti Jesusꞌga remimbotarimovaꞌea 
rupi javo, ei ga. Po ti g̃a imbohahyukari pe me pe jukavo vehevi nehẽ 
jirehevaꞌero pejikovo g̃waramo nehẽ, peko jitehe ti nhiremimbotarimovaꞌea 
rupi pejipohireꞌyma ji hugwi. Peko tuhẽ ti nhinhiꞌig̃a rupi, ei Jesusꞌga g̃a pe.

35 Igwete ga ei no:
— Po ti g̃a pe jukai jirehevaꞌero g̃waramo, aꞌero po ti pe ndekoi 

Tupanaꞌga pyri avuirama nehẽ. Po ti g̃a pe jukai ji mombeꞌuro g̃waramo, 
aꞌero po ti pe ndekoi Tupanaꞌga pyri pejikovo nehẽ, ei ga g̃a pe. Po ti pe 
ei: “Ndakoi po ti ji Jesusꞌga remimboꞌeharamo tajijukayme ti g̃a”, aꞌero 
po ti pe manoi pejigwovo hahyvaꞌea ruvihava pype nehẽ, ei ga.

36  — Po pe ei: “Ndakoi po ti ji Jesusꞌga remimboꞌeharamo tapyhy pa 
ti mbatera jijive”, aꞌero po ti pe herekotehei penhimbaterahetea aerẽ 
pejigwovo reki hahyvaꞌea ruvihava pype, ei ga. 37 Aꞌereki ahe nomondoi 
mbatera ohohava ikwepykavamo ohorame Tupanaꞌga pyri, ei ga g̃a pe.

38  Igwete Jesusꞌga ei g̃a pe no:
— Ag̃wamoveꞌg̃a opohi Tupanaꞌga hugwi okoteꞌvaruhuavo, ei ga. Po 

g̃apyteripeveꞌg̃a ei: “Ji Jesusꞌga remimboꞌeharamo rũi ako heroviareꞌyma 
ganhiꞌig̃a.” Po g̃a ei poro, aꞌero jiruraꞌjavame po ti ji ei g̃a pe nehẽ: “G̃a ko 
nhiremimboꞌeharamo rũi oko”, ei ga. Ajivyraꞌja po ti ji Tupanaꞌgapyriveꞌg̃a 
pavẽi Tupanaꞌga popoakara rerekovo nehẽ, ei Jesusꞌga g̃a pe.

9  1 — Amombeꞌu katu ji pe me, ei Jesusꞌga g̃a pe. Omanoeꞌymame 
po ti agwaꞌg̃a pyteripeveꞌg̃a hepiagi Tupanaꞌga popoakara nehẽ ji 

rekorame g̃anduvihavuhuhetero nehẽ, ei Jesusꞌga imombeꞌgwovo g̃a pe.

Jesusꞌga raꞌoa ojirojijyi aherovaki 
(Mateus 17.1-13; Lucas 9.28-36)

2  Seis okirirẽ Jesusꞌga trêsveꞌg̃a nderohoi ojupi. Pedroꞌga ga gweroho 
Tiagovaꞌea Joãoꞌga no. G̃a tehe ga gweroho yvytyruhua rupi yvateuhuvaꞌea 
rupi g̃a nderojiupia. Igwete Jesusꞌga raꞌoa jirojijyi g̃andovaki. 3 Gapira 
hendyꞌjandyꞌja, tig̃ahivuhu hete. Nanongara tegwete nhande ve ipotukarame 
tapyꞌynhapira imotig̃ahivuhuavo. 4 Igwete ahe jipiukari g̃a pe Eliasvaꞌea 
Moisésvaꞌea pavẽi – kiroki ahe ymyahũ hete omano. Onhiꞌinhiꞌĩ ahe Jesusꞌga 
pe. 5-6 Igwete Pedroꞌga ei oyvyteri pe: “Marã po ti ji ei aꞌero?” ei ga. Aꞌereki 
g̃apyꞌa juahi g̃a nhimombyꞌarame ahe repiaga. Igwete Pedroꞌga ei:

— Jesus, pyry nhande rekoi avo, ei ga. Na ore japoi naꞌẽ tapyimbovyra 
pe me aꞌero trêsvaꞌea. Ojipeji po ti ore japoi nde ve, ojipea po ti ore japoi 
Moisésꞌga pe, ojipea po ti Eliasꞌga pe nehẽ nohõ, ei ga Jesusꞌga pe.

7 Nanime ijyvi yvag̃atig̃a g̃a arimo g̃a mongovo oꞌag̃i pe. Igwete 
Tupanaꞌga nhiꞌig̃i yvag̃atig̃a hugwi.

— Gaha ko jiraꞌyraꞌga nhiremiaꞌnguheteꞌga, ei ga Jesusꞌga 
mombeꞌgwovo. Pehendu katu ti ganhiꞌig̃a, ei Tupanaꞌga g̃a pe.

8  Nanime Jesusꞌga remimboꞌeharaꞌg̃a harekoi novĩa. Emo g̃a 
ndohepiagaꞌjavi ahe. Jesusꞌga tehe g̃a gwepia ojipyri. 9 Igwete g̃a jyvi 
yvytyruhua hugwi ojivya. Igwete Jesusꞌga ei trêsveꞌg̃a pe:

— Tapemombeꞌui naꞌẽ ti g̃a pe penhimbiepiaga, ei ga. Ji kweravirẽ gwe 
nhimanoa hugwi, aꞌea rupi ti pemombeꞌu aꞌero, ei ga g̃a pe.

10 Ojapyaka g̃a ganhiꞌig̃a rehe. Igwete g̃a ei ojohupe:
— Gara pe ga ei: “Akwera po ti ji nhimanoa hugwi”? ei g̃a ojohupe.
11 Aerẽ g̃a ei Jesusꞌga pe:
— Marã aꞌero? ei g̃a. Oremboꞌeharaꞌg̃a eꞌi: “Eliasꞌga naꞌẽ uhu, aerẽ 

Cristoꞌga ruri aꞌero,” ei g̃a, ei g̃a. Maraname g̃a ei aꞌea? ei g̃a Jesusꞌga pe.
12  Igwete ga ei g̃a pe:
— Aꞌiti tuhẽ Eliasvaꞌea uhu naꞌẽ g̃andeaporog̃ita rerojijyipava, ei Jesusꞌga 

g̃a pe. Pejapyaka ti kiro nhimombeꞌuagwera rehe no, ei ga. Aꞌereki ymyahũ 
Tupanaꞌga okwatijaruka ahe ve ji mombeꞌgwovouka hako no. Nahã ahe 
ei: “Heꞌyivaꞌea po ti g̃a imondoi hahyvaꞌea ga pe okoteꞌvaruhuavo nehẽ 
ndorokoi ore nde rehe javo nehẽ.” Poha ahe ei ji mombeꞌgwovo hako, ei 
Jesusꞌga g̃a pe. 13 Kiro ji ekatui pe me aꞌero, ei Jesusꞌga. Eliasvaꞌea uhu reki 
ikwehe. Aꞌero g̃a ndekoteꞌvaruhui ahe ve g̃wemimbotarimovaꞌea rehe okovo 
g̃waramo, ei ga. Na tuhẽ Tupanaꞌga rembikwatijarukara ahe mombeꞌu 
nhog̃wenonde hako, ei Jesusꞌga ahe ko João Batistavaꞌea javo g̃a pe.

Jesusꞌga ombojipeꞌa anhag̃a aheraꞌyravaꞌea hugwi 
(Mateus 17.14-21; Lucas 9.37-43a)

14 Igwete Jesusꞌga jivyraꞌjavi trêsveꞌg̃a pavẽi g̃wemimboꞌeharaꞌg̃a pavẽi. Igwete 
g̃a nduri jaraꞌg̃a pyri noveveꞌg̃a pyri. Urame g̃a heꞌyjuhuveꞌg̃a ndepiagi noveveꞌg̃a 
pyri Jesusꞌga remimboꞌeharaꞌg̃a pyri. Aꞌereki judeusꞌg̃a mboꞌeharaꞌg̃a g̃a nhiꞌig̃ayva. 
15 Nanime heꞌyjuhuveꞌg̃a Jesusꞌga repiagi onhimombyꞌavo ga mbohaꞌuveꞌyma.

— Kiro ga ruri Jesusꞌga, ei g̃a ojohupe.
Igwete g̃a nhani ogwovo ga pyri. 16  Igwete Jesusꞌga ei g̃a pe:

— Manongara rehe pe nhonhiꞌig̃ayvayvaruhui?
17 Igwete g̃apyteripeveꞌga ei ga pe:
— Jesus, ei ga. Aru ji jiraꞌyraꞌga nde pyri ko novĩa. Aꞌereki anhag̃a 

opojyka ga jipi, ei ga. Nomonhiꞌig̃ukari jiraꞌyraꞌga aꞌero, ei ga ga 
pe. 18  Ga pojykarame ga mboꞌamboꞌari ga nog̃a. Hendyjuiporuhu ga. 
Haingyryngyryi ga no. Aꞌero ga yvyrakwenamo, ei ga. Igwete ji ei 
neremimboꞌeharaꞌg̃a pe: “Pembojipeꞌa anhag̃a ga hugwi,” aꞌe ji g̃a pe 
novĩa. Tegwete reki g̃a pe ipeꞌahava ga hugwi, ei ga Jesusꞌga pe.

19 Igwete Jesusꞌga ei g̃a pe:
— Pe ndapejikoguhui ji rehe jipi, ei ga. Manamehũ po ti pe jikogi ji rehe 

nehẽ naerũ? Aꞌereki ji jikwerajahivuhu pe ndehe, ei Jesusꞌga g̃a pe. Peru 
ga ji pyri aꞌero, ei ga g̃a pe.

20 Igwete g̃a tayriꞌga reruri Jesusꞌga pyri. Anhag̃a Jesusꞌga repiagame 
tayriꞌga moheõꞌari. Igwete ga ari yvyvo ojovajirejireva. Hendyjuipo hete 
ga. 21 Igwete Jesusꞌga ei garuvaꞌga pe:

— Maramomi kwara ga pojyka rehe?
— Gavojaꞌiagwera jate ga pojykai, ei ga. 22  Igwete ga mombomombori 

tata pyteri pe jipi. Ypy pe ga mombomombori no tajuka ga javo novĩa, ei 
ga. Po nde ikwahavi ore pokoga, ore porogwety ti aꞌero, ei ga Jesusꞌga pe.

23  — “Po nde ikwahavi,” ere nde ji ve naerũ? ei Jesusꞌga ga pe. 
Tupanaꞌga okwaha pa g̃a pokoga jipi – kiroki g̃a ojiko ga rehe, ei ga.

24 Igwete garuvaꞌga ei:
— Ajiko ji ga rehe novĩa. Ji poko ti aꞌero ji mbojikoheteavo Tupanaꞌga 

rehe nehẽ, ei ga.
25 Igwete heꞌyjuhuveꞌg̃a nhani ojatykavo ga pyri. G̃andura repiagame 

Jesusꞌga nhiꞌig̃ahyi anhag̃a pe – kiroki nomonhiꞌig̃aꞌjavi tayriꞌga 
mboapyagweva no. Igwete ga ei jupe:

— Jihi aꞌe nde ve: Ejipeꞌa ga hugwi. Terepojykaaꞌjavi ti ga, ei Jesusꞌga jupe.
26  Igwete anhag̃a hapukai tayriꞌga momanoahiva ojipeꞌavo ga hugwi. 

Omanovaꞌea ja ga rekoi upa. Nurã heꞌyiveꞌg̃a etehei ga pe:
— Omano ga upa.
27 Aꞌero Jesusꞌga ga popyhygi ga mbovya. Igwete ga poꞌami okovo. 

Aꞌereki ga pyry hete kiro.

28  Aerẽ Jesusꞌga hoi onga pype. Igwete garemimboꞌeharaꞌg̃a hoi javo ga 
pe ojipeꞌg̃a ndovakieꞌỹ.

— Marã ore norombojipeꞌakwahavi anhag̃a ga hugwi? ei g̃a Jesusꞌga pe.
29 — Penhiꞌig̃ame jate Tupanaꞌga pe po ti pe imbojipeꞌaukari nanongara, 

ei Jesusꞌga g̃a pe.

Jesusꞌga omombeꞌuaꞌja omanoag̃wama 
(Mateus 17.22-23; Lucas 9.43b-45)

30 Aerẽ Jesusꞌg̃a hoi pea hugwi ogwoogwovo Galiléiapeveꞌg̃a gwyra 
rupi. Jesusꞌga ndopotari ohoa kwahava. 31 Aꞌereki ga g̃wemimboꞌeharaꞌg̃a 
mboꞌe pota omanoag̃wama rehe.

— Ji mondouka po ti g̃a nhiarõeꞌỹveꞌg̃a po pe nehẽ ji jukavouka nehẽ, ei ga. 
Mokõi ti pe kiri ji jukarẽ nehẽ. Kirẽ ti ji kweravaꞌjavi nehẽ, ei ga g̃a pe novĩa.

32  Emo g̃a ndokwahavi garembiꞌea ma gara pe ga ei javo ojohupe. Ga 
pe g̃a ndeꞌiaꞌuvi reki.

Manamo nhandejohevaꞌero? ei ahe 
(Mateus 18.1-5; Lucas 9.46-48)

33-34 Pea rupi Jesusꞌg̃a hoi ogwovo. Oro Jesusꞌga remimboꞌeharaꞌg̃a, 
onhiꞌig̃ayva g̃a ojohupe.

— Manamo nhandejohevaꞌero? Ji ko kojiꞌi pe hohe, ei g̃a ojohupe.
Igwete g̃a nduri ovahema cidade de Cafarnaum me. Ohorame onga pe 

Jesusꞌga ei g̃a pe:
— Manongara rehe pe nhonhiꞌig̃ayvayvari nhande rurame pea rupi? ei ga.
Igwete g̃a nonhiꞌig̃i opoyjayjareꞌymamo. Aꞌereki g̃a onhonhiꞌig̃ayva 

onhimboheteavo pea rupi ogwovo ji ko pe hohe javo ojohupe.
35 Aꞌero Jesusꞌga apygi g̃a mbuhurukapava ojipyri. Igwete ga ei g̃a pe:

— Pejikopotarame g̃ahohevaꞌero penhimongo naꞌẽ ti okotehevaꞌero 
ojipeꞌg̃a pokopokoga jipi, ei ga g̃a pe.

36  Aꞌero ga tayriꞌga mbuhurukari ga rerua g̃apyteri pe ga anhuvana. 
Igwete ga ei g̃wemimboꞌeharaꞌg̃a pe:

37 — Pehepia tayriꞌga, ei ga. Kiroki g̃a oko nanongaraꞌg̃a ndehe g̃a ko 
Jesusꞌgarehevaꞌero javo – g̃a oko ji rehe no, ei ga. Kiroki g̃a oko ji rehe 
nde ko Tupanaꞌga repykaramo javo – ji rehe jate rũi g̃a oko. G̃a oko 
nhimbuhurukaraꞌga rehe no, ei Jesusꞌga g̃a pe.

G̃ahã nhande repy, ei Jesusꞌga 
(Lucas 9.49-50)

38  Igwete Joãoꞌga ei Jesusꞌga pe:
— Orohepia ore hajiheveꞌga ojiꞌi, ei ga. Ombojipeꞌa ga anhag̃a ojipeꞌg̃a 

hugwi. Ombojipeꞌa ga ndepopoakara pyvõ nde renoina, ei ga Jesusꞌga pe. 

Nurã ore ei ga pe: “Terembojipeꞌai anhag̃a g̃a hugwi Jesusꞌga renoina,” 
oroꞌe ore ga pe. Aꞌereki ga nhanderehevaꞌea rũi, ei Joãoꞌga ga pe.

39 Igwete Jesusꞌga ei g̃a pe:
— Tapeꞌei poa ga pe, ei ga. Japovame ahemonhimombyꞌavaꞌea jipopoakara 

pyvõ po ti g̃a nanhimbotegwetei kotihĩ nehẽ, ei ga. 40 Kiroki g̃a nianemovahĩ 
– g̃ahã nhande repy aꞌero, ei Jesusꞌga g̃a pe. 41 Amombeꞌu katu ji pe me, ei 
ga. Kiroki g̃a pe poko g̃a ko Cristoꞌgareheveꞌg̃a javo – g̃a pe po ti Tupanaꞌga 
ikwepygi imondokatuavo nehẽ. Yhya vehevi g̃a imbuhurame pe me 
peyꞌgwavamo, aꞌero po ti ga ikwepykatui tuhẽ g̃a pe nehẽ, ei Jesusꞌga g̃a pe.

Tiruahũ hete g̃a pe, ei Jesusꞌga 
(Mateus 18.6-9; Lucas 17.1-2)

42  Igwete Jesusꞌga ei no:
— Tapemboꞌe ti ji ojipeꞌga rehe kiro. Po g̃a nhapytĩ itaruvihavuhua gajura rehe 

ga momboa ypy pe, aꞌero po tiruahũ ga pe, ei ga. Kojiꞌi hete po ti tiruahũ ga pe 
ga jireheveꞌg̃a mboteꞌvaruhurame tayriꞌg̃a huvihavaꞌg̃arũiveꞌg̃a, ei Jesusꞌga g̃a pe.

43-44 Igwete ga ei no:
— Po pe ndekoteꞌvaruhui pejipoa pyvõ, marã re po ti pe 

napemondohoguhui pejipoa imomboa aꞌero torokoteꞌvaruhuaꞌjavyme ti javo? 
ei ga g̃a pe. Tiruahũ po pe me pe ojipeji herekorame pejipoa novĩa, ei ga. 
Po ti pe mokõi pejipoa rerohoi hahyvaꞌea ruvihava pype pejikoteꞌvaruhua 
pigeꞌyma g̃waramo nehẽ, aꞌero po ti kojiꞌieteꞌi tiruahũ pe me nehẽ. Aꞌereki 
pevovaꞌea tata ndogwevaꞌjavi nehẽ, ei ga. Kojiꞌi pyry po ti pe herohoi 
pejipoeꞌyma vehevi yvagi pe Tupanaꞌga pyri nehẽ, ei Jesusꞌga g̃a pe.

45-46 — Po pe hoi pejikoteꞌvaruhuavo pejikovo, marã re po ti pe 
napemondohoguhui pejipya imomboa aꞌero torokoteꞌvaruhuaꞌjavyme ti javo? 
ei ga g̃a pe. Tiruahũ po pe me pe herekorame ojipeji pejipya novĩa, ei ga. Po ti 
pe mokõi pejipya rerohoi hahyvaꞌea ruvihava pype pejikoteꞌvaruhua pigeꞌyma 
g̃waramo nehẽ, aꞌero po ti kojiꞌieteꞌi tiruahũ pe me nehẽ, ei ga. Kojiꞌi pyry po 
ti pe herohoi yvagi pe pejipyeꞌyma vehevi nehẽ, ei Jesusꞌga g̃a pe.

47 — Po pe pejeakwara pyvõ hepiagi iteꞌvaruhuvaꞌea – kiroki 
onhimbohepiaꞌngi pe me, marã re po ti pe ndapehekyjuhui pejeakwara 
torokoteꞌvaruhuaꞌjavyme ti javo? ei ga g̃a pe. Tiruahũ po pe me pe ojipeji 
herekorame pejeakwara novĩa, ei ga. Po ti pe mokõi pejeakwara rerohoi 
hahyvaꞌea ruvihava pype nehẽ pejikoteꞌvaruhua pigeꞌyma g̃waramo nehẽ, aꞌero 
po ti kojiꞌieteꞌi tiruahũ pe me nehẽ, ei ga. Kojiꞌi pyry po ti pe herohoi ojipeji 
vehevi nhanderuvihavaꞌga pyri Tupanaꞌga pyri nehẽ, ei ga g̃a pe. 48 Aꞌereki

“hahyvaꞌea ruvihava pype ndopigaꞌjavi ahe hugwi hahyhetea.
Ndogwevaꞌjavi tata”, ei Jesusꞌga g̃a pe.

49 — Nhande nhikwavaꞌeg̃ame Tupanaꞌga pe po ti tataꞌjavaꞌea hahyvaꞌea 
nhande rerekoi nehẽ, ei ga. Peko tuhẽ ti ji pavẽi jirehevaꞌero. Tapepohiri 
ti ji hugwi, ei Jesusꞌga g̃a pe.

50 — Pyry ko jukyra, ei ga. Aꞌereki aꞌea oko mbatera pavẽi hehevaꞌero. 
Pyryveꞌymame ndikwahyaꞌjavi. Nurã ji ei pe me: Peko pyry ti ji pavẽi 
jirehevaꞌero. Pejikotyꞌa tuhẽ ti ji pavẽi. Pejogwereko katu ti no, ei 
Jesusꞌga g̃a pe ogwovo pea hugwi.

Ahepohira hembirekoa hugwi 
(Mateus 19.1-12; Lucas 16.18)

10  1 Aerẽ Jesusꞌg̃a hoi Judéiapeveꞌg̃a gwyra rupi. Igwete g̃a herohoi 
rio Jordão aherovai herogwovo. Aꞌero pevoveꞌg̃a jatykaaꞌjavi 

Jesusꞌga pyri onhimongyavo. Igwete ga g̃a mboꞌei. Aꞌereki na tuhẽ ga 
g̃a mboꞌemboꞌei jipi g̃a nderekovo. 2  Igwete fariseusꞌg̃a nduri. “Tihendu 
ganhiꞌig̃a nhande ve. Aꞌero po ti nhande ga mbotegwetei nehẽ,” ei g̃a 
ojohupe. Igwete g̃a ei Jesusꞌga pe:

— Marã naerũ? ei g̃a. Moisésvaꞌea remimboꞌeagwera rupi g̃a ndekoi 
opohirame g̃wembirekoꞌg̃a hugwi kunhangweraꞌg̃a hugwi naerũ? ei g̃a ga pe.

3  Igwete Jesusꞌga ei:
— Marã Moisésvaꞌea ikwatijari pe me g̃wemimboꞌeagwera nog̃a hako 

naerũ? ei ga g̃a pe.
4 Igwete g̃a ei:
— Moisésvaꞌea eꞌi:

“Tokwatija naꞌẽ ti g̃a inog̃a kunhangweraꞌg̃a pe
apohi ji kiro nde hugwi javo,” ei ahe.

“Aꞌero po ti g̃a pohiri g̃wembirekoꞌg̃a hugwi,” ei ahe ikwatija hako, ei 
g̃a Jesusꞌga pe.

5 — Napeangarihu pe pejikoeꞌyma Tupanaꞌga remimbotarimovaꞌea rupi, ei 
Jesusꞌga g̃a pe. Nurã Moisésvaꞌea okwatija aꞌea pe me g̃wemimboꞌeagwera 
nog̃a, ei ga. 6 Jypya ko na rũi reki hako. Jypya yvyakotyveꞌg̃a aporame

“Tupanaꞌga g̃a apoi akwaimbaeꞌga kunhahẽa reheve”, ei Jesusꞌga.
Nahã eꞌi Tupanaꞌga rembikwatijarukara, ei ga.
 7 “Nurã ko akwaimbaeꞌg̃a jaꞌogi uvaꞌg̃a hugwi oyꞌg̃a hugwi 

g̃wembirekokaturo.
 8 Igwete g̃a ojogwerekoro g̃waramo ojipejivaꞌea ja akwaimbaeꞌga 

garembirekohẽa pavẽi,” ei ikwatijara, ei ga.
Aꞌero g̃a mokonha ja rũi. Ojipejivaꞌea ja reki g̃a ndekoi, ei ga g̃a pe. 9 Tupanaꞌga 
ko g̃a mbojogwerekouka. Nurã po g̃a ndopohiri ojohugwi hamo, ei ga g̃a pe.

10 Aerẽ onga pe Jesusꞌga remimboꞌeharaꞌg̃a eaꞌjavi ga pe:
— Marãi re ko nde imombeꞌgwovo g̃a pe ko?
11 Igwete ga ei g̃a pe:
— Kiroki ga opohi g̃wembirekohẽa hugwi ojipehẽa rerekovo – oajuajuro 

g̃waramo ga rekoteꞌvaruhui g̃wembirekoypyvehẽa pe, ei ga. 12  Na jitehe 
hẽa opohirame g̃wembirekoꞌga hugwi ojipeꞌga rerekovo hẽa rekoteꞌvaruhui 
g̃wembirekoypyveꞌga pe aꞌero. Aꞌereki hẽa ajuajuri, ei Jesusꞌga g̃a pe.

Jesusꞌga omombyry tayꞌrivaꞌea pe 
(Mateus 19.13-15; Lucas 18.15-17)

13  Igwete pevoveꞌg̃a tayriꞌg̃a nderunderuri Jesusꞌga pyri topoko ti ga g̃a 
ndehe javo.

— Ere ti Tupanaꞌga pe tomombyry ga g̃a pe javo, ei g̃a ga pe.
Emo Jesusꞌga remimboꞌeharaꞌg̃a eꞌi g̃a pe:

— Taperuruhui g̃a ga pyri, ei g̃a.
14 Hepiagame Jesusꞌga nhimonhaꞌngahetei oꞌama. Igwete ga ei 

g̃wemimboꞌeharaꞌg̃a pe:
— “Taperuruhui g̃a,” tapeꞌeuhui g̃a pe, ei ga. Tuhu tuhẽ ti ji pyri tayriꞌg̃a. 

Aꞌereki nanongaraꞌg̃aꞌjaveꞌg̃a pe Tupanaꞌga pyry hete okovo g̃a jikogame 
ojihe, ei ga g̃a pe. 15 Tamombeꞌu katu ti pe me: Tayriꞌg̃a ojiko uvaꞌg̃a 
ndehe okovo g̃anemimbotarimovaꞌea rehe, ei ga. Kiroki g̃a oko tayriꞌg̃a ja 
rũi – g̃a ndojikogi Tupanaꞌga rehe okoeꞌyma garemimbotarimovaꞌea rehe. 
G̃a po ti nomongoi Tupanaꞌga gwuvihavuhuhetero nehẽ, ei Jesusꞌga g̃a pe.

16 Igwete ga tayriꞌg̃a anhuvani opokoga g̃a ndehe. Igwete ga ei Tupanaꞌga pe:
— Emombyry g̃a pe, ei Jesusꞌga javo ga pe.

Imbatehetevaꞌea nomondopapotari 
(Mateus 19.16-30; Lucas 18.18-30)

17 Jesusꞌg̃a horame pea rupi kiro ojipeꞌga ruri onhana. Igwete ga 
renypyꞌandurugi Jesusꞌga pyri taꞌe ti g̃amboꞌeharaꞌga pe javo.

— Jesus, ei ga. Marãvaꞌea rupi pyryvaꞌea rupi po ti ji rekoi nehẽ 
jirekoag̃wamamo Tupanaꞌga pyri avuirama nehẽ? ei ga ga pe.

18  Igwete Jesusꞌga ei ga pe:
— Maraname nde ei pyryvaꞌea rehe? Tupanaꞌga nhiꞌig̃a jate ko pyry, ei 

ga ga pe. 19 Nde erekwaha Tupanaꞌga remimboꞌeagwera Moisésvaꞌea pe 
hako, ei Jesusꞌga. Aꞌereki Tupanaꞌga eꞌi:

“Terejukai ojipeꞌg̃a.
Tererekoi ojipeꞌg̃a nembirekoꞌg̃a.
Teremimi ojipeꞌg̃a mbatera.
Taneꞌmbei ojipeꞌg̃a mombeꞌgwovo.
Teremoandyandyi ojipeꞌg̃a g̃ambatera rerogwovo.
Emondo ejeaporog̃ita imohina ejuvaꞌga rehe eyhẽa rehe no,” ei 

Tupanaꞌga, ei ga ga pe.
20 Igwete ga ei Jesusꞌga pe:

— Jivojaꞌirame vehevi ji hendukatupavi garemimboꞌeagwera jipi, ei ga.
21 Ga repiagame Jesusꞌga ga arõhetei. Igwete ga ei ga pe:

— Nahã naꞌẽ po ti nde rekoi aꞌero hamo. Eho naꞌẽ ti embatera imondopava 
itambereꞌia rehe imondovo itambereꞌia imbatereꞌỹveꞌg̃a pe nehẽ, ei ga. Aꞌero po ti 

Tupanaꞌga imombyryvi nde ve yvagi pe nehẽ, ei ga ga pe. Imondopavirẽ embatera 
ti ejo ji pyri ekovo nhiremimboꞌeharamo. Ji rehe jate ejiko, ei Jesusꞌga ga pe.

22  Jesusꞌga nhiꞌig̃a renduvame ga ndovyꞌari ogwovo. Aꞌereki heꞌyjuhu 
gambatera. 23  Igwete Jesusꞌga jirovagi javo g̃wemimboꞌeharaꞌg̃a pe.

— Kiroki g̃a imbate hete – hahy g̃a pe g̃a erame Tupanaꞌga pe eko ti 
oreruvihavuhuhetero javo. Aꞌereki g̃a okoheterame ombatera rehe ndokoi 
garembiꞌea rupi, ei ga g̃a pe.

24 Henduvame ganhiꞌig̃a garemimboꞌeharaꞌg̃a nhimombyꞌai aꞌero. 
Igwete Jesusꞌga eaꞌjavi g̃a pe:

— Hahy imbateheteveꞌg̃a pe g̃a erame Tupanaꞌga pe eko ti 
oreruvihavuhuhetero javo, ei ga g̃a pe. 25 Tegwete yuranuhũaꞌjavuhuvaꞌea 
camelo ikihava agulha kwaꞌria rupi. Tegwete hete reki imbateheteveꞌg̃a hohava 
Tupanaꞌga rembiꞌea rupi okoheterame ombatera rehe, ei Jesusꞌga g̃a pe.

26  Kiro g̃a nhimombyꞌahetei aꞌero. Igwete g̃a ei ojohupe:
— Maꞌg̃a po ti oho Tupanaꞌga pyri yvagi pe nehẽ naerũ?
27 Igwete Jesusꞌga g̃a ndepiagi javo g̃a pe.

— Tegwete tuhẽ g̃anhimondohava ga pyri, ei ga. Tupanaꞌga jate g̃a 
mondoukari ojipyri. Aꞌereki Tupanaꞌga ikarakatu pa hete, ei ga g̃a pe.

28  Igwete Pedroꞌga ei ga pe:
— Jesus, ei ga. Oropohi katu ore orombatera hugwi orogwovo nde rupi 

neremimboꞌeharamo, ei ga.
29 Igwete Jesusꞌga ei g̃a pe:

— Tamombeꞌu katu ti ji pe me: Okopotarame jirehevaꞌero g̃a pohiri tuhẽ 
tamombeꞌu ti Jesusꞌga ojipeꞌg̃a pe javo, ei ga g̃a pe. Jaraꞌg̃a opohi g̃wonga 
hugwi, ei ga. Jaraꞌg̃a opohi oirũꞌg̃a hugwi. Jaraꞌg̃a opohi okuvyraꞌg̃a 
hugwi. Jaraꞌg̃a opohi g̃wendyraꞌg̃a hugwi, ei ga. Jaraꞌg̃a opohi oyꞌg̃a hugwi 
uvaꞌg̃a hugwi no tamombeꞌu Jesusꞌga ojipeꞌg̃a pe javo, ei ga. Jaraꞌg̃a opohi 
gwaꞌyraꞌg̃a hugwi. Jaraꞌg̃a opohi ogwyra hugwi tamombeꞌu Jesusꞌga g̃a pe 
javo, ei ga. 30 Kiroki g̃a jirehevaꞌero opohi ombatera hugwi, gweꞌyjaꞌg̃a hugwi 
– gwereko po ti g̃a heꞌyjuhuhetevaꞌea ag̃wamo nehẽ g̃wonga oirũꞌg̃a no 
okuvyraꞌg̃a g̃wendyraꞌg̃a no oyꞌg̃a no gwaꞌyraꞌg̃a no ogwyra nehẽ no, ei ga g̃a 
pe. Aerẽ po ti g̃a hohetei Tupanaꞌga pyri nehẽ no. Naneꞌymi po ti g̃a ndekoi 
ga pyri aꞌero nehẽ, ei ga. Emo nhiarõeꞌỹveꞌg̃a po ti imbohahyukari naꞌẽ g̃a 
pe ag̃wamo nehẽ, ei ga g̃a pe. 31 Kiroki g̃a huvihava ag̃wamo – heꞌyiveꞌg̃a po 
ti ndokoaꞌjavi huvihavamo onhimongyavo aerẽ nehẽ. Kiroki g̃a huvihava rũi 
ag̃wamo – g̃ahã po ti huvihavamo oko nehẽ, ei Jesusꞌga g̃a pe.

Jesusꞌga omombeꞌuaꞌja omanoag̃wama 
(Mateus 20.17-19; Lucas 18.31-34)

32  Igwete Jesusꞌg̃a hoi pea rupi ogwovo Jerusalém me. Ga naꞌẽ oho 
dozeveꞌg̃a nenonde. Igwete g̃a nhimombyꞌai ga rehe ogwovo. Ojipeꞌg̃a oho 

g̃andeviri okyhyjiavo ogwovo. Igwete Jesusꞌga dozeveꞌg̃a nderohoiꞌi g̃a 
hugwi aerẽvaꞌea mombeꞌgwovo g̃a pe. Igwete ga ei g̃a pe:

33 — Pehendu ti nhinhiꞌig̃a, ei ga. Kiro po ti nhande hoi Jerusalém me 
nehẽ, ei ga. Igwete po ti g̃a ji mondoukari ahemboꞌeharaꞌg̃a po pe nehẽ 
ikwavaꞌẽharaꞌg̃a nduvihavaꞌg̃a po pe nehẽ no, ei ga g̃a pe. “Eremano po 
ti nde hamo,” e po ti g̃a ji ve nehẽ, ei ga. Nurã po ti g̃a ji mondoukari 
judeusꞌg̃arũiveꞌg̃a pe aꞌero nehẽ, ei ga g̃a pe. 34 G̃ahã po ti ji rerekomemuahũ 
nehẽ, ei ga. Onyvũ po ti g̃a ji rehe ji nupanupamo ipira apopyra pyvõ nehẽ. 
Igwete po ti g̃a ji jukai nehẽ, ei ga. Emo mokõi pe kirirẽ po ti ji kweravaꞌjavi 
nhimanoa hugwi nehẽ, ei Jesusꞌga onhimombeꞌgwovo g̃a pe.

Zebedeuvaꞌea raꞌyravaꞌea oko pota memei huvihavamo 
(Mateus 20.20-28)

35 Aerẽ Zebedeuꞌga raꞌyraꞌg̃a nduri Jesusꞌga pyri Tiagovaꞌea Joãoꞌga 
pavẽi. Igwete g̃a ei ga pe:

— Jesus, oropota ore nderekoag̃wama oreremimbotarimovaꞌea rehe, ei 
g̃a ga pe.

36  — Gara pe pepota naerũ? ei ga g̃a pe.
37 — Toromoirũ ti nde yvyakotyveꞌg̃a nduvihavamo nde rekorame g̃a 

mondomondovo nehẽ. Toroapy ti ore nde pyri nde mbojogwovaita aꞌea 
rupi nehẽ, ei g̃a Jesusꞌga pe.

38-39 Igwete Jesusꞌga ei g̃a pe:
— Ndapekwahavi pe nanongara peꞌerame, ei ga g̃a pe. Aerẽ po ti hahy 

hete ji ve nehẽ. Po pe ji moirũi, aꞌero hahy hete pe me nehẽ no, ei ga. 
Marã aꞌero? Peko pe nanongara rehe naerũ? ei ga g̃a pe.

— Toronhimboita ti ore jupe, ei g̃a.
— Aerẽ po ti g̃a ji jukai nehẽ no. Aꞌero po ti g̃a pe jukapotari nehẽ no. 

Marã aꞌero? ei ga g̃a pe.
— Na g̃a ore jukai nehẽ no, ei g̃a.
— Ombuhu tuhẽ po ti g̃a hahyvaꞌea ji ve ji jukavo nehẽ. Na tuhẽ po ti g̃a 

pe nderekoi nehẽ no, ei Jesusꞌga g̃a pe. 40 Emo ji rũi po ti amboapyguka 
g̃a jijipyri nehẽ tombojogwovai g̃a ji rehe javo, ei ga. Aꞌereki ymya 
Tupanaꞌga omboavujikwe g̃andekohavag̃wama ji pyri. G̃ahã po ti ji moirũ 
g̃a mondomondovo aꞌero nehẽ, ei Jesusꞌga g̃a pe.

41 Jaraꞌg̃a dezveꞌg̃a henduvame Joãoꞌg̃a nhiꞌig̃a Jesusꞌga pe g̃a 
nhimonhaꞌngai g̃a ndehe. 42  Igwete Jesusꞌga g̃a mbuhurukapavi ojipyri 
g̃wemimboꞌeharaꞌg̃a. Igwete ga ei g̃a pe:

— Pejapyaka ti nhinhiꞌig̃a rehe, ei ga. Pekwaha pe hajiheveꞌg̃a ndeaporog̃ita – 
kiroki g̃a eꞌi ore ko g̃anduvihava javo. G̃a omboporavykyuhu ogwyripeveꞌg̃a jipi 
g̃a mbovavaguhuavo g̃a nderekovo, ei ga g̃a pe. 43 Pe po na rũi pejogwereko hamo 
jirehevaꞌero g̃waramo, ei ga g̃a pe. Po ti pe ndekopotari jaraꞌg̃a nduvihavamo, aꞌero 
po ti pe g̃a pokogi hamo. 44 Po ti pe ndekopotari g̃ahohepavaꞌero, kojiꞌi po ti pe g̃a 

pokopahetei hamo, ei ga. 45 Aꞌereki ji vehevi ajo tapoko pa ti g̃a javo. Ji ndajori ji 
pokopoko javo g̃a pe, ei ga. Tamano javo ji ruri g̃a ndepyga yvya koty. Nahã po ti ji 
heꞌyjuhuveꞌg̃a mbopiroꞌyi g̃a ndekoteꞌvaruhua hugwi nehẽ, ei ga g̃a pe.

Jesusꞌga omboheha katu Bartimeuvaꞌea 
(Mateus 20.29-34; Lucas 18.35-43)

46  Aerẽ Jesusꞌga g̃wemimboꞌeharaꞌg̃a nderohoi g̃a nderovahema cidade 
de Jericó pe g̃a nderokwava hupi. Heꞌyjuhu g̃a ogwovo g̃a ndupi no. 
G̃a horame jugwi Bartimeuꞌga onhiꞌig̃a mbuhuri Jesusꞌga pe. Aꞌereki 
Bartimeuꞌga heakwagwevaꞌero oko Timeuꞌga raꞌyraꞌga. Aꞌero ga apygi pea 
rovai itambereꞌia rehe oporanduranduva upa. 47 Igwete pevoveꞌg̃a ei:

— Kiro ki ga u Jesusꞌga Nazarépeveꞌga.
Henduvame Bartimeuꞌga onhiꞌig̃a mbuhuri Jesusꞌga pe aꞌero.

— Jesus, nde ko Davivaꞌea rymyminoa Tupanaꞌga remimbuhurukara, ei 
ga ga pe. Ji porogwety ti, ei ga.

48  Igwete g̃a nhiꞌig̃ahyi ga pe onhimongyavo epi te javo. Igwaigwavete 
reki ga onhiꞌig̃a mbuhuri ga pe.

— Nde ko Davivaꞌea rymyminoa Tupanaꞌga remimbuhurukara. Ji 
porogwety ti, ei ga ga pe.

49 Igwete Jesusꞌga pytai.
— Peꞌe ga pe tuhu ga ji pyri aꞌero, ei ga g̃a pe.
Igwete g̃a ei heakwagweveꞌga pe:

— Enog̃atu ti epyꞌa, ei g̃a ga pe. Epoꞌã ejoa ga pyri. “Tuhu ga ji pyri,” ei 
ga nde ve, ei g̃a ga pe.

50 Igwete ga poꞌami hekyita opira iꞌarimovaꞌea nhandaipe ua Jesusꞌga 
pyri. 51 Igwete Jesusꞌga ei ga pe:

— Gara nde erepota?
— Jesus, tajireha katu ti, ei ga ga pe.
52  — Heregwovo aꞌero, ei Jesusꞌga ga pe. Nde erejiko ji rehe. Nurã nde 

reharo kiro, ei ga.
Igwete ga reakwakaturo aꞌero. Jesusꞌga rupi ga hoi aꞌero pea rupi ogwovo.

Jesusꞌga ovahẽ Jerusalém me Domingo dos ramos	
(Mateus 21.1-11; Lucas 19.28-40; João 12.12-19)

11  1 Ohorame Jerusalém me yvytyruhu pe naꞌẽ Jesusꞌg̃a vahemi oliveiras 
ndyvuhu pe monte das Oliveiras pe. Iraꞌagwe cidades ojopyjopyri tuvi 

Betfagé Betânia pavẽi. Igwete Jesusꞌga ei mokonhaꞌg̃a pe g̃wemimboꞌeharaꞌg̃a pe:
2 — Hepejigwovo cidade pe penhinondevaꞌe pe, ei ga. Pevahemame ti pe hepiagi 

jumentinho iꞌama nehẽ, ei ga g̃a pe. Ojugwa g̃a imoꞌama yva rehe. Ndohoi ve 
g̃a iꞌarimo, ei ga. Pekwahara ti herua, ei ga. 3 Po ti g̃a ei pe me: “Maraname pe 
ikwaharavi aꞌea?”, peꞌji ti g̃a pe: “Nhandepojykahareteꞌga ti togwerekoꞌã naꞌẽ. 
Kotihĩ po ti ga imbuhuraꞌjavi avo nehẽ,” peꞌji ti g̃a pe, ei ga g̃a pe.

4 Igwete g̃a hoi hepiaga jumentinho. Aꞌereki pevoveꞌg̃a ojugwa imoꞌama 
pea rupi onga jurukwara pyri. Kiro g̃a ikwaharavi aꞌero. 5 Pevoveꞌg̃a g̃a 
ndepiagame eꞌi g̃a pe:

— Maranuhũrame pe ikwaharavuhui taꞌyra?
6  Igwete g̃a imombeꞌui g̃a pe Jesusꞌga rembiꞌea.

— Peroho ti ga pe aꞌero, ei g̃a g̃a pe.
7 Igwete g̃a heruri jumentinho Jesusꞌga pe. Igwete g̃a inog̃i oapoa 

tapyꞌynhapira ikupepytera rehe. Aꞌero Jesusꞌga hoi iꞌarimo. 8  Igwete 
heꞌyiveꞌg̃a heroporopori opira iꞌarimovaꞌea pea rupi inog̃a timbojigwa 
pehea ga pe javo. Ojipeꞌg̃a omondohondoho pindova rohova nhu me 
herua. Igwete g̃a imondomondoi pea rupi imbokatuavo ga pe. Nahã g̃a 
Jesusꞌga mbojiroviari ga rerua nhanderuvihavuhuheteꞌga kiro u javo. 
9 Kiro garenondeveꞌg̃a hapukai gareviriveꞌg̃a pavẽi.

“Timbohete Tupanaꞌga!” ei g̃a.
“Nhandepojykahareteꞌga ti tomombyry ga pe

– kiroki ga nhandepojykahareteꞌga ombuhuruka nhande pyri ga 
mongovouka nhanderuvihavuhuhetero,” ei g̃a.

 10 “Tupanaꞌga tomombyry nhaneramonhavaꞌeaꞌjaveꞌga pe Davivaꞌeaꞌjaveꞌga 
pe kiro ga rurame nhanderuvihavuhuhetero,” ei g̃a.

“Timbohete Tupanaꞌga yvagipeheteveꞌga aꞌero!” ei g̃a.
11 Igwete Jesusꞌg̃a vahemi Jerusalém me ogwovo g̃ajatykahavuhua 

rokari pe oꞌama. Oharekorẽ mbatera rehe nhaporemo Jesusꞌga dozeveꞌg̃a 
nderohoi Betânia pe g̃a nderokia. Aꞌereki oho kwara.

Jesusꞌga eꞌi figueira pe 
(Mateus 21.18-19)

12  Koꞌemame Jesusꞌg̃a jivyri Betânia hugwi. Igwete ga jukai tyꞌara. 
13  Irupe ga hepiagi figoꞌyva figueira kaꞌa rerekojiperame. Igwete ga hoi 
tahepia yvaꞌia javo novĩa. Ovahemame ga kaꞌatehea hepiagi. Aꞌereki aꞌea 
rupi ndiꞌai ve tuhẽ jipi yvaꞌia. 14 Igwete ga ei yva pe:

— Ndehe po ti nandeꞌaaꞌjavi nehẽ g̃anembiꞌuhavamo nehẽ, ei ga jupe.
Garemimboꞌeharaꞌg̃a g̃wendu ganhiꞌig̃a aꞌero.

Jesusꞌga omoꞌemba ahe ahejatykahavuhua hugwi 
(Mateus 21.12-17; Lucas 19.45-48; João 2.13-22)

15 Aerẽ Jesusꞌg̃a vahemi ua Jerusalém me. Igwete g̃a nduri 
g̃ajatykahavuhua rokari pe. Pevoveꞌg̃a omaꞌemaꞌẽ mbatepyryva ojipeꞌg̃a 
pe jipi inambuꞌia no. Aꞌereki aꞌea g̃a omondo ikwavaꞌẽharaꞌga pe 
tomondo ti ga Tupanaꞌga pe javo. Itambereꞌia rehe g̃a omaꞌemaꞌẽ g̃a pe g̃a 
moandyandyjuhuavo jipi. Mesas pyri ojipeꞌg̃a neni hajiheveꞌg̃a itambereꞌia 
pyhypyhyga judeusꞌg̃a itambereꞌia kwepykwepyga imondovo g̃a pe. Igwete 
Jesusꞌg̃a nduri okari pe g̃a ndepiaga. Kiro ga nhimonhaꞌngai g̃a ndehe 

aꞌero g̃a moꞌemoꞌembava pea hugwi. Igwete ga imbojirejirevi itambereꞌia 
kwepykaraꞌg̃a mesas. Ga imbojirejirevi g̃aꞌapykava g̃a hugwi no – kiroki g̃a 
omaꞌemaꞌẽ inambuꞌia oina. 16 Igwete ga ndogwerokwarokwarukari mbatera 
g̃ajatykahavuhua rokara pytera rupi. 17 Aꞌero ga ei g̃a pe g̃a mboꞌeavo.

— Tupanaꞌga okwatijaruka onhiꞌig̃a hako, ei ga. Nahã Tupanaꞌga ei aꞌero 
hako:

“Yvyakotyveꞌg̃a nhaporemo ti tonhiꞌĩ ji ve nhironga pype,” ei 
Tupanaꞌga hako, ei ga.

Pe ki aꞌe te peꞌe pejohupe: “Timoandyandyjuhu ti g̃a ikwepykwepygame 
Tupanaꞌga ronga pype,” peꞌe pe, ei Jesusꞌga. Nahã pe Tupanaꞌga ronga 
mongoukari iporomiveꞌg̃a nduhavamo, ei Jesusꞌga g̃a pe.

18  Aerẽ ikwavaꞌẽharaꞌg̃a nduvihavaꞌg̃a ikwahavi Jesusꞌga nhiꞌig̃a g̃a pe 
judeusꞌg̃a mboꞌeharaꞌg̃a pavẽi. Igwete g̃a ei:

— Marã re po ti nhande ga rerekoi ga jukavo nehẽ? ei g̃a ojohupe. 
Tijukaukaryme ti ga heꞌyjuhuveꞌg̃a ndovaki, ei g̃a. Aꞌereki g̃a 
onhimombyꞌa pa garemimboꞌea repiaga, ei g̃a ojohupe.

Nurã g̃a kyhyji ga pyhygeꞌyma.
19 Kaꞌaru hete Jesusꞌg̃a hoaꞌjavi cidade de Jerusalém hugwi ogwovo 

Betânia pe okia.

Pejiko ti Tupanaꞌga rehe, ei Jesusꞌga 
(Mateus 21.20-22)

20 Koꞌemame ojivyrame Jesusꞌg̃a kwavi pea rupi. Igwete g̃a hepiagi 
akoja figoꞌyva. Inhymba reki. Hapoa vehevi inhymba. 21 Aꞌero Pedroꞌga 
ikwahavaꞌjavi Jesusꞌga nhiꞌig̃a jupe. Igwete ga ei ga pe:

— Jesus, ehepia! ei ga. Erenhiꞌig̃ahy nde figoꞌyva pe kirame ojiꞌi. Kiro 
inhymbavamo aꞌero, ei ga ga pe.

22  Igwete Jesusꞌga ei g̃a pe:
— Pejiko ti Tupanaꞌga rehe, aꞌe ji pe me, ei ga. 23 Tamombeꞌu katu ti pe me: 

G̃a jikogame Tupanaꞌga rehe oporanduva ga pe Tupanaꞌga po ti g̃wendu katu 
nhinhiꞌig̃a javo, na ja po ti hekoi g̃a pe aꞌero nehẽ, ei ga. Po ti g̃a ei Tupanaꞌga pe 
tojipeꞌa ti yvytyruhua onhimomboa ypiahua pype javo, aꞌero po ti Tupanaꞌga 
imbojipeꞌai g̃a pe, ei ga. Po ti g̃a ndogweroviarihihũ maraꞌngu po ti ojipeꞌavo 
javo, aꞌero po ti Tupanaꞌga nombojipeꞌaukari g̃a pe nehẽ, ei ga. 24 Aꞌero ji ei pe 
me: Peporanduvame Tupanaꞌga pe penhimimbotarimovaꞌea rehe, perovia ti 
garemimbuhurag̃wama pe me. Aꞌero po ti ga imbuhuri pe me nehẽ, ei Jesusꞌga 
g̃a pe. 25 Po ojipeꞌga oko teꞌvaruhu pe me. Aꞌero po pepyꞌa heahemuhũro ga 
rehe. Penhiꞌig̃ame Tupanaꞌga pe penhiꞌama tapekwahavaꞌjavi ti akojaꞌga 
rekoteꞌvaruhua, ei ga. Pe ikwahavaꞌjaveꞌymame garekoteꞌvaruhua henonheꞌyma 
po ti nhanderuveteꞌga yvagipeveꞌga ndokwahavaꞌjavi pendekoteꞌvaruhua 
imomboa pe hugwi nehẽ, ei ga. [26 Pe ikwahavaꞌjavame akojaꞌga rekoteꞌvaruhua 
po ti nhanderuveteꞌga nomombori pendekoteꞌvaruhua nehẽ no.]

Maꞌg̃a nde mbuhurukaruhu? ei ahe Jesusꞌga pe	
(Mateus 21.23-27; Lucas 20.1-8)

27 Igwete Jesusꞌg̃a hoaꞌjavi Jerusalém me. G̃ajatykahavuhua rokara rupi 
Jesusꞌga hoi okovo. Aꞌero ikwavaꞌẽharaꞌg̃a nduvihavaꞌg̃a nduri ga pyri 
judeusꞌg̃a mboꞌeharaꞌg̃a pavẽi xavaꞌeveꞌg̃a pavẽi. 28  Igwete g̃a euhui ga pe:

— Maꞌg̃a nde mbuhurukaruhu rajiꞌi? Maꞌg̃a eꞌi nde ve: “Emoꞌemoꞌẽ ti g̃a 
mondovo jugwi?” ei g̃a Jesusꞌga pe. Here javo ore ve, ei g̃a.

29 Igwete Jesusꞌga ei g̃a pe:
— Pe naꞌẽ ti peꞌji ji ve, ei ga. Pe ji nhiꞌĩpondekwakaturame po ti ji 

nhimbuhurukaraꞌga mombeꞌukatui pe me nehẽ no, ei ga g̃a pe. 30 Peꞌji 
ti ji ve aꞌero: Maꞌg̃a João Batistavaꞌea mbuhuruka g̃a mobatizavouka 
raikwehe? ei ga. Tupanaꞌga yvagipeveꞌga ombuhuruka ahe? Maꞌg̃a eꞌi ahe 
ve teremobatiza g̃a javo? Yvyakotyveꞌga ombuhuruka ahe naerũ? ei ga. 
Peꞌji ti javo ji ve! ei Jesusꞌga g̃a pe.

31 Igwete g̃a nhomboꞌemboꞌei upa.
— Marãi po ti nhande aꞌero nehẽ? ei g̃a. Po ti nhande ei ga pe: 

“Tupanaꞌga po ombuhuruka João Batistavaꞌea g̃a mobatizauka raikwehe”, 
aꞌero po ti Jesusꞌga ei nhande ve nehẽ: “Maraname pe ndaperoviarihu 
ahenhiꞌig̃agwera naerũ?” e po ti ga nhande ve nehẽ, ei g̃a ojohupe. 32  Po 
ti nhande ei ga pe: “Yvyakotyveꞌga po ahe mbuhuruka raikwehe”, aꞌero 
po ti avoveꞌg̃a nhimboahivuhupavi nhande ve nehẽ, ei g̃a ojohupe.

Okyhyji g̃a heꞌyjuhuveꞌg̃a hugwi. Aꞌereki g̃a eꞌi pa João Batistavaꞌea pe: 
“Tupanaꞌga tuhẽ ahe mbuhuruka onhiꞌig̃a mombeꞌuharamo raikwehe,” ei g̃a.

33  Nurã g̃a ei reki Jesusꞌga pe:
— Maꞌg̃a po ombuhuruka ahe raikwehe? Ndorokwahavi ore, ei g̃a ga pe.
— Napemombeꞌujuhu pe ji ve João Batistavaꞌea mbuhurukaraꞌga, ei 

Jesusꞌga g̃a pe. Nurã po ti ji na jitehe namombeꞌui ga pe me nehẽ no – 
kiroki ga eꞌi ji ve: “Emoꞌemoꞌẽ g̃a onga hugwi,” ei Jesusꞌga g̃a pe.

Garemitymipyra repiakatuharaꞌg̃a okoteꞌvaruhuveꞌg̃a 
(Mateus 21.33-46; Lucas 20.9-19)

12  1 Igwete Jesusꞌga imombeꞌui g̃a pe ojoꞌjavaꞌea. Igwete ga ei 
imombeꞌgwovo:

— Kohoa jaraꞌga otỹotỹ ko pe yhypoaꞌjavuhuvaꞌea uvaꞌyva videira. “Aerẽ ti 
taꞌu yvaꞌia ryhya,” ei ga, ei Jesusꞌga g̃a pe. Igwete ga hokairug̃i g̃wemityma. 
Aerẽ ga japoi uva muꞌumuꞌũhava tyhya rupiaramo. Tapyjoꞌara ga japoi ita pyvõ 
imondovo imohina ko pe hepiakatuhavamo. Igwete ga ei ojipeꞌg̃a pe: “Kiro po 
ti ji hoi paivohu mbaigwe jitua nehẽ,” ei ga. “Pehepia katu ti nhiremityma ji ve,” 
ei ga g̃a pe. “Aꞌero po ti pe imbojaꞌogi yvaꞌia pejive nehẽ. Jara ti pemombyta 
ji ve nehẽ,” ei ga g̃a pe, ei ga. “Kwa,” ei g̃a. Igwete ijaraꞌga hoi g̃a ndeja, ei 
Jesusꞌga imombeꞌgwovo g̃a pe.  2 Aerẽ yvaꞌia jykyhava rupi ga ojipyriveꞌga 

mondoukari hepiakatuharaꞌg̃a pyri togweru ti ga yvaꞌia ji ve javo novĩa. 3 Emo 
hepiakatuharaꞌg̃a ga pyhy ga nupanupamo ga momboa. Gapojate ojivy aꞌero, 
ei ga. 4 Aerẽ ijaraꞌga ojipeꞌga mondoi yvaꞌia reruruka novĩa. Igwete g̃a ga 
akanupanupãi ojigwaraita ga rehe, ei ga. 5 Aerẽ ga ojipeꞌga mondoukari g̃a pyri. 
Igwete g̃a ga jukai, ei ga. Kojiꞌiveꞌg̃a ga g̃a mondomondoi g̃a pyri. Igwete jaraꞌg̃a 
g̃a g̃a nupanupãi. Jaraꞌg̃a g̃a g̃a jukahetei, ei Jesusꞌga imombeꞌgwovo g̃a pe.

6  — Mbapavamo ijaraꞌga gwaꞌyraꞌga mondoi g̃a pyri. Aꞌereki ga jate 
oko ga pyri garaꞌyraꞌga garemiaꞌnguheteꞌga. “Omondo po ti g̃a imohina 
jiraꞌyraꞌga rehe,” ei ga oyvyteri pe novĩa, ei Jesusꞌga.

7 — Igwete ijaraꞌga gwaꞌyraꞌga mondoi g̃a pyri mbapavamo. Ga 
repiagame hepiakatuharaꞌg̃a ei ojohupe: “Kiro ga ruri ijaraꞌga raꞌyraꞌga,” 
ei g̃a. “Avovaꞌea po ti gagwyrag̃wama nehẽ,” ei g̃a. “Tijuka ti ga aꞌero. 
Aerẽ po ti nhande ipojykai yvya nhandejive nehẽ,” ei g̃a ojohupe, ei ga. 
8  Igwete g̃a ga pyhygi ga jukavo ga momboa garuvaꞌga remityma hugwi.

Aꞌea Jesusꞌga eꞌi g̃a pe ojoꞌjavaꞌea mombeꞌgwovo.
9 Igwete Jesusꞌga ei no:

— Marã po ti ijaraꞌga rekoi aꞌero nehẽ? ei ga. Uhu po ti ga g̃a jukavo 
nehẽ gwaꞌyravaꞌea repyga nehẽ, ei ga. Igwete ojipeꞌg̃a po ti ga g̃a mongoi 
g̃wemityma repiakatuharamo nehẽ, ei Jesusꞌga g̃a pe. 10 Nonhiꞌig̃i pe me 
Tupanaꞌga rembikwatijarukara naerũ? ei ga. Nahã iꞌei aꞌero:

“Onga apoharaꞌg̃a japorame onga ita apopyra hepiagi ojipeji ita.
Aꞌea g̃a imombori ipoꞌrueꞌyma tiruahũ javo jupe,” eꞌi.
“Aerẽ akoja jitehe hekoi huvihavamo jara hohe

opyryhetero onga pyhykatuavo,” eꞌi, ei ga.
 11 “Nhandepojykahareteꞌga reki omongo huvihavamo.

Hepiagame nhande nhimombyꞌai
nanongara ko pyry hete javo,” eꞌi ikwatijara, ei Jesusꞌga 

imombeꞌgwovo g̃a pe.
12  Aꞌea Jesusꞌga omombeꞌu judeusꞌg̃a nduvihavaꞌg̃a pe ojoꞌjavaꞌea. Igwete 

g̃a ga pyhypotari novĩa. Aꞌereki g̃a okwaha reki onhimombeꞌua. Aꞌereki 
g̃a yvaꞌia repiakatuharaꞌg̃a ja. Onga apoharaꞌg̃a ja ko g̃a no. Aꞌereki g̃a 
Jesusꞌga mombo pota. Kiro g̃a Jesusꞌga pyhypotari aꞌero novĩa. Emo g̃a 
okyhyji heꞌyjuhuveꞌg̃a hugwi – kiroki g̃a eꞌi: “Jesusꞌga ko Tupanaꞌga nhiꞌig̃a 
mombeꞌuharamo oko.” Nurã judeusꞌg̃a nduvihavaꞌg̃a ga rejari ogwovo.

Césarꞌga rembiapoa itambereꞌia 
(Mateus 22.15-22; Lucas 20.20-26)

13  Aerẽ judeusꞌg̃a nduvihavaꞌg̃a fariseusꞌg̃a mondoukari Jesusꞌga pyri. 
Herodesꞌgareheveꞌg̃a g̃a g̃a mondoi ga pyri no. “Pemonhiꞌĩ teꞌvaruhu 
ti Jesusꞌga tombotegwete ti ga nhanderuvihavuhuꞌga,” ei g̃a g̃a pe g̃a 
mondorame. 14 Igwete g̃a nduri javo Jesusꞌga pe.

— Orokwaha ore neremimboꞌekatua. Aꞌereki aꞌitituhẽvaꞌea rupi katu nde 
eremombeꞌu, ei g̃a ga pe. Nde eremohemba g̃a pe nhaporemo. Aꞌereki nde 
nderepojihuvi g̃a javo g̃a pe. Nde nderekoi huvihavaꞌg̃a ndehe jate. Aꞌereki ahe 
ojoꞌjajoꞌja nde ve, ei g̃a. Eremboꞌe katu nde Tupanaꞌga remimbotarimovaꞌea rehe. 
Marã ndereaporog̃ita aꞌero? ei g̃a ga pe. Césarꞌgareheveꞌg̃a eꞌi: “Pemondomondo 
ti itambereꞌia Césarꞌga pe nhanderuvihavuhuꞌga pe ga imonoꞌog̃ukarame,” ei g̃a, 
ei g̃a. Marã naerũ? Timondo po nhande ga pe hamo g̃a poranduvame nhande 
ve? Maraꞌngu po nde javo timondoyme po ga pe hamo? ei g̃a Jesusꞌga pe.

15 Jesusꞌga okwahavipe reki g̃andeaporog̃itateꞌvaruhua.
— Maranuhũrame pe nhinhiꞌig̃a mboteꞌvaruhupotari? ei ga g̃a pe. Peru 

itambereꞌia moeda, ei ga.
16  Igwete g̃a heruri aꞌero.
— Pemombeꞌu kiro ji ve aꞌero, ei ga g̃a pe. Maꞌg̃a raꞌangava agwa? Maꞌg̃a 

ndera g̃a okwatija inog̃a hehe? ei ga.
Aꞌero g̃a ei ga pe:
— Césarꞌga raꞌangava, ei g̃a. Garera g̃a okwatija inog̃a hehe no, ei g̃a ga pe.
17 Igwete Jesusꞌga ei g̃a pe:
— Pemondoaꞌja ti Césarꞌga rembiapoa ga pe aꞌero. Tupanaꞌga rembiapoa 

ki aꞌe te pemondoaꞌja Tupanaꞌga pe, ei ga g̃a pe.
Yvyakotyveꞌg̃a pe Jesusꞌga ei Tupanaꞌga rembiapoa tonhimondo ti g̃a 

onhikwavaꞌeg̃a ga pe javo.
Igwete g̃a nhimombyꞌai ga rehe onhiꞌig̃atu reki ga javo.

Ombogweravirẽ omanoveꞌg̃a nahembirekoaꞌjavi 
(Mateus 22.23-33; Lucas 20.27-40)

18  Aerẽ saduceusꞌg̃a nduri Jesusꞌga pyri. Saduceusꞌg̃a ndogweroviari 
omanoveꞌg̃a mbogwerahava novĩa. Igwete g̃a nduri Jesusꞌga pyri aꞌero 
tihepia ti ganhiꞌig̃atua nhande ve javo. Igwete g̃a ei ga pe:

19 — Jesus, Moisésvaꞌea okwatija inog̃a nhande ve hako. Nahã ahe ei 
hako:

“Po ga manoi gwaꞌyreꞌymame g̃wembirekohẽa mombytavo
gairũꞌga po hẽa rerekoi aꞌero hamo,” ei ahe.

“Gaha po taꞌy hẽa pe nhiirũvaꞌea togwereko gwakykwepoharaꞌg̃a 
javo,” ei Moisésvaꞌea hako, ei g̃a Jesusꞌga pe.

20 Oro marã aꞌero? ei g̃a. Sete ahe onhoirũramo, ei g̃a. Igwete 
ojihuvypyvaꞌea rembirekoro. Igwete omanorame ahe ndataꞌyri, ei 
g̃a. 21 Igwete aheakoindava rembirekoro aherembirekokweravaꞌea 
pavẽi oirũvaꞌea pyꞌrovo. Igwete ahe manoi gwaꞌyreꞌymame. Igwete 
ahe mbyteramo ahe javijitehe kunhangweravaꞌea rerekoi, ndataꞌyri 
ve omanomo. 22  Jaravaꞌea na jitehe no, ei g̃a ga pe. Setevaꞌea gwereko 
pa ahe ojopyꞌropyꞌrovo novĩa omanombava gwaꞌyreꞌymamo. Aerẽ 
kunhangweravaꞌea manoi no, ei g̃a. 23 Marã aꞌero? ei g̃a Jesusꞌga pe. Maꞌg̃a 
nembirekoa po ti kunhangweravaꞌea rekoi nehẽ ahe kweravaꞌjavame 
nehẽ? Aꞌereki setevaꞌea gwereko pa kunhangweravaꞌea, ei g̃a ga pe.

24 Igwete Jesusꞌga ei g̃a pe:
— Tupanaꞌga nhiꞌig̃a atyvihu ko penhiꞌig̃a, ei ga saduceusꞌg̃a pe. Aꞌereki 

pe ndapekwahavihu Tupanaꞌga rembikwatijarukara. Ndapekwahavi 
pe Tupanaꞌga popoakara no, ei ga. 25 Okweravaꞌjapavame po ti g̃a 
nahembirekoaꞌjavi nehẽ. Tupanaꞌgapyriveꞌg̃a ja yvagipeveꞌg̃a ja g̃a 
ndekoi g̃wembirekoeꞌymamo nehẽ, ei Jesusꞌga g̃a pe. 26  G̃akwerava pe pe 
ei, ei ga. Napenhiꞌig̃i pe Moisésvaꞌea rembikwatijara pe naerũ? Aꞌereki 
Tupanaꞌga iꞌyva hugwi ikaja pytera hugwi onhiꞌig̃a mondo Moisésvaꞌea 
pe hako, ei ga. Aꞌero Moisésvaꞌea ikwatijari Tupanaꞌga nhiꞌig̃a ojive inog̃a. 
Tupanaꞌga eꞌi ahe ve:

“Jihi ko Tupanamo ako.
Abraãoꞌga ji mbohete.
Isaqueꞌga ji mbohete.
Jacóꞌga ji mbohete,” ei Tupanaꞌga ahe ve, ei Jesusꞌga imombeꞌgwovo 

g̃a pe.
27 Abraãovaꞌea manorẽ reki Tupanaꞌga ei Moisésvaꞌea pe: “Abraãoꞌg̃a ji 
mbohete,” ei ga. Ga ndeꞌi: “Ahe ji mbohete.” Aꞌereki g̃a okoji Tupanaꞌga 
pe, ei Jesusꞌga. Tupanaꞌga nhiꞌig̃a atyvi ko penhiꞌig̃a aꞌero pe erame 
omanoveꞌg̃a ndokweravaꞌjavi nehẽ, ei Jesusꞌga saduceusꞌg̃a pe.

Manamo Tupanaꞌga remimboꞌeagwera johevaꞌero? 
(Mateus 22.34-40; Lucas 10.25-28)

28  Igwete judeusꞌg̃a mboꞌeharaꞌga ruri. G̃wendu ga g̃a Jesusꞌga 
monhiꞌinhiꞌig̃ame. “Jesusꞌga onhiꞌĩkwepy katu reki g̃a,” ei ga oyvyteri pe. 
Igwete ga ruri javo Jesusꞌga pe:

— Jesus, ei ga, manamo Tupanaꞌga remimboꞌeagwera huvihavuhu johevaꞌero?
29-30 Igwete Jesusꞌga ei ga pe:

— Moisésvaꞌea omombeꞌu ikwatija hako, ei ga. Jara hohevaꞌea ko nahã:
“Israelitas, pehendu katu ti!
Nhandepojykahareteꞌga ko Tupanaꞌga.

Gaha jate ko nhandepojykaharetero,” ei ahe, ei ga.
“Pearõ hete tuhẽ ti pejipojykahareteꞌga Tupanaꞌga.
Pearõ hete tuhẽ ti ga pejipyꞌa pe.
Pearõ hete tuhẽ ti ga imondovo pejeaporog̃ita imohina ga rehe.
Pearõ hete tuhẽ ti ga tako ti ji garemimbotarimovaꞌea rupi javo.
Pearõ hete tuhẽ ti pejirokwa pejikovo ga nhiꞌĩpoꞌruavo,” ei 

Moisésvaꞌea, ei Jesusꞌga ga pe.
31 Moisésvaꞌea omombeꞌu hehohyvaꞌea no, ei ga.

“Penhiarõ pe.
Na jitehe ti pearõ hete pejikotyveꞌg̃a no,” ei ahe, ei ga.

Aꞌea memei Tupanaꞌga remimboꞌeagwera jara hohevaꞌero, ei Jesusꞌga ga pe.
32  Igwete judeusꞌg̃a mboꞌeharaꞌga ei ga pe:

— Na tuhẽ. Aꞌitituhẽvaꞌea nde ei ji ve, ei ga. Aꞌereki gaha jate oko Tupanamo 
tuhẽ. Ahã ojipeꞌg̃a Tupanamo, ei ga Jesusꞌga pe. 33 Nhande mbatera 
kwavaꞌeg̃ame ga pe pyry ga pe novĩa, ei ga. Emo pyryhetevaꞌea ga pe ko na: 
Tiarõ hete tuhẽ nhande Tupanaꞌga nhandepyꞌa pe hamo, ei ga ga pe. Tiarõ hete 
tuhẽ nhande ga nhandekovo garemimbotarimovaꞌea rupi hamo, ei ga. Tiarõ 
hete nhande ojipeꞌg̃a nhanenhiarõhetea javijitehe hamo. Aꞌereki nhaneremiarõa 
kojiꞌieteꞌi pyry Tupanaꞌga pe nhanerembikwavaꞌeg̃a hohe, ei ga Jesusꞌga pe.

34 Jesusꞌga g̃wendu onhiꞌig̃atua upa. Igwete ga ei ga pe:
— Erenhimongo g̃werĩ nde Tupanaꞌga remimbotarimovaꞌea rupi kiro, ei 

Jesusꞌga ga pe.
Kirẽ ojipeꞌg̃a ndopojihuvaꞌjavi javo Jesusꞌga pe aꞌero.

Davivaꞌea rymyminoꞌga ko ahepojykaharetero 
(Mateus 22.41-46; Lucas 20.41-44)

35 Igwete Jesusꞌga g̃ajatykahavuhupeveꞌg̃a mboꞌemboꞌei okari pe g̃a 
mbojapyakavo. Igwete ga ei:

— Peꞌji ji ve aꞌero. Marã ahemboꞌeharaꞌg̃a ei Cristoꞌga pe Tupanaꞌga 
remimbuhurukaraꞌga pe ga ko Davivaꞌea rymyminoro javo? ei Jesusꞌga g̃a pe. 
36 Aꞌereki Davivaꞌea tuhẽ omombeꞌu nhog̃wenonde hako. Nahã ahe ei hako:

“Tupanaꞌga eꞌi jipojykahareteꞌga pe:
‘Eapy ji pyri ekovo huvihavamo,’ ei ga,” ei ahe.
“‘Tamongo ti nearõeꞌỹveꞌg̃a neremimbotarimovaꞌea rehe.’

Aꞌea Tupanaꞌga ei jipojykahareteꞌga pe,” ei Davivaꞌea ikwatija hako, 
ei Jesusꞌga.

Aꞌereki Tupanaꞌga raꞌuva Davivaꞌea mboꞌeuka aꞌea rehe ikwatijaruka hako, 
ei ga g̃a pe. 37 Davivaꞌea eꞌi Cristoꞌga pe jipojykahareteꞌga aꞌero, ei ga. Ga 
ko Davivaꞌea rymyminoꞌga jate rũi naerũ, ei Jesusꞌga onhimombeꞌgwovo 
g̃a pe g̃a mbojapyakavo.

Oarõ hete g̃a ganhiꞌig̃a aꞌero onhimongyheteavo.

Judeusꞌg̃a mboꞌeharavaꞌea onhimbohete tehe	
(Mateus 23.1-36; Lucas 20.45-47)

38  Igwete Jesusꞌga ei g̃a mboꞌeavo:
— Ahemboꞌeharaꞌg̃a ja rũi ti peko, ei ga. Aꞌereki g̃a onhimbohete hete. 

Oko hete g̃a opipukuhua rehe tajirepia g̃a javo, ei ga. Opota hete g̃a 
ojipeꞌg̃a nhiꞌig̃aturame ojive imaꞌẽhai pe pe ko oremboꞌehara javo g̃a pe. 
39 G̃ajatykahava pype g̃a apypotari huvihavaꞌg̃a apykava rehe. Toryva 
jaraꞌg̃a pyri g̃a oꞌu pota toryvi pe oina, ei Jesusꞌga g̃a pe. 40  Opojyka g̃a 
aherembirekokweraꞌg̃a mbatera. Igwete g̃a nhiꞌimbukuhui Tupanaꞌga pe 
novĩa ojipeꞌg̃a ti teꞌi pyry ore ve javo. Hahyvaꞌea po ti kaitu Tupanaꞌga 
imondoi g̃a pe aꞌero nehẽ, ei Jesusꞌga g̃a pe.

Aherembirekokweravaꞌea remimondoa 
(Lucas 21.1-4)

41 Igwete Jesusꞌga apygi upa g̃ajatykahavuhua pype itambereꞌia ryruꞌia 
pyri. Heꞌyjuhuveꞌg̃a ga gwepia g̃a inog̃ame itambereꞌia Tupanaꞌga 
pe hyruꞌia pype. Imbateheteveꞌg̃a heꞌyi inog̃i ipype novĩa. 42  Nanime 
imbatereꞌỹvehẽa ruri aherembirekokwerahẽa. Igwete mokoiꞌĩ hẽa inog̃i 
itambereꞌia moedas ipype. 43  Igwete Jesusꞌga ei g̃wemimboꞌeharaꞌg̃a pe:

— Hepejijo aherembirekokwerahẽa repiaga imbatereꞌỹvehẽa, ei ga g̃a 
pe. Tamombeꞌu katu ti pe me: Hẽaremimondoa kojiꞌi pyry Tupanaꞌga 
pe ojipeꞌg̃a nemimondoa hohe. 44  Aꞌereki heꞌyivaꞌea g̃a omombyta ojive 
itambereꞌia imondorame, ei ga. Hẽa ki aꞌe te mokoiꞌĩ jate gwereko 
itambereꞌia novĩa. Emo hẽa omondo pa ipype, ei Jesusꞌga g̃a pe.

Judeusvaꞌea jatykahavuhua mondurupavag̃wama, ei Jesusꞌga 
(Mateus 24.1-2; Lucas 21.5-6)

13  1 Jesusꞌga horame g̃ajatykahavuhua hugwi garemimboꞌeharaꞌga ei ga pe:
— Jesus, ehepia! Ikatu hete nhandejatykahavuhua, ei ga. 

Itaruvihavuhua pyvõ g̃a japojapoi po rakaꞌe, ei ga Jesusꞌga pe.
2  Igwete Jesusꞌga ei ga pe:

— Erehepia nde nhandejatykahavuhua novĩa? ei ga. Aerẽ po ti 
ndojikojikogaꞌjavi ojogwehe itaruvihavuhua nehẽ. Omonduru pa po ti g̃a 
ojohugwiugwi inog̃a nehẽ, ei Jesusꞌga ga pe. 

Hahyheteag̃wama Jesusꞌgareheveꞌg̃a pe 
(Mateus 24.3-14; Lucas 21.7-19)

3  Aerẽ Jesusꞌg̃a hoi yvytyruhu pe – perope oliveiras ndyvuhu pe monte 
das Oliveiras pe. Pevo ga apygi oina g̃ajatykahavuhua rovai pyteri pe. 
Igwete g̃a nduvi ga pyri Pedroꞌga Tiagovaꞌea no Joãoꞌga Andréꞌga. Jaraꞌg̃a 
ndovakieꞌỹ g̃a ei Jesusꞌga pe:

4 — Emombeꞌu ti ore ve, ei g̃a. Maname po ti g̃a nhandejatykahavuhua 
mondurundurupavi inog̃a nehẽ? Marãvaꞌea po ti Tupanaꞌga hepiukari naꞌẽ 
ahemonhimombyꞌavaꞌea nehẽ iraꞌagwe hekopavame nehẽ? ei g̃a ga pe.

5 Igwete Jesusꞌga ei g̃a pe:
— Penhimbokoꞌi ti pejikovo penhimoandyandyja hugwi. 6 Aerẽ po ti g̃a 

ndug̃anduri onhimongyavo javo tehe nehẽ. Nhiraꞌãraꞌãteheavo po ti g̃a ei: “Jihi 
ko Cristoramo ako Tupanaꞌga remimbuhurukaramo,” eꞌi tehe po ti g̃a nehẽ, ei ga. 
Aꞌea rehe po ti g̃a heꞌyjuhuveꞌg̃a moandyandyi nehẽ, ei ga. 7 Nahã po ti nehẽ no. 
Aerẽ po ti g̃a imombeꞌui nehẽ: “Iraꞌagwe g̃a otavuka g̃a pe kiro. Paivohu ojipeꞌg̃a 
tavukari g̃a pe no,” eꞌi po ti g̃a pe me nehẽ, ei ga. Tapembojui ti pejipyꞌa aꞌea rehe, 
ei Jesusꞌga g̃a pe. Na tuhẽ ti hekoi nehẽ. Emo po ti aꞌea rupi mbapavakotyvaꞌea 
rũi nehẽ, ei ga g̃a pe. 8 Ojipeꞌg̃a gwyripeveꞌg̃a po ti otavukavuka ojipeꞌg̃a 
gwyripeveꞌg̃a pe nehẽ, ei ga. Omyomyi po ti yvya avo nehẽ. Pevo po ti yvya 
imyimyi nehẽ no. Momina po ti mbatera iꞌuhavamo nehẽ, ei ga. Nahã po ti 

hahy rambugwe yvyakotyveꞌg̃a pe nehẽ, ei ga. Kunhangweraꞌg̃a gwaꞌyraꞌg̃a 
mboꞌag̃werĩrame hahy rambugwe g̃a pe. Na jitehe po ti hahy rambugwe 
yvyakotyveꞌg̃a pe nehẽ mbapava koty nehẽ no, ei Jesusꞌga imombeꞌgwovo g̃a pe.

9 — Penhimbokoꞌi ti, ei ga g̃a pe. Pe jirehevaꞌea g̃waramo po ti nhiarõeꞌỹveꞌg̃a 
pe pyhygi pe nderogwovo imohig̃atuharaꞌg̃a pyri nehẽ. Ojatykahava pype po 
ti g̃a pe nupanupãi nehẽ, ei ga. G̃a po ti pe nderohoi gwuvihavuhuꞌg̃a pyri 
governadoresꞌg̃a pyri nehẽ no g̃a ko Jesusꞌgarehevaꞌero javo nehẽ. Pevo po 
ti pe ami aꞌero penhimombeꞌukatuavo g̃a pe nehẽ, ei ga. 10 Jireheveꞌg̃a po 
ti imombeꞌumbeꞌui naꞌẽ pyryvaꞌea ojipeꞌg̃a gwyripeveꞌg̃a pe nhaporemo ji 
mombeꞌgwovo g̃a pe nehẽ. Aerẽ po ti ihoi mbapavakotyvaꞌea apiavo nehẽ, ei 
Jesusꞌga g̃a pe. 11 G̃a po ti pe pyhy pe nderogwovo imohig̃atuharaꞌg̃a pyri nehẽ. 
Pe nderohorame tapemomyi ti pejipyꞌa penhiꞌig̃ag̃wama rehe nehẽ marãi po ti 
ji g̃a pe javo nehẽ, ei ga g̃a pe. Ihorame penhiꞌig̃a apiavo po ti Tupanaꞌga raꞌuva 
ikwahavukari pe me pe mboꞌeavo nehẽ, ei ga. Aꞌero po ti pehe jate rũi pe nhiꞌig̃i 
nehẽ. Tupanaꞌga raꞌuva pe monhiꞌĩ nehẽ, ei Jesusꞌga g̃a pe.

12  — Gweꞌyjaꞌg̃a vehevi po ti g̃a g̃a mondoukari g̃apo pe nehẽ tojuka 
ti g̃a g̃a javo nehẽ. Jaraꞌg̃a po ti oirũꞌg̃a mondoukari g̃apo pe nehẽ, ei 
ga. Jaraꞌg̃a po ti gwaꞌyraꞌg̃a mondoukari tojuka g̃a javo. Jaraꞌg̃a po ti 
g̃a nhimonhaꞌngai uvaꞌg̃a ndehe g̃a jukavouka nehẽ, ei Jesusꞌga g̃a pe. 
13  Okouhu pa po ti g̃a pe ndehe nehẽ pe jirehevaꞌero g̃waramo nehẽ. Po 
ti pe nhimboitai avuirama pejipohireꞌyma ji hugwi nehẽ, aꞌero po ti 
Tupanaꞌga pe mongoi ojipyri nehẽ, ei Jesusꞌga imombeꞌgwovo g̃a pe.

Jesusꞌga omombeꞌu aerẽvaꞌea hahyhetevaꞌea 
(Mateus 24.15-28; Lucas 21.20-24)

14 Igwete Jesusꞌga ei g̃wemimboꞌeharaꞌg̃a pe no:
— Aerẽ po ti pe hepiagi iteꞌvaruhuhetehetevaꞌea iꞌama nehẽ – pevo po 

noꞌamuhũi ramo, ei ga. Tupanaꞌga noaronhuhũ aꞌea opohia judeusꞌg̃a 
jatykahavuhua hugwi aꞌea rehe nehẽ, ei ga. (Kiroki ga onhiꞌĩ kiro ikwatijara 
pe – tokwaha ti ga aꞌea.) Aerẽ po ti pe aꞌea repiagi pevo nehẽ, ei Jesusꞌga g̃a 
pe. Pe hepiagame Judéiapeveꞌg̃a ti tokaꞌnhykaꞌnhy onhana yvytyruhu pe 
xamanoyme ti javo nehẽ, ei ga. 15 Kiroki g̃a oko ongapereuhuvaꞌea arimo aꞌea 
rupi – tojyvipe ti g̃a ogwovo okieꞌyma onga pype ombatera rerogwovo nehẽ. 
Tokaꞌnhymipe ti g̃a onhana, ei ga. 16 Kiroki g̃a oporavyky ko pe aꞌea rupi – 
tojivyryme ti g̃a onga pe tapyꞌynhapira rerogwovo nehẽ, ei Jesusꞌga g̃a pe.

17 — Iporiaꞌi po ti ipuruꞌaveꞌg̃a aꞌea rupi okaꞌnhypotarame nehẽ. Iporiaꞌi 
po ti omokaꞌmbuveꞌg̃a no gwaꞌyraꞌg̃a nenonhambotarame nehẽ, ei 
ga. 18 Peꞌji ti Tupanaꞌga pe aꞌero turyme ti akoja hahyvaꞌea yapohua 
rupi. Aꞌereki ahe nonhani gwerevi okaꞌnhyma aꞌea rupi, ei Jesusꞌga g̃a pe. 
19 Iteꞌvaruhuhetehetevaꞌea urame po ti hahy hete g̃a pe nehẽ. Nanongara 
ndogwerekoaꞌjavi Tupanaꞌga rembiapoagwera jate hako. Aerẽ po ti 
ndogwerekoaꞌjavi nanongara nehẽ no, ei Jesusꞌga g̃a pe. 20 Hahyhetevaꞌea po 

ti tiruahũ ranuhũ g̃a pe nehẽ, ei ga. Hahyhetevaꞌeag̃wama rehe ojapyakarame 
Tupanaꞌga ei hako: “Po ti okombegwe hahyhetevaꞌea g̃a pe nehẽ, aꞌero po ti g̃a 
papavi nehẽ,” ei ga hako, ei Jesusꞌga g̃a pe. Tupanaꞌga nhag̃ataruhu aꞌero g̃a 
ndehe okovo – kiroki g̃a ga omoꞌemoꞌẽ ojive. Nurã ga ei: “Namombegweukari 
ti ji hahyvaꞌea g̃a pe aꞌero nehẽ,” ei Tupanaꞌga hako, ei ga imombeꞌgwovo g̃a pe.

21 Igwete Jesusꞌga ei g̃a pe no:
— Po ti ojipeꞌg̃a etehei pe me nehẽ: “Pehepia. Agwa ko Cristoꞌga Tupanaꞌga 

remimbuhurukaraꞌga.” Taperoviari ti g̃a aꞌero nehẽ, ei ga g̃a pe. Po ti 
ojipeꞌg̃a etehei pe me nehẽ: “Pehepia. Cristoꞌga ko pevo u.” Taperoviari ti g̃a 
na jitehe no, ei Jesusꞌga g̃a pe. 22  Aerẽ po ti ojipeꞌg̃a ndug̃anduri nehẽ jihi ko 
ako Cristoramo Tupanaꞌga remimbuhurukaramo javo tehe nehẽ. Ojipeꞌg̃a 
po ti g̃a ndug̃anduri nehẽ no jihi Tupanaꞌga nhiꞌig̃a mombeꞌuharamo javo 
tehe nehẽ, ei ga. Ahemonhimombyꞌavaꞌea po ti g̃a japojapoi hepiuka 
nehẽ timoandyandyi ti g̃a javo nehẽ. Tupanaꞌga remimoꞌẽharaꞌg̃a vehevi 
po ti g̃a g̃a moandyandyipotari nehẽ novĩa, ei ga g̃a pe. 23 Penhimbokoꞌi 
ti aꞌero pejikovo. Aꞌereki ji amombeꞌu jipe pe me pe momoranduva 
tapemoandyandyjukaryme ti g̃a javo, ei Jesusꞌga imombeꞌgwovo g̃a pe.

Jesusꞌga ruraꞌjavag̃wama 
(Mateus 24.29-31; Lucas 21.25-28)

24 Igwete Jesusꞌga ei g̃wemimboꞌeharaꞌg̃a pe no:
— Hahypavirẽ

“po ti igwevi kwara nehẽ.
Jahya po ti nombokojahuaꞌjavi nehẽ no”, ei ga.

 25 “Jaytataꞌia po ti indurundurugi yvaga hugwi nehẽ.
Yvagipevaꞌea po ti ig̃wyg̃wymi nehẽ ipopoakavaꞌea”, ei Jesusꞌga g̃a pe.

26 Aꞌero po ti yvyakotyveꞌg̃a jiruraꞌjava repiagi nehẽ. Yvag̃atig̃a pype po 
ti ji ruri nehẽ jipopoakahetea pyvõ. Nhirendyꞌja hete po ti ji jitua nehẽ, 
ei Jesusꞌga g̃a pe. 27 Aꞌero po ti ji ei jipyriveꞌg̃a pe yvagipeveꞌg̃a pe nehẽ: 

“Peho ti kiro nhiremimoꞌẽharaꞌg̃a nderua nehẽ,” aꞌe po ti ji javo g̃a pe nehẽ, 
ei ga. Aꞌero po ti g̃a hoi g̃a monoꞌog̃a g̃a nderupava g̃agwyg̃agwyra hugwi 
nhaporemo nehẽ. Gweru po ti g̃a g̃a kwara pora hugwi kwara hoa hugwi 
no tyapyra hugwi nhimbya hugwi no, ei Jesusꞌga imombeꞌgwovo g̃a pe.

Figoꞌyva figueira ahe mboꞌe 
(Mateus 24.32-35; Lucas 21.29-33)

28  Igwete Jesusꞌga ei g̃wemimboꞌeharaꞌg̃a pe no:
— “Maname po ti ihoi japiavo nehẽ?” peꞌji ko pe ji ve ko. Penhimboꞌe 

ti aꞌitituhẽvaꞌea rehe figoꞌyva repiaga aꞌero, ei ga g̃a pe. Pe hepiagame 
figoꞌyva huangyꞌria, aꞌero pe ei jipi: “Kwaria g̃werĩ kiro.” 29 Na jitehe 
hepiagame hahyhetevaꞌea po ti pe ei nehẽ: “Kiro mbapava koty,” ei Jesusꞌga 
g̃a pe. 30 Amombeꞌu katu ji pe me, ei ga. Ag̃wamoveꞌg̃a ndekojirame po 

ti akoja ihopavi japiavo nehẽ, ei ga. 31 Aerẽ po ti ahanaꞌja kwara. Yvya 
po ti ahanaꞌja nehẽ no. Nhirembiꞌea ki aꞌe te okoeꞌymi aꞌitituhẽvaꞌero 
opopoakaramo avuirama nehẽ, ei Jesusꞌga imombeꞌgwovo g̃a pe.

Maname po ti Jesusꞌga ruraꞌjavi nehẽ? 
(Mateus 24.36-44)

32  Igwete Jesusꞌga ei g̃a pe:
— Ahe ndokwahavi kwara jiruraꞌjavame nehẽ marananime po ti nehẽ javo, 

ei ga. Tupanaꞌgapyriveꞌg̃a yvagipeveꞌg̃a ndokwahavi. Ji vehevi Tupanaꞌga 
raꞌyramo ndakwahavi no, ei ga. Jiruvaꞌga jate okwaha jiruraꞌjahava, ei 
ga g̃a pe. 33 Penhimbokoꞌi ti. Pejirokwa ti nhinhiꞌig̃a rendukatua rehe ji 
mbohaꞌuva. Aꞌereki pe ndapekwahavi jiruraꞌjahava, ei ga g̃a pe.

34-36  Igwete ga ei g̃a pe no:
— Tamombeꞌu ti pe me jiruraꞌjava javijitehevaꞌea aꞌero, ei ga. Aꞌereki ji ko onga 

jaraꞌga ja – kiroki ga oho ojipeꞌg̃a gwyri pe. Ohorame ga ei ojipyriveꞌg̃a pe: “Pereko 
katu ti nhimbatera ji ve jirakykweri,” ei ga g̃a pe, ei ga. G̃a mbojogwetavamo ga 
g̃a mboporavykyi aꞌero g̃a mbojogwerekovo. Ojipeꞌga pe ga ei: “Mytuꞌẽ me eꞌã 
hepiakatuavo nhironga,” ei ga, ei ga. G̃a ndokwahavi reki ijaraꞌga rurag̃wama, ei 
Jesusꞌga g̃a pe. Po ti hepiakatuharaꞌga ndohepiakatui garonga okia ga ruraꞌjavame 
nehẽ, aꞌero po ti ijaraꞌga hepiagi ga kirame nehẽ, ei Jesusꞌga imombeꞌgwovo g̃a pe.

— Na jitehe ji ei pe me aꞌero: Pejirokwa ti nhinhiꞌig̃a rendukatua rehe, 
ei Jesusꞌga g̃a pe. Aꞌereki pe ndapekwahavi jiruraꞌjahava nehẽ. Maraꞌngu 
po ti ypytunimo jitua nehẽ ypyhaji katu nehẽ? ei ga. Maraꞌngu po ti 
koꞌeg̃atueꞌyma rupi jitua nehẽ? ei ga g̃a pe. Pe nhimbohaꞌuveꞌymame po 
ti ji ruraꞌjavi nehẽ, ei ga. Po ti pe ndapejirokwari nhinhiꞌig̃a rendukatua 
rehe ji ruraꞌjavame nehẽ, aꞌero po ti ji hepiagi pejirokwareꞌyma nehẽ! 
ei ga. 37 Pejirokwa ti hehe aꞌero, aꞌe ji pe me, ei ga. Poro jitehe ji ei 
jireheveꞌg̃a pe nhaporemo no. Pejirokwa tuhẽ ti hehe, ei Jesusꞌga g̃a pe.

Ojuka pota ahe Jesusꞌga 
(Mateus 26.1-5; Lucas 22.1-2; João 11.45-53)

14  1 Aerẽ judeusꞌg̃a japog̃werĩrame toryva ikwavaꞌẽharaꞌg̃a 
nduvihavaꞌg̃a nhomonhiꞌig̃i ojogwerekovo judeusꞌg̃a mboꞌeharaꞌg̃a 

pavẽi. Yapoa rupieꞌymi judeusꞌg̃a mokõi japoi toryva. Aꞌea rupi memei 
g̃a japyakai g̃wamonhavaꞌea ruragwera rehe Egitopeveꞌg̃a gwyra hugwi. 
Ojipejivaꞌea pe g̃a ei Páscoa. Ojipea rupi toryva rupi ko g̃a iꞌui pão 
ndovurivaꞌea jipi. Kiro judeusꞌg̃a toryva japog̃werĩrame ikwavaꞌẽharaꞌg̃a 
nduvihavaꞌg̃a nhomonhiꞌig̃i judeusꞌg̃a mboꞌeharaꞌg̃a pavẽi ojogwerekovo.

— Marã re po ti nhande Jesusꞌga pyhynhimimukari ga jukavouka nehẽ? 
ei g̃a ojohupe. Mokõi nhande kirame po ti nhande japoukari toryva 
nehẽ, ei g̃a. 2  Aꞌea rupi rũi po ti nhande ga pyhygukari heꞌyjuhuveꞌg̃a ti 
tojogwayvayvaryme ga rehe, ei g̃a ojohupe.

Gwekaꞌvo ahe nhandya Jesusꞌga akag̃a rehe	
(Mateus 26.6-13; João 12.1-8)

3 Igwete Jesusꞌga rekoi cidade de Betânia pe. Igwete ga iꞌui mbatera 
ijaijauhugweraꞌga ronga pe Simãoꞌga ronga pe. Nanime hẽa heruri perfume 
nhandya hyruꞌia pype. Heꞌyjuhu hẽa omondo itambereꞌia nhandya rehe 
imombaravipyreꞌỹvaꞌea rehe. Igwete hẽa heruri ikaꞌmbiga hovapytymbava 
hekaꞌvoga Jesusꞌga akag̃a rehe. 4 Aꞌero jaraꞌg̃a nhimonhaꞌngai hẽa rehe.

— Maranuhũrame hẽa jigwaraiteheuhui nhandya rehe? ei g̃a ojohupe. 
5 Heꞌyjuhuvaꞌea itambereꞌia trezentos po g̃a ikwepygi hẽa pe nhandya 
rehe ramo. Aꞌero po hẽa imondoi itambereꞌia imbatereꞌỹveꞌg̃a pe ramo, ei 
g̃a. Emo hẽa gwekaꞌvopavipe reki Jesusꞌga akag̃a rehe, ei g̃a ojohupe.

Igwete g̃a nhimboahivi onhiꞌig̃ahyavo hẽa pe. 6  Emo Jesusꞌga eꞌi g̃a pe:
— Na hẽa rekoi jate. Maranuhũrame pe hẽa mboteꞌvaruhu pota? ei ga 

g̃a pe. Aꞌereki hẽa oko katu katu imbuhua ji ve, ei ga. 7 Naneꞌymi po 
g̃a ndekoi pe pavẽi imbatereꞌỹveꞌg̃a jipi. Pe g̃a pokopotarame po pe g̃a 
pokogi jipi. Ji po ti aꞌea nakombegwei pe pyri nehẽ, ei Jesusꞌga g̃a pe. 
8  Nanongara jate hẽa gwereko, nanongara hẽa ombuhu ji ve. Ji manoa 
renonde hẽa imongyi nhandya jiraꞌoa rehe nhitỹhava rupiaramo, ei ga. 
9 Tamombeꞌu katu ti pe me: Yvyakotyveꞌg̃a pe nhaporemo ti g̃a imombeꞌui 
pyryvaꞌea ji mombeꞌgwovo nehẽ. Aꞌea rupi ti g̃a hẽa mombeꞌui nehẽ no 
tokwaha pa ti g̃a hẽaremimbuhuragwera, ei Jesusꞌga g̃a pe.

Tapyhyguka ti Jesusꞌga pe me, ei Judasvaꞌea 
(Mateus 26.14-16; Lucas 22.3-6)

10 Aerẽ Judas Iscariotesvaꞌea – ahe ko dozeveꞌg̃a pyteripevaꞌea Jesusꞌga 
remimboꞌeharavaꞌea novĩa – kiro ahe hoi ikwavaꞌẽharaꞌg̃a nduvihavaꞌg̃a 
pyri. Igwete ahe ei g̃a pe:

— Tapyhyguka ti Jesusꞌga pe me, ei Judas Iscariotesvaꞌea g̃a pe.
11 Igwete g̃a ndoryndoryvamo ahe renduvame.
— Toromondo ti itambereꞌia nde ve gapyhygukara ikwepykavamo aꞌero, 

ei g̃a ahe ve.
Aerẽ ahe jirokwapotari hehe aꞌero, marã po ti ji ga pyhygukari g̃a pe javo.

Jesusꞌga oꞌu g̃wemimboꞌeharavaꞌea pavẽi Páscoa rupi 
(Mateus 26.17-25; Lucas 22.7-14, 21-23; João 13.21-30)

12  Kiro Jesusꞌga remimboꞌeharaꞌg̃a nduri Jesusꞌga pyri. Aꞌereki judeusꞌg̃a 
oapouka kiro toryva – kiroki aꞌea rupi g̃a oꞌu pão ndovurivaꞌea. Aꞌea rupi 
jitehe judeusꞌg̃a ojuka cordeiros Páscoa rupiaramo tiꞌu javo. Cordeiros 
jukahava rupi garemimboꞌeharaꞌg̃a nduri Jesusꞌga pyri. Igwete g̃a ei ga pe:

— Mome po ti ore hoi Páscoa rupiara imboavujikwea nde iꞌui nehẽ? ei g̃a ga pe.
13  Igwete ga ei mokonhaꞌg̃a pe:

— Hepejigwovo cidade pe. Aꞌero po ti pevoveꞌga pe novatĩ yhya rerua 
hyrua pype nehẽ, ei ga. Peho ti ga reviri. 14 Ga horame onga pype ti peꞌji 
onga jaraꞌga pe, ei ga. Peꞌji ti ga pe: “Nhanemboꞌeharaꞌga eꞌi nde ve: ‘Mome 
iꞌukava ruvi? Taꞌu ti mbatera pevo nhiremimboꞌeharaꞌg̃a pavẽi,’ ei ga nde 
ve.” Peho ti javo ga pe aꞌero, ei Jesusꞌga g̃a pe. 15 Aꞌero ti ga hepiukari pe 
me iꞌukavuhua onga joꞌaripevaꞌea. Pevo gwereko jipe mesa aheapykava. 
Pevo ti pemboavujikwe mbatera nhande ve aꞌero nehẽ, ei Jesusꞌga g̃a pe.

16 Nahã ga mokonhaꞌg̃a mondoukari cidade pe. Igwete g̃a hepiapavi 
garemimombeꞌua. Igwete g̃a imboavujikweri mbatera inog̃a Páscoa rupiara.

17 Ypytunimo Jesusꞌga dozeveꞌg̃a nderohoi pevo g̃a nderokiavo. 
18  Igwete g̃a iꞌui ojopyri upa. Igwete Jesusꞌga ei g̃a pe:

— Amombeꞌu katu ji kiro pe me: Pepyteripeveꞌga po ti ji pyhyguka ji 
mondovouka g̃apo pe nehẽ, ei ga. Oꞌu ga kiro ji pavẽi, ei ga g̃a pe.

19 Aꞌero g̃a ndovyꞌari okovo. Onhinanhinani g̃a ei ga pe:
— Ji rũi re po? ei g̃a ga pe.
20 — Ga ko opymi pão tyhya pype ji pavẽi iꞌgwovo pepyteripeveꞌga, ei 

Jesusꞌga dozeveꞌg̃a pe. 21 Kiro po ti ji manoi nehẽ. Aꞌereki kiro oho japiavo 
nhimombeꞌupyra – kiroki aꞌea ahe okwatija ji mombeꞌgwovo hako, ei ga. Emo 
tiruahũ hete ti ga pe – kiroki ga ji mondouka g̃apo pe. Po ga ndojihuvi hamo, 
aꞌero po kojiꞌi pyry ga pe hamo. Tupanaꞌga po ti ombohahy hete ga pe nehẽ, ei ga.

Jesusꞌga omondo ahe ve pão vinho reheve 
(Mateus 26.26-30; Lucas 22.15-20; I Coríntios 11.23-25)

22  G̃a iꞌurame Jesusꞌga ipyhygi pão. Igwete ga nhiꞌig̃i Tupanaꞌga 
pe ndepyry hete nde imbuhua ore ve javo. Aꞌero ga haygweꞌrogi 
imaꞌemaꞌeamo g̃wemimboꞌeharaꞌg̃a pe. Igwete ga ei g̃a pe:

— Pepyhy iꞌgwovo. Aꞌea ko jiraꞌoa, aꞌe ji jupe, ei ga.
23  Aerẽ ga ipyhygi copo – kiroki gwereko vinho. Igwete ga nhiꞌig̃i 

Tupanaꞌga pe ndepyry hete nde imbuhua javo. Aꞌero ga imondoi g̃a pe. 
Igwete g̃a nhaporemo iꞌui jugwi aꞌero upa. 24 Igwete Jesusꞌga ei g̃a pe:

— Aꞌea ko jirekoa, aꞌe ji jupe, ei ga. Ahekaꞌvoguka po ti ji jirekoa g̃a 
pe jijijukauka nehẽ, ei ga. Nahã po ti ji manoi yvyakotyveꞌg̃a ndepyga. 
Aꞌereki Tupanaꞌga eꞌi ipyahuvaꞌea mombeꞌgwovo: “Garekoa rekaꞌvogame 
po ti ji imombori g̃andekoteꞌvaruhua g̃a hugwi,” ei ga. Nurã jirekoa 
rekaꞌvoga g̃waramo aꞌiti hete tuhẽ po ti Tupanaꞌga imombori heꞌyjuhuveꞌg̃a 
ndekoteꞌvaruhua g̃a hugwi nehẽ g̃wembiꞌea rupi nehẽ, ei Jesusꞌga g̃a pe. 
25 Amombeꞌu katu ji pe me: Kiro ti ji ndaꞌapoaꞌjavukari nanongara toryva 
vinho gwovo pe nderekovo nehẽ. Aerẽ po ti nhanderuvihavuhuhetero 
Tupanaꞌga japoukari ji ve toryva g̃wonga pe yvagi pe nehẽ. Aꞌea rupi po ti ji 
japoi toryva nhande ve aꞌero nehẽ hajihevaꞌea ipyahuvaꞌea, ei Jesusꞌga g̃a pe.

26  Igwete g̃a nhimbyꞌyi Tupanaꞌga mboheteavo aerẽ ogwovo monte das 
Oliveiras pe.

Jesusꞌga omomorandu Pedrovaꞌea nahã ti neꞌmbe javo	
(Mateus 26.31-35; Lucas 22.31-34; João 13.36-38)

27 Igwete Jesusꞌga ei g̃a pe:
— Pepohi pa ti pe ji hugwi nehẽ, ei ga. Aꞌereki Tupanaꞌga 

rembikwatijarukara omombeꞌu nhog̃wenonde aꞌea, ei ga. Ikwatijara 
omombeꞌu Tupanaꞌga nhiꞌig̃a hako.

“Tupanaꞌga eꞌi:
‘Tajukauka ti ovelhas repiakatuharaꞌga nehẽ,’ ei ga.
‘Ga jukarame po ti ovelhas nhig̃waheg̃wahemi nehẽ,’ ei Tupanaꞌga 

hako,” ei ga.
Igwete Jesusꞌga ei no:

— Pe po ti na jitehe aꞌero nehẽ no. G̃a ji jukarame po ti pe 
nhig̃wahembavi nehẽ no, ei ga. 28  Emo nhimbogweravirẽ nhimanoa hugwi 
po ti ji hoi Galiléiapeveꞌg̃a gwyri pe jitekovo pe nenonde nehẽ, ei ga g̃a pe.

29 Igwete Pedroꞌga ei ga pe:
— Jaraꞌg̃a po ti opohipavipe nde hugwi. Jihi po ti ndapohirag̃wami nde 

hugwi, ei ga Jesusꞌga pe novĩa.
30 Igwete Jesusꞌga ei ga pe:

— Aꞌitituhẽvaꞌea ti ji ei nde ve: Kirog̃we ypytunimo inamutig̃a nhiꞌig̃a renonde 
po ti nde ei ji ve nehẽ: “Ji ndakwahavi Jesusꞌga.” Três po ti nde eaꞌjaaꞌjavi ji ve 
nehẽ. Kirẽ po ti mokõi inhiꞌig̃aꞌjavi inamutig̃a nehẽ, ei Jesusꞌga ga pe.

31 Igwete Pedroꞌga nhiꞌig̃ahyi ga pe:
— Po ti g̃a ji jukai nde reheve, aꞌero po ti ji ndaꞌei tuhẽ te aꞌea nde ve 

nehẽ, ei ga.
Aꞌea jitehe jaraꞌg̃a ei Jesusꞌga pe no.

Jesusꞌga oko matetỹhava pype Getsêmani pe	
(Mateus 26.36-46; Lucas 22.39-46)

32  Igwete Jesusꞌg̃a hoi Getsêmani pe. Igwete ga ei g̃wemimboꞌeharaꞌg̃a pe:
— Avo pejuvete pejiapyapyga, ei ga. Taho naꞌẽ ti nhinhiꞌig̃a Tupanaꞌga 

pe, ei ga g̃a pe.
33 Igwete ga g̃a nderohoi Pedroꞌga Tiagovaꞌea. Joãoꞌga ga gweroho no. 

Kiro omboju hete Jesusꞌga opyꞌa. Ndovyꞌarihu hete ga. 34 Igwete ga ei g̃a pe:
— Jivyꞌareꞌyma ji juka g̃werĩ, ei ga. Avo ti pepyta pejikireꞌyma, ei 

Jesusꞌga g̃a pe.
35 Hehemoꞌi ga hoi aꞌero. Igwete ga nhinog̃i ojovapyvo onhiꞌig̃a Tupanaꞌga pe.

— Nde ipotarame terembuhurukari hahyvaꞌea ji apiavouka, ei Jesusꞌga 
ga pe. 36  Apĩ, ei ga, nde erekwaha imongopava neremimbotarimovaꞌea 
rehe. Nurã ji ei nde ve: Terembuhurukari hahyvaꞌea ji ve aꞌero, ei ga. 
Emo nhiremimbotarimovaꞌea rupi rũi ti eko. Enhimimbotarimovaꞌea rupi 
ti eko, ei Jesusꞌga ga pe.

37 Kirẽ ga jivyraꞌjavi ua trêsveꞌg̃a ndepiaga. Oki pa reki g̃a upa. Igwete 
ga ei Pedroꞌga pe:

— Simão Pedro, ei ga. Ereki nde ejupa? Nerenhimomiranamiꞌiꞌĩ 
nde ejopehyja pe naerũ? ei ga ga pe. 38  Tapekiri ti, aꞌe ko ji pe 
me ko, ei ga. Penhiꞌĩ ti Tupanaꞌga pe. Peꞌji ti ga pe: “Ore poko ti 
torokoteꞌvaruhupotaryme ti ore,” peꞌji ti Tupanaꞌga pe, ei ga. Peko pota 
pe Tupanaꞌga nhiꞌig̃a rupi novĩa. Emo Tupanaꞌga pe pokogeꞌymame pe 
napenhimomiranami peteꞌvaruhuro g̃waramo, ei Jesusꞌga g̃a pe.

39 Igwete Jesusꞌga hoaꞌjavi onhiꞌig̃a Tupanaꞌga pe.
— Nde ipotarame terembuhurukari hahyvaꞌea ji ve, eꞌiaꞌja ga Tupanaꞌga pe.
40 Aerẽ ga ruraꞌjavi trêsveꞌg̃a pyri. Okipavaꞌja g̃a upa. Aꞌereki uraꞌja g̃a 

pe g̃a ndopehyihetea. Nonhiꞌig̃aꞌuvi g̃a ga pe aꞌero.
41 Igwete ga hoaꞌjavi onhiꞌig̃a Tupanaꞌga pe. Aerẽ ga jivyraꞌjavi trêsveꞌg̃a pyri.
— Pekirijiuhu pe pejijupa? ei Jesusꞌga g̃a pe. Kirupi pekiratete, ei 

ga. Kiro ihoi japiavo ji pyhygukahava. Kiro po ti g̃a ji kwavaꞌeg̃i 
okoteꞌvaruhuveꞌg̃a po pe nehẽ, ei Jesusꞌga g̃a pe. 42  Pevy kirog̃we. Pehepia. 
Kiro ki ga u jipyhygukaharaꞌga. Xaho ga rovatiamo aꞌero, ei ga g̃a pe.

Opyhyguka ahe Jesusꞌga 
(Mateus 26.47-56; Lucas 22.47-53; João 18.3-12)

43 Jesusꞌga nhiꞌig̃ame g̃wemimboꞌeharaꞌg̃a pe kiro Judasvaꞌea ruri pea rupi – 
kiroki ahe dozeveꞌg̃a pyteripevaꞌea garemimboꞌeharavaꞌea novĩa. Heꞌyjuhuveꞌg̃a 
ahe gweru ojupi. Aꞌereki xavaꞌeveꞌg̃a ikwavaꞌẽharaꞌg̃a nduvihavaꞌg̃a no 
judeusꞌg̃a mboꞌeharaꞌg̃a no – judeusꞌg̃a mog̃itaharaꞌg̃a nhaporemo ombuhuruka 
heꞌyjuhuveꞌg̃a Judasvaꞌea rupi topyhy ti g̃a Jesusꞌga javo. G̃a gweru 
itakyheaꞌjavuhuvaꞌea mbuahava reheve aꞌero. 44 Judasvaꞌea eꞌi jipe g̃a pe:

— Tabeija naꞌẽ ti Jesusꞌga repiuka pe me. Aꞌero ti pepyhygahy ga 
rerogwovo, ei ahe g̃a pe.

45 Kiro Judasvaꞌea ruri aꞌero ogwovo Jesusꞌga rehei katu.
— Kiro ji ruri nde pyri, ei ahe Jesusꞌga pe omboꞌeharaꞌga pe.
Igwete ahe Jesusꞌga beijai. 46  Kiro g̃a Jesusꞌga pyhygi aꞌero. 47 Pevo 

Jesusꞌgareheveꞌga rekoi oꞌama Jesusꞌg̃a pavẽi. Igwete ga ipyhygi 
oitakyheaꞌjavuhuvaꞌea takyti g̃a javo novĩa. Aꞌea ga imondoi 
ikwavaꞌẽharaꞌg̃a nduvihavuhuꞌgapyriveꞌga rehe ga nambiꞌoga novĩa. 
48  Igwete Jesusꞌga ei pevoveꞌg̃a pe:

— Amovahĩ po ji governo naerũ? ei ga. Nurã pe heruruhui 
itakyheaꞌjavuhuvaꞌea mbuahava reheve ji pyhyga naerũ? ei ga g̃a pe. 
49 Naneꞌymi ji rekoi pe pavẽi nhandejatykahavuhua rokari pe g̃a mboꞌeavo 
jipi, ei ga. Aꞌea rupi pe ndajipyhyguhui ojiꞌi. Emo pe ji pyhyguka kiro 
aherembikwatijaragwera rupi ahenhiꞌĩpoꞌruavo, ei Jesusꞌga g̃a pe.

50 Igwete Jesusꞌga remimboꞌeharaꞌg̃a pohipavi ga hugwi onhana 
okaꞌnhyma. Aꞌero Jesusꞌga pyhyharaꞌg̃a ga rerohoi ga rerekovo.

51 Igwete ipyahuveꞌga ruri Jesusꞌga reviri. Ojipeji opira ga omongi 
herua iꞌarimovaꞌea jate. Igwete Jesusꞌga pyhyharaꞌg̃a ga pyhypotari novĩa. 
Emo gapiratehea g̃a opyhy. 52  Igwete ga hemi jugwi takaꞌnhy ti g̃a hugwi 
javo. Igwete ga henonhani opireꞌyma rerogwovo aꞌero.

Jesusꞌga oko judeusvaꞌea mog̃itaharavaꞌea rovai pyteri pe 
(Mateus 26.57-68; Lucas 22.54-55, 63-71; João 18.13-14, 19-24)

53-56  Igwete g̃a Jesusꞌga rerohoi ikwavaꞌẽharaꞌg̃a nduvihavuhuꞌga ronga 
pe Caifásꞌga ronga pe. Oro Pedroꞌga, irupe ga ruri Jesusꞌga reviri okari 
pe ovahema. Pevo ga apygi guardasꞌg̃a pavẽi ojipeꞌeavo tata ypyvo.

Igwete g̃a Jesusꞌga rerohoi onga pe. Aꞌero judeusꞌg̃a mog̃itaharaꞌg̃a 
jatykatykapavi ikwavaꞌẽharaꞌg̃a nduvihavaꞌg̃a jaraꞌg̃a pavẽi. G̃ahã tuhẽ 
ojatyka jipi henduva judeusꞌg̃a nhiꞌig̃a g̃a imbojarame mbatera ojipeꞌg̃a 
ndehe. Igwete judeusꞌg̃a mog̃itaharaꞌg̃a nhaporemo ojipeꞌg̃a ndekari 
kiro tombojamboja ti g̃a iteꞌvaruhuvaꞌea Jesusꞌga rehe javo. Aꞌereki g̃a 
ojukauka pota ga. Heꞌyi reki g̃a novĩa – kiroki g̃a u oꞌmbeoꞌmbero nahã 
Jesusꞌga rekoteꞌvaruhui javo tehe. Emo ndojoꞌjajoꞌjavi reki g̃anhiꞌig̃a. 
Nurã g̃amog̃itaharaꞌg̃a ndeꞌi: “Aꞌiti gamombeꞌua. Nurã tijuka ga,” ndeꞌi g̃a.

57-58  Aerẽ ojipeꞌg̃a poꞌami oꞌmbero g̃a pe. Igwete g̃a etehei:
— Orohendu ore Jesusꞌga nhiꞌig̃a ikwehe, ei g̃a. “Tamondurunduru 

ti ag̃a Tupanaꞌga ruhava,” e ko ga ikwehe, eꞌi tehe g̃a. “Akwaimbaeꞌg̃a 
oapo agwa,” ei ga. “Emo mokõi ti ji herokiri japopava irũa nehẽ – kiroki 
yvyakotyveꞌg̃a ndoapokwahavi,” ei ga, ei g̃a imombeꞌuteheavo g̃a pe novĩa.

59 Emo g̃anhiꞌig̃a vehevi ndojoꞌjavi.
60 Igwete Caifásꞌga poꞌami ua g̃andovai pyteri pe. Igwete ga ei Jesusꞌga pe:

— Marãi nde aꞌero ejihe g̃a imbojambojarame naerũ? ei ga. 
Nerenhimombeꞌuuhui nde ekovo naerũ? ei ga Jesusꞌga pe.

61 Jesusꞌga nonhiꞌig̃i reki upa onhiꞌĩpotareꞌyma g̃waramo. Igwete ga 
eaꞌjavi Jesusꞌga pe:

— Ndehe re koi Cristoramo ereko naerũ Tupanaꞌga 
remimbuhurukaramo? Nde ereko nhaneremimboheteharaꞌga raꞌyramo 
Tupanaꞌga raꞌyramo? ei ga. Enhimombeꞌu katu ti ore ve aꞌero, ei ga ga pe.

62  — Aꞌea ko ji. Tupanaꞌga ji mbuhuruka avo yvya koty, ei Jesusꞌga ga 
pe. Igwete po ti pe ji repiagi nehẽ ji apygame ipopoakaheteveꞌga pyri 
Tupanaꞌga pyri jitekovo huvihavamo nehẽ, ei ga. Pehepia po ti pe ji 
ruraꞌjavame yvag̃atig̃a pype ua yvya koty nehẽ no, ei Jesusꞌga ga pe.

63  Igwete Caifásꞌga nhimboahihetei Jesusꞌga nhiꞌig̃a henduvame. Nurã 
ga imbotararagi opira onhimongouhu ga Tupanaꞌgaꞌjavaꞌero javo. Igwete 
ga ei jaraꞌg̃a pe:

— Kirupi tuhẽ ojipeꞌg̃a nemimombeꞌua nhande ve. Aꞌereki ga tuhẽ eꞌiuhu ojive, 
ei ga. 64 Pehendu ko pe ganhiꞌig̃a ko. Onhimongouhu ga Tupanaꞌgaꞌjavaꞌero, ei 
ga. Marã po ti nhande ga rerekoi naerũ? Marãi pe ga pe? ei ga jaraꞌg̃a pe.

Igwete g̃a epavi ga pe:
— Oko teꞌvaruhu tuhẽ ga. Tomano po ga hamo! ei g̃a.
65 Kiro g̃a nyvuni ga rehe. Igwete g̃a hovapiari gareakwara 

tapyꞌynhapira pyvõ. Igwete g̃a kwag̃akwari ga rehe.
— Maꞌg̃a okwa nde rehe? Ekwaha ti, ei g̃a ga pe ga rerekomemuamo.
Igwete guardasꞌg̃a ga rovapetepetegi no.

Ndakwahavi ji Jesusꞌga, eꞌiaꞌjaaꞌja Pedrovaꞌea 
(Mateus 26.69-75; Lucas 22.56-62; João 18.15-18, 25-27)

66  Aꞌea ja okari pe Pedroꞌga apygi guardasꞌg̃a pavẽi ojipeꞌeavo. Igwete 
Caifásꞌgapyrivehẽa ruri. 67 Pedroꞌga repiagame hẽa ga repiahetei.

— Nde ko Nazarépeveꞌgapavẽivaꞌea Jesusꞌgapavẽivaꞌea, ei hẽa ga pe.
68  — Aꞌea rũi ji! ei Pedroꞌga oꞌmbero. Gara pe nde ei? ei ga hẽa pe.
Aꞌero ga hoi ahehohava rupi. Nanime inamutig̃a nhiꞌig̃i. 69 Igwete hẽa 

ga repiagi pevo. Hẽa eaꞌjavi pevoveꞌg̃a pe:
— Agwaꞌga ko Jesusꞌgapavẽiveꞌga.
70 Igwete Pedroꞌga eaꞌjavi oꞌmbero:

— Aꞌea rũi ko ji!
Aereꞌĩ pevoveꞌg̃a eaꞌjavi Pedroꞌga pe:
— Aꞌiti nde gapavẽivaꞌea. Aꞌereki nde Galiléiapevaꞌea no, ei g̃a ga pe.
71 Igwete Pedroꞌga nhiꞌig̃ahyi g̃a pe:

— Aꞌitituhẽvaꞌea ji aꞌe pe me. Ji ndakwahavi tuhẽ akojaꞌga, ei ga g̃a pe. Ji 
mberame pe me po ti Tupanaꞌga imbohahyi ji ve hamo, ei Pedroꞌga g̃a pe novĩa.

72 Nanime inamutig̃a nhiꞌig̃aꞌjavi. Aꞌero Pedroꞌga ikwahavaꞌjavi Jesusꞌga 
nhiꞌig̃agwera ojive. Aꞌereki opyhyga renonde Jesusꞌga omombeꞌu jipe ga pe 
javo. “Inamutig̃a nhiꞌig̃aꞌjava rupi po ti três nde eaꞌjaaꞌjavi ji ve: ‘Ji ndakwahavi 
Jesusꞌga’,” eꞌi jipe Jesusꞌga Pedroꞌga mbeag̃wama mombeꞌgwovo ga pe.

Kiro Pedroꞌga ikwahavaꞌjavi ganhiꞌig̃agwera. Omboju Pedroꞌga pyꞌa. 
Aꞌero ga jeheꞌohetei oꞌama.

Pilatosvaꞌea eagwera Jesusꞌga pe 
(Mateus 27.1-2, 11-14; Lucas 23.1-5; João 18.28-38)

15  1 Ypyhajive judeusꞌg̃a mog̃itaharaꞌg̃a jatykatykaaꞌjavi 
ikwavaꞌẽharaꞌg̃a nduvihavaꞌg̃a xavaꞌeveꞌg̃a pavẽi judeusꞌg̃a 

mboꞌeharaꞌg̃a pavẽi. Igwete g̃a nhaporemo g̃a jatykai nahanahã ti tireko 
Jesusꞌga aꞌero javo. Igwete g̃a Jesusꞌga kwarukari ga rerogwovouka 
governadorꞌga pyri Pilatosꞌga pyri. 2  Igwete Pilatosꞌga ei Jesusꞌga pe:

— Nde ko judeusꞌg̃a nduvihavuhuhetero ereko naerũ?
Igwete Jesusꞌga ei:

— Ndehe ko ere poha.

3  Igwete ikwavaꞌẽharaꞌg̃a nduvihavaꞌg̃a imbojambojatehei Jesusꞌga 
rehe. Emo Jesusꞌga nonhiꞌĩkwepygi g̃a onhiꞌĩpotareꞌyma g̃waramo g̃a pe. 
4 Igwete Pilatosꞌga eaꞌjavi ga pe:

— Nerenhiꞌig̃ihũ nde g̃a pe naerũ? ei ga. Erehendu nde 
g̃anemimbojaruhua ejihe, ei ga Jesusꞌga pe novĩa.

5 Emo Jesusꞌga nonhiꞌĩkwepygi ga no. Nurã Pilatosꞌga nhimombyꞌai ga rehe.

Pilatosvaꞌea ojukauka Jesusꞌga 
(Mateus 27.15-26; Lucas 23.13-25; João 18.39– 19.16)

6-11 Kiro heꞌyjuhuveꞌg̃a nduri javo Pilatosꞌga pe.
— Páscoa japoa nanani nde cadeiapypeveꞌga mbopiroꞌyi ga mohema cadeia 

hugwi oreremimbotarimo. Emohemuka ga kiro aꞌero, ei g̃a Pilatosꞌga pe.
Igwete Pilatosꞌga ei g̃a pe:

— Tamohemuka ti ga aꞌero – kiroki ga pe g̃a ei judeusꞌg̃a 
nduvihavuhuheteꞌga, ei ga. Ga mohema pe pepota aꞌero? ei ga g̃a pe.

Aꞌea Pilatosꞌga ei heꞌyjuhuveꞌg̃a pe. Aꞌereki ga eꞌi oyvyteri pe: 
“Ikwavaꞌẽharaꞌg̃a nduvihavaꞌg̃a onhimyrõ reki Jesusꞌga rehe,” ei ga. “Nurã g̃a 
ga pyhygukari ga reruruka ji pyri,” ei Pilatosꞌga. Nurã ga ei heꞌyjuhuveꞌg̃a pe: 

“Gamohema pe pepota?” Emo ikwavaꞌẽharaꞌg̃a nduvihavaꞌg̃a omomymomyi 
heꞌyjuhuveꞌg̃a Barrabásꞌga pe peꞌji javo. Aꞌea ja Barrabásꞌga oko cadeia pype 
ojipeꞌg̃a pavẽi. Aꞌereki g̃a otavuka gwuvihavaꞌga pe. Igwete Barrabásꞌga 
gwuvihavaꞌgarehevaꞌea jukai. Emo ikwavaꞌẽharaꞌg̃a nduvihavaꞌg̃a omomyi 
heꞌyjuhuveꞌg̃a Barrabásꞌga pe peꞌji javo Pilatosꞌga pe. Nurã g̃a eg̃aꞌei ga pe:

— Barrabásꞌga koi emohemuka ore ve, ei g̃a ga pe.
12  Igwete Pilatosꞌga eaꞌjavi g̃a pe:
— Oro ga – kiroki ga pe pe ei oreruvihavuhuheteꞌga – marã po ti ji ga 

rerekoi nehẽ naerũ?
13  — Ekutuguka ga yva rehe ga mbovyruka tomano ga, ei g̃a onhiꞌig̃a 

mbuhua ga pe.
14 — Maranuhũrame ti ji ga kutugukari naerũ? Marã tuhẽ 

garekoteꞌvaruhua naerũ? ei Pilatosꞌga g̃a pe.
Igwaigwavete reki g̃a onhiꞌig̃a mbuhuri ga pe aꞌero.

— Embovyruka tuhẽ ga.
15 Nurã Pilatosꞌga Barrabásꞌga mohemukari tonhimohẽ ti g̃a ji rehe 

javo. Igwete ga Jesusꞌga nupanupãukari ipira apopyra pyvõ ga mondovo 
soldadosꞌg̃a po pe tokutu g̃a ga yva rehe aꞌero javo.

Soldadosvaꞌea gwerekomemua Jesusꞌga 
(Mateus 27.27-31; João 19.2-3)

16  Igwete soldadosꞌg̃a Jesusꞌga rerohoi okihavuhua pype governadorꞌga 
rongaruvihava pype. Igwete g̃a jaraꞌg̃a mbuhurukapavi tirekomemua ga 
javo. 17 Aꞌero g̃a imongiukari ga pe tapyꞌynhapig̃wag̃ahivaꞌea nanongara 

huvihavaꞌg̃a omongi javo ga pe. Igwete g̃a ipovãpovani yhypoa 
hatiuhũvaꞌea onhatimag̃atuvaꞌea apovo inog̃a Jesusꞌga akag̃a rehe ag̃a 
huvihavaꞌg̃a akanitara javo tehe jupe. 18  Igwete g̃a eg̃aꞌei ga pe:

— Ejoryjory ti judeusꞌg̃a nduvihavuhuhetero, ei g̃a ga pe ga rerekomemuamo.
19 Ojopyꞌrupyꞌru g̃a ga akanupanupamo yvyra pyvõ. Onyvunyvũ g̃a ga 

rehe. Igwete g̃a nenypyꞌandurundurugi ga pyri timbohete ga javo tehe. 
20 Nahã g̃a ga rerekomemui. Aerẽ g̃a hekyi ig̃wag̃ahivaꞌea ga hugwi gapiretea 
mongirukaraꞌjava ga pe. Igwete g̃a ga rerohoi tikutu ga yva rehe kiro javo.

Okutu ahe Jesusꞌga yva rehe ga mbovya 
(Mateus 27.32-44; Lucas 23.26-43; João 19.17-27)

21 Kiro g̃a Jesusꞌga rerohoi cidade hugwi. Nanime Simãoꞌga ruri cidade 
pe. Ga ko cidade de Cirenepevaꞌero. Alexandreꞌga ko garaꞌyraꞌga Rufoꞌga 
pavẽi. Kiro Simãoꞌga ruri nhuhũa hugwi. Aꞌero soldadosꞌg̃a herohoukarahai 
Simãoꞌga pe yva Jesusꞌga jukahava rupiara. 22  Igwete g̃a Jesusꞌga rerohoi 
ga rerogwovo yvytyruhua arimo Gólgota arimo. Gólgota pe nhande ei 
Aheapindava. 23 Igwete g̃a imondoi ga pe vinho mohag̃a pavẽi mirra pavẽi 
tahahyyme ti ga pe javo novĩa. Emo ga ndoꞌui. 24 Igwete g̃a ga nog̃i yva 
rehe ga kutukutuga hehe. Aꞌero g̃a ga mbovyri ga moꞌama. Kiro soldadosꞌg̃a 
ipyhygi Jesusꞌga pira timaꞌẽ ti javo. Aꞌero g̃a imombori itaꞌjavaꞌea 
dadosꞌjavaꞌea ji koha javo jupe. Nahã g̃a imaꞌẽi tapyꞌynhapira ojohupeupe.

25 Nove horas rupi g̃a ga kutugi yva rehe. 26  Igwete g̃a ikwatijari 
g̃anemimbojaragwera Jesusꞌga rehe. “Agwaꞌga ko judeusꞌg̃a 
nduvihavuhuheteꞌga,” eꞌi ikwatijara. Nahã g̃a ikwatijari imbojaragwera 
yva raygwera rehe ikutuga ga arimo yva rehe inog̃a.

27 Igwete soldadosꞌg̃a mokonhavaꞌea jukai ojipea rehe yva rehe ahe 
monguva no. Aꞌereki ahe ko governo movahiuhũvaꞌea. Igwete g̃a ahe 
mbojogwovai Jesusꞌga rehe ahe moꞌama.

[28  Na tuhẽ Tupanaꞌga rembikwatijarukara ga mombeꞌunhog̃wenondei 
hako. Aꞌereki omombeꞌu g̃anhiꞌig̃a ga pe. “Oko teꞌvaruhu ko ga,” ei g̃a 
ga pe, eꞌi ikwatijara hako. Na tuhẽ reki g̃a ei Jesusꞌga pe aꞌero.]

29 Igwete g̃a – kiroki g̃a okwa ga pyvõ – g̃a nhakambovavagi ga 
rerekomemuamo ga mbotegweteavo ga rerekovo. Igwete g̃a ei ga pe:

— Eh! Ere tuhẽ nde raikwehe: “Tamondurunduru ti 
nhandejatykahavuhua mokõi herokia japopava irũa,” ere nde raikwehe 
novĩa, ei g̃a. 30 Epopoakaro g̃waramo ejy ti yva hugwi aꞌero teremanoyme 
ti, ei g̃a Jesusꞌga pe ga rerekomemuamo.

31 Na jitehe ikwavaꞌẽharaꞌg̃a nduvihavaꞌg̃a ga rerekomemui onhiꞌig̃a 
ojohupe judeusꞌg̃a mboꞌeharaꞌg̃a pavẽi. Igwete g̃a ei:

— Ojipeꞌg̃a ga nomomanoukari. Emo re ki ga omano kiro aꞌero! ei g̃a 
ojohupe. 32  Eꞌi tehe ga ojive: “Tupanaꞌga ji mbuhuruka yvya koty. Ji ko 
g̃anduvihavuhuhetero israelitasꞌg̃a nduvihavuhuhetero ako,” eꞌi tehe 

ga ojive, ei g̃a. Na ga jyvi kiro yva hugwi aꞌero, ei g̃a. Ga jyvame po ti 
nhande ga repiagi ga rerovia nehẽ! ei g̃a ojohupe.

Igwete ahe Jesusꞌga mbotegwetei no – kiroki ahe oꞌã yva rehe 
omanomo Jesusꞌga pyri.

Jesusꞌga omano 
(Mateus 27.45-56; Lucas 23.44-49; João 19.28-30)

33 Ahaji katu igwehetei kwara ipyryrymame. Ypytunahimba hete g̃agwyri 
pe nhaporemo imongaꞌaruga. Três horas rupi kwara imbokojahuaꞌjavi. 
34 Três horas rupi jitehe Jesusꞌga onhiꞌig̃a mondoahyahivi Tupanaꞌga pe.

— Eloí, Eloí, lemá sabactani? ei ga.
Aꞌea ko: “Tupana, Tupana, ajiko hete ji nde rehe. Maraname nde pohiri 

ji hugwi?”
Aꞌea Jesusꞌga ei ga pe. 35 Jararamo pevoveꞌg̃a g̃wendu ganhiꞌig̃ahyahiva 

novĩa. Emo g̃a eꞌi tehe:
— Pehendu. Eꞌi po ga Eliasvaꞌea pe tuhu ti ga ji pyri ji pokoga javo, eꞌi 

tehe g̃a ojohupe.
36  Igwete ojipeꞌga nhani ipyhyga jyruhuꞌivaꞌea imondeva vinho pype 

tajahivaꞌea pype herua. Igwete ga ipimombygi yvyra rehe imbovya 
imondovo Jesusꞌga juru pe topyte ga javo. Igwete ga ei jaraꞌg̃a pe:

— Tihepia naꞌẽ ti Eliasvaꞌea rura ga mbojyva naerũ, ei ga.
37 Igwete Jesusꞌga hapukajahivi omanomo.
38  Nanime g̃ajatykahavuhua pype tapyꞌynhapira hovapiakava itararagi 

mbytera rupi yvatea hugwi ojyva ua yvyvo.  39 Jesusꞌga rovai pyteri pe 
soldadosꞌg̃a nduvihavaꞌga ami. Igwete ga hepiagi gamanoa.

— Tupanaꞌga raꞌyra tuhẽ po ahe, ei ga javo.
40-41 Irupe kunhangweraꞌg̃a hepiagi gamanoa no – kiroki g̃a ohooho Jesusꞌga 

rupi. Galiléiapeveꞌg̃a gwyra rupi ga horame g̃a hoi ga rupi imondomondovo 
mbatera ga pe jipi. G̃a ko Maria Madalenahẽa Saloméhẽa no Mariahẽa no. 
Hẽaraꞌyraꞌg̃a ko Joséꞌga Tiagoꞌga no ipyahuveꞌga. Ojipeꞌg̃a pevo u gamanoa repiaga 
onhimongyavo no kunhangweraꞌg̃a – kiroki g̃a uhu Jerusalém me Jesusꞌga rupi.

Ono ahe Jesusꞌga raꞌoa ita kwaruhua pype 
(Mateus 27.57-61; Lucas 23.50-56; João 19.38-42)

42  Kiro kaꞌaru hete. Aꞌero judeusꞌg̃a imboavujikweri mbatera. Aꞌereki g̃a 
eꞌi: “Koꞌemame ko sábado. Aꞌea rupi po ti nhande ndiaporavykyi mbatera 
apovo,” ei g̃a. 43  Igwete Joséꞌga cidade de Arimatéiapeveꞌga ndopojihuvi 
ogwovo Pilatosꞌga pyri oporanduva Jesusꞌga raꞌoa rehe. Joséꞌga ko 
judeusꞌg̃a mog̃itaharaꞌg̃a pyteripeveꞌga. Ojipeꞌg̃a eꞌi ga pe pyry hete ga 
javo. Ymya ga Cristoꞌga rura pota toko ti ga nhanderuvihavuhuhetero 
javo. Igwete ga ndopojihuvi oporanduva Jesusꞌga raꞌoa rehe.

— Taroho ti Jesusvaꞌea raꞌoa yva hugwi? ei ga Pilatosꞌga pe.

44 Igwete Pilatosꞌga ei oyvyteri pe: “Aꞌiti re po ahe manojipei?” Igwete 
ga ga mbuhurukari ojipyri soldadosꞌg̃a nduvihavaꞌga javo ga pe.

— Omano Jesusvaꞌea aꞌero?
45 — Omano tuhẽ ko ahe, ei ga imombeꞌgwovo ga pe.
Henduvame ganhiꞌig̃a Pilatosꞌga ei Joséꞌga pe:

— Eroho ti aheraꞌoa aꞌero.
46 Igwete Joséꞌga hoi ipyhyga tapyꞌynhapipyryva herogwovo 

Jesusꞌga raꞌoa pyri. Aꞌero Joséꞌg̃a garaꞌoa mbojyvi yva hugwi imamana 
tapyꞌynhapira pyvõ. Igwete g̃a garaꞌoa rerohoi herokia itaruvihavuhua 
kwaruhua pype imbogwaipyra pype inog̃a heja. Igwete g̃a hovapytymi 
ikwaruhua itauhua moanhana imohina jurukwari pe. 47 Maria Madalenaꞌg̃a 
gwepia garaꞌoa nongava. Mariahẽa gwepia no – kiroki hẽa Tiagoꞌg̃a yhẽa.

Jesusꞌga okwera omanoa hugwi 
(Mateus 28.1-8; Lucas 24.1-12; João 20.1-10)

16  1 Ihopavame kwara sábado rupi g̃aporavykyeꞌyma rupi, aꞌero 
kunhangweraꞌg̃a hoi ipyhyga nhandyaꞌjavaꞌea perfume timongy 

ti aheraꞌoa rehe javo. Maria Madalenahẽa hoi Saloméhẽa no Mariahẽa 
no – kiroki hẽa Tiagoꞌg̃a yhẽa. 2  Koꞌemame domingo rupi g̃a herohoi aꞌero 

itaruvihavuhua kwaruhu pe garaꞌoa nongai pe. Ypyhajive g̃a herohoi 
kwara poꞌria rupi. 3  Herohorame g̃a ei ojohupe:

— Maꞌg̃a po ti opeꞌa itauhua nhande ve nehẽ imoanhana jurukwara 
imongovo nehẽ? ei g̃a. Aꞌereki ipohyi hete nhande ve, ei g̃a ojohupe novĩa.

4 Hepiakaturame g̃a nhimombaragwahavi reki imoanhanipyra rehe 
itauhua rehe.

— Opeꞌa jipe g̃a jugwi raꞌe, jaꞌgwy, ei g̃a.
5 Igwete g̃a ki ikwaruhua pype. Aꞌero g̃a ipyahuveꞌga repiagi. Kokoty ga 

reni ipype. Ipukuhu gapira. Tig̃ahivuhu hete. Onhimombyꞌa hete g̃a ga 
repiagame okyhyjiavo. 6  Igwete ga ei g̃a pe:

— Tapenhimombyꞌaaꞌjavi, ei ga. Peheka pe Jesusꞌga Nazarépeveꞌga 
– gaha g̃a ojuka yva rehe ojiꞌi novĩa, ei ga g̃a pe. Ga okweravaꞌja. Avo 
rũi ga rekoi kiro. Pehepia ganongavagwera, ei ga kunhangweraꞌg̃a pe. 
7 Hepejigwovo kiro gakwerava mombeꞌgwovo garemimboꞌeharaꞌg̃a pe 
Pedroꞌg̃a pe, ei ga g̃a pe. Peꞌji ti g̃a pe: “Oho ti Jesusꞌga Galiléia pe g̃a 
nenonde. Pevo ti g̃a ga repiagi nehẽ. Eꞌi jipe ga aꞌea g̃a pe ikwehe!” Aꞌea 
ti peꞌji Jesusꞌga remimboꞌeharaꞌg̃a pe, ei ga kunhangweraꞌg̃a pe.

8 Aꞌero g̃a ẽi ikwaruhua hugwi onhana ohyhyipava. Aꞌereki g̃a omboju opyꞌa. 
Nomombeꞌui ve g̃a Jesusꞌga kwerava ojipeꞌg̃a pe okyhyjihetero g̃waramo.

Jesusꞌga ojipiuka Maria Madalenavaꞌea pe	
(Mateus 28.9-10; João 20.11-18)

[9 Domingo rupi koꞌeg̃atueꞌyma rupi Jesusꞌga kweravaꞌjavi omanoa 
hugwi. Okweravirẽ ga jipiukari Maria Madalenahẽa pe ypy – hehã hugwi 
Jesusꞌga ombojipeꞌapeꞌa anhag̃a setevaꞌea. Igwete Jesusꞌga jipiukari hẽa pe. 
10-11 Aꞌero hẽa hoi Jesusꞌgapavẽiveꞌg̃a pyri tamombeꞌu g̃a pe javo. Ojeheꞌo 
hete g̃a upa okoveveuhuro omano Jesusvaꞌea javo tehe. Igwete hẽa ei g̃a pe:

— Okweravaꞌja ga kiro, ei hẽa. Ahepia ji ga ko, ei hẽa g̃a pe novĩa.
Emo g̃a ndogweroviarihu reki hẽanhiꞌig̃a.

Jesusꞌga gwupiti mokonhavaꞌea ogwovo Emaús pe 
(Lucas 24.13-35)

12  Aerẽ mokonhaꞌg̃a horame nhu me Jesusꞌga jipiukari g̃a pe ojirojijyita. 
13  Igwete g̃a jivyri aꞌero imombeꞌgwovo Jesusꞌga remimboꞌeharaꞌg̃a pe.

— Jesusꞌga okweravaꞌja kiro, ei g̃a. Orohepia ore ga ko, ei g̃a g̃a pe novĩa.
Emo g̃a ndogweroviari jitehe g̃a.

Jesusꞌga ojipiuka onzevaꞌea pe 
(Mateus 28.16-20; Lucas 24.36-49; João 20.19-23; Atos 1.6-8)

14 Aerẽ mbatera ua rupi Jesusꞌga jipiukari onzeveꞌg̃a pe no 
g̃wemimboꞌeharaꞌg̃a pe. Igwete ga nhiꞌig̃ahyi g̃a pe.

— Napeangarihu pe heroviareꞌyma, ei ga. Aꞌereki pe ndaperoviarihu g̃a – 
kiroki g̃a ji repia ji kweravirẽ, ei ga g̃a pe.

15 Igwete ga ei g̃a pe no:
— Peho ti ojipeꞌg̃a gwyri pe nhaporemo, ei ga. Pemombeꞌu hete ti pyryvaꞌea 

ji mombeꞌgwovo yvyakotyveꞌg̃a pe nhaporemo, ei ga g̃a pe. 16 Po ti g̃a jikogi 
ji rehe onhimobatizavouka nehẽ, aꞌero po ti g̃a hoi Tupanaꞌga pyri okovo 
avuirama nehẽ, ei ga. Po ti g̃a ndojikogi ji rehe, aꞌero po ti Tupanaꞌga ei 
peko teꞌvaruhu pe javo g̃a pe nehẽ. Aꞌero po ti g̃a hoi hahyvaꞌea ruvihava 
pype avuirama nehẽ, ei Jesusꞌga g̃a pe. 17 Kiroki g̃a ojiko ji rehe – g̃a pe po 
ti Tupanaꞌga japoukari ahemonhimombyꞌavaꞌea nehẽ. Ombojipeꞌa po ti g̃a 
anhag̃a Diaboꞌgapyrivaꞌea ojipeꞌg̃a hugwi jipopoakarimo nehẽ. Tupanaꞌga 
po ti omongo g̃anhiꞌig̃a hajihevaꞌero nehẽ aherembikwahavipyreꞌymamo 
nehẽ, ei ga g̃a pe. 18 Po ti g̃a ipyhygi mboja nehẽ, aꞌea po ti nomboteꞌvaruhui 
g̃a momanoukareꞌyma nehẽ. Po ti g̃a iꞌui ahejukavaꞌea nehẽ, ndikwahyi po 
ti g̃a pe nehẽ, ei ga. Po ti g̃a pokogi itetirũaveꞌg̃a ndehe nehẽ, aꞌero po ti g̃a 
nhimohig̃atui nehẽ, ei Jesusꞌga imombeꞌgwovo g̃a pe.

Jesusꞌga rerohohava yvaga pype 
(Lucas 24.50-53; Atos 1.9-11)

19 Igwete Jesusꞌga g̃apojykahareteꞌga nhiꞌimbavi g̃wemimboꞌeharaꞌg̃a 
pe. Aꞌero Tupanaꞌga ga rupirukari yvagi pe ga mbuhuruka. Pevo ga apygi 
oina Tupanaꞌga pyri ga moiruamo.

20 Aerẽ Jesusꞌga remimboꞌeharaꞌg̃a hoi Jesusꞌga mombeꞌgwovo 
ojipeꞌg̃apeꞌg̃a gwyri pe. Igwete Jesusꞌga g̃apojykahareteꞌga g̃a pokopokogi 
japovouka ahemonhimombyꞌavaꞌea g̃a pe. Nahã ga heroviarukari 
g̃anemimombeꞌua ojipeꞌg̃a pe aꞌitituhẽvaꞌea javo jupe.] 

Lucasvaꞌea okwatija Teófilovaꞌea pe

1  1 Kiro ji ikwatijari nde ve, Teófilo, terekwaha hete ti huvihavamo 
javo. Ojikwe heꞌyiveꞌg̃a okwatija imombeꞌgwovo orerembikwahava 

nahanahã Cristoꞌga oko ojiheveꞌg̃a pyteri pe g̃a mbojikoguka ojihe 
javo. 2  Okwatija g̃a Jesusꞌgarupiveꞌg̃a nemimombeꞌua – kiroki aꞌea g̃a 
omombeꞌu ore ve Jesusꞌgarehevaꞌea pe. G̃a omombeꞌu Jesus Cristoꞌga 
rura avo yvya koty garuva ahe pyri no. G̃a omombeꞌu Jesusꞌga 
remimboꞌea ojive no. G̃anemimombeꞌua heꞌyiveꞌg̃a okwatija aꞌero.

3 Jihi no, ji ikwahapavi, Teófilo. Aꞌereki ymyahũ ji anhimboꞌe Jesusꞌga rura 
rehe gareaporog̃ita rehe no garemimboꞌea rehe no. Ajapyaka ji hendukatuavo 
Jesusꞌgarupiveꞌg̃a ga mombeꞌurame. Pyry ji ve no ji ikwatijari Jesusꞌga rehe 
terekwaha ti javo. Kiro po ti ji ikwatijapavi Jesusꞌga mombeꞌukatuavo nehẽ. 4 Nahã 
po ti ji nde mboꞌepavi Jesusꞌga rehe nehẽ. Ymya nde henduvi Jesusꞌga mombeꞌua. 
Kiro po ti ji ikwahaheteukari nde ve ikwatijarame imombeꞌupava nde ve nehẽ.

Tupanaꞌgapyriveꞌga omombeꞌu João Batistavaꞌea arag̃wama
5 Ymyahũ Herodesvaꞌea rekoi israelitasꞌg̃a nduvihavuhuro g̃agwyri 

pe Judéia pe. Aꞌea rupi Zacariasvaꞌea rekoi ikwavaꞌẽharamo Tupanaꞌga 
pe. Aꞌereki aheremboypya Abiasvaꞌea. Aꞌero ahe poravykyi Abiasvaꞌea 
rakykwepoharaꞌg̃a pavẽi gweꞌyjaꞌg̃a jatykahavuhua pype templo pype. 
Zacariasvaꞌea rembirekovaꞌea ko ikwavaꞌẽharavaꞌea rakykwepoharamo 
oko no. Aherera Isabel. 6  Ahe memei Tupanaꞌga reroviahetei ga 
nhiꞌĩpoꞌrupava Zacariasvaꞌea Isabelvaꞌea pavẽi. Ahe oko katu jipi.

— Pepyry pe, ei Tupanaꞌga ahe ve aꞌero.
7 Ahe ndataꞌyri. Ahe jogwerekoypyrame Isabelvaꞌea ndataꞌyri. Aerẽ ahe 

memei ixavaꞌe, aꞌero kaitu ahe ndataꞌyri.

8 Kiro Zacariasvaꞌea poravykyi gweꞌyjaꞌg̃a jatykahavuhua pype templo 
pype Abiasvaꞌea rakykwepoharaꞌg̃a pavẽi jaraꞌg̃a pyꞌruavo ikwavaꞌẽharamo. 
9 Ojopyꞌrupyꞌru g̃a imbokaita incenso perfume apopyra Tupanaꞌga pe 
jipi ojatykahavuhua pype. Aꞌero kiro Zacariasvaꞌea herohoi perfume 
apopyra imbokaita Tupanaꞌga pe. 10 Ahe imbokairame heꞌyjuhuveꞌg̃a nduvi 
onhimongyavo okari pe ojatykahavuhua pyri templo pyri onhiꞌig̃a Tupanaꞌga pe.

11 Kotihĩ Tupanaꞌgapyriveꞌga yvagipeveꞌga jipiukari ua oꞌama 
Zacariasvaꞌea pyri. Perfume apopyra kaihava pyri ojohukoty rũi ga ruri 
Zacariasvaꞌea imbokairame perfume apopyra hehe. 12  Zacariasvaꞌea pyꞌa 
oko tehe ga repiagame. Okyhyji hete ahe ga hugwi. Oyvyteri pe ahe ei: 

“Marã po ti ji rekoi nehẽ naerũ?” ei ahe.
13 Aꞌero Tupanaꞌgapyriveꞌga ei:
— Terekyhyji, ei ga Zacariasvaꞌea pe. Aꞌereki Tupanaꞌga g̃wendu katu nde 

nhiꞌig̃ame ga pe. Nurã po ti nde raꞌyramo enhimbirekohẽa pe Isabelhẽa 
pe nehẽ, ei ga Zacariasvaꞌea pe. João ti pemondo inog̃a gareraramo 
pejaꞌyraꞌga reraramo, ei ga. 14 Ga arame po ti nde vyꞌari ejoryjoryvamo 
nehẽ. Heꞌyjuhuveꞌg̃a po ti ovyꞌa gworygworyvamo nehẽ no.

15 — Aerẽ po ti Tupanaꞌga ei ga pe nehẽ: “Huvihava ko ga.” Nahã po ti 
Tupanaꞌga ei nderaꞌyraꞌga pe nehẽ, ei Tupanaꞌgapyriveꞌga yvagipeveꞌga. Nurã 
po ti pe ndoryndoryvamo nehẽ. Ndoꞌui po ti ga vinho nehẽ. Ojipeꞌia no 
ahemboheagwyryvaꞌea po ti ga ndoꞌui nehẽ. Tupanaꞌga raꞌuva po ti ndojipeꞌai ga 
hugwi ga pojykavo nehẽ ga arypyrame nehẽ ga nhimomboakarame nehẽ no.

16 — Gaha po ti eꞌi israelitasꞌg̃a pe nehẽ: “Penhiꞌĩpoꞌruaꞌja ti Tupanaꞌga,” e 
po ti ga nehẽ. Aꞌero po ti heꞌyiveꞌg̃a Tupanaꞌga nhiꞌĩpoꞌrui ojikoga ga rehe 
nehẽ ndehe ko orepojykaharetea javo ga pe, ei Tupanaꞌgapyriveꞌga.

17 — Nderaꞌyraꞌga po ti oho nhandepojykahareteꞌga renonde nehẽ, ei 
ga Zacariasvaꞌea pe. Ymyahũ Tupanaꞌga raꞌuva opojyka Eliasvaꞌea ahe 
moiruamo ga mbopopoaka, ei Tupanaꞌgapyriveꞌga. Na jitehe po ti Tupanaꞌga 
raꞌuva nderaꞌyraꞌga pojykai ga moiruamo ga mbopopoaka nehẽ. Aꞌero po ti 
nderaꞌyraꞌga akwaimbaeꞌg̃a mboꞌemboꞌei nehẽ. “Pearõ ti pejaꞌyraꞌg̃a.” Aꞌea 
po ti ga ei g̃a arõukaraꞌjava g̃a pe nehẽ, ei ga. Kiroki g̃a ndokoi Tupanaꞌga 
nhiꞌig̃a rupi – g̃ahã po ti ga ombojapyaka katu nehẽ. Pyryveꞌg̃a ja po ti g̃a oko 
aꞌero gweaporog̃itakaturo nehẽ. Nahã po ti nderaꞌyraꞌga g̃a mboavujikweri 
Tupanaꞌga pe nehẽ toko ti g̃a Tupanaꞌgarehevaꞌero javo. Oꞌarame nahã po ti ga 
rekoi nehẽ, ei Tupanaꞌgapyriveꞌga Zacariasvaꞌea pe.

18  — Marã po ti ji heroviari tayriꞌga rehe nehẽ? ei Zacariasvaꞌea. Aꞌereki ji 
jixavaꞌe nhirembirekohẽa pavẽi, ei ahe.

19 Aꞌero Tupanaꞌgapyriveꞌga ei ahe ve:
— Jirera ko Gabriel. Jihi Tupanaꞌgapyrivaꞌea jitekovo ga pyri jipi, ei ga 

Zacariasvaꞌea pe. Gaha Tupanaꞌga ji mbuhurukari nde pyri emombeꞌu 
ti Zacariasꞌga pe javo. Aꞌero ji ruri imombeꞌukatuavo nde ve pyryvaꞌea. 
20 Nahã po ti nderaꞌyraꞌga, aꞌe ko ji nde ve ko, ei ga Zacariasvaꞌea 

pe. Aerẽ Tupanaꞌga erame po ti jiꞌeagwera apiavo ihoi nehẽ, ei 
Tupanaꞌgapyriveꞌga yvagipeveꞌga. Nde ndereroviari reki jiꞌea, ei ga. Nurã 
po ti nde nerenhiꞌig̃aꞌjavi nehẽ, ei ga. Ji rendu ti! Nderaꞌyraꞌga arirẽ jate 
po ti nde nhiꞌig̃aꞌjavi nehẽ, ei ga Zacariasvaꞌea pe.

21 Ojatykahavuhua pyri templo pyri Zacariasvaꞌea reꞌyjaꞌg̃a nduvi okari 
pe Zacariasꞌga ti tohẽ jugwi kiro javo. Oyvyteri pe g̃a ei: “Maraname ga 
nohemuhũi naerũ ore ve?” ei g̃a onhimombyꞌavo.

22  Aerẽ ahe hemame g̃ajatykahavuhua hugwi ua g̃a pyri tegwete 
ganhiꞌĩhava g̃a pe. Aꞌero g̃a ei:

— Marag̃atu ga nonhiꞌig̃aꞌjavi? ei g̃a. Po Tupanaꞌga gwepiuka mbatera ga 
pe, ei g̃a.

Aꞌereki opoa pyvõ ahe nhiꞌinhiꞌĩpotari g̃a pe. Nohemaꞌjavi ve reki 
ahenhiꞌig̃a ahe hugwi. Aꞌero g̃a hoi ogwovo.

23  Aerẽ Zacariasvaꞌea poravykyaꞌjavi ojatykahavuhua pype templo 
pype. Mbohapyra te ahe kiri oporavykyavo. Oporavykypavirẽ ahe jivyri 
ogwovo g̃wonga pe.

24 Aerẽ Zacariasvaꞌea rembirekovaꞌea Isabelvaꞌea puruꞌaro. Isabelvaꞌea ndohoi 
g̃wonga hugwi. Cinco ahe jahya mondoi ohoeꞌymame g̃wonga hugwi. Ahe eꞌi:

25 — Ji poko Tupanaꞌga. Aꞌereki ga ombuhu jiraꞌyraꞌga ji ve 
nhirembirekoꞌga pe no, ei ahe. Ymya g̃a ji jai nanderaꞌyri javo. Kiro po ti 
g̃a ndeꞌiaꞌjavi ji ve nehẽ, ei ahe.

Tupanaꞌgapyriveꞌga omombeꞌu Jesusꞌga	arag̃wama
26  Opuruꞌarame seis Isabelvaꞌea jahya mondoi. Aꞌea rupi Tupanaꞌga 

ojipyriveꞌga mondoukari Gabrielꞌga cidade de Nazaré pe – perope 
Galiléiapeveꞌg̃a gwyri pe. 27 Pevo Tupanaꞌgapyriveꞌga yvagipeveꞌga hoi 
ojyva imombeꞌgwovo Tupanaꞌga nhiꞌig̃a Mariavaꞌea pe. Akwaimbaeꞌga 
ndogwerekoi ve ahe.

— Hehã ti tahembireko tuhẽ Davivaꞌea rymyminoꞌga pavẽi nehẽ Joséꞌga 
pavẽi nehẽ, ei ahepoꞌria.

Mariavaꞌea nahembirekoi ve Josévaꞌea pavẽi Tupanaꞌgapyriveꞌga rurame 
Mariavaꞌea pyri. 28 Kiro Tupanaꞌgapyriveꞌga ruri Mariavaꞌea pyri javo ahe ve:

— Ejoryjory ti, ei ga. Aꞌereki Tupanaꞌga omombyry nde ve okovo nde 
pyri. Kojiꞌi Tupanaꞌga imombyryvi nde ve kunhangweraꞌg̃a pe hohe, ei ga 
Mariavaꞌea pe.

29 Omyi Mariavaꞌea pyꞌa Tupanaꞌgapyriveꞌga imombeꞌurame ahe ve. 
Oyvyteri pe ahe ei: “Marag̃atu ga ei ji ve raꞌe?” Aꞌea ahe ei ojapyakavo 
hehe ikwahaveꞌyma. 30 Aꞌero Tupanaꞌgapyriveꞌga ei:

— Maria, ei ga ahe ve. Terekyhyji! Aꞌereki Tupanaꞌga imombyryvi nde 
ve. 31 Ji rendu ti! Ndepuruꞌa po ti nde nehẽ, ei ga. Aꞌero po ti nde ejaꞌyraꞌga 
mboꞌari nehẽ, ei ga Mariavaꞌea pe. Jesus emondo ti inog̃a gareraramo. 
32 Huvihavuhu hete po ti ga nehẽ, ei ga. Nhandepojykahareteꞌga Tupanaꞌga 

kojiꞌi ipopoaka hete g̃a hohe pa. Jesusꞌga pe po ti ga ei nehẽ jiraꞌyraꞌga. 
Tupanaꞌga tuhẽ po ti ga mongoi nehẽ eko ti huvihavuhuhetero javo. Nahã po 
ti ga huvihavuhuhetero g̃wamonhavaꞌea pyꞌrovo Davivaꞌea pyꞌrovo nehẽ, ei 
Tupanaꞌgapyriveꞌga. 33 Naneꞌymi jipi po ti ga rekoi Jacóvaꞌea rakykwepoharaꞌg̃a 
nduvihavuhuhetero gweꞌyjaꞌg̃a nduvihavuhuhetero nehẽ. Avuirama po ti ga 
rekoi huvihavamo nehẽ, ei Tupanaꞌgapyriveꞌga Mariavaꞌea pe.

34 Kiro Mariavaꞌea ei:
— Akwaimbaeꞌg̃a ndajirerekoi ve, ei ahe Tupanaꞌgapyriveꞌga pe. Ma po 

ti ji puruꞌaro nehẽ naerũ? ei ahe ga pe.
35 Aꞌero Tupanaꞌgapyriveꞌga ei ahe ve:

— Pyry hete Tupanaꞌga raꞌuva. Tupanaꞌga ipopoaka hete ojipeꞌg̃a hohe 
pa. Aerẽ po ti garaꞌuva jyvi ua nde pyri nehẽ. Opopoakara pyvõ po ti 
Tupanaꞌga tayriꞌga mondoi nde pype aꞌero nehẽ. Nahã po ti ga nderaꞌyraꞌga 
apoi nde ve nehẽ, ei ga Mariavaꞌea pe. Nurã omboꞌarame po ti nderaꞌyraꞌga 
pyryhetero nehẽ. “Tupanaꞌga raꞌyraꞌga,” e po ti g̃a ga pe nehẽ, ei ga ahe ve.

36 — Ji rendu ti! ei ga ahe ve. Erekwaha nde ejeꞌyjahẽa Isabelhẽa. Hẽa 
ipuruꞌa no. Ig̃waivĩ hẽa kiro a. Ymya g̃a ei: “Ndataꞌyri tuhẽ hẽa.” Nahã g̃a ei. 
Emo seis hẽa omondo jahya opuruꞌarame. Kiro po ti hẽa gwaꞌyraꞌga mboꞌari 
nehẽ. 37 Aꞌereki Tupanaꞌga pe ahã onhimivaꞌea, ei ga imombeꞌgwovo.

38  Aꞌero Mariavaꞌea ei Tupanaꞌgapyriveꞌga pe:
— Ji ko Tupanaꞌgarehevaꞌea. Na ti ji puruꞌaro aꞌero nehẽ ganhiꞌig̃a rupi 

nehẽ – kiroki aꞌea nde eremombeꞌu ji ve, ei ahe ga pe.
Aꞌero Tupanaꞌgapyriveꞌga hoi ahe hugwi.

Mariavaꞌea oho Isabelvaꞌea repiaga
39 Aerẽ Mariavaꞌea herekokatui ombateꞌria. Kotihĩ ahe herohoi yvytyruhua 

rupi Judéiapeveꞌg̃a gwyri pe yvytyruhupeveꞌg̃a gwyri pe ogwovo pevoveꞌg̃a 
cidade pe. 40 Pevo Zacariasvaꞌea ronga pe ahe hoi ogwovo Isabelvaꞌea pyri.

— Kirog̃we ji ruri, ei ahe Isabelvaꞌea pe.
41 Aꞌero Isabelvaꞌea raꞌyravaꞌea Isabelvaꞌea avykyi aheyvyteri pe ahe 

Mariavaꞌea nhiꞌig̃a renduvame. Kiro Tupanaꞌga raꞌuvapyryva ruri Isabelvaꞌea 
pyri ahe pojykavo. 42  Nurã Isabelvaꞌea nhiꞌig̃a hahyahi hẽa erame:

— Kojiꞌi Tupanaꞌga imombyryvi nde ve kunhangweraꞌg̃a pe hohe, ei Isabelvaꞌea 
Mariavaꞌea pe. Aerẽ po ti Tupanaꞌga imombyryvi nderaꞌyraꞌga pe nehẽ no. 43 Nde 
ko jipojykahareteꞌga yhẽa reki. Kiro po ti nde ga mboꞌa nehẽ. Aꞌero nde huvihava. 
Jihi okotehevaꞌea ko ji. Emo nde erejo jitehe ji repiaga! ei ahe Mariavaꞌea pe 
onhimombyꞌavo. 44 Nenhiꞌig̃a ji henduvame kotihĩ jiraꞌyraꞌga roryroryvamo ji 
avykyavo jiyvyteri pe ko, ei ahe Mariavaꞌea pe. 45 Pyry hete nde ve. Aꞌereki nde 
Tupanaꞌga nhiꞌig̃a rerovia na tuhẽ po ti aꞌero nehẽ javo, ei Isabelvaꞌea Mariavaꞌea 
pe. Tupanaꞌga po ti nopiriani tuhẽ onhiꞌig̃a nde ve nehẽ, ei Isabelvaꞌea.

Mariavaꞌea ombohete Tupanaꞌga
46  Aꞌero Mariavaꞌea ei:

— Ambohete tuhẽ ji Tupanaꞌga jipojykahareteꞌga jipyꞌa pe.
Huvihavuhu ko nde epyryvamo, aꞌe ji ga pe.

 47 Tupanaꞌga ji mbohoryory ojihe, ei ahe.
Jiyvyteri pe ji jiroryrory.
Aꞌereki ga nhimbopiroꞌyharamo oko.

 48 Ji ko garehevaꞌero, ei ahe. Ji rendu ti! Kiro ji ndakoteheaꞌjavi reki.
Aꞌereki ga ji repia katu ji mokaꞌnhymeꞌyma.
Nurã kiro po ti yvyakotyveꞌg̃a epavi nehẽ

pyry hete hẽa pe javo ji ve, ei Mariavaꞌea.
 49 Aꞌereki Tupanaꞌga ipopoakaheteveꞌga ji poko hete.

Anhimombyꞌa ji ga rehe.
Pyry hete tuhẽ ga.

 50 Naneꞌymi ga g̃a arõhetei g̃a pokoga
– kiroki g̃a ganhiꞌig̃a rupi oko ga mbohetepota.

Oporogwety ga g̃andaꞌyraꞌg̃a g̃anymyminoꞌg̃a no
– kiroki g̃a ganhiꞌig̃a rupi oko ga mbohetepota.

Oporogwety ga g̃anamonhaꞌg̃a no
– kiroki g̃a ganhiꞌig̃a rupi oko ga mbohetepota, ei Mariavaꞌea.

 51 Ga okwahavuka opopoakara.
Ombokwakiꞌo ga onhimboheteveꞌg̃a.

 52 Ga omombo huvihavaꞌg̃a
tapekoaꞌjavi ti huvihava kiro javo g̃a pe.

Okoteheveꞌg̃a ga omongouka reki
eko ti huvihavamo kiro javo g̃a pe, ei Mariavaꞌea.

 53 Ga omondo pyryvaꞌea imbatereꞌỹveꞌg̃a pe.
Imbateveꞌg̃a ga omondouka reki ojihugwi.
G̃apojate oho aꞌero.

 54 Tupanaꞌga nomokaꞌnhymi onhiꞌig̃agwera ojihevaꞌea pe israelitasvaꞌea pe.
Oko ga g̃wembiꞌea rupi ahe pokoga, ei Mariavaꞌea.

 55 Ymyahũ ga nhiꞌig̃atui nhaneramonhavaꞌea pe Abraãovaꞌea pe.
Aerẽ ga nhiꞌig̃atui aherakykwepoharavaꞌea pe israelitasvaꞌea pe.
“Naneꞌymi ji pe pokogi jipi,” ei Tupanaꞌga ahe ve.
“Penymyminoꞌg̃a po ti ji g̃a pokogi nehẽ no,” ei ga. Na tuhẽ reki.
Nomokaꞌnhymi ga ahe pokoga.
Ga po ti nhande pokogi nehẽ no, ei Mariavaꞌea.
Nhanenymyminoꞌg̃a po ti ga g̃a pokogi nehẽ no.
G̃anymyminoꞌg̃a po ti ga g̃a pokogi nehẽ no, ei Mariavaꞌea.

56  Kirẽ Mariavaꞌea três jahya mondoi gwerevi opytavo Isabelvaꞌea pyri. 
Aerẽ ahe jivyri ogwovo g̃wonga pe.

João Batistavaꞌea oꞌa
57 Kiro Isabelvaꞌea raꞌyravaꞌea ahava. Aꞌero ahe gwaꞌyravaꞌea mboꞌari. 

58  Aherongapypeveꞌg̃a okwaha ahereꞌyjaꞌg̃a pavẽi Tupanaꞌga pyryhetea 
ahe ve ga aheraꞌyravaꞌea mboꞌarukaro g̃waramo ahe ve. Aꞌero g̃a 
ndoryndoryvamo Isabelvaꞌea pavẽi.

59 Sete tayꞌrivaꞌea kiri oꞌarirẽ. Koꞌemame aherakwanhapiꞌria kytihava. Aꞌero 
g̃andeꞌyjaꞌg̃a nduri hepiaga. Tayꞌrivaꞌea rehe g̃a inombotari ahereraramo 
ahepoꞌria rera Zacarias po ti garera nehẽ javo. 60 Aꞌero aheꞌyembora ei:

— Ahã te! Poi rũi po ti garera nehẽ. Garera po ti João nehẽ, ei Isabelvaꞌea.
61 Aꞌero g̃a ei ahe ve:

— Maraname nde ei nahã? Ndogwerekoi ndereꞌyjaꞌg̃a aꞌea gwera, ei g̃a.
62  Opoa pyvõ g̃a ei tayꞌrivaꞌea poꞌria pe marãvaꞌea nde erepota garera 

naerũ javo. 63  Aꞌero Zacariasvaꞌea poeruri peru ti ji ve ikwatijahava javo. 
Aꞌereki ahe nonhiꞌig̃i. G̃a imondorame ikwatijahava ahe ve, ahe ikwatijari 
inog̃a: “Garera ko João.” G̃a nhimombyꞌapavi aherera repiaga.

64 Kiro kotihĩ Zacariasvaꞌea nhiꞌig̃aꞌjavi aꞌero.
— Pyry hete Tupanaꞌga, ei ahe ga mboheteavo.
65 Zacariasvaꞌea nhiꞌig̃ame ahekotyveꞌg̃a kyhyjipavi. Hehe g̃a 

nhomonhiꞌinhiꞌig̃i imombeꞌgwombeꞌgwovo pa yvytyvytyruhupeveꞌg̃a pe 
nhaporemo Judéiapeveꞌg̃a pe. 66 Kiroki g̃a g̃wendu Zacariasvaꞌea mombeꞌua 
tayꞌrivaꞌea mombeꞌua no – g̃a nhaporemo ojapyaka hehe. Aꞌero g̃a ei:

— Tayriꞌga po ti oko huvihavuhuro aꞌero nehẽ! ei g̃a.
Aꞌereki Tupanaꞌga popoakahetea oko tayꞌrivaꞌea rupi.

Zacariasvaꞌea omombeꞌu gwaꞌyravaꞌea
67 Tayꞌrivaꞌea poꞌria Zacariasvaꞌea, ahe kiro Tupanaꞌga raꞌuva ahe 

pojykai. Aꞌero ahe imombeꞌui Tupanaꞌga rembikwahavukara javo:
 68 — Timbohete ti nhandepojykahareteꞌga israelitasꞌg̃a pojykahareteꞌga 

Tupanaꞌga!
Aꞌereki ga uhu nhande pokoguka ojihevaꞌea pokoguka nhande 

mbopiroꞌyavouka, ei Zacariasvaꞌea.
 69 Ga ombuhuruka ipopoakaheteveꞌga

toko ti ga g̃ambopiroꞌyharamo javo.
Garamonhavaꞌea ko Davivaꞌea Tupanaꞌgarehevaꞌea, ei Zacariasvaꞌea.

 70 Ymyahũ hete Tupanaꞌga omombeꞌu jipe ipopoakaheteveꞌga rura
pyryvaꞌea pe onhiꞌig̃a mombeꞌuharavaꞌea pe.

Aꞌero Tupanaꞌga nhiꞌig̃a mombeꞌuharavaꞌea garura mombeꞌui 
nhaneramonhavaꞌea pe.

 71 Ahe eꞌi: “Tianembopiroꞌy ti ipopoakaheteveꞌga nhanearõeꞌỹveꞌg̃a 
hugwi nehẽ.”

Aꞌea Tupanaꞌga nhiꞌig̃a mombeꞌuharavaꞌea ei nhaneramonhavaꞌea pe 
Tupanaꞌga remimbotarimovaꞌea mombeꞌgwovo, ei Zacariasvaꞌea.

 72 Aꞌereki ymyahũ Tupanaꞌga eꞌi hete nhaneramonhavaꞌea pe:
“Amombyry po ti ji pe me

imokaꞌnhymeꞌyma nhinhiꞌig̃a Abraãovaꞌea pe nehẽ,” ei Tupanaꞌga, 
ei Zacariasvaꞌea.

 73 Ymyahũ Tupanaꞌga onhiꞌĩ nhaneramonhavaꞌea pe Abraãovaꞌea pe, ei 
Zacariasvaꞌea.

 74 Abraãovaꞌea pe ga ei:
“Ambopiroꞌy po ti ji nderakykwepoharaꞌg̃a g̃aꞌarõeꞌỹveꞌg̃a hugwi nehẽ.
Aꞌero ti g̃a toko nhinhiꞌig̃a rupi ji mboheteavo okyhyjieꞌyma nehẽ,” ei 

Tupanaꞌga.
 75 “Naneꞌymi ti nderakykwepoharaꞌg̃a toko pyry okovo jirehevaꞌero

ji mboheteavo okokatuavo jipi nehẽ,” ei Tupanaꞌga 
nhaneramonhavaꞌea pe, ei Zacariasvaꞌea imombeꞌgwovo g̃a pe.

76  — Tapihã, ei Zacariasvaꞌea gwaꞌyravaꞌea pe.
Nde ypy ti ereho Tupanaꞌga renonde nehẽ

imboavujikwea ga pe garura renonde nehẽ.
Nurã po ti ga ei nde ve nehẽ

ereko ti nde nhinhiꞌig̃a mombeꞌuharamo nehẽ javo.
Gaha oko ojipeꞌg̃a hohe pa Tupanaꞌga, ei Zacariasvaꞌea gwaꞌyravaꞌea pe.

 77 Nde po ti eremombeꞌu pyryvaꞌea Tupanaꞌga nhiꞌig̃a gareheveꞌg̃a pe 
g̃a mog̃itavo nehẽ.

Aꞌero po ti nde ei g̃a pe nehẽ:
“Uhu po ti ipopoakaheteveꞌga nhande mbopiroꞌyavo 

nhanderekoteꞌvaruhua hugwi nehẽ.
Aꞌereki ga aꞌea omombo nhande hugwi ikwahavaꞌjaveꞌyma.”

Aꞌea po ti nde ei g̃a pe nehẽ, ei Zacariasvaꞌea gwaꞌyravaꞌea pe.
 78 Nahã po ti nehẽ. Aꞌereki Tupanaꞌga omombyry nhande ve nhande 

repiakatuavo.
Opyryvamo g̃waramo po ti ga ipopoakaheteveꞌga mbuhurukari 

nhande pyri yvaga hugwi nehẽ.
 79 Urame po ti ipopoakaheteveꞌga ei ikwahavuka nhande ve nehẽ.

“Pejiko ti ji rehe imomboruka pejikoteꞌvaruhua ji ve.
Aꞌero po ti ji pe nderohoukari yvagi pe

pe mombytavo avuirama Tupanaꞌga pyri nehẽ.
Aꞌero po ti pe ndapehoi hahyvaꞌea ruvihava pype nehẽ.”
Aꞌea po ti ga ei ikwahavuka nhande ve nehẽ.
Aꞌereki nhande ndikwahavi nhandekoteꞌvaruhuavo

nhandekyhyjiavo hahyvaꞌea ruvihava hugwi okovo g̃a ja
– kiroki g̃a oho ypytuna rupi.

“Mome po pehea?” ei g̃a ikwahaveꞌyma.
Ipopoakaheteveꞌga po ti ikwahavukari nhande ve

imbokojahuavo nhaneakag̃i pe inog̃atuavo nhandepyꞌa
ji rupi po ti pe hoi yvagi pe nehẽ javo, ei Zacariasvaꞌea 

gwaꞌyravaꞌea pe.
80 Aerẽ tayꞌrivaꞌea nhimomboakari okyꞌrahuꞌiro Zacariasvaꞌea 

raꞌyravaꞌea. Pyry hete tuhẽ tayꞌrivaꞌea reaporog̃ita okovo. Aerẽ 
oyvuakarame ahe ruvi ongaeꞌỹi me upa. Aerẽ ahe ojeꞌyjaꞌg̃a mog̃itai 
israelitasꞌg̃a mog̃itai Tupanaꞌga nhiꞌig̃a rehe.

Jesusꞌga aragwera 
(Mateus 1.18-25)

2  1 João Batistavaꞌea arirẽ César Augustovaꞌea oko huvihavuhuro tuhẽ 
romanovaꞌea. Aꞌero ahe ei ogwyripeveꞌg̃a pe nhaporemo g̃a mondovouka 

ikwatijaruka g̃andera. 2 Aꞌea rupi g̃a hoypyi ikwatija. Aꞌea rupi Cirênioꞌga 
oko governadorꞌga Síriapeveꞌg̃a gwyri pe. 3 G̃a nhaporemo g̃a hog̃ahoi 
g̃wamonhavaꞌea cidade pe g̃wamonhavaꞌea aragweri pe imondovo gwera.

4 Nurã Josévaꞌea hoi cidade de Nazaré hugwi. Ogwyra hugwi ahe hoi 
Galiléia hugwi ogwovo. Judéiapeveꞌg̃a gwyri pe ahe hoi cidade de Belém 
me – perope ymyahũ Davivaꞌea oꞌa Josévaꞌea ramonhavaꞌea. 5 Nurã pevo 
Belém me Josévaꞌea hoi imondovo gwera Mariavaꞌea pavẽi.

Mariavaꞌea aherembirekoruama, ymya ahe ipuruꞌa okovo. 6 Kiro 
aheraꞌyraꞌga ahava reki ahe vahemame pevo. 7 Aꞌero ahe gwaꞌyraꞌga 
mboꞌari upa. Gaha aheraꞌyrypya. Ahe ga mamag̃atui tapyꞌynhapira pyvõ 
ipukuhuvaꞌea pyvõ ga mondovo ga nog̃a yuranuhũa poitava pype – perope 
g̃a omondo mbatera yuranuhũa pe. Aꞌereki ahã ahe ve ahekihava pevo 
g̃anonga pype. Nurã yuranuhũa rokaja pype Mariavaꞌea omboꞌa gwaꞌyraꞌga.

Ovelhas repiakatuharavaꞌea Tupanaꞌgapyriveꞌg̃a pavẽi
8  Belém kotyi ve g̃a nduvi nhuhũ me ovelhas repiakatuharaꞌg̃a. Gwepia 

katu g̃a ovelhas heꞌyjuhuvaꞌea ypytunimo okovo.
9 Kotihĩ hete nhandepojykahareteꞌgapyriveꞌga Tupanaꞌgapyriveꞌga jipiukari 

g̃a pe yvaga hugwi. Nhandepojykahareteꞌga rendyꞌjandyꞌjava imbokojahupavi 
g̃a pe. Ohyhyi g̃a okyhyjiavo. 10 Aꞌero Tupanaꞌgapyriveꞌga yvagipeveꞌga ei g̃a pe:

— Tapekyhyji te, ei ga g̃a pe. Ji rendu ti! Ajo ji tamombeꞌu Tupanaꞌga 
nhiꞌig̃a pe me pyryvaꞌea pe me, ei ga. Henduvame horyory pa hete po ti g̃a 
nehẽ pegwyripeveꞌg̃a israelitasꞌg̃a. 11 Kiro ji imombeꞌui pe me pyryvaꞌea. 
Ga oꞌa ko nhandepojykahareteꞌga Cristoꞌga. Ga ko pembopiroꞌyharamo 
oko, ei ga. Davivaꞌea cidade pe ga ari ko. 12  Kiro ji ga mombeꞌukatui pe me. 
Nurã po ti pe mbaragwahavi ga rehe nehẽ ga rekarame nehẽ. Yuranuhũa 
poitava pype po ti pe ga repiagi nehẽ. Tapyꞌynhapira pyvõ hẽa ga mamani 
ga nog̃a ipype, ei Tupanaꞌgapyriveꞌga g̃a pe.

13  Kotihĩ heꞌyjuhuveꞌg̃a yvagipeveꞌg̃a jipiukari yvaga hugwi 
Tupanaꞌgapyriveꞌga pyri. G̃a ko Tupanaꞌgapyriveꞌg̃a soldadosꞌg̃aꞌjaveꞌg̃a. 
Tupanaꞌga mboheteavo g̃a ei:
 14 — Kiro yvagi pe hete yvagipeveꞌg̃a ombohete Tupanaꞌga tayriꞌga rehe, ei g̃a.

Yvaga gwyra yvya koty kiro u katu pa yvyakotyveꞌg̃a pyꞌa no tayriꞌga rehe.
Aꞌereki Tupanaꞌga hory g̃a ndehe, ei Tupanaꞌgapyriveꞌg̃a.

15 Onhiꞌimbavirẽ Tupanaꞌgapyriveꞌg̃a jivypavi ogwovo ojiupia yvagi pe. 
G̃a horame ovelhas repiakatuharaꞌg̃a ei ojohupe:

— Tupanaꞌga ombuhuruka g̃a nhande pyri ikwahavuka nhande ve 
ipitaꞌngiveꞌga ara. He xaho pevo cidade de Belém me ga repiaga aꞌero 
nehẽ, ei g̃a.

16  Aꞌero g̃a ovelhas rejari nhuhũ me onhana pea rupi ua Belém me. 
Pevo g̃a ga rekari ga repiaga aꞌero Mariavaꞌea reheve Josévaꞌea reheve. 
Ipitaꞌngiveꞌga g̃a ga repiagi yuranuhũa poitava pype.

17 Ga repiagame ovelhas repiakatuharaꞌg̃a imombeꞌumbeꞌupavi 
Tupanaꞌgapyriveꞌga nhiꞌig̃a.

— “Belém me pepojykahareteꞌga Cristoꞌga ari pembopiroꞌyharamo,” ei 
ga tayriꞌga mombeꞌgwovo, ei ovelhas repiakatuharaꞌg̃a.

18  Onhimombyꞌa pa g̃a – kiroki g̃a g̃wendu g̃anhiꞌig̃a. 19 Mariavaꞌea reki 
ahe japyakapavi hehe oyvyteri pe. Nomokaꞌnhymbavi ahe.

20 Aerẽ ovelhas repiakatuharaꞌg̃a jivyri ogwovo g̃wenymbava pyri 
Tupanaꞌga mboheteavo.

— Pyry hete Tupanaꞌga, ei g̃a. Gaha ahe mbojiko ojihe. Aꞌereki ga 
okwahavuka tayriꞌga ara nhande ve. Aꞌero nhande tayriꞌga repiagi reki. 
Tupanaꞌgapyriveꞌga omombeꞌu katu nhande ve, ei g̃a Tupanaꞌga mboheteavo.

Jesus ko garera
21 Aerẽ sete tayriꞌga kiri oꞌarirẽ. Kiro Mariavaꞌea garakwanhapiꞌria 

kytiukari Josévaꞌea pavẽi. Jesus ahe inog̃i gareraramo ga rehe. Aꞌereki 
Tupanaꞌgapyriveꞌga yvagipeveꞌga eꞌi jipe: “Eno ti gareraramo ga rehe 
Jesus.” Aꞌea ga eꞌi Mariavaꞌea pe ahe raꞌyreꞌymame.

Gweroho ahe Jesusꞌga gweꞌyjavaꞌea jatykahavuhu pe
22-24 Heꞌyivaꞌea quarenta okirirẽ Mariavaꞌea gwaꞌyraꞌga rerohoi cidade 

de Jerusalém me Josévaꞌea pavẽi tihepiuka ti ga Tupanaꞌga pe javo. 
Aꞌereki ymyahũ Tupanaꞌga eꞌi Moisésvaꞌea pe ikwatijaruka ahe ve nahã 
kunhangweraꞌg̃a ti toko gwaꞌyrypyveꞌg̃a arirẽ nehẽ javo.

“Heꞌyivaꞌea quarenta okira rupi ti hẽa tojikwaku gwaꞌyraꞌga arirẽ,” ei 
Tupanaꞌga ikwatijaruka.

“Quarenta okirirẽ mokõi ti hẽa togweru ji pyri pykahuꞌia ikwavaꞌeg̃a ji ve.
Herekoeꞌymame pykahuꞌia mokõi ti hẽa togweru pykahuaꞌjavaꞌea 

raꞌyra ji ve nehẽ.

Aꞌea rupi po ti ji g̃a mombyryvi aꞌero nehẽ,” ei Tupanaꞌga 
Moisésvaꞌea pe ikwatijaruka.

Eꞌi ga no:
“Akwaimbaꞌevaꞌea ojihuvypyvaꞌea jiapoa tuhẽ g̃anenymbava.
Akwaimbaeꞌg̃a ojihuvypyveꞌg̃a jiapoa tuhẽ no g̃andaꞌyrypyveꞌg̃a.
Nurã ti g̃a tombuhu ojihuvypyveꞌg̃a ojihuvypyvaꞌea reheve ji ve 

nehẽ,” ei Tupanaꞌga Moisésvaꞌea pe ikwatijaruka.
Nurã Moisésvaꞌea rembikwatijara rendukatuavo g̃waramo Mariavaꞌea 

gwaꞌyraꞌga rerohoi cidade de Jerusalém me ojikwakupavame. Ogwyripeveꞌg̃a 
jatykahavuhua pype templo pype ahe gwaꞌyraꞌga rerohoi pykahuꞌia reheve. 
Ovahemame ahe mokõi imondoi pykahuꞌia ikwavaꞌẽharaꞌga pe.

— Ekwavaꞌẽ ti Tupanaꞌga pe, ei Mariavaꞌea Josévaꞌea pavẽi ga pe. Xako 
ti Tupanaꞌga rembikwatijarukara rupi, ei ahe.

— Kwa, ei ga ahe ve ikwavaꞌeg̃a.
25 Nanime Tupanaꞌga raꞌuva Simeãovaꞌea reruri ahegwyripeveꞌg̃a jatykahavuhua 

pype templo pype. Oko katu Simeãovaꞌea Tupanaꞌga rendukatuavo. Jerusalém 
me ahe ruvi. Ymya Simeãovaꞌea eꞌi: “Ymya ji ei garura pota: Aerẽ po ti ga ruri 
nehẽ – kiroki ga onog̃atu nhandepyꞌa nehẽ israelitasꞌg̃a pyꞌa nehẽ, aꞌe ji,” ei ahe. 
Aꞌereki ymya Tupanaꞌga raꞌuva opojyka Simeãovaꞌea. 26 Aꞌero iꞌei ahe ve: “Nde 
manoeꞌymame po ti Tupanaꞌga Cristoꞌga repiukari nde ve nehẽ. Gaha Tupanaꞌga 
ombuhu toko ti ga nderuvihavuhuhetero javo,” eꞌi Tupanaꞌga raꞌuva ymya ahe ve.

27 Kiro Tupanaꞌga raꞌuva Simeãovaꞌea reruri ahe rerovahema 
ahegwyripeveꞌg̃a jatykahavuhua pype templo pype aꞌero. Aꞌea rupi 
Mariavaꞌea tayriꞌga reruri ga rerovahema pevo Josévaꞌea pavẽi tihepiuka 
ti ga Tupanaꞌga pe nhandekovo Moisésvaꞌea remimboꞌeagwera rupi javo.

28  Kiro Simeãovaꞌea Jesusꞌga pyhynhyrõi opotiꞌa rehe ga mondovo ga 
nog̃a. Tupanaꞌga pe ahe ei ga mboheteavo:
 29 — Jipojykaharetero ndepyry hete nde.

Eremombeꞌu katu ko nde ji ve, ei ahe.
Na ti ji manoi kiro aꞌero.
Aꞌereki jipyꞌa u katu kiro, ei ahe.
Aꞌereki nde ereꞌe ji ve ejihevaꞌea pe:
“Nde manoeꞌymame po ti ji ga repiuka nde ve nehẽ.” Nahã nde ei.

 30 Kiro ji ga repiagi tuhẽ.
Ga po ti ore mbopiroꞌyi okovo nenhiꞌig̃a rupi.

 31 Gaha nde eremongo
eko ti g̃ambopiroꞌyharamo javo ga pe, ei Simeãovaꞌea.

Yvyakotyveꞌg̃a po ti gwepia pa ga nehẽ
ga ko nhanembopiroꞌyharamo oko javo.

 32 Ji rupi ahe oho Tupanaꞌga pyri javo,
gaha po ti oko hyapehava ja hepiuka ndeviara judeusꞌg̃arũiveꞌg̃a 

pe gentiosꞌg̃a pe nehẽ, ei ahe.

Ore ko nderehevaꞌero israelitasvaꞌero.
Ore mboheteuka po ti ga nehẽ, ei Simeãovaꞌea Tupanaꞌga pe.

33  Onhimombyꞌa Jesusꞌga yembora Josévaꞌea pavẽi Jesusꞌga mombeꞌua 
renduvame.

34 — Tupana, ei Simeãovaꞌea Tupanaꞌga pe. Emombyry ti Joséꞌga pe 
Mariahẽa pe no tayriꞌga pe no, ei ahe.

Mariavaꞌea pe Simeãovaꞌea ei:
— Ji rendu ti! ei ahe Jesusꞌga yembora pe. Agwaꞌga ko ji amombeꞌu kiro nde ve 

nderaꞌyraꞌga. Ymyahũ Tupanaꞌga ei ga mombeꞌgwovo: “Nahã po ti ga pe nehẽ. Ga 
rehe po ti jaraꞌg̃a nduri ji pyri heꞌyiveꞌg̃a israelitasꞌg̃a nehẽ xako ti garehevaꞌero 
javo. Nduri po ti jaraꞌg̃a ji pyri ga rehe javeꞌyma heꞌyiveꞌg̃a israelitasꞌg̃a nehẽ. G̃a 
po ti ndokopotari garehevaꞌero nehẽ,” ei Tupanaꞌga. “Tohepiuka ti ga jireaporog̃ita 
g̃a pe nhaporemo nehẽ. Aꞌero po ti heꞌyiveꞌg̃a nhiꞌĩteꞌvaruhui ga pe okoteꞌvaruhuro 
ga pe nehẽ. 35 Nahã po ti nderaꞌyraꞌga pe nehẽ tomboukwaha ti ga heꞌyiveꞌg̃a 
ndeaporog̃ita nehẽ,” ei Tupanaꞌga, ei Simeãovaꞌea Mariavaꞌea pe. Ndehe, ei ahe 
Mariavaꞌea pe, hahy hete po ti nde ve nehẽ no, ei Simeãovaꞌea ahe ve.

36-38 Simeãovaꞌea nhiꞌimbavame nanime Anavaꞌea ruri ahe pyri. Tupanaꞌga 
nhiꞌig̃a mombeꞌuharavaꞌea Anavaꞌea. Fanuelvaꞌea ahepoꞌria. Nurã ahe Aservaꞌea 
rakykwepoharamo. Sete ahe ombokwaraꞌa g̃wembirekovaꞌea rerekorame. Aerẽ 
ahe omano Anavaꞌea hugwi. Nahembirekoaꞌjavi Anavaꞌea aꞌero. Aerẽ kiro heꞌyi 
ahe imbokwaraꞌaraꞌari oitenta e quatro anos ahe imbokwaraꞌari. Ig̃waivĩ hete 
ahe. Naneꞌymi ahe hoi ojeꞌyjaꞌg̃a jatykahavuhua pype templo pype. Ipype ahe 
ndoꞌui onhiꞌig̃a Tupanaꞌga pe ypytunimo arimo no tambohete ji ga javo.

Kiro ahe ruri Mariavaꞌea pyri Josévaꞌea pyri no ahe Jesusꞌga rerekorame ipype.
— Ndepyry hete nde, ei Anavaꞌea Tupanaꞌga pe. Aꞌereki nde erembuhu 

tayriꞌga Cristoꞌga, ei ahe Tupanaꞌga pe.
Aꞌero ahe hoi tayriꞌga mombeꞌgwombeꞌgwovo Jerusalémmeveꞌg̃a pe – 

kiroki g̃a ombopiroꞌyharaꞌga rura pota tuhu ti ga javo.
— Uhu nhanembopiroꞌyharaꞌga, ei Anavaꞌea g̃a pe nhaporemo imombeꞌgwovo.

Ojivy Mariavaꞌea cidade de Nazaré pe
39 Mariavaꞌea onhiꞌĩpoꞌru pa Tupanaꞌga nhandepojykahareteꞌga 

Josévaꞌea pavẽi – kiroki Tupanaꞌga nhiꞌig̃a Moisésvaꞌea okwatija. Aerẽ ahe 
jivyri ogwovo ogwyri pe Galiléia pe. Ocidade pe ahe hoi Nazaré pe.

40 Pevo tayriꞌga nhimomboakari Jesusꞌga. Oataꞌi ga. Pyry hete tuhẽ 
gareaporog̃ita. Okwaha pa ga. Tupanaꞌga imombyryvi ga pe.

Jesusꞌga oko gweꞌyjavaꞌea jatykahavuhu pe
41 Ano nanani Jesusꞌga yembora oho Jerusalém me gapoꞌria pavẽi. “Tiꞌu 

toryvi pe Páscoa pe pevo ojipeꞌg̃a pavẽi,” ei ahe. “Timokaꞌnhymyme 
ti Tupanaꞌga pyryvagwera nhande ve. Aꞌereki ymyahũ Tupanaꞌga 

ombogwavuka nhaneramonhavaꞌea pyvõ aheraꞌyrypyvaꞌea jukaukareꞌyma,” 
ei ahe. 42  Nurã ahe hoi ano nanani Jerusalém me iꞌgwovo toryvi pe.

Kiro ahe hoaꞌjavi Páscoa repiaga Jesusꞌga vojarame. Doze anos Jesusꞌga 
imbokwaraꞌari kiro. Jesusꞌga rerogwovo ojupi ahe hoi ovahema iꞌgwovo 
toryvi pe.

43 Aerẽ Páscoa mominirẽ ahe jivyri pehea rupi ua g̃wonga pe. Opyta 
Jesusꞌga Jerusalém me. Ahe ndokwahavi reki ga pytarame. 44 “Po ga ruri 
nhandereꞌyjaꞌg̃a ndupi,” ei ahe ua. “Po nhanerembikwahaveꞌg̃a ndupi ga 
ruri,” ei ahe. Aꞌereki heꞌyiveꞌg̃a ojivy Jerusalém hugwi pea rupi ua g̃wonga pe. 
Ndokiri ve ahe mbytera rupi ve. Kaꞌarugame ahe ei: “Mome po ga rekoi naerũ?”

Ojeꞌyjaꞌg̃a maꞌõ me ahe ga rekarekari novĩa onhimbikwahaveꞌg̃a maꞌõ me no. 
45 Ga repiageꞌymame ahe jivyri Jerusalém me aꞌero ga reka. 46 Dois okirirẽ ahe 
ga repiagi ogwyripeveꞌg̃a jatykahavuhua pype. Ahegwyripeveꞌg̃a mboꞌeharaꞌg̃a 
maꞌõ me ga apygi g̃a nendukatuavo. Tupanaꞌga nhiꞌig̃a rehe g̃a omboꞌe.

— Marã po? Emombeꞌu katu ti ore ve, ei g̃amboꞌeharaꞌg̃a Jesusꞌga pe.
Aꞌero Jesusꞌga imombeꞌukatui g̃a pe. Kirẽ ga ei g̃a pe:
— Marã po? Pemombeꞌu katu ti ji ve kiro, ei Jesusꞌga g̃a pe.
47 Onhimombyꞌa pa reki garenduveꞌg̃a ga okwaha hete Tupanaꞌga 

nhiꞌig̃a javo.
48  Ga repiagame gaꞌyembora nhimombyꞌahetei Josévaꞌea pavẽi.
— Piꞌa, ei Jesusꞌga yembora Jesusꞌga pe. Maranameuhũ nde orepyꞌa 

momynhuhũi? Ndavyꞌari ji nderuvaꞌga pavẽi nde rekarame! Momeuhũ 
ga? oroꞌe ore nde ve.

49 Aꞌero Jesusꞌga ei ahe ve:
— Maraname pe ji rekari? Po ji rekoi avo jiruvaꞌga ronga pe 

hamo nhandejatykahavuhu pe. Avo Tupanaꞌga nhiꞌig̃a rupi ji rekoi. 
Ndapekwahavi naerũ? ei ga ahe ve.

50 Ndokwahavi tuhẽ reki ahe gwaꞌyraꞌga ea Mariavaꞌea Josévaꞌea pavẽi. 
Aꞌero ahe ei oyvyteri pe: “Marãi ganhiꞌig̃a ga erame po ji rekoi jiruvaꞌga 
ronga pe hamo? Maraname ga ei aꞌea?” ei ahe oyvyteri pe.

51 Kiro ga jivyri oꞌyembora rupi Josévaꞌea rupi ua cidade de Nazaré 
pe. Opyta ga upa aheronga pe okovo ahenhiꞌig̃a rupi jipi. Gaꞌyembora 
ojapyaka oyvyteri pe gaꞌea rehe. Nomokaꞌnhymi ahe.

52 Aerẽ Jesusꞌga imbokwaraꞌaraꞌari. Igwaigwavete Jesusꞌga reaporog̃itakaturo. 
Okwaha pa ga okovo. Jyvuaka ga kiro onhimomboakaruhuavo. Tupanaꞌga oarõ 
hete ga. Yvyakotyveꞌg̃a ga arõ hete no.

João Batistavaꞌea remimombeꞌua 
(Mateus 3.1-12; Marcos 1.1-8; João 1.19-28)

3  1-2  Aerẽ João Batistavaꞌea pe Zacariasvaꞌea raꞌyravaꞌea pe Tupanaꞌga 
imbuhurukari onhiꞌig̃a imombeꞌgwovouka ahe ve.

— Emombeꞌu ti nhinhiꞌig̃a g̃a pe, ei Tupanaꞌga João Batistavaꞌea pe.

Tupanaꞌga nhiꞌig̃a renduvame João Batistavaꞌea ruvi ongaeꞌỹi me upa.
Tupanaꞌga imbuhurukarame onhiꞌig̃a João Batistavaꞌea pe Tibério 

Césarꞌga heꞌyjuhuveꞌg̃a nduvihavuhuro tuhẽ oko. Kiro Césarꞌga heꞌyi 
quinze anos g̃werĩ imbokwaraꞌari g̃anduvihavuhuro. Pôncio Pilatosꞌga 
ko governadorꞌga Judéiapeveꞌg̃a gwyri pe. Herodesꞌga omondomondo 
Galiléiapeveꞌg̃a g̃wemimbotarimovaꞌea rupi g̃agwyri pe. Herodesꞌga irũꞌga 
Filipeꞌga. Filipeꞌga omondomondo Ituréiapeveꞌg̃a g̃wemimbotarimovaꞌea 
rupi g̃agwyri pe. Omondomondo ga Traconitespeveꞌg̃a g̃agwyri pe no. 
Lisâniasꞌga ko omondomondo Abilenepeveꞌg̃a g̃wemimbotarimovaꞌea rupi 
g̃agwyri pe. Tibério Césarꞌga gwereko pa g̃a g̃anduvihavuhuro okovo.

Aꞌea rupi ikwavaꞌẽharaꞌg̃a nduvihavuhuꞌg̃a ko Anásꞌga Caifásꞌga pavẽi.
Aꞌea rupi kiro João Batistavaꞌea pe Tupanaꞌga imbuhurukari onhiꞌig̃a 

imombeꞌgwovouka emombeꞌu ti nhinhiꞌig̃a g̃a pe javo. 3  Nurã João 
Batistavaꞌea hoi g̃agwyri pe nhaporemo rio Jordão rembeyvyra rupi 
imombeꞌgwovo hete Tupanaꞌga nhiꞌig̃a g̃a mboꞌeavo.

— Pepohi tuhẽ ti pejikoteꞌvaruhua hugwi, ei ahe. Perojijyjijyi ti pejeaporog̃ita 
pejikokatuavo Tupanaꞌga nhiꞌig̃a rendukatuavo. Aꞌero po ti ji pe mobatizai yhya 
pype rio pype nehẽ, ei ahe. Aꞌero po ti Tupanaꞌga imombohetei pendekoteꞌvaruhua 
pe hugwi nehẽ imokaꞌnhyma nehẽ, ei João Batistavaꞌea g̃a pe g̃a mog̃itavo.

4 Ymyahũ Isaíasvaꞌea ko Tupanaꞌga nhiꞌig̃a mombeꞌuharavaꞌea. Isaíasvaꞌea 
João Batistavaꞌea mombeꞌu nhog̃wenonde. Isaíasvaꞌea eꞌi ikwatija hako:

“Hahyahi po ti ganhiꞌig̃a
ga erame g̃a mboꞌeavo ongaeꞌỹi me nehẽ,” ei Isaíasvaꞌea.

“Eꞌi po ti ga nehẽ:
‘Pemboavujikwe ti pehea huvihavaꞌga pe

tuhu ti ga nhande pyri javo.
Pembohupi katu ti pehea ga pe,’ e po ti ga nehẽ,” ei ahe javo 

g̃andeaporog̃ita rerojijyja pe nhandepojykahareteꞌga rura renonde.
 5 “‘Omoypehỹ ti Tupanaꞌga nhyvyapỹapynuhũa g̃waimbya nehẽ,’ e po 

ti ga nehẽ.
‘Omboꞌgwyꞌgwyruhu po ti ga jyvyꞌgwavyꞌgwajuhua yvytyra reheve 

imbojoꞌjakatuavo nehẽ.
Omohig̃atu po ti ga pehea nhikotĩkotiꞌĩuhua nehẽ imondovo nehẽ.
Onog̃atu po ti ga nhyvyapỹapyꞌndiuhua pea rupi nehẽ.

 6 Tupanaꞌga po ti gwepiuka yvyakotyveꞌg̃a mbopiroꞌyharaꞌga nehẽ,’ e 
po ti ga nehẽ.”

Aꞌea Isaíasvaꞌea ei ymyahũ ikwatija hako João Batistavaꞌea nhiꞌig̃a 
mombeꞌunhog̃wenondeavo hako.

7 Kiro João Batistavaꞌea ruvi ongaeꞌỹi me ogwovo rio Jordão rembeyvyri. 
Aꞌero heꞌyjuhuveꞌg̃a nduri onhimonoꞌonoꞌog̃uhũavo João Batistavaꞌea pyri 
tianemobatiza ti javo ahe ve. Aꞌero João Batistavaꞌea ei g̃a pe:

— Tiruahũ pendeaporog̃ita! Peꞌeuhu pe pejohupe pejikokatupotareꞌyma 
g̃waramo. Peꞌe pe: “Haite! Xaho João Batistaꞌga pyri tianemobatiza 
ti ga. Nurã po ti Tupanaꞌga nonhimonhaꞌngaaꞌjavi nhande rehe nehẽ. 
Ndahahyi po ti nhande ve aꞌero nehẽ.” Nahã pe peꞌe, ei João Batistavaꞌea. 
Maraname pe euhui nanongaravaꞌea naerũ? Pe tuhẽ penhimboꞌe navaꞌea 
rehe, ei João Batistavaꞌea g̃a pe.

8  — Ji aꞌe pe me: Po pe ndapepotari hahyvaꞌea Tupanaꞌga 
nhimonhaꞌngarame pe ndehe, aꞌero ti peko katu, ei João Batistavaꞌea. 
Tapembopogweaꞌjavi ti pejiteꞌvaruhua pejikovo. Pe pohirame jugwi po ti 
Tupanaꞌga ei pe me nehẽ: “Ndovyꞌari g̃a okoteꞌvaruhua rehe kiro opohia 
jugwi herojijyita ojeaporog̃ita. Nanhimonhaꞌngaaꞌjavi ji g̃a ndehe aꞌero.” 
Nahã po ti Tupanaꞌga ei pe me aꞌero nehẽ, ei João Batistavaꞌea g̃a pe.

— Tapeꞌei ti pejiyvyteri pe: “Abraãovaꞌea nhaneramonhamo oko. Tupanaꞌga 
oarõ hete Abraãovaꞌea. Nurã po ti Tupanaꞌga nonhimonhaꞌngai nhande rehe 
nehẽ.” Aꞌea ti tapeꞌei. Aꞌereki Tupanaꞌga ndokoi reki Abraãovaꞌea rymyminoꞌg̃a 
ndehe g̃a ndekoteꞌvaruhurame. Po Tupanaꞌga ojipeꞌg̃a pota, aꞌero Tupanaꞌga oapo 
kwaha ag̃a ita Abraãovaꞌea rymyminoro g̃a mongovo, ei João Batistavaꞌea g̃a pe.

9 Kiro João Batistavaꞌea imombeꞌui ojoꞌjavaꞌea g̃a pe. G̃a mboꞌeavo ga ei:
— Akwaimbaeꞌga ombogwa g̃werĩ jykwaꞌria pyvõ tamboꞌaruka javo. 

Po iꞌyva ndogwerekoi yvaꞌikatua, aꞌero po ti ga imboꞌari imondovo tata 
pype nehẽ. Na jitehe Tupanaꞌga pe nderekog̃werĩ pe momboa tata pype 
hahyvaꞌea ruvihava pype pe pohireꞌyma g̃waramo pejikoteꞌvaruhua 
hugwi pejikokatueꞌyma, ei João Batistavaꞌea g̃a pe imombeꞌgwovo.

10 João Batistavaꞌea renduvame g̃a ei ahe ve onhimongyavo:
— Marã po ti ore rekokatui aꞌero nehẽ?
11 Aꞌero ahe ei g̃a pe:
— Kiroki ga gwereko mokõi tapyꞌynhapira – gaha ti tomondo ojipeji 

herekoeꞌỹveꞌga pe. Kiroki ga gwereko mbatera – gaha ti tomondo 
herekoeꞌỹveꞌga pe toꞌu ti ga javo. Nahã ji ei pe me pemondo ti javo, ei ga g̃a pe.

12  Kiro itambereꞌia monoꞌonoꞌõharaꞌg̃a nduri João Batistavaꞌea pyri. 
Omonoꞌog̃uhũ g̃a itambereꞌia governo pe. G̃a uhu tianemobatiza ti João 
Batistaꞌga javo.

— Nhanemboꞌeharamo emombeꞌu ore ve, ei g̃a ga pe. Marã po ti ore 
rekokatui aꞌero nehẽ? ei g̃a.

13  Aꞌero ahe ei g̃a pe:
— Penhiꞌĩpoꞌru ti penduvihavaꞌg̃a. G̃anhiꞌig̃a rupi te ti pemonoꞌonoꞌog̃atu 

itambereꞌia ahe hugwi, ei ahe. Tapeꞌei ti ahe ve: “Kojiꞌi ti embuhu ji ve.” 
Aꞌea ti tapeꞌei, ei João Batistavaꞌea g̃a pe.

14 Kiro soldadosꞌg̃a nduri João Batistavaꞌea pyri no. Ahe ve g̃a ei:
— Oro ore, marã po ti ore rekokatui nehẽ? ei g̃a.
Aꞌero ahe ei g̃a pe:

— Tapepojykai ti ojipeꞌg̃a itambereꞌia g̃a hugwi. Tapenupanupãi ti g̃a 
g̃aitambereꞌia rerohoahaeꞌyma nehẽ. Tapeꞌei ti ojipeꞌg̃a pe: “Pembuhu ti 
ore ve itambereꞌia. Po pe napembuhuri ore ve, aꞌero po ti ore imbojari 
pe ndehe nehẽ.” Tapeꞌmbei ti javo nanongara pe g̃a mongyhyjiavo 
imbuhuruka pejive. Pejoryjory ti peitambereꞌia rehe – kiroki aꞌea 
penduvihavaꞌg̃a imondoi pe me peporavykya repyra, ei ahe g̃a pe.

15 João Batistavaꞌea renduvame g̃a epavi oyvyteri pe: “Maraꞌngu po 
João Batistaꞌga Tupanaꞌga remimbuhurukaraꞌga Cristoꞌga? Ga tuhẽ po,” ei 
g̃a oyvyteri pe ipota garura. 16  Aꞌero João Batistaꞌga ei g̃a pe:

— Uhu po ti ga nehẽ – kiroki ga ji hohe hete huvihavuhuhetero 
g̃waramo, ei João Batistavaꞌea. Ji ki aꞌe te ako tehe. Jihi opomobatiza 
yhya pyvõ jate. Nahã ji ikwahavukari g̃a pe pepohira pejikoteꞌvaruhua 
hugwi pendeaporog̃ita rerojijyja reheve pendekokatua reheve. Gaha po 
ti pe pojykauka Tupanaꞌga raꞌuvapyryva pe aerẽveꞌga nehẽ. Nahã po 
ti ga pendekoteꞌvaruhua mombigukari pe mombyryvuka nehẽ, ei João 
Batistavaꞌea ga mombeꞌgwovo g̃a pe.

17 Kiro João Batistavaꞌea imombeꞌui ojoꞌjavaꞌea g̃a pe. G̃a mboꞌeavo ga ei:
— Trigo jaraꞌga gwereko japira mbovevehava opo pe tamboveve ti ji 

japira trigo hugwi javo, ei João Batistavaꞌea imombeꞌgwovo. Omonoꞌonoꞌõ 
po ti ga oapoa trigo inhag̃a hyrua pype nehẽ. Japira po ti ga imbokai tata 
pyvõ nehẽ. Ndogwevi po ti tata upa nehẽ, ei João Batistavaꞌea.

— Na jitehe po ti jihoheheteveꞌga huvihavuhuheteꞌga imbojaꞌojaꞌogukari 
pyryveꞌg̃a okoteꞌvaruhuveꞌg̃a hugwi okovo pyryveꞌg̃a pojykaharetero nehẽ, ei 
João Batistavaꞌea g̃a pe. “Tuhu ti pyryveꞌg̃a ji pyri yvagi pe upa avuirama nehẽ,” 
e po ti jihoheheteveꞌga nehẽ. “Toho ti okoteꞌvaruhuveꞌg̃a ji hugwi ogwovo tata 
pype hahyvaꞌea ruvihava pype opytavo pevo avuirama nehẽ ojivyreꞌyma,” e po 
ti jihoheheteveꞌga nehẽ, ei João Batistavaꞌea Cristoꞌga mombeꞌgwovo g̃a pe.

18  Ojipea rehe heꞌyivaꞌea rehe João Batistavaꞌea g̃a mboꞌemboꞌei. Nahã 
ahe imombeꞌukatui pyryvaꞌea Jesusꞌga mombeꞌua g̃a pe.

19 Ojikwe João Batistavaꞌea onhiꞌig̃ahy Herodesꞌga pe. Herodesꞌga 
omondomondo Galiléiapeveꞌg̃a g̃wemimbotarimovaꞌea rupi g̃agwyri pe. 
Herodiashẽa rehe Herodesꞌga irũꞌga rembirekohẽa rehe João Batistavaꞌea 
onhiꞌig̃ahy ga pe. Herodesꞌga tiruahũ ranuhũ. Nurã João Batistavaꞌea ei ga pe:

— Naneꞌymi nde ereko teꞌvaruhu. Kiro nde neirũꞌga rembirekohẽa rerekoi 
no. G̃wia ahe ndoapoi te iteꞌvaruhuvaꞌea, ei João Batistavaꞌea ga pe.

20 Kojiꞌi Herodesꞌga tiruahũ aꞌero. Aꞌereki kiro ga João Batistavaꞌea 
momboruka cadeia pype.

João Batistavaꞌea omobatiza Jesusꞌga 
(Mateus 3.13-17; Marcos 1.9-11)

21 Cadeia pype Herodesꞌga João Batistavaꞌea momborukareꞌymame ahe 
heꞌyiveꞌg̃a mobatizapavi. Ahe Jesusꞌga mobatizai no. Aꞌea rupi Jesusꞌga 

nhiꞌig̃ame Tupanaꞌga pe Tupanaꞌga ipeꞌai yvaga. 22  Tupanaꞌga raꞌuva jyvi 
yvaga hugwi Jesusꞌga rehe. Inamburo garaꞌuva nhimbotei ua Jesusꞌga 
rehe. Yvaga hugwi Tupanaꞌga nhiꞌig̃i javo:

— Ndehe ko jiraꞌyra nhiremiaꞌnguhetea, ei Tupanaꞌga Jesusꞌga pe. 
Anhimohẽ hete ko ji nde rehe, ei ga.

Jesusꞌga ramonhavaꞌea 
(Mateus 1.1-17)

23  Heꞌyivaꞌea trinta anos Jesusꞌga imbokwaraꞌaraꞌari yvyakotyveꞌg̃a 
mboꞌeypyrame Tupanaꞌga nhiꞌig̃a rehe. Javo tehe g̃a ei ga pe:

— Po Jesusꞌga Joséꞌga raꞌyraꞌga, ei g̃a.
Josévaꞌea Elivaꞌea raꞌyravaꞌea.

 24 Elivaꞌea Matatevaꞌea raꞌyravaꞌea.
Matatevaꞌea Levivaꞌea raꞌyravaꞌea.
Levivaꞌea Malquivaꞌea raꞌyravaꞌea.
Malquivaꞌea Janaivaꞌea raꞌyravaꞌea.
Janaivaꞌea Josévaꞌea raꞌyravaꞌea.

 25 Josévaꞌea Matatiasvaꞌea raꞌyravaꞌea.
Matatiasvaꞌea Amósvaꞌea raꞌyravaꞌea.
Amósvaꞌea Naumvaꞌea raꞌyravaꞌea.
Naumvaꞌea Eslivaꞌea raꞌyravaꞌea.
Eslivaꞌea Nagaivaꞌea raꞌyravaꞌea.

 26 Nagaivaꞌea Maatevaꞌea raꞌyravaꞌea.
Maatevaꞌea Matatiasvaꞌea raꞌyravaꞌea.
Matatiasvaꞌea Semeivaꞌea raꞌyravaꞌea.
Semeivaꞌea Josévaꞌea raꞌyravaꞌea.
Josévaꞌea Jodavaꞌea raꞌyravaꞌea.

 27 Jodavaꞌea Joanãvaꞌea raꞌyravaꞌea.
Joanãvaꞌea Resavaꞌea raꞌyravaꞌea.
Resavaꞌea Zorobabelvaꞌea raꞌyravaꞌea.
Zorobabelvaꞌea Salatielvaꞌea raꞌyravaꞌea.
Salatielvaꞌea Nerivaꞌea raꞌyravaꞌea.

 28 Nerivaꞌea Melquivaꞌea raꞌyravaꞌea.
Melquivaꞌea Adivaꞌea raꞌyravaꞌea.
Adivaꞌea Cosãvaꞌea raꞌyravaꞌea.
Cosãvaꞌea Elmadãovaꞌea raꞌyravaꞌea.
Elmadãovaꞌea Ervaꞌea raꞌyravaꞌea.

 29 Ervaꞌea Josuévaꞌea raꞌyravaꞌea.
Josuévaꞌea Eliézervaꞌea raꞌyravaꞌea.
Eliézervaꞌea Jorimvaꞌea raꞌyravaꞌea.
Jorimvaꞌea Matatevaꞌea raꞌyravaꞌea.
Matatevaꞌea Levivaꞌea raꞌyravaꞌea.

 30 Levivaꞌea Simeãovaꞌea raꞌyravaꞌea.
Simeãovaꞌea Judávaꞌea raꞌyravaꞌea.
Judávaꞌea Josévaꞌea raꞌyravaꞌea.
Josévaꞌea Jonãvaꞌea raꞌyravaꞌea.
Jonãvaꞌea Eliaquimvaꞌea raꞌyravaꞌea.

 31 Eliaquimvaꞌea Meleávaꞌea raꞌyravaꞌea.
Meleávaꞌea Menavaꞌea raꞌyravaꞌea.
Menavaꞌea Matatavaꞌea raꞌyravaꞌea.
Matatavaꞌea Natãvaꞌea raꞌyravaꞌea.
Natãvaꞌea Davivaꞌea raꞌyravaꞌea.

 32 Davivaꞌea Jessévaꞌea raꞌyravaꞌea.
Jessévaꞌea Obedevaꞌea raꞌyravaꞌea.
Obedevaꞌea Boazvaꞌea raꞌyravaꞌea.
Boazvaꞌea Salavaꞌea raꞌyravaꞌea.
Salavaꞌea Nassomvaꞌea raꞌyravaꞌea.

 33 Nassomvaꞌea Aminadabevaꞌea raꞌyravaꞌea.
Aminadabevaꞌea Admimvaꞌea raꞌyravaꞌea.
Admimvaꞌea Arnivaꞌea raꞌyravaꞌea.
Arnivaꞌea Esromvaꞌea raꞌyravaꞌea.
Esromvaꞌea Peresvaꞌea raꞌyravaꞌea.
Peresvaꞌea Judávaꞌea raꞌyravaꞌea.

 34 Judávaꞌea Jacóvaꞌea raꞌyravaꞌea.
Jacóvaꞌea Isaquevaꞌea raꞌyravaꞌea.
Isaquevaꞌea Abraãovaꞌea raꞌyravaꞌea.
Abraãovaꞌea Teravaꞌea raꞌyravaꞌea.
Teravaꞌea Nacorvaꞌea raꞌyravaꞌea.

 35 Nacorvaꞌea Seruquevaꞌea raꞌyravaꞌea.
Seruquevaꞌea Ragaúvaꞌea raꞌyravaꞌea.
Ragaúvaꞌea Falequevaꞌea raꞌyravaꞌea.
Falequevaꞌea Ébervaꞌea raꞌyravaꞌea.
Ébervaꞌea Salavaꞌea raꞌyravaꞌea.

 36 Salavaꞌea Cainãvaꞌea raꞌyravaꞌea.
Cainãvaꞌea Arfaxadevaꞌea raꞌyravaꞌea.
Arfaxadevaꞌea Semvaꞌea raꞌyravaꞌea.
Semvaꞌea Noévaꞌea raꞌyravaꞌea.
Noévaꞌea Lamequevaꞌea raꞌyravaꞌea.

 37 Lamequevaꞌea Metusalémvaꞌea raꞌyravaꞌea.
Metusalémvaꞌea Enoquevaꞌea raꞌyravaꞌea.
Enoquevaꞌea Jaretevaꞌea raꞌyravaꞌea.
Jaretevaꞌea Maleleelvaꞌea raꞌyravaꞌea.
Maleleelvaꞌea Cainãvaꞌea raꞌyravaꞌea.

 38 Cainãvaꞌea Enosvaꞌea raꞌyravaꞌea.

Enosvaꞌea Setevaꞌea raꞌyravaꞌea.
Setevaꞌea Adãovaꞌea raꞌyravaꞌea.
Adãovaꞌea Tupanaꞌga raꞌyravaꞌea.

Nahã ko Jesusꞌga ramonhavaꞌea.

Diaboꞌga omongo teꞌvaruhu pota Jesusꞌga 
(Mateus 4.1-11; Marcos 1.12-13)

4  1 Aerẽ João Batistavaꞌea omobatizarame Jesusꞌga hoi rio de Jordão hugwi 
ojivya. Tupanaꞌga raꞌuva ga pojykahetei ga rerogworogwovo ongaeꞌỹi me.

2  Okoteꞌvaruhuvaꞌea ruvihavuhuꞌga ko Diaboꞌga. Satanás garera 
no. Heꞌyivaꞌea quarenta ga kiri ogwoogwovo Jesusꞌga rupi Jesusꞌga 
mongoteꞌvaruhupota novĩa. Aꞌea rupi Jesusꞌga ndoꞌui. Quarenta Jesusꞌga 
kirirẽ pevo tyꞌara ga jukai. 3  Aꞌero Diaboꞌga ei Jesusꞌga pe:

— Ere jipe ndehe: “Jihi ko Tupanaꞌga raꞌyramo.” Aꞌea nde ei, ei 
Diaboꞌga. Garaꞌyramo ti ere kia pe ita pe aꞌero: “Enhimbote ti pãoramo 
nhirembiꞌuramo.” Aꞌea ti ere jupe, ei Diaboꞌga Jesusꞌga pe.

4 Aꞌero Jesusꞌga ei ga pe:
— Ndaꞌei po ti ji jupe nehẽ, ei ga. Ymyahũ Tupanaꞌga okwatijaruka ahe 

ve inog̃uka hako. Aherembikwatijara eꞌi:
“Mbatera ua pyvõ jate rũi nhande rekoi.
Tupanaꞌga nhiꞌimbava rendukatua pyvõ nhande rekoi,” eꞌi 

aherembikwatijara, ei Jesusꞌga.
5 Aerẽ Diaboꞌga ga rerohoi ga rerojiupia yvytyruhua rehe. Pea hugwi 

kotihĩ Diaboꞌga hepiukapavi yvyakotyveꞌg̃a nduvihavuhuꞌg̃a gwyra 
Jesusꞌga pe. 6  Kiro ga ei Jesusꞌga pe:

— Kia jiapoa tuhẽ g̃agwyra. Nurã ji imondopotarame ahe ve amondo 
po ti ji nehẽ, ei ga. Nde ve tuhẽ po ti ji imondopavi nehẽ. Aꞌero po ti 
nde g̃anduvihavuhuro nehẽ, ei Diaboꞌga. Aꞌero po ti nde roryroryvamo 
herekopava nehẽ. 7 Po nde ji mbohetei nde ko Tupanamo javo, aꞌero po ti 
ji imondopavi nde ve nehẽ, ei Diaboꞌga Jesusꞌga pe.

8  — Satanás, ei Jesusꞌga Diaboꞌga pe. Ymyahũ Tupanaꞌga okwatijaruka 
ahe ve inog̃uka hako. Aherembikwatijara eꞌi:

“Embohete ti Tupanaꞌga.
Gaha ndepojykahareteꞌga.
Gaha jate ti embohete

ejikovo ganhiꞌig̃a rupi jate,” eꞌi aherembikwatijara, ei Jesusꞌga.
9 Aerẽ Diaboꞌga Jesusꞌga rerohoi cidade de Jerusalém me aꞌero. Yvate 

ga ga rerojiupiri gareꞌyjaꞌg̃a jatykahavuhua rehe templo rehe ga moꞌama 
japyra rehe. Ga rerovahemame pevo ga ei Jesusꞌga pe:

— Ere jipe nde: “Jihi ko Tupanaꞌga raꞌyramo.” Aꞌea nde ei, ei Diaboꞌga. 
Garaꞌyramo ti epo avo hugwi japyra hugwi ehia aꞌero. Tupanaꞌgapyriveꞌg̃a 
yvagipeveꞌg̃a po ti nanembohirukarahyi yvyvo nehẽ. Aꞌero po ti ndahahyi nde ve 

nde porame japyra hugwi nehẽ. 10 Aꞌereki ymyahũ aꞌea Tupanaꞌga okwatijaruka 
ahe ve inog̃uka hako, ei Diaboꞌga Jesusꞌga pe. Aherembikwatijara eꞌi:

“Tupanaꞌga po ti ojipyriveꞌg̃a mondoukari nde pyri nehẽ yvagipeveꞌg̃a.
‘Peaꞌngu ti ga repiakatuavo,’ e po ti ga ojipyriveꞌg̃a pe nehẽ.

 11 ‘Pepyhy katu ti ga rerogwovo
tahahyymeꞌiꞌi ti ga pe javo,’ e po ti Tupanaꞌga ojipyriveꞌg̃a pe 

nehẽ,” eꞌi aherembikwatijara, ei Diaboꞌga Jesusꞌga pe.
12  Aꞌero Jesusꞌga ei ga pe:
— Ymyahũ Tupanaꞌga okwatijaruka ahe ve inog̃uka hako. Aherembikwatijara eꞌi:

“Tupanaꞌga ko ndepojykahareteꞌga.
Gareaporog̃ita rehe jate ti eko.
Aꞌero po ti ga nde pokogi nehẽ.
Ejeaporog̃itatehea rehe rũi ti eko

ji poko ti kiro javo tehe Tupanaꞌga pe,” eꞌi aherembikwatijara, ei 
Jesusꞌga Diaboꞌga pe.

13  Diaboꞌga Jesusꞌga mongoteꞌvaruhupotaraꞌjaraꞌja novĩa. Aerẽ Diaboꞌga 
hoi ga hugwi ogwovo.

— Aerẽ po ti ji ga mongoteꞌvaruhui nehẽ, ei ga novĩa.

Jesusꞌga omboꞌe Galiléiapevaꞌea naꞌẽ 
(Mateus 4.12-17; Marcos 1.14-15)

14 Tupanaꞌga raꞌuva popoakara Jesusꞌga pojyka. Nahã Jesusꞌga hoi 
ongaeꞌyma hugwi ojivya Galiléiapeveꞌg̃a gwyri pe ovahema g̃a pyri. 
Pevoveꞌg̃a ga mombeꞌumbeꞌupavi ogwyripeveꞌg̃a pe nhaporemo. 15 Tupanaꞌga 
nhiꞌig̃a rehe ga g̃a mboꞌemboꞌei g̃ajatykahava pype. Ombohete pa g̃a ga aꞌero.

Jesusꞌga oko ocidade de Nazaré pe 
(Mateus 13.53-58; Marcos 6.1-6)

16 Kiro ga ruri ua cidade de Nazaré pe. Pevo ganhimomboakahava ymya. 
Naneꞌymi ga oho g̃ajatykahai pe judeusꞌg̃a poravykyeꞌyma rupi sábado rupi 
jipi. Kiro ga hoi jupe aꞌero sábado rupi. Tanhiꞌĩ Tupanaꞌga rembikwatijarukara 
pe javo ga ami. 17 Aꞌero g̃ajatykahava repiakatuharaꞌga imondoi Jesusꞌga 
pe Isaíasvaꞌea rembikwatijara. Ymyahũ Isaíasvaꞌea ko Tupanaꞌga nhiꞌig̃a 
mombeꞌuharavaꞌea. Kiro Jesusꞌga ipyhygi aherembikwatijara ga hugwi 
ipeꞌavo. Tohendu ti g̃a javo ga nhiꞌig̃i jupe – perope eꞌi:
 18 “Tupanaꞌga raꞌuva ji pojyka.

Aꞌereki Tupanaꞌga aꞌea mongo ji pyri ikweheꞌi.
Aꞌero ga ei ji ve: ‘Emombeꞌu ti pyryvaꞌea iporiaꞌiveꞌg̃a pe.
Kiroki g̃a ndovyꞌari – g̃a pe ti ere:

Kiro ji pe mbovyꞌari pe nderekokatuavo. Aꞌea ti ere g̃a pe.
Eho ti imombeꞌgwombeꞌgwovo aherembipyhyharaꞌg̃a pe,’ ei ga ji ve. 

‘Ere ti g̃a pe:

Pepiroꞌy pe pepyhyharaꞌg̃a hugwi. Aꞌea ti ere g̃a pe.
Heakwagweveꞌg̃a pe ti ere:

Kiro ji pe mboheakwakatui. Aꞌea ti ere g̃a pe.
Kiroki g̃a hahyvaꞌea kwaha – g̃a pe ti ere:

Kiro ji pe mbopiroꞌyi hahyvaꞌea hugwi. Aꞌea ti ere g̃a pe.
 19 Eho ti imombeꞌgwombeꞌgwovo yvyakotyveꞌg̃a pe. Ere ti g̃a pe:

Kiro po ti Tupanaꞌga pepojykahareteꞌga imombyryvi pe me nehẽ. 
Aꞌea ti ere g̃a pe,’ ei ga ji ve.”

Aꞌea Jesusꞌga ei onhiꞌig̃a Isaíasvaꞌea rembikwatijara pe tohendu ti g̃a javo.
20 Onhiꞌimbavame jupe Jesusꞌga imbotyvaꞌjavi Isaíasvaꞌea rembikwatijara 

imondoaꞌjava g̃ajatykahava repiakatuharaꞌga pe. Aꞌero Jesusꞌga apygi 
tamboꞌe ti g̃a javo. Nurã g̃ajatykahavapypeveꞌg̃a nhaporemo ga repiahetei.

21 — Kirog̃we pe henduvi Tupanaꞌga nhiꞌig̃a Isaíasvaꞌea pe ymyahũvaꞌea 
pe ji nhiꞌig̃ame jupe, ei Jesusꞌga g̃a pe. Kirog̃we pe henduvame, 
Isaíasvaꞌea rembikwatijara poꞌrua japiavo ihoi, ei Jesusꞌga g̃a pe 
imombeꞌgwombeꞌgwovo g̃a pe.

22  Jesusꞌga renduvame g̃a ei:
— Maraname Jesusꞌga omombeꞌu kwaha naerũ? ei g̃a onhimombyꞌavo. 

Aꞌereki ga Joséꞌga raꞌyraꞌga jate reki, ei g̃a.
23  Aꞌero Jesusꞌga ei g̃a pe:

— Aerẽ po ti pe ji mog̃itai ikwahapyraꞌg̃a eagwera rehe nehẽ. Aꞌero po ti pe ei 
tuhẽ ji ve nehẽ: “Ahepohanoharamo enhipohanog̃atu ti enhimbogwerava.” Nahã 
po ti pe ji mog̃itai ikwahapyraꞌg̃a naꞌanaꞌag̃a peꞌerame ji ve nehẽ, ei ga. Peꞌe tuhẽ 
po ti pe ji ve nehẽ: “Ojipeꞌg̃a nde mombeꞌu ore ve. ‘Cidade de Cafarnaum me 
Jesusꞌga japoi ahemonhimombyꞌavaꞌea heꞌyiveꞌg̃a pohanog̃a,’ ei g̃a ore ve. Kiro 
na jitehe ti eapo ahemonhimombyꞌavaꞌea orepyteri pe nhandegwyri pe.” Nahã 
po ti pe ei ji ve nehẽ, ei Jesusꞌga g̃a pe ikwahavipeavo g̃andeaporog̃ita.

24 — Imombeꞌukatuavo ji ei pe me: Tupanaꞌga nhiꞌig̃a mombeꞌuharaꞌg̃a 
gwyripeveꞌg̃a nohendukatui g̃andeaporog̃ita g̃a arõeꞌyma, ei Jesusꞌga g̃a pe. 
25 Pehepia ti Eliasvaꞌea. Kiro ji imombeꞌui aꞌitituhẽvaꞌea pe me, ei Jesusꞌga. 
Ymyahũ Tupanaꞌga nhiꞌig̃a mombeꞌuharavaꞌea Eliasvaꞌea oko israelitasvaꞌea 
gwyri pe upa, ei ga. Três anos e meio rupi ndokyraꞌjavi israelitasꞌg̃a gwyri pe. 
Nurã ahã mbatera ahe ve. Tyꞌara ahe jukai, ei Jesusꞌga imombeꞌgwovo g̃a pe. 
Aꞌea rupi heꞌyjuhu kunhangweravaꞌea israelitasvaꞌea aherembirekokweravaꞌea. 
26 Tupanaꞌga nomondoukari reki Eliasvaꞌea israelitasvaꞌea pyri epoko 
ti g̃a javo. Sidompevaꞌea pyri jate aherembirekokweravaꞌea pyri ga ahe 
mondoukari epoko ti hẽa javo. Perope cidade de Sarepta pe ahe ruvi 
Sidompevaꞌea gwyri pe, ei Jesusꞌga imombeꞌgwovo g̃a pe.

27 — Eliseuvaꞌea oko no Tupanaꞌga nhiꞌig̃a mombeꞌuharavaꞌea, ei 
Jesusꞌga imombeꞌgwovo. Ymyahũ ahe oko israelitasvaꞌea gwyri pe upa. 
Aꞌea rupi heꞌyjuhu ijaijauhuvaꞌea pevo. Eliseuvaꞌea nomonhimohig̃atui 

reki israelitasvaꞌea ijaijauhuvaꞌea. Síriapevaꞌea tehe Naamãvaꞌea tehe ahe 
ahe monhimohig̃atui, ei Jesusꞌga imombeꞌgwovo g̃a pe.

28  Jesusꞌga renduvame g̃a nhimboahipavi g̃ajatykahavapypeveꞌg̃a. 
29 Aꞌero g̃a poꞌami ga pyhyga ga rerogwovo mytuꞌẽ me cidade hugwi. 
Cidade oko yvytyra rehe gwerevi. Yvytyra rehe g̃a ga rerohoi timombo ti 
ga jugwi javo novĩa. 30 G̃apytera rupi reki ga hoi ogwovo g̃a hugwi.

Jesusꞌga ombojipeꞌa anhag̃a ahe hugwi 
(Marcos 1.21-28)

31 Aꞌero Jesusꞌga hoi cidade de Cafarnaum me. Cafarnaum oko 
Galiléiapeveꞌg̃a gwyri pe. Pevo ga g̃a mboꞌei sábado rupi g̃ajatykahava 
pype. 32  Ga g̃a mboꞌekatui huvihavaꞌga ja. Nurã g̃a nhimombyꞌai.

33  Pevo g̃ajatykahava pype ojipeꞌga rekoi anhag̃a rembipojykaharaꞌga 
Diaboꞌgapyrivaꞌea rembipojykaharaꞌga. Hahyahi gahapukaja ga erame:

34 — Ah! Jesus, Nazarépevaꞌero, maranameuhũ nde ore avykyi? eꞌi 
anhag̃a Jesusꞌga pe. Ore mombapava nde ruri naerũ? eꞌi Jesusꞌga pe. 
Orokwaha ji. Ndehe ko pyryhetevaꞌero Tupanaꞌga remimbuhurukaramo, 
eꞌi anhag̃a Jesusꞌga pe.

35 Aꞌero Jesusꞌga ei anhag̃a pe:
— Terenhiꞌig̃aꞌjavi! Ejipeꞌa ti ga hugwi!
Jesusꞌg̃a mbyteri pe anhag̃a akojaꞌga mombori yvyvo. Ga momborame 

ijipeꞌai ga hugwi imondoeꞌyma hahyvaꞌea ga pe.
36  Onhimombyꞌa pa g̃a hepiaga. Aꞌero g̃a ei ojohupe:

— Maraname Jesusꞌga popoakaruhuro javo? Aꞌereki ga omondouka 
huvihavuhuꞌga ja, ei g̃a. Eꞌi ga anhag̃a pe pejipeꞌa ti javo. Aꞌero ijipeꞌai 
tuhẽ reki g̃a hugwi, ei g̃a onhimombyꞌavo.

37 Ojipeꞌg̃apeꞌg̃a pe g̃a Jesusꞌga mombeꞌui ga kwahavukapava ojigwyri pe.

Jesusꞌga omombi pa heꞌyjuhuvaꞌea tetirũa	
(Mateus 8.14-17; Marcos 1.29-34)

38 G̃ajatykahava hugwi Jesusꞌga hemi ogwovo Simãoꞌga ronga pe ovahema. 
Pevo Simãoꞌga rembirekohẽa yhẽa itetirũa. Oꞌa hete hẽa rehe. Aꞌero g̃a hẽa 
mombeꞌui Jesusꞌga pe epohano ti hẽa javo. 39 Aꞌero ga hoi hẽa pyri oꞌama.

— Epi hete, ei ga karugwara pe.
Aꞌero ipigi hẽa hugwi. Kotihĩ hẽa vyri reki ogwovo herua mbatera g̃a 

pe toꞌu g̃a javo.
40 Aerẽ kwara ihoi. Aꞌea rupi g̃a g̃a nderupavi itetirũaveꞌg̃a 

ombyteripeveꞌg̃a Jesusꞌga pyri topohano ti ga g̃a javo. Ojoparapara 
g̃atetirũa. Itetirũaveꞌg̃a ndehe nanani Jesusꞌga pokopokogi g̃a ndehe 
nhaporemo imombimombipava karugwara g̃a hugwi. 41 Jesusꞌga anhag̃a 
mbojipeꞌai jaraꞌg̃a hugwi. Ohapukapukai anhag̃a ojipeꞌavo g̃a hugwi 
onhimongyavo. Hahyahi inhiꞌig̃a iꞌerame Jesusꞌga pe:

Lucas 4



200

— Ndehe ko Cristo Tupanaꞌga raꞌyra, eꞌi Jesusꞌga pe.
Aꞌero Jesusꞌga ei jupe:
— Tapenhiꞌig̃aꞌjavi! ei ga imombiga inhiꞌig̃a.
Aꞌereki anhag̃a ga kwaha ga ko Cristoramo Tupanaꞌga 

remimbuhurukaramo javo.

Jesusꞌga omombeꞌu pyryvaꞌea ojipevaꞌea pe 
(Marcos 1.35-39)

42  Aerẽ ypyhaji ve ga hoi cidade hugwi ogwovo ongaeꞌỹi me. Pevoveꞌg̃a 
gweka ga repiaga onhimongyavo. Terehoi ti ore hugwi javo g̃a hoi 
opytavo ga pyri. 43  Aꞌero Jesusꞌga ei g̃a pe:

— Tamombeꞌu tuhẽ ti ji pyryvaꞌea ojipeꞌg̃a pe no cidadespeveꞌg̃a pe. 
Aꞌereki Tupanaꞌga eꞌi ji ve: “Eho ti ji mombeꞌgwovo g̃a pe nhaporemo. 
Tako ti ji g̃anduvihavuhuhetero,” ei Tupanaꞌga ji ve, ei Jesusꞌga.

44 Aꞌero Jesusꞌga hogahoi judeusꞌg̃a gwyri pe Judéia pe. Pevo ga g̃a 
mboꞌepavi Tupanaꞌga nhiꞌig̃a rehe g̃ajatykahava pype.

Jesusꞌga omoꞌemoꞌẽ ypy g̃wemimboꞌeharamo 
(Mateus 4.18-22; Marcos 1.16-20)

5  1 Aerẽ Jesusꞌga hoi oꞌama okovo ypiahua rembeyvyri pe Genesaré 
rembeyvyri pe. Ga pyri heꞌyjuhuveꞌg̃a nduvi. Onhombotymbotyvahi 

g̃a upa ga mbotyva no tihendu katu ti Tupanaꞌga nhiꞌig̃a javo. 2  Oꞌamame 
pevo mokõi Jesusꞌga hepiagi yharuhua ypiahua rembeyvyri pe. Ahã g̃a 
ipype. Aꞌereki g̃a oheohei pira mboahava upa. 3  Simão Pedroꞌga yharuhua 
pype Jesusꞌga avi javo ga pe:

— Emoanhaꞌndi eyharuhua yembeꞌyva hugwi, ei ga Simão Pedroꞌga pe.
Aꞌero g̃a herojipeꞌai yembeꞌyva hugwi. Yharuhua pype Jesusꞌga reni 

yembeyvyripeveꞌg̃a mboꞌeavo.
4 Aerẽ g̃a mboꞌepigame ga ei Simãoꞌg̃a pe:
— He xaho herogwovo ypyteri pe. Pemombo ti ipypira imboahava, ei ga 

Simãoꞌg̃a pe.
5 Aꞌero Simãoꞌga ei:

— Oroho jipe ore ypytunimo pira rehe ko. Oromog̃oꞌẽ ore. Noromboꞌari 
reki ore! Emo kiro nde ei ore ve pemboꞌa ti pira javo. Nurã po ti ji hoaꞌjavi 
kiro imomboa nenhiꞌig̃a rupi nehẽ, ei ga Jesusꞌga pe omboꞌeharaꞌga pe.

6 Aꞌero g̃a hoi ypyteri pe imomboa ipypira imboahava. Imotynyhemi reki 
pira mboahavuhua. Otarararara gwere pira pohyja rerekovo. 7 Nurã g̃a 
jipoerueruri onhimoirũharaꞌg̃a pe jara pype yharuhua pype togweru ti g̃a 
ore pokoga javo. Aꞌero g̃a heruri oyharuhua ovahema g̃a pokoga. Oyharuhua 
memei g̃a imotynyhenyhemi pira pyvõ. Aꞌero g̃a nderohoi gwerevi ypy pe!

8  Hepiagame Simão Pedroꞌga renypyꞌandurugi Jesusꞌga pyri.

— Jipojykaharetero ejipeꞌa ti ji hugwi. Aꞌereki nde ndepyry hete ekovo 
Tupanaꞌga nhiꞌig̃a rupi. Jihi reki ndajipoyjayjari jirekoteꞌvaruhuavo 
g̃waramo. Aꞌereki ji ndakopavi Tupanaꞌga nhiꞌig̃a rupi.

9 Nahã Pedroꞌga ei. Aꞌereki ga onhimombyꞌa pira mboꞌaruhua rehe. 
Onhimombyꞌa pa gapavẽiveꞌg̃a hehe no. 10 Simão Pedroꞌga moirũharaꞌg̃a 
Zebedeuꞌga raꞌyraꞌg̃a onhimombyꞌa no Tiagovaꞌea Joãoꞌga pavẽi.

Aꞌero Jesusꞌga ei Simãoꞌga pe:
— Terekyhyji, ei Jesusꞌga. Pira nde ereru ojiꞌi. Kiro naneꞌymi po ti nde ji 

mombeꞌui ojipeꞌg̃a pe nehẽ g̃a mbuhuruka ji pyri nehẽ toko ti g̃a Jesusꞌga 
nhiꞌig̃a rupi javo, ei Jesusꞌga Pedroꞌga pe.

11 Aꞌero g̃a heruri yharuhua memei inog̃a imboja yembeꞌyi pe. Ombatera 
g̃a hejapavi. Jesusꞌga remimboꞌeharamo g̃a ndekoi kiro ogwovo ga rupi jipi.

Jesusꞌga omokaꞌẽ ahejagwa 
(Mateus 8.1-4; Marcos 1.40-45)

12  Aerẽ Jesusꞌga ruvi cidade pe pevo. Kiro ijaijauhuveꞌga ruri. Ohy ga 
rehe gajagajauhua garaꞌoa rehe. Jesusꞌga repiagame ga hoi onhinog̃a 
ojovapyvo yvyvo Jesusꞌga pyri jihohevaꞌero ji poko javo. Ga eꞌi:

— Nde eremokaꞌẽ kwaha jijagwa ji hugwi jipojykaharetero. Po nde 
imokaꞌẽpotari jijagwa, aꞌero po ti nde imokaꞌẽi nehẽ, ehetei ga Jesusꞌga pe.

13  Aꞌero Jesusꞌga jipoapyhoi opokoga ga rehe javo ga pe:
— Apota ji. Ekaꞌẽ ga hugwi! ei Jesusꞌga.
Kotihĩ ikaꞌẽi ga hugwi aꞌero.
14 Jesusꞌga eꞌi ga pe:
— Teremombeꞌui tuhẽ ti ojipeꞌg̃a pe, ei ga. Eho ti ejipiuka 

ikwavaꞌẽharaꞌga pe okaꞌẽ jijagwa javo. Emondo tehe ti mbatepyryva ga pe 
tokwavaꞌẽ ti ga Tupanaꞌga pe okovo Moisésvaꞌea remimboꞌeagwera rupi – 
kiroki aꞌea omombeꞌu ikaꞌẽagwera. Nde imondorame ga pe po ti pevoveꞌg̃a 
nde repiagi nehẽ. Aꞌero po ti g̃a ikwahavi nehẽ gajagwa okaꞌẽ javo.

Nahã Jesusꞌga ei po g̃a nanhimombeꞌumbeꞌui ojipeꞌg̃a pe hamo javo novĩa.
15 Emo g̃a omombeꞌumbeꞌu ojipeꞌg̃a pe. Kotihĩ aꞌero heꞌyjuhuveꞌg̃a 

ikwahavi. Kojiꞌi reki g̃a uhu Jesusꞌga rendupota onhipohanoanog̃uka ga pe.
16  Aerẽ Jesusꞌga hoi g̃a hugwi ogwovo ongaeꞌỹi me. Pevo ga nhiꞌig̃i 

Tupanaꞌga pe okovo.

Jesusꞌga omopoꞌã nomyivaꞌea 
(Mateus 9.1-8; Marcos 2.1-12)

17 Aerẽ Jesusꞌga g̃a mboꞌeaꞌjavame fariseusꞌg̃a apygi ga pyri upa judeusꞌg̃a 
mboꞌeharaꞌg̃a pavẽi. G̃amboꞌeharaꞌg̃a omboꞌe jipi Moisésvaꞌea rembikwatijara 
rehe. Uhu g̃a Galiléiapeveꞌg̃a cidade hugwi nanani Judéiapeveꞌg̃a cidade 
hugwi nanani no. Uhu g̃a cidade hugwi Jerusalém hugwi no. Opopoakara 
pyvõ Tupanaꞌga imombigukari Jesusꞌga pe karugwara itetirũaveꞌg̃a hugwi.

18 Nanime jaraꞌg̃a ga reruri itetirũaveꞌga nomyiveꞌga gakupeupava pype. 
Gweroho pota g̃a ga onga pype Jesusꞌga pyri novĩa. 19 G̃a ndogwerohoi ga 
ipype reki Jesusꞌga pyri. Aꞌereki heꞌyjuhuveꞌg̃a onhombotymbotyvahi onga 
pype. Nurã g̃a ga rerojiupiri g̃ajiupihava rupi onga arimo iperehuvaꞌea arimo. 
G̃a ipeꞌapeꞌai tujuga apopyra onga arimovaꞌea japovo ikwara. Ikwara rupi g̃a 
ga mbojyvi Jesusꞌga pyri gakupeupava pype heꞌyjuhuveꞌg̃a mbyteri pe.

20 G̃a ndepiagame Jesusꞌga ei oyvyteri pe: “Ojiko hete g̃a ji rehe ga 
rerua ji pyri tomopoꞌã ti ga ga javo,” ei Jesusꞌga oyvyteri pe.

— Kwãi, ei Jesusꞌga nomyiveꞌga pe. Kiro nderekoteꞌvaruhua mombora nde hugwi.
Aꞌea Jesusꞌga ei jihi amombo nderekoteꞌvaruhua javo.
21 Kiro judeusꞌg̃a mboꞌeharaꞌg̃a noarõi Jesusꞌga ea fariseusꞌg̃a pavẽi.

— Maranuhũ po Jesusꞌga naerũ? ei g̃a ojohupe. Onhimongouhu ga 
Tupanaꞌgaꞌjavaꞌero! ei g̃a. Aꞌereki Jesusꞌga eꞌi nomyiveꞌga pe: “Amombo ji 
nderekoteꞌvaruhua.” Tupanaꞌga jate eꞌi aꞌea, ei g̃a. Aꞌea po Jesusꞌga ndeꞌi 
hamo, ei g̃a.

22  Jesusꞌga ikwahahetei g̃a nhiꞌig̃ame ojohupe. Aꞌero ga ei g̃a pe:
— Maraname pe japyakauhui javo? “Maranameuhũ Jesusꞌga euhui 

aꞌea? Aꞌereki ga Tupanaꞌga rũi.” Nahã pe peꞌe. 23  Aꞌe ji nomyiveꞌga pe 
ko: Amombo ji nderekoteꞌvaruhua nde hugwi, ei Jesusꞌga g̃a pe. Emo 
pe ndapehepiagi aherekoteꞌvaruhua mombora. Aꞌero pe ndaperoviari 
jipopoakara, ei ga g̃a pe. Po ji ei ga pe nehẽ: Epoꞌã egwovo, aꞌero po ti pe 
hepiagi gahoa nehẽ. Aꞌero po ti pe heroviari jipopoakara nehẽ.

24 — Nurã po ti ji ga mopoꞌami kiro tapekwaha ti javo, ei Jesusꞌga 
yvyakotyvaꞌero yvagipevaꞌero no. Aꞌero po ti pe ei nehẽ: “Tupanaꞌga 
ombuhuruka tuhẽ Jesusꞌga avo yvya koty ga mongovouka yvyakotyveꞌg̃a 
ndekoteꞌvaruhua momboharamo,” ei Jesusꞌga g̃a pe.

Nurã Jesusꞌga ei nomyiveꞌga pe:
— Kiro ji ei nde ve: Epoꞌã ti ejikupeupava rerogwovo enhonga pe, ei 

Jesusꞌga ga monhimohig̃atuavo.
25 Nanime nomyiveꞌga poꞌami pevoveꞌg̃a gwepiagame onhimongyavo. 

Ga ipyhygi ojikupeupava herogwovo g̃wonga pe Tupanaꞌga mboheteavo. 
26  Onhimombyꞌa pa g̃a okyhyjiheteavo. Aꞌero g̃a Tupanaꞌga mbohetei.

— Korogwe nhande hepiagi ahemonhimombyꞌavaꞌea, ei g̃a ojohupe.

Jesusꞌga Levivaꞌea pavẽi 
(Mateus 9.9-13; Marcos 2.13-17)

27 Aerẽ Jesusꞌga hoi cidade hugwi. Ogwovo Jesusꞌga gwepia itambereꞌia 
monoꞌõharaꞌga Leviꞌga. Itambereꞌia ryrua pype Leviꞌga õi ipyhyga 
itambereꞌia judeusꞌg̃a hugwi imonoꞌog̃a governo pe. Ga pe Jesusꞌga ei:

— Herejo ti ji rupi ekovo nhiremimboꞌeharamo.
28 Aꞌero Leviꞌga oapoa rejapavi opoꞌama ogwovo Jesusꞌga rupi okovo 

garemimboꞌeharamo. Nomonoꞌog̃aꞌjavi ga itambereꞌia governo pe. 29 Jesusꞌga pe 

ga japoi toryva g̃wonga pype. Hehanhuhũvaꞌea ga oapo. Heꞌyjuhuveꞌg̃a nduri 
itambereꞌia monoꞌõharaꞌg̃a ojipeꞌg̃a pavẽi. Aꞌero g̃a apygi iꞌgwovo Jesusꞌga pyri 
Leviꞌga pyri no. Judeusꞌg̃a eꞌi g̃a pe jipi g̃a ko okoteꞌvaruhuvaꞌero hendukatueꞌyma 
Moisésvaꞌea remimboꞌeagwera javo. G̃ahã uhu Jesusꞌga pyri iꞌgwovo.

30 Aꞌero fariseusꞌg̃a ndopotari judeusꞌg̃a mboꞌeharaꞌg̃a pavẽi. G̃amboꞌeharaꞌg̃a 
ko fariseusꞌg̃a no. Fariseusꞌg̃a ei Jesusꞌga remimboꞌeharaꞌg̃a pe:

— Maranameuhũ pe iꞌuuhui nanongaraꞌg̃a pyri itambereꞌia 
monoꞌõharaꞌg̃a pyri okoteꞌvaruhuveꞌg̃a pyri no? ei g̃a.

31 Aꞌero Jesusꞌga ei g̃a pe:
— Kiroki g̃a eꞌi ojive: “Nanhitetirũi ji” – g̃ahã ahepohanoharaꞌga ndopokogi 

g̃a pohanog̃eꞌyma. Kiroki g̃a eꞌi ojive: “Nhitetirũa ji” – g̃ahã ahepohanoharaꞌga 
g̃a pokogi g̃a pohanog̃a. Na jitehe ji okoteꞌvaruhuveꞌg̃a pokogi jijiheꞌa g̃a ndehe 
topohi ti g̃a okoteꞌvaruhua hugwi javo, ei Jesusꞌga.

32  — Aꞌereki aꞌea rehe ji ajo yvya koty tapoko ti ji g̃a javo – kiroki g̃a 
eꞌi ojive: “Ako teꞌvaruhu ji. Marã po ti ji ve aꞌero nehẽ?” Taꞌe ti ji g̃a pe: 
Perojijyi ti pejeaporog̃ita aꞌero. Pepohi ti pejikoteꞌvaruhua hugwi pejikoga 
Tupanaꞌga rehe. Nahã ti ji taꞌe okoteꞌvaruhuveꞌg̃a pe. Ojipeꞌg̃a pyri rũi ji 
ajo javo – kiroki g̃a eꞌi ojive: “Jipyry hete ji.”

Ndoꞌui ahe xanhiꞌĩ ti Tupanaꞌga pe javo 
(Mateus 9.14-17; Marcos 2.18-22)

33  G̃a eꞌi ga pe:
— Naneꞌymi João Batistaꞌga remimboꞌeharaꞌg̃a ndoꞌui xanhiꞌĩ ti 

Tupanaꞌga pe javo. Na jitehe fariseusꞌg̃a nemimboꞌeharaꞌg̃a ndoꞌui xanhiꞌĩ 
ti Tupanaꞌga pe javo. Neremimboꞌeharaꞌg̃a ki aꞌe te naneꞌymi oꞌu reki. 
Maraname ore ja rũi g̃a ndekoi? ei g̃a Jesusꞌga pe.

34 Aꞌero Jesusꞌga ei aꞌea kwahavuka g̃a pe:
— Kiro ji hẽarembirekoruamaꞌga mombeꞌui pe me, ei Jesusꞌga. Uhu 

hẽarembirekohava apiavo. Aꞌero g̃a iꞌui gworygworyvamo ga rehe okovo ga 
pyri toryva rupi – kiroki g̃a ojikotyꞌa ga pavẽi. Po ahe ndeꞌi te g̃a pe aꞌero: 

“Tapeꞌui ti.” Ahe erame aꞌea po g̃a ndokoi ahenhiꞌig̃a rupi, ei Jesusꞌga. 35 Aerẽ 
po ti tiruahũveꞌg̃a hẽarembirekoruamaꞌga rerohoi nehẽ. Kiroki g̃a ojikotyꞌa 
ga pavẽi – g̃a hugwi po ti g̃a ga rerohoi nehẽ. Aꞌero po ti g̃a ndoꞌuaꞌjavi nehẽ.

Aꞌea Jesusꞌga ei ikwahavuka g̃a pe onhimombeꞌgwovo 
g̃wemimboꞌeharaꞌg̃a mombeꞌgwovo no.

36  Kiro Jesusꞌga imombeꞌui ojoꞌjavaꞌea g̃a pe. G̃a mboꞌeavo ga ei:
— Po ahe oapokatuaꞌja pota tapyꞌynhapirymyana, aꞌero ahe 

ndohaygweꞌrogi tapyꞌynhapirapyahua imondovo tapyꞌynhapirymyana 
itararaga rehe imboja hehe, ei Jesusꞌga. Ahe haygweꞌrogame ipyahuvaꞌea 
tamboja ymyahũvaꞌea rehe javo, aꞌero ahe imbotegwetei ipyahuvaꞌea. 
Ipyahuvaꞌea ndojiheꞌakatujuhu ymyahũvaꞌea rehe no, ei Jesusꞌga.

37 — Vinho aporame ahe ndohekaꞌvogi vinhopyahua hyruymyana pype 
mbiara pirymyana pype, ei Jesusꞌga. Po ahe hekaꞌvogi vinhopyahua 
ipirymyana pype, aꞌero vinho imombugi ipirymyana otururupava jugwi. 
Nahã vinho imbotegwetei mbiara pira. 38 Ipipyahua pype tuhẽ ahe tohekaꞌvo 
vinhopyahua, ei Jesusꞌga. 39 Kiroki ga oꞌuoꞌu vinhoymyana – ga ndougwei 
vinhopyahua. Aꞌereki ga eꞌi: “Pyry hete nhymyana,” ei ga, ei Jesusꞌga.

Aꞌea ojoꞌjavaꞌea Jesusꞌga omombeꞌu ahe ndopotari morog̃itapyahua 
morog̃itaymyana ipotarame javo.

Nahanahã ti ahe toko sábado rupi,
ei Jesusꞌga 

(Mateus 12.1-8; Marcos 2.23-28)

6  1 Judeusꞌg̃a poravykyeꞌyma rupi sábado rupi Jesusꞌga hoi kohoa 
rupi garemimboꞌeharaꞌg̃a pavẽi. Trigo kopevaꞌea pevo onhimongy. 

Ohorame garemimboꞌeharaꞌg̃a ikaꞌmbikaꞌmbigi trigo jykyavo ikytykytygi 
japeꞌia opovo iꞌgwovo.

2  Aꞌero fariseusꞌg̃a ei g̃a pe:
— Ymyahũ Moisésvaꞌea eꞌi ikwatija hako: “Tapeporavykyi ti sábado 

rupi.” Nahã ahe ei hako. Pe napehendukatui reki. Aꞌereki pe peporavyky 
ikaꞌmbikaꞌmbiga trigo sábado rupi, ei fariseusꞌg̃a g̃a pe.

3  Aꞌero Jesusꞌga ei fariseusꞌg̃a pe:
— Napehendukatui pe Tupanaꞌga nhiꞌig̃a. Garembikwatijarukara omombeꞌu 

Davivaꞌea. Aꞌea onhiꞌĩ pe me novĩa. Ymyahũ tyꞌara ojuka Davivaꞌea 
onhipavẽivaꞌea pavẽi hako. 4 Aꞌea rupi ahe hoi Tupanaꞌga ronga pype tenda 
pype. Ipype ikwavaꞌẽharaꞌg̃a omondo pão Tupanaꞌga rovai pyteri pe jipi. G̃a 
ikwavaꞌeg̃irẽ Tupanaꞌga pe ga gwerohouka g̃a pe g̃ahã jate ti toꞌu jirovai 
pyteripevaꞌeagwera javo. Ojipeꞌg̃a po ndoꞌui hamo novĩa. Emo Davivaꞌea hoi 
Tupanaꞌga ronga pype ipyhyga pão iꞌgwovo. Onhipavẽivaꞌea pe ahe imondoi 
toꞌu ti g̃a no javo hako, ei Jesusꞌga imombeꞌgwovo fariseusꞌg̃a pe.

5 — Yvyakotyvaꞌero yvagipevaꞌero jihi taꞌe: Nahanahã ti ahe toko 
sábado rupi. Nurã ji ei pe me: Tapeꞌepeꞌei ti nhiremimboꞌeharaꞌg̃a pe 
aꞌero g̃a ikaꞌmbigame trigo sábado rupi, ei Jesusꞌga g̃a pe.

Jesusꞌga iponhimamavaꞌea pavẽi 
(Mateus 12.9-14; Marcos 3.1-6)

6  Irũa rupi judeusꞌg̃a poravykyeꞌyma rupi Jesusꞌga hoi g̃ajatykahava 
pype. Okiavo ga g̃a mboꞌei Tupanaꞌga nhiꞌig̃a rehe. Ipype 
iponhimamaveꞌga rekoi. Ojohukoty rũi ga iponhimama.

7 Pevo g̃a ndekoi no judeusꞌg̃a mboꞌeharaꞌg̃a fariseusꞌg̃a pavẽi. Jesusꞌga 
repiaheteavo g̃a ei oyvyteri pe: “Maraꞌngu po ti Jesusꞌga oporavykyavo 
gapoa mbokatuaꞌjava nhandeporavykyeꞌyma rupi sábado rupi? Ga gapoa 

mbokatuaꞌjavame po ti nhande Jesusꞌga mbotegweteuhui nehẽ,” ei g̃a 
ovyteri pe gweaporog̃itateꞌvaruhuavo.

8  G̃ayvytera rehe Jesusꞌga ombaragwaha javo oyvyteri pe: “Omboja 
pota g̃a iteꞌvaruhuvaꞌea ji rehe,” ei ga.

Iponhimamaveꞌga pe Jesusꞌga ei:
— Epoꞌã ejoa avo orepyteri pe eꞌama.
Aꞌero ga ruri oꞌama g̃apyteri pe. 9 Aꞌero Jesusꞌga ei fariseusꞌg̃a pe 

judeusꞌg̃a mboꞌeharaꞌg̃a pe no:
— Ojipeji jate po ti ji ei pe me kiro. Pemombeꞌu ti ji ve. Marã nhande 

xako nhandeporavykyeꞌyma rupi hamo? Marãi Moisésvaꞌea rembikwatijara 
nhandeporavykyeꞌyma mombeꞌgwovo sábado mombeꞌgwovo? Pyry nhande 
imombyryvi ahe ve sábado rupi? Marãi? Pyry nhande nimombyryvi ahe ve 
sábado rupi? Marãi ikwatijara? Pyry nhande imboteꞌvaruhui ahe ve sábado 
rupi? Marãi? Pyry nhande nimboteꞌvaruhui ahe ve sábado rupi? Marãi 
ikwatijara? Pyry nhande nimomanoukari ahe sábado rupi? Marãi? Pyry 
nhande ahe mokaꞌnhymbavi sábado rupi? Marãi ikwatijara? ei Jesusꞌga.

Aꞌea Jesusꞌga ei g̃a pe tojapyaka katu ti g̃a javo.
10 Aꞌero Jesusꞌga g̃a ndepiahetei. Iponhimamaveꞌga pe ga ei:
— Ejipoapyho!
Aꞌero ga jipoapyhokatui. Aꞌereki gapoa ikatuaꞌja ga Jesusꞌga nhiꞌĩpoꞌrurame. 

11 Aꞌero g̃a nhimboahivi onhimonhaꞌngavo hepiagame. Ojohupe g̃a ei:
— Maranuhũ po ti nhande Jesusꞌga rerekouhui nehẽ naerũ? ei g̃a.

Jesusꞌga omoꞌemoꞌẽ dozevaꞌea onhimoirũharamo 
(Mateus 10.1-4; Marcos 3.13-19)

12 Aerẽ Jesusꞌga hoi ojiupia yvytyvytyruhua rupi tanhiꞌĩ ti Tupanaꞌga pe javo. 
Oho ga opytavo pevo. Ypytunimo ga nhiꞌinhiꞌig̃i Tupanaꞌga pe imog̃oꞌeamo.

13  Ikoꞌemame ga g̃a mbuhurukari ojipyri g̃wemimboꞌeharaꞌg̃a. 
G̃wemimboꞌeharaꞌg̃a hugwi Jesusꞌga dozeveꞌg̃a moꞌemoꞌẽi toko ti g̃a 
nhimoirũharamo javo. G̃a ko nahã:
 14 Mokonhaꞌg̃a ko Simãoꞌga Andréꞌga pavẽi onhoirũꞌg̃a. Pedro irũa 

Simãoꞌga rera. Aꞌereki ga rehe Jesusꞌga ono Pedro.
Mokonhaꞌg̃a ko Tiagovaꞌea Joãoꞌga pavẽi.
Mokonhaꞌg̃a ko Filipeꞌga Bartolomeuꞌga pavẽi.

 15 Mokonhaꞌg̃a ko Mateusꞌga Toméꞌga pavẽi.
Mokonhaꞌg̃a ko Tiagoꞌga Simãoꞌga pavẽi. Tiagoꞌga ko Alfeuꞌga 

raꞌyraꞌga. Simãoꞌga ko zelotesꞌg̃a ndeꞌyjaꞌga – kiroki g̃a ndokoi 
governo rehe romanosꞌg̃a ndehe.

 16 Mokonhaꞌg̃a ko Judasꞌga Judas Iscariotesvaꞌea pavẽi. Judasꞌga ko 
Tiagoꞌga irũꞌga. Judas Iscariotesvaꞌea aerẽ Jesusꞌga mondouka 
okoteꞌvaruhuveꞌg̃a pe ga pyhyguka g̃a pe.

Nahã dozeveꞌg̃a nhaporemo Jesusꞌga moirũharaꞌg̃a.

Jesusꞌga omboꞌe ahe imombiga karugwara	
(Mateus 4.23-25)

17 Aerẽ Jesusꞌga jivyri ojyva yvytyruhua hugwi omoirũharaꞌg̃a ndupi. 
Uhu g̃a nhuhũ me – perope ga opyta oꞌama. Heꞌyjuhu garemimboꞌeharaꞌg̃a 
onhimonoꞌog̃a perope ga pyri. Ojipeꞌg̃a ndupavi ogwyra hugwi Judéia 
hugwi Jesusꞌga pyri. Cidadespeveꞌg̃a nduri Jerusalém hugwi Tiro hugwi 
no Sidom hugwi no. Oko cidades Tiro Sidom pavẽi ypiahua ruvihava 
rembeyvyri pe. Heꞌyjuhu hete ko g̃a ua Jesusꞌga pyri tihendu ti ga javo.

Itetirũaveꞌg̃a nduri no emombi karugwara ore hugwi javo ga pe. 
18  Kiroki g̃a anhag̃a oavykyuhu – g̃a hugwi Jesusꞌga anhag̃a mbojipeꞌai. 
Tiruahũ anhag̃a Diaboꞌgapyrivaꞌea. 19 Opoko pota pa pevoveꞌg̃a Jesusꞌga 
rehe onhimongyavo. Aꞌereki Tupanaꞌga omondo opopoakara Jesusꞌga 
hugwi imombipavuka Jesusꞌga pe karugwara g̃a hugwi.

Pyry hete pe me, ei Jesusꞌga 
(Mateus 5.1-12)

20 Kiro Jesusꞌga hepiagi g̃wemimboꞌeharaꞌg̃a g̃a nhimongyrame pevo. 
G̃a pe ga ei:

— Pyry hete pe me peporiaꞌivaꞌea pe!
Aꞌereki penduvihavuhuhetero Tupanaꞌga pe ndepia katu 

imombyryva pe me, ei Jesusꞌga.
 21 Pyry hete pe me okotehevaꞌea pe!

Aꞌereki aꞌea Tupanaꞌga remimondoag̃wama pe me.
Pyry hete pe me pejeheꞌovaꞌea pe!

Aꞌereki aꞌea penembipukaag̃wama.
 22 Pyry hete pe me ojipeꞌg̃a pe arõeꞌymame pe ndekoro g̃waramo 

jirehevaꞌero, ei Jesusꞌga g̃a pe yvyakotyvaꞌero yvagipevaꞌero no.
G̃a euhurame pe me pe mondovo ojihugwi pe ndekoro g̃waramo 

jirehevaꞌero, pyry hete pe me.
G̃a pe mbotegweterame petiruahũ pe javo oꞌmbero pe ndekoro 

g̃waramo jirehevaꞌero, pyry hete pe me, ei Jesusꞌga.
23  — Pejoryjory ti g̃a ndekoteꞌvaruhurame pe me nahã. Pepopepo tuhẽ 

ti pendoryndoryva g̃waramo.
Aꞌereki Tupanaꞌga gwereko katu pe me yvagi pe ikwepykavuhua 

pyryhetevaꞌea.
Aerẽ po ti ga imondoi pe me nehẽ, ei Jesusꞌga g̃a pe. Aꞌereki pe peko 

ymyahũvaꞌea ja Tupanaꞌga nhiꞌig̃a mombeꞌuharavaꞌea ja hahyrame 
pe me. Aꞌereki ymyahũ ag̃wamoveꞌg̃a namonhavaꞌea gwereko 
teꞌvaruhu Tupanaꞌga nhiꞌig̃a mombeꞌuharavaꞌea no, ei Jesusꞌga g̃a pe.

Tiruahũ pe me, ei Jesusꞌga

 24 — Tiruahũ hete pe me pembatevaꞌea pe! ei Jesusꞌga. Aꞌereki avo jate 
yvya koty jate pe pendoryndory.
Aerẽ po ti pe ndapehoryvi nehẽ, ei Jesusꞌga.

 25 Tiruahũ hete pe me herekopavaꞌea pe!
Aerẽ po ti ahanaꞌja pe me nehẽ.

Tiruahũ hete pe me pepukavaꞌea pe!
Aerẽ po ti pe jeheꞌoi pejikoveveuhuheteavo nehẽ, ei Jesusꞌga.

 26 Tiruahũ hete pe me ojipeꞌg̃a ekatupavame pe me pe mboheteavo! 
Ymyahũ na jitehe g̃anamonhavaꞌea eꞌi katu pa Tupanaꞌga 
nhiꞌig̃aatyvivaꞌea mombeꞌuharavaꞌea pe ahe mboheteavo, ei Jesusꞌga.

Pearõ hete ti penhiarõeꞌỹveꞌg̃a, ei Jesusꞌga 
(Mateus 5.38-48)

27 — Kiro nhirenduvaꞌea pe ji ei, ei Jesusꞌga. Pearõ hete ti 
penhiarõeꞌỹveꞌg̃a. Peko katu ti g̃a pe g̃a pe arõeꞌymame. 28  Po g̃a ei pe 
me: “Tuhu ti hahyvaꞌea pe me.” G̃a euhurame na pe me peꞌji ti g̃a pe: 

“Tupanaꞌga ti tomombyry pe me.” Nahã ti peꞌji g̃a pe. Po g̃a jigwarai pe 
ndehe, aꞌero ti penhiꞌĩ Tupanaꞌga pe emombyry ti g̃a pe javo, ei Jesusꞌga.

29 — Po ojipeꞌga kwari nderetyvapea rehe, aꞌero ti ejirova ga pe tokwa ti ga 
ojipea rehe no javo jiretyvapea rehe javo. Po ojipeꞌga hekyi ndepaletó nde hugwi, 
aꞌero na ga hekyi ojipea ndecamisa nde hugwi no, ei Jesusꞌga. 30 Po ojipeꞌga 
ei nde ve embuhu ji ve javo, aꞌero ti emondo ga pe. Po ojipeꞌga ipyhygahyi 
ndeapoa nde hugwi, aꞌero ti terei ga pe embuhuraꞌja ti jiapoa ji ve javo.

31 — Peꞌe po pe pejiyvyteri pe: “Po ojipeꞌg̃a oko katu nhande ve hamo.” 
Po nahã pe ei, aꞌero na jitehe tuhẽ ti peko katu g̃a pe, ei Jesusꞌga.

32  — Po pe pearõ hete penhiarõheteveꞌg̃a jate, aꞌero Tupanaꞌga ei 
pe me: “Pe okoteꞌvaruhuveꞌg̃a ja reki.” Nahã ga ei pe me. Aꞌereki 
okoteꞌvaruhuveꞌg̃a oarõ oarõheteveꞌg̃a jate, ei Jesusꞌga.

33  — Po pe peko katu pejerekokatuveꞌg̃a pe jate, aꞌero Tupanaꞌga 
ei pe me: “Pe okoteꞌvaruhuveꞌg̃a ja.” Nahã ga ei pe me. Aꞌereki 
okoteꞌvaruhuveꞌg̃a oko katu ojerekokatuveꞌg̃a pe jate, ei Jesusꞌga.

34 — Po pe ei pejiyvyteri pe imondorame ojipeꞌg̃a pe: “Aerẽ po ti g̃a imbuhuri 
nhande ve nehẽ no.” Po pe ei na, aꞌero Tupanaꞌga ei pe me: “Pe okoteꞌvaruhuveꞌg̃a 
ja.” Nahã ga ei pe me. Aꞌereki okoteꞌvaruhuveꞌg̃a omondo ojipeꞌg̃a pe 
okoteꞌvaruhuveꞌg̃a pe tombuhu ti g̃a nhande ve nehẽ no javo, ei Jesusꞌga.

35 — Pearõ hete ti penhiarõeꞌỹveꞌg̃a pejikokatuavo g̃a pe. Pemondoꞌã ti 
g̃a pe g̃a erame pe me. Imondorame g̃a pe, tapeꞌei ti pejiyvyteri pe: “Aerẽ 
po ti g̃a imbuhuri nhande ve nehẽ no.” Pe eeꞌymame g̃a arõheteavo po ti 
Tupanaꞌga imbuhuhetei pe me nehẽ. Tupanaꞌga raꞌyramo po ti pe ndekoi nehẽ 
no g̃ahoheveꞌga raꞌyramo nehẽ. Ndeꞌi heꞌyjuhuveꞌg̃a Tupanaꞌga pe: “Ndepyry 

nde ore rerekokatuavo.” Aꞌea g̃a ndeꞌi Tupanaꞌga pe. Tupanaꞌga opoko reki g̃a 
okoteꞌvaruhuveꞌg̃a ndeheve. 36 Tupanaꞌga penduveteꞌga oporogwety g̃a. Aꞌero 
ga g̃a pokogi. Na jitehe ti peporogwety g̃a. Pepoko ti g̃a aꞌero, ei Jesusꞌga.

Tapeꞌepeꞌei ti g̃a pe, ei Jesusꞌga 
(Mateus 7.1-5)

37 — Tapeꞌepeꞌei ti ojipeꞌg̃a pe: “Nahanahã g̃a okoteꞌvaruhu.” Tapeꞌeuhui ti 
aꞌea. Aꞌero po ti Tupanaꞌga ndeꞌi aꞌea pe me nehẽ no. Tapeꞌei ti ojipeꞌg̃a pe: 

“Oko teꞌvaruhu tuhẽ g̃a. Oja g̃a ndehe.” Tapeꞌei ti aꞌea. Aꞌero po ti Tupanaꞌga 
ndeꞌi aꞌea pe me nehẽ no. Tapehenonhaꞌjavi g̃andekoteꞌvaruhua. Aꞌero po ti 
Tupanaꞌga ndokwahavaꞌjavi pendekoteꞌvaruhua nehẽ no, ei Jesusꞌga.

38 — Pemondo ti ojipeꞌg̃a pe. Aerẽ po ti Tupanaꞌga imbuhukatui pe me nehẽ. 
Hupi hete po ti ga ombuhuruka saca pype imbohygahivuka imbovavaguka 
saca tamotynahẽ tuhẽ javo imoakag̃a nehẽ. Nahã po ti ga imbuhukatui pe me 
nehẽ. Pemondo ti g̃a pe aꞌero. Xunhivaꞌea pe imondorame g̃a pe xunhivaꞌea 
po ti Tupanaꞌga imbuhuri pe me nehẽ no. Heꞌyjuhuvaꞌea pe imondorame g̃a 
pe heꞌyjuhuvaꞌea po ti Tupanaꞌga imbuhuri pe me nehẽ no, ei Jesusꞌga g̃a pe.

39 Kiro Jesusꞌga g̃a mboꞌei ojoꞌjavaꞌea pyvõ. Aꞌea pyvõ ga ei:
— Po heakwagweveꞌga gweroho ojipeꞌga – kiroki ga ga ja ndohepiagi, aꞌero po 

ti g̃a memei ohi ikwara pype nehẽ. Aꞌereki g̃a memei ndohepiagi, ei Jesusꞌga.
40 — G̃amboꞌeharaꞌga kojiꞌi garemimboꞌeharaꞌg̃a hohe. Ga g̃a 

mboꞌepavame g̃a ga javijitehe, ei Jesusꞌga.
41 G̃a mboꞌeavo Jesusꞌga ei:
— Ererekouhu nde ejikotyveꞌga. Aꞌero nde ei ga pe: “Hayꞌiuhua 

oko ndereakwari pe,” ere nde. Maranameuhũ nde euhui aꞌea ga pe 
ndokokatui ga javo? Jihi aꞌe reki nde ve: Okyta reki oko ndereakwari pe, 
ei Jesusꞌga. Nahã ji ei nde ve nde kojiꞌi ereko teꞌvaruhu ga hohe javo. Nde 
nderekwahavi reki ejekoteꞌvaruhua naerũ? ei Jesusꞌga.

42  Maranameuhũ nde euhui ejikotyveꞌga pe naerũ? Tereꞌei ti ga pe 
aꞌero: “Na ji hekyi hayꞌiuhua ndereakwara hugwi.” Tereꞌei ti nahã okyta 
repiageꞌymame ejeakwara pype naerũ. Aꞌereki nde nderehepiakatui ve 
hekyita gareakwara hugwi okyta pytarame ejeakwari pe. Okokatuꞌãvaꞌero 
ko nde! Aꞌereki okyta rerekoeꞌỹveꞌga ja nde ereꞌe: “Ji ndarekoi jireakwari 
pe,” ere nde. Ehekyi naꞌẽ ti okyta ejeakwara hugwi. Aꞌero po ti nde 
hepiakatui hekyita hayꞌiuhua gareakwara hugwi nehẽ, ei Jesusꞌga.

Iꞌyva yvaꞌia pavẽi 
(Mateus 7.16-20; 12.33-35)

43 — Iꞌyvakatuapora ko yvaꞌikatua. Iꞌyvateꞌvaruhuapora ko 
yvaꞌiteꞌvaruhua. 44 Ahe okwaha iꞌyva. Aꞌereki ahe gwepia herekorame 
yvaꞌia ojihe, ei Jesusꞌga. Aꞌereki ahe ndoykyi figo g̃wakag̃waꞌyva hugwi. 

Aꞌereki g̃wakag̃waꞌyva figoꞌyva rũi figueira rũi. Na jitehe ahe ndoykyi uva 
kaꞌapiꞌiuhua hugwi. Aꞌereki kaꞌapiꞌiuhua uvaꞌyva rũi videira rũi, ei Jesusꞌga.

45 — Naneꞌymi pyryveꞌga reaporog̃itaro pyryvaꞌea rehe. Nurã ga ekatui jipi, 
ei Jesusꞌga. Aꞌereki oyvyteri pe ga pyry hete, ei Jesusꞌga g̃a pe. Naneꞌymi 
iteꞌvaruhuveꞌga reaporog̃itaro iteꞌvaruhuvaꞌea rehe. Nurã ga eteꞌvaruhui, ei 
Jesusꞌga. Aꞌereki oyvyteri pe ga iteꞌvaruhu hete, ei Jesusꞌga g̃a pe.

Ahe ko onga apoharaꞌga ja 
(Mateus 7.24-27)

46  Kiro Jesusꞌga ei:
— Peꞌe pe ji ve: “Ga ko nhandepojykaharetero.” Nahã pe ji renoi novĩa. 

Emo pe ndapekoi nhinhiꞌig̃a rupi, ei Jesusꞌga.
47 — Kiroki ga uhu ji pyri ji rendukatuavo okovo nhinhiꞌig̃a rupi – gaha ji ga 

mombeꞌui pe me kiro, ei Jesusꞌga. 48 Gaha onga apoharaꞌga ja – kiroki ga oapo 
onga hyvykoita yvy pe. Ipukuhu ga imondoi hyvykoita yvy pe itauhua apiavo. 
Itauhua rehe ga imondoi okyta ikwara pype. Nahã ga japoi onga imohina, ei 
Jesusꞌga. Aerẽ hehanhuhũ yhya ua onhimombomomboa onga rehe novĩa. Yhya 
nomog̃atãi onga. Aꞌereki imondovo itauhua rehe ga oapo imohina, ei Jesusꞌga.

49 — Jaraꞌga ji rendu novĩa. Aꞌereki ga ndokoi nhinhiꞌig̃a rupi. Gaha 
onga apoharaꞌga ja – kiroki ga oapo onga hyvykojeꞌyma imbovyreꞌyma 
okyta ikwara pype, ei Jesusꞌga. Yvya rehe jate ga japoi onga imohina. 
Aerẽ hehanhuhũ yhya ua onhimombomomboa onga rehe imog̃atag̃atamo. 
Kotihĩ onga oꞌarahy upa opepẽpepenuhũavo, ei Jesusꞌga g̃a mboꞌeavo.

Jesusꞌga omombi karugwara soldadovaꞌeapyrivaꞌea hugwi 
(Mateus 8.5-13)

7  1 Imombeꞌupavirẽ g̃a pe Jesusꞌga hoi g̃a hugwi ogwovo cidade de 
Cafarnaum me. 2 Pevo soldadosꞌg̃a nduvihavaꞌga ruvi judeuꞌgarũiveꞌga 

romanoꞌga. Gapyriveꞌga itetirũa. Omano g̃werĩ ga. Soldadosꞌg̃a nduvihavaꞌga ga 
arõhetei. 3 Nurã Jesusꞌga rura kwahavame Cafarnaum me ga ei xavaꞌeveꞌg̃a pe:

— Peho ti Jesusꞌga pyri. Peꞌji ti ga pe tuhu ti ga jipyriveꞌga pyri 
karugwara mombiga ga hugwi, ei ga xavaꞌeveꞌg̃a pe.

4 Aꞌero xavaꞌeveꞌg̃a hoi Jesusꞌga pyri ovahema javo ga pe:
— “Tuhu ti ga,” ei soldadosꞌg̃a nduvihavaꞌga nde ve. “Tuhu ti ga jipyriveꞌga 

pyri karugwara mombiga ga hugwi,” ei ga nde ve, ei xavaꞌeveꞌg̃a Jesusꞌga 
pe. Eho tuhẽ ti aꞌero, eꞌi hete xavaꞌeveꞌg̃a Jesusꞌga pe. Emombo ti karugwara 
gapyriveꞌga hugwi. Aꞌereki ga pyry hete soldadosꞌg̃a nduvihavaꞌga. 5 Pyry 
hete ga nhandereꞌyjaꞌg̃a pe g̃a arõheteavo g̃a nderekokatuavo. Ga oapouka 
onga nhandejatykahava, ei xavaꞌeveꞌg̃a Jesusꞌga pe.

6  Aꞌero Jesusꞌga hoi g̃a ndupi tahepia ti ga javo. Ovahẽ g̃werĩ ga 
soldadosꞌg̃a nduvihavaꞌga ronga pe. Kiro soldadosꞌg̃a nduvihavaꞌga ei 

g̃a pe – kiroki g̃a ojikotyꞌa ga pavẽi – g̃a pe ga ei g̃a mondouka Jesusꞌga 
rovatiamouka.

— Peho ti Jesusꞌga rovatiamo, ei ga g̃a pe. Peꞌji ti ga pe: “Omondo 
soldadosꞌg̃a nduvihavaꞌga onhiꞌig̃agwera nde ve. Ga eꞌi: ‘Jipojykaharetero 
nde ereko huvihavamo ji hohe. Nurã po ti nde nderejori ji pyri nehẽ 
hamo. 7 Ji tuhẽ ndahoaꞌuvi nde pyri nde huvihavuhuro g̃waramo ji hohe. 
Irupeuhu ti embuhu epopoakara nhironga pe imombiguka karugwara 
jijipyriveꞌga hugwi. Aꞌero po ti ga nhimohig̃atui nehẽ. 8  Akwaha ji 
ndepopoakara mondoa irupeuhu. Aꞌereki na jitehe ji amondo soldadosꞌg̃a 
jipi. Jiruvihavaꞌga ji mondoi no nahanahã eapo javo. Aꞌero ji rekoi 
ganhiꞌig̃a rupi. Jihi soldadosꞌg̃a nduvihavamo ako no. Ojipeꞌga pe ji ei: 
Eho nahanahã japovo pevo ji ve. Aꞌero ga hoi okovo nhinhiꞌig̃a rupi. 
Ojipeꞌga pe ji ei: Ejo nahanahã japovo avo ji ve. Aꞌero ga ruri okovo 
nhinhiꞌig̃a rupi. Jijipyriveꞌga pe ji ei: Nahã eapo. Aꞌero ga japoi,’ ei ga.” 
Aꞌea ti peꞌji Jesusꞌga pe, ei soldadosꞌg̃a nduvihavaꞌga g̃a pe imondovouka 
onhiꞌig̃agwera.

9 Aꞌero g̃a hoi okovo ganhiꞌig̃a rupi Jesusꞌga rovatiamo. G̃a omombeꞌu 
pa ganhiꞌig̃agwera Jesusꞌga pe. Ganhiꞌig̃agwera renduvame Jesusꞌga 
nhimombyꞌai. Opyryrỹ Jesusꞌga. Pevoveꞌg̃a pe – kiroki g̃a oho ga rupi 
onhimongyavo – g̃a pe Jesusꞌga ei:

— Soldadosꞌg̃a nduvihavaꞌga ojiko hete tuhẽ ji rehe! Jireꞌyjaꞌg̃a hohe 
israelitasꞌg̃a hohe ga ojiko ji rehe! aꞌe ji pe me, ei Jesusꞌga.

10 Kiroki g̃a ojikotyꞌa soldadosꞌg̃a nduvihavaꞌga pavẽi – g̃ahã jivyraꞌjavi 
soldadosꞌg̃a nduvihavaꞌga ronga pe. Ovahemame g̃a gapyriveꞌga repiagi. 
Onhimohig̃atuaꞌja ga!

Jesusꞌga ombogwera aherembirekokweravaꞌea raꞌyravaꞌea
11 Aerẽ Jesusꞌga hoi cidade de Naim me. Garemimboꞌeharaꞌg̃a hoi ga 

rupi. Ojipeꞌg̃a hoi ga rupi no heꞌyjuhuveꞌg̃a. 12  Ovahẽ g̃werĩ ga cidade 
apoa pe portão pe.

Nanime ojipeꞌg̃a ivojaveꞌga raꞌoa rerohoi pea rupi cidade hugwi 
Jesusꞌga rovatiamo. Gweroho g̃a ivojaveꞌga raꞌoa gakupeupava pype titỹ 
ti javo. Oho hẽa g̃a ndupi ivojaveꞌga yhẽa. Ga tehe ko hẽaraꞌyramo. Aꞌero 
kiro hẽa tehe hẽa rekoi aherembirekokwerahẽa. Heꞌyjuhuveꞌg̃a oho hẽa 
rupi cidade hugwi. 13  Hepiagame Jesusꞌga nhandepojykahareteꞌga hẽa 
porogwetygi. Aꞌero ga ei hẽa pe:

— Terejeheꞌoaꞌjavi.
14 Hẽaraꞌyraꞌga pyri ga hoi opokoga gakupeupava rehe. Nurã garaꞌoa 

rerohoharaꞌg̃a heropytai oꞌama.
— Tapihã, ei ga ivojaveꞌga pe. Aꞌe ji nde ve: Evy! ei Jesusꞌga.
15  Aꞌero ga vyri onhiꞌig̃a oina okweravaꞌjava. Jesusꞌga okweravaꞌjaveꞌga 

mondo gayhẽa pe. 16  Okyhyji hete pa pevoveꞌg̃a onhimombyꞌavo ga 

repiagame. Aꞌero g̃a Tupanaꞌga mbohetei. Aꞌereki g̃a eꞌi ojohupe Jesusꞌga 
mombeꞌgwovo:

— Tupanaꞌga nhiꞌig̃a mombeꞌuharuhuꞌga ruri kiro ojipiuka nhande 
pyteri pe upa, ei g̃a. Nahã Tupanaꞌga nhande pokogi, ei g̃a.

17 Aꞌero g̃a Jesusꞌga mombeꞌumbeꞌukatui jaraꞌg̃a pe garembiapoa 
reheve Jesusꞌga ga mbogweravaꞌjavi javo. Nahã Judéiapeveꞌg̃a hendupavi 
Jesusꞌga mombeꞌua Judéia rembeyvyripeveꞌg̃a pavẽi.

João Batistavaꞌea remimboꞌeharavaꞌea oho Jesusꞌga pyri 
(Mateus 11.2-19)

18  Aerẽ João Batistavaꞌea remimboꞌeharaꞌg̃a Jesusꞌga mombeꞌupavi 
João Batistavaꞌea pe. Jesusꞌga rembiapoa garemimonhimombyꞌavaꞌea g̃a 
imombeꞌui ahe ve no. 19 Aꞌero João Batistavaꞌea mokonhaꞌg̃a mbuhurukari 
ojipyri g̃wemimboꞌeharaꞌg̃a. G̃a pe ahe ei:

— Peho ti Jesusꞌga pyri. Peꞌji ti ga pe: “Ymyahũ Tupanaꞌga nhiꞌig̃a 
mombeꞌuharavaꞌea imombeꞌui aerẽ po ti Tupanaꞌga remimbuhurukaraꞌga 
ruri nhande pyri nehẽ javo. Maꞌg̃a po ahe omombeꞌu ymyahũ? Maraꞌngu 
po ndehe? Maraꞌngu po ojipeꞌga? Nahã ore ei aheremimombeꞌuharaꞌga 
rurapota.” Aꞌea mombeꞌgwovo katu ti peꞌji Jesusꞌga pe: “Marãi nde aꞌero?” 
ei João Batistavaꞌea mokonhaꞌg̃a pe g̃wemimboꞌeharaꞌg̃a pe.

20 — Kwa, ei g̃a.
Aꞌero g̃a hoi ogwovo Jesusꞌga pyri ovahema.
— João Batistaꞌga ore mondoukari nde pyri, ei g̃a Jesusꞌga pe. Ga eꞌi 

ore ve: “Peꞌji ti Jesusꞌga pe: ‘Ymya Tupanaꞌga nhiꞌig̃a mombeꞌuharavaꞌea 
imombeꞌui aerẽ po ti Tupanaꞌga remimbuhurukaraꞌga ruri nhande 
pyri nehẽ javo. Maꞌg̃a po ahe omombeꞌu ymyahũ? Maraꞌngu po ndehe? 
Maraꞌngu po ojipeꞌga? Nahã ore ei aheremimombeꞌuharaꞌga rurapota.’ 
Nahã ti peꞌji Jesusꞌga pe,” ei Joãoꞌga ore ve ore mondouka nde pyri, ei 
mokonhaꞌg̃a Jesusꞌga pe.

21 Emo Jesusꞌga nomondoi ve onhiꞌig̃a João Batistavaꞌea pe. Oapo naꞌẽ 
ga ahemonhimombyꞌavaꞌea. Oapo ga ikwahavuka João Batistavaꞌea 
remimboꞌeharaꞌg̃a pe aꞌea ti pemombeꞌu Joãoꞌga pe javo.

Kiro Jesusꞌga imombigi karugwara heꞌyjuhuveꞌg̃a hugwi. Ojipeꞌg̃a 
pe hahy hete. G̃a hugwi ga imombipavi karugwaretea. Anhag̃a ga g̃a 
mbojipeꞌai ojipeꞌg̃a hugwi no. Heakwagweveꞌg̃a ga g̃a momaꞌeg̃atuhetei 
heꞌyiveꞌg̃a.

22  Kiro Jesusꞌga ei mokonhaꞌg̃a pe João Batistavaꞌea remimboꞌeharaꞌg̃a pe:
— Pejivyraꞌja ti pejigwovo João Batistaꞌga pyri. Pemombeꞌu ti ga 

pe penhimbiepiaga penhimienduva. Peꞌji ti ga pe imombeꞌgwovo: 
“Omaꞌeg̃atu kiro heakwagweveꞌg̃a okovo. Opoꞌag̃atu kiro 
ipykaꞌnakaꞌnauhũveꞌg̃a ogwovo katu. Okaꞌẽ g̃ajagwa ijaijauhuveꞌg̃a hugwi. 
G̃wendu katu kiro japyakwareꞌỹveꞌg̃a okovo. Okwera tuhẽ omanoveꞌg̃a 

kiro okovo. Imbatereꞌỹveꞌg̃a g̃wendu kiro pyryvaꞌea Jesus Cristoꞌga 
mombeꞌua.” Aꞌea nhaporemo ti pemombeꞌu João Batistaꞌga pe.

Aꞌea Jesusꞌga ei ikwahavuka ga pe Jesusꞌga ko Tupanaꞌga 
remimbuhurukaraꞌga javo – kiroki ga Tupanaꞌga nhiꞌig̃a 
mombeꞌuharavaꞌea omombeꞌu ymyahũ.

23 — “Pyry hete ga pe – kiroki ga ndojikopigi ji rehe.” Aꞌea ti peꞌji João 
Batistaꞌga pe, ei Jesusꞌga mokonhaꞌg̃a pe João Batistavaꞌea remimboꞌeharaꞌg̃a pe.

24 Aꞌero g̃a hoi javo katu João Batistavaꞌea pe.
G̃a horẽ Jesusꞌga ei pevoveꞌg̃a pe heꞌyjuhuveꞌg̃a pe João Batistavaꞌea 

mombeꞌgwovo. Ga eꞌi:
— Ymyaꞌĩ pe peho ongaeꞌỹi me. Pevo pe pehepia João Batistaꞌga. Marãi 

pe pejiyvyteri pe pea rupi pejigwovo garepiaga renonde? Peꞌe po pe: “Xaho 
hepiaga nhungwava – kiroki okookoꞌiuhu yvytua remimbotarimovaꞌea rehe 
onhimbovavaguka yvytua pe.” Pe ndapeꞌji tuhẽ reki aꞌea. Aꞌereki João Batistaꞌga 
ko nhungwava ja rũi. Ga ndokondokoꞌiuhui ojipeꞌg̃a remimbotarimovaꞌea rehe. 
Ga ko onhimboita Tupanaꞌga rehe, ei Jesusꞌga pevoveꞌg̃a pe.

25  — Marãi pe aꞌero pejiyvyteri pe garepiaga renonde? Peꞌe po pe: 
“Xaho ga repiaga – kiroki ga omongi tapyꞌynhapipyryva. Gweroho 
pa po itambereꞌia gapira.” Aꞌea pe ndapeꞌei ojiꞌi, ei Jesusꞌga. Aꞌereki 
João Batistaꞌga ndokohetei mbatera rehe. Ji rendu ti! João Batistaꞌga 
nomongi tapyꞌynhapipyryva. Kiroki g̃a omongi ikatuhetevaꞌea – g̃ahã u 
huvihavuhuꞌg̃a nonga pype. Heꞌyjuhu g̃ambatekatua no.

26  — Marãi pe aꞌero pejiyvyteri pe? Peꞌe po pe: “Xaho Tupanaꞌga nhiꞌig̃a 
mombeꞌuharaꞌga repiaga.” Aꞌea pe ekatui, ei Jesusꞌga. Kiro ji ei pe me: 
João Batistaꞌga ko Tupanaꞌga nhiꞌig̃a mombeꞌuharaꞌga tuhẽ. Tupanaꞌga 
nhiꞌig̃a mombeꞌuharuhuꞌga jate rũi ko ga, ei Jesusꞌga g̃a pe.

27 — Ymyahũ Tupanaꞌga okwatijaruka ahe ve João Batistaꞌga mombeꞌgwovo 
hako ga po ti nhinhiꞌig̃a mombeꞌui nehẽ javo, ei Jesusꞌga. Aherembikwatijara eꞌi:

“Nahã Tupanaꞌga ei Cristoꞌga pe:
‘Nde renonde po ti ji ga mondoi imombeꞌuuka nhinhiꞌig̃a nehẽ.
Tomboavujikwe ti ga nderura renonde,’ ei Tupanaꞌga,” eꞌi 

aherembikwatijara, ei Jesusꞌga.
28  — Ag̃wamo Tupanaꞌga rembiepiakatuhava. Ag̃wamo po ti Tupanaꞌga 

heꞌyjuhuveꞌg̃a nduvihavuhuheteꞌga nehẽ, ei Jesusꞌga. Aꞌe ji pe me: João 
Batistaꞌga ko kojiꞌi huvihava ymyahũvaꞌea hohe pa. Emo ag̃wamoveꞌg̃a 
reki Tupanaꞌga rembiepiakatuharaꞌg̃a ko kojiꞌi huvihava João Batistaꞌga 
hohe. Kiroki g̃apyteripeveꞌg̃a huvihava rũi – g̃a vehevi kojiꞌi huvihava 
João Batistaꞌga hohe, ei Jesusꞌga g̃a pe.

29 Jesusꞌga nhiꞌig̃a rendupavame g̃a ei Tupanaꞌga pe itambereꞌia 
monoꞌõharaꞌg̃a pavẽi:

— Ndehe ko erekwaha hete epyryvamo João Batistaꞌga mbuhua ore pyri 
teꞌi ti ga g̃a pe javo.

Aꞌea g̃a ei. Aꞌereki g̃a onhimobatizauka João Batistavaꞌea pe 
opohia okoteꞌvaruhua hugwi ahe erame. 30 Fariseusꞌg̃a ki aꞌe te 
judeusꞌg̃a mboꞌeharaꞌg̃a pavẽi nohendukatui João Batistavaꞌea nhiꞌig̃a 
ikwahapotareꞌyma Tupanaꞌga remimbotarimovaꞌea ojive. Aꞌereki g̃a 
nonhimobatizaukari ahe ve opohireꞌyma okoteꞌvaruhua hugwi.

31 — Marã po ti ji ei pe me ag̃wamovaꞌea pe aꞌero nehẽ? ei Jesusꞌga. Gara ja pe 
ndekoi aꞌero? ei ga. 32 Kiro ji pe mombeꞌui pe me. Tayriꞌg̃a ja ko pe ndekoi. Oapy 
tayriꞌg̃a imaꞌẽhai pe feira pe. Aꞌero g̃a hapukai ojohupe. Onhiꞌig̃a mondovo g̃a ei:

“Oropy ore jiruꞌa pe me xajory ti nhanerembirekoa rehe javo.
Pe ki aꞌe te ndapeyrerupypotari henduvame.
Xajeheꞌo ti nhanenhikamombava rehe, oroꞌe ore pe me. Aꞌero ore jeheꞌoi.
Pe ki aꞌe te ndapejeheꞌoi ore pyri. Aꞌereki pe ndapepotariuhu.”

Nahã tayriꞌg̃a ei ojohupe, ei Jesusꞌga.
33 — Tayriꞌg̃a ja pe ndekoi. Aꞌereki pe peꞌepeꞌe João Batistaꞌga pe jipi. Aꞌereki 

ga rurame pe pyri ga ndoꞌuahivuhui mbatera vinho reheve tambohete ti ji 
Tupanaꞌga javo, ei Jesusꞌga. Aꞌero pe epeꞌei ga mombeꞌgwovo: “Anhag̃a opyhy 
ga.” Nahã pe João Batistaꞌga mombeꞌuteꞌvaruhui ga arõeꞌyma, ei Jesusꞌga g̃a pe.

34 — Tayriꞌg̃a ja pe ndekoi. Aꞌereki pe peꞌepeꞌe ji ve no, ei Jesusꞌga 
g̃a pe. Yvyakotyvaꞌero yvagipevaꞌero ji ajo pe pyri mbatera iꞌgwovo 
vinho iꞌgwovo no. Aꞌero pe epeꞌei ji mombeꞌgwovo: “Ehepia Jesusꞌga! 
Oꞌuheteuhu ga. Ga ko heagwyryveꞌga vinho iꞌgwovo,” peꞌe pe ji ve, ei 
Jesusꞌga. “Kiroki g̃a omonoꞌõ itambereꞌia governo pe iteꞌvaruhuveꞌg̃a – g̃a 
pavẽi Jesusꞌga ojikotyꞌa ojipeꞌg̃a pavẽi no okoteꞌvaruhuveꞌg̃a pavẽi,” peꞌe 
pe. Nahã pe euhui ji mombeꞌgwovo ji arõeꞌyma, ei Jesusꞌga.

35  — Ojipeꞌg̃a ndekokatua repiaga g̃waramo nhande ei: Tupanaꞌga 
reki okwahavuka g̃a pe g̃a mongokatuavo, ei Jesusꞌga. Ojipeꞌg̃a 
ndekoteꞌvaruhua repiaga g̃waramo nhande ei: Tupanaꞌga rũi omongo g̃a 
iteꞌvaruhua rehe, ei Jesusꞌga g̃a mboꞌeavo.

Jesusꞌga pyheja fariseuvaꞌea ronga pype
36  Aerẽ Simãoꞌga fariseuꞌga ei Jesusꞌga pe:

— Ejo ti nhironga pype iꞌgwovo ji pyri.
— Kwa, ei Jesusꞌga.
Aꞌero Jesusꞌga hoi ga rupi garonga pype oapyga mesa pyri ga pavẽi.
37 Nanime cidadepevehẽa – kiroki hẽa oko teꞌvaruhu – hẽa ikwahavi 

Jesusꞌga hoa fariseuꞌga ronga pype. Ga iꞌurame hẽa heruri perfume 
nhandya hyrua pype. Hyrua ko alabastrovaꞌea ita apopyra. 38  Gapya koty 
hẽa ami ga reviri ojeheꞌgwovo okoteꞌvaruhua rehe. Hẽareahya imoakymi 
gapya. Aꞌero hẽa gapya monduvynduvyri oꞌava pyvõ gapya beijavo. Aꞌero 
perfume hẽa imongyi gapya rehe. Aꞌereki hẽa ga arõ hete.

39 Hẽa repiagame fariseuꞌga – kiroki ga eꞌi Jesusꞌga pe ejo ti iꞌgwovo ji pyri 
javo – kiro ga ei oyvyteri pe: “Hehã okoteꞌvaruhuvehẽa. Maraꞌngu po Jesusꞌga 

Tupanaꞌga nhiꞌig̃a mombeꞌuhara naerũ? Po Jesusꞌga Tupanaꞌga nhiꞌig̃a 
mombeꞌuhara tuhẽ, aꞌero po ga ombaragwaha hẽa rehe hamo. Po ga ei hẽa pe 
hamo: ‘Tanhimboteꞌvaryme ti epokoga ji rehe,’ e po ga okoteꞌvaruhuvehẽa pe 
hamo. Jesusꞌga nombaragwahavi reki hẽa rehe,” ei fariseuꞌga oyvyteri pe.

40 Aꞌero Jesusꞌga ei fariseuꞌga pe:
— Simão, ei Jesusꞌga. Tamombeꞌu ti nde ve.
— Oremboꞌeharamo emombeꞌu ti ji ve aꞌero, ei Simãoꞌga Jesusꞌga pe.
41 Ga mboꞌeavo Jesusꞌga imombeꞌui ga pe. Ga eꞌi:
— Itambereꞌia mondoꞌãharaꞌga pe mokonhaꞌg̃a ei momi ti embuhuꞌrã 

itambereꞌia ore ve javo. Aꞌero ga imondoꞌag̃i g̃a pe tombuhuraꞌja ti g̃a koa 
irũ reheve ji ve nehẽ javo. Heꞌyivaꞌea quinhentos itambereꞌia ga imondoꞌag̃i 
ojipeꞌga pe. Ndaheꞌyivaꞌea cinquenta itambereꞌia ga imondoꞌag̃i ojipeꞌga 
pe. G̃a memei gweroho ga hugwi aꞌero. 42  Aerẽ g̃a ipoꞌrupavi herekoeꞌyma. 
Nurã g̃a ndogwerekoi ikwepykavamo. Aꞌereki ahã g̃a pe. Itambereꞌia 
mondoꞌãharaꞌga oporogwety reki g̃a. Nurã ga ihypavi reki g̃aconta hugwi 
tapembuhuraꞌjavi ti itambereꞌia ji ve aꞌero javo, ei Jesusꞌga imombeꞌgwovo.

— Manamo g̃a ga arõhetei? Manamo g̃a ga aroiꞌĩ? ei Jesusꞌga Simãoꞌga pe.
43  Aꞌero Simãoꞌga ei ga pe:
— Po ga – kiroki ga gweroho kojiꞌivaꞌea ga hugwi quinhentos 

itambereꞌia – po gaha itambereꞌia mondoꞌãharaꞌga arõ hete. Aꞌereki 
gaconta hugwi imondoꞌãharaꞌga ohy heꞌyivaꞌea, ei ga.

— Na tuhẽ, ei Jesusꞌga. Kiroki ga gweroho kojiꞌivaꞌea – gaha oarõ hete 
itambereꞌia mondoꞌãharaꞌga.

44 Kiro Jesusꞌga ojirova hẽa koty. Simãoꞌga pe ga eaꞌjavi:
— Erehepia nde hẽa? Ji ruri nenonga pype nde repiaga. Ndehe 

nerembuhuri yhya ji ve jipyheitava ekoeꞌyma nhaneramonhavaꞌea 
mog̃itagwera rehe – kiroki aꞌea eꞌi nahanahã ahe omboapy ojipeꞌg̃a javo. 
Hẽa ki aꞌe te hẽareahya omoakỹ jipya. Omonduvynduvy hẽa jipya oꞌava 
pyvõ. Nahã hẽa roryroryvamo ji rehe, ei Jesusꞌga.

45 — Ndehe nanhibeijai tuhẽ ekoeꞌyma nhaneramonhavaꞌea mog̃itagwera 
rehe – kiroki aꞌea eꞌi nahanahã ahe omboapy ojipeꞌg̃a javo. Hẽa ki aꞌe te jipya 
nobeijabeijapigi ji rurirẽ nenonga pype. Nahã hẽa roryroryvamo ji rehe, ei Jesusꞌga.

46  — Ndehe neremongyi ikava nhiakag̃a rehe ekoeꞌyma 
nhaneramonhavaꞌea mog̃itagwera rehe – kiroki aꞌea eꞌi nahanahã ahe 
omboapy ojipeꞌg̃a javo. Hẽa ki aꞌe te omongy perfume jipya rehe. Nahã 
hẽa roryroryvamo ji rehe, ei Jesusꞌga fariseuꞌga pe.

47 — Nurã ji ei nde ve: Tupanaꞌga ihyjipei hẽarekoteꞌvaruhua ikwahavaꞌjaveꞌyma. 
Heꞌyjuhu hẽarekoteꞌvaruhua, ei Jesusꞌga. Hẽa hugwi Tupanaꞌga imombori. Nurã 
hẽa Tupanaꞌga arõhetei gworygworyva repiuka nhandepyteri pe, ei Jesusꞌga. 
Po ojipeꞌga okoteꞌva gwere. Tupanaꞌga garekotevaꞌria hypavame oarõ gwere ga 
Tupanaꞌga gworyꞌviro ga rehe, ei Jesusꞌga Simãoꞌga pe.

48  Hẽa pe Jesusꞌga ei kiro:

— Amomboripe ji nderekoteꞌvaruhua nde hugwi, ei ga.
49 Kiroki g̃a oapy mesa pyri ga pavẽi – g̃a ei oyvyteri pe: “Maꞌg̃a Jesusꞌga 

naerũ? Maranuhũrame ga hẽarekoteꞌvaruhua mombori naerũ?” ei g̃a.
50 Aꞌero Jesusꞌga ei hẽa pe:

— Nde jikoga g̃waramo ji rehe ji imombori nderekoteꞌvaruhua nde 
hugwi. Tu katu ndepyꞌa nde horame aꞌero, ei ga.

Kunhangweravaꞌea oho Jesusꞌga rupi

8  1 Aereꞌĩ Jesusꞌga imbojoapiapi cidades repiapava cidadesꞌia 
repiapava. Heꞌyjuhu cidades cidadesꞌia pavẽi. Pyryvaꞌea ga 

imombeꞌui cidadespeveꞌg̃a pe. G̃a pe ga ei:
— Perojijyjijyjuka ti pejeaporog̃ita Tupanaꞌga pe pejikoga ga rehe. Aꞌero 

po ti ga pe pokokatui nehẽ imomboa pendekoteꞌvaruhua pe hugwi okovo 
penduvihavuhuhetero nehẽ.

Nahã Jesusꞌga ei g̃a pe ogwovo g̃a pyg̃apyri. Ga rupi dozeveꞌg̃a hog̃ahoi.
2  Kunhangweraꞌg̃a g̃a hog̃ahoi ga rupi no. Jaraꞌg̃a hugwi Jesusꞌga 

ombojipeꞌa jipe anhag̃a. Jaraꞌg̃a hugwi ga imombigi karugwara. Mariahẽa 
hugwi Jesusꞌga ombojipeꞌa jipe sete anhag̃a Diaboꞌgapyrivaꞌea. Mariahẽa pe 
ahe ei: Madalapevehẽa. 3 Ojipehẽa rera Joana. Joanahẽa rembirekoꞌga ko 
Cuzaꞌga. Ga ko Herodesꞌga mbatera repiakatuharaꞌga. Ojipehẽa rera Susana. 
G̃ahã oho Jesusꞌga rupi. Ojipeꞌg̃a kunhangweraꞌg̃a hoi ga rupi no. Imondovo 
ga pe ombatera g̃a Jesusꞌga repiakatui. Dozeveꞌg̃a pe g̃a imondoi no.

Haꞌynha mohãiharaꞌga 
(Mateus 13.1-9; Marcos 4.1-9)

4 Cidades nanani ojipejipea hugwi heꞌyjuhuveꞌg̃a nduri Jesusꞌga pyri. 
Ojoꞌjavaꞌea pyvõ ga g̃a mboꞌemboꞌei. G̃a pe ga ei:

5 — Haꞌynha mohãiharaꞌga hoi ko pe imohaina haꞌynha. Nahã ga itymi 
haꞌynha. Ga imohãirame haꞌynha jara indurugi pehea rembeyvyra rupi. Aꞌero 
ahe pyrug̃i hehe ohorame pehea rupi. Ua gwyraꞌia iꞌui imokona, ei Jesusꞌga. 

6  — Ga imohãirame haꞌynha jara indurugi yja rehe ita arimo. Aꞌereki 
ita onhimongyheteuhu pevo. Xunhi yja aꞌero haꞌynha pe yhya no. 
Henhunhame kotihĩ heꞌouhũ omanomo. Aꞌereki ahã yhya jupe.

7 — Ga imohãirame haꞌynha jara indurugi nhungwava raꞌynha pyteri pe 
hatĩavaꞌea raꞌynha pyteri pe. Aerẽ gaꞌapoa haꞌynha renhunhamo nhungwava 
raꞌynha pavẽi. Aꞌero nhungwava nhambyguhui garemityma, ei Jesusꞌga.

8  — Ga imohãirame haꞌynha jara indurugi yjakatua pype. Aꞌero 
henhunhamo oꞌaoꞌaheteramo. Heꞌyjuhu ahara aꞌero. Ahara pype turi cem 
haꞌynha, ei Jesusꞌga haꞌynha mohãiharaꞌga mombeꞌgwovo.

Onhiꞌig̃a mondovo Jesusꞌga ei g̃a pe:
— Peapyakwa pe. Pehendu katu ti jiꞌea aꞌero! ei Jesusꞌga g̃a pe 

imombeꞌgwovo ojoꞌjavaꞌea.

Jesusꞌga okwahavuka haꞌynha mohãiharaꞌga mombeꞌua 
(Mateus 13.10-23; Marcos 4.10-20)

9 Aꞌero Jesusꞌga remimboꞌeharaꞌg̃a ei ga pe:
— Orohendu ore novĩa ndeꞌeagwera ojoꞌjavaꞌea. Ndorokwahavi reki ore. 

Ore ve ti emombeꞌu aꞌea.
10 Aꞌero Jesusꞌga ei g̃a pe:
— Pe me Tupanaꞌga ei tokwaha ti g̃a onhimivaꞌea nhirembiepiakatuhava javo, 

ei Jesusꞌga. Marã hekoi kiro Tupanaꞌga yvyakotyveꞌg̃a ndepiakaturame okovo 
g̃anduvihavuhuhetero? Aꞌearupivaꞌea kiro ga ikwahakwahavukari pe me, ei 
Jesusꞌga g̃wemimboꞌeharaꞌg̃a pe. Ojipeꞌg̃a pe ji imombeꞌui ojoꞌjavaꞌea. Aꞌero

“hepiagame g̃a gwepia tehe reki.
Aꞌereki g̃a nombaragwahapotari hehe.

Henduvame g̃a g̃wendu tehe reki.
Aꞌereki g̃a ndokwahapotari”, ei Jesusꞌga g̃wemimboꞌeharaꞌg̃a pe.

11-12  — Kiro po ti ji imombeꞌukatui pe me ikwahavuka haꞌynha 
mohãiharaꞌga mombeꞌua nehẽ, ei Jesusꞌga g̃wemimboꞌeharaꞌg̃a pe.

— Haꞌynha ko Tupanaꞌga nhiꞌig̃a, ei Jesusꞌga. Kiroki g̃a g̃wendu Tupanaꞌga 
nhiꞌig̃a novĩa ikwahaveꞌyma – g̃a pyri ahemoandyandyiharaꞌga Diaboꞌga 
ruri aꞌero ipeꞌavo imombeꞌua g̃apyꞌa hugwi imokaꞌnhymbavuka g̃a pe 
tomomborukaryme ti g̃a Tupanaꞌga pe okoteꞌvaruhua javo, ei Jesusꞌga. G̃a pe 
ji ei aꞌero imombeꞌurame haꞌynha indurugagwera pehea rembeyvyra rupi.

13 — Amombeꞌu jipe ko ji haꞌynha indurugagwera – kiroki aꞌea onduru 
ita rehe. Henhui haꞌynha novĩa. Aꞌereki yhya rerekoeꞌyma g̃waramo, kotihĩ 
nonhimomiranami aꞌero omanomo, ei ga. Aꞌereki ndokihetei hapoa yvya pype.

— Aꞌea ja g̃a ndekoi – kiroki g̃a g̃wendu nhanderuvihavuhuheteꞌga 
mombeꞌua gworygworyvamo hehe novĩa. Aerẽ ojipeꞌg̃a mboteꞌvaruhu 
pota g̃a imohepiaꞌngiavo iteꞌvaruhuvaꞌea g̃a pe. Nurãro g̃waramo g̃a 
nonhimomiranami aꞌero kotihĩ opohia nhanderuvihavuhuheteꞌga mombeꞌua 
hugwi. Aꞌereki ndokihetei nhanderuvihavuhuheteꞌga mombeꞌua g̃ayvyteri pe.

14 — Amombeꞌu jipe ko ji haꞌynha indurugagwera – kiroki aꞌea onduru 
nhungwava raꞌynha pyteri pe hatĩavaꞌea raꞌynha pyteri pe. Aerẽ 
igwaigwavete hatĩavaꞌea nhambyguhui garemityma jukavo, ei Jesusꞌga.

— Aꞌea ja ojipeꞌg̃a ndekoi nhungwava pyteripevaꞌea ja. G̃a g̃wendu ojipeꞌg̃a 
erame g̃a pe: “Tupanaꞌga nhande poko katu kiro nhanderuvihavuhuheteꞌga.” 
Aꞌea g̃a g̃wendu katu novĩa. Aerẽ g̃a ag̃ataruhuramo ojihe javo: “Maramarã 
po ti nhande rekoi nehẽ naerũ?” ei g̃a oyvyteri pe. Aꞌea nonog̃atuukari 
g̃apyꞌa. Aꞌereki g̃a opotaruhu itambereꞌia aꞌero, ei Jesusꞌga. “Kojiꞌi 
nhande tipotaruhu itambereꞌia,” eꞌiuhu g̃a, ei Jesusꞌga. Toryva rehe 
ikatuvaꞌea rehe g̃a japyakauhui. Aꞌea nhaporemo nohenduvaꞌjavukari 
nhanderuvihavuhuheteꞌga mombeꞌua. Aꞌero igwaigwavete g̃a 
ndojapyakaaꞌjavi tuhẽ gamombeꞌua rehe. Aꞌero g̃a ndokoaꞌjavi reki 
gamombeꞌua rupi okokatueꞌyma ojipeꞌg̃a pe oporavykyeꞌyma ga pe.

15 — Amombeꞌu jipe ko ji haꞌynha indurugagwera – kiroki onduru 
yjakatua pype. Aꞌea ja ojipeꞌg̃a ndekoi yjakatuapypevaꞌea ja. G̃wendu 
katu g̃a nhanderuvihavuhuheteꞌga mombeꞌua ojikoheteavo ga rehe 
gweaporog̃itakaturo. Onhimomirana hete g̃a oporavykyavo ga pe ga 
nhiꞌĩpoꞌrupava okokatuavo ojipeꞌg̃a pe.

Aꞌea Jesusꞌga ei imombeꞌgwovo pa ojoꞌjavaꞌea ikwahavuka 
g̃wemimboꞌeharaꞌg̃a pe.

A lamparina 
(Mateus 5.15; Marcos 4.21-25; Lucas 11.33)

16  — Imondygame lamparina nhande ndihovapygi hyrua pyvõ, ei 
Jesusꞌga. Nimondoi nhande lamparina nhanenhinongava gwyri pe cama 
gwyri pe. Pyteꞌmbia rehe nhande timondo lamparina. Nurã okirame onga 
pype ojipeꞌg̃a gwepia kojahua.

17 — Na jitehe po ti Tupanaꞌga imboukwahavi nehẽ. Onhimivaꞌea po ti 
ga hepiukari ikwahavuka henduvukapava nehẽ.

18  — Ji rendu katu ti aꞌero pejeaporog̃itaro. Kiroki ga okwaha – ga 
pe po ti Tupanaꞌga ikwahavukari kojiꞌivaꞌea nehẽ. Aꞌero po ti ga 
ikwahahetei nehẽ, ei Jesusꞌga. Kiroki ga ndokwahavi – po ga ikwahavi 
xunhivaꞌea, aꞌea vehevi po ti Tupanaꞌga ikwahavaꞌjaveꞌymukari ga pe 
nehẽ, ei Jesusꞌga g̃wemimboꞌeharaꞌg̃a mboꞌeavo.

Jesusꞌga yembora gairũvaꞌea pavẽi 
(Mateus 12.46-50; Marcos 3.31-35)

19 Kiro Jesusꞌga yembora ruri Jesusꞌga repiaga gairũꞌg̃a pavẽi. Ndoki 
g̃a onga pype ga pyri. Aꞌereki pevoveꞌg̃a ga mbotymboty gweꞌyjuhuro. 
20 G̃apyteripeveꞌg̃a eꞌi Jesusꞌga pe:

— Neyhẽa uhu nde repiaga neirũꞌg̃a pavẽi. Pevo g̃a ami okari pe.
21 Aꞌero Jesusꞌga ei g̃a pe:

— Kiroki g̃a Tupanaꞌga nhiꞌig̃a rendu katu ga nhiꞌĩpoꞌruavo – g̃a pe ji ei 
nhiyꞌg̃a. Aꞌe ji g̃a pe no nhiirũꞌg̃a, ei Jesusꞌga.

Jesusꞌga omombi yvytua typepemuhũa reheve	
(Mateus 8.23-27; Marcos 4.35-41)

22  Aerẽ Jesusꞌga avi yharuhua pype g̃wemimboꞌeharaꞌg̃a pavẽi. G̃a pe ga ei:
— He xaho ypiahua aherovai.
Aꞌero g̃a imoanhani herogwovo. 23  G̃a gwerohorame Jesusꞌga ropehyiro 

okia. Yvyturanuhũa ruri ojyva ypiahua rehe. Yharuhua pype yvytua 
yhya mboꞌamboꞌavi. Gweroho g̃werĩ ypy pe. 24 Aꞌero g̃a hoi Jesusꞌga pyri 
ga mongirahiva.

— Kiro nhande hoi ypy pe nhandepapava nehẽ! ei g̃a ga pe omboꞌeharaꞌga pe.
Aꞌero ga maꞌẽi onhiꞌig̃a yvyturanuhũa pe typepemuhũa pe no topi ti 

javo. Aꞌero yvytua ipigi. Notymynhaꞌjavi yhya no. 25 G̃a pe Jesusꞌga ei:
— Ndapejikogi ji rehe naerũ? ei ga.
Aꞌero g̃a kyhyji onhimombyꞌavo javo ojohupe:
— Marã te ga rekoi naerũ? Yvytua vehevi re po g̃wendu katu ganhiꞌig̃a 

yhya pavẽi, ei g̃a.

Jesusꞌga ombojipeꞌa anhag̃a ahe hugwi 
(Mateus 8.28-34; Marcos 5.1-20)

26 Aerẽ g̃a hoi ypiahua aherovai Galiléia aherovai ovahema Gerasapeveꞌg̃a 
gwyri pe. 27 Jesusꞌga hemame yharuhua hugwi cidadepeveꞌga ruri Jesusꞌga 
repenhana. Heꞌyjuhu anhag̃a Diaboꞌgapyrivaꞌea onhimongyavo ga pojykavo. 
Ymyahũ ga ndipiri. Ga nduvaꞌjavi onga pype. Itaruvihavuhua kwaruhua 
pyteri pe ga ruvi aheryvya pyteri pe. 28 Jesusꞌga repiagame ga hapukai 
g̃wenypyꞌanduruga Jesusꞌga rovai pyteri pe. Ga hapukajahivi javo:

— Jesus! ei ga. Terejori ji avykyavo Tupanaꞌga raꞌyramo huvihavuhuꞌg̃ahoheveꞌga 
raꞌyramo? ei ga Jesusꞌga pe. Aꞌe hete ji nde ve: Terembuhuri ti hahyvaꞌea ji ve.

29 Aꞌea ga ei. Aꞌereki Jesusꞌga eꞌi jipe anhag̃a pe:
— Ejipeꞌa ga hugwi.
Ymyahũ anhag̃a ga pyhypokãpokag̃i ga pojykavo jipi. Nurã pevoveꞌg̃a 

itanhuramuhũa pyvõ gapoa kwari. G̃a gapya kwari no. Nahã g̃a 
ga mombytapotari ga repiakatuavo novĩa. Ga omondohondoho 
itanhuramuhũa reki. Anhag̃a ga pojykai ga renonhaheteavo ga mondovo 
ongaeꞌỹi me. Nahã ga rerekoi ymya.

30 Kiro Jesusꞌga ei ga pe:
— Gara nderera?
Aꞌero ga ei:
— Heꞌyjuhu.
Nahã garera. Aꞌereki heꞌyjuhuvaꞌea anhag̃a opojyka ga. 31 Anhag̃a eꞌi 

hete Jesusꞌga pe:
— Toremondoi ti yvykwara ruvihavuhua pype hahyvaꞌea ruvihava pype, 

eꞌi ga pe.
32  Yvytyra rehe porcos tuvi iꞌgwovo onhimongyavo. Heꞌyjuhu hete 

porcos. Jesusꞌga pe anhag̃a ehetei:
— Ore mondouka ti porcos pojykauka ore ve, eꞌi.
— Peho ti aꞌero, ei Jesusꞌga jupe.
33 Cidadepeveꞌga hugwi anhag̃a jipeꞌai aꞌero ogwovo Jesusꞌga 

nhiꞌĩpoꞌruavo porcos pojykavo herogwovo. Porcos nhaporemo inhahetei 
ojyva yvytyꞌramuhũa hugwi ogwovo ypiahua pype otypyvygamo omanomo.

34 Porcos manoa repiagame porcos repiakatuharaꞌg̃a nhani ogwovo jugwi. 
Ogwovo g̃a imombeꞌupavi cidadepeveꞌg̃a pe cidadekotyiveꞌg̃a pe no. 35 Aꞌero 
pevoveꞌg̃a nduri ua torohepia katu javo. Ovahemame Jesusꞌg̃a pyri g̃a ga repiagi 
anhag̃a rembipojykaagweraꞌga. Oapy ga Jesusꞌga pya pyri tapyꞌynhapira 
mongijipeavo ojapyakakatuavo. Aꞌero g̃a kyhyji. 36 Kiroki g̃a gwepia Jesusꞌga 
anhag̃a mbojipeꞌarame ga hugwi – g̃a imombeꞌupavi g̃a pe javo:

— Ga pyryvamo reki kiro. Aꞌereki Jesusꞌga ombojipeꞌa anhag̃a ga hugwi 
imondovo, ei g̃a ga mombeꞌgwovo g̃a pe.

37 Okyhyji hete pa g̃a Gerasapeveꞌg̃a. Nurã g̃a ei Jesusꞌga pe:
— Heregwovo ore hugwi!
Aꞌero Jesusꞌga avi yharuhua pype tajivy javo. 38  Aꞌero anhag̃a 

rembipojykaagweraꞌga ehetei Jesusꞌga pe:
— Taho ti nde rupi jijikotyꞌa nde pavẽi! ei ga.
Jesusꞌga ndogwerohoi ga reki. Aꞌereki ga eꞌi ga pe:
39 — Epyta. Ejivy ti enhonga pe imombeꞌgwovo. Ere ti g̃a pe: “Tupanaꞌga 

ipopoaka hete. Ji poko hete ga!” Nahã ti ere g̃a pe, ei Jesusꞌga ga pe.
Aꞌero ga hoi imombeꞌgwovo g̃a pe nhaporemo cidadepeveꞌg̃a pe.

— Pyry hete Jesusꞌga ji ve ji pokoga anhag̃a mbojipeꞌavo ji hugwi. Ga 
popoakahetero, ei ga imombeꞌgwovo.

Jesusꞌga opoko Jairovaꞌea raꞌyravaꞌea gwypovaꞌea reheve 
(Mateus 9.18-26; Marcos 5.21-43)

40 Gerasapeveꞌg̃a hugwi Jesusꞌga jivyri ua ovahema aherovai. G̃a nhaporemo ga 
repenhani gworygworyvamo ga rehe. Aꞌereki pevo g̃a oko tuhu tuhẽ ti ga javo.

41 Nanime ga pyri Jairoꞌga ruri. Jairoꞌga ko huvihavamo oko judeusꞌg̃a 
jatykahava pype. Ga ruri onhinog̃a ojovapyvo yvyvo Jesusꞌga pya pyri 
jihohevaꞌero ji poko javo.

— Herejo nhironga pe, ei ga Jesusꞌga pe. 42  Aꞌereki jiraꞌyrahẽa omano 
g̃werĩ, ei ga.

Hehã jate ko garaꞌyra. Ivoja hẽa. Doze anos hẽa imbokwaraꞌari ojihe.
Jesusꞌga horame tahepia ti ji tayrihẽa javo, heꞌyiveꞌg̃a ga mbotyvahivi 

ua ga rupi onhimongyavo. 43  Ga reviri hẽa ruri no itetirũavehẽa 
gwypovehẽa. Heꞌyi doze anos hẽatetirũa imbokwaraꞌari hẽa rehe 
opigeꞌyma hẽa hugwi. Omondo pa hẽa opohanoharaꞌg̃a pe novĩa. Aꞌereki 
g̃a nomombigi reki hẽatetirũa. 44 Kiro hẽa ruri Jesusꞌga reviri opokoga 
gapira rembeyvyra rehe. Kotihĩ hẽa ndagwyporaꞌjavi aꞌero.

45 — Maꞌg̃a opoko ji rehe? ei Jesusꞌga.
Aꞌero g̃a epavi:
— Ore rũi! Ndoropokogi nde rehe, ei g̃a.
— Nde mbotymboty pa g̃a nde atimana heꞌyiveꞌg̃a! Nde mbotyva 

g̃waramo g̃a pokogi nde rehe.
Nahã Pedroꞌg̃a ei Jesusꞌga pe omboꞌeharaꞌga pe.
46  Aꞌero Jesusꞌga ei:
— Aꞌea rũi. Opoko aha g̃a ji rehe. Akwaha ji jiyvyteri pe. Aꞌereki ji 

hugwi ihoi jipopoakara g̃a ndehe, ei ga.
47 Aꞌero hẽa ei oyvyteri pe: “Okwaha reki ga ji pokogame ga rehe.” 

Aꞌero hẽa ruri ohyhyipava okyhyjiavo g̃wenypyꞌanduruga yvyvo garovai 
pyteri pe onhimombeꞌgwovo g̃andovaki pa. Hẽa eꞌi:

— Ymyahũ ji tetirũaramo gwyporo. Nurã ji pokogi nde rehe tomombi ti 
ga ji hugwi javo. Kotihĩ nhitetirũa pigi tuhẽ ko, ei hẽa.

48  — Kuiꞌi, ei Jesusꞌga hẽa pe. Erejiko nde ji rehe. Nurã netetirũa pigi 
nde hugwi. Ndepyꞌa rukaturo g̃waramo kiro heregwovo katu, ei ga.

49 Jesusꞌga nhiꞌimbigeꞌymame hẽa pe Jairoꞌga rongapypeveꞌga ruri javo 
Jairoꞌga pe:

— Nderaꞌyravaꞌea omano. Tohoaꞌjavyme ti nhanemboꞌeharaꞌga kiro 
neronga pe. Aꞌereki ahe omano jipe.

50 Ga renduvame Jesusꞌga ei Jairoꞌga pe:
— Teremomyi ti epyꞌa. Ejiko hete jitehe ji rehe. Aꞌero po ti hẽa 

kweravaꞌjavi nehẽ, ei Jesusꞌga.

51 Ovahemame Jairoꞌga ronga pe Jesusꞌga g̃a mongiukari ojupi 
onga pype Pedroꞌga Joãoꞌga no Tiagovaꞌea no. Kujahẽa ruvaꞌga ga ga 
mongiukari kujahẽa yhẽa no. Ojipeꞌg̃a pe Jesusꞌga ei:

— Tapeki ti onga pype, ei ga g̃a pe.
52  Ojeheꞌo hete pevoveꞌg̃a kujahẽa rehe okovo. Aꞌero Jesusꞌga ei g̃a pe:

— Tapejeheꞌoi! Nomanoi hẽa. Oki reki hẽa upa.
53  Aꞌero g̃a ga jai ga rerekovo ga rerekomemuamo. Aꞌereki g̃a okwaha 

ahemanoa.
54 G̃a mondopavirẽ onga hugwi ga kujahẽa popyhygi. Hẽa pe ga ei:

— Kuiꞌi! Epoꞌã!
55 Kiro hẽa kweravi. Kotihĩ hẽa poꞌami. Aꞌero Jesusꞌga ei g̃a pe:

— Pemondo ti mbatera hẽa pe toꞌu ti hẽa.
56  Onhimombyꞌa hẽaruvaꞌga hẽayhẽa pavẽi. Jesusꞌga ei g̃a pe:

— Tapemombeꞌui tuhẽ ti nhiremimbogweravahẽa 
nhiremimonhimombyꞌavaꞌea ojipeꞌg̃a pe, ei ga.

Jesusꞌga remimboꞌeharavaꞌea omombeꞌu Tupanaꞌga nhiꞌig̃a 
(Mateus 10.5-15; Marcos 6.7-13)

9  1 Aerẽ Jesusꞌga g̃a mbuhurukari ojipyri g̃wemimboꞌeharaꞌg̃a 
dozeveꞌg̃a g̃a mbopopoaka. Ga ombopopoaka g̃a tombojipeꞌa ti g̃a 

anhag̃a Diaboꞌgapyrivaꞌea ojipeꞌg̃a hugwi javo. Nahã g̃a popoakaramo 
anhag̃a hohe pa. Ga ombopopoaka g̃a tokwaha pa ti g̃a karugwara 
imombiga itetirũaveꞌg̃a hugwi javo.

2 — Kiro po ti ji pe mondoi ojipeꞌg̃a pyri nehẽ, ei Jesusꞌga. Pemombeꞌu katu ti 
Tupanaꞌga g̃a pe. Peꞌji ti g̃a pe: “Tupanaꞌga oko g̃werĩ nhanderuvihavuhuhetero 
nhande repiakatuavo yvya koty nhande mongovo onhiꞌig̃a rupi.” Aꞌea ti peꞌji 
g̃a pe, ei Jesusꞌga dozeveꞌg̃a pe. Pemombi ti karugwara itetirũaveꞌg̃a hugwi. 
3 Taperohoi ti mbatera pejive pehorame imombeꞌgwovo g̃a pe. Taperohoi ti 
yvyra pejikohavamo. Taperohoi ti sacola, pão, itambereꞌia. Taperohoi ti irũa 
tapyꞌynhapira camisaꞌjavaꞌea, ei Jesusꞌga dozeveꞌg̃a pe.

4 — Pe vahemame g̃acidades pe po g̃andeꞌyjaꞌga ei pe me: “Hepejijo 
pejipytavo nhironga pype.” Ga erame na pe me peho ti garonga pe aꞌero, ei 
Jesusꞌga g̃a pe. Ga pyri jate ti peju. Aerẽ po ti pe hoi ojipe pe cidade pe nehẽ. 
Aꞌero jate po ti pejijyi garonga hugwi pejigwovo aꞌero nehẽ, ei Jesusꞌga. 5 Po 
ongapypeveꞌg̃a ndohoryvi pe ndehe tapepytai ti javo pe me pe vahemame 
g̃acidade pe. Pehorame g̃acidade hugwi ti pemonduru otimbuguhua 
pejipya hugwi oropohi ore pe hugwi javo. Peꞌji ti g̃a pe: “Peko teꞌvaruhu pe 
hendupotareꞌyma Tupanaꞌga nhiꞌig̃a,” ei Jesusꞌga g̃wemimboꞌeharaꞌg̃a pe.

6  Kiro g̃a hoi aꞌero Jesusꞌga nhiꞌig̃a rupi cidades pe imbojoapiapiavo. 
Pevoveꞌg̃a pe g̃a imombeꞌui pyryvaꞌea Jesusꞌga mombeꞌua. Itetirũaveꞌg̃a 
hugwi g̃a imombimombigi karugwara.

Marã Jesusꞌga naerũ? ei Herodesvaꞌea 
(Mateus 14.1-12; Marcos 6.14-29)

7 Aꞌea rupi Herodesꞌga hendupavi Jesusꞌga rembiapoa mombeꞌua 
garemimonhimombyꞌavaꞌea mombeꞌua. Herodesꞌga omondomondo 
g̃wemimbotarimovaꞌea rupi Galiléiapeveꞌg̃a gwyri pe.

— Marã Jesusꞌga naerũ? ei ga.
Aꞌea ga ei ikwahaveꞌyma. Aꞌereki jaraꞌg̃a eꞌi:
— Jesusꞌga ko João Batistaꞌga reki. João Batistaꞌga ovy gwyvya hugwi, ei g̃a.
8  Jaraꞌg̃a eꞌi:

— Jesusꞌga ko Eliasꞌga. Eliasꞌga ojipiuka ore ve ko, ei g̃a.
Ojipeꞌg̃a eꞌi:
— Jesusꞌga ko Tupanaꞌga nhiꞌig̃a mombeꞌuharavaꞌea pyteripeveꞌga – 

kiroki ymyahũveꞌga. Ovy ga gwyvya hugwi, ei g̃a.
9 Aꞌero Herodesꞌga ei:

— Jesusꞌga ko João Batistavaꞌea rũi. Aꞌereki ji Joãovaꞌea akag̃a 
momboruka ikweheꞌi. Maranuhũ Jesusꞌga naerũ? Omombeꞌu g̃a ji ve 
garemimonhimombyꞌavaꞌea. Tahepia ji garaꞌoa aꞌero, ei ga.

Herodesꞌga gwepia pota hete Jesusꞌga okovo.

Jesusꞌga omondouka mbatera cinco milvaꞌea pe	
(Mateus 14.13-21; Marcos 6.30-44; João 6.1-14)

10 Aerẽ ojivyrame Jesusꞌga pyri Jesusꞌga moirũharaꞌg̃a dozeveꞌg̃a 
imombeꞌupavi g̃wembiapoa ga pe. Ojupi Jesusꞌga g̃a nderohoi jaraꞌg̃a 
hugwi aꞌero g̃a nderogwovo ongaeꞌỹi me cidade kotyi ve Betsaida kotyi ve.

11 Gahoa kwahavame heꞌyiveꞌg̃a hoi gareviri tihendu ti ga javo. G̃a ndurame 
ga pyri ga roryvamo g̃a ndehe Tupanaꞌga mombeꞌgwovo g̃a pe. Ga eꞌi:

— Perojijyjijyjuka ti pejeaporog̃ita Tupanaꞌga pe pejikoga ga rehe. Aꞌero 
po ti ga pe pokokatui nehẽ imomboa pendekoteꞌvaruhua pe hugwi okovo 
penduvihavuhuhetero nehẽ, ei Jesusꞌga g̃a pe.

Itetirũaveꞌg̃a hugwi Jesusꞌga imombigi karugwara.
12  Kaꞌarugame dozeveꞌg̃a Jesusꞌga remimboꞌeharaꞌg̃a, kiro g̃a nduri 

Jesusꞌga pyri javo:
— Ahã onga avo. Aꞌero ti toho agwaꞌg̃a cidadesꞌi pe kopeveꞌg̃a pyri no. 

Pevo ti g̃a toꞌu okia.
Aꞌea Jesusꞌga remimboꞌeharaꞌg̃a ei Jesusꞌga pe g̃a mondoukapota ga pe.
13  — Pehe ti pemondo mbatera g̃a pe toꞌu ti g̃a javo, ei Jesusꞌga g̃a pe.
Aꞌero g̃a ei:
— Ndorogwerekoi te! Cinco pães orogwereko dois pira reheve. Ndohygiꞌiꞌi 

po ti g̃a ndehe nehẽ. Toropyhy po ti ore nehẽ naerũ? Orohorame jate ipyhyga 
mbatera nehẽ itambereꞌia rehe g̃a pe nehẽ, po ti ore imbohygi mbatera g̃a 
ndehe nehẽ toꞌu pa ti g̃a javo, ei Jesusꞌga remimboꞌeharaꞌg̃a Jesusꞌga pe.

14 Aꞌereki heꞌyjuhuveꞌg̃a cinco milveꞌg̃a uhu pevo Jesusꞌg̃a pyri 
akwaimbaꞌero. Kiro Jesusꞌga ei g̃wemimboꞌeharaꞌg̃a pe:

— Pemboapy ti g̃a yvyvo g̃a mbojatykavo. Cinquentaveꞌg̃a ti pemboapy 
avo. Cinquentaveꞌg̃a ti pemboapy pevo. Cinquentaveꞌg̃a ti pemboapy 
irupeꞌi. Nahã ti pemboapy pa g̃a ojohugwi, ei ga.

15 Ganhiꞌig̃a rupi g̃a g̃a mboapypavi aꞌero.
16  Kiro ga ipyhygi mbatera – kiroki cinco pães dois pira reheve. 

Ojovavu ga yvaga repiaga.
— Ndepyry hete nde imbuhua ore ve, ei Jesusꞌga Tupanaꞌga pe.
Kiro Jesusꞌga haygweꞌrogweꞌrogi pães pira reheve imondomondovo 

g̃wemimboꞌeharaꞌg̃a pe tomondo ti g̃a g̃a pe javo. Aꞌero g̃a imondomondoi 
g̃a pe. 17 G̃a nhaporemo g̃a iꞌui onhimoytaromouka.

G̃a iꞌurẽ Jesusꞌga moirũharaꞌg̃a imonoꞌog̃i hembyruera imondovo yrua 
pype. Heꞌyjuhuvaꞌea hembyruera opyta reki garembihaygweꞌrogagwera. 
Aꞌereki g̃a ndoꞌupavi. Heꞌyjuhuvaꞌea dozevaꞌea yrua tynahẽ. Nahã Jesusꞌga 
japoi ahemonhimombyꞌavaꞌea heꞌyjeꞌỹvaꞌea imbovua imondovo g̃a pe.

Nde ko Cristoramo, ei Pedrovaꞌea Jesusꞌga pe	
(Mateus 16.13-19; Marcos 8.27-29)

18  Aerẽ Jesusꞌga hoi heꞌyjuhuveꞌg̃a hugwi. Ga jate ga nhiꞌig̃i Tupanaꞌga 
pe. Ga nhiꞌig̃ame garemimboꞌeharaꞌg̃a oko ga pyri. G̃a pe ga ei:

— Marãi g̃a ji ve jipi?
19 Aꞌero garemimboꞌeharaꞌg̃a ei ga pe:
— “Ga ko João Batistaꞌga,” ei g̃a nde ve, ei g̃a Jesusꞌga pe. Ojipeꞌg̃a eꞌi 

nde ve: “Ga ko Eliasꞌga.” Ojipeꞌg̃a eꞌi nde ve: “Ga ko Tupanaꞌga nhiꞌig̃a 
mombeꞌuharavaꞌea pyteripeveꞌga – kiroki ga ovy gwyvya hugwi 
ymyahũveꞌga.” Nahã g̃a ei nde ve, ei Jesusꞌga remimboꞌeharaꞌg̃a Jesusꞌga pe.

20 Aꞌero Jesusꞌga ei g̃a pe:
— Pehe, marãi pe ji ve jipi?
Aꞌero Pedroꞌga ei:
— Nde ko Cristoramo Tupanaꞌga remimbuhurukaramo ereko.

Jesusꞌga omombeꞌu omanoag̃wama 
(Mateus 16.20-28; Marcos 8.30-9.1)

21 Aꞌero Jesusꞌga ei g̃a pe:
— Aꞌe tuhẽ ji pe me: Tapeꞌei tuhẽ ti ojipeꞌg̃a pe ga ko Cristoꞌga Tupanaꞌga 

remimbuhurukaraꞌga javo. Aꞌea ti tapeꞌei ji mombeꞌgwovo. 22  Heꞌyivaꞌea 
po ti g̃a imondomondoi hahyvaꞌea ji ve nehẽ ei Jesusꞌga yvyakotyvaꞌero 
yvagipevaꞌero no. Nanhiarõi po ti xavaꞌeveꞌg̃a ikwavaꞌẽharaꞌg̃a 
nduvihavaꞌg̃a pavẽi judeusꞌg̃a mboꞌeharaꞌg̃a pavẽi, ei ga. Nanhiarombavi 
po ti g̃a ji rendukatueꞌyma nehẽ. Aꞌero po ti g̃a ji jukaukari nehẽ. Mokõi ji 
kirirẽ po ti nhimbogwerahava nehẽ, ei Jesusꞌga g̃a pe.

23  Kiro Jesusꞌga ei g̃wemimboꞌeharaꞌg̃a pe heꞌyjuhuveꞌg̃a pe no. G̃a pe 
nhaporemo ga ei:

— Kiroki g̃a oko pota nhiremimboꞌeharamo – tokoyme ti g̃a 
g̃wemimbotarimovaꞌea rupi okovo nhiremimbotarimovaꞌea rupi, ei 
Jesusꞌga g̃a pe. Po ti ojipeꞌg̃a imbohahyukari g̃a pe g̃a jukavo vehevi 
nehẽ peko pe Jesusꞌgarehevaꞌero javo g̃a pe, toko jitehe ti g̃a jipi 
nhiremimbotarimovaꞌea rupi opohireꞌyma ji hugwi, ei Jesusꞌga.

24 — Kiroki g̃a ndokopotari nhiremimboꞌeharamo tajijukayme ti g̃a javo 
– g̃a po ti omano ogwovo hahyvaꞌea ruvihava pype nehẽ, ei Jesusꞌga.

— Kiroki g̃a ojipeꞌg̃a g̃a jukai g̃ajikoga g̃waramo ji rehe – omanorẽ po ti 
g̃a oho upa avuirama Tupanaꞌga pyri nehẽ, ei Jesusꞌga.

25 — Ojipeꞌg̃a – kiroki g̃a eꞌi: “Ndakoi ti ji Jesusꞌga remimboꞌeharamo 
tamonoꞌonoꞌõ ti ji mbatera jijive javo” – po g̃a imonoꞌonoꞌombavi mbatera 
ojive avo yvya koty, aꞌero g̃a imonoꞌonoꞌõtehei ojive novĩa ogwovo 
hahyvaꞌea ruvihava pype, ei Jesusꞌga.

26 — Aerẽ po ti ji ruraꞌjavi avo yvyakotyveꞌg̃a pyri nehẽ. Orerendyꞌjandyꞌjava 
pyteri pe po ti ji rekoi jijoa nehẽ yvyakotyvaꞌero yvagipevaꞌero no, ei Jesusꞌga. 
Orerendyꞌjandyꞌjava ko jikatua, jiruvaꞌga katua, gapyriveꞌg̃a katua. Po pe 
ei: “Ji Jesusꞌga remimboꞌeharamo rũi ako,” heroviareꞌyma nhinhiꞌig̃a, aꞌero 
jiruraꞌjavame po ti ji ei nehẽ: G̃a ko nhiremimboꞌeharamo rũi oko, ei Jesusꞌga.

27 — Kiroki g̃a oꞌã Jesusꞌga pyri – g̃a pe Jesusꞌga ei: Aꞌitituhẽvaꞌea 
mombeꞌukatuavo ji ei pe me: Omanoeꞌymame po ti agwaꞌg̃a pyteripeveꞌg̃a 
ikwahavi nehẽ Tupanaꞌga oko yvyakotyveꞌg̃a nduvihavuhuhetero kiro 
javo, ei Jesusꞌga g̃a pe nhaporemo.

Jesusꞌga raꞌoa ojirojijyi aherovaki 
(Mateus 17.1-13; Marcos 9.2-8)

28  Aerẽ oito g̃werĩ okirirẽ Jesusꞌga g̃a nderohoi ojupi Pedroꞌga Joãoꞌga 
reheve Tiagovaꞌea reheve no. Jesusꞌga g̃a nderohoi g̃a nderojiupia 
yvytyruhua rupi tanhiꞌĩ ti ji Tupanaꞌga pe javo.

29 Pevo Jesusꞌga nhiꞌig̃ame Tupanaꞌga pe Jesusꞌga rova jirojijyi. Gaꞌapoa 
tapyꞌynhapira hendyꞌjandyꞌja otig̃ahivuhuhetero. 30 Nanime mokonhavaꞌea 
jipiukari yvagahugwivaꞌea Moisésvaꞌea Eliasvaꞌea pavẽi onhiꞌig̃a Jesusꞌga 
pe. 31 Ahe katukaturo g̃wendyꞌjandyꞌjavamo. Jesusꞌga pe ahe ei:

— Nahanahã po ti ga manoi cidade de Jerusalém me nehẽ, ei Tupanaꞌga 
nde mombeꞌgwovo ore ve.

Nahã g̃a ei onhomonhiꞌig̃a Jesusꞌga pavẽi.
— Nahã tuhẽ po ti nehẽ, ei Jesusꞌga ikwahavipeavo.
32  Pedroꞌg̃a hopehyi okia reki. Kiro g̃a maꞌeg̃atui hepiaga Jesusꞌga 

katua garendyꞌjandyꞌjava. Gwepia g̃a mokonhavaꞌea amame Jesusꞌga pyri. 
33  Kiro ahe hoi Jesusꞌga hugwi. Ahe horame Pedroꞌga ei Jesusꞌga pe ga 
renoina nde ko oremboꞌeharamo javo:

— Pyry nhanderekoa avo, ei Pedroꞌga. Na ore japoi três tapyimbovyra 
pe me: ojipeji nde ve, ojipeji Moisésꞌga pe, ojipeji Eliasꞌga pe.

Aꞌea Pedroꞌga ei kotihĩ onhiꞌinhiꞌig̃a ikwahaveꞌyma. 34 Ga nhiꞌig̃ame yvag̃atig̃a 
ijyvi g̃a arimo g̃a mongovo oꞌag̃i pe ua tuhẽ. Aꞌero Pedroꞌg̃a kyhyjihetei.

35 Kiro yvag̃atig̃a hugwi Tupanaꞌga nhiꞌig̃i. Jesusꞌga mombeꞌgwovo ga ei:
— Agwaꞌga ko jiraꞌyraꞌga nhiremiaꞌnguheteꞌga. Pehendu katu ti 

ganhiꞌig̃a, ei Tupanaꞌga.
36  Ga nhiꞌimbavame Jesusꞌga jate Pedroꞌg̃a ga repiagi. Ojipeꞌg̃a pe g̃a 

nonhiꞌig̃i aꞌea rehe. Manameuhũ g̃a imombeꞌui onhimbiepiaga.

Jesusꞌga ombojipeꞌa anhag̃a aheraꞌyravaꞌea hugwi 
(Mateus 17.14-21; Marcos 9.14-29)

37 Koꞌemame Jesusꞌga jyvi yvytyra hugwi g̃wemimboꞌeharaꞌg̃a 
pavẽi ogwovo. G̃a jyvirẽ heꞌyiveꞌg̃a Jesusꞌga repenhani. 38  Nanime 
g̃apyteripeveꞌga hapukai Jesusꞌga pe.

— Aꞌe hete ji nde ve ahemboꞌehara pe, ei ga Jesusꞌga pe. Ehepia ti 
jiraꞌyraꞌga ga monhimohig̃atuavo. Aꞌereki gaha jate jiraꞌyraꞌga, ei ga 
Jesusꞌga pe. 39 Ji rendu ti. Anhag̃a ga pojyka jipi Diaboꞌgapyrivaꞌea. 
Opojykarame kotihĩ ga ohapukai. Anhag̃a omombomombo ga 
mohendyipoipoa okoteꞌvaruhuavo ga pe. Ndojipeꞌapotari ga hugwi. Ga 
muꞌumuꞌumbavame jate ihoi ga hugwi, ei ga Jesusꞌga pe.

40 — Neremimboꞌeharaꞌg̃a pyri ji ga reruri. Aꞌe hete ji g̃a pe novĩa: 
Pembojipeꞌa ti anhag̃a jiraꞌyraꞌga hugwi. Nombojipeꞌai reki g̃a ga hugwi. 
Aꞌereki g̃a ndipopoakari jupe, ei ga Jesusꞌga pe imombeꞌgwovo.

41 Aꞌero Jesusꞌga ei pevoveꞌg̃a pe nhaporemo:
— Ndapejikogiuhu pe ji rehe pejikoteꞌvaruhuavo. Pe ji mombitu pejijuva. 

Manameuhũ po ti pe jikogi ji rehe nehẽ naerũ? ei Jesusꞌga g̃a pe.
Aꞌero Jesusꞌga ei garuvaꞌga pe:
— Eru ti nderaꞌyraꞌga avo ji pyri.
42 Garaꞌyraꞌga rurame anhag̃a ga mboꞌari ga moheõꞌa. Aꞌero Jesusꞌga ei jupe:
— Ejipeꞌa ga hugwi.
Nahã Jesusꞌga ga monhimohig̃atui ga mondoaꞌjava garuvaꞌga pe. 

43  Aꞌero pevoveꞌg̃a nhimombyꞌai Tupanaꞌga popoakahetea rehe.

Jesusꞌga omombeꞌuaꞌja omanoag̃wama 
(Mateus 17.22-23; Marcos 9.30-32)

G̃a nhimombyꞌapavame Jesusꞌga rembiapopava rehe, Jesusꞌga ei 
g̃wemimboꞌeharaꞌg̃a pe:

44 — Pehe ti peapyakwapupu hete nhinhiꞌig̃a rehe. Ji rendu ti kiro. Uhu 
g̃werĩ nhimondohava apiavo g̃apo pe nehẽ. Ji pyhy po ti g̃a nehẽ, ei 
Jesusꞌga yvyakotyvaꞌero yvagipevaꞌero no.

45 Jesusꞌga remimboꞌeharaꞌg̃a ndohekatui gaꞌea rehe. Aꞌereki 
onhimivaꞌea ganhimombeꞌua g̃a pe. Nurã g̃a ei oyvyteri pe: “Ma gara 
pe ga ei?” Oyvyteri pe g̃a ei aꞌea. Aꞌereki Jesusꞌga pe g̃a ndeꞌiaꞌuvi: “Ore 
mboꞌe ti ndeꞌea rehe.” Ndeꞌi g̃a aꞌero.

Manamo nhandejohevaꞌero? ei ahe 
(Mateus 18.1-5; Marcos 9.33-37)

46  Aerẽ garemimboꞌeharaꞌg̃a nhomonhiꞌig̃i. Ojohupe g̃a ei:
— Manamo nhande johevaꞌero huvihavamo?
Oyvyteri pe g̃a ei ojive: “Jihi ko.”
47 Jesusꞌga okwaha g̃a erame nahã oyvyteri pe. Aꞌero ga tayriꞌga pyhygi 

ga rerekovo ojipyri. 48  Aꞌero ga ei g̃wemimboꞌeharaꞌg̃a pe:
— Kiroki g̃a jirehevaꞌero g̃waramo gwereko katu tayriꞌga – jihi tuhẽ reki 

g̃a ji rerekokatui. Kiroki g̃a ji rereko katu nde ko Tupanaꞌga repykaramo 
javo – g̃a nhimbuhurukaraꞌga rerekokatui reki. Pepyteripeveꞌga – kiroki 
ga nonhimbohetei tayriꞌga ja – ga pe po ti Tupanaꞌga ei nehẽ: “Gaha 
huvihavuhua.” Nahã po ti Tupanaꞌga ei ga pe ga mboheteavo nehẽ, ei Jesusꞌga.

Gaha nhande repy, ei Jesusꞌga 
(Marcos 9.38-40)

49 Jesusꞌga pe Joãoꞌga ei:
— Ojiꞌi ore orohepia akwaimbaeꞌga. Ombojipeꞌapeꞌa ga anhag̃a Diaboꞌgapyrivaꞌea 

ojipeꞌg̃a hugwi ndepopoakara pyvõ nde renoina. Jupe ga ei: “Jesusꞌga pe mondo pe 
mbojipeꞌavo g̃a hugwi.” Nurã ore ei ga pe: Terei ti nahã Jesusꞌga renoina, oroꞌe ore. 
Aꞌereki ga nhanderehevaꞌea rũi, ei ga Jesusꞌga pe omboꞌeharaꞌga pe.

50 Aꞌero Jesusꞌga ei g̃a pe:
— Tapemombigi ga. Aꞌereki kiroki ga nianemovahĩ – gaha nhande repy 

aꞌero, ei Jesusꞌga.

Topytayme ti Jesusꞌga avo, ei Samariapevaꞌea
51 Aerẽ oho g̃werĩ Jesusꞌga hohava agwa hugwi yvya hugwi yvagi pe. 

Nurã ga ei:
— Aho aha po ti ji kiro Jerusalém me naꞌẽ nehẽ, ei ga.
52  Aꞌero ga jaraꞌg̃a mondoi g̃wenonde. Aꞌero g̃a hoi ga renonde 

ovahema Samariapeveꞌg̃a cidade pe timboavujikwe ti Jesusꞌga pe javo. 
53  Cidadepeveꞌg̃a ndohoryoryvi Jesusꞌga rehe reki. Aꞌereki g̃a eꞌi ojohupe:

— Aerẽ po ti ga hoi Jerusalém me nehẽ taꞌu ti ji Páscoa pevo javo, ei g̃a.
Nurã g̃a ei Jesusꞌga remimboꞌeharaꞌg̃a pe:

— Topytayme ti Jesusꞌga avo aꞌero, ei g̃a g̃a pe.
54 Ikwahavame g̃aꞌea Jesusꞌga remimboꞌeharaꞌg̃a hoi imombeꞌgwovo 

Jesusꞌga pe Tiagovaꞌea Joãoꞌga pavẽi. Nde ko orepojykaharetero javo g̃a 
ei Jesusꞌga pe:

— Orombojy pota ore tata yvaga hugwi g̃a ndehe g̃a mbokaipava aꞌero. 
Ymyahũ nahã Eliasvaꞌea ombojy. Marã po? Aꞌea pyry nde ve?

55 Aꞌero Jesusꞌga pyryrymi g̃a novatiamo javo hete g̃a pe:
— Ndapyryvi ji ve! ei ga. Napembaragwahavi pejihe. 56  Tapoko 

yvyakotyveꞌg̃a javo ji ruri imomboa g̃andekoteꞌvaruhua g̃a hugwi. G̃a 
jukaeꞌyma ji ruri yvyakotyvaꞌero yvagipevaꞌero no, ei Jesusꞌga g̃a pe.

Ojipe pe cidade pe g̃a hoi ogwovo aꞌero.

Oko pota ahe Jesusꞌga remimboꞌeharamo	
(Mateus 8.18-22)

57 G̃a horame pea rupi ojipeꞌga ei Jesusꞌga pe:
— Ji po ti neremimboꞌeharaꞌga nehẽ. Ndehoa nanani po ti ji hoi nde rupi nehẽ.
58  Aꞌero Jesusꞌga ei ga pe:

— Ereho pota tuhẽ nde ji rupi? ei Jesusꞌga. Jaꞌgwaraꞌjavaꞌea raposas 
gwyvykoi okwara yvy pe okia ipype. Gwyraꞌia ikiri hakã rehe, ei Jesusꞌga. 
Jihi reki ndarekoi jikihava yvyakotyvaꞌero yvagipevaꞌero no, ei Jesusꞌga ga pe. 
Nde horame ji rupi ji javijitehe po ti nde ndererekoi nehẽ no, ei Jesusꞌga ga pe.

59 Ojipeꞌga pe Jesusꞌga ei:
— Ji rupi nanani ti ejo, ei Jesusꞌga.
Aꞌero ga ei reki Jesusꞌga pe:
— Aerẽ po ti ji hoi ndehoa nanani nehẽ. Na ji hoi naꞌẽ jipoꞌria tyma, ei 

ga nde ko jipojykaharetero javo Jesusꞌga pe.
60 Emo Jesusꞌga ei ga pe:

— Terehoi ti pevo. Omanoveꞌg̃aꞌjaveꞌg̃a – kiroki g̃a noarõi Tupanaꞌga 
nhiꞌig̃a – g̃a tuhẽ ti totỹ gweꞌyjaꞌg̃a. Ndehe, ehoeho ti imombeꞌgwombeꞌgwovo 
heꞌyjuhuveꞌg̃a pe. Ere ti g̃a pe: “Perojijyjijyjuka ti pejeaporog̃ita Tupanaꞌga pe 
pejikoga ga rehe. Aꞌero po ti ga pe pokokatui nehẽ imomboa pendekoteꞌvaruhua 
pe hugwi okovo penduvihavuhuhetero nehẽ.” Aꞌea ti ere g̃a pe, ei Jesusꞌga ga pe.

61 Kiro ojipeꞌga ei Jesusꞌga pe:
— Ji po ti neremimboꞌeharaꞌga nehẽ. Na ji hoi naꞌẽ nhirongapypeveꞌg̃a pe 

javo. Kiro ji hoi, taꞌe ti ji g̃a pe, ei ga nde ko jipojykaharetero javo Jesusꞌga pe.
62  Emo Jesusꞌga ei ga pe:

— Oporavykyrame ji ve ahe tomohepiaꞌngiukaryme ti ojipea ojive. 
Ojipea imohepiaꞌngiukarame ojive ahe ndapyryvi nhirembipoꞌruhavamo. 
Ndapoꞌrui ji ahe aꞌero.

Setentavaꞌea oko Jesusꞌga nhiꞌig̃a rupi

10  1 Aerẽ Jesusꞌga nhandepojykahareteꞌga g̃a moꞌemoꞌẽi ojipeꞌg̃a 
setentaveꞌg̃a. G̃a pe ga ei:

— Penhomoirũ ti Tupanaꞌga nhiꞌig̃a mombeꞌgwovo ojipeꞌg̃a pe.

Aꞌea ga ei mokonhaꞌg̃a mondomondovo g̃wenonde. Cidades pe nanani 
– perope ga oho pota – pevo nanani ga setentaveꞌg̃a mondoi. Mokomokõi 
g̃a hoi onhomoiruamo aꞌero.

2  G̃ahoa renonde Jesusꞌga ei g̃a pe:
— Pevoveꞌg̃a ko koapora ja g̃anemimondorog̃werĩvaꞌea ja – kiroki g̃a tohendu 

Tupanaꞌga nhiꞌig̃a, ei Jesusꞌga g̃a pe. Heꞌyi hete koapora gworygworyvamo. 
Imondoroveꞌg̃a ndohygi reki hehe. Aꞌereki g̃a ndaheꞌyi. Aꞌero ahe ei 
koapora jaraꞌga pe: “Kojiꞌi jitehe ti embuhurukaraꞌja imondoroveꞌg̃a g̃a pyri 
imondoroguka ko pe.” Aꞌea ahe ei koapora jaraꞌga pe, ei Jesusꞌga.

— Na jitehe pevoveꞌg̃a koapora ja. Aꞌereki g̃a heꞌyjuhu ranuhũ. Ndaheꞌyi 
reki imondoroveꞌg̃aꞌjaveꞌg̃a – kiroki g̃a oporavyky imombeꞌgwovo 
Tupanaꞌga nhiꞌig̃a g̃a pe tojiko ti g̃a Tupanaꞌga rehe javo, ei Jesusꞌga. 
Peꞌji ti Tupanaꞌga pe aꞌero koapora jaraꞌgaꞌjaveꞌga pe: “Kojiꞌi jitehe 
ti embuhurukaraꞌja ejiheveꞌg̃a g̃a pyri. Tomombeꞌu ti g̃a nenhiꞌig̃a 
heꞌyjuhuveꞌg̃a pe tojiko ti g̃a nde rehe. Aꞌero po ti g̃a ndekoi nde pyri upa 
avuirama nehẽ.” Aꞌea ti peꞌji Tupanaꞌga pe, ei Jesusꞌga setentaveꞌg̃a pe.

3  — Kiro po ti ji pe mondoi nehẽ. Ji rendu ti. Jihi kiro po ti pe mondo 
okoteꞌvaruhuveꞌg̃a pyteri pe. Peko po ti pe cordeiros ja ipopoakareꞌỹvaꞌea 
ja pejigwovo g̃apyteri pe nehẽ. Onharõ jaꞌgwaraꞌjavaꞌea lobos cordeiros 
pyhyga otiruahũro jupe. Na jitehe po ti okoteꞌvaruhuveꞌg̃a tiruahũro pe 
me nehẽ, ei Jesusꞌga.

4 — Taperohoi ti sacola, itambereꞌia, sandálias irũa. Tapepytaiꞌiꞌi ti pea rupi 
penhinhiꞌig̃eꞌyma ojipeꞌg̃a pe. 5 Pevahemame onga pe ti peꞌji naꞌẽ ongapypeveꞌg̃a 
pe: “Tu katu ti pepyꞌa!” 6 Po ongapypeveꞌga ipota tu katu ti jipyꞌa aꞌero javo, 
aꞌero po ti gapyꞌa rukatui tuhẽ nehẽ, ei Jesusꞌga. Po ongapypeveꞌga ndopotari, 
aꞌero po ti gapyꞌa ndukatui nehẽ, ei Jesusꞌga setentaveꞌg̃a pe.

7 — Ongapypeveꞌg̃a ipotarame pekia g̃wonga pype ti pepyta g̃anonga 
pype aꞌero. Peꞌu ti g̃ambatera – kiroki aꞌea g̃a ombuhu pe me. Aꞌereki 
po g̃a pe poraka pe pokoga hamo. Pepyta ti g̃anonga pype jate 
pejijyjijyjeꞌyma ojipejipea pype onga pype, ei Jesusꞌga.

8  — Po g̃a horyory pe ndehe pe mboapyga imondovo pe me pe 
vahemame cidade pe, aꞌero ti peꞌu g̃ambatera – kiroki aꞌea g̃a ombuhu 
pe me. 9 Pemombi ti karugwara itetirũaveꞌg̃a hugwi pevo. Peꞌji ti 
g̃a pe: “Koro Tupanaꞌga gwepiuka opopoakara pe me okovo g̃werĩ 
penduvihavuhuhetero.” Aꞌea ti peꞌji g̃a pe imombeꞌgwovo, ei Jesusꞌga.

10 — Po g̃a ndohoryoryvi pe ndehe pe mboapygeꞌyma imondoeꞌyma 
pe me pe vahemame cidade pe, aꞌero ti peho pehea rupi cidade rapea 
rupi. Peꞌji ti: 11 “Pehepia ti otimbuguhua orepya rehe pecidadevaꞌea. Koa 
otimbuguhua ore ihyvi kiro javo: Napehendupotari pe Tupanaꞌga nhiꞌig̃a 
ore imombeꞌurame pe me. Pe hendupotareꞌymame ti pekwaha: Koro 
Tupanaꞌga gwepiuka opopoakara okovo g̃werĩ huvihavuhuhetero pe pyri.” 
Aꞌea ti peꞌji g̃a pe, ei Jesusꞌga setentaveꞌg̃a pe.

12  — Aꞌe ji pe me, ei Jesusꞌga. Aerẽ mbapava koty po ti g̃a hepiagi 
hahyvaꞌea ojihe Tupanaꞌga omanoveꞌg̃a monoꞌombavame g̃a ndeheve 
nehẽ. G̃a monoꞌombava po ti ga ei g̃a pe nhaporemo peko teꞌvaruhu 
pe javo. Aꞌereki g̃a nohendupotari ganhiꞌig̃a. Kojiꞌi po ti hahy g̃a pe 
Sodomapeveꞌg̃a pe hohe, ei Jesusꞌga setentaveꞌg̃a pe.

Tiruahũag̃wama cidadespevaꞌea pe 
(Mateus 11.20-24)

13  Kiro Jesusꞌga nhiꞌig̃ahyi cidadespeveꞌg̃a pe Corazimmeveꞌg̃a pe 
Betsaidapeveꞌg̃a pe no. Javo g̃a pe ga ei:

— Tiruahũ ti pe me nehẽ! ei Jesusꞌga. Aꞌereki pe ndapepohiri 
pejikoteꞌvaruhua hugwi. Pehepia ko pe Tupanaꞌga popoakara novĩa 
ji japorame ahemonhimombyꞌahetevaꞌea. Hepiagame po pe pepohi 
pejiteꞌvaruhua hugwi hamo.

Aꞌea Jesusꞌga ei cidadespeveꞌg̃a pe Corazimmeveꞌg̃a pe Betsaidapeveꞌg̃a pe no.
— Ymyahũ Tiropevaꞌea Sidommevaꞌea pavẽi ndohepiagi Tupanaꞌga popoakara 

ahemonhimombyꞌavaꞌea repiageꞌyma, ei Jesusꞌga. Po ymyahũ ji japoi 
ahemonhimombyꞌavaꞌea ahepyteri pe, po kotihĩ ahe pohiri okoteꞌvaruhua hugwi 
po rakaꞌe hamo. Omongi po ahe opiteꞌvaruhua imondovo tanimbuga oakag̃a 
rehe po rakaꞌe hamo ndorovyꞌari ore orerekoteꞌvaruhua rehe javo, ei Jesusꞌga.

14 — Ymyahũ Tiropevaꞌea ndohepiagi reki Tupanaꞌga popoakara 
ahemonhimombyꞌavaꞌea repiageꞌyma Sidommevaꞌea pavẽi, ei Jesusꞌga. 
Ndopohiri ahe aꞌero okoteꞌvaruhua hugwi. Nurã po ti ahe hepiagi 
hahyvaꞌea ojihe nehẽ Tupanaꞌga omanoveꞌg̃a monoꞌombavame nehẽ ahe 
reheve nehẽ. G̃a monoꞌombavame po ti ga ei ahe ve nhaporemo nehẽ 
peko teꞌvaruhu pe javo, ei Jesusꞌga cidadepevaꞌea mombeꞌgwovo.

— Aꞌea rupi kojiꞌi po ti hahy pe me nehẽ, aꞌe ji pe me, ei Jesusꞌga 
Corazimmeveꞌg̃a pe Betsaidapeveꞌg̃a pe no. Igwyreꞌi po ti hahy 
Tiropevaꞌea pe Sidommevaꞌea pe nehẽ no, ei Jesusꞌga. Aꞌereki Tupanaꞌga 
popoakara repiakaturame pe ndapepohiri reki pejikoteꞌvaruhua hugwi, ei 
Jesusꞌga Corazimmeveꞌg̃a pe Betsaidapeveꞌg̃a pe no.

Kiro Jesusꞌga ei ojipeꞌg̃a pe cidadepeveꞌg̃a pe Cafarnaummeveꞌg̃a pe. Eꞌi ga:
15 — Marãi pe pejive? “Nhande huvihava jaraꞌg̃a hohe pa.” Nahã ko 

pe ei pejohupe penhimboheteavouhu pejikovo. Pe peho hete hahyvaꞌea 
ruvihava pype nehẽ, ei Jesusꞌga Cafarnaummeveꞌg̃a pe.

16  Setentaveꞌg̃a pe Jesusꞌga ei:
— Kiroki ga pe nendu – gaha ji rendu reki. Kiroki ga napenendukatui pe 

arõeꞌyma – gaha nanhirendukatui reki. Kiroki ga nanhirendukatui ji arõeꞌyma 
– gaha nohendukatui nhimbuhurukaraꞌga, ei Jesusꞌga setentaveꞌg̃a pe.

Ojivy setentavaꞌea
17 Kiro setentaveꞌg̃a hog̃ahoi aꞌero ogwovo Jesusꞌga nhiꞌĩpoꞌruavo 

imombeꞌgwombeꞌgwovo Tupanaꞌga nhiꞌig̃a. Aerẽ g̃a jivyri Jesusꞌga pyri 
gworygworyvamo. Orepojykaharetero javo Jesusꞌga pe g̃a ei:

— Nderera pyvõ ore erame anhag̃a pe Diaboꞌgapyrivaꞌea pe aꞌea oko 
orenhiꞌig̃a rupi ojipeꞌavo g̃a hugwi.

18  Aꞌero Jesusꞌga ei g̃a pe:
— Kwa. Ahepia katu ji Satanásꞌga hira yvaga hugwi okoteꞌvaruhuvaꞌea 

ruvihavuhuꞌga hira. Kotihĩ ga hihetei overavavaꞌea ja. 19 Ji rendu ti. 
Opombopopoaka ji. Nurã pe pyrug̃ame mboja rehe jagwaꞌjyra rehe po 
ti ndahahyi pe me nehẽ. Opombopopoaka ji. Nurã pe popoakaramo 
Satanásꞌga hohe Diaboꞌga hohe. Aꞌero Satanásꞌga imondorame hahyvaꞌea 
pe me po ti pe nhimomiranami nehẽ, ei Jesusꞌga g̃a pe.

20 — Pe nhiꞌig̃a rupi anhag̃a rekoro g̃waramo rũi ti pejory. Tupanaꞌga 
okwatija pendera inog̃a gaꞌapoa rehe livro rehe yvagi pe. Pendera nog̃a 
g̃waramo ti pejoryjory, ei Jesusꞌga setentaveꞌg̃a pe.

Horyory Jesusꞌga 
(Mateus 11.25-27; 13.16-17)

21 Aꞌea rupi Tupanaꞌga raꞌuva Jesusꞌga mbohoryoryvi. Aꞌero Jesusꞌga 
roryroryvamo Tupanaꞌga mboheteavo javo ga pe:

— Apĩ, ei ga. Ndepyry hete nde ekovo yvagipeveꞌg̃a nduvihavuhuhetero 
yvyakotyveꞌg̃a nduvihavuhuhetero no. Aꞌereki nde nderekwahavukari 
aꞌitituhẽvaꞌea ikwahapyraꞌg̃a pe heaporog̃itaveꞌg̃a pe no. 
Onhimboꞌeeꞌỹveꞌg̃a pe tayriꞌg̃aꞌjaveꞌg̃a pe nde erekwahavuka aꞌitituhẽvaꞌea. 
Na tuhẽ, Apĩ. Aꞌereki nahã nde erepota, ei Jesusꞌga Tupanaꞌga pe.

22  Kiro Jesusꞌga ei:
— Jiruvaꞌga ombuhu pa ji ve ji mbopopoaka. Aꞌero ji popoakaramo 

ojipeꞌg̃a hohe pa. Gaha jate ji kwaha hete. Ojipeꞌg̃a ndajikwahakatui. Jihi 
jate ji akwaha hete jiruvaꞌga. Okwaha g̃a ga ji ga mboukwahapotarame 
jate g̃a pe, ei Jesusꞌga g̃a pe.

23 Aꞌero Jesusꞌga pyryrymi g̃wemimboꞌeharaꞌg̃a pe. Onhiꞌig̃a g̃a pe jate ga ei:
— Pe me pyry hete. Aꞌereki pe pejirokwa ikwahava 

aherembikwahavipyreꞌyma Tupanaꞌga rembiapoa repiaga. Pyry hete 
ti g̃a pe no – kiroki g̃a gwepia penembiepiaga ikwahava, ei Jesusꞌga 
g̃wemimboꞌeharaꞌg̃a pe. 24 Aꞌereki ymyahũ ko Tupanaꞌga nhiꞌig̃a 
mombeꞌuharavaꞌea gwepia pota hete penembiepiaga aheruvihavuhuvaꞌea 
pavẽi. Heꞌyivaꞌea gwepia pota. Ahe ndohepiagi reki. G̃wendu pota hete ahe 
penemienduva no. Ahe nohenduvi reki, ei Jesusꞌga g̃wemimboꞌeharaꞌg̃a pe.

Pyry hete Samariapevaꞌea ahe hohe
25 Aerẽ judeusꞌg̃a mboꞌeharaꞌga oꞌã Jesusꞌga pyri. “Tahepia 

ti Jesusꞌga reaporog̃ita,” ei ga oyvyteri pe. “Maraꞌngu po ti ga 
onhimbotegweteavouka ji ve ga nhiꞌig̃ame nehẽ?” ei ga.

Aꞌero ga ei Jesusꞌga pe:
— Marã po ti jipyryhetea hamo nehẽ? Aꞌero po ti ji rekoi avuirama 

Tupanaꞌga pyri nehẽ, ei ga Jesusꞌga pe omboꞌeharaꞌga pe.
26  Aꞌero Jesusꞌga ei ga pe:

— Marãi Moisésvaꞌea rembikwatijara? Marã nde imonhiꞌig̃i aherembikwatijara?
27 Aꞌero ga ei Jesusꞌga pe:

— Nahã Moisésvaꞌea rembikwatijara eꞌi:
“Pearõ hete tuhẽ ti pejipojykahareteꞌga Tupanaꞌga.
Pearõ hete tuhẽ ti ga pejipyꞌa pe.
Pearõ hete tuhẽ ti ga imondovo pejeaporog̃ita imohina ga rehe.
Pearõ hete tuhẽ ti ga pejirokwa pejikovo ga nhiꞌĩpoꞌruavo.
Pearõ hete tuhẽ ti ga tako

ti ji garemimbotarimovaꞌea rupi jate javo.
Penhiarõ hete pe.

Na jitehe ti pearõ pejikotyveꞌg̃a.”
Aꞌea Moisésvaꞌea rembikwatijara ei, ei g̃amboꞌeharaꞌga Jesusꞌga pe.

28  Aꞌero Jesusꞌga ei ga pe:
— Na tuhẽ. Eko pyry ti Moisésvaꞌea rembikwatijara rendukatuavo, aꞌero 

po ti nde rekoi Tupanaꞌga pyri avuirama nehẽ, ei Jesusꞌga ga pe.
29 Oyvyteri pe g̃amboꞌeharaꞌga ei: “Po nhirenduveꞌg̃a ei ji mombeꞌgwovo hamo 

gaha okwaha hete javo ji ve hamo,” ei ga oyvyteri pe. Nurã ga ei Jesusꞌga pe:
— “Pearõ ti pejikotyveꞌg̃a,” ei Moisésvaꞌea, ei ga. Maꞌg̃a ko jikotyveꞌg̃a 

naerũ? Taꞌarõ ji g̃a aꞌero, ei ga Jesusꞌga pe.
30 Aꞌero Jesusꞌga ei imombeꞌgwovo ga pe ga mboꞌeavo.

— Judeuꞌga hoi pea rupi cidade de Jerusalém hugwi ogwovo, ei Jesusꞌga. 
Ojipe pe ga hoi cidade de Jericó pe. Ga horame pea rupi iporomiveꞌg̃a 
ndekoi ga rehe imima ga hugwi ga muꞌumuꞌuma ga nog̃a. Gwekyi g̃a 
gapira vehevi ga hugwi herogwovo ga reja. Kiro ga manog̃werĩ.

31 — Kiro ikwavaꞌẽharaꞌga ruri pea rupi judeuꞌga. Imuꞌumuꞌumbyraꞌga 
repiagame ga hoi pea aherovai ga hugwi okwava ogwovo. 32  Na jitehe 
levitaꞌga rekoi judeuꞌga. Uhu ga pea rupi. Urame ga imuꞌumuꞌumbyraꞌga 
repiagi no. Pea aherovai ga hoi ga hugwi okwava ogwovo.

33  — Aerẽ Samariapeveꞌga ruri pea rupi no, ei Jesusꞌga.
Samariapeveꞌg̃a noarõi judeusꞌg̃a.

— Emo imuꞌumuꞌumbyraꞌga repiagame Samariapeveꞌga ga porogwetygi 
reki. “Po hahy hete ga pe,” ei ga, ei Jesusꞌga. 34 Uhurame ga pyri ga ga 
pohanog̃i aꞌero. Gwekaꞌvo ga óleo vinho reheve gamohumbygagwera rehe 

Lucas 10



232

ga pohanog̃a. Ouvã ga gamohumbygagwera tapyꞌynhapira pyvõ. Aꞌero ga 
ga mondoi g̃wenymbava arimo yuhuaꞌjavuhuvaꞌea arimo ga rerogwovo. 
Onga pype ahekihavuhua pype ga ga rerohoi ga repiakatuavo pevo.

35 — Koꞌemame ohorame ga ipeꞌai oitambereꞌia hugwi mokõi moeda 
pratavaꞌea. Heꞌyi hehe moeda rehe itambereꞌia rehe. Onga jaraꞌga pe 
ga imondoi. “Ehepia katu ti ga,” ei ga imondovo ga pe. “Maraꞌngu po 
ti mokõi itambereꞌia ihygeꞌyma nehẽ nde ipyhygame mbatera ga pe 
nehẽ? Po ti ndohygi itambereꞌia ndehe ipyhygame mbatera ga pe nehẽ, 
aꞌero po ti ji imondoi kojiꞌivaꞌea nde ve nehẽ jiruraꞌjavame nde pyri 
nehẽ,” ei Samariapeveꞌga onga jaraꞌga pe, ei Jesusꞌga imombeꞌgwovo 
g̃amboꞌeharaꞌga pe.

36  — Ejapyaka ti. Manamo trêsveꞌg̃a – kiroki g̃a gwepia 
imuꞌumuꞌumbyraꞌga pea rupi – manamo g̃a gwereko katu ga 
gakotyvaꞌero? ei Jesusꞌga ga pe.

37 Aꞌero g̃amboꞌeharaꞌga ei Jesusꞌga pe:
— Kiroki ga ga pohano – gaha oko gakotyvaꞌero ga pokoga.
Aꞌero Jesusꞌga ei ga pe:
— Ga ja ti eko ojipeꞌg̃a pokoga – kiroki g̃a iporiaꞌi.

Jesusꞌga Martavaꞌea pavẽi Mariavaꞌea pavẽi
38 Aerẽ Jesusꞌga hogahoi g̃wemimboꞌeharaꞌg̃a pavẽi pea rupi ogwovo 

cidadeꞌi pe. Pevo Martaꞌg̃a nonga pe ga hoi ovahema. Martahẽa ga mboapygi 
g̃wonga pype gworygworyvamo ga rehe. 39 Gwereko hẽa oirũhẽa. Hẽarera 
ko Maria. Mariahẽa apygi Jesusꞌga pyri gapya koty hendukatuavo ganhiꞌig̃a.

40 Kiro Martahẽa nhimbaekwahivi japovo mbatera tiꞌu ti javo. Nurã hẽa 
ruri opytaahiꞌviavo Jesusꞌga pyri javo ga pe:

— Pyry nde ve nhiirũhẽa ji pokogeꞌymame? Jihi jate ji poravykyi. 
Orepojykaharetero ere hẽa pe aꞌero tajipoko hẽa japovo.

41 Aꞌero Jesusꞌga nhandepojykahareteꞌga ei:
— Marta! ei ga hẽa pe. Ndaꞌei po ti ji nahã hẽa pe nehẽ. Ndehe, 

terenhimbaekwahivuhui ti ejapyakauhuavo mbatera rehe! ei Jesusꞌga 
Martahẽa pe. 42  Kojiꞌi ko pyryvamo ahe nhinhiꞌig̃a renduvi. Mariahẽa ji 
rendu potaripe okovo. Na hẽa ji renduvi aꞌero, ei ga Martahẽa pe.

G̃a ndepiapavirẽ ga oho ogwovo.

Marã ore nhiꞌig̃i Tupanaꞌga pe? ei ahe 
(Mateus 6.9-13; 7.7-11)

11  1 Aerẽ Jesusꞌga nhiꞌig̃i Tupanaꞌga pe okovo. Ga nhiꞌimbavirẽ 
garemimboꞌeharaꞌga ei Jesusꞌga pe:

— Joãoꞌga omboꞌe g̃wemimboꞌeharaꞌg̃a nahanahã ahe nhiꞌig̃i Tupanaꞌga 
pe javo. Oro ore, marã ore nhiꞌig̃i Tupanaꞌga pe? Ndehe ore mboꞌe ti hehe 
jipojykaharetero, ei ga Jesusꞌga pe.

2  Aꞌero Jesusꞌga ei g̃wemimboꞌeharaꞌg̃a pe:
— Kwa. Opomboꞌe po ti ji kiro. Penhiꞌig̃ame Tupanaꞌga pe ti peꞌji ga pe:

“Apĩ, nde ereko katu hete.
Tanerenoig̃atu ti g̃a nhaporemo aꞌero

nde mboheteavo ga ko Tupaneteꞌga javo nde ve.
Herejo ti yvyakotyveꞌg̃a nduvihavuhuhetero ekovo.

 3 Naneꞌymi ti embuhu ore ve mbatera toroꞌu ti.
 4 Ore ndorokwahavaꞌjavi ojipeꞌg̃a ndekoteꞌvaruhua orojive 

henonheꞌyma g̃a pe nhaporemo.
Na jitehe ti orerekoteꞌvaruhua emombo ore hugwi 

ikwahavaꞌjaveꞌyma henonheꞌyma.
Ore poko ti toronhiꞌĩpoꞌruyme ti Satanásꞌga
orokoeꞌyma garemimbotarimovaꞌea rupi.”

Aꞌea Jesusꞌga ei g̃wemimboꞌeharaꞌg̃a mboꞌeavo nahã ti penhiꞌĩ 
Tupanaꞌga pe javo.

5-6  Kojiꞌivaꞌea ga ei g̃a pe:
— Po ga – kiroki ga ojikotyꞌa pe pavẽi – po ga uhu penonga pe ohoa 

pyteri pe ypyhaji katu pe ndepiaga, ei Jesusꞌga. Momina po pembatera. 
Nurã ahã imondoa ga pe. Marã po pe ndekoi aꞌero? Peho po pe ojipeꞌga 
ronga pe – kiroki ga ojikotyꞌa pe pavẽi no. Peꞌe po pe ga pe: “Embuhuꞌri 
ore ve três pães. Aꞌereki ojipeꞌga uhu oreronga pe ohoa pyteri pe – kiroki 
ga ojikotyꞌa ore pavẽi. Ndorogwerekoi ore mbatera toꞌu ti ga javo.”

7 — Aꞌero po ga ei pe me: “Ndavypotari ji jikira g̃waramo. 
Ahovapytymbavipe ji. Anhino ji jiraꞌyraꞌg̃a pavẽi. Nurã ji ndavyri 
imondovo pe me,” e po ga pe me, ei Jesusꞌga.

8  — Aꞌe ji pe me, ei Jesusꞌga. Pe pavẽi ojikotyꞌaro g̃waramo rũi ga 
vyri imondovo pe me. Pe porandupigeꞌyma g̃waramo ga hugwi ga vyri 
imondopava penemimbotarimovaꞌea, ei Jesusꞌga.

9 — Penhiꞌig̃ame Tupanaꞌga pe na jitehe ti peporandurandu ga pe 
pejikovo. Aꞌero po ti Tupanaꞌga imondoukari pe me nehẽ. Pehekaeka ti 
tihepia ti javo. Aꞌero po ti pe hepiagi nehẽ. Pekwapekwa ti porta rehe 
pejikovo taho ti ji jurukwara rupi javo. Aꞌero po ti pe hoi hupi nehẽ, ei 
Jesusꞌga. 10 Aꞌereki kiroki g̃a onhiꞌĩ Tupanaꞌga pe ore poko javo – g̃a pe 
nhaporemo Tupanaꞌga omondouka okovo imombyryva oporanduveꞌg̃a pe 
hekaharaꞌg̃a pe okwaokwaveꞌg̃a pe, ei Jesusꞌga.

11 — Po pendaꞌyraꞌga ei pe me embuhu ji ve pira javo, aꞌero mboja rũi 
po pe imondoi ga pe. 12  Po pendaꞌyraꞌga ei pe me embuhu ji ve hupiꞌa 
javo, aꞌero jagwaꞌjyra rũi po pe imondoi ga pe.

13 — Iteꞌvaruhueꞌỹveꞌga ja po pe pekwaha imondovo pejaꞌyraꞌg̃a pe. Peko 
teꞌvaruhu pe reki. Po pe g̃anduvamo pekwaha imondovo pejaꞌyraꞌg̃a pe, 
aꞌero kojiꞌi penduveteꞌga yvagipeveꞌga pyryheteveꞌga ikwahahetei gwaꞌuva 
mondovouka pe me pe poranduvame ga pe. Pyry hete garaꞌuva, ei Jesusꞌga g̃a pe.

Oꞌmbero ahe eꞌi: Belzebuꞌga opoko Jesusꞌga	
(Mateus 12.22-30; Marcos 3.20-27)

14 Aerẽ anhag̃a opojyka akwaimbaeꞌga okovo. Nonhiꞌig̃i anhag̃a 
Diaboꞌgapyrivaꞌea. Nurã nomonhiꞌig̃ukari akwaimbaeꞌga pe. Jesusꞌga 
anhag̃a mbojipeꞌarame ga hugwi akwaimbaeꞌga nhiꞌig̃i reki. Aꞌero 
pevoveꞌg̃a nhimombyꞌai onhimongyavo. 15 Hepiaga jaraꞌg̃a ei:

— Belzebuꞌga anhag̃a ruvihavuhuꞌga opokogame Jesusꞌga popoakaro. 
Nurã Jesusꞌga anhag̃a mbojipeꞌai g̃a hugwi imondovouka, ei g̃a oꞌmbero.

Belzebu, ei g̃a Diaboꞌga pe. Irũa garera Satanás.
16  Ojohupe ojipeꞌg̃a ei:
— Tihepia ti Jesusꞌga popoakara, ei g̃a. Maraꞌngu po Tupanaꞌga okovo 

ga pyri ga mbopopoaka? Tupanaꞌga ga mbopopoakareꞌymame po ti 
nhande ga mbotegwetei nehẽ, ei g̃a ojohupe. Nurã g̃a ei Jesusꞌga pe:

— Eapo ti ahemonhimombyꞌavaꞌea. Maraꞌngu po Tupanaꞌga japouka nde 
ve nde pokoga? Torohepia ti, ei g̃a ga pe.

17 Jesusꞌga okwaha g̃andeaporog̃itateꞌvaruhua. Aꞌero ga ei g̃a pe:
— Po g̃agwyripeveꞌg̃a otavuka ojohupe, aꞌero po ti g̃a 

nhomokaꞌnhymbavi nehẽ. Po ongapypeveꞌg̃a otavuka ojohupe, aꞌero 
po ti g̃a nhomokaꞌnhymbavi nehẽ no, ei Jesusꞌga g̃a pe. 18  Po na jitehe 
Satanásꞌgapyrivaꞌea otavuka ojohupe, aꞌero po ti inhomokaꞌnhymbavi jovai 
nehẽ no. Marã po ti Satanásꞌga huvihava aꞌero ojipyrivaꞌea ahanaꞌjavame 
nehẽ? ei Jesusꞌga g̃a pe. Aꞌea ji ei. Aꞌereki pe peꞌe: “Belzebuꞌga Jesusꞌga 
pokogi ojipyrivaꞌea mbojipeꞌauka ga pe.” Nahã pe peꞌe, ei Jesusꞌga g̃a pe.

19 — Maꞌg̃a ombojipeꞌauka Satanásꞌgapyrivaꞌea pendeheveꞌg̃a pe naerũ? 
ei Jesusꞌga. Ndapeꞌji reki pe g̃a pe: “Belzebuꞌga ombojipeꞌauka g̃a pe.” 
Aꞌea rũi pe ei, ei Jesusꞌga. Po ga rũi g̃a poko ojipyrivaꞌea mbojipeꞌauka g̃a 
pe, aꞌero ga rũi ji poko no, ei Jesusꞌga. Tapeꞌei ti ji ve aꞌero: “Belzebuꞌga 
Jesusꞌga poko.” Po peꞌji aꞌea ji ve, aꞌero po ti pendeheveꞌg̃a eteꞌvaruhui pe 
me nehẽ no peꞌmbe pe javo pe me nehẽ, ei Jesusꞌga g̃a pe.

20 — Tupanaꞌga ipopoaka hete. Gapopoakara ombojipeꞌauka 
Satanásꞌgapyrivaꞌea ji ve, ei Jesusꞌga. Pekwaha pe aꞌero Tupanaꞌga ko 
nhanderuvihavuhuhetero kiro javo, ei Jesusꞌga.

21 Kiro Jesusꞌga Tupanaꞌga popoakara mombeꞌui ga ojipeꞌg̃a hohe javo. 
Imombeꞌgwovo ga ei g̃a pe g̃a mboꞌeavo:

— Ipopoakaveꞌga opyhy pa gwyꞌyva toavykyyme ti ojipeꞌga nhironga 
javo. Ga hepiakaturame g̃wonga u katu gambatera. 22  Ojiko ga gwyꞌyva 
rehe. Aerẽ ojipeꞌga ruri otavuka ipopoakaveꞌga pe. Gaha kojiꞌi ipopoaka 
ipopoakaveꞌga hohe. Nurã ga gapopoakara mombigi ipyhypava garyꞌyva 
ga hugwi gambatera no. Aꞌero ga imaꞌẽi gambatera.

Aꞌea Jesusꞌga imombeꞌui nahã Tupanaꞌga ipopoaka Satanásꞌga hohe javo.

23  — Kiroki ga ndajirepygi – gaha ji movahĩ, ei Jesusꞌga. Kiroki ga 
nomonoꞌog̃i ji pavẽi – gaha ombokwakiꞌo.

Aꞌea Jesusꞌga ei ga nombojikogukari g̃a ji rehe javo.

Ojivy anhag̃a ahe pyri 
(Mateus 12.43-45)

24 — Kiro po ti ji imombeꞌui anhag̃a rembipyhygaꞌga pe me, ei Jesusꞌga. Nahã 
ja ag̃wamoveꞌg̃a ndekoi iteꞌvaruhuveꞌg̃a – kiroki g̃a opohi okoteꞌvaruhua hugwi 
novĩa ojikogeꞌyma ji rehe, ei Jesusꞌga. Anhag̃a Diaboꞌgapyrivaꞌea iteꞌvaruhu 
hete akwaimbaeꞌga pyhyga otiruahũro ga pe. Aerẽ anhag̃a jipeꞌai ga hugwi 
ogwovo yhyeꞌỹi me okwaokwava. “Mome po ti ji ruvi nehẽ?” eꞌi oyvyteri 
pe heka. Ndohepiagi reki. Nurã iꞌei: “Ajivy po ti ji nhironga pe ipojykaaꞌjava 
akwaimbaeꞌga pojykaaꞌjava,” eꞌi. Akwaimbaeꞌga pe anhag̃a iꞌei nhironga.

25 — Aꞌero ituri ojivya akwaimbaeꞌga pyri. Ovahemame ga pyri anhag̃a 
iꞌei: “Ikatu hete nhironga imboavujikweripyra,” eꞌi anhag̃a.

26 — Aꞌero ihoi setevaꞌea rerua anhag̃a rerua. Akoja hohe setevaꞌea tiruahũ hete, 
ei Jesusꞌga. Ovahemame akwaimbaeꞌga pyri ga pojykai otiruahũro ga pe. Aꞌero 
kiro kojiꞌi tiruahũ hete akwaimbaeꞌga pe. Ymya tiruahũ ga pe ojipejivaꞌea ga 
pojykarame. Aerẽ kojiꞌi tiruahũ hete ga pe setevaꞌea ga pojykarame, ei Jesusꞌga.

Horyory tuhẽ ahe
27 Ga nhiꞌig̃ame hahyahi pevoveꞌg̃a pyteripevehẽa nhiꞌig̃a ga pe:

— Pyry hete hẽa pe – kiroki hẽa nde mboꞌa nde mokaꞌmbukaꞌmbuavo, ei hẽa.
28  Aꞌero Jesusꞌga ei:

— Na tuhẽ. Emo kojiꞌi pyry hete g̃a pe – kiroki g̃a Tupanaꞌga nhiꞌig̃a 
rendu katu okovo ganhiꞌig̃a rupi, ei ga.

Jesusꞌga okwahavaꞌjavuka Jonasvaꞌea ahe ve 
(Mateus 12.38-42; 16.1-4; Marcos 8.11-12)

29 Heꞌyiveꞌg̃a nhombotymbotyvame Jesusꞌga pyri ga ei g̃a pe:
— Peko teꞌvaruhu pe ag̃wamovaꞌero! Aꞌereki pe peꞌe: “Jesusꞌga japorame 

jate nhande ve ahemonhimombyꞌavaꞌea, aꞌero po ti nhande ei ikwahava 
nehẽ: Tupanaꞌga ga poko. Aꞌea po ti nhande xaꞌe hepiagame nehẽ.” Aꞌea 
pe ei, ei Jesusꞌga g̃a pe.

— Ndoapoukari po ti Tupanaꞌga ojipea ahemonhimombyꞌavaꞌea pe me nehẽ. 
Ojikwe ga oapo ahemonhimombyꞌavaꞌea Jonasvaꞌea mohemukarame ymyahũ 
hako. Aꞌea jate po ti ga ikwahavukaraꞌjavi pe me nehẽ jihi Jesusꞌga poko javo, 
ei Jesusꞌga. Ymyahũ Jonasvaꞌea ko Tupanaꞌga nhiꞌig̃a mombeꞌuharavaꞌea hako. 
30 Pekwahavaꞌja ti Jonasvaꞌea pejapyakavo. Ymyahũ Tupanaꞌga Jonasvaꞌea 
mondoukari cidadepevaꞌea pyri Nínivepevaꞌea pyri tokwaha ti g̃a jipopoakara 
javo. Na jitehe Tupanaꞌga ji mbuhurukari pe pyri ag̃wamovaꞌea pyri tokwaha 
ti g̃a jipopoakara javo, ei Jesusꞌga yvyakotyvaꞌero yvagipevaꞌero no.

Nahã Jesusꞌga Jonasvaꞌea mombeꞌui ahe ve tokwahavaꞌja ti g̃a 
Tupanaꞌga popoakara Jonasꞌga mbogwerava reheve javo. Aꞌero ga ei:

31 — Aerẽ mbapava koty po ti Tupanaꞌga omanoveꞌg̃a monoꞌonoꞌombavi 
nehẽ pe ndeheve nehẽ, ei Jesusꞌga. Pe monoꞌombavame po ti ga ei pe me g̃a 
pe nhaporemo nehẽ peko teꞌvaruhu pe javo. Aꞌea rupi po ti tyapyrakotyvaꞌea 
ruvihavuhuvaꞌea kweravi nehẽ no kunhangweravaꞌea. Ojipiukarame po 
ti ahe imboukwahavukari pendekoteꞌvaruhua nehẽ. Aꞌereki ymyahũ ahe 
uhu Salomãovaꞌea pyri paivohuhetea hugwi hako tahendu ti ganhiꞌig̃a javo. 

“Aꞌereki ga okwaha hete,” ei ahe ua, ei Jesusꞌga imombeꞌgwovo.
— Ji rendu ti! ei Jesusꞌga g̃a pe. Jihi kaitu akwaha hete Salomãovaꞌea 

hohe, ei Jesusꞌga. Ag̃wamovaꞌero pe napehendupotari nhinhiꞌig̃a 
ikwahapotareꞌyma aꞌitituhẽvaꞌea. Nurã po ti tyapyrakotyvaꞌea 
ruvihavuhuvaꞌea imboukwahavukari pendekoteꞌvaruhua nehẽ, ei Jesusꞌga.

32 — Mbapava koty po ti Tupanaꞌga omanoveꞌg̃a monoꞌonoꞌombavi pe 
ndeheve nehẽ, ei Jesusꞌga. Pe monoꞌombavame po ti ga ei pe me g̃a pe 
nhaporemo nehẽ peko teꞌvaruhu pe javo. Aꞌea rupi po ti Nínivepevaꞌea kweravi 
nehẽ no. Ojipiukarame po ti ahe imboukwahavukari pendekoteꞌvaruhua nehẽ. 
Aꞌereki ymyahũ Nínivepevaꞌea g̃wendu katu Tupanaꞌga nhiꞌig̃a hako. Opohi 
ahe okoteꞌvaruhua hugwi ymyahũ hendukatuavo Tupanaꞌga nhiꞌig̃a Jonasvaꞌea 
imombeꞌuro g̃waramo hako, ei Jesusꞌga g̃a pe imombeꞌgwovo.

— Ji rendu ti! ei Jesusꞌga g̃a pe. Jihi kaitu amombeꞌu katu Tupanaꞌga 
nhiꞌig̃a Jonasvaꞌea hohe, ei Jesusꞌga. Ag̃wamovaꞌero pe napehendupotari 
nhinhiꞌig̃a pepohireꞌyma pejikoteꞌvaruhua hugwi. Nurã po ti 
Nínivepevaꞌea imboukwahavukari pendekoteꞌvaruhua nehẽ, ei Jesusꞌga.

Kojahuvaꞌeaꞌjavuhuvaꞌea 
(Mateus 5.15; 6.22-23; Lucas 8.16)

33  — Imondygame lamparina ahe nomondoi imihava pype. Ndohovapygi 
ahe lamparina hyrua pyvõ. Pyteꞌmbia rehe ahe omondo lamparina. Nurã 
okirame onga pype ahe gwepia kojahua, ei Jesusꞌga.

34 — Ndereakwara ko lamparina ja nde ve. Ejeakwakaturame po 
ti nde hepiakatui egwovo kojahua rupi ikwahava nehẽ. Na jitehe 
ejeaporog̃itakaturame ekovo pota Tupanaꞌga remimbotarimovaꞌea rupi po 
ti nde rekokatukwahavi nehẽ, ei Jesusꞌga.

— Ejeakwateꞌvaruhurame po ti nde nderehepiagi egwovo ypytuna rupi 
ikwahaveꞌyma nehẽ. Na jitehe ejeaporog̃itateꞌvaruhurame ekopotareꞌyma 
Tupanaꞌga remimbotarimovaꞌea rupi po ti nde nderekokatukwahavi nehẽ, 
ei Jesusꞌga.

35 — Ekwaha ti aꞌero imbaragwahava maraꞌngu po ji jireaporog̃itakatueꞌyma 
javo. Ejeaporog̃ita katu ti takoteꞌvaruhuyme ti javo. 36 Lamparina 
imbokojahuheterame nde ve nde hoi pehea rupi katu ikwahava. Na jitehe 

ekokatukwahavame po ti nde ikwahahetei nehẽ nahanahã Tupanaꞌga opota ji ve 
javo. Po nandereaporog̃itateꞌvaruhuiꞌiꞌi, aꞌero po ti nde rekokatukwahapavi nehẽ.

Tiruahũ ti fariseusvaꞌea pe 
(Mateus 23.1-36; Marcos 12.38-40)

37 Jesusꞌga nhiꞌig̃irẽ fariseuꞌga ei ga pe:
— Herejo nhironga pype iꞌgwovo ji pyri.
Aꞌero Jesusꞌga hoi ga rupi garonga pype oapyga mesa pyri. 38  Jesusꞌga 

ndojipogwei naꞌẽ ojikwakuveꞌyma. Aꞌero fariseuꞌga ei oyvyteri pe: 
“Garamo Jesusꞌga nohendukatui nhaneramonhavaꞌea remimboꞌeagwera 
naerũ? Nhaneramonhavaꞌea eꞌi: ‘Nahanahã nhande xajipogwei katu. 
Nhandejipogweikaturo g̃waramo nhande nhimombyryvi Tupanaꞌga pe,’ ei 
ahe.” Aꞌea ga ei oyvyteri pe onhimombyꞌavo Jesusꞌga rehe ga ndojipogwei 
iꞌua renonde javo.

39 Aꞌero Jesusꞌga nhandepojykahareteꞌga ei fariseuꞌga pe:
— Peꞌara tehe oko Tupanaꞌga nhiꞌig̃a rupi pendekoeꞌymame ganhiꞌig̃a 

rupi pejiyvyteri pe fariseusvaꞌero, ei Jesusꞌga. Aꞌea pe ji ei jiꞌerame pe me: 
Copo ara prato ara reheve pepyhei hete pe. G̃waimbya pe ndapepyhei 
reki. Nahã ji ei, ei Jesusꞌga. Peyvytera iteꞌvaruhu pa. Aꞌereki pe 
pepotaruhu pa ipyhygahyavo mbatera pejive pejikoteꞌvaruhuavo. 40 Peko 
ikwahaveꞌymuhũvaꞌero! ei Jesusꞌga imombeꞌgwovo fariseusꞌg̃a pe.

— Tupanaꞌga oapo pa. Oapo ga aheꞌara. Oapo ga aheyvytera no. 41 Po 
peyvytera ikatu, aꞌero po ti pe imaꞌẽi jara penhimbatera imbatereꞌỹveꞌg̃a 
pe nehẽ. Aꞌero po ti pyrypavamo pembatera pe me nehẽ. Aꞌero po ti 
ndapejikwakuvaꞌjavi nehẽ, ei Jesusꞌga.

42 — Tiruahũ ti pe me! Aꞌereki fariseusvaꞌero pe ndapekokatui pejikokatueꞌyma 
ojipeꞌg̃a pe. Tiruahũ ti pe me. Aꞌereki napearõi Tupanaꞌga. Pemondo pe 
Tupanaꞌga pe novĩa. Petỹ imbohevaꞌea: hortelã, arruda, verduras. Pe herekorame 
dez itymipyra pe pemondo ojipeji ga pe. Aꞌea pyry Tupanaꞌga pe. Emo pe 
ndapekokatupavi pejikokatueꞌyma ojipeꞌg̃a pe, ei Jesusꞌga. Aꞌea ndapyryvi 
Tupanaꞌga pe. Peko katu po pe pejikokatuavo ojipeꞌg̃a pe hamo. Pearõ hete po 
pe Tupanaꞌga hamo no. Pemondo ti Tupanaꞌga pe pejikokatuavo ojipeꞌg̃a pe no 
Tupanaꞌga arõheteavo no. Nahã pyry hete Tupanaꞌga pe, ei Jesusꞌga.

43  — Tiruahũ ti pe me! ei Jesusꞌga. Aꞌereki fariseusvaꞌero pe 
peꞌe: “Tianderepia pa ti g̃a nhande mboheteavo. Aꞌereki nhande 
g̃anduvihavuhuro xako,” peꞌe pe pejiyvyteri pe. Nurã pe apypotaruhui 
nhanderuvihavaꞌg̃a apykava rehe nhandejatykahava pype, ei Jesusꞌga. 
Ikatuuhu pe me g̃a mbaragwahavame pe ndehe imaꞌẽhai pe feira pe 
onhiꞌig̃atuavo pe me pe ko oremboꞌeharamo javo pe me, ei Jesusꞌga.

44 — Pe ko ahemoandyandyivaꞌero! ei Jesusꞌga judeusꞌg̃a mboꞌeharaꞌg̃a 
pe fariseusꞌg̃a pe no. Tiruahũ ti pe me nehẽ! Aꞌereki pe aheryvya ja. 
Ndiukwahavame aheryvya ahe ndohepiagi. Aꞌero ahe pyrug̃i hehe 

ikwahaveꞌyma inema ipype. Na jitehe pe kwavame ahe ndokwahavi 
pendekoteꞌvaruhua peyvyteri pe, ei Jesusꞌga g̃a pe.

45 Aꞌero judeusꞌg̃a mboꞌeharaꞌga ei Jesusꞌga pe:
— Oremboꞌeharamo nde erame na g̃a pe, ore ve nde ei navaꞌea rehe no 

ore mbotegweteavo.
46  Aꞌero Jesusꞌga ei ga pe:
— Pe me ti tiruahũ no! ei Jesusꞌga judeusꞌg̃a mboꞌeharaꞌg̃a pe. Aꞌereki pe 

ojipeꞌg̃a mboꞌe hahyvaꞌea rehe. Aꞌereki penhiꞌig̃a rupi g̃a ndekorame hahy g̃a 
pe. Peꞌe pe g̃a pe: “Nahanahã ti peko Moisésvaꞌea nhiꞌig̃agwera rupi orenhiꞌig̃a 
rupi no,” peꞌe hete pe g̃a pe. Pe tuhẽ ndapekopavi ahenhiꞌig̃agwera rupi reki. 
Peko pa po pe hupi hamo. Penhimbiꞌeagwera pe pepirĩa reki no. G̃a ja pe peko 

– kiroki g̃a omondo ipohyjuhuvaꞌea ojipeꞌg̃a arimo g̃a pokogeꞌyma, ei Jesusꞌga.
47 — Tiruahũ ti pe me! Aꞌereki pe peapo katu tehe tapyja aheryvya 

rehe Tupanaꞌga nhiꞌig̃a mombeꞌuharavaꞌea ryvya rehe. Ymyahũ 
penamonhavaꞌea Tupanaꞌga nhiꞌig̃a mombeꞌuharavaꞌea jukai. 48  Pehe 
peapo katu aheryvya. Jukwaha reki ahemanoa pyryvamo pe me. Aꞌereki 
pe napehendukatui imombeꞌuharavaꞌea nhiꞌig̃a no, ei Jesusꞌga.

49 — Nurã ymyahũ Tupanaꞌga reaporog̃itaro. Ga eꞌi: “Amondouka 
po ti ji g̃a pyri nhinhiꞌig̃a mombeꞌuharaꞌg̃a nhimoirũharaꞌg̃a ndeheve 
nehẽ. Jaraꞌg̃a po ti g̃a g̃a jukai nehẽ nhinhiꞌig̃a mombeꞌuharaꞌg̃a 
nhimoirũharaꞌg̃a ndeheve nehẽ. Jaraꞌg̃a po ti g̃a g̃a monhani 
okoteꞌvaruhuavo g̃a pe nhinhiꞌig̃a mombeꞌuharaꞌg̃a pe nhimoirũharaꞌg̃a 
pe nehẽ no ogwovo g̃a ndeviri nehẽ,” ei Tupanaꞌga ymyahũ, ei Jesusꞌga.

50 — Aꞌero ahemanoa rehe nhaporemo po ti Tupanaꞌga imondoi hahyvaꞌea 
pe me nehẽ, ei Jesusꞌga g̃a pe. “Pejuka pa pe nhinhiꞌig̃a mombeꞌuharavaꞌea,” e 
po ti Tupanaꞌga pe me ag̃wamovaꞌea pe nehẽ. “Ji japoypyrẽ yvya yvaga reheve 
penamonhavaꞌea ahe jukai. 51 Penamonhavaꞌea ojuka ypy Abelvaꞌea. Aerẽ 
penamonhavaꞌea heꞌyivaꞌea jukai. Mbapavamo ahe ojuka Zacariasvaꞌea ymyahũ 
hako. Omano Zacariasvaꞌea pejatykahavuhua pyri templo pyri okara pyteri pe 
ikwavaꞌẽhava pyri.” Nahã po ti Tupanaꞌga ei pe me imondovo hahyvaꞌea pe me 
imboja ahejukaagwera pe ndehe nehẽ, ei Jesusꞌga imombeꞌgwovo.

52 — Tiruahũ ti pe me nehẽ! ei Jesusꞌga judeusꞌg̃a mboꞌeharaꞌg̃a pe. Aꞌereki 
pe napemboꞌekatui Tupanaꞌga nhiꞌig̃a rehe herojijyita. Nurã hajihea rehe pe 
g̃a mboꞌei g̃a moandyandyita. Pereko pe Tupanaꞌga nhiꞌig̃a aherembikwatijara 
novĩa timonhiꞌĩ javo. Aꞌereki pe ndapekoi Tupanaꞌga nhiꞌig̃a rupi pejikogeꞌyma ga 
rehe. G̃a ndekopotarame ganhiꞌig̃a rupi pe napemombeꞌukatui g̃a pe. Nahã pe 
napemongoi g̃a ganhiꞌig̃a rupi g̃a mbojikogeꞌyma ga rehe, ei Jesusꞌga fariseusꞌg̃a pe.

53  Nanime g̃amboꞌeharaꞌg̃a ndekoteꞌvaruhui ga pe ga arõeꞌyma 
fariseusꞌg̃a pavẽi. Aꞌero g̃a ei ga pe:

— Herejo ore mboꞌeavo heꞌyivaꞌea rehe. Maramarã po? Kojiꞌi ore mboꞌe.
Nahã g̃a ei ga pe. 54 Aꞌereki g̃a eꞌi ojohupe:

— He timombeꞌuuka ti ga pe. Po ti ga ndeꞌikatui heꞌyjuhuvaꞌea 
mombeꞌurame nehẽ, aꞌero po ti ore ga mbotegwetei nehẽ, ei g̃a ojohupe.

Tupanaꞌga omboukwaha onhimivaꞌea nehẽ	
(Mateus 10.26-27)

12  1 Aꞌea rupi heꞌyjuhuranuhũveꞌg̃a ndug̃anduri onhimonoꞌonoꞌog̃a 
tihendu Jesusꞌga javo. Opyrũpyrũ g̃a ojogwehe onhimongyavo.

Kiro Jesusꞌga nhiꞌinaꞌẽi g̃wemimboꞌeharaꞌg̃a pe. Aꞌero ga ei g̃a pe:
— Penhimbokoꞌi ti pão mbovuhava rehe fariseusꞌg̃a apoa rehe. Aꞌea 

ji ei tapehendukatui ti fariseusꞌg̃a nemimboꞌea javo. Aꞌereki g̃a ahe 
moandyandyi ojihe. Nurã ahe ei pyry hete g̃a javo novĩa. Emo g̃a oko 
teꞌvaruhu reki. G̃a ja rũi ti peko. Pão mbovuhava onhinhamba pão pype. 
Na jitehe fariseusꞌg̃a ndekoteꞌvaruhua oki pa peyvyteri pe g̃a pe mboꞌerame.

2 — Jahovipyra ahe ohajaꞌvo hepiuka. Na jitehe po ti Tupanaꞌga imboukwahavi 
nehẽ. Onhimivaꞌea po ti ga hepiukari ikwahavuka henduvukapava nehẽ, ei 
Jesusꞌga. 3 Kiroki aꞌea pe pemombeꞌu ypytunimo ahe ve – aꞌea jitehe po ti ahe 
imombeꞌui arimo ojipeꞌg̃a pe nehẽ. Kiroki aꞌea pe pemombeꞌu nhimi okipe ahe 
ve – aꞌea jitehe ti ahe imombeꞌuahyahivi g̃andovaki tohendu pa ti g̃a javo.

Tapekyhyji ti g̃a hugwi, ei Jesusꞌga 
(Mateus 10.28-31)

4 — Pejikotyꞌa pe ji pavẽi, ei Jesusꞌga g̃wemimboꞌeharaꞌg̃a pe. Aꞌe 
ji pe me: Tapekyhyji ti pejukapotaveꞌg̃a hugwi. Pe jukarẽ tegwete g̃a 
pemondohavag̃wama hahyvaꞌea ruvihava pype, ei Jesusꞌga. 5 Kiro 
ji Tupanaꞌga mombeꞌui pe me. Ga hugwi ti pekyhyji. Gaha ipopoaka 
hete. Ahe jukarẽ ga omombo ahe tata pype hahyvaꞌea ruvihava pype 
ipotarame. Aꞌe ji pe me: Ga hugwi ti pekyhyji, ei Jesusꞌga g̃a pe.

6  — Maramomi itambereꞌia gwyraꞌia rehe? Ndaheꞌyi po hehe. Cinco 
rehe gwyraꞌia rehe po ojipejiꞌi jate itambereꞌia. Tupanaꞌga gwyraꞌia 
repiapavi herekovo ikwahapava. Nurã ga nomokaꞌnhymi ojipeji gwyraꞌia!

7 — Kojiꞌi hete reki Tupanaꞌga pe ndepiakatui. Aꞌereki ga okwaha jitehe reki 
peꞌava nhaporemo vehevi heꞌyjuhuvaꞌea. Okwaha pa ga peꞌava nhaporemo vehevi 
heꞌyjeꞌỹvaꞌea. Nahã ga pe kwahahetei pe ndepiakatuavo. Tapekyhyji ti aꞌero. 
Aꞌereki Tupanaꞌga eꞌi pe me: “Ahepia katu ji gwyraꞌia heꞌyjuhuvaꞌea. Kojiꞌi ji rekoi 
pe ndehe pe ndepiakatuavo,” ei Tupanaꞌga, ei Jesusꞌga g̃wemimboꞌeharaꞌg̃a pe.

Po nahã ahe ji mombeꞌui, ei Jesusꞌga 
(Mateus 10.32-33; 12.32; 10.19-20)

8  — G̃wemimboꞌeharaꞌg̃a pe Jesusꞌga ei: Aꞌe ji pe me: Po ahe ei ji 
mombeꞌgwovo: “Ajiko ji Jesus Cristoꞌga rehe. Ga ko jipojykaharetero.” 
Po nahã ahe ji mombeꞌui, aꞌero po ti ji ei Tupanaꞌgapyriveꞌg̃a pe 

yvagipeveꞌg̃a pe nehẽ: G̃a oko jirehevaꞌero. Aꞌea po ti ji ei ahe 
mombeꞌgwovo nehẽ, ei Jesusꞌga yvyakotyvaꞌero yvagipevaꞌero no.

9 — Po ojipeꞌg̃a ei ji mombeꞌgwovo: “Ndajikogi ji Jesusꞌga rehe. Ga 
ndokoi jipojykaharetero.” Po nahã g̃a ei ji mombeꞌgwovo, aꞌero po ti ji ei 
Tupanaꞌgapyriveꞌg̃a pe yvagipeveꞌg̃a pe g̃a mombeꞌgwovo nehẽ: G̃a ndokoi 
jirehevaꞌero. Aꞌea po ti ji ei nehẽ, ei Jesusꞌga g̃a pe.

10 — Po g̃a eteꞌvaruhui ji ve vehevi okoteꞌvaruhuavo, aꞌero po ti 
Tupanaꞌga imombori g̃andekoteꞌvaruhua g̃a hugwi nehẽ, ei Jesusꞌga 
yvyakotyvaꞌero yvagipevaꞌero no. Po g̃a eteꞌvaruhui Tupanaꞌga raꞌuva 
pe reki okoteꞌvaruhuavo, aꞌero po ti Tupanaꞌga nomomborag̃wami tuhẽ 
g̃andekoteꞌvaruhua nehẽ, ei Jesusꞌga.

11 — Aerẽ po ti ojipeꞌg̃a pe nderohoahyi ahejatykahava pype ipypeveꞌg̃a 
nduvihavaꞌg̃a ndovai pyteri pe governadorꞌg̃a ndovai pyteri pe no 
huvihavuhuꞌg̃a ndovai pyteri pe nehẽ no. G̃andovai pyteri pe po ti g̃a pe 
nderohoi timboja tehe ti g̃a ndehe javo.

— G̃a pe nderohorame tapeꞌei naꞌẽ ti pejiyvyteri pe: “Maramarã po ti 
nhande nhiꞌig̃i g̃a pe nehẽ? Gara po ti nhande ei g̃a pe nehẽ?” Aꞌea ti 
tapeꞌei pevyꞌareꞌyma. 12  G̃a pe nderohorame po ti Tupanaꞌga raꞌuva pe 
mboꞌeuka nehẽ nahanahã ti peꞌji g̃a pe javo.

Jesusꞌga omombeꞌu imbateveꞌga okoteꞌvaruhuveꞌga
13  Kiro heꞌyjuhuveꞌg̃a pyteripeveꞌga ei Jesusꞌga pe:
— Ahemboꞌeharamo ere ti nhiirũꞌga pe imaꞌẽuka ga pe. Tomaꞌẽ ga 

orepoꞌria mbateragwera ore ve memei.
14 Aꞌero Jesusꞌga ei ga pe:
— Ji rũi ko imaꞌẽharamo ahe ve.
15 Pevoveꞌg̃a pe Jesusꞌga ei:
— Penhimbokoꞌi ti! Tapepotaruhuhetei itambereꞌia mbatera reheve. 

Aꞌereki mbaterahetea g̃waramo rũi pe ndekoi, ei Jesusꞌga g̃a pe.
16  Kiro Jesusꞌga imombeꞌui ojoꞌjavaꞌea g̃a pe. G̃a mboꞌeavo ga ei:
— Imbateveꞌga gwereko yvykatua. Horyory garemityma. Ohy hete! 17 Oyvyteri 

pe ga japyakai javo: “Marã re po ti ji herekoi koapora aꞌero nehẽ? Mome po ti ji 
imondoi hepiakatuavo nehẽ imonoꞌonoꞌog̃ame nehẽ?” ei ga ojapyaka.

18 — Aerẽ ga ei oyvyteri pe: “Nahã po ti ji rekoi aꞌero nehẽ,” ei ga. “Apivohi po 
ti ji nhimbatera tuhaꞌvia nehẽ. Aꞌero po ti ji japoi hehanhuhũvaꞌea tuhava nehẽ. 
Aꞌea pype po ti ji imongipavi nehẽ jiapoa: trigo ojipea reheve nhimbatera reheve 
nehẽ. 19 Aꞌero po ti ji ei jiyvyteri pe nehẽ: Mbaterahetea ji herekoi hepiakatuavo. 
Mbaigwe po ti ipavi nhimbatera nehẽ. Nurã po ti ji ndaporavykyaꞌjavi nehẽ. 
Toryva rehe jate po ti ji rekoi nehẽ iꞌuheteavo vinho gwovo jiroryroryvamo nehẽ. 
Nahã po ti ji ei jiyvyteri pe nehẽ,” ei imbateveꞌga.

20 — Aꞌero Tupanaꞌga ei ga pe: “Kiro ypytunimo po ti nde manoi nehẽ 
ikwahaveꞌymuhũvaꞌero! Oro nembatera po ti nehẽ naerũ? – kiroki aꞌea 

nde eremonoꞌonoꞌog̃uhũ. Aꞌea po ti ojipeꞌga gwereko nde manorame 
nehẽ,” ei Tupanaꞌga ga pe, ei Jesusꞌga imombeꞌgwovo.

21 — Na jitehe ga rekoi – kiroki ga omonoꞌonoꞌog̃uhũ mbatera ojive 
jate okoeꞌyma Tupanaꞌga nhiꞌig̃a rupi. Oko tehe po ti ga Tupanaꞌga rovai 
pyteri pe nehẽ, ei Jesusꞌga g̃a pe.

Tapeꞌag̃ataruhui ti mbatera rehe, ei Jesusꞌga 
(Mateus 6.25-34)

22  Kiro Jesusꞌga ei g̃wemimboꞌeharaꞌg̃a pe:
— Nurã ji ei pe me: Tapeꞌag̃ataruhui ti mbatera rehe. Tapeꞌei ti: 

“Maramarã po ti ji rekoi nehẽ? Gara po ti ji aꞌu nehẽ? Ahã po ti ji ve 
mbatera nehẽ. Gara po ti ji amongi nehẽ? Aerẽ po ti jipira itoropavi 
nehẽ.” Tapeꞌei ti nahã penhiꞌag̃ataruhueꞌyma.

23  — Tapekouhui ti penhimbiꞌua rehe, ei Jesusꞌga. Tupanaꞌga pe apo. 
Aꞌero po ti ga imondoukari pe me mbatera nehẽ toꞌu ti g̃a javo. Aꞌereki 
Tupanaꞌga pe kojiꞌi pyry pendekoa. Tapekouhui ti pejipira rehe. Oapo 
ga pendaꞌoa. Aꞌero po ti ga imondoukari pepira pe me nehẽ. Aꞌereki 
Tupanaꞌga pe kojiꞌi pyry pendaꞌoa, ei Jesusꞌga.

24 — Pehepia te gwyraꞌia corvos ikwahava. Notymi ojive corvos. 
Ndohetygi g̃wemityma iꞌgwovo aꞌero. Nomonoꞌog̃i mbatera opoitava 
ryrua pype aerẽ po ti tiꞌu javo. Oꞌu reki corvos. Aꞌereki Tupanaꞌga ouka 
jupe. Pe me ga ei: “Kojiꞌi ji rekoi pe ndehe,” ei Tupanaꞌga pe me. Nurã po 
ti ga imondoi pe me nehẽ no, ei Jesusꞌga.

25 — Peꞌag̃ataruhu po pe javo: “Kojiꞌi po ji nhimomboakari hamo. Um 
meio metro po ti ji nhimomboakaraꞌjavi nehẽ.” Nahã po pe ei. Peꞌag̃ataruhu 
po pe aꞌea rehe javo novĩa. Napenhimomboakaraꞌjavi tuhẽ po ti pe nehẽ, ei 
Jesusꞌga. 26 Nenhimomboakahava nonhimimiꞌiꞌi Tupanaꞌga pe. Pehe reki 
ndapekwahavi aꞌea pejikovo. Aꞌero ti ojipea rehe tapeꞌag̃ataruhui no!

27 — Pehepia ti yvotyꞌria. Henhui onhimomboaka onhimongyavo 
yvotyꞌria. Ndoporavykyi ipyhyga iꞌgwovo. Ndoapoi opiꞌria. Aꞌe ji pe me: 
Ymya aheruvihavuhuvaꞌea Salomãovaꞌea omongi tapyꞌynhapipyryva 
jipi. Ikatu hete tuhẽ ahepipyryva onhimongyavo. Ahepipyryva hohe 
reki yvotyꞌria ikatuhetero. 28  Tupanaꞌga ombokatu ipira nhungwavuhua 
pira okovo hehe. Nhungwavuhua horyory nhuhũ me kiro. Koꞌemame 
ahe omombo nhungwavuhua tata pype tamohendy ti tata javo. 
Nombokwaraꞌari nhungwava.

— Kojiꞌi Tupanaꞌga pe arõi imondoukari tapyꞌynhapira pe me pemongi ti 
javo. Xunhi hete pe pejiko ga rehe! ei Jesusꞌga.

29 — Tapeꞌag̃ataruhui ti penhimbiꞌua rehe! Tapeꞌag̃ataruhui ti hehe 
pejipyꞌa nog̃atuukareꞌyma. 30 Aꞌereki yvyakotyveꞌg̃a gwyripeveꞌg̃a 
nhag̃ataruhu aꞌea rehe nhaporemo – kiroki g̃a ndojikogi Tupanaꞌga rehe. 

Tapeꞌag̃ataruhui ti hehe aꞌero. Aꞌereki gaha penduveteꞌga okwaha pe 
mbatereꞌymame togwereko ti g̃a g̃wig̃wia javo, ei Jesusꞌga.

31 — Tupanaꞌga ko penduvihavuhuheteꞌga. Pejirokwa ti pejikovo 
ganhiꞌig̃a rupi gaha ko jiruvihavuhuheteꞌga javo, ei Jesusꞌga. Pe 
ndekorame ganhiꞌig̃a rupi po ti Tupanaꞌga imbuhupavi mbatera pe me 
nehẽ togwereko paravuhu ti g̃a javo, ei Jesusꞌga g̃wemimboꞌeharaꞌg̃a pe.

Ikatuhetevaꞌea yvagi pe 
(Mateus 6.19-21)

32  Kiro Jesusꞌga ei g̃wemimboꞌeharaꞌg̃a pe:
— Pe ko napendeꞌyi jirehevaꞌero. Tapekyhyji ti. Aꞌereki Tupanaꞌga 

eꞌi pe me: “Opomongo pota ji huvihavamo ji pavẽi.” 33  Pemondo ti 
penhimbatera ojipeꞌg̃a pe itambereꞌia pyhyga g̃a hugwi. Itambereꞌia ti 
pemondo aꞌero imbatereꞌỹveꞌg̃a pe. Po nahã pe ndekokatui, aꞌero po ti pe 
herekoi pejive yvagi pe nehẽ. Ikatu hete po ti peapoa pevo gweꞌyjamo 
aꞌero nehẽ. Niymyani po ti nehẽ. Namomini po ti nehẽ. Iporomiveꞌga 
ndohoi yvagi pe imima aheapoa. Mbatera nomboteꞌvari aheapoa yvagi pe.

34 — Nurã ji ei pe me: Penhiitambereꞌia ti pemondo imbatereꞌỹveꞌg̃a pe. 
Po avo yvya koty peapoa uvame, aꞌero yvyakotyvaꞌea rehe pe pemondo 
pejeaporog̃ita jipi. Po yvagi pe peapoa uvame, aꞌero yvagipevaꞌea rehe pe 
pemondo pejeaporog̃ita imohina jipi, ei Jesusꞌga g̃wemimboꞌeharaꞌg̃a pe.

Ndokiri huvihavaꞌgapyriveꞌga 
(Mateus 24.43-44)

35 — Peko katu ti jiruraꞌjahava pota. Peko ti g̃a ja – kiroki g̃a omongi 
okuꞌayvira xanhimboavujikwe ti javo, ei Jesusꞌga g̃wemimboꞌeharaꞌg̃a pe. 
Peko ti g̃a ja no – kiroki g̃a ombojapyꞌu lamparina tihepia katu ti ikwahava 
javo. 36 Peko ti g̃a ja – kiroki g̃a eꞌi: “Aerẽ po ti nhandepojykaharaꞌga 
ruri. Uhu po ti ga toryva hugwi ojipeꞌg̃a mohembirekohava hugwi,” ei g̃a 
gajivyhava pota. Ga rurame okwaokwa porta rehe, kotihĩ g̃a ipeꞌai ga pe.

37 — Pyry hete po ti g̃a pe nehẽ – kiroki g̃a ndokiri opojykaharaꞌga rurame, ei 
Jesusꞌga g̃a pe. Amombeꞌu katu ji pe me: Onhimboavujikwe ti g̃apojykaharaꞌga 
imongiavo okuꞌayvira nehẽ taꞌapo ti ji mbatera g̃a pe javo. Aꞌero po ti ga g̃a 
mboapygi mesa pyri herua mbatera imondovo g̃a pe nehẽ toꞌu ti g̃a javo. 

“Pepyry hete pe jirura potari,” e po ti ga nehẽ imondovo g̃a pe nehẽ.
38  — Po g̃apojykaharaꞌga jivyrame toryva hugwi ypyhajiꞌi, pyry hete 

po ti ndokiriveꞌg̃a pe nehẽ. Aꞌereki ga gwepia g̃akireꞌyma. Pyry hete 
po ti ndokiriveꞌg̃a pe nehẽ ga jivyrame koꞌema koty. Aꞌereki ga gwepia 
g̃akireꞌyma, ei Jesusꞌga g̃a pe g̃a mboꞌeavo ojoꞌjavaꞌea pyvõ.

39 — Onga jaraꞌga ndokwahavi iporomiveꞌga rura g̃wonga pe, ei Jesusꞌga. 
Po ga okwaha, gwepia katu po ga g̃wonga aꞌea rupi hamo iporomiveꞌga 
mongiukareꞌyma hamo, ei Jesusꞌga. Aꞌea pe pekwaha, ei Jesusꞌga.

40 — Nurã ji ei pe me: Penhimbokoꞌi ti aꞌero penhimboavujikwea jiruraꞌjava 
pota ji mbuhua, ei Jesusꞌga g̃wemimboꞌeharaꞌg̃a pe. Pe nhimbohaꞌuveꞌymame 
po ti ji ruri yvyakotyvaꞌero yvagipevaꞌero no, ei Jesusꞌga.

Nahã ahe ombojikoguka ojihe 
(Mateus 24.45-51)

41 Aꞌero Pedroꞌga ei Jesusꞌga pe:
— Maꞌg̃a pe nde imombeꞌui aꞌea ojoꞌjavaꞌea? Maraꞌngu po ore ve jate 

nde imombeꞌgwovo torohendu katu ti? Maraꞌngu po ojipeꞌg̃a pe no 
nde imombeꞌgwovo tohendu katu ti g̃a ore pavẽi? ei ga Jesusꞌga pe.

42  Aꞌero Jesusꞌga nhandepojykahareteꞌga ei Pedroꞌga pe:
— Kiroki ga ombojikoguka opojykaharaꞌga pe ojihe gweaporog̃itakaturo 

– marã ga rekokatui? ei Jesusꞌga. Kiro po ti ji garekokatua mombeꞌukatui 
pe me pe mboꞌeavo ojoꞌjavaꞌea pyvõ. Gwepia katu ga opojykaharaꞌga 
mbatera, ei Jesusꞌga. Ga pe gapojykaharaꞌga ei aꞌero ohorame: “Nde po ti 
jipyriveꞌg̃a ndepiakatuharamo. Emaꞌẽ ti nhimbatera g̃a pe g̃andetakwera 
ja jipi toꞌu ti g̃a javo.” Nahã ga ei ojipyriveꞌga pe ogwovo.

43  — Aꞌero gapyriveꞌga jaraꞌg̃a ndepiakatui imondovo g̃a pe g̃a 
nderekovo g̃andepiakatuharamo ga horame.

— Aerẽ gapojykaharaꞌga jivyri ua. G̃a ndepiagame ga ei: “G̃a ndepia 
katu reki ga imondovo g̃a pe,” ei ga.

— Pyry hete g̃andepiakatuharaꞌga pe aꞌero, ei Jesusꞌga imombeꞌgwovo. 
44 Imombeꞌukatuavo ji ei pe me: Aerẽ po ti gapojykaharaꞌga ei ga pe nehẽ: 

“Ehepia katu pa ti aꞌero nhironga jigwyra reheve nhimbatera reheve no.” 
Nahã po ti ga ei nehẽ toko ti ga herekohavamo ji ve javo, ei Jesusꞌga.

45 — Po g̃andepiakatuharaꞌga ei oyvyteri pe opojykaharaꞌga rureꞌymame: 
“Mbaigwe po ti jipojykaharaꞌga jivyri nehẽ,” e po ga. Aꞌero po ga ndohepiakatui 
opojykaharaꞌgapyriveꞌg̃a, ei Jesusꞌga. Onupã po ga g̃a akwaimbaeꞌg̃a 
kunhangweraꞌg̃a ndeheve g̃a poravykyrame. Oꞌu hete po ga gambatera. Heagwyry 
po ga no. 46 Nombohaꞌuvi ga ga upa nduri po ti jipojykaharaꞌga kiro nehẽ javo.

— Aꞌea rupi po ti gapojykaharaꞌga ruri ovahema nehẽ, ei Jesusꞌga. 
Gapojykaharaꞌga ga rovajaꞌrogukari. Aꞌereki ga ndokoi ganhiꞌig̃a rupi. 
Nahã po ti gapojykaharaꞌga ga mongoukari ahe pyri nehẽ – kiroki 
ahe nohendukatui, ei Jesusꞌga imombeꞌgwovo g̃wemimboꞌeharaꞌg̃a pe.

47 Kiro Jesusꞌga imombeꞌui ojipea g̃a pe. G̃a mboꞌeavo ga ei:
— Ojipeꞌga okwaha opojykaharaꞌga remimbotarimovaꞌea. Emo ga ndokoi 

ganhiꞌig̃a rupi onhimboavujikwereꞌyma. Aꞌero po ti gapojykaharaꞌga ga 
nupanupãheteukari nehẽ, ei Jesusꞌga. 48 Ojipeꞌga ndokwahavi opojykaharaꞌga 
remimbotarimovaꞌea. Ga rekoteꞌvaruhurame po ti gapojykaharaꞌga ga nupãi 
hamo. Emo po ti gapojykaharaꞌga ga nupaꞌĩukari nehẽ, ei Jesusꞌga.

— Na tuhẽ. Kiroki g̃a pe ahe omondo hete – g̃a na jitehe po ti tomondo 
hete hamo. Kiroki g̃a pe ahe kojiꞌi omondo – g̃a po ti kojiꞌi tomondo hamo, 
ei Jesusꞌga imombeꞌgwovo.

Ojogwayva po ti g̃a ji rehe nehẽ, ei Jesusꞌga	
(Mateus 10.34-36)

49 — Ajo ji yvya koty jitekovo tamboukwaha yvyakotyveꞌg̃a ndeaporog̃ita 
javo. Po kiro g̃andeaporog̃ita ji amboukwaha ojikwe ramo. Aꞌereki nahã 
jiporavykyhava, ei Jesusꞌga. 50 Tupanaꞌga eꞌi ji ve: “Aerẽ po ti ojipeꞌg̃a imondoi 
hahyvaꞌea nde ve nde jukavo nehẽ,” ei ga ji ve. Tuhu ti hahyvaꞌea ji ve aꞌero. 
Aꞌereki ji ga nhiꞌĩpoꞌru pota. Anhimbaekwahi ji jivyꞌareꞌyma hahyvaꞌea imbuhua.

51 — Marãi pe ji mombeꞌgwovo? ei Jesusꞌga. “Jesusꞌga rura g̃waramo po 
ti yvyakotyveꞌg̃a pyꞌa rukatui nehẽ.” Nahã po pe ei pejiyvyteri pe naerũ? 
Aꞌe ji pe me: Tapeꞌei ti aꞌea. Jirura g̃waramo po ti g̃apyꞌa ndukatui nehẽ. 
Ojogwayva po ti g̃a ji rehe nehẽ, ei Jesusꞌga.

— Ojipeꞌg̃a po ti ji arõhetei nehẽ. Ojipeꞌg̃a po ti nanhiarõi nehẽ. Nurã po 
ti g̃a jogwayvari ji rehe nehẽ.
 52 Kiro po ti ongapypeveꞌg̃a cincoveꞌg̃a jogwayvari nehẽ.

Trêsveꞌg̃a po ti doisveꞌg̃a rayvari nehẽ.
Doisveꞌg̃a po ti trêsveꞌg̃a rayvari nehẽ.

 53 Akwaimbaeꞌga po ti gwayva gwaꞌyraꞌga nehẽ.
Garaꞌyraꞌga po ti ga rayva nehẽ no.
Kunhangwerahẽa po ti gwayva gwaꞌyrahẽa nehẽ.
Hẽaraꞌyrahẽa po ti hẽa rayva nehẽ no.
Gwayva po ti kunhangwerahẽa oꞌaihẽa nehẽ.
Hẽaꞌaihẽa po ti hẽa rayva nehẽ no, ei Jesusꞌga g̃wemimboꞌeharaꞌg̃a pe.

Ikwahavukahava 
(Mateus 16.2-3)

54 Kiro Jesusꞌga ei pevoveꞌg̃a pe:
— Po kwara ihoa koty hovagwevagwe g̃werĩ kwara, aꞌero pe ei: “Nimbegwei 

amana,” peꞌe pe. Oky tuhẽ aꞌero. 55 Po nhimbya hugwi yvytua uhu, aꞌero pe ei: 
“Kwarahyahi po ti nehẽ.” Kwarahyahi tuhẽ aꞌero. 56 Pe pehepia yvaga ikwahava 
aerẽvaꞌea. Nurã pe ei: “Aerẽ po ti ikyri nehẽ.” Pe pehepia avovaꞌea ikwahava 
aerẽvaꞌea. Nurã pe ei: “Aerẽ po ti kwarahyahi nehẽ.” Aꞌea pe pekwaha katu.

— Emo imbaragwahaveꞌỹveꞌg̃a ja po pe reki. Pehepia tehe pe ojipevaꞌea 
ag̃wamovaꞌea – kiroki aꞌea ikwahavuka aerẽvaꞌea. Emo pe napembaragwahavi 
reki aerẽvaꞌea rehe, ei Jesusꞌga g̃a pe. Pe ko ahemoandyandyivaꞌero! ei 
Jesusꞌga. Maranameuhũ pe napembaragwahavi ag̃wamovaꞌea rehe nhinhiꞌig̃a 
renduvame! Onhimivaꞌea nhinhiꞌig̃a pe me naerũ?

Pejeaporog̃ita ti, ei Jesusꞌga 
(Mateus 5.25-26)

57 — Pe tuhẽ pekwaha hamo! ei Jesusꞌga. Maranameuhũ pe 
napendeaporog̃itakatui naerũ ikwahaveꞌyma? Pekwaha ti! ei Jesusꞌga. 
58  Kiro po ti ji imombeꞌui pe me ikwahavuka pe me nahã ti pejeaporog̃ita 
katu javo. Ji rendu ti aꞌero.

— Po nde teꞌvaruhuro ojipeꞌga pe, aꞌero po ti ga ei nde ve nehẽ: “Xaho 
tuhẽ ji rupi juizꞌga pyri,” e po ti ga nehẽ. “Ga pe po ti ji nderekoteꞌvaruhua 
mombeꞌui nehẽ teꞌi ti ga nhandereaporog̃ita pe javo,” e po ti ga nde ve nehẽ. 
Ga nde rerohorame juizꞌga pyri ejirokwa ti javo ga pe ga maꞌngomaꞌngoga 
ga rupi egwovo. Ere ti ga pe: “Nhande tuhẽ ti xanhimbovyvy naꞌẽ.” Aꞌea ti 
ere ga pe. Po ti nde neremaꞌngomaꞌngogi ga pehea rupi nehẽ, aꞌero po ti ga 
nde rerohoahyi juizꞌga pyri. Aꞌero po ti juizꞌga nde mondoukari guardaꞌga 
pe nehẽ. Guardaꞌga po ti nde mongi cadeia pype nehẽ. 59 Aꞌe ji pe me: Aꞌea 
pype po ti nde pytai nehẽ. Nde imondokatupaveꞌymame ikwepykava, aꞌero 
po ti guardaꞌga nanerenohemaꞌjavi nehẽ, ei Jesusꞌga imombeꞌgwovo g̃a pe.

Pemano pejigwovo hahyvaꞌea ruvihava pype nehẽ

13  1 Aꞌea Jesusꞌga imombeꞌurẽ pevoveꞌg̃a pyteripeveꞌg̃a ei Jesusꞌga pe:
— Pilatosꞌga ahe jukaukari ojihevaꞌea Galiléiapevaꞌea ko. 

Okwavaꞌẽ pota Galiléiapevaꞌea mbatepyryva ikwavaꞌẽhava rehe Tupanaꞌga 
pe okovo. Ahe mbatepyryva jukarame Pilatosꞌga ahe jukaukari. Aherekoa 
onoꞌõ mbatepyryva rekoa pavẽi ga ahe jukaukarame, ei g̃a Jesusꞌga pe.

2  Aꞌero Jesusꞌga ei g̃a pe:
— Peꞌe po pe pejiyvyteri pe: “Tiruahũ ahe Galiléiapevaꞌea ogwyripeveꞌg̃a 

hohe. Nurã Pilatosꞌga ahe jukaukari.” Aꞌea po pe ei naerũ? ei Jesusꞌga g̃a pe.
3  — Aꞌe ji pe me: Pe ndapekwahavi peꞌerame nanongara. Aꞌereki 

ahegwyripeveꞌg̃a oko teꞌvaruhu ahe ja. Pepohi ti pejikoteꞌvaruhua 
hugwi pejikovo. Pepohireꞌymame jugwi pe nhaporemo po ti pemano no 
pejigwovo hahyvaꞌea ruvihava pype nehẽ.

4 — Oꞌa onga joꞌajoꞌara Jerusalémmevaꞌea rehe dezoitovaꞌea rehe 
ahe jukavo Siloépeveꞌg̃a gwyri pe. Peꞌe po pe pejiyvyteri pe: “Tiruahũ 
dezoitovaꞌea ojipeꞌg̃a hohe Jerusalémmeveꞌg̃a hohe. Nurã ahe rehe onga 
joꞌajoꞌara ari.” Aꞌea po pe ei naerũ?

5 — Aꞌe ji pe me: Pe ndapejapyakakatui ahe rehe. Aꞌereki 
Jerusalémmeveꞌg̃a oko teꞌvaruhu ahe ja. Pepohi ti pejikoteꞌvaruhua 
hugwi. Pepohireꞌymame jugwi pe nhaporemo po ti pemano no pejigwovo 
hahyvaꞌea ruvihava pype nehẽ, ei Jesusꞌga g̃a pe.

Ahã yvaꞌia figueira rehe
6  Kiro Jesusꞌga imombeꞌui g̃a pe ojoꞌjavaꞌea. G̃a mboꞌeavo ga ei g̃a pe:

— Akwaimbaeꞌga oho ko pe uva tymipyra pype. Pevo iꞌyva ami figueira. 
Oho ga heka hehe yvaꞌia figo taꞌu ti javo. Ndogwerekoi yvaꞌia figo hehe 
reki. 7 Aꞌero ga ei g̃wemitymipyra repiakatuharaꞌga pe: “Três anos 
imbokwaraꞌaraꞌari ji rujirurame avo heka figo figueira rehe. Ahã reki. 
Eha ti aꞌero. Aꞌereki oꞌã novĩa yvya poꞌruavo,” ei ga.

8  — Aꞌero garemitymipyra repiakatuharaꞌga ei: “Na ti ojipeji um 
ano imbokwaraꞌari hehe nehẽ. Kiro po ti ji hyvykoi yvya imondovo 
iꞌatagwera yvapoa pyri nehẽ. 9 Po iꞌa nehẽ, aꞌero pyry. Po ndiꞌai nehẽ, 
aꞌero ti emboharuka,” ei ga ga pe, ei Jesusꞌga imombeꞌgwovo.

Jesusꞌga omombi onhimombevaꞌea karugwara
10 Aerẽ sábado rupi kiro Jesusꞌga g̃a mboꞌei gweꞌyjaꞌg̃a jatykahava pype. 

11 Ipype kunhangwerahẽa rekoi. Heꞌyivaꞌea dezoito anos imbokwaraꞌari 
hẽatetirũa rehe. Aꞌea rupi hẽa nopoꞌag̃atui. Onhimombe hẽa okovo. Aꞌereki 
anhag̃a nomopoꞌag̃atuukari hẽa pe. 12  Hẽa repiagame Jesusꞌga ei hẽa pe:

— Kunha, ei ga. Avo ejo.
Hẽa rurame ga pyri ga ei hẽa pe:

— Ndepiroꞌy nde netetirũa hugwi kiro, ei ga.
13  Hẽa rehe ga pokogi kiro. Aꞌero kotihĩ hẽa poꞌag̃atui. Tupanaꞌga 

mboheteavo hẽa ei:
— Pyry hete Tupanaꞌga ji ve, ei hẽa gworygworyvamo ga rehe.
14 Kiro huvihavaꞌga judeusꞌg̃a jatykahava pype ga nhimboahivi 

Jesusꞌga pe. Aꞌereki sábado rupi Jesusꞌga omombi hẽatetirũa judeusꞌg̃a 
poravykyeꞌyma rupi. Aꞌero huvihavaꞌga ei ipypeveꞌg̃a pe:

— Oporavyky po ahe ojipea rupi seis dias rupi hamo. Aꞌea rupi ti pejo 
tomombi ga petetirũa. Sábado rupi rũi po ti ga tomombi petetirũa nehẽ, 
ei ga g̃ajatykahava jaramo.

15 Aꞌero Jesusꞌga nhandepojykahareteꞌga ei ijaraꞌga pe ipypeveꞌg̃a pe no:
— Peꞌe pe ji ve: “Oko teꞌvaruhu ga. Aꞌereki ga oporavyky sábado 

rupi.” Nahã pe ei ji ve, ei Jesusꞌga. Pehe reki okokatuꞌãvaꞌero peko. Pe 
nhaporemo peporavyky sábado rupi no! Aꞌereki sábado rupi pembopiroꞌy 
penhenymbava boi burro reheve hapyja hugwi herogwovo y pe 
imboyꞌgwovo.

16  — Hẽa reki, Abraãovaꞌea rakykwepoharamo ko hẽa, ei Jesusꞌga. 
Satanásꞌga okoteꞌvaruhuvaꞌea ruvihavuhuꞌga anhag̃a ruvihavuhuꞌga, gaha 
hẽa pojykauka ojipyrivaꞌea pe. Nurã hẽa nopoꞌag̃atuaꞌjavi. Heꞌyivaꞌea 
dezoito anos imbokwaraꞌaraꞌari hẽa pojykaukarame. Jihi aꞌe: Pyry ji 
imbopiroꞌyi karugwara hẽa hugwi sábado rupi, ei Jesusꞌga.

17 Ga nhiꞌig̃ame gaꞌarõeꞌỹveꞌg̃a ndipoyjayjari. Ipypeveꞌg̃a reki g̃a 
ndoryndoryvamo Jesusꞌga rehe onhimongyavo. Aꞌero g̃a ei:

— Oapo hete Jesusꞌga ahemonhimombyꞌavaꞌea pyryvaꞌea. Ipopoaka hete 
ga, ei g̃a gworyvamo garembiapopava rehe.

Mostarda raꞌynha xunhihetevaꞌea 
(Mateus 13.31-32; Marcos 4.30-32)

18  Ojoꞌjavaꞌea pyvõ Jesusꞌga g̃a mboꞌei. Aꞌero ga ei:
— Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka 
pe me imombeꞌgwovo aꞌeaꞌjavaꞌea, ei Jesusꞌga. 19 Akwaimbaeꞌga gwereko 
mostarda raꞌynha. Aꞌea ga itymi ko pe, ei Jesusꞌga. Henhunhame mostarda 
roryroryvamo. Aerẽ yvovouhuro tuhẽ. Aꞌero gwyraꞌia ruri onhimongyavo upa 
hakã rehe japovo gwaityga, ei Jesusꞌga heꞌyjeꞌỹveꞌg̃a po ti heꞌyjuhu nehẽ javo.

Pão imbovuhava 
(Mateus 13.33)

20 Ojipea pyvõ ojoꞌjavaꞌea pyvõ Jesusꞌga g̃a mboꞌei. Aꞌero ga ei:
— Marã hekoi kiro yvyakotyveꞌg̃a pe g̃a erame Tupanaꞌga 

nhanderuvihavuhuhetero oko javo? Aꞌea rehe po ti ji pe mboꞌei ikwahavuka pe 
me imombeꞌgwovo aꞌeaꞌjavaꞌea, ei ga. 21 Kunhangwerahẽa opyhy heꞌyivaꞌea vinte 
e cinco quilos de farinha de trigo, ei ga. Trigo pype hẽa imbojiheꞌari imbovuhava 
taꞌapo ti ji pão javo. Aꞌero hẽa igwaragwarai humbirimbiriga trigo ruꞌuma. 
Igwaigwavete imbovuhava onhinhamba trigo ruꞌuma pype imbovuvupava, ei 
Jesusꞌga igwaigwavete po ti g̃a herojijyi ojeaporog̃ita nehẽ javo.

Portaꞌia ndipypirivaꞌea 
(Mateus 7.13-14, 21-23)

22  Aerẽ Jesusꞌga hogahoi ojipejipe pe cidades pe. Cidadesꞌi pe ga hoi no. 
Pevopevo ga g̃a mboꞌemboꞌeavo ogwovo Jerusalém me.

23  Pevoveꞌga eꞌi Jesusꞌga pe:
— Orepojykaharetero emombeꞌu ore ve. Tupanaꞌga omombo 

aherekoteꞌvaruhua ahe hugwi okovo. Maramomi g̃a hugwi po ti 
Tupanaꞌga imombori g̃andekoteꞌvaruhua g̃a nderogwovo yvagi pe nehẽ 
toko ti g̃a jirehevaꞌero javo? Ndaheꞌyi po g̃a? ei ga Jesusꞌga pe.

Aꞌero Jesusꞌga ei g̃a pe:
24 — Ndipypirivaꞌea ko porta Tupanaꞌga ronga apoa. Pejirokwa hete 

ti penhimongiavo Tupanaꞌga ronga pype portaꞌia rupi ndipypirivaꞌea 
rupi ga pyri. Aꞌe ji pe me: Pejirokwa hete ti penhimongiavo. Aꞌereki 
heꞌyjuhuveꞌg̃a oki pota garonga pype novĩa. Emo g̃a ndoki.

25 — Aerẽ po ti Tupanaꞌga poꞌami hovapytyma porta nehẽ. Po pe ami 
mytuꞌẽ me aꞌea rupi, aꞌero po ti pe kwapekwari porta rehe novĩa nehẽ. Aꞌero 
po ti pe ei nehẽ: “Ehovapytymbaꞌvo ti porta ore ve orepojykaharetero.”

— Aꞌero po ti ga ei pe me nehẽ: “Nahovapytymbaꞌvogi po ti ji pe me 
nehẽ. Peko pe ambotehero ji hugwi pejikoangaveꞌyma jirehevaꞌero,” e po 
ti ga nehẽ.

26  — Aꞌero po ti pe ei nehẽ: “Oroꞌu ko ore nde pyri ikwehe. Eremboꞌe 
nde pehea rupi orecidade rapea rupi ikwehe.”

27 — Aꞌero po ti ga ei pe me nehẽ: “Aꞌe ji pe me: Peko pe ambotehero ji hugwi 
pejikoangaveꞌyma jirehevaꞌero. Pejipeꞌa pa ti ji hugwi pejigwovo. Aꞌereki 
naneꞌymi pe pekoteꞌvaruhu.” Aꞌea po ti ga ei pe me nehẽ, ei Jesusꞌga g̃a pe.

28  Aꞌea rupi po ti pe g̃a ndepiagi nehẽ: Abraãoꞌga, Isaqueꞌga, Jacóꞌga 
nehẽ. Pe g̃a ndepiapavi Tupanaꞌga nhiꞌig̃a mombeꞌuharaꞌg̃a nehẽ no. 
Okipavipe po ti g̃a Tupanaꞌga ronga pype pe g̃a ndepiagame nehẽ. 
Tupanaꞌga napemongiukari g̃wonga pe nehẽ. Aꞌea rupi po ti pe jeheꞌoi 
pejihe penhimonhaꞌngavo hahyrame pejive pevo nehẽ, ei Jesusꞌga.

29 — Uhu po ti ojipeꞌg̃a nehẽ. Kwara ipora hugwi po ti g̃a ndug̃anduri 
kwara ihoa hugwi no, tyapyra hugwi no, nhimbya hugwi no. G̃a uhu 
oapyga nehẽ tiꞌu ti Tupanaꞌga ronga pype javo, ei Jesusꞌga g̃a pe.

30 — Pehendu ti! ei Jesusꞌga. Kiroki g̃a huvihava rũi ag̃wamo – jaraꞌg̃a 
po ti huvihava nehẽ. Kiroki g̃a huvihava ag̃wamo – jaraꞌg̃a po ti 
ndokoaꞌjavi huvihavamo nehẽ, ei Jesusꞌga g̃a pe.

Jesusꞌga oarõ hete Jerusalém 
(Mateus 23.37-39)

31 Kiro fariseusꞌg̃a nduri ovahema Jesusꞌga pyri. Ga pe g̃a ei:
— Heregwovo avo hugwi. Aꞌereki Herodesꞌga nde juka pota, ei g̃a.
32  Aꞌero Jesusꞌga ei g̃a pe:

— Ga ko huvihavatehea jagwaꞌriaꞌjavaꞌea ja raposa ja. Peho ji mombeꞌgwovo ga 
pe. Peꞌji ti ga pe: “‘Ehendu ti!’ ei Jesusꞌga nde ve. ‘Kiro ji ambojipeꞌapeꞌa ahe hugwi 
anhag̃a Diaboꞌgapyrivaꞌea. Amombimombi ji ahetetirũa ahe hugwi no ag̃wamo. 
Nahã ji poravykyi kiro. Koꞌemame na jitehe ti. Aꞌea pyꞌrovo po ti ji poravykypavi 
nehẽ.’ Aꞌea Jesusꞌga ei nde ve.” Aꞌea ti peꞌji Herodesꞌga pe, ei Jesusꞌga g̃a pe.

33 — Peꞌe katu pe peꞌerame ji ve: “Heregwovo.” Na tuhẽ. Taho ti ji jigwovo 
pea rupi kiro koꞌemame no aꞌea pyꞌrovo no jigwovo cidade de Jerusalém 
me. Aꞌereki Jerusalém me jate g̃a Tupanaꞌga nhiꞌig̃a mombeꞌuharavaꞌea juka 
pota jipi. Pevo jitehe po ti g̃a tajijuka nehẽ naerũ! ei Jesusꞌga g̃a pe.

Kiro Jesusꞌga ei cidadepeveꞌg̃a pe Jerusalémmeveꞌg̃a pe:
34 — Jerusalémmevaꞌero pe pejuka Tupanaꞌga nhiꞌig̃a mombeꞌuharavaꞌea 

jipi, ei Jesusꞌga. Tupanaꞌga ahe mondoukarame pe pyri pe peapiapi ahe jipi 
ahe jukavo, ei Jesusꞌga. Inamutig̃a omonoꞌonoꞌõ gwayꞌria opepoa gwyri pe. 
Na jitehe heꞌyjuhuvaꞌea rupi ji pe monoꞌombotaraꞌjaraꞌjavi ji pyri inamutig̃a 
ja pe nderekokatupota novĩa. Emo pe ndapepotaruhui, ei Jesusꞌga.

35 — Pehendu ti aꞌero! Kiro po ti Tupanaꞌga pohiri pe hugwi nehẽ. Ga 
ndohepiakatuaꞌjavi pejatykahavuhua aꞌero nehẽ. Pe tehe po ti peko aꞌero 
nehẽ. Pe ndajirepiagaꞌjavi nehẽ, aꞌe katu ji pe me. Aerẽ jate po ti ji ruraꞌjavi 
nehẽ. Aꞌea rupi po ti pe ei nehẽ: “Tupanaꞌga ti tomombyry Jesusꞌga pe. 
Gaha Tupanaꞌga ga mbuhuruka,” peꞌe po ti pe nehẽ, ei Jesusꞌga.

Jesusꞌga omombi ahevuvura ahe hugwi

14  1 Aerẽ sábado rupi Jesusꞌga hoi fariseusꞌg̃a nduvihavaꞌga ronga pe 
taꞌu ji pevo javo. Ga vahemame garonga pe g̃a Jesusꞌga repiahetei 

fariseuꞌga fariseuꞌga pavẽiveꞌg̃a pavẽi javo ojohupe:
— Maraꞌngu po ti Jesusꞌga okoteꞌvaruhuavo nehẽ? Po nahã, aꞌero po ti 

nhande ga mbotegwetei nehẽ, ei g̃a ojohupe.
2  Jesusꞌga rovai pyteri pe oko itetirũaveꞌga. Ovuvu pa ga hugwi gapya 

gajyva. 3 Kiro Jesusꞌga ei judeusꞌg̃a mboꞌeharaꞌg̃a pe aꞌero – kiroki g̃a omboꞌe 
jipi Moisésvaꞌea rembikwatijara rehe. G̃a pe fariseusꞌg̃a pe no Jesusꞌga ei:

— Mahã po pyry? Maraꞌngu po sábado rupi ahe imombiga g̃atetirũa g̃a 
hugwi? Maraꞌngu po ahe imombigeꞌyma g̃atetirũa sábado rupi? Mahã po pyry?

Aꞌea Jesusꞌga ei g̃a pe tonhiꞌĩpondekwa ti g̃a javo.
4 Emo g̃a nonhiꞌĩpondekwavi. Aꞌero Jesusꞌga pokogi itetirũaveꞌga rehe 

imombiga gavuvura ga mondouka garonga pe. 5 G̃a pe Jesusꞌga ei:
— Erereko po nde jumento. Boi po nde erereko. Po nerenymbava ihiri ikwaruhua 

pype, aꞌero po kotihĩ nde ipyhygi enhenymbava henohema jugwi sábado rupi. 
Nahã nde enhenymbava rereko katu. Aꞌereki pyry nerenymbava nde ve.

Aꞌea Jesusꞌga ei fariseusꞌg̃a pe judeusꞌg̃a mboꞌeharaꞌg̃a pe no pyry ji 
itetirũaveꞌga pokogi sábado rupi no javo.

6  Nonhiꞌĩpondekwavi g̃a. Aꞌereki g̃a g̃wenohẽ tuhẽ sábado rupi.

Nonhimbohetei po ahe hamo
7 Kiro g̃a nduri fariseusꞌg̃a ojipeꞌg̃a ndeheve – kiroki g̃a fariseuꞌga 

g̃a monoꞌog̃uka g̃a mbuhuruka g̃wonga pe iꞌgwovouka g̃a pe. Oapy g̃a 
huvihavaꞌg̃a apykava rehe ikatuvaꞌea rehe. “Tianderepia pa ti g̃a nhande 
mboheteavo,” ei g̃a. “Aꞌereki nhande g̃a hohe,” ei g̃a oyvyteri pe.

G̃a apygame hehe Jesusꞌga g̃a ndepiagi. Aꞌero ga ei imombeꞌgwovo 
ojoꞌjavaꞌea g̃a pe. G̃a pe ga ei:

8 — Po toryva jaraꞌga pe monoꞌog̃ukari peꞌu ti javo toryvi pe 
g̃amohembirekohai pe. Pehorame toryva repiaga ti tapeapygi huvihavaꞌg̃a 
apykava rehe ikatuvaꞌea rehe tianderepia pa ti g̃a javeꞌyma. Maraꞌngu po ijaraꞌga 
javo ndehoheveꞌga pe: “Herejo toryva repiaga”? 9 Aꞌero po ti ga ruri nehẽ. Nurã 
po ti ijaraꞌga ei pe me nehẽ: “Na ga apygi pe pyꞌrovo huvihavaꞌga apykava 
rehe ikatuvaꞌea rehe.” Ga erame na pe me, aꞌero po ti pe ndapepoyjayjari nehẽ 
pejigwovo peapyga irupe okoteheveꞌg̃a apykava rehe nehẽ, ei Jesusꞌga g̃a pe.

10 — Po toryva jaraꞌga pe monoꞌog̃ukari toryva repiagauka pe me nehẽ. 
Peapy naꞌẽ ti okoteheveꞌg̃a apykava rehe. Aerẽ po ti ijaraꞌga ruri javo 
pe me nehẽ. “Pejikotyꞌa pe ji pavẽi,” e po ti ga pe me nehẽ. “Ikatuvaꞌea 
rehe ti peapy huvihavaꞌg̃a apykava rehe.” Ga erame na, po ti ojipeꞌg̃a 
ga renduvi – kiroki g̃a oapy pe pyri. Aꞌero po ti g̃a ei pe mombeꞌgwovo: 

“G̃ahã ore hohe.” Nahã po ti g̃a ei pe mboheteavo nehẽ, ei Jesusꞌga.

11 — Po pe ei: “Jihi ko huvihavamo ojipeꞌg̃a hohe pa.” Po pe ei aꞌea 
penhimboheteavo pepopoakaramo pejikovo aha huvihavamo, aꞌero po ti 
Tupanaꞌga ei pe me nehẽ: “Pe ndapekoi huvihavamo. Napenhimbohetei 
po pe hamo aꞌero!” Aꞌea po ti Tupanaꞌga ei pe me nehẽ, ei Jesusꞌga. Po pe 
napenhimbohetei ojipeꞌg̃a pokokatuavo, aꞌero po ti Tupanaꞌga ei pe me 
nehẽ: “Peko ti huvihavamo.” Aꞌea po ti ga ei pe me nehẽ, ei Jesusꞌga g̃a pe.

12  Jesusꞌga ei fariseuꞌga pe – kiroki ga ombuhuruka ga g̃wonga pe eꞌu ti 
ji pyri javo. Ga pe Jesusꞌga ei:

— Nde japorame mbatera toꞌu ti g̃a javo, terembuhurukari ti g̃a ejipyri 
– kiroki g̃a ojikotyꞌa nde pavẽi. Terembuhurukari ti neirũꞌg̃a, ejeꞌyjaꞌg̃a, 
imbateveꞌg̃a. Terembuhurukari ti nanongaraꞌg̃a arimo ypytunimo no toꞌu ti 
g̃a javo. Po nde g̃a mbuhurukari, aerẽ po ti g̃a ei nde ve nehẽ: “Herejo iꞌgwovo 
kiro oreronga pe.” Nahã po ti g̃a toryva kwepygi nde ve nehẽ, ei Jesusꞌga ga pe.

13 — Po nde japorame toryva kojiꞌi pyry nde g̃a mbuhurukari imbatereꞌỹveꞌg̃a, 
ikaꞌnakaꞌnauhũveꞌg̃a, ipykaꞌnakaꞌnaveꞌg̃a, heakwagweveꞌg̃a. Nanongaraꞌg̃a 
embuhuruka ti toꞌu ti g̃a ji pyri javo. 14 Aꞌero po ti pyryhetero nde ve nehẽ. G̃a 
po ti ndokwepygi toryva nde ve nehẽ. Tupanaꞌga reki ga pyryhetero nde ve nehẽ 
omanoveꞌg̃a mbogweravame pyryveꞌg̃a mbogweravame nehẽ, ei Jesusꞌga ga pe.

Hehanhuhũ toryva 
(Mateus 22.1-10)

15 Jesusꞌga pyri g̃a iꞌui oapyga mesa pyri Jesusꞌga renduva. 
G̃apyteripeveꞌga ei Jesusꞌga pe:

— Horyory po ti ga nehẽ – kiroki ga oꞌu Tupanaꞌga ruhava pype 
Tupanaꞌga rekorame nhanderuvihavuhuhetero, ei ga Jesusꞌga pe.

16  Aꞌero Jesusꞌga ga mboꞌei ojoꞌjavaꞌea pyvõ. Imombeꞌgwovo ga ei ga pe:
— Marã Tupanaꞌga yvyakotyveꞌg̃a nderekoukari okorame 

g̃anduvihavuhuhetero? Aꞌea rehe po ti ji nde mboꞌei ikwahavuka nde 
ve imombeꞌgwovo aꞌeaꞌjavaꞌea, ei Jesusꞌga ga pe. Akwaimbaeꞌga ei 
heꞌyjuhuveꞌg̃a pe: “Kiro po ti ji japoukari toryva. Peꞌu ti ji pyri,” ei ga g̃a pe. 
Aꞌero ga hoi japovouka, ei Jesusꞌga imombeꞌgwovo. 17 Omboavujikwepavuka 
ga inog̃uka. Aꞌero ga ojipyriveꞌga mondoukari g̃a pyri. Ga pe ga ei: “Eho javo 
g̃a pe: ‘Hepejijo kirog̃we. Aꞌereki ga omboavujikwepavuka mbatera pe me’.”

— “Kwa,” ei ga ogwovo javo g̃a pe.
18  — Ganhiꞌig̃a renduvame g̃a ndohopotari toryvi pe. Ga pe g̃a eg̃aꞌei: 

“Ndorohoi ore. Aꞌereki nahanahã ore oroko,” ei g̃a.
— Peropero gapyriveꞌga hoi g̃a momorandupava novĩa aꞌero. 

Ojipeꞌga pyri naꞌẽ gapyriveꞌga hoi javo ga pe: “Herejo iꞌgwovo. 
Omboavujikwepavuka jiruvihavaꞌga nde ve.”

— Emo ga ei gapyriveꞌga pe: “Apyhy ko ji kohoa itambereꞌia mondovo. 
Taho ji hepiaga. Nurã ji ei nde ve: Ji mombeꞌu katu ti nderuvihavaꞌga pe 
tonhimonhaꞌngayme ti ga ji hoeꞌymame iꞌgwovo ga pyri.”

— “Kwa,” ei ga aꞌero ogwovo.
19 — Ojipeꞌga pyri ga hoi ovahema aꞌero javo: “Herejo iꞌgwovo.”
— Emo ga ei gapyriveꞌga pe: “Apyhy ko ji heꞌyivaꞌea nhirenymbava 

dez boi itambereꞌia mondovo. Taho ti ji hepiaga ipopoakara toporavyky 
boi ji ve. Nurã ji ei nde ve: Ji mombeꞌu katu ti nderuvihavaꞌga pe 
tonhimonhaꞌngayme ti ga ji hoeꞌymame iꞌgwovo ga pyri.”

— “Kwa,” ei ga aꞌero ogwovo.
20 — Ojipeꞌga pyri ga hoi ovahema aꞌero.

— Emo gaha eꞌi gapyriveꞌga pe: “Nhirembireko ji hẽa pavẽi ko. Nurã ji 
ndahoi iꞌgwovo ga pyri,” ei ga gapyriveꞌga pe.

21 — Aꞌero gapyriveꞌga jivyri ua gwuvihavaꞌga pyri. Omombeꞌu pa ga ga 
pe g̃anhiꞌig̃agwera. “Nduri tuhẽ g̃a,” ei ga. “Aꞌereki nahanahã g̃a oko.”

— Aꞌero garuvihavaꞌga nhimboahivi g̃anhiꞌig̃agwera renduvame. Aꞌero ga ei 
ojipyriveꞌga pe: “Haite! Eho ti pehea rupi cidade rapea rupi jaꞌoga rupi cidade 
pe. Eru ti g̃a: imbatereꞌỹveꞌg̃a, ikaꞌnakaꞌnauhũveꞌg̃a, ipykaꞌnakaꞌnaveꞌg̃a, 
heakwagweveꞌg̃a. Emongi ti g̃a nhironga pype toꞌu ti g̃a.”

22 — Kotihĩ gapyriveꞌga hoi ga nhiꞌĩpoꞌruavo. Iporiaꞌiveꞌg̃a pe nhaporemo ga ei: 
“Hepejijo ji rupi. Peꞌu ti jiruvihavaꞌga pyri.” Nahã ga g̃a nderuri gwuvihavaꞌga 
ronga pe g̃a nderovahema g̃a mongiavo ipype. Aꞌero ga hoi gwuvihavaꞌga pyri 
javo: “Aru pa ji g̃a. Ndohygi reki g̃a mesa rehe,” ei ga gwuvihavaꞌga pe.

23  — Aꞌero garuvihavaꞌga ei ga pe: “Eho ti cidade hugwi pepukuhua 
rupi peheꞌia rupi no pevoveꞌg̃a mbuhuruka tuhẽ nhironga pe. Ohygahi 
ti g̃a nhironga rehe nehẽ. 24 Aꞌereki ji aꞌe nde ve: Jypyveꞌg̃a – kiroki g̃a 
nde hoypyrame nduri – g̃a ndoꞌuiꞌiꞌi po ti nhiremimboavujikwerukavaꞌea. 
Iporiaꞌiveꞌg̃a jate po ti oꞌu,” ei ga, ei Jesusꞌga imombeꞌgwovo g̃a pe.

Jesusꞌga arõheterame ahe oko garemimboꞌeharamo 
(Mateus 10.37-39)

25 Aerẽ Jesusꞌga hogahoi pehea rupi taho ti ji Jerusalém me javo. Ga 
rupi heꞌyjuhuveꞌg̃a hog̃ahoi. Opyryryma Jesusꞌga ei g̃a pe:

26 — Po ga uhu ji pyri tako ji neremimboꞌeharamo javo. Ji arõheterame po 
ti ga rekoi nhiremimboꞌeharamo nehẽ. Kojiꞌi ti ga tanhiarõ hete gwuvaꞌga 
arõa hohe, oyhẽa arõa hohe, g̃wembirekohẽa arõa hohe, gwaꞌyraꞌg̃a arõa 
hohe, oirũꞌg̃a arõa hohe, okuvyraꞌg̃a arõa hohe g̃wendyraꞌg̃a arõa hohe. Kojiꞌi 
ji arõheterame g̃aꞌarõa hohe po ti ga rekoi nhiremimboꞌeharamo nehẽ. Kojiꞌi 
ga g̃a arõrame nhiarõa hohe, namongoi po ti ji ga nhiremimboꞌeharamo 
nehẽ. G̃wemimbotarimo rehe ga rekorame po ti ji namongoi ga 
nhiremimboꞌeharamo nehẽ. Ji rehe jate ti ga toko ji arõheteavo, ei Jesusꞌga.

27 — Po ti ojipeꞌg̃a imbohahyukari ga pe ga jukavo vehevi nehẽ ereko nde 
Jesusꞌgarehevaꞌero javo ga pe, toko jitehe ti ga nhiremimbotarimovaꞌea 
rehe opohireꞌyma ji hugwi. Okoeꞌymame nhiremimbotarimovaꞌea rehe ti 
ga tokoyme nhiremimboꞌeharamo nehẽ, ei Jesusꞌga g̃a pe.

28  — Po peapo pota onga joꞌara, aꞌero pe peapynaꞌẽi pejapyakakatuavo 
hehe. Pejiyvyteri pe pe ei nehẽ: “Marã? Ohy re po ti hehe nhiitambereꞌia 
ikwepykavamo ji japorame nehẽ? Marã? Ndohygi po ti nhiitambereꞌia 
hehe ikwepykavamo nehẽ?” Aꞌea pe ei pejapyakakatuavo ikwahava. 
Ihygame jate po ti pe japoi nehẽ, ei Jesusꞌga.

29 — Pejapyakakatueꞌymame ikwahaveꞌymame po ti pe imbovyri 
okyta tehe japopaveꞌyma nehẽ herekoaꞌjaveꞌymame itambereꞌia nehẽ. 
Hepiagame g̃a nhaporemo g̃a eꞌieꞌi pe me pe jaita aꞌero nehẽ. 30 “Pehepia 
ti g̃a! Ndoapoi gweuhu g̃a,” e po ti g̃a pe mombeꞌgwovo nehẽ, ei Jesusꞌga.

31 — Po huvihavuhuꞌga oho pota ojipeꞌg̃a nduvihavuhuꞌga rovatiamo ga rurame 
otavuka ga pe, aꞌero ga apynaꞌẽi ojapyakakatuavo hehe. Oyvyteri pe ga ei nehẽ:

— “Nhipavẽiveꞌg̃a ko heꞌyiveꞌg̃a dez milveꞌg̃a soldadosꞌg̃a. Emo vinte milveꞌg̃a 
soldadosꞌg̃a ko gapavẽiveꞌg̃a. Gapavẽiveꞌg̃a heꞌyjuhu hete nhipavẽiveꞌg̃a hohe 
reki. Marã po ti nhipavẽiveꞌg̃a g̃a nderekoi g̃a novatiamo g̃a ndurame otavuka 
ji ve nehẽ? Maraꞌngu po ti g̃a g̃a jukavo nehẽ?” ei ga oyvyteri pe.

32  — Ojapyakarẽ hehe ga ei oyvyteri pe: “Nhipavẽiveꞌg̃a po ti 
ndipopoakari g̃a pe nehẽ. Nduri ve ga. Irupe hete ga ji hugwi. 
Amondouka po ti ji ojipejipejiteveꞌg̃a nhipavẽiveꞌg̃a ga pyri nehẽ teꞌi katu 
ti g̃a ga pe ga maꞌngomaꞌngoga. Nurã nduraꞌjavi po ti ga otavuka ji ve 
nehẽ.” Aꞌea huvihavuhuꞌga ei ikwahava ojapyakakatuavo, ei Jesusꞌga.

33  — Na jitehe penhimbopiroꞌy ti pejeaporog̃ita hugwi peapoa 
hugwi no pejapyakakatuavo naꞌẽ. Peꞌji ti: “Kiro ti ji tako Jesusꞌga 
remimbotarimovaꞌea rupi jate. Jiapoa ko gaꞌapoa kiro.” Po pe ndapeꞌei 
aꞌea penhimbopiroꞌyeꞌyma pejeaporog̃ita hugwi, aꞌero po ti pe ndapekoi 
nhiremimboꞌeharamo nehẽ, ei Jesusꞌga.

Jukyra ndogwerekokatuaꞌjavi mbatera 
(Mateus 5.13; Marcos 9.50)

34 — Jukyra ko pyry. Aꞌereki omongo katu mbatera imonemukareꞌyma 
jupe. Pyry mbatera aꞌero, ei Jesusꞌga. Po jukyra ndapyryvaꞌjavi, marã 
po ti ahe imombyryvaꞌjavi jukyra aꞌero nehẽ? Ahe nombyryvaꞌjavi tuhẽ 
jukyra! ei Jesusꞌga. 35 Aꞌero ahe ndopoꞌruaꞌjavi jukyra. Ahe nomondoi yja 
pype tombohory nhiremityma javo. Aꞌereki nombohoryvi aheremityma. 
Ahe nombojiheꞌarukari iꞌatagwera rehe imondovo yja pype nhiremityma 
tombohory javo. Aꞌereki jukyra ndapyryvaꞌjavi. Omombo ahe aꞌero.

— Po na jitehe pe ndapepyryvaꞌjavi, maranuhũ pe ojipeꞌg̃a mongokatui 
naerũ? Maranuhũ po ti ji nhimoirũukaraꞌjavi pe me nehẽ pehepiuka ti 
Tupanaꞌga pyryva g̃a pe javo pe me naerũ? Peapyakwa pe. Pehendu katu 
ti jiꞌea aꞌero! ei Jesusꞌga g̃a pe.

Ovelha ikaꞌnhymipyra 
(Mateus 18.12-14)

15  1 Aerẽ itambereꞌia monoꞌõharaꞌg̃a ndug̃anduri Jesusꞌga pyri 
okoteꞌvaruhuveꞌg̃a pavẽi. G̃a uhu pa onhimonoꞌog̃a Jesusꞌga pyri 

tihendu Jesusꞌga javo. 2  Fariseusꞌg̃a g̃amboꞌeharaꞌg̃a pavẽi ndopotari 
okoteꞌvaruhuveꞌg̃a ndurame Jesusꞌga pyri. Aꞌero g̃a ei:

— Ojiheꞌa Jesusꞌga okoteꞌvaruhuveꞌg̃a ndehe gworygworyvamo g̃a 
ndehe! G̃a pyri ga iꞌui no, ei g̃a.

3  Nurã Jesusꞌga imombeꞌui fariseusꞌg̃a pe ojoꞌjavaꞌea. G̃a mboꞌeavo ga ei:
4 — Po pe pereko penhenymbava cem ovelhas. Po ojipeji okaꞌnhy pe hugwi, 

ndapehoi re po pe heka naerũ? Peheja po pe naerũ heꞌyivaꞌea noventa e 
nove ovelhas ongaeꞌỹi me pejigwovo hekapigeꞌyma ojipeji ikaꞌnhymavaꞌea 
repiaga. 5 Hepiagame po pe imondoi peahavi pejoryjoryvamo herua. 
6 Pevahemame penhonga pe po pe g̃a mbuhurukari pejipyri pejikotyꞌaveꞌg̃a 
pejikotyveꞌg̃a ndeheve. Peꞌe po pe g̃a pe: “Pejoryjory ti ore pavẽi. Aꞌereki ore 
orohepia orerenymbava ovelha ikaꞌnhymipyra.” Nahã po pe ei, ei Jesusꞌga.

7 — Na jitehe yvagipeveꞌg̃a ndoryndoryhetero yvagi pe okoteꞌvaruhuveꞌga 
pohirame okoteꞌvaruhua hugwi. Tupanaꞌga ga reruraꞌja ojipyri. Nokaꞌnhymaꞌjavi 
ga Tupanaꞌga hugwi. Okaꞌnhyveꞌg̃a ja rũi noventa e nove pyryveꞌg̃a ndekoi, 
ei Jesusꞌga. Aꞌe ji pe me: Kojiꞌi yvagipeveꞌg̃a ndoryndoryvamo ojipejiꞌga rehe 
okaꞌnhymipyraꞌga rehe ga pohirame okoteꞌvaruhua hugwi, ei Jesusꞌga g̃a pe.

Itambereꞌia ikaꞌnhymipyra
8  Kiro Jesusꞌga imombeꞌui ojipea. G̃a mboꞌeavo ga ei:

— Po kunhangwerahẽa gwereko itambereꞌia dez moedas de prata, ei 
Jesusꞌga. Po hẽa omokaꞌnhy ojipeji g̃wonga pype, aꞌero po hẽa imondygi 
lamparina tahepia ti itambereꞌia javo. Opehipehi katu po hẽa g̃wonga pype 
ytya mbojatyka itambereꞌia rekapigeꞌyma hepiaga, ei Jesusꞌga. 9 Itambereꞌia 
repiagame po hẽa g̃a mbuhurukari ojipyri ojikotyꞌaveꞌg̃a okotyveꞌg̃a no. 
Aꞌero po hẽa ei g̃a pe: “Pejoryjory ti ji pavẽi. Aꞌereki ji ahepia itambereꞌia 
nhiremimokaꞌnhymipyra,” e po hẽa, ei Jesusꞌga imombeꞌgwovo g̃a pe.

10 — Na jitehe Tupanaꞌgapyriveꞌg̃a yvagipeveꞌg̃a ndoryndoryvamo 
okoteꞌvaruhuveꞌga pohirame okoteꞌvaruhua hugwi ojipejiveꞌga. 
Nokaꞌnhymaꞌjavi ga Tupanaꞌga hugwi. Aꞌereki Tupanaꞌga ga reruraꞌja 
ojipyri, ei Jesusꞌga imombeꞌgwovo fariseusꞌg̃a pe.

Garaꞌyraꞌga okaꞌnhymipyraꞌga
11 Kiro Jesusꞌga imombeꞌui ojipea. G̃a mboꞌeavo ga ei:
— Mokõi akwaimbaeꞌga raꞌyraꞌg̃a. 12  Uvaꞌga pe ipyahuveꞌga ei: “Apĩ,” ei 

ga. “Aheruvaꞌga ti tomoꞌẽ ombatera gwaꞌyraꞌg̃a pe g̃a yvuakarame. Emoꞌẽ 

ti kiro aꞌero. Embuhu ji ve kiro jiapoa,” ei ga. Aꞌero garuvaꞌga imoꞌembavi 
ombatera heꞌyivaꞌea gwaꞌyraꞌg̃a pe imondovo, ei Jesusꞌga.

13  — Aereꞌĩ ipyahuveꞌga imonoꞌombavi ombatera. Kiro ga herohoi. Paivo 
ga hoi upa. Pevo gwe ga hogahoi hepiaꞌngia rehe. Nharuiveuhũ ga okovo.

14 — Oitambereꞌia ga imondopavi aꞌero hehe. Aꞌea rupi tiruahũ g̃agwyri 
pe. Aꞌereki itymipyra nahenhui. Ahã tuhẽ mbatera pevo aꞌero. Kiro g̃a 
jukapahetei tyꞌara. Ga ndogwerekoaꞌjavi ojive no. Aꞌero tyꞌara ga jukai. 
15 Nurã ga hoi oporavykyavo pevoveꞌga pe tapyhy mbatera jijive javo. 
Pevoveꞌga omboporavyky ga aꞌero ga mondovo nhuhũ me. “Ehepia katu ti 
porcos tohoyme ti aꞌea hugwi iꞌurame,” ei ga ga pe.

16  — Aꞌero ga hepiakatui porcos ga pe okovo. Ougwei ga ipoitava reki 
tanhimoytaromouka javo novĩa. Aꞌereki g̃a nomondoi ga pe, ei Jesusꞌga.

17 — Aerẽ ga japyakwapupugamo. “Garamo ji pytauhui avo naerũ?” ei ga 
oyvyteri pe. “Oꞌu katu g̃a mbatera – kiroki g̃a oporavyky jiruvaꞌga pe. G̃a 
ndohygi reki hehe. Heꞌyivaꞌea hembyruera g̃a gwereko aꞌero. Emo jihi kiro 
po ti amano avo jitekovo. Aꞌereki ji juka hete tyꞌara,” ei ga oyvyteri pe.

18 — “Aho aha po ti ji nhivahema apinaꞌga pyri nehẽ. Aꞌe po ti ji ga pe nehẽ: 
Apĩ, ji rekoteꞌvaruhui Tupanaꞌga pe yvagipeveꞌga pe. Nde ve ji rekoteꞌvaruhui 
no. 19 Ereꞌe po nde ji ve hamo: ‘Jiraꞌyraꞌga rũi kiro ga rekoi ji ve.’ Aꞌea po nde 
ei ji ve hamo. Na ji poravykyi nde ve nehẽ oporavykyveꞌg̃a ja aꞌero nehẽ. 
Aꞌea po ti ji ei jiruvaꞌga pe nehẽ.” Aꞌea ga ei oyvyteri pe ojapyakavo oina, ei 
Jesusꞌga. 20 Ovy ga aꞌero opohia oporavykya hugwi porcos reja ua pea hugwi.

— Ovahẽ g̃werĩ ga uvaꞌga ronga pe ua. Irupe garuvaꞌga gwaꞌyraꞌga repiagi. 
“Kirog̃we jiraꞌyraꞌga jivyraꞌjavi ji pyri. Aporogwety ji ga,” ei ga. Aꞌero ga 
nhani ga repenhana. Obeija ga ga gworygworyvamo ga rehe ga anhuvana.

21 — Kiro ipyahuveꞌga ei uvaꞌga pe: “Apĩ,” ei ga. “Ji rekoteꞌvaruhui 
Tupanaꞌga pe yvagipeveꞌga pe ojiꞌi. Nde ve ji rekoteꞌvaruhui no. Ereꞌe po nde ji 
ve hamo: ‘Jiraꞌyraꞌga rũi kiro ga rekoi ji ve.’ Aꞌea po nde ei ji ve hamo,” ei ga.

22 — Emo garuvaꞌga eꞌi ojipyriveꞌg̃a pe: “Haite! Peru ti tapyꞌynhapikatua – 
kiroki aꞌea kojiꞌi ikatu. Pemongiuka ti ga pe. Pemondo ti gapoakag̃arehevaꞌea 
gapoakag̃a rehe. Pemondo ti ga pe sandálias no,” ei ga g̃a pe. 23 “Peho ti herua 
imbokyꞌrauhuꞌivaꞌea bezerro yuranuhũa raꞌyra. Aꞌea nhande iporakahetei. 
Aꞌea pejuka ti,” ei ga. “Tiꞌu ti. Tiapo ti toryva. 24 Aꞌereki jiraꞌyraꞌga horame 
ji hugwi ji ei: Omano ga. Aꞌereki ji aꞌe ikweheꞌi: Ji ndahepiagaꞌjavi po ti ga 
nehẽ. Kiro ga jivyraꞌjavame ji pyri ji ei: Okweravaꞌja ga. Okaꞌnhymypy ko ga ji 
hugwi ohorame ji hugwi. Kiro ji ga repiagaꞌjavi,” ei ga ojipyriveꞌg̃a pe.

— “Kwa,” ei g̃a ogwovo. Kiro g̃a japoi toryva.
25 — Ojihuvypyveꞌga rekoi ko pe. Kiro ga ruri ojivya onga pe. Ovahemame 

ga henduvi. Aꞌero ga ei oyvyteri pe: “Opy po g̃a imonhiꞌig̃a,” ei ga.
26  — Ojipyri ga ojipyriveꞌga mbuhurukari javo ga pe: “Maraname g̃a 

japoi toryva?” ei ga.

27 — “Neirũꞌga uhu,” ei gapyriveꞌga ga pe. “Nderuvaꞌga ga 
rerekokatuaꞌja. ‘Nitetirũi ga,’ ei nderuvaꞌga. ‘Okoji jiraꞌyraꞌga,’ ei ga. Nurã 
nderuvaꞌga ojukauka imbokyꞌrauhuꞌivaꞌea bezerro,” ei ga.

28  — Ojihuvypyveꞌga onhimonhaꞌnga henduvame. Ndokipotari tuhẽ ga 
onga pype toryva repiaga. Aꞌero garuvaꞌga hemi ua ga pyri. “Herejo tuhẽ,” 
ei ga gwaꞌyraꞌga pe. Aꞌea ga egaꞌei ga pe.

29 — Aꞌero ojihuvypyveꞌga ei uvaꞌga pe: “Ji rendu ti! Imbokwaraꞌaraꞌarame 
jihi aporavyky hete nde ve jitekovo. Naneꞌymi nenhiꞌig̃a rupi ji ako katu. Ji ve 
nde nerembuhuriꞌiꞌi xunhivaꞌea cabrito. Poi nde nerembuhuri ji ve toapo ti ga 
toryva javo ojikotyꞌaveꞌg̃a pavẽi. 30 Gaha reki, nderaꞌyraꞌga, ga jigwaraipavi 
neitambereꞌia rehe imondovo aheꞌupaharaꞌg̃a pe. Ga ruraꞌjavame nde 
ijukaukari ga pe imbokyꞌrauhuꞌivaꞌea bezerro,” ei ojihuvypyveꞌga uvaꞌga pe.

31 — “Piꞌa,” ei garuvaꞌga ga pe. “Naneꞌymi nde ruvi ji pyri. Nhimbatepava 
nembatera tuhẽ okovo. 32 Pyry nhande roryroryvamo. Nurã ti tiapo toryva. Aꞌereki 
neirũꞌga horame nhande hugwi nhande ei: Omano ga. Aꞌereki nhande xaꞌe 
ikweheꞌi: Ndihepiagaꞌjavi po ti nhande ga nehẽ. Kiro ga jivyraꞌjavame nhande pyri 
nhande ei: Okweravaꞌja ga. Okaꞌnhymypy ko ga nhande hugwi ohorame nhande 
hugwi. Kiro nhande ga repiagaꞌjavi,” ei garuvaꞌga, ei Jesusꞌga imombeꞌgwovo.

Akwaimbaeꞌga omoandyandyi gwuvihavaꞌga

16  1 Kiro Jesusꞌga ei g̃wemimboꞌeharaꞌg̃a pe imombeꞌgwovo ojipea. 
G̃a mboꞌeavo ga ei:

— Imbateheteveꞌga ei ojipyriveꞌga pe: “Ehepia katu nhimbatera ji ve 
imaꞌeamo ipyhyga itambereꞌia ji ve,” ei ga ga pe.

— “Kwa,” ei ga.
— Aerẽ imbateveꞌga pyri g̃a uhu javo ga pe: “Ndepyriveꞌga ojigwarajuhu 

nembatera rehe,” ei g̃a imbateveꞌga pe.
2  — Imbateveꞌga ombuhuruka ojipyriveꞌga aꞌero. Ga pe ga ei: “Garamo 

nde rekouhui? Nde mombeꞌu g̃a ji ve. Maraname nde jigwarai nhimbatera 
rehe? Ekwatija ti ji ve imombeꞌgwovo enhimimaꞌẽa. Tahepia ji. Nde po ti 
ndereporavykyaꞌjavi ji ve hepiageꞌyma nhimbatera ji ve nehẽ,” ei ga ga pe.

3 — Aꞌero gapyriveꞌga ei oyvyteri pe: “Marã po ti ji rekoi aꞌero nehẽ? 
Kiro po ti jiruvihavaꞌga ji mondohetei ojihugwi ji mboporavykyaꞌjaveꞌyma 
ojive nehẽ. Ndajipopoakari ji. Nurã ndahyvykoi ko pe. Naporanduvaꞌuvi ji 
mbatera ojipeꞌg̃a hugwi. Marã po ti ji rekoi ipyhyga mbatera jijive nehẽ?” 
ei ga. 4 Ojapyaka ga. “Ah! Kiro ji akwaha!” ei ga. “Nahanahã po ti ji rekoi 
g̃a mbohoryoryva ji rehe nehẽ. Aꞌero po ti g̃a ji mboapygi g̃wonga pype ji 
rerekokatuavo nehẽ ji poravykyaꞌjaveꞌymame ga pe nehẽ,” ei ga oyvyteri pe.

5 — Aꞌero g̃a mbojopyꞌrupyꞌruavo ga g̃a mbuhupavukari ojipyri – kiroki 
g̃a ndokwepygi ve garuvihavaꞌga pe. Urypyveꞌga rurame ga ei ga pe: 

“Maramomi nde nderekwepygi ve jiruvihavaꞌga pe?” ei ga.

6  — Aꞌero ga ei gapyriveꞌga pe: “Heꞌyivaꞌea ikava cem tambores de 
azeite,” ei ga.

— Aꞌero gapyriveꞌga ei ga pe: “Koro neconta ikwatijara. Haite! Eapy ti 
ikwatijaraꞌjava heꞌyivaꞌea rerojijyita. Ndaheꞌyivaꞌea cinquenta tambores jate ti 
ekwatija. Aꞌea po ti nde ikwepygi ga pe nehẽ,” ei ga. Aꞌero aꞌea ga ikwatijari.

7 — Ojipeꞌga pe ga ei ga rurame: “Maramomi nderekwepygi ve 
jiruvihavaꞌga pe?”

— Aꞌero ga ei ga pe: “Heꞌyivaꞌea haꞌynha cem alqueires de trigo.”
— Aꞌero gapyriveꞌga ei ga pe: “Koro neconta ikwatijara. Haite! Eapy ti 

ikwatijaraꞌjava heꞌyivaꞌea rerojijyita. Ndaheꞌyivaꞌea oitenta alqueires jate ti 
ekwatija. Aꞌea po ti nde ikwepygi ga pe nehẽ,” ei ga. Aꞌero aꞌea ga ikwatijari.

8  — Aerẽ ikwahavame garuvihavaꞌga ei: “Heaporog̃ita jipyriveꞌga 
ojapyakaheteavo ji moandyita ikwahava.” Aꞌea ga ei ojipyriveꞌga 
omoandyirame, ei Jesusꞌga imombeꞌgwovo.

— Aꞌereki okoteꞌvaruhuveꞌg̃a okwaha ojogwerekovo gweaporog̃itaro. 
Aꞌea g̃a ikwahavi pyryveꞌg̃a hohe jireheveꞌg̃a hohe kojahuarupiveꞌg̃a hohe, 
ei Jesusꞌga imombeꞌgwovo g̃a pe.

9 — Jihi aꞌe pe me, ei Jesusꞌga g̃a pe. Pemondo ti iporiaꞌiveꞌg̃a pe 
penhiitambereꞌia tohoryory ti g̃a pejihe. Aꞌero aerẽ pe manorame 
ipyhygaꞌjaveꞌyma itambereꞌia, po ti g̃a ndoryndoryvamo jitehe pe ndehe 
nehẽ pe mboapyga ojipyri pevo yvagi pe nehẽ – kiroki aꞌea ndopavi nehẽ. 
Pevo naneꞌymi po ti nde ruvi g̃a pyri nehẽ, ei Jesusꞌga.

10 — Kiroki ga ndaheꞌyivaꞌea repia katu – gaha heꞌyjuhuvaꞌea repia katu 
no ahe mbojikoga ojihe. Kiroki ga ndaheꞌyivaꞌea rehe omotetirũa – gaha 
heꞌyjuhuvaꞌea rehe omotetirũa no ahe mbojikogeꞌyma ojihe, ei Jesusꞌga. 11 Po 
pe ndapepoꞌrukatui yvyakotyvaꞌea penhiitambereꞌia, aꞌero po ti Tupanaꞌga 
nomondoi oapoa pyryhetevaꞌea yvagipevaꞌea pe me nehẽ topoꞌruyme ti g̃a 
javo. 12  Po pe ndapehepiakatui aheapoa ahe ve ahe mbojikogeꞌyma ojihe, 
aꞌero po ti Tupanaꞌga nomondoi peapoa pe me nehẽ, ei Jesusꞌga.

13 — Kiro po ti ji g̃a mombeꞌui mokonhaꞌg̃a ahepojykaharaꞌg̃a pe me pe 
mboꞌeavo, ei Jesusꞌga. Tiruahũ ahe poravykyrame mokonhaꞌg̃a pe opojykaharaꞌg̃a 
pe. Po ahe oporavyky mokonhaꞌg̃a pe, aꞌero po ahe ojipeꞌga arõhetei ojipeꞌga 
arõeꞌyma. Ovyꞌa hete po ahe onhimiarõveꞌga rehe ojipeꞌga koty ojirovageꞌyma.

— Na jitehe ahe nonhiꞌĩpoꞌrukatui Tupanaꞌga ovyꞌaheterame itambereꞌia 
rehe. Tupanaꞌga potaheterame ahe ndovyꞌahetei itambereꞌia rehe. Itambereꞌia 
potaheterame ahe ndojirovagi Tupanaꞌga koty, ei Jesusꞌga g̃wemimboꞌeharaꞌg̃a pe.

Tupanaꞌga okwaha aherekoteꞌvaruhua 
(Mateus 11.12-13; 19.9; 5.31-32; Marcos 10.11-12)

14 Jesusꞌga imombeꞌurame g̃wemimboꞌeharaꞌg̃a pe fariseusꞌg̃a ga 
rendupavi. Fariseusꞌg̃a opotaruhu itambereꞌia. Nurã g̃a ndopotari Jesusꞌga 
remimombeꞌua. Aꞌero g̃a Jesusꞌga jaihetei ga rerekomemuamo.

15 Kiro Jesusꞌga ei fariseusꞌg̃a pe:
— Pehe peko katu ahe pejepiagame jate. Aꞌero ahe ei: “Tupanaꞌga roryroryvamo 

g̃a ndehe g̃andekokatua rehe.” Ikwahaveꞌyma ahe ei nahã ombaragwahaveꞌyma 
g̃waramo pendekoteꞌvaruhua rehe. Tupanaꞌga ki aꞌe te okwaha pendekoteꞌvaruhua. 
Aheremimbohetevaꞌea pe Tupanaꞌga ei: “Iteꞌvaruhu hete!” ei ga.

16 — Ymyahũ ymyahũvaꞌea ahe mboꞌei Moisésvaꞌea remimboꞌeagwera 
rehe Tupanaꞌga nhiꞌig̃a mombeꞌuharavaꞌea nhiꞌig̃agwera rehe no. Aꞌea rehe 
ymyahũveꞌg̃a g̃a mboꞌei ikweheꞌi no nahanahã ti peko katu javo. Kiro João 
Batistaꞌga ag̃wamoveꞌg̃a mboꞌei pyryvaꞌea rehe ji pavẽi, ei Jesusꞌga. G̃a 
mboꞌeavo ore ei g̃a pe: Kiro Tupanaꞌga oko nhanderuvihavuhuhetero nhande 
repiakatuavo. Orerenduveꞌg̃a heroviapotahetei orenhiꞌig̃a. Aꞌero g̃a ei: “Toko 
ti ga oreruvihavuhuhetero.” Aꞌea g̃a ei ipotaheteavo ojikoga Tupanaꞌga rehe.

17 — Po yvaga opa. Po yvya opa. Moisésvaꞌea remimboꞌeagwera ki aꞌe te 
ndopaviꞌiꞌi. Xunhiꞌiꞌĩvaꞌea rũi po ti ipavi jugwi nehẽ, ei Jesusꞌga.

18  — Kiroki ga opohi g̃wembirekohẽa hugwi hẽa mondoheteavo – gaha 
iteꞌvaruhu ojipehẽa rerekorame. Tupanaꞌga ndopotari ga ojipehẽa 
rerekorame. Hẽa rerekorame ga ajuajuri. Aꞌereki ga hembireko jitehe 
jypyvehẽa pavẽi. Na jitehe – kiroki ga gwereko garembirekoypyvehẽa ga 
pohirame hẽa hugwi – gaha iteꞌvaruhu hẽa rerekorame. Aꞌereki ga gwereko 
garembirekohẽa. Tupanaꞌga ndopotari nanongara, ei Jesusꞌga g̃a mboꞌeavo.

Imbatehetevaꞌea Lázarovaꞌea pavẽi
19 Kiro Jesusꞌga imombeꞌui g̃a mboꞌeavo. Aꞌero ga ei:
— Ahe gwereko pa imbatehetevaꞌea. Naneꞌymi ahe omongi 

tapyꞌynhapipyryva ikatuhetevaꞌea. Heꞌyi hehe. Huvihavaꞌg̃a piraꞌjavaꞌea 
ko ahepira hovyꞌivaꞌea linho apopyra no pyryvaꞌea. Naneꞌymi ahe herekoi 
ikatukatuvaꞌea jate iꞌgwoiꞌgwovo gworygworyvamo.

20 — Aherongauhua apoa pyri porta pyri Lázarovaꞌea nhinog̃i. Ono 
g̃a ahe pevo jipi. Iporiaꞌi Lázarovaꞌea ombatereꞌymamo ojagwuhuro. 
Heꞌyjuhu ahejagwa. 21 Ougwei ahe imbatevaꞌea rembiꞌuagwera. “Po 
ga imbuhurukari ji ve hamo – kiroki ohiohi gajurua hugwi yvyvo ga 
iꞌurame,” ei ahe oyvyteri pe. Nhag̃watig̃a uhu ahejagwa rererereva okovo!

22  — Aerẽ iporiaꞌivaꞌea manoi Lázarovaꞌea. Aꞌero Tupanaꞌgapyriveꞌga 
aheraꞌuva rerohoi imondovo Abraãovaꞌea pyri yvagi pe.

— Imbatevaꞌea manoi no. Aꞌero g̃a ahe tymi. 23 Omanoveꞌg̃a gwyri 
pe imbatevaꞌea raꞌuva rekoi. Hahy hete imbatevaꞌea pe pevo. Kiro ahe 
jovavuri. Paivo ihoi ahemaꞌẽa Abraãovaꞌea repiaga. Ahe gwepia Lázarovaꞌea 
rekorame Abraãovaꞌea pyri hete. 24 Aꞌero imbatevaꞌea onhiꞌig̃a mondoi: 

“Amoi! Abraão!” ei ahe. “Ji porogwety po nde hamo! Embuhuruka ti 
Lázarovaꞌea ji pyri. Tomonde ti ahe opoakãtĩapyꞌria yhya pype herua 
imbuhua nhikũa rehe imbohakuvia nhikũa. Aꞌereki hahyuhu ji ve tata pype.”

25 — Aꞌero Abraãovaꞌea ei: “Piꞌa,” ei ahe. “Nahembuhurukari ji. 
Ekwahavaꞌja ti. Emanoeꞌymame nde erereko embatera ikatuvaꞌea 
ejoryjoryvamo. Lázarovaꞌea pe ki aꞌe te iteꞌvaruhu hete omanoeꞌymame. 
Kiro Lázarovaꞌea pyꞌa u katu avo ji pyri. Nde ve kiro hahy hete. 
26  Nhanemaꞌõ me oko yvya kwaruhua. Nurã ahe ndohahavi ore hugwi pe 
pyri. Na jitehe ahe ndohahavi pe hugwi ore pyri,” ei Abraãovaꞌea ahe ve.

27-28 — Aꞌero imbatevaꞌea ei: “Amoi!” ei ga. “Ji rendu! Emondouka ti Lázarovaꞌea 
jiruvaꞌga ronga pe aꞌero nhiirũꞌg̃a pyri cincoveꞌg̃a pyri. Tomombeꞌu ti ahe g̃a pe 
jirekoteꞌvaruhua kwepykava topohi ti g̃a okoteꞌvaruhua hugwi. Aꞌero nduri po ti 
g̃a avo ji pyri hahyvaꞌea ruvihava pype nehẽ,” ei imbatevaꞌea Abraãovaꞌea pe.

29 — Aꞌero Abraãovaꞌea ei: “Gwereko g̃a Moisésvaꞌea remimboꞌeagwera 
aherembikwatijara. Gwereko g̃a Tupanaꞌga nhiꞌig̃a mombeꞌuharavaꞌea 
nhiꞌig̃agwera aherembikwatijara. Na g̃a aherembikwatijara rendukatui 
xako hehe javo,” ei Abraãovaꞌea ahe ve.

30 — “Amoi,” ei ahe Abraãovaꞌea pe. “Nohenduvi po ti g̃a aherembikwatijara 
okoeꞌyma hehe. Po ti ahe vyri omanoa hugwi ogwovo g̃a pyri imombeꞌgwovo 
g̃a pe nehẽ, aꞌero po ti g̃a pohiri okoteꞌvaruhua hugwi nehẽ,” ei imbatevaꞌea.

31 — Aꞌero Abraãovaꞌea ei ahe ve: “Po g̃a nohendukatui Moisésvaꞌea 
remimboꞌeagwera Tupanaꞌga nhiꞌig̃a mombeꞌuharavaꞌea nhiꞌig̃agwera 
reheve, aꞌero po ti g̃a ndogweroviari ahe vyrame omanoa hugwi ogwovo 
g̃a pyri imombeꞌgwovo g̃a pe nehẽ. Nurã po ti ji namondoukari ahe pevo 
nehẽ,” ei Abraãovaꞌea imbatevaꞌea pe.

Aꞌea Jesusꞌga imombeꞌui fariseusꞌg̃a pe g̃a mboꞌeavo.

Tiruahũ hete g̃a pe, ei Jesusꞌga 
(Mateus 18.6-7, 21-22; Marcos 9.42)

17  1 G̃wemimboꞌeharaꞌg̃a pe Jesusꞌga ei:
— Jaraꞌg̃a omboteꞌvaruhu jipi. Na tuhẽ po ti jipi nehẽ, ei Jesusꞌga. 

G̃a pe ti tiruahũ hete nehẽ – kiroki g̃a omboteꞌva ojipeꞌg̃a mbopogweavo 
iteꞌvaruhuvaꞌea rehe, ei Jesusꞌga. 2 Omano jipe po g̃a hamo tomboteꞌvaryme 
ti g̃a jireheveꞌg̃a – kiroki jireheveꞌg̃a ag̃wamo gwe ojiko Tupanaꞌga rehe 
ikwahapaveꞌyma Tupanaꞌga nhiꞌig̃a, ei Jesusꞌga. Po ahe opytĩ g̃ajurimo 
itaruvihavuhua ipohyivaꞌea ynguꞌaꞌjavuhuvaꞌea g̃a momboa ypiahua ruvihava 
pype g̃a mbotypyvyga, aꞌea ko tiruahũhetero g̃a pe. Kojiꞌi tiruahũ hete g̃a pe 
g̃a jireheveꞌg̃a mboteꞌvaruhurame, ei Jesusꞌga g̃wemimboꞌeharaꞌg̃a pe.

3  — Eko katu ti! Po ndekotyveꞌga iteꞌvaruhu nde ve – kiroki ga ojiko 
ji rehe nde ja. Po ga iteꞌvaruhu nde ve, aꞌero ti ere ga pe: “Nahanahã 
nderekoteꞌvaruhua ji ve. Na rũi ahe japoi.” Aꞌea ti ere ga pe, ei Jesusꞌga.

— Po ga ei nde ve: “Jiteꞌvaruhu ko ji ko. Ndajiteꞌvaruhuaꞌjavi po ti ji nde 
ve aꞌero nehẽ,” e po ga nde ve. Po ga pohiri okoteꞌvaruhua hugwi, aꞌero 
terehenonhaꞌjavi ti garekoteꞌvaruhua. 

4 — Po heꞌyjuhurame po seterame ga teꞌvaruhuaꞌjaaꞌjavamo nde ve ara 
rupi ve. Po heꞌyjuhurame po seterame ga eaꞌjaaꞌjavi nde ve: “Jiteꞌvaruhu 
ko ji ko,” e po ga nde ve. “Ndajiteꞌvaruhuaꞌjavi po ti ji nde ve aꞌero nehẽ. 
Apohi ji kiro jirekoteꞌvaruhua hugwi,” e po ga. Aꞌero heꞌyjuhurame 
seterame ti ereaꞌjaaꞌja ga pe: “Nahenonhaꞌjavi po ti ji nderekoteꞌvaruhua 
nehẽ.” Nahã ti ere ga pe, ei Jesusꞌga g̃a pe.

Nahã oko ahe jikogame Tupanaꞌga rehe
5 Aꞌero Jesusꞌga remimboꞌeharaꞌg̃a – kiroki gamoirũharaꞌg̃a – g̃a ei 

Jesusꞌga pe nhandepojykahareteꞌga pe:
— Orojiko ore Tupanaꞌga rehe gapopoakara rehe no. Ore poko ti. Kojiꞌi ti 

embojikoguka ore ve.
6  Aꞌero Jesusꞌga ei g̃a pe:

— Po pe jikogi gwere jitehe Tupanaꞌga rehe gapopoakara rehe no, aꞌero 
po pe ei agwavaꞌea pe iꞌyva pe figueira brava pe: “Ipya rehe vehevi ti 
ejijyi enhitymaꞌjava typya pype ypiahua ruvihava pype.” Po pe ei aꞌea, 
aꞌero ijijyi onhitymaꞌjava typya pype, ei Jesusꞌga g̃a pe.

G̃apyrivaꞌero po g̃a oporavyky g̃a pe hamo
7 Kiro Jesusꞌga ei:

— Po pepyriveꞌga gwyvykoi ko pe oporavykyavo. Po ga penenymbava 
repia katu ovelhas repia katu oporavykyavo. Ga rurame onga pe 
oporavykyhava hugwi pe ndapeꞌei ga pe: “Haite! Herejo eapyga mesa pyri. 
Eꞌu ti.” Pe ndapeꞌei na ga pe. 8  Pe peꞌe ga pe: “Emboavujikwe pa ti mbatera 
ji ve taꞌu. Aꞌero ti enhimboavujikwe herua mbatera imbuhua ji ve. Ji iꞌurẽ 
po ti nde iꞌui ji pyꞌrovo nehẽ,” peꞌe pe pejipyriveꞌga pe, ei Jesusꞌga.

9 — Pe ndapeꞌei ga pe: “Ndepyry hete nde eporavykyavo ji ve 
ekoheteavo nhinhiꞌig̃a rupi.” Aꞌea rũi pe ei ga pe. Pepyrivaꞌero g̃waramo 
oporavyky po ga pe me hamo.

10 — Na jitehe pejipyriveꞌga ja pe tuhẽ ti peko. Pekopavame Tupanaꞌga 
nhiꞌig̃a rupi ti peꞌji Tupanaꞌga pe: “Ore rekopavame enhiꞌig̃a rupi, terei ti 
ore ve pepyry hete pe javo. Ndepyrivaꞌero g̃waramo oroporavyky po ore 
nde ve hamo.” Aꞌea ti peꞌji Tupanaꞌga pe, ei Jesusꞌga g̃a pe.

Jesusꞌga omombi dezvaꞌea hugwi ahejagwa
11 Aerẽ Jesusꞌga hogahoi taho ji Jerusalém me javo. Ohorame ga okwa 

Galiléiapeveꞌg̃a gwyri pe Samariapeveꞌg̃a gwyri pe no. 12  Pevo ga vahemi 
cidadeꞌi pe. Cidadeꞌia rembeyvyri pe ijaijauhuveꞌg̃a ga rovatĩ dezveꞌg̃a. 
Irupe g̃a pytai ga hugwi. 13  Jesusꞌga pe g̃a onhiꞌig̃a mondoi javo:

— Jesus! ei g̃a ga pe. Ore porogwety po nde hamo, ei g̃a Jesusꞌga pe ga 
renoina nde ko oremboꞌeharamo javo ga pe.

14 G̃a ndepiagame Jesusꞌga ei g̃a pe:
— Peho ti pejipiuka ikwavaꞌẽharaꞌg̃a pe pejijagwa repiuka g̃a pe.
G̃a horame g̃ajagwa pigi g̃a hugwi. 15 Ojagwapihava repiagame 

ojipejiꞌga jivyri Jesusꞌga pyri. Hahyahi ganhiꞌig̃a ga erame Tupanaꞌga 
mboheteavo gworygworyvamo ga rehe.

16  — Ndepyry hete nde! ei ga Jesusꞌga pe. Erepohano kwaha hete nde.
Aꞌea ga ei onhinog̃a upa ojovapyvo Jesusꞌga pyri ndehe kojiꞌi ji hohe 

javo. Ga ko Samariapeveꞌga. 17-18  Nurã Jesusꞌga ei:
— Nhandegwyripeveꞌga rũi – gaha jate ga jivyri ji pyri gworygworyvamo 

Tupanaꞌga rehe ga mboheteavo. Amombi ji dezveꞌg̃a jagwa g̃a hugwi. Ma 
jaraꞌg̃a naerũ, noveveꞌg̃a judeusꞌg̃a? Po g̃a jivyri Tupanaꞌga mboheteavo hamo!

19 Samariapeveꞌga pe Jesusꞌga ei:
— Epoꞌã heregwovo enhonga pe. Erejiko nde ji rehe. Nurã ndejagwa pigi 

nde hugwi.

Maname po ti Tupanaꞌga oko aheruvihavuhuhetero nehẽ? 
(Mateus 24.23-28, 37-41)

20 Aerẽ fariseusꞌg̃a ei Jesusꞌga pe:
— Maname po ti Tupanaꞌga oko nhanderuvihavuhuhetero avo yvya koty nehẽ?
Aꞌero Jesusꞌga ei g̃a pe:
— Ndiukwahavi Tupanaꞌga rekorame huvihavuhuhetero yvya koty nehẽ. 21 Nurã 

po ti g̃a ndeꞌi nehẽ: “Pehepia! Avo ko ga rekoi huvihavuhuhetero! Pehepia! Pevo ko 
ga rekoi huvihavuhuhetero!” Aꞌea rũi po ti g̃a ei nehẽ. Aꞌereki Tupanaꞌga oko jipe 
huvihavuhuhetero aheyvyteri pe ahe jikogame ga rehe, ei Jesusꞌga fariseusꞌg̃a pe.

22  G̃wemimboꞌeharaꞌg̃a pe Jesusꞌga ei:

— Aerẽ po ti pe ei nehẽ: “Po ti ga ruraꞌjavi opytaahiꞌviavo nhande pyri 
nehẽ hamo.” Nahã po ti pe ei ji repiagaꞌjapotaheteavo nehẽ novĩa. Pe 
ndajirepiagi nehẽ, ei Jesusꞌga yvyakotyvaꞌero yvagipevaꞌero no.

23  — Oꞌmbero po ti g̃a ei pe me nehẽ: “Pehepia! Pevo ko Cristoꞌga! 
Pehepia! Avo ko Cristoꞌga!” Nahã po ti g̃a ei pe me oꞌmbero nehẽ. Tapehoi 
ti g̃a ndupi hepiaga. Taperoviari ti g̃a.

24 — Jijipiukarame ji ruraꞌjahava rupi tupã verava ja po ti ji rekoi nehẽ. 
Tupã veraveravame kikoty yvaga rehe ombokojahu pa kokoty yvaga 
rehe no. Aꞌero ahe gwepia pa kojahua. Na jitehe po ti g̃a nhaporemo ji 
repiagi ji ruraꞌjavame yvaga hugwi nehẽ, ei Jesusꞌga yvyakotyvaꞌero 
yvagipevaꞌero no. 25 Kiro po ti g̃a imbuhunaꞌẽi heꞌyivaꞌea hahyvaꞌea ji ve 
avo nehẽ. Ag̃wamoveꞌg̃a po ti nanhiarõi ji reroviareꞌyma kiro nehẽ.

26 — Noévaꞌea nhinhag̃a renondehava yhara ruvihavuhua pype ojoꞌja 
jiruraꞌjava renondehava pavẽi, ei Jesusꞌga yvyakotyvaꞌero yvagipevaꞌero 
no. 27 Ymyahũ Noévaꞌea nhinhag̃a renonde yhara ruvihavuhua pype 
ahegwyripevaꞌea iꞌuiꞌui jipi gworygworyvamo hako. Ahegwyripevaꞌea 
rembirekoro akwaimbaꞌevaꞌea jipi no. Ojipevaꞌea kunhavaꞌea mohembirekoi 
no. Nahã ahegwyripevaꞌea rekoi okovo imbohaꞌuveꞌyma Noévaꞌea avame yhara 
ruvihavuhua pype yhya hehanhuhũa rurame ahegwyripevaꞌea mbotypyvypava 
nhatymbava hako – kiroki ahegwyripevaꞌea ndoꞌavi yhara ruvihavuhua pype.

28 — Na jitehe Lóvaꞌea hoa renondehava Sodoma hugwi. Sodomapevaꞌea iꞌuiꞌui 
jipi gworygworyvamo. Mbatera ahe ipyhygi itambereꞌia pyvõ aerẽ imondovo 
mbatera itambereꞌia rehe. Ko pe ahe itymi. Onga ahe japoi. Nahã Sodomapevaꞌea 
rekoi okovo ikwahaveꞌyma ombokajag̃wama. 29 Lóvaꞌea hemame cidade hugwi 
Sodoma hugwi ogwovo Tupanaꞌga imbohirukari yvaga hugwi tata enxofre 
reheve ojapyꞌuvaꞌea reheve Sodomapevaꞌea rehe ahe jukapavuka.

30 — Na jitehe po ti yvyakotyveꞌg̃a ndekoi okovo ikwahaveꞌyma 
jiruraꞌjavag̃wama nehẽ, ei Jesusꞌga yvyakotyvaꞌero yvagipevaꞌero no.

31 — Ji jipiukarame ti ga tokiyme g̃wonga pype ombatera renohemeꞌyma jugwi 
– kiroki ga oko ongapereuhua arimo. Na jitehe ti ga tohoaꞌjavyme g̃wonga pe 
nehẽ – kiroki ga oko ko pe ji jipiukarame nehẽ, ei Jesusꞌga. 32 Tapemokaꞌnhymi 
ti Lóvaꞌea rembirekovaꞌea! Ohoaꞌja pota ahe g̃wonga pe omanomo, ei Jesusꞌga 
imombeꞌgwovo. 33 Kiroki g̃a eꞌi: “Ndakoi ti ji Jesusꞌga remimboꞌeharamo 
tajijukayme ti javo” – aꞌero po ti g̃a manoi ogwovo hahyvaꞌea ruvihava pype 
nehẽ, ei Jesusꞌga. Kiroki g̃a ojipeꞌg̃a g̃a jukai g̃a jikoga g̃waramo ji rehe – 
omanorẽ po ti g̃a oho upa avuirama Tupanaꞌga pyri nehẽ, ei Jesusꞌga.

34 — Aꞌe ji pe me, ei Jesusꞌga. Ji ruraꞌjavame po ti mokonhaꞌg̃a 
kiri onhinongava rehe ypytunimo. Ojipeji g̃anhinongava. Kiro po ti 
ojipeꞌga rerohohava nehẽ. Kiro po ti ojipeꞌga rejahava nehẽ, ei Jesusꞌga. 
35 Kunhangweraꞌg̃a mokonhaꞌg̃a po ti omboꞌi omboꞌihava pyvõ ojopyri. Kiro 
po ti ojipehẽa rerohohava nehẽ. Kiro po ti ojipehẽa rejahava nehẽ, ei Jesusꞌga. 

36 Mokonhaꞌg̃a po ti oko ko pe akwaimbaeꞌg̃a nehẽ. Kiro po ti ojipeꞌga 
rerohohava nehẽ. Kiro po ti ojipeꞌga rejahava nehẽ, ei Jesusꞌga g̃a pe.

37 Aꞌero Jesusꞌga remimboꞌeharaꞌg̃a ei ga pe:
— Nhandepojykaharetero emombeꞌu ti ore ve. Mome po ti nanongara nehẽ?
Aꞌero Jesusꞌga ei g̃a pe:
— Jukwaha po ti nehẽ. Ahe manorame po ti huruvua onhimongy 

aheraꞌoa pyri nehẽ tiꞌu javo.
Aꞌea Jesusꞌga ei na jitehe po ti jukwaha ji ruraꞌjavame nehẽ javo.

Aherembirekokweravaꞌea juizvaꞌea pavẽi

18  1 Kiro Jesusꞌga imombeꞌui ojoꞌjavaꞌea g̃a pe. Aꞌea pyvõ 
ga g̃a mboꞌei g̃anhiꞌig̃a rehe Tupanaꞌga pe tapenhiꞌĩ jipi 

pejikwerajeꞌymamo javo g̃a pe. 2  G̃a mboꞌeavo hehe ga ei:
— Juizꞌga oko cidade pype upa. Ndokoi ga Tupanaꞌga nhiꞌig̃a rupi 

okyhyjieꞌyma ga hugwi. Ndojirovagi ga akwaimbaeꞌg̃a koty no 
okyhyjieꞌyma g̃a hugwi. 3  Aherembirekokwerahẽa oko akoja pype cidade 
pype upa no. Uhuuhuraꞌja hẽa juizꞌga pyri jipi jaꞌjavo ga pe: “Ji repy ti ga 
rehe. Aꞌereki ga iteꞌvaruhu ji ve,” ei hẽa juizꞌga pe jipi.

4 — Ndohepypotari ga hẽa. Ga ndopokonaꞌẽi hẽa. Aerẽ reki ga ei 
oyvyteri pe: “Ndakyhyji ji Tupanaꞌga hugwi akwaimbaeꞌg̃a hugwi no g̃a 
mbopogweeꞌyma. Jikyhyjiavo g̃waramo rũi po ti ji aherembirekokwerahẽa 
pokogi nehẽ. 5 Nhimbokweraja g̃waramo po ti ji hẽa pokogi nehẽ. Po ti ji 
ndahepygi hẽa nehẽ, aꞌero po ti hẽa ji moheꞌouhũ uꞌua ji pyri nehẽ. Kiro po 
ti ji hẽa repygi aꞌero,” ei ga oyvyteri pe, ei Jesusꞌga.

6 — Pejapyaka ti juizꞌga nhiꞌig̃a rehe ndapyryviveꞌga nhiꞌig̃a rehe, ei Jesusꞌga 
nhandepojykahareteꞌga. 7 Marã po ti Tupanaꞌga hekoi g̃wemimoꞌẽharaꞌg̃a 
nderekovo nehẽ? Gwepy po ti ga g̃a naerũ? – kiroki g̃a onhiꞌĩ hete ga pe arimo 
ypytunimo no ore poko ti javo. Marãi pe? Mbegwe po ti ga g̃a pokoga nehẽ 
naerũ? Marãi pe? 8 Aꞌe ji pe me: Ga kaitu g̃a pokogi kotihĩ nehẽ ji mbuhuraꞌjava 
avo yvya koty nehẽ. Ji ruraꞌjavame maraꞌngu po ti yvyakotyveꞌg̃a ojikoga ji 
rehe nehẽ? ei Jesusꞌga yvyakotyvaꞌero yvagipevaꞌero no.

Fariseuꞌga itambereꞌia monoꞌõharaꞌga pavẽi
9 Kiro Jesusꞌga imombeꞌui ojipea ojoꞌjavaꞌea jaraꞌg̃a pe – kiroki g̃a 

eꞌi oyvyteri pe: “Orepyry hete ore. Ojipeꞌg̃a tiruahumba.” Aꞌea g̃a ei 
ojirovageꞌyma g̃a koty. G̃a pe Jesusꞌga ei pehe po ti ji pe mombeꞌui kiro javo.

10 — Mokonhaꞌg̃a oho ojatykahavuhua pype templo pype xanhiꞌĩ ti Tupanaꞌga 
pe javo. Ojipeꞌga ko fariseuꞌga. Ojipeꞌga ko itambereꞌia monoꞌõharaꞌga, ei Jesusꞌga.

11 — Fariseuꞌga oꞌã onhiꞌig̃a oyvyteri pe. “Tupana,” ei ga Tupanaꞌga pe. 
“Jiroryrory ji nde rehe. Aꞌereki nde ji mongo ojipeꞌg̃ahohevaꞌero. Nurã g̃a ja rũi ji 
rekoi. Aꞌereki g̃ahã ahe moandyandyi ipyhyga g̃ambatera. Ndapyryvi g̃a. Gwereko 
g̃a ojipeꞌg̃a nembirekoꞌg̃a. Avoveꞌga ja rũi itambereꞌia monoꞌõharaꞌga ja rũi ji rekoi 

nohõ. 12 Aꞌu ji cinco jikira rupi. Dois jikira rupi ji ndaꞌui tanhiꞌĩ Tupanaꞌga pe javo. 
Nahã ji rekoi jipi. Amondo ji nde ve nhimbatera jipi. Ji herekorame dez mbatera ji 
amondo nde ve ojipeji,” ei fariseuꞌga, ei Jesusꞌga ga mombeꞌgwovo g̃a mboꞌeavo.

13  — Itambereꞌia monoꞌõharaꞌga ki aꞌe te irupe ga oꞌã ojipeꞌg̃a hugwi. 
Ndojovavuri ga hepiageꞌyma yvaga koty. Onupanupã ga opotiꞌa opoa 
pyvõ ovyꞌareꞌyma g̃waramo. Tupanaꞌga pe ga ei: “Tupana, ako teꞌvaruhu 
ji. Terenhimonhaꞌngai ji rehe. Ji porogwety kiro!” ei itambereꞌia 
monoꞌõharaꞌga Tupanaꞌga pe, ei Jesusꞌga.

14 — Aꞌe katu ji pe me, ei Jesusꞌga. Itambereꞌia monoꞌõharaꞌga hugwi 
Tupanaꞌga imombori garekoteꞌvaruhua. Aꞌero ga jivyrame g̃wonga pe 
Tupanaꞌga ei ga mombeꞌgwovo: “Pyry kiro itambereꞌia monoꞌõharaꞌga.”

— Ojipeꞌga pe fariseuꞌga pe Tupanaꞌga ndeꞌi: “Ndepyry nde.” Aꞌea rũi 
Tupanaꞌga ei. Kiroki ga eꞌi jihi ko huvihavamo ojipeꞌg̃a hohe pa javo – po 
ga ei aꞌea onhimboheteavo onhimongovo aha huvihavamo, aꞌero po ti 
Tupanaꞌga ei ga pe nehẽ: “Nderekoi nde huvihavamo. Nerenhimbohetei 
po nde hamo aꞌero.” Aꞌea po ti Tupanaꞌga ei ga pe nehẽ, ei Jesusꞌga.

— Po ga nonhimbohetei ojipeꞌg̃a nderekokatuavo, aꞌero po ti Tupanaꞌga ei ga 
pe nehẽ: “Eko ti huvihavamo.” Aꞌea po ti Tupanaꞌga ei ga pe nehẽ, ei Jesusꞌga.

Jesusꞌga omombyry tayꞌrivaꞌea pe 
(Mateus 19.13-15; Marcos 10.13-16)

15 Aerẽ tayriꞌg̃a no, ojipeꞌg̃a g̃a nderuri Jesusꞌga pyri topoko ti ga g̃a 
ndehe imombyryva g̃a pe javo. Tayriꞌg̃a nderura repiagame Jesusꞌga 
remimboꞌeharaꞌg̃a ei g̃a pe:

— Taperuri tayriꞌg̃a Jesusꞌga pyri, ei g̃a.
16  Jesusꞌga ki aꞌe te eꞌi:
— Tuhu tuhẽ ti tayriꞌg̃a ji pyri, ei ga. Tapemombigi ti g̃andura. Aꞌereki 

Tupanaꞌga pyry hete nanongaraꞌg̃aꞌjaveꞌg̃a pe okovo g̃anduvihavuhuhetero 
g̃a jikogame ojihe, ei Jesusꞌga. 17 Imombeꞌukatuavo ji ei pe me: Tayriꞌg̃a ojiko 
uvaꞌg̃a ndehe okovo g̃anemimbotarimovaꞌea rehe. Kiroki g̃a oko tayriꞌg̃a ja 
rũi – g̃a ndojikogi Tupanaꞌga rehe okoeꞌyma garemimbotarimovaꞌea rehe. G̃a 
po ti nomongoi Tupanaꞌga gwuvihavuhuhetero aꞌero nehẽ, ei Jesusꞌga g̃a pe.

Imbatehetevaꞌea nomondopapotari 
(Mateus 19.16-30; Marcos 10.17-31)

18  Aꞌero huvihavaꞌga ei Jesusꞌga pe omboꞌeharaꞌga pe:
— Marãvaꞌea rupi pyryvaꞌea rupi po ti ji rekoi nehẽ jirekoag̃wamamo 

Tupanaꞌga pyri avuirama nehẽ? ei ga Jesusꞌga pe.
19 Aꞌero Jesusꞌga ei ga pe:
— Maraname nde ei pyryvaꞌea rehe? Tupanaꞌga nhiꞌig̃a jate ko pyry, 

ei Jesusꞌga. 20 Erekwaha ko nde Tupanaꞌga remimboꞌeukaragwera 
Moisésvaꞌea pe ymyahũ. Ga eꞌi ahe ve:

“Tererekoi ti ojipeꞌg̃a nembirekoꞌg̃a.
Terejukai ti ojipeꞌg̃a.
Teremimi ti ojipeꞌg̃a hugwi.
Taneꞌmbei ti ojipeꞌg̃a mombeꞌgwovo tehe.
Emondo ti ejeaporog̃ita imohina ejuvaꞌga rehe eyhẽa rehe no,” ei 

Tupanaꞌga, ei Jesusꞌga.
21 Aꞌero ga ei Jesusꞌga pe:

— Jivojaꞌirame ji hendukatupavi Moisésvaꞌea remimboꞌeagwera. Kiro ji 
heronhimomboakari ahendu katu ve ji, ei ga.

22  Ga renduvame Jesusꞌga ei ga pe:
— Ojipeji rehe nderehygi ve Tupanaꞌga remimbotarimovaꞌea rehe. 

Emondo pa ti embatera itambereꞌia pyhyga. Kirẽ ti emaꞌẽ eitambereꞌia 
imbatereꞌỹveꞌg̃a pe, ei Jesusꞌga. Aꞌero po ti Tupanaꞌga imombyryvi nde ve 
yvagi pe nehẽ, ei Jesusꞌga. Nurã ji ei nde ve: Emondo pa ti eitambereꞌia 
kiro. Imondopavirẽ ti ejo ji rupi ekovo nhiremimboꞌeharamo ejikoga ji 
rehe jate, ei Jesusꞌga ga pe.

23  Jesusꞌga renduvame ga ndovyꞌahetei. Aꞌereki ga nomondopapotari 
ombatehetero g̃waramo. 24 Gavyꞌareꞌyma repiaga Jesusꞌga ei:

— Hahy imbateveꞌg̃a pe g̃a erame Tupanaꞌga pe eko ti 
oreruvihavuhuhetero javo. Po g̃a ndeꞌipotari te aꞌea. Ndokopotari g̃a 
garemimboꞌea rupi okoheteavo ombatera rehe, ei Jesusꞌga. 25 Tegwete 
yuranuhũaꞌjavuhuvaꞌea hohava camelo hohava agulha kwaꞌria 
rupi. Tegwete hete imbateheteveꞌg̃a hohava Tupanaꞌga nhiꞌig̃a rupi 
okoheterame ombatera rehe. Nurã po ti g̃a ndojikogi ga rehe, ei Jesusꞌga.

26  Aꞌero garenduveꞌg̃a ei:
— Maꞌg̃a po ti oho Tupanaꞌga pyri yvagi pe nehẽ naerũ?
27 Aꞌero Jesusꞌga ei:

— Na tuhẽ yvyakotyveꞌg̃a nonhimondoi yvagi pe. Aꞌereki tegwete g̃a pe. 
Tupanaꞌga pe reki nonhimimi. Aꞌereki ga g̃a mbojiko ojihe g̃a mbuhuruka 
ojipyri, ei Jesusꞌga.

28  Aꞌero Pedroꞌga ei Jesusꞌga pe:
— Ji rendu ti, ei ga. Ore oropohi pa ore orombatera hugwi orojikovo 

neremimboꞌeharamo.
29 Aꞌero Jesusꞌga ei g̃a pe:

— Imombeꞌukatuavo ji ei pe me peꞌjaveꞌg̃a pe no – kiroki g̃a pe 
ja opohi ombatera hugwi gweꞌyjaꞌg̃a hugwi no xako ti Tupanaꞌga 
remimbotarimovaꞌea rupi javo. Aꞌe ji: Pyry hete po ti ga pe nehẽ – kiroki 
ga opohi g̃wonga hugwi, gwuvaꞌga hugwi, oyhẽa hugwi, oirũꞌg̃a hugwi, 
g̃wembirekohẽa hugwi, gwaꞌyraꞌg̃a hugwi. 30 Po ga opohi pa g̃wonga 
hugwi g̃a hugwi no taho ti Jesusꞌga rupi javo, aꞌero ag̃wamo kojiꞌi 
Tupanaꞌga imombyryhetei ga pe nehẽ. Aerẽ po ti Tupanaꞌga ga mongoi 
ojipyri ga mombytavo avuirama nehẽ, ei Jesusꞌga g̃a pe.

Jesusꞌga omombeꞌuaꞌja omanoag̃wama 
(Mateus 20.17-19; Marcos 10.32-34)

31 Kiro Jesusꞌga dozeveꞌg̃a nderohoi irupeꞌi jaraꞌg̃a hugwi. Dozeveꞌg̃a pe 
ga ei aꞌero:

— Ji rendu ti. Kiro nhande hoi cidade de Jerusalém me. Aꞌero ihoi Tupanaꞌga 
nhiꞌig̃a mombeꞌuharavaꞌea rembikwatijapava rupi – kiroki aꞌea ji mombeꞌu, 
ei Jesusꞌga. 32 Aerẽ Jerusalém me po ti nhimondoukahava judeusꞌg̃arũiveꞌg̃a 
pe nehẽ. Aꞌero po ti g̃a ji rerekomemui okoteꞌvaruhuavo ji ve onyvuna ji rehe 
nehẽ. 33 Ipira apopyra pyvõ po ti g̃a ji nupanupãi ji mondohondohoga nehẽ. 
Kirẽ po ti g̃a ji jukai nehẽ. Koꞌemamevaꞌea pyꞌrovo mokõi jikira pyꞌrovo po ti ji 
kweravi nehẽ yvyakotyvaꞌero yvagipevaꞌero no, ei Jesusꞌga dozeveꞌg̃a pe.

34 Dozeveꞌg̃a nombaragwahavi ganhimombeꞌua rehe reki. Aꞌereki 
onhimivaꞌea g̃a pe. Oyvyteri pe g̃a ei:

— Marã gaꞌea? Maraname ga ei na onhimombeꞌgwovo? ei g̃a.

Jesusꞌga omboheakwa katu heakwagwevaꞌea 
(Mateus 20.29-34; Marcos 10.46-52)

35 Aerẽ Jesusꞌga hogahoi. Kiro ga vahemi g̃werĩ cidade de Jericó pe. Pevo 
heakwagweveꞌga apygi pehea rembeyvyri pe oporanduva itambereꞌia rehe. 
36 G̃wendu ga heꞌyiveꞌg̃a kwavame onhipyvõ onhimongyavo. Aꞌero ga ei:

— Maraname g̃a kwag̃akwavi?
37 Aꞌero g̃a ei ga pe:

— Jesusꞌga kwavi kiro Nazarépeveꞌga.
38  Aꞌero ga onhiꞌig̃a mondoi tanhirendu ti Jesusꞌga javo.

— Jesus! Nde ko Davivaꞌea rymyminoro! ei ga.
Nahã ga ei Jesusꞌga pe. Aꞌereki ga eꞌi oyvyteri pe: “Jesusꞌga pe 

Tupanaꞌga eꞌi eko ti g̃anduvihavuhuhetero javo.”
— Ji poko ti! ei ga Jesusꞌga pe.
Aꞌea ga ei tanhimboheakwa katu ti ga opopoakara pyvõ javo.
39 Aꞌero tenondeveꞌg̃a ei ga pe:

— Epi! ei g̃a ga pe tonhiꞌimbi ga javo.
Kojiꞌi ga onhiꞌig̃a mondoi reki.

— Davivaꞌea rymyminoro ji poko ti! ei ga Jesusꞌga pe.
40 Aꞌero Jesusꞌga pytai ga reruruka ojipyri. Ga rurame Jesusꞌga ei ga pe:
41 — Marã po ti ji nde rerekoi nehẽ? Gara nde erepota?
Aꞌero ga ei:
— Ji mboheakwa katu jipojykaharetero, ei ga.
42  — Ehepia ti aꞌero! ei Jesusꞌga ga pe. Erejiko nde ji rehe. Nurã nde 

reakwakaturo kiro, ei Jesusꞌga.
43  Kotihĩ hete ga hepiagi aꞌero. Ogwovo Jesusꞌga rupi ga Tupanaꞌga 

mbohetei.

— Ndepyry hete nde ji ve, ei ga Tupanaꞌga pe.
Pevoveꞌg̃a na jitehe g̃a ei gareakwakatua repiagame:

— Ndepyry hete nde ga mboheakwakatuavo! ei g̃a Tupanaꞌga pe 
onhimongyavo.

Jesusꞌga Zaqueuvaꞌea pavẽi

19  1 Kiro Jesusꞌga hoi ovahema cidade de Jericó pype ogwovo 
mbytera rupi. 2  Pevo Zaqueuꞌga ruvi itambereꞌia monoꞌõharaꞌg̃a 

nduvihavaꞌga. Imbate hete ko ga. 3  Ga Jesusꞌga repia pota. “Marã po ga 
rekoi?” ei ga oyvyteri pe. Zaqueuꞌga yvyive. Nurã ga ndohepiagi Jesusꞌga 
heꞌyiveꞌg̃a ga mbotyvahivame. 4 Nurã ga nhani g̃a pyvõ okwava ogwovo 
g̃a nenonde ojiupia iꞌyva rehe amoreira rehe. “Avo hugwi po ti ji Jesusꞌga 
repiagi nehẽ,” ei ga oyvyteri pe. Aꞌereki Jesusꞌga okwa g̃werĩ iꞌyva pyvõ.

5 Ovahemame Jesusꞌga rovavuri Zaqueuꞌga koty ga repiaga javo ga pe:
— Zaqueu! Haite! Ejy! Ag̃wamo ji tapyta neronga pype, ei Jesusꞌga.
6  Kotihĩ ga jyvi iꞌyva hugwi aꞌero gworygworyvamo Jesusꞌga rehe ga 

rerogwovo g̃wonga pype. 7 Aꞌea ojipeꞌg̃a ndopotaruhui onhimongyavo. 
Aꞌero g̃a ei:

— Maranameuhũ okoteꞌvaruhuveꞌga ronga pype Jesusꞌga oki opytapota pevo?
8  Aerẽ Zaqueuꞌga ami onhiꞌig̃a nhandepojykahareteꞌga pe Jesusꞌga pe.

— Ji rendu jipojykaharetero, ei ga Jesusꞌga pe. Ambohovaja ti nhimbatepava 
imondovo hovajara imbatereꞌỹveꞌg̃a pe nehẽ. Ji ojipeꞌg̃a moandyandyi 
ipyhygahyavo g̃a hugwi ikwehe. Kiro po ti ji imondoaꞌjavi g̃a pe aꞌero nehẽ. 
Po ojipeji mbatera ji apyhygahy g̃a hugwi, aꞌero po ti ji imondoi quatro g̃a pe 
nehẽ. Nahã po ti ji imondoaꞌjavi kojiꞌi hete g̃a pe nehẽ, ei ga Jesusꞌga pe.

9 — Zaqueu, ei Jesusꞌga ga pe. Ag̃wamo pe pejiko ji rehe, ndehe 
nenongapypeveꞌg̃a pavẽi, imomboruka ji ve pejikoteꞌvaruhua pe hugwi. 
Orombojikoguka ji jijihe. Aꞌereki nde ko Abraãovaꞌea rakykwepohara no, ei 
Jesusꞌga Zaqueuꞌga pe. 10 Aꞌereki ji ajo yvya koty taheka ti ji yvyakotyveꞌg̃a 
imomboa g̃andekoteꞌvaruhua g̃a hugwi g̃a mbojikoguka jijihe javo. Kiroki 
g̃a ndogwerekoi gwepiakatuharaꞌg̃a okaꞌnhyveꞌg̃a ja – g̃andekoteꞌvaruhua ti 
ji tamombo, aꞌe ji jijoa yvyakotyvaꞌero yvagipevaꞌero no, ei Jesusꞌga.

Huvihavaꞌga omondo oitambereꞌia dezveꞌg̃a pe 
(Mateus 25.14-30)

11 G̃a g̃wenduvame ga imombeꞌui ojoꞌjavaꞌea. Aꞌereki ga uhu g̃werĩ 
Jerusalém me. Omombeꞌu katu ga g̃a pe. Aꞌereki g̃a eꞌi oyvyteri pe: 
“Nambegwei po ti Tupanaꞌga oko yvyakotyveꞌg̃a nduvihavuhuhetero 
Jerusalém me ore pyri nehẽ,” ei g̃a hepiapota. 12  Nurã Jesusꞌga ei g̃a pe:

— Marã po ti hekoi yvyakotyveꞌg̃a pe g̃a erame Tupanaꞌga 
nhanderuvihavuhuhetero oko javo? Aꞌea rehe po ti ji pe mboꞌei 
ikwahavuka pe me imombeꞌgwovo aꞌeaꞌjavaꞌea, ei Jesusꞌga. Huvihavaꞌga 

hoi paivouhu ojipeꞌg̃a gwyri pe. Aꞌereki ga eꞌi: “Pevoveꞌga huvihavuhuꞌga 
ti teꞌi ji ve eko ti kiro ejigwyripeveꞌg̃a nduvihavuhuro javo,” ei ga.

13  — Ohoa renonde ga g̃a mbuhurukari ojipyri dezveꞌg̃a ojipyriveꞌg̃a. G̃a 
pe ga imondomondoi ojipeji itambereꞌia g̃a ndetakweraꞌja tomboheꞌyjuhu 
ti g̃a ji ve javo. Aꞌero ga ei g̃a pe: “Pepyhypyhy ti mbatera nhiitambereꞌia 
pyvõ. Aerẽ ti pemaꞌemaꞌẽ mbatera itambereꞌia pyhyga kojiꞌivaꞌea. 
Nahanahã ti peporavyky nhiitambereꞌia pyvõ kojiꞌivaꞌea imonoꞌonoꞌog̃a 
aerẽ imbuhua ji ve,” ei ga g̃a pe.

— Kiro ga hoi g̃a hugwi aꞌero ogwovo paivouhu ojipeꞌg̃a gwyri pe, ei 
Jesusꞌga.

14 — Gagwyripeveꞌg̃a noarõhetei ga. Nurã g̃a ei: “Tokoyme ti ga 
oreruvihavuhuro. Jararamo nhande xaho ga reviri javo aꞌea huvihavuhuꞌga 
pe,” ei g̃a. Aꞌero paivouhu g̃a hoi ovahema imombeꞌgwovo huvihavuhuꞌga 
pe novĩa. 15 Aꞌereki ga eꞌi jipe ga pe eko ti g̃anduvihavuhuro javo.

— Aꞌero g̃anduvihavuhuro ga jivyri paivouhua hugwi ua ogwyri pe. 
Ovahemame kiro ga ojipyriveꞌg̃a mbuhurukari ojipyri – kiroki g̃a pe ga 
omondo ojipeji oitambereꞌia. Aꞌereki ga eꞌi oyvyteri pe: “Maramomi kiro 
nhiitambereꞌia g̃a imboheꞌyjuhurame? Kojiꞌivaꞌea po g̃a ipyhygi ji ve 
jirakykweri,” ei ga oyvyteri pe, ei Jesusꞌga.

16 — Kiro gapyriveꞌga ruri ga pyri javo ga pe: “Jipojykaharetero nde 
erembuhu ji ve ojipeji itambereꞌia ikweheꞌi. Ikwepygame ji ipyhygi dez,” ei ga.

17 — Aꞌero ga ei ojipyriveꞌga pe: “Ereporavyky katu nde! Ndepyry nde 
eporavykykatuavo ji ve. Ojipeji te nde eremboheꞌyjuhu ji ve. Pevo ko dez 
cidades teni. Akojapeveꞌg̃a nduvihavamo ti eko kiro,” ei ga ojipyriveꞌga pe.

18  — Kiro ojipeꞌga gapyriveꞌga ruri ga pyri javo ga pe: “Jipojykaharetero 
nde erembuhu ji ve ojipeji itambereꞌia ikweheꞌi. Ikwepygame ji ipyhygi 
cinco,” ei ga.

19 — Aꞌero ga ei ojipyriveꞌga pe:
— “Kwa. Pevo ko cinco cidades teni. Akojapeveꞌg̃a nduvihavamo ti eko 

kiro,” ei ga ojipyriveꞌga pe.
20 — Kiro ojipeꞌga gapyriveꞌga ruri ga pyri javo ga pe: “Jipojykaharetero 

nde erembuhu ji ve ojipeji itambereꞌia ikweheꞌi. Ehepia neitambereꞌia – 
akoja jitehe!” ei ga opojykaharaꞌga pe. “Auvã ji neitambereꞌia tapyꞌynhapira 
pyvõ hepiakatuavo. 21 Aꞌereki ji akyhyji nde hugwi. Aꞌereki nde netiruahũ. 
Nde ndereporavykyi. Emo nde erepyhy ojipeꞌg̃a hugwi ejive. Nde neretymi. 
Emo nde eremondoro ojipeꞌg̃a nemitymipyra ejive,” ei ga opojykaharaꞌga pe.

22 — Aꞌero ga ei ojipyriveꞌga pe: “Ereko teꞌvaruhu nde! Oja nde rehe nde ero 
g̃waramo ji ve. Nde tuhẽ ere ji ve: ‘Netiruahũ nde ipyhyga ejive eporavykyeꞌyma. 
Nde neretymi. Emo nde eremondoro ojipeꞌg̃a nemitymipyra ejive.’ Nahã nde ei 
ji ve. Nde ji kwahavipe ji imondorame nhiitambereꞌia nde ve emboheꞌyi ti javo. 
23 Maraname nde neremondoi nhiitambereꞌia ikwepykaraꞌg̃a pe banco pype? Aꞌero 
imbuhuꞌrag̃irẽ ojipeꞌg̃a pe po g̃a ombuhu kojiꞌivaꞌea nde ve ramo. Nahã po nde 

herekoi nhiitambereꞌia jirakykweri ramo. Aꞌero jiruraꞌjavame po ji ipyhygaꞌjavi nde 
hugwi nhiitambereꞌia kojiꞌivaꞌea reheve ramo,” ei ga ojipyriveꞌga pe, ei Jesusꞌga.

24 — G̃a pe – kiroki g̃a oꞌã ga pyri – g̃a pe ga ei: “Pepyhy nhiitambereꞌia 
ga hugwi imondovo akojaꞌga pe – kiroki ga omboheꞌyi nhiitambereꞌia 
nahã herekovo dez itambereꞌia,” ei gapojykaharaꞌga, ei Jesusꞌga.

Kiro Jesusꞌga renduveꞌg̃a ei Jesusꞌga pe:
25 — Tereꞌei na orepojykaharetero. Gwereko jipe ga dez itambereꞌia.
26  Aꞌero Jesusꞌga ei g̃a pe:

— Aꞌe ji pe me: Kiroki ga gwereko aꞌea pyvõ oporavykypota ji ve – ga 
pe po ti ji kojiꞌivaꞌea imondoi toporavyky ti ga aꞌea pyvõ javo, ei Jesusꞌga. 
Kiroki ga ndogwerekoi gwerevi oporavykypotareꞌyma – aru po ti ji ga 
hugwi aꞌero toporavykyaꞌjavyme ti ga ji ve javo, ei Jesusꞌga.

27 — Nurã g̃apojykaharaꞌga ei javo ojipyriveꞌg̃a pe, ei Jesusꞌga. Kojiꞌivaꞌea ga ei 
javo: “Nhiarõeꞌỹveꞌg̃a – kiroki g̃a ndopotari tokoyme ti ga nhanderuvihavuhuro 
javo ji ve – peho ti g̃a nderua avo g̃a jukavo jirovai pyteri pe,” ei ga, ei Jesusꞌga.

Aꞌea Jesusꞌga imombeꞌui g̃a pe ojoꞌjavaꞌea.

Jesusꞌga ovahẽ Jerusalém me Domingo dos ramos	
(Mateus 21.1-11; Marcos 11.1-11; João 12.12-19)

28  Imombeꞌurẽ ga hoi g̃a nenonde taho ji Jerusalém me javo. 29 Ogwovo 
ga vahemi cidadesꞌia kotyi ve. Mokõi cidadesꞌia teni pevo. Ojipea ko 
Betfagé. Ojipea ko Betânia. Ohĩ cidadesꞌia yvytyra rembeyvyri pe monte 
das Oliveiras rembeyvyri pe.

Kiro ga ei mokonhaꞌg̃a pe g̃wemimboꞌeharaꞌg̃a pe g̃a mondouka.
30 — Peho ti cidadeꞌi pe pendovai pyteripevaꞌe pe, ei Jesusꞌga. Pevahemame 

po ti pe hepiagi yuhuaꞌjavuhuvaꞌea raꞌyra jumentinho nehẽ. Ojugwa g̃a 
imoꞌama yva rehe pevo. Ahe ndohoi ve iꞌarimo. Pekwahara ti herua avo. 31 Po 
ti g̃a ei pe me nehẽ: “Maraname pe ikwaharavi?” Po g̃a ei na, aꞌero ti peꞌji g̃a 
pe: “Gaha – kiroki ga pe nhande ei nhandepojykahareteꞌga – gaha eꞌi: ‘Tarekoꞌã 
ti ji taho ti ji iꞌarimo javo’.” Nahã ti peꞌji g̃a pe imbuhuruka, ei Jesusꞌga g̃a pe.

32  — Kwa, ei g̃a. Ogwovo g̃a vahemi hepiapava garemimombeꞌua.
33  G̃a jumentinho kwaharavame ijaraꞌg̃a g̃a ndepiagi. Aꞌero ijaraꞌg̃a ei:

— Maraname pe ikwaharavi taꞌyra?
34 Aꞌero g̃a ei:

— Gaha – kiroki ga pe nhande ei nhandepojykahareteꞌga – gaha eꞌi: 
“Tarekoꞌã ti ji taho ti ji iꞌarimo javo.”

— Kwa, ei g̃a.
35 Jesusꞌga pe g̃a heruri aꞌero herovahema. Oapoa tapyꞌynhapira 

iꞌarimovaꞌea g̃a heropori inog̃a ikupepytera rehe eho iꞌarimo javo Jesusꞌga 
pe. Aꞌero ga hoi iꞌarimo. 36 Kiro taꞌyra ga rerohoi pea rupi. Ga rerohorame g̃a 
heroporopori opira iꞌarimovaꞌea pea rupi imbokatuavo pehea ga pe. Nahã g̃a 
Jesusꞌga mbojiroviari ga rerua nhanderuvihavuhuheteꞌga kiro u javo.

37 Nahã Jesusꞌga rerohoi pea rupi ga rerogwovo yvytyra hugwi ga rerojyva 
g̃werĩ monte das Oliveiras hugwi. Nahã ga rerovahemi g̃werĩ Jerusalém me. Aꞌea 
rupi garemimboꞌeharaꞌg̃a ndoryndoryvamo Tupanaꞌga mboheteavo heꞌyjuhuveꞌg̃a. 
Hahyahi hete g̃anhiꞌig̃a g̃a erame ga mboheteavo garemimonhimombyꞌahetevaꞌea 
rehe nhaporemo gapopoakara rehe g̃wembiepiaga rehe nhaporemo. 38 G̃a eꞌi:

— “Ga pe ti nhandepojykahareteꞌga tomombyry!
Aꞌereki nhandepojykahareteꞌga ga mbuhuruka avo eko ti 

g̃anduvihavuhuhetero javo ga pe,” ei g̃a.
“U katu yvagipeveꞌga pyꞌa ga rehe.
Timbohete ti Tupanaꞌga yvagipeheteveꞌga!” ei g̃a.

39 Heꞌyiveꞌg̃a pyteri pe fariseusꞌg̃a oko. Ndopotari jaraꞌg̃a Jesusꞌga 
remimboꞌeharaꞌg̃a erame Jesusꞌga mboheteavo. Nurã g̃a ei Jesusꞌga pe:

— Ahemboꞌeharamo emombi ti neremimboꞌeharaꞌg̃a, ei fariseusꞌg̃a.
40 Aꞌero Jesusꞌga ei fariseusꞌg̃a pe:
— Aꞌe ji pe me: Po g̃a ji mbohetepigi javeꞌyma, aꞌero hahyahi po ti ita 

nhiꞌig̃a aꞌea tuhẽ iꞌerame ji mboheteavo nehẽ, ei Jesusꞌga g̃a pe.

Jesusꞌga ojeheꞌo Jerusalém rehe ipypevaꞌea rehe
41 Kiro Jesusꞌga vahẽg̃werĩ cidade de Jerusalém me. Hepiagame ga 

jeheꞌoi hehe ipypeveꞌg̃a ndehe no. 42  Ojeheꞌgwovo ga ei:
— Jerusalémmevaꞌero po ag̃wamo vehevi pe pemongiuka Tupanaꞌga 

nhiꞌig̃a pejipype ramo nahã imbaragwahava pepyꞌa nog̃atua rehe ramo. 
Aꞌea ji apota novĩa. Emo pe napehendukatui. Aꞌero kiro pepyꞌa nog̃atua 
onhimivaꞌea pe me, ei Jesusꞌga.

43 — Aerẽ po ti pearõeꞌỹveꞌg̃a pecidade apẽi yja japovo hovapiaramo pecidade 
rekihyma nehẽ. Nahã po ti g̃a pe atimani pe mohemukareꞌyma jugwi otavuka pe 
me nehẽ, ei Jesusꞌga. 44 Aꞌero po ti g̃a imondurupavi pecidade pe mokaꞌnhymbava 
ipype nehẽ. Ndojikojikogaꞌjavi ita ojogwehe penonga rehe ita apopyra rehe. 
Tupanaꞌga ji mbuhuruka pe pyri emombo ti g̃andekoteꞌvaruhua g̃a hugwi javo. 
Emo pe napemomborukari ji ve pejikoteꞌvaruhua pemongiukareꞌyma Tupanaꞌga 
nhiꞌig̃a pejipype penhimombaragwahapotareꞌyma pepyꞌa nog̃atupotara rehe. 
Nurã po ti ga pe mokaꞌnhymbavukari g̃a pe nehẽ, ei Jesusꞌga.

Jesusꞌga omoꞌemba ahe ahejatykahavuhua hugwi 
(Mateus 21.12-17; Marcos 11.15-19; João 2.13-22)

45 Kiro Jesusꞌga hoi ojeꞌyjaꞌg̃a jatykahavuhu pe Tupanaꞌga mbohetehai 
pe ovahema. Pevo okara hugwi mytuꞌẽvaꞌea hugwi ga g̃a moꞌembavi 
imaꞌẽharaꞌg̃a ipyhyharaꞌg̃a ndeheve – kiroki g̃a omaꞌẽ mbatera ipyhyga 
pevo ojatykahavuhua pyri. 46  G̃a pe ga ei:

— Ymyahũ Tupanaꞌga ei ikwatijaruka hako:
“Tonhiꞌĩ ti g̃a ji ve nhironga pype yvya koty ji mboheteavo,” ei 

Tupanaꞌga hako, ei Jesusꞌga g̃a pe.

— Pe ki aꞌe te peꞌji pejohupe: “Timoandyandyjuhu ti g̃a ikwepykwepyga 
mbatera pyvõ Tupanaꞌga ronga pype,” peꞌji pe, ei Jesusꞌga. Nahã pe Tupanaꞌga 
ronga mongoukari iporomiveꞌg̃a nduhavamo, ei Jesusꞌga ikwepykaraꞌg̃a pe.

47 Naneꞌymi Jesusꞌga judeusꞌg̃a mboꞌemboꞌei g̃ajatykahavuhua pype. 
Emo ikwavaꞌẽharaꞌg̃a nduvihavaꞌg̃a ojuka pota Jesusꞌga judeusꞌg̃a 
mboꞌeharaꞌg̃a pavẽi huvihavaꞌg̃a pavẽi no.

48  — Maramarã po ti nhande ga jukai nehẽ? ei g̃a ojohupe.
Ndohekatui g̃a gajukahava rehe. Aꞌereki pevoveꞌg̃a g̃wendu pota hete 

Jesusꞌga nhiꞌig̃a ovyꞌaheteavo ga rehe onhimongyavo.

Maꞌg̃a nde mbuhurukaruhu avo? ei ahe Jesusꞌga pe	
(Mateus 21.23-27; Marcos 11.27-33)

20  1 Aerẽ Jesusꞌga g̃a mboꞌei g̃ajatykahavuhua pype templo 
pype. Omombeꞌu katu ga g̃a pe pyryvaꞌea onhimombeꞌua. Ga 

nhiꞌig̃ame uhu ikwavaꞌẽharaꞌg̃a nduvihavaꞌg̃a judeusꞌg̃a mboꞌeharaꞌg̃a 
pavẽi xavaꞌeveꞌg̃a pavẽi no. 2  Jesusꞌga pe g̃a ei:

— Emombeꞌu ti ore ve. Maꞌg̃a nde mbuhurukaruhu avo nahanahã ti eko 
javo? Maꞌg̃a eꞌi aꞌea nde ve? ei g̃a Jesusꞌga pe.

3  Aꞌero Jesusꞌga ei g̃a pe:
— Ji nhiꞌĩpondekwa ti imombeꞌgwovo ji ve. 4 Maꞌg̃a ombuhuruka João 

Batistavaꞌea? Aꞌero ga g̃a mobatiza okovo garemimbotarimovaꞌea rupi. 
“Tupanaꞌga yvagipeveꞌga ombuhuruka ahe,” peꞌji po pe. “Yvyakotyveꞌga 
ombuhuruka ahe,” peꞌji po pe. Marã pendeaporog̃ita aꞌero naerũ? ei 
Jesusꞌga g̃a pe.

5 Aꞌero g̃a eg̃aꞌei ojohupe:
— Po ti nhande ei: Tupanaꞌga ombuhuruka ahe, aꞌero po ti Jesusꞌga 

ei nhande ve nehẽ: “Maraname pe ndaperoviari João Batistavaꞌea 
nhiꞌig̃agwera naerũ?” Nahã po ti Jesusꞌga ei nhande ve nehẽ. 6  Po ti 
nhande ei: Yvyakotyveꞌga ombuhuruka João Batistavaꞌea, aꞌero po ti 
nhandegwyripeveꞌg̃a henduvi nhanenhiꞌig̃a imombomomboa ita nhande 
rehe nhande jukavo ipyvõ nehẽ. Aꞌereki nhandegwyripeveꞌg̃a eꞌi oyvyteri 
pe: “João Batistavaꞌea ko Tupanaꞌga nhiꞌig̃a mombeꞌuharamo. Tupanaꞌga 
ahe mbuhuruka nhande pyri. Aꞌiti a.” Nahã nhandegwyripeveꞌg̃a 
heroviari javo ahe ve oyvyteri pe, ei g̃a ojohupe.

7 Nurã g̃a ei Jesusꞌga pe:
— Maꞌg̃a po ombuhuruka João Batistavaꞌea? Maꞌg̃a eꞌi ga pe, aꞌero ga 

omobatiza g̃a? Ndorokwahavi, ei g̃a javo tehe ga pe.
8  Aꞌero Jesusꞌga ei g̃a pe:

— Ji po ti na jitehe namombeꞌui ga pe me aꞌero nehẽ – kiroki ga ji 
mbuhu avo ji rerekovo – gaha po ti ji namombeꞌui pe me nehẽ, ei Jesusꞌga.

Garemitymipyra repiakatuharaꞌg̃a okoteꞌvaruhuveꞌg̃a 
(Mateus 21.33-46; Marcos 12.1-12)

9 Aꞌero pevoveꞌg̃a pe Jesusꞌga imombeꞌui ojoꞌjavaꞌea. G̃a mboꞌeavo ga ei:
— Akwaimbaeꞌga itymi yhypoaꞌjavuhuvaꞌea uvaꞌyva ko pe, ei Jesusꞌga. 

Aerẽ ga ei ojipeꞌg̃a pe: “Pehepia katu ti nhiremitymipyra jikohoa. Aꞌero 
jykyhava rupi heꞌyjuhu po ti yvaꞌia peapoaramo ikwepykavamo aꞌero nehẽ. 
Heꞌyjuhu po ti yvaꞌia jiapoaramo aꞌero nehẽ no,” ei kohoa jaraꞌga g̃a pe.

— “Pyry,” ei g̃a. Aꞌero g̃a pytai ko pe hepiakatuavo ga pe, ei Jesusꞌga.
— Paivohu kohoa jaraꞌga hoi aꞌero mbaigwehu po ti jijivyraꞌjava nehẽ 

javo, ei Jesusꞌga.
10 — Aerẽ kiro jykyhava reki, ei Jesusꞌga. Aꞌero kohoa jaraꞌga ei 

ojipyriveꞌga pe: “Eho ti g̃a pyri nhiremitymipyra repiakatuharaꞌg̃a pyri. 
Toyky ti g̃a yvaꞌia imbuhuruka jiapoa ji ve,” ei ga.

— “Kwa,” ei ga. Ogwovo ga vahemi g̃a pyri imombeꞌgwovo ganhiꞌig̃a g̃a pe.
— Emo g̃a nomondopotari yvaꞌia ga pe ga nupanupamo ga mondovo 

ojihugwi. Gapojate oho g̃a hugwi aꞌero.
11 — Aerẽ kohoa jaraꞌga ojipeꞌga mondoi ojipyriveꞌga togweru ti ga 

yvaꞌia g̃a hugwi javo novĩa. Aꞌero gapyriveꞌga hoi. Ga vahemame pevo 
garemitymipyra repiakatuharaꞌg̃a ga nupanupãi ojigwaraita ga rehe ga 
mondovo ojihugwi. Gapojate oho g̃a hugwi aꞌero.

12  — Aerẽ kohoa jaraꞌga ojipeꞌga mondoi g̃a pyri novĩa ojipyriveꞌga. 
Gapyriveꞌga vahemame g̃a pyri g̃a ga kyti ga muꞌumuꞌuma ga momboa.

13  — Aꞌero kohoa jaraꞌga ei: “Marã po ti ji nhiremitymipyra 
repiakatuharaꞌg̃a nderekoi? Amondo po ti ji jiraꞌyraꞌga g̃a pyri 
nhiremiaꞌnguheteꞌga nehẽ. Po ti g̃a ga rerekokatui imondovo ga pe ga 
repiagame nehẽ,” ei ga gwaꞌyraꞌga mondovo novĩa.

14 — Ogwovo garaꞌyraꞌga vahemi uvaꞌga remitymipyra repiakatuharaꞌg̃a 
pyri. Garaꞌyraꞌga repiagame g̃a ei ojohupe: “Avovaꞌea ko gayvyag̃wama. 
Tijuka ti ga. Aꞌero po ti nhande tireko pa yvya nehẽ,” ei g̃a.

15 — Aꞌero g̃a garaꞌyraꞌga mombori kohoa hugwi ga jukavo, ei Jesusꞌga 
imombeꞌgwovo. Marã po ti kohoa jaraꞌga g̃a nderekoi aꞌero nehẽ? 16 Ovahẽ po 
ti ga onhimitymipyra repiakatuharaꞌg̃a mokaꞌnhymbava gwaꞌyraꞌga repyga 
nehẽ. Aꞌero ga ojipeꞌg̃a mongoi g̃wemitymipyra repiakatuharamo, ei Jesusꞌga.

Jesusꞌga nhiꞌig̃a renduvame pevoveꞌg̃a ei:
— Po ti na rũi nehẽ hamo!
17 G̃a ndepiaheteavo Jesusꞌga ei g̃a pe:
— Nahã tuhẽ po ti nehẽ. Tupanaꞌga rembikwatijarukara eꞌi:

“Onga apoharaꞌg̃a japorame onga ita apopyra hepiagi ojipeji ita.
Aꞌea g̃a imombori ipoꞌrueꞌyma tiruahũ javo jupe.
Aerẽ akoja jitehe hekoi huvihavamo jara hohe

opyryhetero onga pyhykatuavo.”

Aꞌea ikwatijaripyra eꞌi, ei Jesusꞌga oarõeꞌyma mombeꞌgwovo g̃a pe.
18  — Kiroki g̃a oꞌa akoja rehe ita rehe – g̃ahã po ti onhikaꞌmbikaꞌmbi 

nehẽ, ei Jesusꞌga. Po ti akoja ita ihiri g̃a ndehe nehẽ, aꞌero po ti ita g̃a 
kaꞌmbikaꞌmbigi g̃a monguꞌiuhuavo nehẽ.

Aꞌea Jesusꞌga ei ikwahavuka oarõeꞌỹveꞌg̃a mboteꞌvara.

Césarvaꞌea rembiapoa itambereꞌia 
(Mateus 22.15-22; Marcos 12.13-17)

19 Aꞌea rupi g̃a ei ojohupe Jesusꞌga mombeꞌgwovo judeusꞌg̃a 
mboꞌeharaꞌg̃a ikwavaꞌẽharaꞌg̃a nduvihavaꞌg̃a pavẽi. Ga arõeꞌyma g̃a ei:

— Jesusꞌga nhande mombeꞌu oꞌeteꞌvaruhuavo nhande ve imombeꞌurame 
ojoꞌjavaꞌea peko akojaꞌg̃a ja javo nhande ve, ei g̃a.

Nurã g̃a Jesusꞌga pyhypotarahivi kiro. Emo g̃a okyhyji pevoveꞌg̃a hugwi. 
Aꞌereki pevoveꞌg̃a oarõ hete Jesusꞌga onhimongyavo ga ko Tupanaꞌga nhiꞌig̃a 
mombeꞌuharaꞌga javo. 20 Nurã g̃amboꞌeharaꞌg̃a ikwavaꞌẽharaꞌg̃a nduvihavaꞌg̃a 
pavẽi Jesusꞌga rapekouhui okovo ganhiꞌig̃a rerojijyi pota. Ojipeꞌg̃a pe g̃a enhimimi:

— Peho ti Jesusꞌga pyri ga renduva. Pekokatuꞌã ti ga pyri tokwahavyme 
ti ga omoandyandyja. Po ti ga nomombeꞌukatui aꞌitihetevaꞌea, aꞌero po ti 
ore ga mbotegwetei ga mondovo governadorꞌga pyri nehẽ. Aꞌero po ti ga 
ga pyhygukari ga rerekovo nehẽ, ei g̃a g̃a mondovouka Jesusꞌga pyri.

— Kwa, ei g̃a ogwovo.
Ovahẽ g̃a Jesusꞌga pyri. 21 Kiro g̃a ei Jesusꞌga pe:
— Hupi hete nde eremombeꞌu oremboꞌeharamo. Aꞌitituhẽvaꞌea rehe 

nde ore mboꞌe. Aꞌea rehe jate nde rekoi ekyhyjieꞌyma ojipeꞌg̃a hugwi 
ekoeꞌyma huvihavaꞌg̃a ndehe jate. Nderekoi nde embohetetehea rehe no. 
Tupanaꞌga remimbotarimovaꞌea rehe nde ore mboꞌe katu, ei g̃a Jesusꞌga 
pe. 22  Marã ndereaporog̃ita? Césarꞌgareheveꞌg̃a eꞌi: “Pemondomondo ti 
itambereꞌia Césarꞌga pe nhanderuvihavuhuꞌga pe ga imonoꞌog̃ukarame,” 
ei g̃a. Maraꞌngu po nde javo: “Timondo ti”? Maraꞌngu po nde javo: 

“Timondoyme ti”? Marãi nde? ei g̃a Jesusꞌga pe.
23  Ojohupe g̃a ei:

— “Tapemondoi ti Césarꞌga pe,” e po ti ga nhande ve nehẽ hamo, ei 
g̃a ojohupe. Aꞌero po ti nhande gaꞌeagwera mombeꞌui Césarꞌga pe nehẽ. 
Aꞌero po ti Césarꞌga onhimonhaꞌnga ga rehe nehẽ, ei g̃a ojohupe.

Jesusꞌga ombaragwaha omoandyandyipotara rehe. Nurã ga ei g̃a pe:
24 — Pehepiuka ti ji ve itambereꞌia moeda.
Aꞌero g̃a hepiukari ga pe. Aꞌero ga ei:
— Maꞌg̃a raꞌangava hehe? Maꞌg̃a ndera g̃a okwatija inog̃a hehe? ei Jesusꞌga.
Aꞌero g̃a ei:
— Césarꞌga raꞌangava. Garera tuhẽ g̃a okwatija inog̃a hehe.
25 Aꞌero Jesusꞌga ei g̃a pe:

— Pemondoaꞌja ti Césarꞌga rembiapoa ga pe aꞌero. Tupanaꞌga rembiapoa 
ki aꞌe te pemondoaꞌja Tupanaꞌga pe, ei Jesusꞌga g̃a pe.

Yvyakotyveꞌg̃a pe Jesusꞌga ei Tupanaꞌga rembiapoa tonhimondo ti g̃a 
onhikwavaꞌeg̃a ga pe javo.

26  Hupi hete Jesusꞌga imombeꞌui tomondo ti g̃a Césarꞌga pe javo. Aꞌero 
tegwete g̃a pe Jesusꞌga moandyandyihava pevoveꞌg̃a ga renduvame aꞌero. 
Onhimombyꞌavo Jesusꞌga nhiꞌig̃a rehe g̃a nonhiꞌig̃aꞌjavi.

Ombogwerahavirẽ omanoveꞌg̃a nahembirekoaꞌjavi 
(Mateus 22.23-33; Marcos 12.18-27)

27 Kiro saduceusꞌg̃a nduri Jesusꞌga pyri. Saduceusꞌg̃a ndogweroviari 
omanoveꞌg̃a mbogwerahava. Ua g̃a ei ojohupe:

— Maraꞌngu po ti Jesusꞌga onhimbotegweteavouka nhande ve 
onhiꞌig̃ame nehẽ?

Aꞌea g̃a ei ojohupe ua ovahema Jesusꞌga pyri.
28  Nde ko oremboꞌeharamo javo, g̃a ei Jesusꞌga pe:

— Ymyahũ Moisésvaꞌea okwatija hako tokwaha ti g̃a javo. 
Aherembikwatijara eꞌi:

“Po akwaimbaeꞌga irũꞌga manoi taꞌyreꞌymame g̃wembirekohẽa pe,
aꞌero ti ga tahembireko hẽa pavẽi.

Taꞌy ti ga hẽa pe nhiirũvaꞌea togwereko gwakykwepoharaꞌg̃a javo.”
Aꞌea Moisésvaꞌea ikwatijari hako, ei g̃a Jesusꞌga pe.

29 Kiro g̃a imombeꞌui omanoveꞌg̃a Jesusꞌga pe. G̃a eꞌi:
— Ymya setevaꞌea onhoirũvaꞌea hako, ei g̃a Jesusꞌga pe. Ojihuvypyvaꞌea 

rembirekoro kako. Ndataꞌyri ahe kunhangweravaꞌea pe. Aerẽ akwaimbaꞌevaꞌea 
manoi. 30 Aꞌero aheakoindava rembirekoro aherembirekokweravaꞌea 
pavẽi oirũvaꞌea pyꞌrovo Moisésvaꞌea nhiꞌĩpoꞌruavo. Ndataꞌyri ahe 
aherembirekokweravaꞌea pe. Aerẽ ahe manoi no. 31 Na jitehe aheakoindava 
pe aꞌero. Omano ahe taꞌyreꞌyma aherembirekokweravaꞌea pe, ei g̃a. Na jitehe 
jaravaꞌea onhoirũvaꞌea nhaporemo ahe rembirekoro aherembirekokweravaꞌea 
pavẽi. Ndataꞌypavi reki setevaꞌea aherembirekokweravaꞌea pe. Omanomba 
ahe kako. Nahã ahe rekoi ojopyꞌropyꞌrovo. 32 Aerẽ mbapavamo 
aherembirekokweravaꞌea manoi kunhangweravaꞌea kako, ei g̃a Jesusꞌga pe.

33 — Marã po ti aꞌero nehẽ? ei g̃a Jesusꞌga pe. Omanoveꞌg̃a mbogweravame 
po ti Tupanaꞌga setevaꞌea mbogweravi kunhangweravaꞌea reheve nehẽ. 
Maꞌg̃a nembirekoro po kunhangweravaꞌea rekoi nehẽ ahe kweravaꞌjavame 
nehẽ? Aꞌereki setevaꞌea onhoirũvaꞌea hembireko kunhangweravaꞌea pavẽi, ei 
g̃a. Emombeꞌu ti ore ve. Marã po ti aꞌero nehẽ? ei g̃a Jesusꞌga pe.

Aꞌea g̃a imombeꞌutehei heroviareꞌyma g̃waramo omanoveꞌg̃a mbogwerahava.
34 Kiro Jesusꞌga ei g̃a pe:

— Avo yvya koty akwaimbaeꞌg̃a nembirekoro. Ojipeꞌg̃a kunhangweraꞌg̃a 
mohembirekoi no. 35 Jaraꞌg̃a pe po ti Tupanaꞌga ei nehẽ: “Jihi aꞌe pe me: 

Pepyry pe. Aꞌero po ti ji pe mbogweravi omanoveꞌg̃a mbogwerahava 
rupi pe mombytavo ji pyri nehẽ.” Nahã po ti Tupanaꞌga ei g̃a pe nehẽ. 
G̃ahã kirẽ nahembirekoaꞌjavi nehẽ akwaimbaeꞌg̃a kunhangweraꞌg̃a 
no. 36  Tegwete g̃amanoaꞌjava no. Aꞌereki g̃a oko Tupanaꞌgapyriveꞌg̃a ja 
yvagipeveꞌg̃a ja. Yvagi pe Tupanaꞌgapyriveꞌg̃a oko omanoeꞌyma. Na jitehe 
po ti Tupanaꞌga remimbogweraveꞌg̃a nomanoaꞌjavi nehẽ no. Tupanaꞌga 
raꞌyramo g̃a ndekoi Tupanaꞌga remimbogweravaꞌero g̃waramo, ei Jesusꞌga.

37 — Moisésvaꞌea vehevi imboukwahavi nhande ve ikwahavuka 
ahembogwerahava ikwatijarame iꞌyva mombeꞌua ikaja pyteripevaꞌea 
mombeꞌua. Aꞌereki imombeꞌurame aꞌea ahe okwatija javo:

“Tupanaꞌga ei: ‘Jihi ko Tupanamo.
Abraãoꞌga ji mbohete.
Isaqueꞌga ji mbohete.
Jacóꞌga ji mbohete’.”

Aꞌea Moisésvaꞌea okwatija Abraãovaꞌea manorẽ Isaquevaꞌea manorẽ 
Jacóvaꞌea manorẽ. Ikwatijarame nahã Moisésvaꞌea ikwahavukari nhande 
ve g̃a okoji javo. 38  Aꞌereki Moisésvaꞌea ndeꞌi: “Tupanaꞌga ei: ‘Abraãovaꞌea 
ji mbohete’.” Aꞌea rũi ahe eꞌi ikwatija. Aꞌereki Tupanaꞌga pe g̃a okoji. “Oko 
pa g̃a avuirama,” ei Tupanaꞌga ikwahava, ei Jesusꞌga saduceusꞌg̃a pe.

39 Kiro judeusꞌg̃a mboꞌeharaꞌg̃a ei Jesusꞌga pe:
— Ahemboꞌeharamo hupi hete nde nhiꞌig̃i ahembogwerahava 

mombeꞌgwovo, ei g̃a Jesusꞌga pe.
40 Aꞌero g̃a nhaporemo ndeꞌiaꞌjavag̃wami tuhẽ Jesusꞌga pe maramarã 

javeꞌyma. Aꞌereki g̃a okyhyji ga hugwi ga okwaha pa javo.

Cristoꞌga ko Davivaꞌea rymyminoa ahepojykaharetea no 
(Mateus 22.41-46; Marcos 12.35-37)

41 Aꞌero Jesusꞌga ei g̃a pe:
— Heꞌyiveꞌg̃a ei: “Cristoꞌga Tupanaꞌga remimbuhurukaraꞌga ko Davivaꞌea 

rymyminoa.” Aꞌea g̃a ei, ei Jesusꞌga. Maraname g̃a ei aꞌea ga pe? 42 Aꞌereki ymyahũ 
Davivaꞌea tuhẽ okwatija inog̃a livro de Salmos rehe. Ikwatijarame ahe ei hako:

“Tupanaꞌga eꞌi jipojykahareteꞌga pe:
‘Eapy naꞌẽ ji pyri jijohukoty rũi ekovo huvihavamo epytavo.

 43 Tamongo ti ji nearõeꞌỹveꞌg̃a neremimbotarimovaꞌea rehe nehẽ,’ ei 
Tupanaꞌga,” ei Davivaꞌea ikwatija hako, ei Jesusꞌga.

44 Aꞌea Davivaꞌea ei imombeꞌgwovo Cristoꞌga ko jipojykaharetero 
oko javo. Ga ko Davivaꞌea rymyminoꞌga jate rũi naerũ, ei Jesusꞌga 
onhimombeꞌgwovo g̃a pe g̃a mbojapyakavo.

Judeusvaꞌea mboꞌeharavaꞌea onhimbohete tehe 
(Mateus 23.1-36; Marcos 12.38-40)

45 Pevoveꞌg̃a nhaporemo g̃wenduvame Jesusꞌga ei g̃wemimboꞌeharaꞌg̃a pe:

46  — Penhimbokoꞌi ti. Tapekoi ti judeusꞌg̃a mboꞌeharaꞌg̃a ja. Aꞌereki g̃a 
onhimboheteuhu. Omongi pota g̃a opipukuhua tianderepia ti g̃a nhande 
mboheteavo javo. Ikatuuhu g̃a pe ojipeꞌg̃a mbaragwahavame g̃a ndehe 
imaꞌẽhai pe feira pe onhiꞌig̃atuavo g̃a pe oremboꞌehara javo g̃a pe.

— Nhandejatykahava pype g̃a oapy nhanderuvihavaꞌg̃a apykava rehe. 
Aꞌereki g̃a eꞌi oyvyteri pe: “Tianderepia pa ti g̃a nhande mboheteavo,” ei 
g̃a. “Aꞌereki nhande g̃anduvihavuhuhetero xako.” Na jitehe g̃a ei oyvyteri 
pe iꞌupota toryva jaraꞌg̃a pyri toryva repiagame.

47 — Opojykaahy g̃a mbatera aherembirekokweraꞌg̃a hugwi, ei Jesusꞌga. 
Onhiꞌimbukuhu tehe g̃a Tupanaꞌga pe. Oyvyteri pe g̃a ei: “Nhande 
renduvame po ti ojipeꞌg̃a ei nhande ve oarõ hete g̃a Tupanaꞌga javo,” ei g̃a 
oyvyteri pe. Nurã jate g̃a nhiꞌinhiꞌig̃i Tupanaꞌga pe ahe moandyandyita, ei 
Jesusꞌga. Aꞌero kaitu po ti hahy hete g̃a pe nehẽ, ei Jesusꞌga g̃a pe.

Aherembirekokweravaꞌea remimondoa 
(Marcos 12.41-44)

21  1 Kiro judeusꞌg̃a jatykahavuhu pe Jesusꞌga imbateveꞌg̃a ndepiagi g̃a 
imondorame itambereꞌia hyrua pype. 2  Ga aherembirekokwerahẽa 

repiagi hẽa imondorame oitambereꞌia ipype imbatereꞌỹvehẽa. Mokõi 
itambereꞌia hẽa imondoi ipype duas moedas. 3 Aꞌero Jesusꞌga ei:

— Aꞌe katu ji nde ve: Kia aherembirekokwerahẽa remimondoa 
imbatereꞌỹvehẽa remimondoa kojiꞌi pyry Tupanaꞌga pe g̃anemimondoa 
hohe pa. 4 Aꞌereki heꞌyivaꞌea g̃a omombyta itambereꞌia ojive imondorame 
Tupanaꞌga pe hyrua pype. Hẽa ki aꞌe te mokoiꞌĩ te hẽa herekoi itambereꞌia. 
Hẽa imondopavi reki oapoa ipype, ei Jesusꞌga.

Judeusvaꞌea jatykahavuhua mondurupavag̃wama 
(Mateus 24.1-2; Marcos 13.1-2)

5 Aerẽ ojipeꞌg̃a ei:
— Ikatu hete nhandejatykahavuhua ita apopyra. Omondo g̃a itauhua 

pyryvaꞌea japokaturame ymyahũ. Ombojigwa g̃a ojatykahavuhua aꞌea 
pyvõ ojipea pyvõ no timbohete Tupanaꞌga javo.

Aꞌero Jesusꞌga ei:
6 — Pehepia pe nhandejatykahavuhua avo. Aerẽ po ti ndojikojikogaꞌjavi 

ojogwehe itauhua nehẽ. Omonduru pa po ti g̃a inog̃a nehẽ, ei Jesusꞌga g̃a pe.

Hahyheteag̃wama Jesusꞌgareheveꞌg̃a pe 
(Mateus 24.3-14; Marcos 13.3-13)

7 Aꞌero g̃a ei ga pe:
— Oremboꞌeharamo emombeꞌu ore ve, ei g̃a Jesusꞌga pe. Maname po ti 

g̃a imondurugi nhandejatykahavuhua nehẽ? Marãvaꞌea po ti Tupanaꞌga 

hepiukari naꞌẽ ahemonhimombyꞌavaꞌea nehẽ ikwahavuka nhande ve nehẽ? 
Aꞌero po ti nhande ikwahavi imondurug̃werĩhava po ti kiro javo, ei g̃a.

8  Aꞌero Jesusꞌga ei:
— Penhimbokoꞌi ti! Tapenhimoandyjukari ti g̃a pe. Aerẽ po ti 

heꞌyjuhuveꞌg̃a uhu ji raꞌãraꞌãteheavo javo nehẽ: “Jihi ko Cristoramo 
Tupanaꞌga remimbuhurukaramo. Kiro mbapava uhu ahemokaꞌnhymbahava 
aꞌero,” eꞌi po ti g̃a oꞌmbero nehẽ, ei Jesusꞌga. Tapehendukatui ti g̃a aꞌero.

9 — Aerẽ po ti ojipeꞌg̃a tavukari ojipeꞌg̃a pe nehẽ. Ojipeꞌg̃a po ti ndokopotari 
gwuvihavuhuꞌg̃a nhiꞌig̃a rupi nehẽ. Aꞌero po ti g̃a ndekoi ojogwehe nehẽ. 
Imombeꞌurame pe me ti tapenhimongyhyjiukari g̃a pe. Otavuka tuhẽ po ti g̃a 
nehẽ. Aꞌea rupi rũi po ti mbapavakotyvaꞌea nehẽ, ei Jesusꞌga.

Ojipea Jesusꞌga ei g̃a pe:
10 — G̃agwyripeveꞌg̃a po ti oko naꞌẽ ojipeꞌg̃a gwyripeveꞌg̃a ndehe 

otavuka g̃a pe nehẽ. Ojipeꞌg̃a nduvihavuhuꞌg̃a po ti omondo 
ojigwyripeveꞌg̃a otavuka ojipeꞌg̃a nduvihavuhuꞌg̃a gwyripeveꞌg̃a pe nehẽ, 
ei Jesusꞌga. 11 Omyomyi po ti yvya avo nehẽ. Pevo po ti yvya imyimyi 
nehẽ no, ei Jesusꞌga. Ahã po ti g̃a pe mbatera avo nehẽ. Pevo po ti tyꞌara 
g̃a jukai nehẽ no, ei Jesusꞌga. Itetiruamba po ti g̃a nehẽ. Opihipihi po ti g̃a 
karugwara ojohugwi nehẽ, ei Jesusꞌga. Yvaga hugwi ahemongyhyjivaꞌea 
jipiukari ikwahavukavaꞌea ahe mongyhyjiavo nehẽ, ei Jesusꞌga.

12  — Aꞌea renonde po ti g̃a pe pyhygi okoteꞌvaruhuavo pe me nehẽ. G̃a 
po ti pe nderohoahyi pendeꞌyjaꞌg̃a jatykahai pe ipypeveꞌg̃a nduvihavaꞌg̃a 
ndovai pyteri pe pe mondovouka cadeia pype nehẽ. G̃a po ti pe 
nderohoukari huvihavuhuꞌg̃a ndovai pyteri pe nehẽ governadorꞌg̃a ndovai 
pyteri pe no. G̃andovai pyteri pe po ti g̃a pe nderohoukari nehẽ timboja 
tehe ti g̃a ndehe javo. Nahã po ti g̃a ndekoteꞌvaruhui pe me pejikoga 
g̃waramo ji rehe nehẽ, ei Jesusꞌga.

13 — Aꞌea rupi po ti pe ji mombeꞌui g̃a pe nehẽ tojiko ti g̃a Jesusꞌga rehe javo. 
Nahã po ti pe pyryvaꞌea mombeꞌui g̃a pe nehẽ. 14 Tapeꞌei naꞌẽ ti pejiyvyteri pe: 

“Maramarã po ti nhande nhiꞌig̃i g̃a pe nehẽ?” Aꞌea ti tapeꞌei pevyꞌareꞌyma. Peꞌji 
ti kiro pejiyvyteri pe: “Ndiajapyakai nhande nhanenhiꞌig̃a rehe.” Aꞌea ti peꞌji, ei 
Jesusꞌga g̃a pe. 15 Jihi po ti akwahaheteuka pe me pe mboꞌeavo nehẽ. Nurã po 
ti pe ekatui penhiarõeꞌỹveꞌg̃a pe nehẽ. Aꞌero po ti g̃a ndipopoakari pe me pe 
nhiꞌig̃ame nahã. Tegwete po ti g̃aꞌeteꞌvaruhua penhiꞌig̃a pe nehẽ, ei Jesusꞌga.

16 — Penduvaꞌg̃a vehevi po ti pe pyhygukari peyꞌg̃a vehevi peirũꞌg̃a vehevi 
pendeꞌyjaꞌg̃a vehevi. Kiroki g̃a ojikotyꞌa pe pavẽi – g̃ahã pe pyhyguka no. 
G̃a nhaporemo po ti pe pyhygukari pe mondouka gwuvihavuhuꞌg̃a pe nehẽ. 
Jararamo pe g̃a pe jukauka nehẽ. 17 Nahã po ti g̃a ndekopavi pe ndehe pe 
arõheteeꞌyma nehẽ pendekoro g̃waramo jirehevaꞌero, ei Jesusꞌga.

18 — Aꞌero po ti Tupanaꞌga pe pokogi pe mokaꞌnhymbavukareꞌyma g̃a pe nehẽ. 
Peꞌava vehevi po ti Tupanaꞌga hepiakatui nehẽ. 19 Penhimboitaro g̃waramo 
pejikoga ga rehe po ti pe ndekoi avuirama Tupanaꞌga pyri nehẽ, ei Jesusꞌga.

Jesusꞌga omombeꞌu Jerusalém mondurugag̃wama 
(Mateus 24.15-21; Marcos 13.14-19)

20 — Aerẽ po ti pe hepiagi soldadosꞌg̃a cidade de Jerusalém atimaname nehẽ. 
Nahã po ti heꞌyjuhuveꞌg̃a tavukari Jerusalémmeveꞌg̃a pe nehẽ. Aꞌea repiagame 
po ti pe ikwahavi Jerusalém mondurug̃werĩhava nehẽ, ei Jesusꞌga. 21 Aꞌero 
Judéiapeveꞌg̃a ti tokaꞌnhy onhana yvytyruhu pe onhimima nehẽ xamanoyme ti 
javo, ei Jesusꞌga. Jerusalémmeveꞌg̃a ti toho Jerusalém hugwi nehẽ. Nhuhumeveꞌg̃a 
ti tokiyme Jerusalém me nehẽ xamanoyme ti javo, ei Jesusꞌga. 22 Aꞌereki Jerusalém 
monduruga rupi po ti Tupanaꞌga jipygi nehẽ. Nahã po ti hekoi Tupanaꞌga 
nhiꞌĩpoꞌruavo pa ymyahũvaꞌea poꞌruavo pa. Aꞌereki ymyahũ ga eꞌi ikwatijaruka 
nahanahã po ti ji jipygi nhiarõeꞌỹveꞌg̃a ndehe nehẽ javo, ei Jesusꞌga.

23 — Iporiaꞌi po ti ipuruꞌaveꞌg̃a aꞌea rupi okaꞌnhypotarame nehẽ. Iporiaꞌi po ti g̃a 
nehẽ no – kiroki g̃a omokaꞌmbukaꞌmbu gwaꞌyraꞌg̃a nenonhapotarame, ei Jesusꞌga.

— Tiruahũ hete po ti judeusꞌg̃a pe nehẽ. Ndukatui po ti g̃apyꞌa 
nehẽ. Onhimonhaꞌnga hete po ti Tupanaꞌga okovouka g̃a ndehe nehẽ. 
24 Judeusꞌg̃arũiveꞌg̃a pe ti Tupanaꞌga g̃a jukaukari nehẽ. Itakyheaꞌjavuhuvaꞌea pyvõ 
po ti judeusꞌg̃arũiveꞌg̃a jaraꞌg̃a jukai nehẽ. G̃a po ti opyhy jaraꞌg̃a nderogwovo 
ogwyri pe nhaporemo nehẽ no. Nahanahã po ti g̃a g̃a mbokwakiꞌopavi Jerusalém 
hugwi nehẽ. Aꞌero Jerusalém g̃a imondurupavi nehẽ. Nahanahã po ti Tupanaꞌga 
Jerusalém rerekoteꞌvateꞌvaruhuukari judeusꞌg̃arũiveꞌg̃a pe nehẽ. Emo po ti aerẽ ga 
ndogwerekoaꞌjavukari g̃a pe g̃a mombiguka nehẽ, ei Jesusꞌga.

Jesusꞌga ruraꞌjavag̃wama 
(Mateus 24.29-31; Marcos 13.24-27)

25 — Aerẽ po ti ahemongyhyjivaꞌea jipiukari okovo kwara rehe jahya 
rehe jaytataꞌia rehe ikwahavuka nehẽ. Aꞌero po ti yvyakotyveꞌg̃a 
gwyripeveꞌg̃a pyꞌa ndukatui nehẽ. Ndovyꞌarihu po ti g̃a nehẽ.

— Ipyambu paranauhũa nehẽ. Moumbe hete po ti typepemuhũa nehẽ. Aꞌero 
po ti g̃a nhimombyꞌai ikwahaveꞌyma javo nehẽ: “Maraname po?” e po ti g̃a.

26  — Og̃wyg̃wy po ti ipopoakavaꞌea yvagipevaꞌea nehẽ, ei Jesusꞌga. 
Aꞌero po ti yvyakotyveꞌg̃a manoꞌãtehei okyhyjiavo nehẽ. “Marã po ti 
nhande rekoi nehẽ?” e po ti g̃a onhimbokoꞌiavo nehẽ.

27 — Aꞌero po ti g̃a ji repiagi ji ruraꞌjavame yvag̃atig̃a pyteri pe nehẽ 
yvyakotyvaꞌero yvagipevaꞌero. Jipopoakara po ti g̃a gwepia nehẽ no. 
Nhirendyꞌjandyꞌjava po ti g̃a hepiagi nehẽ no jikatuhetea, ei Jesusꞌga. 
28  Ahemongyhyjihava ug̃werĩrame Tupanaꞌga po ti pe mbopiroꞌyg̃werĩ 
pendekoteꞌvaruhua hugwi nehẽ. Nurã po ti pepoꞌã pejovavua tahepia ti ji 
Jesusꞌga rura javo pejoryjoryvamo nehẽ, ei Jesusꞌga g̃a pe.

Figoꞌyva figueira ahe mboꞌe 
(Mateus 24.32-35; Marcos 13.28-31)

29 Kiro Jesusꞌga g̃a mboꞌei ojoꞌjavaꞌea pyvõ. Imombeꞌgwovo ga ei:
— Pekwahavaꞌja ti figoꞌyva ojipeaꞌyva reheve nhaporemo. 30 Henhunhame 

huangyra pe tuhẽ peꞌe hepiaga: “Kwaria g̃werĩ kiro,” peꞌe pe. 31 Na jitehe 
hepiagame akoja ahemongyhyjivaꞌea po ti pe ikwahavi nehẽ, kiro Tupanaꞌga oko 
g̃werĩ yvyakotyveꞌg̃a nduvihavuhuhetero javo, ei Jesusꞌga imombeꞌgwovo g̃a pe.

32  — Imombeꞌukatuavo ji ei pe me, ei Jesusꞌga. Ag̃wamoveꞌg̃a 
ndekojirame po ti akoja ihopavi japiavo, ei Jesusꞌga. 33  Opa po ti yvaga 
yvya pavẽi nehẽ. Nhinhiꞌig̃a po ti ndopavag̃wami opopoakapigeꞌyma 
okovo aꞌitituhẽvaꞌero avuirama nehẽ, ei Jesusꞌga.

Ji mbohaꞌu ti, ei Jesusꞌga
34 — Penhimbokoꞌi ti iteꞌvaruhuvaꞌea hugwi pejikokatuavo ji mbohaꞌuva. 

Tapeꞌui ti ahemboheagwyryvaꞌea pejigwojigwovo toryvi pe. Aꞌereki iꞌurame 
ahe ndojapyakakatui jiruraꞌjava rehe. Tapeꞌei ti pejiyvyteri pe: “Maramarã po 
ti nhande rekoi nehẽ?” Tapeꞌei ti na. Tapejapyakauhui ti pejihe mbatera rehe 
no. Aꞌereki hehe pa pejapyakauhurame pe napenhimbokoꞌi ji mbohaꞌuveꞌyma. 
Naname po ti ji pe moꞌmag̃i aꞌero ji rurame pendekoteꞌvaruhua repiaga 
nehẽ. 35 Nahã po ti yvyakotyveꞌg̃a pe nhaporemo g̃a ji mbohaꞌuveꞌymame. 
Nokaꞌnhymi g̃a ji hugwi jiruraꞌjavame nehẽ, ei Jesusꞌga.

36 — Penhimbokoꞌi ti iteꞌvaruhuvaꞌea hugwi pejikokatuavo ji mbohaꞌuva. 
Peꞌji ti Tupanaꞌga pe jipi nehẽ: “Ore mbopopoaka ti toromboita ti orokaꞌnhyma 
hahyvaꞌea hugwi nehẽ aerẽvaꞌea hugwi nehẽ. Ore mbopopoaka ti torepoyja hete 
ti oroꞌama Jesusꞌga rovai pyteri pe orokoheteavo g̃waramo ganhiꞌig̃a rupi.” Nahã 
ti peꞌji Tupanaꞌga pe jipi nehẽ, ei Jesusꞌga yvyakotyvaꞌero yvagipevaꞌero no.

37 Naneꞌymi arimo Jesusꞌga g̃a mboꞌei g̃ajatykahavuhua pype templo 
pype. Ypytuna nanani ga hoi Jerusalém hugwi ogwovo yvytyri pe monte 
das Oliveiras pe opytavo pevo ypytunimo. 38  Ypyhajive ojatykaveꞌg̃a uhu 
pa ga pyri ojatykahavuhua pype tihendu ti ganhiꞌig̃a javo.

Ojuka pota ahe Jesusꞌga 
(Mateus 26.1-5; Marcos 14.1-2; João 11.45-53)

22  1 Kiro judeusꞌg̃a japoi g̃werĩ toryva – kiroki toryva pe g̃a ei: 
Páscoa. Toryvi pe g̃a iꞌui pão ndovurivaꞌea. 2  Ikwavaꞌẽharaꞌg̃a 

nduvihavaꞌg̃a eꞌi judeusꞌg̃a mboꞌeharaꞌg̃a pavẽi:
— Marã po ti nhande Jesusꞌga jukaukari nehẽ?
Nahã g̃a ei novĩa. Emo g̃a okyhyji ojatykaveꞌg̃a hugwi. Aꞌereki 

ojatykaveꞌg̃a oarõ hete Jesusꞌga onhimongyavo.

Judasvaꞌea eꞌi apyhyguka Jesusꞌga javo 
(Mateus 26.14-16; Marcos 14.10-11)

3  Kiro Satanásꞌga Judasvaꞌea pojykai. Judas Iscariotes, ei g̃a ahe ve. 
Ahe ko Jesusꞌga remimboꞌeharavaꞌea dozeveꞌg̃a pyteripevaꞌea novĩa. 
4 Judasvaꞌea hoi Jesusꞌga hugwi ogwovo ikwavaꞌẽharaꞌg̃a nduvihavaꞌg̃a 
pyri guardasꞌg̃a pyri no – kiroki guardasꞌg̃a gwepia katu judeusꞌg̃a 
jatykahavuhua. Ovahemame g̃a pyri ahe ei g̃a pe:

— Tapyhyguka ti ji Jesusꞌga mondovouka pe me. Marã po ti aꞌero nehẽ?
Aꞌea ahe ei g̃a pe g̃a monhiꞌig̃a aꞌea rehe. 5 Horyory g̃a ahe renduvame. 

Aꞌero g̃a ei ahe ve:
— Toromondo ti itambereꞌia nde ve aꞌero.
6  — Kwa, ei ahe. Apyhyguka po ti ji ga pe me nehẽ, ei ahe herogwovo.
Aerẽ ahe ei oyvyteri pe gweaporog̃itaro: “Marag̃atu po ti ji Jesusꞌga rerekoukari 

ga pyhygauka g̃a pe ojatykaveꞌg̃a ndakykweri nehẽ?” ei ahe oyvyteri pe.

Garemimboꞌeharavaꞌea oapo mbatera Páscoa rupi 
(Mateus 26.17-25; Marcos 14.12-21; João 13.21-30)

7 Aerẽ kiro toryva Páscoa. Aꞌea rupi jitehe nanani judeusꞌg̃a iꞌui pão 
ndovurivaꞌea. Aꞌea rupi jitehe g̃a ojuka mbatepyryva cordeiro. 8  Nurã 
Jesusꞌga ei Pedroꞌga pe Joãoꞌga pe no:

— Peho ti imboavujikwea mbatera nhande ve tiꞌu ti Páscoa rupi, ei ga.
9 Aꞌero g̃a ei ga pe:

— Mome po ti ore hoi mbatera mboavujikwea nehẽ?
10 Aꞌero ga ei g̃a pe:
— Ji rendu ti. Peho ti cidade pe. Pe horame po ti akwaimbaeꞌga pe 

novatĩ yhya rerua yhya reruhava pype nehẽ. Peho ti ga reviri. Ga 
horame onga pype ti peho ga reviri ipype no. 11 Peꞌji ti onga jaraꞌga pe: 

“Nhanemboꞌeharaꞌga ei nde ve: ‘Mome po hyrua ruvi? Taꞌu ti mbatera 
ipype nhiremimboꞌeharaꞌg̃a pavẽi Páscoa rupi,’ ei nhanemboꞌeharaꞌga 
nde ve.” Aꞌea ti peꞌji ga pe, ei Jesusꞌga. 12  Aꞌero po ti ga hepiukari pe me 
hyruhua iꞌukava ruhava onga joꞌari pe nehẽ. Pevo ti pemboavujikwe.

Aꞌea Jesusꞌga ei Pedroꞌga pe Joãoꞌga pe g̃a mondovo.
13  Aꞌero g̃a hoi cidade pe hepiapava garemimombeꞌua. Aꞌero g̃a japoi 

mbatera imboavujikwea Páscoa rupi okovo Jesusꞌga nhiꞌig̃a rupi. Aꞌero 
Jesusꞌg̃a hoi pevo no ovahema.

Jesusꞌga omondo ahe ve pão vinho reheve	
(Mateus 26.26-30; Marcos 14.22-26; 1 Coríntios 11.23-25)

14 Kiro g̃a oꞌu g̃werĩ. Aꞌero Jesusꞌga apygi mesa pyri. Dozeveꞌg̃a 
gamoirũharaꞌg̃a oapy ga pyri mesa pyri.  15 Kiro ga ei g̃a pe:

— Kirog̃wevaꞌea rupi ji aꞌu pota hete mbatera pe pavẽi Páscoa rupi 
jijukahava renonde. 16 Aꞌereki aꞌe ji pe me: Kirẽ po ti ji ndaꞌuaꞌjavi te Páscoa 
rupi nehẽ. Aerẽ nhanderuvihavuhuhetero Tupanaꞌga imondopavame 
g̃wemimbotarimovaꞌea rupi jate po ti gareheveꞌg̃a mbopiroꞌypahava apiavo 
ihoi nehẽ. Aꞌea rupi po ti ji japoi toryva jiroryvamo g̃a pavẽi nehẽ, ei Jesusꞌga.

17 Copo ga ipyhygi. Ipype oko vinho. Hehe ga nhiꞌig̃i Tupanaꞌga pe nde 
pyry hete nde imbuhua ore ve javo. Onhiꞌig̃irẽ ga pe ga ei omoirũharaꞌg̃a pe:

— Koro, ei ga g̃a pe imondovo copo g̃a pe. Pemaꞌemaꞌẽ ti pejive 
iꞌgwoiꞌgwovo, ei Jesusꞌga g̃a pe. 18  Aꞌe ji pe me: Ndaꞌuaꞌjavi te po 
ti ji vinho nehẽ, ei Jesusꞌga. Aerẽ huvihavuhuhetero Tupanaꞌga 
imondopavame g̃wemimbotarimovaꞌea rupi jate po ti ji japoi toryva 
jiroryvamo gareheveꞌg̃a pavẽi nehẽ, ei Jesusꞌga.

19 Kiro ga ipyhygi pão. Hehe ga nhiꞌig̃i Tupanaꞌga pe ndepyry hete 
nde imbuhua ore ve javo. Onhiꞌig̃irẽ ga haygweꞌrogweꞌrogi pão 
imondomondovo omoirũharaꞌg̃a pe peꞌu ti javo. Aꞌero ga ei:

— Aꞌea ko jiraꞌoa, ei ga imondomondovo pão g̃a pe. Aereꞌĩ po ti 
hajiheveꞌg̃a ji pyhygi nehẽ ojigwaraita jiraꞌoa rehe ji jukavo nehẽ. Nahã 
po ti ji manoi pe me pendepykaramo nehẽ. Ji manorẽ nahã ti peꞌuaꞌjaꞌja 
ojipea pão imokaꞌnhymeꞌyma nhimanoa pe me nehẽ, ei Jesusꞌga.

20 Aerẽ g̃a iꞌui mbatera imboavujikwevaꞌea. G̃a iꞌurẽ mbatera ga ipyhygi 
copo. Oko vinho ipype. Kiro ga imondoi vinho g̃a pe. Aꞌero ga ei:

— Aꞌea ko jirekoa, ei ga imondovo vinho g̃a pe. Ahekaꞌvoguka po ti ji 
jirekoa g̃a pe jijukauka nehẽ. Nahã po ti ji manoi yvyakotyveꞌg̃a ndepyga 
nehẽ. Aꞌereki Tupanaꞌga ipyahuvaꞌea mombeꞌgwovo eꞌi: “Garekoa 
rekaꞌvogame po ti ji imombori g̃andekoteꞌvaruhua g̃a hugwi,” ei ga. Nurã 
jirekoa rekaꞌvoga g̃waramo aꞌiti hete tuhẽ po ti Tupanaꞌga imombori 
pendekoteꞌvaruhua pe hugwi nehẽ g̃wembiꞌea rupi nehẽ, ei Jesusꞌga.

21 — Pehepia ti! Kiroki ga ji pyhyguka g̃werĩ jijukaharaꞌg̃a pe – 
gaha oapy ji pyri imondovo opoa mesa rehe! 22  Aꞌiti a. Tamano ti ji 
yvyakotyvaꞌero yvagipevaꞌero no. Aꞌereki Tupanaꞌga eꞌi ymyahũ aerẽ 
ti emano javo ji ve. Ga pe – kiroki ga ji pyhyguka ji mondovouka 
jijukaharaꞌg̃a pe – ga pe po ti tiruahũ hete nehẽ, ei Jesusꞌga g̃a pe.

23  Aꞌero g̃a eg̃aꞌei ojohupe:
— Manamo po ti nhande Jesusꞌga pyhygukari nehẽ? ei g̃a ojohupe 

onhimombyꞌavo.

Manamo nhandejohevaꞌero? ei ahe
24 Aereꞌĩ Jesusꞌga moirũharaꞌg̃a jogwayvari ojogwehe. Ojohupe g̃a ei:

— Manamo nhande johe?
25 Aꞌero Jesusꞌga ei g̃a pe:

— Judeusꞌg̃arũiveꞌg̃a nduvihavuhuꞌg̃a ipopoaka okoteꞌvaruhuavo 
ogwyripeveꞌg̃a pe g̃a mboporavykyheteavo ojive. Jaraꞌg̃a inog̃i ojihe 
Ahepokohara. Nahã g̃a ipotari ojeraramo onhimboheteavo ji apoko 
jigwyripeveꞌg̃a javo tehe, ei Jesusꞌga g̃a pe.

26 — G̃a ja rũi ti pejogwereko pejikovo g̃waramo jirehevaꞌero. Kiroki ga 
oko penduvihavamo jirehevaꞌero – gaha ti toko pejipyriveꞌga ja, ei Jesusꞌga. 
27 Manamo g̃a johe? ei Jesusꞌga. Maraꞌngu po pe javo: “Kiroki ga oapy naꞌẽ 
iꞌgwovo mbatera ojipyriveꞌg̃a imboavujikwerirẽ ga pe”? Maraꞌngu po pe 
javo: “Kiroki ga omboavujikwe mbatera imondovo mesa rehe toꞌu naꞌẽ 
ojipeꞌg̃a aerẽ jihi javo”? Marãi pe? ei Jesusꞌga. Manamo g̃a johe?

— Jihi amombeꞌu pe me: Gaha – kiroki ga oapy iꞌgwovo naꞌẽ – gaha oko 
g̃a hohe pa. Na tuhẽ. Jihi ako penduvihavamo. Emo pepyriveꞌga ja reki ji 
pe pokogi, ei Jesusꞌga.

28 — Pehe ag̃wamo vehevi pepyta ji moiruamo jipi pepohireꞌyma ji hugwi 
hahyrame ji ve. 29 Nurã po ti ji tuhẽ pe mongoi nehẽ peko ti huvihavuhuro 
javo. Tupanaꞌga jiruvaꞌga ei ji ve: “Ereko ti nde g̃anduvihavuhuhetero nehẽ.” 
Nahã ga ei ji ve. Na jitehe po ti ji pe mongoi nehẽ peko ti huvihavuhuro javo.

30 — Aꞌero po ti pe iꞌui jiapoa pyri mesa pyri ji rekorame yvyakotyveꞌg̃a 
nduvihavuhuhetero nehẽ. Pe po ti peapy ikatuvaꞌea rehe huvihavuhuꞌg̃a 
apykava rehe nehẽ pejikovo pejeꞌyjaꞌg̃a nduvihavuhuro Israelvaꞌea 
rakykwepoharaꞌg̃a nduvihavuhuro. Doze ko g̃a oko huvihavamo 
ojiheveꞌg̃a pavẽi pendeꞌyjaꞌg̃a israelitasꞌg̃a. Pehe po ti peapy oina nehẽ 
xaꞌe ti g̃a pe g̃andeaporog̃ita rehe javo, ei Jesusꞌga omoirũharaꞌg̃a pe.

Jesusꞌga omomorandu Pedrovaꞌea nahã ti neꞌmbe javo	
(Mateus 26.31-35; Marcos 14.27-31; João 13.36-38)

31 Kiro Jesusꞌga ei Simão Pedroꞌga pe:
— Simão, ei Jesusꞌga. Ehendu hete. Ombogwa ahe trigo yrupema pyvõ tapeꞌa 

ti ji iteꞌvaruhuvaꞌea ikatuvaꞌea hugwi javo. Na jitehe Satanásꞌga pe nderekopotari 
tahepia ti ji g̃ajikoga Jesusꞌga rehe javo. Aꞌero Tupanaꞌga ei Satanásꞌga pe: “Ehepia 
ti g̃ajikoga aꞌero,” ei ga. Kiro po ti Satanásꞌga pe nderekoi pe mbopohipota ji 
hugwi aꞌero nehẽ ojigwaraita pe ndehe nehẽ, ei Jesusꞌga Simão Pedroꞌga pe.

32  — Ji ikwahavame Satanásꞌga penderekopotara, ji nhiꞌig̃i Tupanaꞌga 
pe nde mombeꞌgwovo ga pe nde repyga, ei Jesusꞌga Simãoꞌga pe. Aꞌe ji ga 
pe: Tojiko hete jitehe ti Simãoꞌga ji rehe nehẽ. Terembojikopigukari ti ga 
Satanásꞌga pe aꞌero. Aꞌea ji ei Tupanaꞌga pe, ei Jesusꞌga Simão Pedroꞌga 
pe. Aꞌereki hahy hete nde ve Satanásꞌga nde mbopohirame. Aerẽ po ti 
nde reaporog̃itakatuaꞌjavamo ejikoga ji rehe nehẽ. Kirẽ ti enhiꞌĩ g̃a pe 
nemoirũharaꞌg̃a pe g̃a mbovyꞌa g̃a monhimomiranama – kiroki avoveꞌg̃a 
nhiremimboꞌeharaꞌg̃a, ei Jesusꞌga Simão Pedroꞌga pe.

33  Aꞌero Simãoꞌga ei Jesusꞌga pe opojykahareteꞌga pe:
— Nde pavẽi po ti ji hoi nehẽ. Po ti g̃a nde mongi cadeia pype nehẽ, na g̃a ji 

mongi aꞌero nehẽ no. Po ti g̃a nde jukai nehẽ, na g̃a ji jukai aꞌero nehẽ no, ei ga.
34 — Pedro, ei Jesusꞌga Simão Pedroꞌga pe. Aꞌe ji nde ve: Kiro ypytunimo 

po ti nde ei ji ve nehẽ: “Ji ndakwahavi Jesusꞌga.” Três po ti nde eaꞌjaaꞌjavi 
aꞌea ji ve inamutig̃a nhiꞌig̃a renonde nehẽ, ei Jesusꞌga Pedroꞌga pe.

Peroho ti, ei Jesusꞌga javo g̃aꞌapoa pe
35 Kiro Jesusꞌga ei omoirũharaꞌg̃a pe:

— Ymyaꞌĩ ji pe mondoukari Tupanaꞌga nhiꞌig̃a mombeꞌgwovouka ahe 
ve. Aꞌea rupi aꞌe ji pe me: Taperohoi ti itambereꞌia, sacola, sandálias irũa. 
Marã pe me aꞌea rupi raikwehe? Napembateri? Marã pe ndekoi raikwehe?

Aꞌero g̃a ei ga pe:
— Orogwereko ore aꞌea rupi, ei g̃a.
36 — Kiro hajihea ji imombeꞌui pe me, ei Jesusꞌga g̃a pe. Po pe pereko 

itambereꞌia, aꞌero ti peroho. Po pe pereko sacola, aꞌero ti peroho. Po pe 
ndaperekoi itakyheaꞌjavuhuvaꞌea, aꞌero ti pemondo peapoa pepira arimovaꞌea 
paletó ipyhyga itambereꞌia. Aꞌero ti pepyhy itakyheaꞌjavuhuvaꞌea pejive 
itambereꞌia rehe. 37 Aꞌereki ji aꞌe pe me: Kiro po ti nhimombeꞌua poꞌruavo toho 
nehẽ – kiroki Tupanaꞌga rembikwatijarukara eꞌi: “Ga jukauka po ti g̃a ei nehẽ: 
‘Ga ko okoteꞌvaruhu’.” Aꞌea ikwatijaripyra eꞌi ji mombeꞌgwovo, ei Jesusꞌga. Nahã 
kiro hekoi nehẽ. Aꞌereki ji ahygahi pa g̃werĩ nhimombeꞌua rehe, ei Jesusꞌga.

38  Aꞌero Jesusꞌga moirũharaꞌg̃a ei Jesusꞌga pe:
— Ehepia orepojykaharetero, ei g̃a. Agwa ko mokõi 

itakyheaꞌjavuhuvaꞌea.

Aꞌero ga ei g̃a pe:
— Kirupi te!

Jesusꞌga oko oliveiras ndyvi pe monte das Oliveiras pe	
(Mateus 26.36-46; Marcos 14.32-42)

39 Kiro ga hoi ogwovo yvytyri pe oliveiras ndyvi pe monte das 
Oliveiras pe. Oho ga pevo jipi. Kiro garemimboꞌeharaꞌg̃a hoi ga rupi. 
40 Ovahemame pevo Jesusꞌga ei g̃a pe:

— Penhiꞌĩ ti Tupanaꞌga pe. Peꞌji ti ga pe: “Ore poko ti 
torokoteꞌvaruhupotaryme ti.” Nahã ti peꞌji Tupanaꞌga pe, ei Jesusꞌga.

41 Hehemoꞌi ga hoi g̃a hugwi g̃wenypyꞌanduruga tanhiꞌĩ ti Tupanaꞌga pe 
javo. Onhiꞌĩ ga ga pe aꞌero.

42 — Apĩ, ei ga Tupanaꞌga pe. Nde ipotarame ti terembuhurukari hahyvaꞌea ji 
ve ji jukaukareꞌyma g̃a pe. Emo nhiremimbotarimovaꞌea rupi rũi ji tako, aꞌe reki 
nde ve. Po nde erepota nhimanoa tamano ti ji aꞌero, ei Jesusꞌga Tupanaꞌga pe.

43  Kiro Tupanaꞌgapyriveꞌga jipiukari Jesusꞌga pe ua yvaga 
hugwi Jesusꞌga mbopopoaka. 44 Hahy hete Jesusꞌga yvyteri pe ga 
rekoveveuhuavo g̃waramo. Nurã ga nhiꞌĩhetei Tupanaꞌga pe. Gwyꞌajyguhu 
ga. Otururu hete ga hugwi yvyvo garyꞌaja. Garekoa ja hete itururui.

45 Aerẽ ga nhiꞌimbavi Tupanaꞌga pe opoꞌamaꞌjava ojivya 
g̃wemimboꞌeharaꞌg̃a pyri g̃a ndepiaga. Oki g̃a g̃weꞌouhũro okoveveuhuavo 
g̃waramo. 46  Aꞌero ga ei g̃a pe:

— Maraname pe kiri? Pevy ti penhinhiꞌig̃a Tupanaꞌga pe. Peꞌji ti ga pe: “Ore 
poko ti torokoteꞌvaruhupotaryme ti.” Nahã ti peꞌji Tupanaꞌga pe, ei Jesusꞌga g̃a pe.

Opyhyguka ahe Jesusꞌga 
(Mateus 26.47-56; Marcos 14.43-50; João 18.3-11)

47 Ga nhiꞌimbigeꞌymame nanime heꞌyiveꞌg̃a nduri. Judasvaꞌea 
ruri g̃a nenonde g̃a nderua g̃a nderovahema. Judasvaꞌea ko Jesusꞌga 
remimboꞌeharavaꞌea dozeveꞌg̃a pyteripevaꞌea. Kiro ahe ruri Jesusꞌga beijavo.

48 — Judas, ei Jesusꞌga ahe ve. Ji beijavo nde ruri. Nahã nde ji repiukari g̃a pe 
naerũ togweroho ti g̃a ga javo? ei Jesusꞌga yvyakotyvaꞌero yvagipevaꞌero no.

49 Hepiagame Jesusꞌgapavẽiveꞌg̃a ei oyvyteri pe: “Kiro po ti g̃a Jesusꞌga 
pyhygi!” ei g̃a. Aꞌero g̃a ei Jesusꞌga pe:

— Marã? Torokyti g̃a itakyheaꞌjavuhuvaꞌea pyvõ aꞌero naerũ? ei g̃a Jesusꞌga pe.
50 Nanime Jesusꞌgapavẽiveꞌg̃a pyteripeveꞌga imondoi 

itakyheaꞌjavuhuvaꞌea ikwavaꞌẽharaꞌg̃a nduvihavuhuꞌgapyriveꞌga apiavo ga 
nambiꞌoga gajohukoty rũi. 51 Aꞌero Jesusꞌga ei onhipavẽiveꞌga pe:

— Kirupi te!
Jesusꞌga pokogi ganamihymuhũa rehe ganambia apokatuaꞌjava.

52  Kiro Jesusꞌga nhiꞌig̃i ikwavaꞌẽharaꞌg̃a nduvihavaꞌg̃a pe xavaꞌeveꞌg̃a pe no 
guardasꞌg̃a pe no – kiroki guardasꞌg̃a gwepia katu judeusꞌg̃a jatykahavuhua. 
Aꞌereki g̃a nhaporemo uhu ga pyri tipyhy ti ga javo. G̃a pe Jesusꞌga ei:

— Amovahĩ po ji governo naerũ? Nurã pe heruri itakyheaꞌjavuhuvaꞌea 
mbuahava reheve ji pyhyga naerũ? 53 Naneꞌymi ji rekoi pe pavẽi 
nhandejatykahavuhua pype templo pype ikweheꞌi. Aꞌea rupi pe ndajipyhygi, 
ei Jesusꞌga. Korogwe Tupanaꞌga ji pyhygukari pe me. Diaboꞌga omondomondo 
ypytunarupiveꞌg̃aꞌjaveꞌg̃a. Gaha pe mbuhu ji pyhypota, ei Jesusꞌga g̃a pe.

Ji ndakwahavi Jesusꞌga, ei Pedrovaꞌea 
(Mateus 26.57-58, 69-75; Marcos 14.53-54, 66-72; João 18.12-18, 25-27)
54 Aꞌero g̃a ga pyhygi ga rerogwovo. Ikwavaꞌẽharaꞌg̃a nduvihavuhuꞌga 

rongauhu pe g̃a ga rerohoi ga rerovahema.
Ga reviri Pedroꞌga hoi onhimboyhaꞌiavo ga hugwi tajipyhygyme 

ti g̃a javo. 55 Imondygirẽ tata okara pyteri pe g̃a oapy ojogwerekovo 
ipyri. Aꞌero Pedroꞌga oapy g̃a pyri no. 56  Ga apygame pevo tata pyri 
ikwavaꞌẽharaꞌg̃a nduvihavuhuꞌgapyrivehẽa ga repiagi. Hẽa gwepia hete 
ga. Aꞌero hẽa ei ga mombeꞌgwovo:

— Agwaꞌga ko Jesusꞌga pavẽiveꞌga no, ei hẽa.
57 Pedroꞌga nonhimombeꞌui reki.

— Kunha, ei ga hẽa pe. Ji ndakwahavi ga, ei ga oꞌmbero.
58  Aereꞌĩ ojipeꞌga ga repiagi. Pedroꞌga pe ga ei:

— Ndehe no Jesusꞌga pavẽivaꞌea.
Aꞌero Pedroꞌga ei ga pe oꞌmbero:
— Ji rũi ko! ei ga.
59 Aerẽ uma hora ikwavame ojipeꞌga ehetei Pedroꞌga mombeꞌgwovo:

— Ga tuhẽ Jesusꞌga pavẽiveꞌga no. Aꞌiti a. Aꞌereki ga Galiléiapevaꞌero 
oko, ei ga.

60 Aꞌero Pedroꞌga ei:
— Gara pe nde ei? Aꞌereki ji ndakwahavi, ei ga.
Ga nhiꞌimbigeꞌymame kotihĩ inamutig̃a nhiꞌig̃i. 61 Aꞌero 

nhandepojykahareteꞌga Jesusꞌga pyryrymi Pedroꞌga repiaga. Aꞌero Pedroꞌga 
ikwahavaꞌjavi gaꞌeagwera ojive. Aꞌereki Jesusꞌga eꞌi jipe ga pe: “Kiro 
ypytunimo po ti nde ei ji ve nehẽ ji ndakwahavi Jesusꞌga javo. Três po ti nde 
eaꞌjaaꞌjavi aꞌea ji ve inamutig̃a nhiꞌig̃a renonde nehẽ,” eꞌi jipe Jesusꞌga ga pe. 
62 Jesusꞌga eagwera kwahavaꞌjavame Pedroꞌga hoi ogwovo. Ga ojeheꞌo ranuhũ.

Soldadosvaꞌea ombotegwete Jesusꞌga 
(Mateus 26.67-68; Marcos 14.65)

63  Kiroki g̃a Jesusꞌga mombyta ikwavaꞌẽharaꞌg̃a nduvihavuhuꞌga ronga 
pype – kiro g̃a eg̃aꞌei ga pe ga jagajaita ga nupanupamo. 64 Tohepiagyme 
ti ga javo g̃a ga reakwapygi. Aꞌero garova nupãrame g̃a ei ga pe:

— Eko ti Tupanaꞌga nhiꞌig̃a mombeꞌuharaꞌga ja. Emombeꞌu ti mbatera 
ore ve aꞌero. Maꞌg̃a nde nupã?

65 Nahanahã g̃a eteꞌvaruhui Jesusꞌga pe ga mbotegweteavo.

Jesusꞌga oko judeusvaꞌea mog̃itaharavaꞌea rovai pyteri pe 
(Mateus 26.59-66; Marcos 14.55-64; João 18.19-24)

66  Ikoꞌemame xavaꞌeveꞌg̃a nhimonoꞌog̃i ikwavaꞌẽharaꞌg̃a nduvihavaꞌg̃a 
pavẽi judeusꞌg̃a mboꞌeharaꞌg̃a pavẽi no. G̃a ko judeusꞌg̃a mog̃itaharaꞌg̃a. 
Kiro g̃a Jesusꞌga mbuhurukari gwovai pyteri pe. Ga pe g̃a ei:

67 — Enhimombeꞌu ti ore ve. Ma gara ndehe? Nde ko Cristo Tupanaꞌga 
remimbuhurukara? Nde ko Cristo rũi? Emombeꞌu ti ore ve, ei g̃a.

Aꞌero Jesusꞌga ei g̃a pe:
— Po ji ei pe me: Jihi Cristoramo, aꞌero po ti pe ndaperoviari nhinhiꞌig̃a 

nehẽ. 68  Po ji ei pe me: Pemombeꞌu ti mbatera ji ve, aꞌero po ti pe 
napemombeꞌui ji ve nehẽ. Pe napenhimohemukari nehẽ no. 69 Aereꞌĩ po ti 
ji apygi avuirama ipopoakaheteveꞌga pyri Tupanaꞌga pyri gajohukoty rũi 
jitekovo huvihavamo nehẽ yvyakotyvaꞌero yvagipevaꞌero no, ei Jesusꞌga.

70 Aꞌero g̃a epavi ga pe:
— Marãi po nde? Nde ko Tupanaꞌga raꞌyra aꞌero naerũ? ei g̃a.
Aꞌero ga ei g̃a pe:
— Pehe ko peꞌji poha, ei Jesusꞌga.
71 Aꞌero g̃a ei ojohupe:

— Kirupi ojipeꞌg̃a nemimbojara Jesusꞌga rehe aꞌero! Ore tuhẽ ga rendu 
ko. Ga eꞌi ji Tupanaꞌga raꞌyramo ako javo, ei g̃a ojohupe.

Jesusꞌga oko Pilatosvaꞌea rovai pyteri pe 
(Mateus 27.1-2, 11-14; Marcos 15.1-5; João 18.28-38)

23  1 Aꞌero g̃a poꞌambavi Jesusꞌga rerogwovo Pilatosꞌga rovai pyteri 
pe ga rerovahema. Pilatosꞌga ko governadorꞌga Judéiapeveꞌg̃a 

gwyri pe. 2  Kiro g̃a imbojambojari iteꞌvaruhuvaꞌea Jesusꞌga rehe 
Pilatosꞌga rovai pyteri pe. Oꞌmbero g̃a ei ga pe:

— Oropyhy ore Jesusꞌga ga orereꞌyjaꞌg̃a mongoukarame oreruvihavaꞌg̃a 
nhiꞌig̃a rupi rũi. Eꞌi ga g̃a pe: “Tapemondoi ti itambereꞌia Césarꞌga pe 
nhande ruvihavuhuꞌga pe.” Aꞌea ga ei, ei g̃a. Ojipea ga ei: “Ji tuhẽ ko Cristo 
huvihavuhuhetea.” Aꞌea Jesusꞌga ei g̃a pe, ei g̃a Pilatosꞌga pe oꞌmbero.

3  Aꞌero Pilatosꞌga ei Jesusꞌga pe:
— Marãi nde? Ndehe ko judeusꞌg̃a nduvihavuhuhetero raꞌe?
Aꞌero Jesusꞌga ei ga pe:
— Ndehe ko ere poha, ei Jesusꞌga.
4 Aꞌero Pilatosꞌga ei ikwavaꞌẽharaꞌg̃a nduvihavaꞌg̃a pe pevoveꞌg̃a pe no:
— Kiro ji ga mohemukari. Aꞌereki ndojari ga rehe. Ga ndokoteꞌvaruhui 

governo pe, ei Pilatosꞌga.

5 Kojiꞌi g̃a eg̃aꞌehetei reki Pilatosꞌga pe:
— Nombuhukatuukari ga orereꞌyjaꞌg̃a pyꞌa pe g̃a mboꞌeavo g̃waramo. 

Ga omboꞌe pa Judéiapeveꞌg̃a. Galiléiapeveꞌg̃a naꞌẽ ga g̃a mboꞌei. Avoveꞌg̃a 
vehevi ga g̃a mboꞌei ag̃wamo, ei g̃a Pilatosꞌga pe.

Jesusꞌga oko Herodesvaꞌea rovai pyteri pe
6  Aꞌea renduvame Pilatosꞌga ei g̃a pe:

— Ga po Galiléiapeveꞌga raꞌe?
7 — Pevoveꞌga tuhẽ ko, ei g̃a.
Aꞌea kwahavame Pilatosꞌga Jesusꞌga mondoukari Herodesꞌga pyri. 

Aꞌereki Herodesꞌga omondomondo Galiléiapeveꞌg̃a g̃wemimbotarimovaꞌea 
rupi g̃agwyri pe. Aꞌea rupi ga opytaahiꞌvi Jerusalém me no.

8  Kiro Pilatosꞌga Jesusꞌga mondoukari Herodesꞌga pyri aꞌero. 
Horyory Herodesꞌga Jesusꞌga repiagame. Aꞌereki ymya ga ga repia 
pota gamombeꞌumbeꞌua renduva g̃waramo. Ga gwepia pota Jesusꞌga 
remimonhimombyꞌavaꞌea no. 9 Aꞌero ga nhiꞌimbukui Jesusꞌga pe. 

“Maramarã?” ei ga ga pe novĩa. Jesusꞌga nonhiꞌig̃i reki ga pe.
10 Kiro ikwavaꞌẽharaꞌg̃a nduvihavaꞌg̃a ami judeusꞌg̃a mboꞌeharaꞌg̃a 

pavẽi onhiꞌĩranuhũavo imbojamboja Jesusꞌga rehe. 11 Aꞌero Herodesꞌga 
Jesusꞌga mbotegwetei ga jagajaita onhipavẽiveꞌg̃a pavẽi soldadosꞌg̃a pavẽi. 
Omongiuka g̃a Jesusꞌga pe tapyꞌynhapipyryva iꞌarimovaꞌea hendyꞌjavaꞌea 
tirekomemua Jesusꞌga javo. Aerẽ ga Jesusꞌga mondoukari ga mbojivyruka 
Pilatosꞌga pyri. 12  G̃a nonhoarõhetei ymya Herodesꞌga Pilatosꞌga pavẽi. 
Kiro g̃a nhoarõi Jesusꞌga arõeꞌyma g̃waramo.

Pilatosvaꞌea ojukauka Jesusꞌga 
(Mateus 27.15-26; Marcos 15.6-15; João 18.39-19.16)

13  Kiro Pilatosꞌga g̃a monoꞌonoꞌog̃ukari ikwavaꞌẽharaꞌg̃a nduvihavaꞌg̃a 
judeusꞌg̃a nduvihavaꞌg̃a ndeheve ojipeꞌg̃a ndeheve. 14 G̃a pe ga ei:

— Pe Jesusꞌga reruri jirovai pyteri pe tokwaha ga garekoteꞌvaruhua javo. 
Aꞌereki pe peꞌe: “Ga heꞌyjuhuveꞌg̃a peꞌa g̃anduvihavaꞌg̃a hugwi,” peꞌe tehe pe. Ji 
rendu! Ji pendovaki pe nendupavirẽ ji ei ga pe: Marãi nde naerũ? aꞌe ji ga pe. 
Erepeꞌa nde g̃a g̃anduvihavaꞌg̃a hugwi? Marãi? Nanongara ji ejiꞌei ga pe takwaha 
ti ji garekoteꞌvaruhua javo. Akwaha ji aꞌero. Ndojari ga rehe aꞌea – kiroki aꞌea pe 
ei imbojateheavo ga rehe. 15 Herodesꞌga na jitehe ga ei no ndojari ga rehe javo. 
Aꞌereki ga omondoukaraꞌja Jesusꞌga nhande pyri imbojareꞌyma ga rehe.

— Ji rendu ti! ei Pilatosꞌga. Jukwaha Jesusꞌga pyryva. Tojukayme ti ahe 
Jesusꞌga aꞌero. 16  Nurã po ti ji ndajukaukari ga nehẽ. Anupanupãuka po ti 
ji ga mboꞌeavo nehẽ tokoteꞌvaruhuaꞌjavyme ti ga nehẽ javo.

Aꞌea Pilatosꞌga ei g̃a pe g̃a mbohorypota ojihe.
— Aꞌero po ti ji ga mohemukari ga mondouka garonga pe nehẽ, ei ga.

17 Aꞌereki ga ombopiroꞌy cadeiapypeveꞌga mohemuka toryva rupi 
nanani Páscoa rupi nanani. Aꞌereki ymyahũ judeusꞌg̃a eꞌi ga pe: 

“Emohemuka ti ore ve cadeiapypeveꞌga Páscoa rupi nanani tojivyraꞌja ti 
ga g̃wonga pe,” ei judeusꞌg̃a ymyahũ.

Nurã kiro Pilatosꞌga ei amohemuka po ti ji Jesusꞌga nehẽ javo.
18  Aꞌero g̃a nhaporemo hapukai.
— Ejukauka Jesusꞌga, ei g̃a. Emohemuka Barrabásꞌga ore ve, ei g̃a ohapukaita.
19 Omongia renonde Barrabásꞌga ahe juka. Omovahĩ Barrabásꞌg̃a 

gwuvihavuhuvaꞌea cidade de Jerusalém me no. Nurã Pilatosꞌga ga 
mondoukari cadeia pype.

20 Kiro Pilatosꞌga eaꞌjavi g̃a pe. Aꞌereki ga Jesusꞌga mohemuka pota. 
21 Ga renduvame g̃a hapukajahivaꞌjavi ga pe:

— Embovyruka ga! Embovyruka ga!
Aꞌea g̃a ei ga pe tomano ti Jesusꞌga yva rehe javo.
22  Mokõi Pilatosꞌga onhiꞌig̃ipe g̃a pe. Kiro ga eaꞌjavi:

— Maranameuhũ naerũ! Gara garekoteꞌvaruhua naerũ? Ndojari ga rehe, aꞌe ji 
pe me ko. Tojukayme ti ahe Jesusꞌga. Aꞌereki ga pyry. Nurã po ti ji ndajukaukari 
ga nehẽ. Anupanupãuka po ti ji ga mboꞌeavo nehẽ tokoteꞌvaruhuaꞌjavyme ti ga 
nehẽ javo. Aꞌero po ti ji ga mohemukari nehẽ, ei ga.

23  Kojiꞌi g̃a hapukapukajahivi aꞌero ikwavaꞌẽharaꞌg̃a nduvihavaꞌg̃a pavẽi. 
Ga nhiꞌig̃ayvayvari ko g̃a.

— Embovyruka ga! Embovyruka ga!
Aꞌea g̃a ei ohapukaita tomano ti Jesusꞌga yva rehe javo. G̃a 

hapukapukaita g̃waramo Pilatosꞌga ei:
— Kwa. 24 Na tuhẽ po ti aꞌero nehẽ naerũ! ei ga okovo g̃anhiꞌig̃a rupi.
25 Nurã Pilatosꞌga Barrabásꞌga mohemukari cadeia hugwi ga mondovo 

g̃a pyri – kiroki ga ahe juka gwuvihavuhuvaꞌea movahĩ no. Ga rehe 
g̃a oporandu tomohemuka ga javo. Soldadosꞌg̃a pe Pilatosꞌga Jesusꞌga 
mondoukari reki tojuka ti g̃a ga javo. Aꞌereki judeusꞌg̃a nduvihavaꞌg̃a 
g̃andeheveꞌg̃a pavẽi eꞌieꞌi embovyruka ga javo.

Okutu ahe Jesusꞌga yva rehe ga mbovya 
(Mateus 27.32-44; Marcos 15.21-32; João 19.17-27)

26  Kiro soldadosꞌg̃a Jesusꞌga rerohoi aꞌero tijuka ti ga javo. Uhu 
Simãoꞌga cidadepeveꞌga Cirenepeveꞌga pea rupi nhuhũa hugwi. Ga 
rurame g̃a ga pyhyguhui imondovo yva ga arimo Jesusꞌga jukahava 
rupiara togweroho ti ga Jesusꞌga reviri javo.

27 Heꞌyjuhuveꞌg̃a hoi Jesusꞌga reviri. Kunhangweraꞌg̃a hoi g̃a pavẽi 
ga reviri no ojeheꞌoranuhũavo kiro po ti ga manoi nehẽ javo. 28  Aꞌero 
Jesusꞌga pyryrymi g̃andovai.

— Kunha, Jerusalémmevaꞌero ti tapejeheꞌoi ji rehe. Pejihe ti pejeheꞌo pejaꞌyraꞌg̃a 
ndehe no. 29 Ji rendu! Aerẽ po ti avoveꞌg̃a ei nehẽ: “Pyry hete kunhangweraꞌg̃a 

ndekorame ndataꞌyrivaꞌero g̃amboꞌareꞌỹvaꞌero g̃amokaꞌmbueꞌỹvaꞌero,” e po ti g̃a 
nehẽ. 30 Aerẽ po ti avoveꞌg̃a manopotari hahyhetero g̃waramo g̃a pe nehẽ. Aꞌero 
po ti g̃a ei yvytyruhua pe nehẽ: “Eꞌa ore rehe.” Nhyvyapyna pe po ti g̃a ei nehẽ: 

“Ore tỹ ti,” e po ti g̃a jupe nehẽ, ei Jesusꞌga. 31 Po ag̃wamo ji ve okopyryvaꞌea pe 
turi hahyvaꞌea, aꞌero kaitu po ti hahyhetevaꞌea ruri pe me pendaꞌyraꞌg̃a pe nehẽ 
no, ei Jesusꞌga kunhangweraꞌg̃a pe.

32  Jesusꞌga reheve soldadosꞌg̃a mokonhavaꞌea rerohoi no tijuka ti g̃a javo. 
Aꞌereki mokonhavaꞌea ndokoi gwuvihavaꞌga nhiꞌig̃a rupi okoteꞌvaruhuavo. 
33  Aꞌero g̃a ahe rerohoi pevo yvytyri pe A Caveira pe ahe rerogwovo 
iꞌarimo Jesusꞌga reheve. Xaꞌe nhande A Caveira pe Aheapina. Pevo g̃a 
Jesusꞌga kutugi yva rehe ga mbovya hehe. Ombovy g̃a mokonhavaꞌea 
yva rehe no – kiroki mokonhavaꞌea okoteꞌvaruhu. Soldadosꞌg̃a ojipevaꞌea 
mbovyri Jesusꞌga pyri gajohukoty rũi. Gajohukoty g̃a ojipevaꞌea mbovyri. 

34 Kiro Jesusꞌga nhiꞌig̃i Tupanaꞌga pe.
— Apĩ, ei ga Tupanaꞌga pe. Emombo g̃andekoteꞌvaruhua g̃a hugwi 

ikwahavaꞌjaveꞌyma. Aꞌereki g̃a ndokwahavi okoteꞌvaruhuavo ji ve, ei Jesusꞌga.
Kiro soldadosꞌg̃a imaꞌẽi Jesusꞌga pira imombomomboa itaꞌjavaꞌea 

dadosꞌjavaꞌea manamo nhande tipojyka gapira javo. Nahã g̃a imaꞌẽi gapira ojive.
35 Kiro heꞌyjuhuveꞌg̃a ndekoi hepiaga onhimongyavo. G̃anduvihavaꞌg̃a 

eteꞌvaruhui Jesusꞌga rerekomemuamo no javo ga pe:

— Jesusꞌga opoko ojipeꞌg̃a tomanoyme ti g̃a javo, ei g̃a. Po ga oko tuhẽ 
Cristoramo Tupanaꞌga remimbuhurukaramo, aꞌero po ga pe Tupanaꞌga eꞌi 
katu eko ti nhiremimbotarimovaꞌea rupi javo. Po nahã ga rekoi, aꞌero po 
ti ga tojipoko kiro tamanoyme ti ji javo, ei g̃a.

36  G̃a pavẽi soldadosꞌg̃a Jesusꞌga rerekomemui no herua vinho 
tajahivaꞌea ga pe eyꞌu ti javo.

37 — Po nde ereko judeusꞌg̃a nduvihavuhuhetero, aꞌero ejipoko 
tamanoyme ti ji javo, ei soldadosꞌg̃a Jesusꞌga pe.

38  Okwatijaripe ko g̃a imondovo Jesusꞌga akag̃a arimo yva rehe. 
Ikwatijaripyra omombeꞌu Jesusꞌga. Imombeꞌgwovo iꞌei:

— Agwaꞌga ko judeusꞌg̃a nduvihavuhuheteꞌga.
Nahã g̃a imondoi ikwatija gregosꞌg̃a nhiꞌig̃imo romanosꞌg̃a nhiꞌig̃imo no 

hebreusꞌg̃a nhiꞌig̃imo no Jesusꞌga mombeꞌgwovo.
39 Ojipevaꞌea g̃anemimbovyvaꞌea eteꞌvaruhui Jesusꞌga mbotegweteavo. 

Jesusꞌga pe ahe ei:
— Po nde Cristo Tupanaꞌga remimbuhurukara, ejipoko ti naerũ. Ore 

poko no xamanoyme ti, ei ahe heroviareꞌyma.
40 Ojipevaꞌea g̃anemimbovyvaꞌea, ahe ki aꞌe te eꞌi ga pe:
— Tereꞌei ti aꞌea Jesusꞌga pe! Nderekyhyji nde Tupanaꞌga hugwi naerũ? Po nde 

erekyhyji ga hugwi hamo. Aꞌereki g̃a nhande mbovyruka yva rehe ga reheve 
peko teꞌvaruhu pe javo. 41 Oja hete tuhẽ nhande rehe. Pyry hahyro nhande ve 
aꞌero. Aꞌereki nhande xako teꞌvaruhu. Jesusꞌga ki aꞌe te ndokoteꞌvaruhui, ei ahe.

42  Jesusꞌga pe ga ei:
— Jipojykaharetero ji kwahavaꞌja ti imombyryva ji ve ekorame 

huvihavuhuhetero nehẽ, ei ga Jesusꞌga pe.
43  Aꞌero Jesusꞌga ei ga pe:
— Imombeꞌukatuavo ji ei nde ve: Ag̃wamo po ti nde rekoi ji pyri 

ahererekokatuhai pe yvagi pe nehẽ, ei Jesusꞌga ga pe.

Jesusꞌga omano 
(Mateus 27.45-56; Marcos 15.33-41; João 19.28-30)

44-45  Ahaji katu kwara igwehetei reki ipyryrymame. Ypytunahimba 
hete yvya koty nhaporemo. Kaꞌarug̃werĩa rupi às três horas kwara 
imbokojahuaꞌjavi. G̃ajatykahavuhua pype tapyꞌynhapira hovapiahava 
itararagi mbytera rupi. 46  Tupanaꞌga pe Jesusꞌga hapukajahivi.

— Apĩ, ei ga Tupanaꞌga pe. Kiro ji imondoukari jiraꞌuva nde ve herekokatuuka.
Onhiꞌig̃irẽ ga pytupavamo omanomo.
47 Soldadosꞌg̃a nduvihavaꞌga gwepia pa hahyhava Jesusꞌga pe 

gajukahava. Hepiagame ga ei:
— Ahe ko pyryhetevaꞌea. Aꞌiti a! ei ga Tupanaꞌga mboheteavo.

48  Kiroki g̃a uhu tihepia katu gajukahava javo – g̃a gwepia pa. Ojivy 
g̃a kiro ogwovo g̃wonga pe. Ojipotiꞌa rehe okwaokwa g̃a opoa pyvõ 
okoveveuhuavo g̃waramo.

49 Jesusꞌga kwahakatuveꞌg̃a nhaporemo g̃a ami irupe Jesusꞌga hugwi 
hepiapava kunhangweraꞌg̃a pavẽi – kiroki kunhangweraꞌg̃a uhu Jesusꞌga 
rupi Galiléiapeveꞌg̃a gwyra hugwi ga pokoga.

Ono ahe Jesusꞌga raꞌoa ita kwaruhua pype	
(Mateus 27.57-61; Marcos 15.42-47; João 19.38-42)

50 Kiro Joséꞌga hoi Pilatosꞌga pyri. Joséꞌga ko judeusꞌg̃a mog̃itaharamo. 
Ojiheꞌa ko ga judeusꞌg̃a mog̃itaharaꞌg̃a ndehe javo judeusꞌg̃a pe 
nahanahã ti peko javo g̃a pe. Pyry hete gareaporog̃ita. Aꞌereki ga oko 
Tupanaꞌga nhiꞌig̃a rupi. 51 Nurã ga noarõi ojipeꞌg̃a ndeaporog̃ita judeusꞌg̃a 
mog̃itaharaꞌg̃a ndeaporog̃ita g̃a erame ojohupe tijukauka Jesusꞌga javo. 
Ga ndeꞌi aꞌea. Aꞌereki ga ndopotari gajukahava. G̃a Jesusꞌga jukaukarame 
ga nomoirũi g̃a no. Nahã Joséꞌga oko. Gacidadegwera ko Arimatéia 
gweꞌyjaꞌg̃a cidade judeusꞌg̃a cidade. Ymya Joséꞌga Cristoꞌga rura pota aerẽ 
po ti ga rekoi nhanderuvihavuhuhetero avo yvya koty nehẽ javo.

52  Kiro Joséꞌga hoi Pilatosꞌga pyri ogwovo ovahema javo ga pe:
— Taroho ti Jesusvaꞌea raꞌoa, ei ga Pilatosꞌga pe.
— Kwa. Eroho ti, ei ga Joséꞌga pe.
53 Aꞌero Joséꞌg̃a jivyri ua Jesusꞌga pyri. Yva hugwi Joséꞌg̃a Jesusꞌga raꞌoa 

mbojyvi. Aꞌero g̃a garaꞌoa uvani tapyꞌynhapipyryva pyvõ linho apopyra 
pyvõ. Aꞌero g̃a garaꞌoa rerohoi inog̃a itaruvihavuhua kwaruhua pype 
imbogwaipyra pype. Ndogwerekoi ve ojipevaꞌea raꞌoa ipype. Kiro g̃a 
Jesusꞌga raꞌoa rerohoi inog̃a ipype. 54 Mbatera mboavujikwehava sexta-feira 
g̃a inog̃i ipype kaꞌarugame. Aꞌero g̃aporavykyeꞌyma g̃werĩ sábado g̃werĩ.

55 Kunhangweraꞌg̃a – kiroki g̃a uhu Jesusꞌga rupi Galiléiapeveꞌg̃a gwyra 
hugwi – g̃ahã oho Joséꞌga rupi ikwaruhu pe. Aꞌero g̃a hepiagi ikwaruhua 
Jesusꞌga raꞌoa nongava. Joséꞌg̃a garaꞌoa nog̃ame ipype kunhangweraꞌg̃a 
hepiakatui nahã g̃a ono aheraꞌoa javo.

56  Aerẽ g̃a jivyri ogwovo g̃wonga pe imboavujikwea perfume 
timongy ti aheraꞌoa rehe imbojigwaga javo. Perfume ko mohag̃aꞌjavaꞌea 
nhandyaꞌjavaꞌea reheve.

Oporavykyeꞌyma rupi sábado rupi g̃a pytuꞌui oporavykyhava hugwi. Aꞌereki 
ymyahũ Tupanaꞌga eꞌi judeusꞌg̃a mboꞌeavo tapeporavykyi ti sábado rupi javo.

Jesusꞌga okwera omanoa hugwi 
(Mateus 28.1-10; Marcos 16.1-8; João 20.1-10)

24  1 G̃aporavykyeꞌyma pyꞌrovo domingo rupi kunhangweraꞌg̃a heruri 
Jesusꞌga raꞌoa nongai pe itaruvihavuhua kwaruhu pe. Ypyhajive kwara 

ipog̃werĩrame g̃a heruri pevo perfume – kiroki aꞌea g̃a omboavujikweripe. 

2 Herovahemame g̃a hepiagi ikwaruhua rovapytymbava imoanhanipyra. Irupeꞌi 
ikwaruhua hugwi reki iteni hovapytymbava. 3 Aꞌero g̃a ki ikwaruhua pype. G̃a 
ndohepiagi reki Jesusꞌga raꞌoa nhandepojykahareteꞌga raꞌoa ipype.

4 — Marã naerũ? Mome aheraꞌoa? ei g̃a ojohupe.
Nanime mokonhaꞌg̃a jipiukari g̃a pe oꞌama akwaimbaeꞌg̃aꞌjaveꞌg̃a. 

Overavera g̃aꞌapoa tapyꞌynhapira. 5 Aꞌero kunhangweraꞌg̃a nhovaꞌapỹhetei 
g̃andovai pyteri pe okyhyjiavo g̃waramo. Aꞌero g̃a ei kunhangweraꞌg̃a pe:

— Po pe ndapehekari okojiveꞌga omanoveꞌg̃a nongai pe hamo. 6 Nduvi Jesusꞌga 
avo onongavagwera pype. Ovy reki ga jugwi. Pekwahavaꞌja ti ganhiꞌig̃agwera. 
Ymya uvame Galiléia pe ga omombeꞌu pe me. 7 Ga eꞌi pe me: “Okoteꞌvaruhuveꞌg̃a 
po pe ti g̃a tanhimondouka nehẽ. G̃a ti tajijuka ji mbovyruka yva rehe nehẽ. 
Nhimanorẽ mokõi jikira pyꞌrovo ti ji takwera nehẽ yvyakotyvaꞌero yvagipevaꞌero 
no.” Aꞌea Jesusꞌga eꞌi onhimombeꞌgwovo pe me ikweheꞌi, ei g̃a kunhangweraꞌg̃a pe.

8  Aꞌero kunhangweraꞌg̃a ikwahavaꞌjavi Jesusꞌga nhiꞌig̃agwera. 9 G̃a 
hemi ikwaruhua hugwi Jesusꞌga ryvyagwera hugwi ogwovo onzeveꞌg̃a 
pyri Jesusꞌga moirũharaꞌg̃a pyri. Ovahemame g̃a imombeꞌupavi g̃a pe 
Jesusꞌgareheveꞌg̃a pe nhaporemo no. 10 Maria Madalenahẽa omombeꞌu 
Joanahẽa pavẽi. Tiagoꞌga yhẽa Mariahẽa omombeꞌu g̃apavẽiveꞌg̃a pavẽi 
kunhangweraꞌg̃a. G̃a nhaporemo omombeꞌu Jesusꞌga moirũharaꞌg̃a pe. 
11 Emo g̃a ndogweroviari kunhangweraꞌg̃a remimombeꞌua.

— Onhiꞌĩ tehe g̃a, ei g̃a.
12  Pedroꞌga ki aꞌe te ga vyri onhana ogwovo ikwaruhua pyri Jesusꞌga 

ryvyagwera pyri tahepia ti ji javo. Ovahemame ga apyni hepiaga 
ikwaruhua pype. Aꞌero ga hepiagi Jesusꞌga raꞌoa hokava. Linho apopyra 
Jesusꞌga raꞌoa hokava. Aꞌea jate ga hepiagi ipype. Aꞌero ga hoi g̃wonga pe 
ojapyakaheteavo hehe onhimombyꞌavo.

Jesusꞌga gwupiti mokonhavaꞌea ogwovo Emaús pe	
(Marcos 16.12-13)

13 Aꞌea rupi te kiro Cleopasꞌg̃a homemei cidadeꞌi pe Emaús pe Jesusꞌgareheveꞌg̃a. 
Emaús oko irupe dez quilômetros gwerevi cidade de Jerusalém hugwi. 14 Ohorame 
g̃a nhomonhiꞌimbavi Jesusꞌga rehe gajukahava rehe onhonhiꞌĩpondekwava 
hehe. 15 G̃a nhomonhiꞌig̃ame Jesusꞌga tuhẽ g̃a ndupitigi ogwovo g̃a ndupi. 16 G̃a 
nombaragwahavi Jesusꞌga rehe.

17 Kiro Jesusꞌga ei g̃a pe:
— Gara rehe pe nhonhiꞌĩpondekwavi pejigwovo ve pea rupi 

pevyꞌareꞌyma? ei Jesusꞌga.
Aꞌero g̃a pytai. 18  Kiro Cleopasꞌga ei Jesusꞌga pe:
— Nde ko ojipeahugwivaꞌero erepytaahiꞌvi kiro Jerusalém me ikwahaveꞌyma 

tiruahũvaꞌea ag̃wamovaꞌea Jerusalém me naerũ? Nde jate po nderekwahavi! ei ga.
19 — Gara pe pe ei? ei Jesusꞌga.
Ombaragwahaveꞌyma ga rehe g̃a ei:

— Tiruahũvaꞌea Jesusvaꞌea pe Nazarépevaꞌea pe, ei g̃a. Jesusvaꞌea ko 
Tupanaꞌga nhiꞌig̃a mombeꞌuharavaꞌea, ei g̃a. Ipopoaka hete ahe japovo 
ahemonhimombyꞌavaꞌea nhandegwyripeveꞌg̃a mboꞌeavo Tupanaꞌga 
nhiꞌig̃a rehe. Jukwaha aꞌero Tupanaꞌga nhimohema ahe rehe. Horyory 
nhandegwyripeveꞌg̃a ahe rehe no ga ipopoaka hete javo. 20 Ikwavaꞌẽharaꞌg̃a 
nduvihavaꞌg̃a nhanderuvihavaꞌg̃a pavẽi omondo Jesusvaꞌea Pilatosꞌga po pe 
teꞌi ti ga pembovy ti Jesusꞌga javo. G̃a ahe mbovyruka yva rehe ahe jukauka.

21 — Ore ki aꞌe te ore roryroryvamo ahe rehe novĩa. Oroyvyteri pe ore ei: 
Tupanaꞌga ga mbuhuruka nhande pyri israelitasvaꞌea pyri embopiroꞌy ti g̃a 
javo. Aꞌea ore ei novĩa. Aꞌereki g̃a ahe jukauka. Kiro mokõi ahe kiri omanorẽ.

22  — Oro kunhangweraꞌg̃a – kiroki g̃a ojiko Jesusvaꞌea rehe ore 
ja – g̃ahã ore monhimombyꞌa hete ojiꞌi. Oho jipe g̃a ypyhaji ve ovahema 
itaruvihavuhua kwaruhu pe ahenongai pe ojiꞌi. 23 Ndohepiagi g̃a Jesusvaꞌea 
raꞌoa ipype. Aꞌero g̃a jivyri ore pyri imombeꞌgwovo. Eꞌi g̃a: “Yvagipeveꞌg̃a 
Tupanaꞌgapyriveꞌg̃a ojipiuka ore ve Jesusꞌga mombeꞌgwovo!” ei g̃a. “‘Okoji 
Jesusꞌga,’ ei Tupanaꞌgapyriveꞌg̃a ore ve.” Aꞌea kunhangweraꞌg̃a ei ojiꞌi. 24 Aꞌero 
orepyteripeveꞌg̃a hoi ikwaruhu pe ahenongai pe hepiaga. “Kunhangweraꞌg̃a 
omombeꞌu katu reki ahenongavagwera ore ve ko,” ei g̃a imombeꞌgwovo ore 
ve. G̃a ndohepiagi Jesusvaꞌea, ei mokonhaꞌg̃a Jesusꞌga pe imombeꞌgwovo.

25 — Ikwahaveꞌymuhũvaꞌero pe ndaperoviapapotari Tupanaꞌga nhiꞌig̃a 
mombeꞌuharavaꞌea nhiꞌig̃a, ei Jesusꞌga mokonhaꞌg̃a pe. 26 Ymyahũ ahe eꞌi ganhiꞌig̃a 
mombeꞌgwovo: “‘Heꞌyivaꞌea ti tahahy Cristoꞌga pe nehẽ. Toki ti ga yvagi pe okovo 
g̃anduvihavuhuhetero ji pavẽi nehẽ,’ ei Tupanaꞌga,” ei ahe. Aꞌea Tupanaꞌga opota, 
ei Jesusꞌga imombeꞌgwovo g̃a pe. Aꞌea pe ndaperoviari naerũ? ei Jesusꞌga.

27 Aꞌero ogwovo ve g̃a pavẽi pea rupi Jesusꞌga g̃a mboꞌe ypy 
Moisésvaꞌea rembikwatijara rehe – kiroki aꞌea omombeꞌu ga. Aerẽ ga 
g̃a mboꞌei Tupanaꞌga nhiꞌig̃a mombeꞌuharavaꞌea rembikwatijara rehe 
nhaporemo – kiroki aꞌea omombeꞌu ga no.

28  Kiro g̃a ndug̃werĩ cidadeꞌi pe. Aꞌea pe mokonhaꞌg̃a ei toropyta avo 
javo. Jesusꞌga oho g̃werĩ aꞌero g̃a hugwi. 29 Aꞌero g̃a eg̃aꞌei ga pe:

— Epyta ore pyri. Aꞌereki kaꞌaru hete kiro. Ypytũ g̃werĩ.
Aꞌea g̃a ei ga pe ga mombytavo ojipyri. Oki ga g̃anonga pype g̃a ndupi 

aꞌero opytavo g̃a pyri.
30 Aerẽ oapygame mesa pyri g̃a pavẽi ga ipyhygi pão onhiꞌig̃a Tupanaꞌga pe 

hehe ndepyry hete nde imbuhua ore ve javo. Kirẽ ga haygweꞌrogweꞌrogi pão 
imondomondovo g̃a pe. 31 Kiro g̃a mbaragwahavi ga rehe aꞌero ga repiaga ve.

— Jesusꞌga tuhẽ reki! ei g̃a.
Nanime ga ndiukwahavi okaꞌnhyma g̃a hugwi.

— Tenagwe! e te ga.
32  Ojohupe g̃a ei:

— Ikatu hete nhandeyvyteri pe nhande mbohoryoryva ga nhiꞌig̃ame 
nhande ve onhimombeꞌgwovo pea rupi nhande mboꞌeavo Tupanaꞌga 
rembikwatijarukara rehe, ei g̃a.

33  Kotihĩ g̃a poꞌami ojivya ogwovo Jerusalém me. Ovahemame g̃a 
onzeveꞌg̃a ndepiagi.

Onhimonoꞌog̃ipe onzeveꞌg̃a onhipavẽiveꞌg̃a pavẽi. Mokonhaꞌg̃a pe g̃a ei:
34 — Nhandepojykahareteꞌga okwera tuhẽ ovya onongava hugwi Jesusꞌga. 

Aꞌiti a! Okoji ga. Ojipiuka ga Simão Pedroꞌga pe heajiꞌi, ei g̃a mokonhaꞌg̃a pe.
35 Aꞌero mokonhaꞌg̃a ei g̃a pe:

— Ore ga repia no. Ore horame pea rupi Jesusꞌga hoi ore rupi onhimombeꞌgwovo 
ore mboꞌeavo Tupanaꞌga nhiꞌig̃a rehe. Aꞌea rupi ore norombaragwahavi ve ga rehe. 
Aerẽ ga haygweꞌrogame pão ore mbaragwahavi ga rehe, ei g̃a imombeꞌgwovo.

Jesusꞌga ojipiuka g̃wemimboꞌeharavaꞌea pe 
(Mateus 28.16-20; Marcos 16.14-18; João 20.19-23; Atos 1.6-8)

36 G̃a aꞌea mombeꞌurame nanime Jesusꞌga jipiukari oꞌama g̃apyteri pe. Ga eꞌi:
— Tupanaꞌga ti tonog̃atu pepyꞌa! ei ga g̃a pe.
37 Anhag̃a po javo g̃a piryiro okyhyjiheteavo. 38  Aꞌero Jesusꞌga ei g̃a pe:

— Maraname pepyꞌa oko tehe? Aꞌero pe kyhyjihetei. Maraname pe 
ndaperoviari? “Maraꞌngu po Jesusꞌga tuhẽ?” peꞌe pe pejiyvyteri pe, ei Jesusꞌga 
g̃a pe. 39 Pehepia ti jipoa jipya reheve. Hepiagame po ti pe mbaragwahavi 
ji rehe aꞌero. Pepyhy ti jiraꞌoa nhikag̃a reheve ji kwahava. Aꞌereki anhag̃a 
ndahaꞌoi. Nikag̃i. Ji ki aꞌe te ji raꞌoro. Ji kag̃amo, ei Jesusꞌga g̃a pe.

40 Onhiꞌig̃irẽ ga hepiukari g̃a pe opoa opya reheve. 41 Gworygworyva 
g̃waramo g̃a ndogweroviari ve. Aꞌereki g̃a eꞌi oyvyteri pe onhimombyꞌavo: “Po 
Jesusꞌga tuhẽ, aꞌero pyry hete!” ei g̃a. G̃a nhimombyꞌarame Jesusꞌga ei g̃a pe:

— Ndaperekoi pe mbatera? Taꞌu ji.
42  Pira g̃a imondoi ga pe aꞌero hehyripyra heiretea reheve. 43  Ipyhyga ga 

iꞌui g̃a gwepiagame.
44 Aerẽ ga ei g̃a pe:
— Ymyaꞌĩ ji nhimombeꞌumbeꞌui pe me jiruvame pe pyri. Aꞌe ji pe me: 

Moisésvaꞌea remimboꞌeagwera aherembikwatijaripyra ji mombeꞌu Tupanaꞌga 
nhiꞌig̃a mombeꞌuharavaꞌea rembikwatijaripyra pavẽi, aꞌe ji pe me. Ji 
mombeꞌui no ikwatijaripyra Salmos, aꞌe ji ikwehe. Tako pa ti ji ikwatijaripyra 
rupi nehẽ – kiroki aꞌea ji mombeꞌu, aꞌeaꞌe ji pe me ikwehe, ei Jesusꞌga g̃a pe.

45 Kiro ga ikwahavukari g̃a pe Tupanaꞌga nhiꞌig̃a aherembikwatijaripyra. 
46  Imombeꞌgwovo ga ei:

— Ikwatijaripyra eꞌi: “Tahahy ti Cristoꞌga pe. Omano po ti ga nehẽ. Mokõi 
okira pyꞌrovo ti ga tokweravaꞌja gwyvyagwera hugwi. 47 Cristoꞌgarehevaꞌero 
ti g̃a tomombeꞌu katu Cristoꞌga yvyakotyveꞌg̃a gwyripeveꞌg̃a pe 
nhaporemo. Teꞌi ti g̃a g̃a pe: ‘Tapevyꞌari ti pejikoteꞌvaruhua rehe pejipohia 
jugwi herojijyjijyita pejeaporog̃ita. Aꞌero po ti Tupanaꞌga imombohetei 

pendekoteꞌvaruhua pe hugwi nehẽ ikwahavaꞌjaveꞌyma nehẽ.’ Aꞌea po ti g̃a 
tomombeꞌu katu Jerusalémmeveꞌg̃a pe naꞌẽ. Aerẽ po ti g̃a tomombeꞌu katu 
ojipeꞌg̃a pe nhaporemo.” Aꞌea ikwatijaripyra eꞌi, ei Jesusꞌga g̃a pe.

48 — Oro pe, ei Jesusꞌga g̃a pe. Aꞌea pe ikwahapavi. Aꞌero ti pemombeꞌu. 49 Ji 
rendu ti! ei Jesusꞌga. Ymyahũ Tupanaꞌga ei: “Jiraꞌuva po ti pe pojykai nehẽ,” ei 
jiruvaꞌga pe me, ei Jesusꞌga. Pepyta ti cidade de Jerusalém me garaꞌuva rura 
pota aerẽ po ti garaꞌuva tuhu nehẽ javo. Aꞌero jihi po ti garaꞌuva mondoukari 
yvaga hugwi pe pojykauka jupe pe mbopopoakaruka nehẽ, ei Jesusꞌga g̃a pe.

Jesusꞌga rerohohava yvaga pype 
(Marcos 16.19-20; Atos 1.9-11)

50 Aꞌero Jesusꞌga hoi g̃a nenonde g̃a nderogwovo cidade de Betânia 
kotyi ve. Opoa mondovo g̃a pe ga ei Tupanaꞌga pe:

— Emombyry ti g̃a pe.
51 Onhiꞌig̃a ve Tupanaꞌga pe ga hoi g̃a hugwi. Kiro garerohohava yvaga pype.
52  Ombohete g̃a ga. Kirẽ g̃a jivyri ogwovo Jerusalém me 

gworygworyhetero. 53  Naneꞌymi g̃a hoi opytavo ojatykahavuhua pype 
Tupanaꞌga mboheteavo ndepyry hete nde javo. 

Jesus Cristoꞌga okwahavuka Tupanaꞌga nhande ve

1  1 Jypya yvya apoa renonde Tupanaꞌga reaporog̃ita kwahavukaharaꞌga 
rekojipei hako. Tupanaꞌga pyri ga ruvi ga rerekovo. Ga ko Tupanamo tuhẽ 

oko. 2 Yvya apoa renonde akojaꞌga rekoi Tupanaꞌga pavẽi gakwahavukaharaꞌga. 
3 Ga pe Tupanaꞌga oapopavuka mbatera. Ojipeꞌg̃a pe rũi Tupanaꞌga oapouka. 
Okwahavukaharaꞌga pe jate ga oapouka mbatera hako. 4 Tupanaꞌga 
kwahavukaharaꞌga tuhẽ oko po rimbaꞌe. Aꞌero ga jaraꞌg̃a mongopavi g̃a 
monguva. Ga yvyakotyveꞌg̃a mongoi. Aꞌero ga Tupanaꞌga kwahavukari g̃a pe 
no. Arimo nhande tihepia katu mbatera kwahavag̃wama mytuꞌẽro g̃waramo. 
Na ja ga imomytuꞌẽi yvyakotyveꞌg̃a akag̃i pe tokwaha ti g̃a Tupanaꞌga javo.

5 Ypytunarupiveꞌg̃a ndokwahavi hepiageꞌyma g̃waramo. 
Ypytunarupiveꞌg̃aꞌjaveꞌg̃a – g̃a ndokwahavi Tupanaꞌga okoteꞌvaruhuavo – 
g̃a pe ga Tupanaꞌga mombeꞌumbeꞌui no tokwaha ti g̃a ga javo. G̃a omombi 
pota Tupanaꞌga kwahavag̃wama novĩa. Ndopigi reki. Aꞌereki Tupanaꞌga 
mombeꞌua ikwahy ve ojipeꞌg̃a ndehe ga kwahavuka g̃a pe.

6  Nahã ko ahe ikwehe. Ahe ve g̃a ei João Batista. Tupanaꞌga eꞌi ahe ve:
— Emombeꞌu ti g̃a pe jikwahavukaharaꞌga, ei Tupanaꞌga ahe ve.
7 Aꞌero Joãovaꞌea ruri ga mombeꞌgwovo ikwehe.

— Tamombeꞌu ti ga pe me tapejiko pa ti ga rehe javoji, ei ahe, kiroki ga 
Tupanaꞌga kwahavuka nhande ve, ei Joãovaꞌea ikwehe.

8  Ahe ko imomytuꞌẽharaꞌga rũi.
— Akojaꞌga mombeꞌgwovo reki ji ruri, ei ahe, kiroki ga omomytuꞌẽ 

Tupanaꞌga kwahavuka nhande ve, ei Joãovaꞌea ikwehe.
9 Gaha ko imomytuꞌẽharetero. Aꞌero ga ruri imomytuꞌembava 

yvyakotyveꞌg̃a akag̃i pe tokwaha pa ti g̃a Tupanaꞌga javo.

JOÃOVAꞌEA OMOMBEꞌU 
JESUS CRISTOꞌGA
O Evangelho de João

10 Yvya koty ga ruvi ikwehe. Aꞌea tuhẽ Tupanaꞌga oapouka ga pe 
hako yvyakotyveꞌg̃a ndeheve. Yvyakotyveꞌg̃a ki aꞌe te ndogweroviari ga. 
11 Ogwyri pe ga ruri ikwehe gweꞌyjaꞌg̃a pyri judeusꞌg̃a pyri. G̃a ki aꞌe te 
ndokoi ga rehe. 12  Kiroki g̃a oko reki ga rehe – g̃a pe ga ei aꞌero: “Pejiko pe 
ji rehe,” ei ga. “Kiro ji pe mongoi Tupanaꞌga raꞌyramo aꞌero,” ei ga g̃a pe.

13  Yvyakotyveꞌg̃a ko na taꞌy. Akwaimbaeꞌg̃a taꞌy pota g̃wembirekoꞌg̃a 
nderekovo. Aerẽ g̃andaꞌyraꞌg̃a ari g̃a hugwi aꞌero. Na rũi reki ga nhande 
mongoi Tupanaꞌga raꞌyramo. Nhande xajiko Tupanaꞌga kwahavukaharaꞌga 
rehe. Aꞌero Tupanaꞌga ei nhande ve: “Jiraꞌyramo ko pe ndekoi kiro 
pejikoga g̃waramo ga rehe,” ei Tupanaꞌga.

14 Tupanaꞌga kwahavukaharaꞌga onhimongouka yvyakotyvaꞌero aꞌero 
ikwehe Jesus Cristoꞌga. Igwete ga ruvi orepyteri pe ikwehe. Ga nhande arõ 
hete imombyryva nhande ve. Ga okwahavuka katu Tupanaꞌga nhande ve 
no. Aꞌereki ga jate ko Tupanaꞌga raꞌyretero. Igwete ore nhimombaragwahavi 
garuvihavuhuhetea rehe garuvaꞌga ruvihavuhuhetea rehe.

15 João Batistavaꞌea omombeꞌumbeꞌu ga ikwehe. Ahe eꞌiahy g̃a pe ikwehe:
— Gaha ji amombeꞌu pe me ojiꞌi, ei ahe. “Aerẽ po ti ga ruri pe nderekovo 

nehẽ,” aꞌe ji ojiꞌi, ei ahe. “Ga huvihavuhuhetero. Ji ki aꞌe te ako tehe reki. Jypya 
vehevi ji rekoeꞌymame ga okoeꞌymi,” aꞌe ji pe me ojiꞌi, ei Joãovaꞌea ikwehe.

16  Ga pyry hete tuhẽ nhande aromo. Aꞌero nhande ve nhaporemo 
ga imombyryvi jipi. Igwaigwavete ga imombyryvaꞌjaꞌjavi nhande ve. 
17 Moisésvaꞌea pe Tupanaꞌga ombuhuruka onhiꞌig̃a hako tohendu katu ti 
g̃a javo. Jesus Cristoꞌga pe ki aꞌe te Tupanaꞌga nhande arõheteuka.

— Emombyry ti g̃a pe, ei Tupanaꞌga ga pe. Ji kwahavuka katu ti g̃a pe 
no, ei ga Jesus Cristoꞌga pe.

Na tuhẽ Jesus Cristoꞌga rekoi aꞌero. 18 Yvyakotyveꞌg̃a ndohepiagangavi 
Tupanaꞌga. Garaꞌyraꞌga jate – ga tehe ko Tupanaꞌga raꞌyretero – gaha jate koi 
ojikotyꞌa Tupanaꞌga pavẽi. Gaha okwahakatuuka Tupanaꞌga nhande ve aꞌero.

João Batistavaꞌea onhimombeꞌu
19-28  Igwete judeusꞌg̃a nduvihavaꞌg̃a g̃a mbuhurukari ojipyri mbatera 

kwavaꞌẽharaꞌg̃a – g̃a okwavaꞌẽ mbatera Tupanaꞌga pe jipi. Igwete g̃a ei g̃a 
pe g̃apokoharaꞌg̃a pe no levitasꞌg̃a pe. G̃a pe – g̃a ko fariseusꞌg̃a – g̃a pe 
judeusꞌg̃a nduvihavaꞌg̃a ei:

— Peho ti João Batistaꞌga pyri tonhimombeꞌu ti ga pe me nehẽ, ei g̃a g̃a pe.
Aꞌero g̃a hoi cidade de Jerusalém hugwi ogwovo João Batistavaꞌea pyri 

– perope ahe g̃a mobatiza paranahũa aherovai Jordão aherovai. Cidade de 
Betânia iraꞌagwe te jugwi. Pevo g̃a hoi javo Joãovaꞌea pe.

— Mome ahe nde? ei g̃a ahe ve. Enhimombeꞌu ti ore ve torokwaha ti nde, ei g̃a.
Ahe niꞌmbei g̃a pe aꞌero. Onhimombeꞌu katu ahe g̃a pe tajikwaha ti g̃a javo.
— Ji ko ga rũi – kiroki ga pe Tupanaꞌga eꞌi: “Amondo po ti ga yvyakotyveꞌg̃a 

pyri g̃anduvihavuhuhetero nehẽ Cristoꞌga,” ei ga. Ji ko ga rũi, ei ahe.

— Marã naerũ? ei g̃a ahe ve. Nde po Eliasvaꞌea ekwerava ejyvya hugwi? ei g̃a.
— Ji ko ahe rũi, ei ahe.
— Nde ereko Tupanaꞌga nhiꞌig̃a mombeꞌuharamo aꞌero – kiroki ga 

Moisésvaꞌea omombeꞌu hako uhu ti ga javo hako? ei g̃a ahe ve.
— Aꞌea rũi ko ji, ei ahe.
— Mome ahe nde naerũ? Enhimombeꞌu ti ore ve toromombeꞌu ti g̃a pe – kiroki 

g̃a ore mbuhu nde pyri, ei g̃a. Marã ti nde nhimombeꞌui ore ve nehẽ? ei g̃a ahe ve.
— Pehendu ti nhinhiꞌig̃a aꞌero, ei ahe. Tupanaꞌga nhiꞌig̃a 

mombeꞌuharavaꞌea Isaíasvaꞌea omombeꞌu nhog̃wenonde ojipeꞌga 
rembiꞌeag̃wama hako, ei Joãovaꞌea. Nahã Isaíasvaꞌea ei hako:

“Ojipeꞌga nhiꞌig̃a po ti hahyahi
ga erame g̃a mboꞌeavo ongaeꞌỹi me nehẽ,” ei ahe.

“Eꞌi po ti ga g̃a pe:
‘Pemboavujikwe ti pehea imbohupikatuavo huvihavaꞌga pe

tuhu ti ga nhande pyri javo,’ e po ti ga,” ei Isaíasvaꞌea hako, ei ahe.
Jihi ko aꞌea, ei Joãovaꞌea onhimombeꞌgwovo g̃a pe. Aꞌeahy ji javo 
ojipeꞌg̃a pe: “Penhimboavujikwe ti pejipohia pejikoteꞌvaruhua hugwi 
tuhu ti nhandepojykahareteꞌga nhande pyri javo,” aꞌe ji, ei Joãovaꞌea 
onhimombeꞌgwovo g̃a pe.

Aꞌero g̃a ei ahe ve:
— Marã aꞌero? Nahã nde ei ore ve: “Ji ko Cristoꞌga rũi Tupanaꞌga 

remimbuhurukaraꞌga rũi,” ere ko nde, ei g̃a. “Eliasvaꞌea rũi ko ji no,” ere ko nde, 
ei g̃a. “Ji ko akojaꞌga rũi Tupanaꞌga nhiꞌig̃a mombeꞌuharaꞌga rũi,” ere ko nde ore ve, 
ei g̃a. Maranuhũrame nde okotehevaꞌero g̃a mobatizai naerũ? ei g̃a Joãovaꞌea pe.

— Jihi amobatiza g̃a yhya pyvõ jipi, ei ahe. Pepyteri pe ojipeꞌga ami 
okovo. Emo pe ndapekwahavi ga, ei ahe g̃a pe. Gaha po ti oko pe pyri 
huvihavuhuhetero nehẽ, ei ahe. Huvihavuhu hete tuhẽ ga, ei ahe. Ji ki 
aꞌe te okotehevaꞌea, ei Joãovaꞌea g̃a pe.

Nhanderekoteꞌvaruhua momboharaꞌga
29 Koꞌemame Joãovaꞌea Jesusꞌga repiagi ga rurame ojipyri. Aꞌero ahe ei 

jaraꞌg̃a pe:
— Pehepia ga! ei ahe. Pevo ga rekoi – kiroki ga cordeiro ja, ei ahe. 

Ikwavaꞌẽharaꞌg̃a ojuka cordeiros jipi Tupanaꞌga ti tomombo nhanderekoteꞌvaruhua 
aꞌero javo, ei ahe. Cordeiro ja po ti ga manoi nehẽ no. Aꞌereki Tupanaꞌga ga 
mbuhuruka nhande pyri tomano ti ga imomboa yvyakotyveꞌg̃a ndekoteꞌvaruhua 
javo, ei Joãovaꞌea g̃a pe. 30 Amombeꞌu ji ga pe me ojiꞌi cordeiroꞌjaveꞌga, ei ahe. “Pe 
pyri po ti ga rekoi jihohevaꞌero. Aꞌereki jypya vehevi ji rekoeꞌymame ga okoeꞌymi 
po rimbaꞌe,” aꞌe ji pe me ojiꞌi, ei ahe Jesusꞌga mombeꞌgwovo g̃a pe.

31 — Ymya ji ei: “Maꞌg̃a po ti Tupanaꞌga ombuhuruka nhande pyri nehẽ 
tomombo ti ga g̃andekoteꞌvaruhua javo?” ei ahe. Kirog̃we ji ga kwahavi. 

João 1



298

Aꞌero ji ga kwahavukari jireꞌyjaꞌg̃a pe israelitasꞌg̃a pe. Nurã ji ruri pe 
mobatizavo yhya pyvõ tapekwaha ti ga javo, ei Joãovaꞌea g̃a pe.

32-33  Igwete Joãovaꞌea Jesusꞌga mombeꞌukatui g̃a pe:
— Ndakwahavi ypy ji ga maꞌg̃a po ti Tupanaꞌga ombuhuruka javo, ei ahe. 

Emo Tupanaꞌga – gaha ji mbuhuruka g̃a mobatizauka yhya pyvõ – ga eꞌi ji 
ve: “Erehepia po ti nde jiraꞌuva rura ga pyri nehẽ. Ojy po ti jiraꞌuva opytavo 
ga pyri nehẽ,” ei Tupanaꞌga ji ve, ei ahe. “Gaha po ti aerẽ pe pojykauka 
jiraꞌuva pe nehẽ aꞌea ti tapemongo Jesusꞌgarehevaꞌea javo,” ei Tupanaꞌga ji 
ve, ei ahe. Ahepia tuhẽ ji Tupanaꞌga raꞌuva rura aꞌero ojiꞌi, ei ahe. Inambua 
ja koi ijyvi yvaga hugwi opytavo ga pyri ojiꞌi. 34 Ahepia tuhẽ ko ji ojiꞌi, aꞌe ji, 
ei ahe. Nurã ji ei pe me: Akojaꞌga tuhẽ koi Tupanaꞌga raꞌyraꞌga, ei Joãovaꞌea.

Jesusꞌga remimboꞌeypyharavaꞌea
35 Koꞌemame Joãovaꞌea rekoaꞌjavi onhiꞌig̃a mokonhaꞌg̃a pavẽi 

g̃wemimboꞌeharaꞌg̃a pavẽi oꞌama. 36  Igwete ahe hepiagi Jesusꞌga kwava.
— Pevo ga hoi cordeiroꞌjaveꞌga! ei Joãovaꞌea ga mombeꞌgwovo g̃a pe. 

Cordeiro ja po ti ga manoi nehẽ. Aꞌereki Tupanaꞌga ombuhuruka ga 
nhande pyri tomano ti ga g̃andekoteꞌvaruhua imomboa javo, ei ahe.

37-40 Joãovaꞌea remimboꞌeharaꞌg̃a g̃wendu memei ahenhiꞌig̃a Andréꞌg̃a. 
Aꞌero g̃a hoi Jesusꞌga reviri. Igwete Jesusꞌga jirovagi g̃a ndepiaga gweviri.

— Gara? ei ga.
— Mome nde ruvi? ei g̃a ga pe.
— He pejijo hepiaga, ei ga g̃a pe.
Aꞌero g̃a hoi ga rupi garuhava repiaga. Kaꞌaru quatro horas rupi g̃a hoi. 

Igwete g̃a nhomonhiꞌinhiꞌig̃i upa kwara hoa rupi. 41 Kiro Andréꞌga hoi 
naꞌẽ oirũꞌga pyri Simão Pedroꞌga pyri.

— Orohepia ore Messiasꞌga Tupanaꞌga remimbuhurukaraꞌga, ei ga 
Simãoꞌga pe. (Cristoꞌga pe judeusꞌg̃a eꞌi Messias.)

42  Aꞌero Andréꞌga Simãoꞌga reruri Jesusꞌga pyri. Simãoꞌga repiagame 
Jesusꞌga ei ga pe:

— Ndehe ko Simão Joãoꞌga raꞌyra, ei Jesusꞌga ga pe. Cefas po ti nderera 
nehẽ, ei ga Simãoꞌga pe. (Cefasꞌga pe judeusꞌg̃a eꞌi Pedro. Aꞌea ko Ita.)

Jesusꞌga ombuhuruka ahe ojihevaꞌero
43  Koꞌemame Jesusꞌga ei:
— Taho ti Galiléiapeveꞌg̃a gwyri pe.
Oho naꞌẽ ga Filipeꞌga pyri.
— Herejo ji rupi nhiremimboꞌeharamo, ei ga Filipeꞌga pe.
44 Filipeꞌga ko cidade de Betsaidapeveꞌga – perope Andréꞌga u Pedroꞌga 

pavẽi. 45 Aerẽ Filipeꞌga hoi Natanaelꞌga pyri javo.
— Orohepia ore ga – kiroki ga Moisésvaꞌea omombeꞌu ikwatijarame 

g̃wemimboꞌeagwera hako, ei Filipeꞌga ga pe. Tupanaꞌga nhiꞌig̃a mombeꞌuharavaꞌea 

João 1



299

okwatija ga no ga mombeꞌgwovo hako, ei ga. Ga tuhẽ ore orohepia. Ga ko Jesusꞌga 
Josévaꞌea raꞌyraꞌga. Cidade de Nazaré pe ga ruvi, ei ga Natanaelꞌga pe.

46 — Nazaré! ei Natanaelꞌga. Imombyryvaꞌea nduri tuhẽ pea hugwi, ei ga ga pe.
— Herejo xaho ji rupi aꞌero terehepia ti ga, ei Filipeꞌga ga pe.
47 Natanaelꞌga rurame Jesusꞌga ga repiagi.
— Kiro ki ga u israelitapyryvamo, ei Jesusꞌga ga mombeꞌgwovo. Ga 

niꞌmbeangavi jipi ojipeꞌg̃a moandyjeꞌyma, ei ga Natanaelꞌga mombeꞌgwovo.
48  — Marã nde ikwahavi jireaporog̃ita naerũ? ei Natanaelꞌga ga pe.
Aꞌero Jesusꞌga ei ga pe:
— Irupe ko nde rekoi ojiꞌi novĩa, ei ga. Filipeꞌga ea renonde nde ve ji 

orohepia reki. Figueira ag̃i pe nde reni, ei Jesusꞌga ga pe.
49 — Jesus, ei Natanaelꞌga. Tupanaꞌga raꞌyra tuhẽ ko nde! ei ga. Nde ko 

israelitasꞌg̃a nduvihavuhuhetea tuhẽ! ei ga Jesusꞌga pe.
50 Igwete Jesusꞌga ei ga pe aꞌero:

— Aꞌe ko ji nde ve ko: “Orohepia ko ji nde rename figueira ag̃i pe.” Aꞌero 
nde jikogi ji rehe, ei Jesusꞌga ga pe. Aerẽ po ti ji kojiꞌihetevaꞌea japoi nehẽ 
ahemonhimombyꞌahetevaꞌea nehẽ. Aꞌea po ti nde erehepia nehẽ no, ei ga 
Natanaelꞌga pe.

51 Igwete Jesusꞌga ei g̃a pe:
— Tamombeꞌu katu tuhẽ kiro pe me, ei ga. Tamombeꞌu ti jijiheꞌara 

Tupanaꞌga rehe, ei ga. Aꞌeaꞌjavaꞌea ko nahã aꞌero. Pehepia po ti pe yvaga 
rovapytymbaꞌvogipyra, ei ga. Pehepia po ti pe Tupanaꞌgapyriveꞌg̃a jiupiupira 
g̃ajivyjivyra ji pyri nehẽ no, ei ga. Nahã ko ji ajiheꞌa Tupanaꞌga rehe 
nhiremimbuhurukaraꞌga rehe, ei Jesusꞌga. Oronhomonhiꞌinhiꞌig̃eꞌymi ore 
orojogwerekokatuavo ga pavẽi. Nahã po ti pe me nehẽ no, ei Jesusꞌga g̃a pe.

Jesusꞌga ombote yhya vinhoramo

2  1-2 Mokõi Jesusꞌg̃a kiri ogwovo toryvi pe cidade de Caná pe – perope 
Galiléiapeveꞌg̃a gwyri pe. Aꞌereki g̃a Jesusꞌga mondouka g̃anembirekohava 

repiagauka. G̃a Jesusꞌga remimboꞌeharaꞌg̃a mondouka no. Igwete Jesusꞌg̃a hoi 
hepiaga toryva. Jesusꞌga yembora pevo oko g̃a pyri no. Toryva apopaveꞌymame 
momina g̃a hugwi vinho. 3 Aꞌero Jesusꞌga yembora ei Jesusꞌga pe:

— Momina kiro vinho g̃a hugwi, ei ahe Jesusꞌga pe.
4 — Maraname nde ei ji ve kiro aꞌea rehe? ei ga ahe ve. Aꞌereki ndohoi 

ve hepiukara apiavo. Ag̃wamo rũi po ti ji hepiukapavi Tupanaꞌga 
popoakara g̃a pe nehẽ, ei ga oꞌyembora pe.

5 Igwete ahe ei g̃a pe – kiroki g̃a opoko toryva repiakatuharaꞌga – g̃a pe ahe ei:
— Jiraꞌyraꞌga erame pe me penhiꞌĩpoꞌru ti ga, ei ahe g̃a pe.
6  Pevo gwereko yhya ryrua ita apopyra. Aꞌereki judeusꞌg̃a naneꞌymi 

ojipyhepyhei. Oheohei g̃a mbatera jipi no nahã nhande nhimombyryvi 
Tupanaꞌga pe javo. Nurã gwereko pevo mbohapyrete seis yhya ryrua. 

Inainani gwereko heꞌyjuhu cem litros gwerevi ipype tynahemame. 
7 Igwete Jesusꞌga ei hepiakatuharaꞌga pokoharaꞌg̃a pe aꞌero:

— Pehekaꞌvokaꞌvo ti yhya ipype. Pemotynahẽ hete ti imohina, ei ga.
Aꞌero g̃a imotynahenahẽhetei inog̃a hyrua pype. 8  Igwete ga ei g̃a pe:
— Pejara ti kiro yhya herogwovo toryva repiakatuharaꞌga pe, ei ga g̃a pe.
Aꞌero g̃a herohoi yhya ga pe toꞌu ti ga hepiaga javo. 9 Yhya rũi reki ga iꞌurame. 

Vinho reki yhya mbotepyra ga iꞌui hepiaga. Ndokwahavi ga yhya mbotea 
vinhoramo. Gapokoharaꞌg̃a ki aꞌe te okwaha hete Jesusꞌga remimbotea. Igwete 
ga iꞌui hepiaga. Aꞌero ga hembirekoveꞌga mbuhurukari ojipyri javo ga pe.

10 — Nde ko ore atyvi, ei ga hembirekoveꞌga pe. Ore oromondo 
ypy vinho hehevaꞌea toryvarupiveꞌg̃a pe, ei ga. Kirẽ g̃a 
iꞌuheterame ore imondoi ndaheivaꞌea g̃a pe. Aꞌereki iꞌuheterame g̃a 
nonhimombaragwahavi ndaheivaꞌea rehe. Nde ki aꞌe te nerembuhuri ypy 
hehehetevaꞌea kirog̃we imbuhua ore ve, ei ga ga pe.

11 Jesusꞌga ombote yhya vinhoramo cidade de Caná pe Galiléiapeveꞌg̃a 
gwyri pe ikwehe. Aꞌea ypy ga oapo ahemonhimombyꞌavaꞌea hepiuka g̃a 
pe gweaporog̃ita Tupanamo. Nurã garemimboꞌeharaꞌg̃a jikohetei ga rehe.

12  Aerẽ Jesusꞌg̃a hoi cidade de Cafarnaum me. Gaꞌyembora oho gairũꞌg̃a 
pavẽi. Garemimboꞌeharaꞌg̃a oho g̃a ndupi no. Pevo g̃a pytaahiꞌvi upa.

Jesusꞌga omoꞌemba ahe ahejatykahavuhua hugwi 
(Mateus 21.12-13; Marcos 11.15-17; Lucas 19.45-46)

13 Aerẽ Jesusꞌg̃a hoi cidade de Jerusalém me. Aꞌereki judeusꞌg̃a toryva gwereko 
g̃werĩ. Páscoa ei g̃a akoja pe. Aꞌea rupieꞌymi judeusꞌg̃a japyakai uragwera rehe 
Egitopeveꞌg̃a gwyra hugwi. 14 Igwete Jesusꞌga hoi judeusꞌg̃a jatykahavuhua rokari 
pe g̃a ndepiaga. Pevo g̃a ndekoi imaꞌemaꞌeamo mbatepyryva itambereꞌia pyhyga 
g̃a hugwi. Yuranuhũa bois g̃a imaꞌemaꞌẽi ovelhas. Inambuꞌia g̃a imaꞌemaꞌẽi 
upa. Mesa pyri jaraꞌg̃a neg̃aneni hajiheveꞌg̃a itambereꞌia ipyhypyhyga judeusꞌg̃a 
itambereꞌia ikwepykwepyga imondovo g̃a pe. 15 G̃a ndepiagame Jesusꞌga japoi 
yhypohama g̃a nupanupamo ipyvõ g̃a moꞌembava g̃a mondovo ojatykahavuhua 
rokara hugwi. Ovelhas ga imoꞌemoꞌẽi, bois ga imoꞌemoꞌẽi imonhamonhana 
imondovo. Ombojirejire ga itambereꞌia kwepykaraꞌg̃a mesa hekaꞌvokaꞌvogauka 
g̃aitambereꞌia jugwi. 16 Igwete ga ei g̃a pe – kiroki g̃a omaꞌemaꞌẽ inambuꞌia:

— Peroho ti kia jugwi! aꞌe te ji, ei ga. Tapemaꞌemaꞌẽaꞌjavuhui mbatera 
avo jiruvaꞌga ronga pe! ei ga g̃a pe.

17 Aꞌero garemimboꞌeharaꞌg̃a ikwahavaꞌjavi Tupanaꞌga 
rembikwatijarukara. Igwete g̃a ei ojohupe:

— Aꞌea pe reki ikwatijara iꞌei Cristoꞌga nhiꞌig̃a mombeꞌgwovo, ei g̃a. 
Nahã Cristoꞌga nhiꞌig̃a Tupanaꞌga pe hako:

“Nhiꞌag̃ataruhu ji neronga rehe jipi toko katu ti g̃a ipype javoji,” ei ga.
“Nhiꞌag̃ataruhua ji juka hete,” ei ga, ei g̃a.

Ikwatijara omombeꞌu jipe Cristoꞌga nhiꞌig̃ag̃wama, ei Jesusꞌga remimboꞌeharaꞌg̃a.

18  Kiro judeusꞌg̃a nduvihavaꞌg̃a nduri javo Jesusꞌga pe aꞌero.
— Maꞌg̃a nde mbuhurukaruhu g̃a moꞌẽukarag̃wama avo hugwi? ei g̃a. 

Po Tupanaꞌga nde mbuhurukari, aꞌero po ti nde hepiukari gapopoakara 
ore ve ahemonhimombyꞌavaꞌea japovo, ei g̃a. Aꞌero po ti ore nde reroviari 
nehẽ Tupanaꞌga tuhẽ ga mbuhuruka javo, ei g̃a Jesusꞌga pe.

19 Igwete Jesusꞌga ei g̃a pe aꞌero:
— Po ti pe imbojypavi ag̃a Tupanaꞌga ruhava imboteꞌvaruhuavo nehẽ, aerẽ 

mokõi nhande kirame ti ji imbovyraꞌjavi imohina nehẽ, ei Jesusꞌga g̃a pe.
20 Igwete judeusꞌg̃a nduvihavaꞌg̃a ei ga pe:

— Nde ki ereꞌeteheuhu, ei g̃a. Heꞌyjuhuvaꞌea rupi quarenta e seis anos rupi 
g̃a poravykyvykyi japovo ag̃a Tupanaꞌga ryrua, ei g̃a. Marã po nde gwehu 
kotihĩ japoaꞌjavuhui imohina mokõi nhande kirame naerũ? ei g̃a ga pe.

21 Gwaꞌoa pe reki Jesusꞌga ei aꞌea ko Tupanaꞌga ruhava javo. 22 Aerẽ Jesusꞌga 
vyrame omanoa hugwi garemimboꞌeharaꞌg̃a ikwahavaꞌjavi gaꞌeagwera. Aꞌero 
g̃a heroviari gaꞌeagwera Jesusꞌga onhimombeꞌu katu javo. Igwete g̃a heroviari 
Tupanaꞌga rembikwatijarukara ahe ve no Jesusꞌga ahe omombeꞌu ga kwatija javo.

Jesusꞌga okwaha yvyakotyveꞌg̃a pyꞌa
23 Toryva rupi Páscoa rupi Jesusꞌga rekoi cidade de Jerusalém me aꞌero. 

Igwete ga hepiukari Tupanaꞌga popoakara g̃a pe ahemonhimombyꞌavaꞌea 
japovo. Nurã g̃a jikojikogi ga rehe onhimongyavo. 24 Jesusꞌga ki aꞌe te ndojikogi 
g̃a ndehe a. Aꞌereki ga okwahapavipe yvyakotyveꞌg̃a pyꞌa. 25 Ga ndeꞌi ojipeꞌg̃a 
pe: “Marã g̃andeaporog̃ita?” Aꞌea ga ndeꞌi. Aꞌereki ga okwahapavipe g̃a a.

Nicodemosvaꞌea uhu Jesusꞌga pyri

3  1-2 Aerẽ Nicodemosꞌga ruri Jesusꞌga pyri ypytunimo. Ga ko judeusꞌg̃a 
mog̃itaharaꞌga fariseuꞌga. Aerẽ ga ruri Jesusꞌga pyri xanhomonhiꞌĩ ti javo.

— “Gaha ko nhanemboꞌehara,” oroꞌe ore nde ve, ei ga Jesusꞌga pe. 
“Aꞌereki Tupanaꞌga ga mbuhuruka nhande pyri tomboꞌe ti ga g̃a javo,” oroꞌe 
ore nde ve, ei ga. Tupanaꞌga opokogame jate g̃a hepiukari Tupanaꞌga 
popoakara nde ja ahemonhimombyꞌavaꞌea japovo, ei ga ga pe. Nurã ore ei: 

“Tupanaꞌga ombuhuruka ga rerekovo,” oroꞌe ore, ei Nicodemosꞌga ga pe.
3  Igwete Jesusꞌga ei ga pe aꞌero:

— Tamombeꞌu katu tuhẽ kiro nde ve, ei ga. Kiroki g̃a ojihuvaꞌja – g̃a pe 
jate po ti Tupanaꞌga ei: “Jihi ko g̃anduvihavuhuhetero,” ei Jesusꞌga ga pe.

4 Igwete Nicodemosꞌga ei aꞌero:
— Marã po jyvuakaveꞌg̃a jihuvi naerũ? ei ga. Maranuhũ po g̃a kiaꞌjavi 

oyꞌg̃a yvyteri pe oꞌaraꞌjava naerũ? ei ga Jesusꞌga pe.
5 Igwete Jesusꞌga ei ga pe:

— Tamombeꞌu katu tuhẽ nde ve. Penhimobatizauka po pe yhya pyvõ 
imomboruka pejikoteꞌvaruhua pejihugwi hamo, ei ga. Tupanaꞌga raꞌuva po 
pe mboheaporog̃ita pyahu hamo no, ei ga. Naneꞌymame po ti Tupanaꞌga 

ndokoi penduvihavuhuhetero nehẽ penhimobatizaukareꞌymame yhya pyvõ 
garaꞌuva pe mboheaporog̃itapyahueꞌymame nehẽ no, ei Jesusꞌga ga pe. 
6 Nhaneyꞌg̃a nhande mbojihuvame nhande mboꞌa, nhanderaꞌo nhande aꞌero 
yvyakotyvaꞌero, ei ga. Tupanaꞌga raꞌuva nhande mboheaporog̃itapyahurame 
jate nhande reaporog̃itapyahuro aꞌero, ei Jesusꞌga ga pe. 7 Terenhimombyꞌauhui 
ti nhiremimombeꞌuagwera rehe ji erame nde ve: “Pejihuvaꞌja ti.” Nahã ti pe 
ndeaporog̃itapyahuro nehẽ. Erovia ti nhinhiꞌig̃a, ei ga Nicodemosꞌga pe. 8 Nahã 
ko yvytua, ei ga. G̃wemimbotarimo uhu okookovo. Pehendu pe tura novĩa. Emo 
pe ndapekwahavi ma hugwi te turi javo. “Mome po ti ihoi nehẽ?” peꞌji pe no, ei 
ga. Aꞌea javijitehe ko Tupanaꞌga raꞌuva ahe mboheaporog̃itapyahurame, ei ga. 
G̃wemimbotarimo garaꞌuva rekorekoi. Emo pe ndapekwahavi marã javo. “Maꞌg̃a 
po ti garaꞌuva g̃a mboheaporog̃itapyahu kiro nehẽ?” peꞌji pe, ei Jesusꞌga ga pe.

9 — Maranuhũ nanongara? ei Nicodemosꞌga. Ndakwahavi ji aꞌea, ei ga ga pe.
10 — Ndehe ko israelitasꞌg̃a mboꞌehara novĩa. Nde nderekwahavi aꞌea 

naerũ? ei ga Nicodemosꞌga pe. 11 Tamombeꞌu katu tuhẽ nde ve, ei ga. 
Oromombeꞌu ore pe me orerembikwahavipyra. Orerembiepiagipyra ore 
oromombeꞌu pe me novĩa. Emo pe ndaperoviarihu oreremimombeꞌuagwera, 
ei Jesusꞌga ga pe. 12  Yvyakotyvaꞌea ji amombeꞌu pe me. Emo pe ndaperoviari, 
ei ga. Ndaperoviari kaitu po ti pe nhinhiꞌig̃a nehẽ ji imombeꞌurame 
yvagipevaꞌea pe me nehẽ, ei ga Nicodemosꞌga pe. 13 Ndajiupihavi yvagi pe 
ikwahava mbatera ojyva imombeꞌgwovo, ei ga. Jihi jate reki ajy pea hugwi 
imombeꞌgwovo aꞌitituhẽvaꞌea pe me. Aꞌereki Tupanaꞌga ji mbuhuruka kokoty, 
ei Jesusꞌga imombeꞌgwovo Nicodemosꞌga pe.

14 Igwete Jesusꞌga Moisésvaꞌea mombeꞌui no. Aꞌereki ymya Tupanaꞌga 
eꞌi Moisésvaꞌea pe hako:

“Eapouka ti mboja raꞌangava imbovya yva rehe imoꞌama,” ei ga ahe ve hako.
Ongaeꞌỹi me ahe imbovyri haꞌangava imohina aꞌero tohepia ti mboja 
rembihuꞌupyraꞌg̃a javo. Kiroki ahe ojovavu hepiaga imohinipyra – okaꞌẽ ahe 
hugwi. Nomanoi ahe aꞌero. Aerẽ Tupanaꞌga ei: “Moisésvaꞌea ombovyruka 
mboja raꞌangava yva rehe hako,” ei ga. “Na jitehe po ti g̃a ga mbovyri yva rehe 
no. Aꞌero po ti g̃a ga jukai nehẽ,” ei Tupanaꞌga gwaꞌyraꞌga mombeꞌgwovo hako.

15 Nahã Tupanaꞌga ga momanoukari toko pyahu ti g̃a javo – kiroki 
g̃a ojiko ga rehe. Aerẽ po ti g̃a ndekoi Tupanaꞌga pyri yvagi pe nehẽ no. 
16 Aꞌereki Tupanaꞌga oarõ hete yvyakotyveꞌg̃a. Aꞌero ga gwaꞌyraꞌga mbuhuri 
yvyakotyveꞌg̃a pyri ikwehe. Garaꞌyraꞌga ko ojipeji hete ko ga rekoi ga pe. Emo 
Tupanaꞌga ga mbuhuri nhande pyri ga momanomouka nhande repyga toho ti 
g̃a yvagi pe nehẽ javo. Nurã nhandejikogame Tupanaꞌga raꞌyraꞌga rehe po ti 
nhande rekoi Tupanaꞌga pyri avuirama nehẽ. Ndiahoi po ti nhande hahyvaꞌea 
ruvihava pype aꞌero nehẽ nhanemanorame nehẽ. 17 Gwaꞌyraꞌga mbuhurame 
nhande koty Tupanaꞌga ndeꞌi ga pe: “Eho ti g̃a pyri peko teꞌvaruhu pe javo g̃a 
pe.” Tupanaꞌga ndeꞌi aꞌea gwaꞌyraꞌga mbuhurukarame nhande koty. Aꞌereki ga 
gwaꞌyraꞌga mbuhuruka avo togweru po ti ga g̃a ji pyri nehẽ javo.

18 G̃a jikogame garaꞌyraꞌga rehe Tupanaꞌga ndeꞌiaꞌjavi g̃a pe: “Peko teꞌvaruhu pe.” 
G̃a jikogeꞌymame Tupanaꞌga eꞌi jipe aꞌea g̃a pe. Oko teꞌvaruhu tuhẽ nanongaraꞌg̃a. 
Aꞌereki g̃a ndojikogi Tupanaꞌga raꞌyraꞌga rehe – ga ojipeji oko garaꞌyretero.

19 Nahã aꞌero. Mytuꞌẽrame nhande ve nhande hepiagi mbatera ikwahava. 
Aꞌeaꞌjavaꞌea pe Cristoꞌga ei aꞌero urame yvya koty. “Tamomytuꞌẽ ti g̃a pe, 
ei ga. Aꞌero po ti g̃a Tupanaꞌga kwahavi okovo katu nehẽ,” ei ga novĩa. 
Emo g̃a ndokwahapotari Tupanaꞌga. Aꞌereki g̃a okoteꞌvaruhueꞌymi. Oko 
hete g̃a okoteꞌvaruhua rehe jate aꞌero – aꞌea ypytuna ja ndokwahavukari 
g̃a pe. Nurã ko Tupanaꞌga eag̃wama g̃a pe. 20 Okoteꞌvaruhurame g̃a ndokoi 
ga rehe – kiroki ga omomytuꞌẽ ahe ve Cristoꞌga. G̃a ndokopotari tuhẽ ga 
pavẽi. Aꞌereki g̃a eꞌi ojive: “Po ti ji rekoi Cristoꞌga pavẽi, aꞌero po ti ga 
imboukwahavi jirekoteꞌvaruhua nehẽ,” ei g̃a ojive.

21 Jararamo ki g̃a aꞌe te oko Tupanaꞌga reaporog̃ita rupi okovo katu. 
Nanongaraꞌg̃a oko pota tuhẽ Cristoꞌga pavẽi – gaha okwahapavuka ahe 
ve. Aꞌereki g̃a eꞌi: “Ji rekorame Cristoꞌga pavẽi po ti ojipeꞌg̃a ikwahavi 
jirekokatua nehẽ. Aꞌero po ti g̃a ei ji mombeꞌgwovo: ‘Tupanaꞌga ga poko ga 
mongovo g̃wemimbotarimovaꞌea rehe,’ e po ti g̃a ji mombeꞌgwovo aꞌero 
nehẽ,” ei g̃a. Nanongara Jesusꞌga imombeꞌumbeꞌui Nicodemosꞌga pe ikwehe.

João Batistavaꞌea omombeꞌuaꞌja Jesusꞌga
22  Aerẽ Jesusꞌga hoi Judéiapeveꞌg̃a gwyri pe g̃wemimboꞌeharaꞌg̃a pavẽi. 

Igwete Jesusꞌg̃a pytaahiꞌvi pevoveꞌg̃a pavẽi g̃a mobatizatizavo. 23  Aꞌea rupi 
João Batistavaꞌea rekoi ojipeꞌg̃a mobatizavo cidade de Enom me – aꞌea 
ojopyri u cidade de Salim pavẽi. Aꞌereki gwereko hete yhya pevo. Igwete 
pevoveꞌg̃a hog̃ahoi ahe pyri aꞌero onhimobatizavouka ahe ve. 24 Aꞌereki 
aꞌea rupi soldadosꞌg̃a nomongiukari ve Joãovaꞌea cadeia pype.

25 Aerẽ jararamo Joãovaꞌea remimboꞌeharaꞌg̃a nhiꞌig̃ayvari ojipeꞌga 
pavẽi judeuꞌga pavẽi.

— Joãoꞌga g̃a mobatizarame pyry hete okwahyro g̃a ndehe, ei 
aheremimboꞌeharaꞌg̃a ga pe.

Aꞌero judeuꞌga ei g̃a pe:
— Aꞌea hohe te ikwahyro g̃a ndehe Jesusꞌga g̃a mobatizarame, ei ga g̃a pe.
26  Nurã Joãovaꞌea remimboꞌeharaꞌg̃a hoi ahe pyri javo ahe ve.

— Akojaꞌga, ei g̃a, kiroki ga oko nde pyri paranauhũa aherovai Jordão 
aherovai – kiroki ga nde eremombeꞌu ore ve ojiꞌi, ei g̃a, kiro ga g̃a mobatizauhui 
no. Ohopavuhu reki g̃a ga pyri aꞌero, ei g̃a imombeꞌgwovo ahe ve novĩa.

27 Igwete Joãovaꞌea ei g̃a pe aꞌero:
— Pyry hete reki ji ve g̃a hopavame ga pyri, ei ahe. Tupanaꞌga 

jate ombopopoakarame ahe popoakaramo aꞌero okovo Tupanaꞌga 
remimbotarimovaꞌea rehe, ei ahe. Nurã g̃a hopavi ga pyri. Aꞌea ko pyry 
hete ji ve, ei ahe g̃a pe. 28  Pehe tuhẽ pehendu nhinhiꞌig̃agwera ojiꞌi, ei 
ahe. Aꞌereki ji aꞌe katu nhinhimombeꞌgwovo pe me ojiꞌi. “Ji ko Cristoꞌga 

rũi nhanderekoteꞌvaruhua momboharaꞌga rũi,” aꞌe ko ji pe me ojiꞌi, ei ahe. 
Ga renonde Tupanaꞌga ji mbuhurukari, ei Joãovaꞌea g̃a pe.

29 — Nahã g̃a nembirekorame jipi, ei Joãovaꞌea. Hẽapotaharaꞌga tuhẽ gwereko 
hẽa, ei ahe. Gairũꞌga reki hẽapotaharaꞌga pokogi g̃anembirekoag̃wama. Aꞌero ga 
roryvamo hẽapotaharaꞌga nhiꞌig̃a renduva hẽa rerekoa mombeꞌurame, ei ahe g̃a 
pe. Hẽapotaharaꞌga irũꞌga ja ko ji, aꞌe ji pe me. Aꞌereki ji Jesusꞌga poko. Aꞌero ji 
roryhetero g̃a hopavame Jesusꞌga pyri ga rerekovo, ei ahe g̃a pe. 30 Aꞌea ko pyry 
aꞌero, ei ahe. Igwaigwavete po ti ga rekoi tuhẽ huvihavuhuhetero nehẽ. Ji ki aꞌe 
te igwaigwavete ji rekotehei tuhẽ nehẽ, ei Joãovaꞌea g̃wemimboꞌeharaꞌg̃a pe.

Tupanaꞌga ombuhu Jesusꞌga yvaga hugwi
31 Yvateahugwiveꞌga ko huvihavuhuhetero oko yvyakotyveꞌg̃a hohe. 

Yvyakotyveꞌg̃a yvyakotyvaꞌea rehe jate g̃a ndekoi. Aꞌea rehe jate g̃a nhiꞌig̃i no. 
Yvagahugwiveꞌga ko huvihavuhuhetero tuhẽ oko g̃a hohe pa. 32 Ga omombeꞌu 
g̃wembiepiagipyra g̃wemienduvipyra reheve. G̃a ki aꞌe te ndogweroviarihu 
ganhiꞌig̃a. 33 Kiroki g̃a gwerovia ganhiꞌig̃a – g̃a eꞌi aꞌero: “Aꞌitituhẽvaꞌea tuhẽ 
Tupanaꞌga nhiꞌig̃a,” ei g̃a. 34 Aꞌereki Tupanaꞌga remimbuhurukaraꞌga omombeꞌu 
katu Tupanaꞌga nhiꞌig̃a. Aꞌereki Tupanaꞌga omondo gwaꞌuva ga pyri aꞌea 
ti tokwahavuka pa ga pe javo. Nurã ga omombeꞌu katu Tupanaꞌga nhiꞌig̃a. 
35 Tupanaꞌga oarõ hete gwaꞌyraꞌga. Aꞌero ga ga mbopopoakarukari togwereko pa 
ti ga g̃wemimbotarimo. 36 Kiroki g̃a ojiko Tupanaꞌga raꞌyraꞌga rehe hendukatuavo 
ganhiꞌig̃a – g̃a ndeaporog̃itapyahuro aꞌero aerẽ okovo Tupanaꞌga pyri nehẽ. Kiroki 
g̃a nohendukatui ganhiꞌig̃a ojikogeꞌyma ga rehe – g̃a po ti ndohoi yvagi pe upa 
Tupanaꞌga pyri nehẽ. Ga eꞌi g̃a pe jipi peko teꞌvaruhu pe javo.

Samariapevaꞌea

4  1 Aerẽ Jesusꞌga g̃wemimboꞌeharaꞌg̃a nderohoi Judéiapeveꞌg̃a gwyra 
hugwi. Aꞌereki ga okwaha ojipeꞌg̃a nhiꞌig̃a fariseusꞌg̃a pe. Aꞌereki g̃a 

eꞌiuhu fariseusꞌg̃a pe:
— Joãoꞌga omongo ojipeꞌg̃a ojihevaꞌero g̃a mobatizavo, ei g̃a. 

Joãoꞌgareheveꞌg̃a hoheꞌi tehe reki Jesusꞌgareheveꞌg̃a ndeꞌyjuhuro – kiroki 
g̃a Jesusꞌga omobatizauhu, eꞌiuhu g̃a g̃a mombeꞌgwovo fariseusꞌg̃a pe.

2  Jesusꞌga nomobatizai reki g̃a. Ga omobatizauka g̃a 
g̃wemimboꞌeharaꞌg̃a pe. 3  G̃anhiꞌig̃a ikwahavame Jesusꞌga 
g̃wemimboꞌeharaꞌg̃a nderohoi Judéiapeveꞌg̃a gwyra hugwi aꞌero.

— Xajivy ti Galiléiapeveꞌg̃a gwyri pe aꞌero, ei ga.
4 G̃a horame Jesusꞌga ei:
— Samariapeveꞌg̃a gwyra rupi po ti nhande honaꞌẽi nehẽ hamo, ei ga g̃a pe.
5 Aerẽ g̃a nduri cidade de Sicar pe aꞌero Samariapeveꞌg̃a gwyri pe. 

Iraꞌagwe u Jacóvaꞌea koagwera hugwi. Jacóvaꞌea omondo aꞌea gwaꞌyravaꞌea 
pe Josévaꞌea pe hako. 6 Jacóvaꞌea apoagwera ykwara pevo u no. Ahaji katu 
g̃a nduri. Igwete Jesusꞌga apygi oina ykwara pyri. Aꞌereki ga ipykaneꞌõ.

João 3 ,  4



305

7-8  Igwete garemimboꞌeharaꞌg̃a hoi cidade pe mbatera pyhyga. Nanime 
Samariapevehẽa ruri yhya ti tajara javo. Igwete Jesusꞌga ei hẽa pe:

— Embuhu ji ve ya tayꞌu, ei ga hẽa pe.
9 — Garamo judeuramo nde euhui ji ve embuhu yhya javo ji ve? Ji 

ki aꞌe te Samariapevaꞌea, ei hẽa ga pe. (Aꞌereki judeusꞌg̃a ndojiheꞌari 
Samariapeveꞌg̃a ndehe g̃a arõeꞌyma.)

10 Aꞌero Jesusꞌga ei hẽa pe:
— Aꞌe ji nde ve: “Embuhu ji ve ya.” Emo nde ndajikwahavi, ei ga. Nde 

nderekwahavi Tupanaꞌga remimbuhutehea no, ei ga hẽa pe. Po nde 
ikwahavi hamo aꞌero po nde ei ji ve embuhu ji ve akoja javo hamo, ei ga. 
Aꞌero po ji imondoi yhya ahemongohara nde ve hamo, ei ga hẽa pe.

11 Aꞌero hẽa ei ga pe:
— Ndererekoi reki nde ijarahava, ei hẽa. Irupehu yhya reni ykwara 

pype. Ma hugwi nde herekoi yhya aꞌero ahemongohara? ei hẽa ga pe. 
12  Nhaneramonhavaꞌea Jacóvaꞌea gweja ag̃a imohina nhandeygwavamo hako, 
ei hẽa. Ahe tuhẽ oyꞌu avovaꞌea pyvõ gwaꞌyravaꞌea pavẽi hako. G̃wenymbava 
yuranuhũa ahe omboyꞌu ipyvõ no, ei hẽa. “Ji ko kojiꞌi tehe jiruvihavuhu 
nhaneramonhavaꞌea hoheꞌi tehe,” ere po nde ji ve naerũ? ei hẽa ga pe.

13  Igwete Jesusꞌga ei hẽa pe:
— Ag̃a pyvõ oyꞌurẽ po ti g̃a ygwejaꞌjavamo nehẽ, ei ga. 

14 Nhiremimondoa herekorame po ti g̃a ndiygwejaꞌjavi nehẽ. 
Nhiremimondoa po ti ikwahy hete g̃a ndehe nehẽ okookovo g̃ayvyteri pe 
nehẽ, ei ga. Aꞌea po ti g̃a mboheaporog̃itapyahui nehẽ, ei ga. Aꞌero po ti 
g̃a mongoi avuirama Tupanaꞌga pyri nehẽ no, ei Jesusꞌga hẽa pe.

15 — Embuhu ji ve nanongara yhya aꞌero tajiygwejaꞌjavyme ti aꞌero nehẽ, 
ei hẽa ga pe. Aꞌero po ti ji ndajoraꞌjavi avo ijara jipi nehẽ, ei hẽa ga pe.

16  — Eho ti enhimbirekoꞌga rerua, ei ga hẽa pe.
17 — Ji ko nanhirembirekoi, ei hẽa.
— Erenhimombeꞌu katu nde ji nanhirembirekoi javo, ei ga hẽa pe. 

18  Aꞌereki cinco nerembirekokweraꞌg̃a. Korogweveꞌga nde erereko tehe, ei 
ga. Nde naneꞌmbei tuhẽ javo ji ve, ei ga hẽa pe.

19 — Kirog̃we ji nde kwahavi, ei hẽa. Tupanaꞌga nhiꞌig̃a mombeꞌuhara 
ndehe. Nurã nde ikwahahetei mbatera, ei hẽa ga pe. 20 Marã naerũ? 
Emombeꞌu ti ji ve, ei hẽa. Samariapevaꞌero oreramonhavaꞌea ei pea pe 
yvytyruhua pe hako: “Avo jate po nhande Tupanaꞌga mbohetei hamo,” ei 
ahe hako, ei hẽa ga pe. Pehe judeusramo peꞌji: “Jerusalém me jate po 
nhande Tupanaꞌga mbohetei hamo,” peꞌji pe, ei hẽa ga pe.

21 Igwete Jesusꞌga ei hẽa pe aꞌero:
— Erovia ti nhinhiꞌig̃a, ei ga. Aerẽ po ti g̃a ndeꞌi avovaꞌea pe avo ti 

timbohete nhanderuveteꞌga nehẽ javo. Jerusalém me po ti g̃a ndeꞌi nehẽ 
no pevo ti timbohete ga javo, ei ga. 22 Samariapevaꞌero pemboheteteheuhu 
pe ga kwahaveꞌyma. Ore judeusramo orokwaha Tupanaꞌga mboheteavo, ei 

ga. Ore ve ga ojikwahavuka. Tupanaꞌga eꞌi ore ve hako: “Yvyakotyveꞌg̃a 
ndekoteꞌvaruhua momboharaꞌga po ti oꞌa judeuramo,” ei Tupanaꞌga, ei 
ga. “Gaha po ti pe nderu ji pyri yvagi pe nehẽ,” ei Tupanaꞌga ore ve hako, ei 
Jesusꞌga imombeꞌgwovo hẽa pe. 23 Aerẽ po ti g̃a nhanderuveteꞌga mbohetekatui 
aꞌero nehẽ, ei ga. Ag̃wamo vehevi po ti g̃a ga mbohetei ga kwahaheteavo 
nehẽ. Garaꞌuva po ti ga mboheteukari g̃a pe nehẽ. Aꞌea Tupanaꞌga opota 
nanongaraꞌg̃a omboheterame, ei Jesusꞌga hẽa pe. 24 Ndahaꞌoi Tupanaꞌga, ei ga. 
Kiroki g̃a ga mbohete – tojipokoguka ti g̃a garaꞌuva pe aꞌero ga mboheteavo. 
Tokwaha hete ti g̃a ga mboheteavo, ei Jesusꞌga imombeꞌgwovo hẽa pe.

25 Aꞌero hẽa ei ga pe:
— Messiasꞌga po ti uhu tuhẽ nehẽ Tupanaꞌga remimbuhurukaraꞌga 

Cristoꞌga, ei hẽa. Urame po ti gaha imombeꞌupavi mbatera nhande ve 
nehẽ, ei hẽa Jesusꞌga pe.

26  — Ji tuhẽ Messiasramo kiro ji nhiꞌig̃i nde ve, ei ga onhimombeꞌgwovo 
hẽa pe.

27 Nanime Jesusꞌga remimboꞌeharaꞌg̃a jivyri cidade hugwi ua ga pyri. 
Igwete g̃a nhimombyꞌai ga repiaga hẽa monhiꞌig̃ame. Aꞌereki judeusꞌg̃a 
mboꞌeharaꞌg̃a nonhiꞌig̃i kunhangweraꞌg̃a pe jipi. Aꞌero g̃a nhimombyꞌai 
Jesusꞌga repiaga. G̃a ndeꞌi reki ga pe: “Maraname nde nhiꞌig̃uhũi hẽa pe?” 
ndeꞌi g̃a. “Gara nde erepota hẽa hugwi?” Aꞌea g̃a ndeꞌi Jesusꞌga pe.

28  Kiro hẽa hejari imohina yhya ryrua aꞌero ojivya ogwovo cidade pe. 
Igwete hẽa ei ga mombeꞌgwovo pevoveꞌg̃a pe:

29 — He pejijo xaho ji rupi ga repiaga, ei hẽa. Aꞌereki ga omombeꞌu pa 
ji ve jirekoagwera, ei hẽa g̃a pe. Maraꞌngu po Messiasꞌga tuhẽ Tupanaꞌga 
remimbuhurukaraꞌga tuhẽ? ei hẽa g̃a pe ga mombeꞌgwovo.

30 Aꞌero g̃a nduri cidade hugwi ua Jesusꞌga pyri tihepia ti ga javo.
31 G̃a vahema renonde Jesusꞌga remimboꞌeharaꞌg̃a eg̃aꞌei ga pe:

— Jesus, here iꞌgwovo.
32  — Nhirembiꞌua pe ndapekwahavi reki, ei ga g̃a pe.
33  — Marã? ei g̃a ojohupe aꞌero. Maraꞌngu po g̃a herua mbatera ga pe 

raꞌe garembiꞌuramo? ei g̃a ojohupe.
34 Igwete ga ei g̃a pe:

— Garemimbotarimovaꞌea rehe ji rekoi – kiroki ga ji mbuhuruka yvya 
koty, ei ga. Ga ji mboporavyky avo. Aꞌero ji taporavyky pa katu ga pe, ei ga. 
Aꞌea pe ji ei aꞌero nhirembiꞌua. Aꞌereki ji rekorame garemimbotarimovaꞌea 
rehe aꞌea ji mbopopoaka nhirembiꞌua ja, ei Jesusꞌga g̃a pe.

35 — Peꞌji pe: “Quatro jahya ipora rehe po ti itinig̃i koapora nehẽ,” peꞌji 
pe, ei ga. Ji ki aꞌe te aꞌe pe me: Pehepia ti kohoa. Kirog̃we tuhẽ itinig̃i 
koapora. Kirog̃we po ahe imopeni herua hamo, ei ga g̃a pe. Tamombeꞌu 
katu pe me, ei ga. Ji rehe g̃ambojikoga pe ji ei reki koapora imopena 
imombeꞌurame, ei Jesusꞌga. Nahã ji ei aꞌero: Peꞌji pe pejiyvyteri pe: “Aerẽji 
po ti nhande g̃a mbojikojikogi Jesusꞌga rehe nehẽ,” peꞌji pe, ei ga. Ji ki aꞌe 

te aꞌe pe me: Tapeꞌei poro. Pehepia ti g̃a. Kirog̃we g̃a jikogi g̃werĩ ji rehe, 
aꞌe ji, ei ga. Kirog̃we tuhẽ po pe g̃a mbojikojikogi ji rehe hamo, ei ga g̃a pe.

36 — Kiroki ga omopemopẽ koapora herua – ga mbohory aꞌero koapora, 
ei ga. Ga javijitehe ojipeꞌga roryvamo no – kiroki ga otỹ naꞌẽ, ei ga. G̃a 
memei hory hete aꞌero ojogwerekovo itỹharaꞌga imopẽharaꞌga pavẽi, ei ga. 
Imopẽharaꞌga javijitehe ko g̃a ndoryvamo no – kiroki g̃a ombojiko ojipeꞌg̃a ji 
rehe. Ojikogame ji rehe po ti g̃a ndekoi yvagi pe nehẽ no, ei ga g̃a pe. Kiroki 
g̃a ji mombeꞌu ypy ojipeꞌg̃a pe tojiko ti g̃a ga rehe javo – itỹharaꞌga javijitehe 
ko g̃a ndoryvamo g̃ambojikoharaꞌg̃a pavẽi. G̃a hory hete aꞌero ojogwerekovo 
nhimombeꞌuypyharaꞌg̃a g̃ambojikoharaꞌg̃a pavẽi, ei Jesusꞌga g̃a pe.

37 — Nahã ko nhanenhiꞌig̃a jipi, ei ga. “Gaha otỹ. Ojipeꞌga reki omopẽ herua 
ojive,” xaꞌe nhande, ei ga. Aꞌitituhẽvaꞌea tuhẽ ko nhanenhiꞌig̃a. 38 Aꞌereki na ja 
jaraꞌg̃a ji mombeꞌumbeꞌu tojiko ti g̃a ga rehe javo. Pehe reki g̃a mbojikojiko ji 
rehe, ei ga. Ymya pe nanhimombeꞌui pejikovo, ei ga. Aerẽ ji pe mondoukari 
g̃a mbojikojikogukarag̃wama jijihe, ei Jesusꞌga imombeꞌgwovo g̃a pe.

39-40 Kiro Samariapeveꞌg̃a nduri ovahema Jesusꞌga pyri aꞌero. Aꞌereki 
Samariapevehẽa omombeꞌu jipe ga ocidadepeveꞌg̃a pe. “Jesusꞌga 
omombeꞌu pa ji ve jirekoagwera,” ei hẽa ga mombeꞌgwovo g̃a 
pe. Hẽanhiꞌig̃a renduva g̃waramo g̃a jikojikogi Jesusꞌga rehe aꞌero 
onhimongyavo. Kiro g̃a nduri Jesusꞌga pyri aꞌero tihepia ti ga javo.

— Epytaahiꞌvi ti ore pyri, eꞌieꞌi g̃a ga pe.
— Kwa, ei ga.
Mokõi ga kiri g̃a pyri aꞌero. 41 Igwete ga nhimombeꞌumbeꞌui 

g̃a pe. Ganhiꞌig̃a renduva g̃waramo jaraꞌg̃a jikojikogi ga rehe no 
onhimongyheteavo. 42  Aꞌero g̃a ei hẽa pe:

— Nenhiꞌig̃a renduva g̃waramo jate rũi ore jikogi ga rehe kiro, ei g̃a hẽa 
pe. Ganhiꞌig̃a tuhẽ ore orohendu ikwahava kiro, ei g̃a. Nurã ore ei: “Ga 
ko yvyakotyveꞌg̃a ndekoteꞌvaruhua momboharamo tuhẽ,” ei g̃a hẽa pe.

Kiro nderaꞌyraꞌga nhimohig̃atui,
ei Jesusꞌga ahe ve

43 Mokõi Jesusꞌga kiri pevo. Aꞌero ga hoi Galiléiapeveꞌg̃a gwyri pe upa. 
44 Aꞌereki Jesusꞌga eꞌi jipe: “Kiroki g̃a pevo u Tupanaꞌga nhiꞌig̃a mombeꞌuharaꞌga 
gwyri pe – g̃a nomondoi imohina ga rehe jipi,” ei ga. 45 Aꞌero Jesusꞌga hoi 
Galiléiapeveꞌg̃a gwyri pe. Ga repiagame g̃a ndoryndoryvamo ga rehe. Aꞌereki g̃a 
gwepia naꞌẽ Jesusꞌga cidade de Jerusalém me. Aꞌereki g̃a oho naꞌẽ pevo toryva 
repiaga. Pevo g̃a hepiapavi Jesusꞌga japoparavuhurame ahemonhimombyꞌavaꞌea. 
Nurã g̃a ndoryndoryvamo Jesusꞌga rehe ga repiaga ogwyri pe.

46 Aerẽ Jesusꞌga hoaꞌjavi cidade de Caná pe Galiléiapeveꞌg̃a gwyri pe 
jitehe – perope ga ombote yhya vinhoramo ikwehe. Aꞌevo jitehe Jesusꞌga hoi. 
Aꞌero ga ruri Jesusꞌga pyri g̃anduvihavaꞌgareheveꞌga. Garaꞌyraꞌga itetirũa 
hete ojipeꞌg̃a cidade pe Cafarnaum me. 47 Galiléiapeveꞌg̃a eꞌi ga pe aꞌero:

— Uhu Jesusꞌga kiro nhande pyri Judéiapeveꞌg̃a gwyra hugwi, ei g̃a ga 
mombeꞌgwovo ga pe.

Aꞌero ga ruri Jesusꞌga pyri javo.
— Herejo xaho ji rupi jiraꞌyraꞌga repiaga teremombi ti karugwara ga 

hugwi, ei ga. Aꞌereki ga omano g̃werĩ, ei ga Jesusꞌga pe.
48  Igwete Jesusꞌga ei:
— Hepiageꞌymame ahemonhimombyꞌahetevaꞌea po pe ndapejikogi tuhẽ 

ji rehe, ei ga ga pe.
49 — Xaho tuhẽ ti ji rupi, ei ga Jesusꞌga pe. Nde hoeꞌymame po ti 

jiraꞌyraꞌga manoi aꞌero nehẽ, ei ga.
50 — Kiro nderaꞌyraꞌga nhimohig̃atui, ei Jesusꞌga ga pe. Heregwovo ga 

pyri aꞌero ga repiaga, ei ga.
Gwerovia ga Jesusꞌga nhiꞌig̃a aꞌero ogwovo tahepia ti javo. 51 Ga 

horame pea rupi gapyriveꞌg̃a nduri ga rovatiamo.
— Onhimohig̃atu kiro nderaꞌyraꞌga, ei g̃a ga pe.
52  — Marananime kwara nhimonaname ga rehe rajiꞌi? ei ga g̃a pe.

— Kirame ahaji katu nhimonaname ga rehe ojiꞌi, ei g̃a imombeꞌgwovo ga pe.
53  Aꞌero ga ikwahavi javo.

— Aꞌea rupi tuhẽ Jesusꞌga ei ji ve ojiꞌi: “Kiro nderaꞌyraꞌga nhimohig̃atui,” ei ga.
Aꞌero g̃a jikopavi Jesusꞌga rehe gaha g̃wongapeveꞌg̃a pavẽi.
54 Mokõi aꞌero Jesusꞌga ruraꞌjava Galiléiapeveꞌg̃a gwyri pe Judéiapeveꞌg̃a 

gwyra hugwi. Urypyrame ga ojipeji oapo ahemonhimombyꞌavaꞌea hepiuka 
g̃a pe. Kiro uraꞌjavame ga ojipea oapo imombiga karugwara ga hugwi.

Jesusꞌga omopoꞌã ahe

5  1 Aerẽ judeusꞌg̃a japoi toryva Jerusalém me. Aꞌero Jesusꞌga hoi tahepia 
javo. Igwete Jesusꞌga ipykaꞌnauhũveꞌga repiagi ypiaꞌia pyri. 2 Jerusalém 

jupihava pyri ypiaꞌia u – perope hovapytymbava pyri. Jurukwara rupi g̃a 
henoꞌenoꞌẽi ovelhas jipi. Betezata ei judeusꞌg̃a ypiaꞌia pe. Gwereko mbohapyrete 
cinco tapyiꞌia ypiaꞌia pyri. 3 Aꞌea gwyri pe itetirũaveꞌg̃a nhinog̃i upa ypiaꞌia pyri 
onhimongyavo jipi. Hehaeꞌỹveꞌg̃a ko pevo u jipi ipykaꞌnakaꞌnauhũveꞌg̃a pavẽi 
nomyiveꞌg̃a pavẽi. [4 Aꞌereki amoamome Tupanaꞌgapyriveꞌga ojy yhya pype ya 
momyina. Kirẽ kiroki g̃a oho ypy yhya pype – g̃ahã onhimohig̃atu aꞌero. Nahã 
g̃a horame ipype ga rugarurirẽ g̃atetirũaparavuhua ipigi g̃a hugwi aꞌero. Nurã 
itetirũaveꞌg̃a nhinog̃i upa ypiaꞌia pyri jipi taho ypy ti ipype javo.] 5-6 Igwete 
Jesusꞌga ipykaꞌnahũveꞌga repiagi pevo. “Ymyahũ hete ga kaꞌnauhũro,” ei Jesusꞌga. 
Aꞌereki heꞌyjuhu trinta e oito kwara gakaꞌna rehe. Ikwahavame Jesusꞌga ei ga pe:

— Ndepyry hete pota nde? ei ga.
7 — Jipyry pota ji novĩa, ei ipykaꞌnauhũveꞌga ga pe. Aꞌereki 

nanhimbojyhavi ipype ya momyiname jipi, ei ga. Ji hopotarame ipype 
ojipeꞌga hojipei ipype ji renonde jipi, ei ga Jesusꞌga pe.

8  Aꞌero Jesusꞌga ei ga pe:

— Epoꞌã! Epyhy ti ejikupeupava herogwovo, ei ga.
9 Kotihĩ ga pyryvamo aꞌero opoꞌama herogwovo. Aꞌea ko sábado judeusꞌg̃a 

poravykyeꞌyma. 10 Nurã judeusꞌg̃a nduvihavaꞌg̃a ei ikaꞌnauhũgweraꞌga pe:
— Kirog̃we ko sábado, ei g̃a. Ndapyryvi nde herohoi ejikupeupava kirog̃we, 

ei g̃a ga pe. Aꞌereki Moisésvaꞌea eꞌi: “Po ahe ndogwerohoi te mbatera sábado 
rupi nhandeporavykyeꞌyma rupi,” ei ahe ikwatija, ei g̃a ga pe.

11 Igwete ga ei:
— Akojaꞌga – kiroki ga ji mopoꞌã ko – gaha eꞌi ji ve: “Epyhy ti 

herogwovo,” ei ga g̃a pe.
12  — Maꞌg̃a eꞌiuhu nde ve naerũ herohoukarag̃wama? ei g̃a ga pe.
13  Ikaꞌnauhũgweraꞌga ndokwahavi reki Jesusꞌga. Aꞌereki Jesusꞌga oho 

jipe g̃andeꞌyjuhua pytera rupi ogwovo.
14 Aerẽ Jesusꞌga ga repiagi judeusꞌg̃a jatykahavuhua pype. Igwete ga ei ga pe:
— Ji rendu ti, ei ga ga pe. Erepoꞌag̃atu nde kiro, ei ga. Terekoteꞌvaruhuaꞌjavi 

ti aꞌero, ei ga. Po ti nde nderepohiri ejikoteꞌvaruhua hugwi, aꞌero po ti kojiꞌi 
tehe nde mbatera rahya hepiagi nehẽ, ei Jesusꞌga ga pe.

15 Aꞌero ikaꞌnauhũgweraꞌga hoi imombeꞌgwovo judeusꞌg̃a nduvihavaꞌg̃a pe.
— Gaha ji mopoꞌã Jesusꞌga, ei ga g̃a pe.
16  Nurã g̃a imboteꞌvaruhupotari Jesusꞌga pe. Aꞌereki ga omombimombi 

g̃atetirũa g̃a hugwi sábado rupi jipi.
17 Igwete Jesusꞌga ei:
— Jiruvaꞌga oporavykyeꞌymi jipi g̃a pokopokoga, ei ga. Ga javijitehe ji 

aporavykyeꞌymi g̃a pokoga no, ei Jesusꞌga.
18  Ganhiꞌig̃a renduvame kojiꞌi g̃a Jesusꞌga jukapotari aꞌero.
— Aꞌereki sábado rupi ga oporavykyuhu imombiga g̃atetirũa g̃a 

hugwi nhaneramonhavaꞌea nhiꞌig̃a rendukatueꞌyma, ei g̃a. Joheꞌi tehe 
garekoteꞌvaruhua. Jiruvaꞌga ei ga Tupanaꞌga pe no, ei g̃a. Nahã ga 
nhimongopotaruhui Tupanamo aꞌero, ei g̃a.

Nurã g̃a Jesusꞌga jukapotari aꞌero.

Tupanaꞌga gwaꞌyraꞌga mongoi g̃wemimbotarimovaꞌea rehe
19 Igwete Jesusꞌga ei g̃a pe:
— Tamombeꞌu katu tuhẽ pe me, ei ga. Jihi Tupanaꞌga raꞌyramo ndakoi 

nhiremimbotarimovaꞌea rehe. Akwaha ji Tupanaꞌga reaporog̃itakatua 
jitekovo. Aꞌea rehe jate ji reaporog̃itaro aꞌero, ei ga. Okoeꞌymi ga 
g̃wemimbotarimovaꞌea rehe. Garemimbotarimovaꞌea rehe javijitehe ji 
rekoeꞌymi no garaꞌyramo, ei Jesusꞌga. 20 Aꞌereki jiruvaꞌga ji arõ hete, ei 
ga. Aꞌero ga ikwahapavukari ji ve gweaporog̃itakatua, ei ga. Kojiꞌi po 
ti ga ikwahavukari ji ve nehẽ no, ei ga. “Nahanahã po ti nde rekoi g̃a 
monhimombyꞌavo nehẽ,” e po ti ga ji ve nehẽ, ei Jesusꞌga g̃a pe.

— Pyry hete tuhẽ ji ikaꞌnauhũveꞌga mopoꞌami, ei ga. Joheꞌi tehe po ti ji japoi 
pyryhetevaꞌea nehẽ. Aꞌero po ti pe nhimombyꞌahetei aꞌea rehe nehẽ, ei ga. 

21 Aꞌereki jiruvaꞌga omanoveꞌg̃a mbogwera g̃a mongovo, ei ga. Ga javijitehe 
jihi garaꞌyramo g̃a mbogwerapotarame ji g̃a mbogweravi g̃a mongovo no, 
ei Jesusꞌga. 22-23 Jihi aꞌe jaraꞌg̃a pe: “Ereko teꞌvaruhu nde. Eho ti hahyvaꞌea 
ruvihava pype aꞌero nehẽ,” aꞌe ji, ei ga. Jaraꞌg̃a pe ji ei: “Ndepyry nde ejikoga 
ji rehe. Yvagi pe ti nde ruvi avuirama nehẽ,” aꞌe ji, ei ga. Tupanaꞌga tuhẽ 
ndeꞌi g̃a pe. Aꞌereki ga eꞌi ji ve gwaꞌyramo: “Ndehe ti ere g̃a pe tanembohete 
ti g̃a,” ei ga ji ve aꞌero, ei Jesusꞌga. Ombohete g̃a Tupanaꞌga. Na jitehe po ti 
g̃a tanhimbohete nehẽ no, ei ga. Kiroki g̃a nanhimbohetei – g̃a nombohetei 
jiruvaꞌga no nhimbuhurukaraꞌga, ei Jesusꞌga g̃a pe.

24 — Tamombeꞌu katu tuhẽ pe me, ei ga. G̃a hendukaturame nhinhiꞌig̃a 
ojikoga Tupanaꞌga rehe nhimbuhurukaraꞌga rehe, gweaporog̃ita pyahu ko 
g̃a aꞌero, ei ga. Aꞌero po ti g̃a ndekoi avuirama Tupanaꞌga pyri nehẽ no, ei ga. 
Ndaꞌei po ti ji g̃a pe nehẽ: “Peko teꞌvaruhu pe,” ei ga. Aꞌereki g̃a ndohoaꞌjavi 
kiro hahyvaꞌea ruvihava viara rupi. Yvaga viara rupi g̃a hoi aꞌero Tupanaꞌga 
pyri nehẽ, ei ga. 25 Tamombeꞌu katu tuhẽ pe me, ei Jesusꞌga. Ji ko Tupanaꞌga 
raꞌyramo ako. Okoteꞌvaruhuveꞌg̃a po ti henduvi nhinhiꞌig̃a nehẽ ag̃wamo 
vehevi reki. Hendukaturame po ti g̃a ndeaporog̃itapyahuro nehẽ, ei ga. 
26 Tupanaꞌga hete ahe mongoi ahe monguva. Ga javijitehe ji garaꞌyramo ahe 
mongoi no. Aꞌereki ga ahe mongoukari ji ve. 27 Na jitehe Tupanaꞌga ei ji ve: 

“Ndehe ti ere okoteꞌvaruhuveꞌg̃a pe peko teꞌvaruhu pe javo,” ei ga ji ve, ei 
Jesusꞌga. Aꞌereki ji ko yvagipevaꞌea. Yvyakotyvaꞌea ko ji no, ei ga.

28  — Tapenhimombyꞌauhui ti nhinhiꞌig̃a renduva, ei ga. Aerẽ po ti ahe 
nhaporemo henduvi nhinhiꞌig̃a nehẽ. 29 Henduvame po ti omanoveꞌg̃a 
kweravaꞌjavi nehẽ. Okokatuveꞌg̃a po ti okwera okovo Tupanaꞌga pyri 
avuirama nehẽ, ei ga. Okoteꞌvaruhuveꞌg̃a po ti okwera nehẽ no. Aꞌero 
po ti ji ei g̃a pe: “Pendekoteꞌvaruhuro g̃waramo po ti pe hoi hahyvaꞌea 
ruvihava pype aꞌero nehẽ,” aꞌe po ti ji g̃a pe nehẽ, ei Jesusꞌga g̃a pe.

Aꞌiti tuhẽ Tupanaꞌga Jesusꞌga mbuhuruka
30 Igwete Jesusꞌga ei g̃a pe no:

— Nhiremimbotarimo rũi ji ei g̃a pe peko teꞌvaruhu pe javo. Tupanaꞌga ji 
mboꞌeuka. Garemimboꞌea rupi jate ji ei aꞌero, ei Jesusꞌga. Nurã hupi katu ji ei 
jaraꞌg̃a pe peko teꞌvaruhu pe javo. Hupi katu ji ei jaraꞌg̃a pe no pepyry hete 
pe javo, ei ga. Aꞌereki nhiremimbotarimovaꞌea rehe rũi ji rekoi. Jiruvaꞌga 
remimbotarimovaꞌea rehe ji rekoi nhimbuhurukaraꞌga rehe, ei Jesusꞌga g̃a pe.

31 — Po ti jihi tehe anhimombeꞌu pe me, aꞌero po ti pe ndajireroviari 
nehẽ hamo ga hete onhimombeꞌu javo ji ve, ei ga. 32  Ojipeꞌga ji 
mombeꞌu no jiruvaꞌga, ei ga. Akwaha hete ji nhimombeꞌukatua. Aꞌereki 
aꞌitituhẽvaꞌea garemimombeꞌua, ei ga g̃a pe.

33 — Pehe pemondo g̃a João Batistaꞌga pyri raikwehe tonhimombeꞌu ti 
ga javo, ei ga. Onhimombeꞌurame aꞌero ga ei aꞌitituhẽvaꞌea pe. Aꞌereki ga ji 
mombeꞌu katu no, ei ga. 34 Ji ve rũi po ojipeꞌg̃a ji mombeꞌukatui hamo, aꞌe ji. 

Pe me po g̃a ji mombeꞌukatui hamo tokwaha ti g̃a ga javo, ei ga g̃a pe. Nurã ji 
ei Joãoꞌga remimombeꞌuagwera pe taperovia ti. Heroviarame po ti pe jikogi 
ji rehe nehẽ pejigwoveꞌyma hahyvaꞌea ruvihava pype nehẽ, ei Jesusꞌga g̃a pe.

35 — Joãoꞌga ko hyapehava ja. Aꞌea hendyꞌjavame gwepiuka nhande ve 
tokwaha ti g̃a javo, ei ga. Na jitehe Joãoꞌga ji repiukari pe me ikwehe 
tokwaha ti g̃a Jesusꞌga javo, ei ga. Ga pe mboꞌe katu novĩa. Aꞌero pe 
ndoryvamo jiji garemimboꞌea rehe novĩa, ei Jesusꞌga g̃a pe.

36 — Aꞌapo ji ahemonhimombyꞌavaꞌea jipi. Aꞌereki Tupanaꞌga oapoapouka ji 
ve, ei ga. Nhirembiapoa tuhẽ ji kwahavukari pe me aꞌero, ei Jesusꞌga. Joãoꞌga 
nhiꞌig̃a ji kwahavukari pe me no. Kojiꞌi reki nhirembiapoa ji kwahavuka pe 
me Joãoꞌga nhiꞌig̃a hohe, ei Jesusꞌga. Nhirembiapoa repiaga g̃waramo po peꞌji 
hamo: “Tupanaꞌga ga mbuhuruka tuhẽ kokoty aꞌea apovouka ga pe,” peꞌji po pe 
hamo, ei Jesusꞌga g̃a pe. 37 Nhimbuhurukaraꞌga jiruvaꞌga ji mombeꞌu katu no, ei 
ga. Ndapehepiagangavi pe garaꞌoa. Pejiapyakwara pyvõ pe napehenduvangavi 
ga nhiꞌig̃ame no, ei ga. 38 Pe ndapekopotari ganhiꞌig̃a rupi, ei ga g̃a pe. Aꞌereki 
pe ndaperoviari nhinhiꞌig̃a. Gaha reki ji mbuhuruka kokoty, ei ga. 39 Pehepiepia 
katu pe aherembikwatijara novĩa Tupanaꞌga mombeꞌuhara, ei ga. “Aꞌea 
repiagame po ti nhande ikwahavi nhanderekoag̃wama yvagi pe Tupanaꞌga 
pyri nehẽ,” peꞌji po pe pejohupe novĩa, ei ga. Aherembikwatijara jitehe reki 
ji mombeꞌu pe me novĩa, ei Jesusꞌga g̃a pe. 40 Emo pe ndapejikopotari ji rehe. 
Ndapejori ko pe ji pyri toroko ti Tupanaꞌga pyri nehẽ javeꞌyma ji ve, ei ga.

41 — Ji ndaꞌei ahe ve tanhimbohete ti g̃a javo, ei Jesusꞌga. 42 Pe ki aꞌe te ji 
atyvihu, ei ga. Anhimombaragwaha ji pe ndehe. Pe napearõi tuhẽ Tupanaꞌga, 
ei ga g̃a pe. 43 Ajo ji jiruvaꞌga hugwi. Aꞌereki gaha ji mbuhuruka pepyteri 
pe ji mombeꞌu ti g̃a pe javo, ei ga. Pe ki aꞌe te ndapekoi ji rehe. Ojipeꞌg̃a ko 
onhimbuhuteheuhu pepyteri pe. G̃a ndehe pe ndekoi a, ei Jesusꞌga g̃a pe. 44 Pyry 
pe me pe nhomboheteheteuhui a. Pe ndapekoi reki Tupanaꞌga remimbohetea 
rehe. Ga jate ko Tupanamo, ei ga. Emo pe ndapeꞌei: “Xako katu ti Tupanaꞌga ti 
tianembohete.” Aꞌea pe ndapeꞌei. Nurã tegwete pe me pejikoga ji rehe, ei ga g̃a pe.

45 — Ji rũi po ti imombeꞌumbeꞌui Tupanaꞌga pe pendekoteꞌvaruhua nehẽ, ei 
Jesusꞌga g̃a pe. Moisésvaꞌea po ti imombeꞌui aꞌea ga pe nehẽ, ei ga g̃a pe. Peꞌji po 
pe novĩa: “Aerẽ po ti Moisésvaꞌea vavagahivi nhande rehe Tupanaꞌga pyri nehẽ,” 
peꞌji po pe novĩa, ei ga. Emo po ti ahe omombeꞌu Tupanaꞌga pe pendekoteꞌvaruhua 
nehẽ, aꞌe ji, ei ga g̃a pe. 46 Moisésvaꞌea ji mombeꞌukatui reki ji kwatija hako. Po pe 
Moisésvaꞌea nhiꞌig̃a reroviari tuhẽ hamo, aꞌero po pe nhinhiꞌig̃a reroviari hamo no, 
ei ga. 47 Pe ndaperoviari reki ahenhiꞌig̃a – kiroki aꞌea ahe okwatija inog̃a. Nurã pe 
ndaperoviari tuhẽ nhinhiꞌig̃a no, ei Jesusꞌga g̃a pe.

Jesusꞌga omboheꞌyi mbatera cinco milvaꞌea pe 
(Mateus 14.13-21; Marcos 6.30-44; Lucas 9.10-17)

6  1 Aerẽ Jesusꞌg̃a heroꞌyahavi ypiahua aherovai Galiléiapevaꞌea 
aherovai. Tiberíadespevaꞌea ei g̃a ypiahua pe no. 2 Heꞌyjuhu hete ko g̃a 

ogwoogwovo Jesusꞌg̃a ndeviri. Aꞌereki g̃a gwepigwepia ahemonhimombyꞌavaꞌea 
– kiroki Jesusꞌga oapoapouka imombiga g̃atetirũa g̃a hugwi. 3 Igwete Jesusꞌga 
hoi yvytyruhua rehe oina g̃wemimboꞌeharaꞌg̃a pavẽi. 4 Aꞌea rupi judeusꞌg̃a oapo 
g̃werĩ toryva cidade de Jerusalém me. Páscoa ko toryva rera. 5 Igwete Jesusꞌga 
jovavuri heꞌyiveꞌg̃a ndepiaga – kiroki g̃a u ga pyri okovo. Aꞌero ga ei Filipeꞌga pe:

— Mome po ti nhande ipyhygi mbatera akojaꞌg̃a nembiꞌuag̃wama nehẽ? 
ei Jesusꞌga ga pe.

6  Jesusꞌga okwahavipe reki g̃wemimondoag̃wama g̃a pe. Emo oyvyteri 
pe ga ei tahendu ti Filipeꞌga nhiꞌig̃a ji ve javo. Nurã ga ei Filipeꞌga pe: 

“Mome po ti nhande ipyhygi mbatera g̃anembiꞌuag̃wama?”
7 Igwete Filipeꞌga ei ga pe:

— Po ti heꞌyjuhuvaꞌea duzentos nhande imondoi itambereꞌia hehe nehẽ 
ndohygiꞌiꞌi po ti mbatera g̃a ndehe nehẽ, ei ga. Aꞌereki g̃a heꞌyjuhu hete.

8  Igwete Andréꞌga – ga ko Jesusꞌga remimboꞌeharamo no Simão 
Pedroꞌga irũꞌga – igwete ga ei Jesusꞌga pe:

9 — Avo tapihamaꞌga mbohapyrete cinco herekoi pães trigoꞌjavaꞌea apopyra 
cevada apopyra, ei ga imombeꞌgwovo Jesusꞌga pe. Dois ga piraꞌia herekoi no. 
Emo mbohapyretero g̃waramo ndohygi tuhẽ g̃a ndehe nhaporemo, ei ga ga pe.

10 Igwete Jesusꞌga ei g̃wemimboꞌeharaꞌg̃a pe:
— Peꞌji ti g̃a pe toapyapy ti g̃a upa, ei ga.
G̃a erame g̃a pe g̃a apygi nhungwaꞌvia rehe aꞌero. Aꞌereki nhungwava 

gwereko pa pevo. Heꞌyjuhu hete ko akwaimbaeꞌg̃a cinco mil. 
Kunhangweraꞌg̃a ndehe kojiꞌi tehe g̃a ndeꞌyjuhuhetero tayriꞌg̃a ndehe no. 
11-12  Kiro Jesusꞌga ipyhygi tapihamaꞌga apoa pães javo Tupanaꞌga pe.

— Ndepyry hete nde imbuhuruka pão ore ve, ei ga ga pe.
Aꞌero ga imaꞌemaꞌẽukari imondovouka g̃apo pe – kiroki g̃a oapyapy upa. 

Na jitehe ga ipyhygi piraꞌia javo Tupanaꞌga pe. Aꞌero ga imaꞌemaꞌẽukari 
g̃a pe. Omboheꞌyjuhu hete reki ga pães piraꞌia reheve g̃a moytaromouka. 
Aerẽ Jesusꞌga ei g̃wemimboꞌeharaꞌg̃a pe:

— Pemonoꞌonoꞌõ ti hembyruera tipoꞌru ti aerẽ nehẽ javo, ei ga.
13  Kiro g̃a hoi imonoꞌonoꞌog̃a hembyruera aꞌero imotynahema yrua. 

Heꞌyivaꞌea doze g̃a imotynahemi yrua. Aꞌereki heꞌyi pães rembyruera 
cincovaꞌea rembyruera g̃a iꞌupavirẽ.

14 Hepiagame pevoveꞌg̃a ei aꞌero:
— Ahemonhimombyꞌavaꞌea Jesusꞌga oapo pão imboheꞌyja nhande ve, ei 

g̃a. Ga ko Tupanaꞌga nhiꞌig̃a mombeꞌuharaꞌga tuhẽ! Moisésvaꞌea omombeꞌu 
ga hako uhu po ti ga yvya koty javo. Ga tuhẽ reki, ei g̃a ojohupe.

15 Jesusꞌga okwahavipe g̃andeaporog̃ita. Aꞌero ga ei oyvyteri pe: “Kiro 
po ti g̃a nduri ji pyhygahyavo ji rerogwovo oreruvihavuhuhetero ti eko 
javo ji ve nehẽ,” ei ga. “Aꞌea rehe rũi ji ruri yvya koty,” ei ga oyvyteri pe.

Nurã Jesusꞌga hoaꞌjavi ogwovo g̃a hugwi. Ga tehe oho aꞌero 
yvytyruhua rupi.

Jesusꞌga oho yjapea rupi 
(Mateus 14.22-33; Marcos 6.45-52)

16 Kaꞌaruheterame Jesusꞌga remimboꞌeharaꞌg̃a hoi ypiahu pe. 17 Igwete g̃a avi 
yhara pype xajivy ti Cafarnaum me javo. Ypytunamo g̃a pe aꞌero g̃a horame. 
Jesusꞌga nduri ve g̃a pyri. 18 Kiro yvyruhua ruri imotypepemuhuamo g̃a pe. 
19 Igwete g̃a ipyvupyvuri aꞌero. Irupe cinco quilômetros g̃a hoi ypyteri pe. Aꞌero 
g̃a Jesusꞌga repiagi ga rurame. Yhya japea rehe ga pyrũpyrug̃i ua yhara pyri.

— Gara katu? ei g̃a.
Aꞌereki g̃a okyhyji hete hepiagame garura yjapea rupi.
20 — Tapekyhyji ti, ei Jesusꞌga g̃a pe. Jihi ko koro ako, ei ga.
21 Aꞌero g̃a ndoryvamo hereꞌava ipype javo ga pe. Nanime g̃a vahemi 

aherovai aꞌero.

Tiheka ti Jesusꞌga, ei ahe
22-23  Koꞌemame jaraꞌg̃a ei – kiroki g̃a opyta ypiahua aherovai – perope 

g̃a oꞌu pão Jesusꞌga nhiꞌig̃irẽ Tupanaꞌga pe hehe. Koꞌemame g̃a ei oꞌama:
— Mome po Jesusꞌga hoi? ei g̃a ojohupe. Aꞌereki ojipeji g̃a herekoi yhara 

ojiꞌi. Jesusꞌga remimboꞌeharaꞌg̃a avame ipype herogwovo Jesusꞌga ndohoi 
g̃a ndupi kirame ojiꞌi. Ahã ojipea yhara gahohava, ei g̃a. Mome po ga 
rekoi aꞌero? ei g̃a ojohupe.

Ojipeꞌg̃a gweru yhara cidade de Tiberíades hugwi kiro imboja pevo 
g̃a pyri. 24 G̃ayhara pype g̃a ag̃aꞌavi upa aꞌero xajivy javo. Aꞌereki g̃a 
ndohepiagaꞌjavi Jesusꞌg̃a pevo. Aerẽ g̃a vahemi cidade de Cafarnaum me 
tiheka ti Jesusꞌga avo javo.

Jesusꞌga ko pãoheteaꞌjaveꞌga
25 Jesusꞌga repiagame g̃a ei aꞌero:

— Jesus, maname nde ruri kokoty rajiꞌi? ei g̃a ga pe.
26  Igwete Jesusꞌga ei:

— Tamombeꞌu katu tuhẽ pe me, ei ga. Ahemonhimombyꞌavaꞌea repiaga 
pe ndapeꞌei reki ji ve: “Jesusꞌga ko Tupanaꞌga remimbuhurukaramo oko. 
Nurã ti tiheka ga repiaga ga kwahava.” Ndapeꞌei pe aꞌea, ei ga. Peꞌuuhu pe 
pão nhiremimondoa penhimoytaromouka ojiꞌi. Nurã ko pe ji rekaruhui 
toroꞌuaꞌja ti javo, ei ga g̃a pe. 27 Tapeꞌag̃atarahivuhui po pe mbatera rehe hamo 
tiugweugwei nhande javo. Nanongara mbatera opa pa jipi. Tamombeꞌu katu 
ti pe me, ei Jesusꞌga g̃a pe. Aꞌea rehe po pe ag̃atarahivamo hamo – kiroki aꞌea 
ahe mboheaporog̃ita pyahu avuirama ahe mongoag̃wama – aꞌea rehe po pe 
ag̃atarahivamo hamo aꞌea tipota hete javo, ei ga. Pejikogame ji rehe po ti ji pe 
mboheaporog̃itapyahui pe mongovo Tupanaꞌga pyri aꞌero nehẽ. Aꞌereki Tupanaꞌga 
jiruvaꞌga ji mbopopoaka ahemonhimombyꞌavaꞌea japovouka ji ve, ei ga. Nahã ga 
hepiukari pe me jihi Jesusꞌga mondouka pe pyri javo pe me, ei Jesusꞌga g̃a pe.

28  Aꞌero g̃a ei ga pe:
— Marã po ti ore rekoi jipi nehẽ Tupanaꞌga remimbotarimovaꞌea rehe 

orokovo nehẽ? ei g̃a.
29 Igwete Jesusꞌga ei:

— Nahã po pe ndekoi hamo, ei ga. Pejiko ti ji rehe. Aꞌereki Tupanaꞌga ji 
mbuhuruka kokoty, ei ga. Nahã po ti pe ndekoi garemimbotarimovaꞌea 
rehe nehẽ, ei ga g̃a pe.

30 Aꞌero g̃a ei ga pe:
— Marãvaꞌea po ti nde ereapo ore ve ore monhimombyꞌavo nehẽ 

ndereroviarag̃wama nehẽ? ei g̃a Jesusꞌga pe. Gara ti nde ereapo hepiuka ore 
ve nehẽ? ei g̃a. 31 Nhaneramonhavaꞌea oꞌuoꞌu maná mbejuꞌiaꞌjavuhuvaꞌea 
pãoramo ongaeꞌỹi me hako. Nahã ikwatijara ei imombeꞌgwovo: “Yvaga 
hugwi ahe imbuhurukari pão ahe ve toꞌu g̃a javo,” eꞌi, ei g̃a.

32  Igwete Jesusꞌga ei g̃a pe:
— Tamombeꞌu katu tuhẽ pe me, ei ga. Moisésvaꞌea rũi ombuhuruka pe 

me pão yvaga hugwi. Jiruvaꞌga ko ombuhuruka pe me pãohetea yvaga 
hugwi, ei ga g̃a pe. 33 Aꞌereki Tupanaꞌga remimbuhura ojy yvaga hugwi 
yvyakotyveꞌg̃a mboheaporog̃itapyahuavo g̃a mongovo avuirama, ei ga g̃a pe.

34 Aꞌero g̃a ei ga pe:
— Kotihĩtihĩ ti embuhu aꞌea ore ve aꞌero, ei g̃a.
35 Igwete Jesusꞌga ei g̃a pe:

— Jijive ko ji ei pãohetea. Aꞌereki jihi ajy Tupanaꞌga hugwi ikwehe, ei ga. Jihi 
po ti g̃a mboheaporog̃itapyahui g̃a mongovo nehẽ. G̃a iꞌurame pão avovaꞌea po 
ti g̃a jugwejaꞌjavi nehẽ. Oyꞌurame po ti g̃a ygwejaꞌjavamo nehẽ, ei ga. Po ti ji 
rehe g̃a jikogame aꞌero po ti g̃a ndopotaraꞌjavi hajiheveꞌg̃a omombyryharamo. 

“Jesusꞌga jate nhande mombyry nhande mboheaporog̃itapyahuavo,” e po ti g̃a 
nehẽ. G̃a po ti horyoryveꞌymi aꞌero jirehevaꞌero nehẽ, ei ga g̃a pe.

36 — Aꞌe ko ji pe me ko, ei ga. Ji repia ko pe novĩa. Emo pe ndapejikogi ji rehe, 
ei ga. 37 Jiruvaꞌga ombuhurukarame ji pyri po ti g̃a nduri ojikoga ji rehe. Kiroki 
g̃a uhu toroko ti nderehevaꞌero javo ji ve – ji ti ndaꞌeag̃wami g̃a pe ji ndopopotari 
pe jirehevaꞌero javeꞌyma g̃a pe, ei ga. 38 Aꞌereki ji ajy yvaga hugwi tako ti 
Tupanaꞌga remimbotarimovaꞌea rehe javo. Aꞌereki gaha ji mbuhuruka kokoty, 
ei ga. Ji ndakoi nhiremimbotarimovaꞌea rehe aꞌero, ei ga g̃a pe. 39 Nahã ga ei 
ji ve nhimbuhurukaraꞌga: “Kiroki g̃a ji g̃a mondouka nde pyri nderehevaꞌero – 
ereko katu pa ti g̃a tohoyme ti g̃a hahyvaꞌea ruvihava pype aꞌero nehẽ,” ei ga ji 
ve, ei Jesusꞌga. “Embogwera pa ti g̃a g̃amanoa hugwi ejivyraꞌjavame yvya koty 
nehẽ,” ei ga ji ve, ei ga. 40 “Kiroki g̃a nhimombaragwahavi nde rehe ojikoga – 
g̃a po ti oko pyahu okovo ji pyri nehẽ,” ei jiruvaꞌga ji ve, ei ga g̃a pe. Jihi po ti 
ambogwera g̃a aꞌero jijivyraꞌjavame nehẽ, ei Jesusꞌga g̃a pe.

41 Kiro judeusꞌg̃a nduvihavaꞌg̃a eteꞌvaruhui ga mombeꞌgwovo ojohupe aꞌero.
— Maranuhũrame ga euhui jihi ko pãohetea javo? “Yvaga hugwi ji jyvi 

ikwehe,” eꞌiuhu ga, ei g̃a. 42  Ga ko Jesusꞌga rũi naerũ Joséꞌga raꞌyramo? 

Orokwaha memei ore g̃a garuvaꞌga gayhẽa reheve, ei g̃a. Maraname te ga 
euhui naerũ: “Ji ko ajy yvaga hugwi ikwehe”? ei g̃a.

43  Igwete Jesusꞌga ei g̃a pe:
— Pepi ti peꞌeteꞌvaruhua hugwi, ei ga. 44 Jiruvaꞌga ombojikogeꞌymame po g̃a 

ndojikogi ji rehe aꞌero. G̃a jikogame ji rehe po ti ji g̃a mbogweravi g̃amanoa 
hugwi jijivyraꞌjavame nehẽ, ei ga. 45 Nahã Tupanaꞌga nhiꞌig̃a mombeꞌuharavaꞌea 
ei ikwatija hako: “Tupanaꞌga po ti g̃a mboꞌepavi nehẽ,” ei ahe hako, ei Jesusꞌga. 
Kiroki g̃a g̃wendu katu jiruvaꞌga nhiꞌig̃a ga omboꞌerame – g̃a ojiko ji rehe aꞌero, ei 
ga g̃a pe. 46 Ji ndaꞌei: “Gwepia g̃a jiruvaꞌga.” Aꞌereki ndohepiagi tuhẽ g̃a ga a, ei ga. 
Jihi jate ahepia jiruvaꞌga. Aꞌereki Tupanaꞌga hugwi ji ruri ikwehe, ei Jesusꞌga g̃a pe.

47 — Tamombeꞌu katu tuhẽ pe me, ei ga. Kiroki g̃a ojiko ji rehe – g̃a 
heaporog̃ita pyahu kiro. Aerẽ po ti g̃a ndekoi avuirama Tupanaꞌga pyri nehẽ 
no, ei ga. 48 Jihi ko pãoheteramo ako. Jihi amboheaporog̃ita pyahu g̃a mongovo 
avuirama, ei ga. 49 Penamonhavaꞌea oꞌuoꞌu maná pãoramo ongaeꞌỹi me jipi, ei ga. 
Emo ahe omano, ei ga. 50 Pãohetea ki aꞌe te ojy yvaga hugwi. Nanongara iꞌurame 
po ti g̃a ndekoi Tupanaꞌga pyri okovo nehẽ, ei ga. 51 Jihi ko pãoheteramo ako 
jijyva yvaga hugwi g̃a mongovouka. Po g̃a jikogame ji rehe aꞌero po ti g̃a ndekoi 
avuirama Tupanaꞌga pyri nehẽ, ei ga. Pãohetea – akoja ti ji amondo pe me nehẽ 
tapeꞌu ti javo – aꞌea ko jiraꞌoramo, ei ga. Aꞌea po ti ji imondoi yvyakotyveꞌg̃a 
ndepyga g̃a mongovouka nhimanorame nehẽ, ei Jesusꞌga g̃a pe.

52  Ganhiꞌig̃a renduvame judeusꞌg̃a nduvihavaꞌg̃a nhonhiꞌig̃ayvari aꞌero.
— Marã po ti ga imbuhurukaruhui gwaꞌoa nhande ve nehẽ tapeꞌu ti 

javo? ei g̃a ojohupe.
53  Igwete Jesusꞌga ei g̃a pe:

— Tamombeꞌu katu tuhẽ pe me, ei ga. Tupanaꞌga ji mbuhuruka kokoty, 
ei ga g̃a pe. Po ti pe iꞌueꞌymame jiraꞌoa jirekoa reheve, aꞌero po ti pe 
napendeaporog̃itapyahui avuirama nehẽ, ei ga. 54 Kiroki g̃a oꞌu jiraꞌoa 
jirekoa reheve – g̃a ko heaporog̃ita pyahu avuirama. Aerẽ po ti ji g̃a 
mbogweravi jijivyraꞌjavame nehẽ, ei ga. Aꞌero po ti g̃a ndekoi avuirama 
Tupanaꞌga pyri nehẽ, ei ga. 55 Aꞌereki jiraꞌoa g̃anembiꞌua tuhẽ jirekoa pavẽi. 
56 Kiroki g̃a oꞌu jiraꞌoa jirekoa reheve – g̃ahã ojiheꞌa hete ji rehe. Jihi ajiheꞌa 
hete g̃a ndehe no, ei ga. 57 Jiruvaꞌga ji mbuhuruka kokoty. Gaha ojipeꞌg̃a 
mongouka. Gaha ji mongouka no, ei ga. Na jitehe kiroki g̃a oꞌu jiraꞌoa – jihi 
ti g̃a mongo pyahu nehẽ no, ei ga g̃a pe. 58 Jiraꞌoa ko pãoheteramo – aꞌea 
ojy yvaga hugwi. Aꞌea ko akoja atyvi – kiroki penamonhavaꞌea oꞌu aerẽ 
omanomo hako, ei ga. Pãohetea g̃a iꞌurame po ti g̃a ndeaporog̃itapyahuro 
nehẽ. Aerẽ po ti g̃a ndekoi Tupanaꞌga pyri nehẽ, ei Jesusꞌga g̃a pe.

59 Aꞌea Jesusꞌga ei judeusꞌg̃a jatykahava pype Cafarnaum me. Onhimi 
reki Jesusꞌga nhiꞌig̃a g̃a pe ga erame toꞌu ti g̃a jiraꞌoa jirekoa reheve javo. 
Aꞌereki Jesusꞌga eꞌi reki g̃ajikoga pe ojihe.

Opohi ahe Jesusꞌga hugwi
60 Nahã Jesusꞌga heꞌyiveꞌg̃a mboꞌemboꞌei g̃a nderekovo. Henduvame 

ganhiꞌig̃a g̃a ei ojohupe:
— Onhimi hete ganhiꞌig̃a nhande ve, ei g̃a. Nohendukatui po ahe aꞌea, ei g̃a.
61 Jesusꞌga oyvyteri pe okwahavipe g̃aꞌeteꞌvaruhua ojive. Aꞌero ga ei g̃a pe:

— Nhinhiꞌig̃a pe monhimboahivuhui naerũ? ei ga. 62  Po ti pe hepiagi 
jijiupira yvagi pe nehẽ – perope ji ajuvypy – marãi po ti pe nehẽ naerũ? ei ga 
g̃a pe. 63 Tupanaꞌga raꞌuva omboheaporog̃ita pyahu yvyakotyveꞌg̃a mongovo. 
Yvyakotyveꞌg̃a nomboheaporog̃itapyahui ojipeꞌg̃a mongovo, ei ga. Pe 
nhinhiꞌig̃a rendukaturame ji pe mboheaporog̃itapyahuukari Tupanaꞌga raꞌuva 
pe pe mongovouka. 64 Jararamo ko pe ndaperoviari nhinhiꞌig̃a, ei ga g̃a pe.

Aꞌereki Jesusꞌga okwahavipe g̃andeaporog̃ita. G̃a mboꞌeypyrame vehevi 
ko ga okwahavipe gweroviareꞌỹveꞌg̃a. Okwahavipe ga ga no – kiroki ga 
aerẽ ga mondouka guardasꞌg̃a po pe ga pyhygauka g̃a pe.

65 Igwete Jesusꞌga ei g̃a pe:
— Jararamo pe ndaperoviari nhinhiꞌig̃a, ei ga. Nurã ji ei pe me ko: 

“Jiruvaꞌga ombojikogeꞌymame po g̃a ndojikogi ji rehe,” ei ga g̃a pe.
66  Aꞌero jaraꞌg̃a pohiri Jesusꞌga hugwi onhimongyavo. Omboꞌemboꞌe ga 

g̃a novĩa. Kiro g̃a ndohopotaraꞌjavi ga rupi. 67 Aꞌero Jesusꞌga ei dozeveꞌg̃a 
pe g̃wemimboꞌeharaꞌg̃a pe:

— Pehe peho pota ji hugwi no? ei ga g̃a pe.
68  Igwete Simão Pedroꞌga ei ga pe:

— Jesus, maꞌg̃a pyri po ore hoi? ei ga. Ndehe jate ereꞌe ore ve: “Nahã 
ti pe ndeaporog̃itapyahuro pejikovo nehẽ,” ere ko nde ore ve, ei 
ga. 69 Orokwaha hete ore nde rerovia. Nde ko pyryhetevaꞌero ereko 
Tupanaꞌga remimbuhurukaramo, ei Pedroꞌga ga pe.

70 Igwete Jesusꞌga ei g̃a pe:
— Opomoꞌemoꞌẽ ji jijive dozevaꞌero ikwehe novĩa, ei ga g̃a pe. 

Pepyteripeveꞌga reki Diaboꞌgarehevaꞌero oko, ei Jesusꞌga g̃a pe.
71 Judasvaꞌea pe Jesusꞌga eꞌi Simão Iscariotesꞌga raꞌyravaꞌea pe. Jesusꞌga 

remimboꞌeharaꞌg̃a ko dozeveꞌg̃a novĩa. Judasvaꞌea ki aꞌe te aerẽ Jesusꞌga 
pyhyguka ga mondovouka.

Jesusꞌga irũvaꞌea

7  1 Aerẽ Jesusꞌga hoi imbojoapiapiavo cidades repirepiaga 
Galiléiapeveꞌg̃a gwyri pe. Ga ndohopotari Judéiapeveꞌg̃a gwyri pe. 

Aꞌereki pevoveꞌg̃a nduvihavaꞌg̃a eꞌi tijuka ga javo. 2  Aꞌea rupi ko judeusꞌg̃a 
oapo g̃werĩ toryva huvihava. Aꞌea japorame g̃a oapo tapyiꞌia okihavamo. 
3  Igwete Jesusꞌga irũꞌg̃a ei ga pe:

— Pevo ti eho Judéiapeveꞌg̃a gwyri pe, ei g̃a. Nde eremboꞌemboꞌe 
g̃a pevo ikwehe. Ehoaꞌja ti g̃a pyri aꞌero tohepia ti g̃a nerembiapoa 

ahemonhimombyꞌavaꞌea, ei g̃a Jesusꞌga pe. 4 Oukwahahetepotarame po ahe 
hepiukari ojipeꞌg̃a pe g̃wembiapoa hamo. Nde japorame ahemonhimombyꞌavaꞌea 
ejipiuka ti g̃a pe nhaporemo aꞌero, eꞌi tehe g̃a Jesusꞌga pe.

5  Aꞌereki gairũꞌg̃a vehevi ndojikogi reki ga rehe.
6  Igwete Jesusꞌga ei g̃a pe:

— Ndohoi ve jihohava apiavo toryvi pe, ei ga. Kiromo jate pyryvamo pehoa, 
ei ga g̃a pe. 7 Kiroki g̃a noarõi Tupanaꞌga – g̃a nonhimonhaꞌngai pe ndehe. 
Emo ji rehe ko g̃a nhimonhaꞌngauhui jipi. Aꞌereki ji amombeꞌu katu g̃a pe jipi 
g̃andekoteꞌvaruhua, ei Jesusꞌga g̃a pe. 8 Pehe ti peho toryvi pe aꞌero, ei ga. 
Jihi ndahoi ve kiro. Aꞌereki ndohoi ve jihohava apiavo, ei Jesusꞌga g̃a pe.

9 Onhiꞌig̃irẽ g̃a pe Jesusꞌga pytaahiꞌvi pevo aꞌero Galiléiapeveꞌg̃a gwyri pe.

Jesusꞌga hoa toryvi pe
10 Igwete Jesusꞌga irũꞌg̃a hoi toryvi pe. Aerẽ Jesusꞌga hoi no. 

Ojipiukareꞌyma ga hoi ojipeꞌg̃a ndovakieꞌỹ. 11 Igwete judeusꞌg̃a 
nduvihavaꞌg̃a ga rekarekaruhui toryva rupi mahã akojaꞌga naerũ javo.

12  Igwete heꞌyiveꞌg̃a nhonhiꞌig̃ayvayvari Jesusꞌga rehe. Jaraꞌg̃a ei:
— Pyry hete ga.
Jaraꞌg̃a etehei ga pe:
— Ga iporomoandyandyjuhu, ei g̃a oꞌeavo tehe ga pe.
13 Okyhyji reki judeusꞌg̃a gwuvihavaꞌg̃a hugwi. Nurã g̃a nonhiꞌig̃i ojipeꞌg̃a 

ndovaki Jesusꞌga mombeꞌgwovo tianerenduvyme ti g̃a javo g̃waramo.
14 Três Jesusꞌga kiri g̃a japorame toryva. Japopaveꞌymame ga 

hoi g̃ajatykahavuhua pyri pevoveꞌg̃a mboꞌeavo. 15  Igwete judeusꞌg̃a 
nduvihavaꞌg̃a nhimombyꞌai ganhiꞌig̃a renduva.

— Marã po ga ikwahahetei mbatera? ei g̃a. Aꞌereki ikwahavipyraꞌg̃a 
nomboꞌeangavuhui ga, ei g̃a.

16  Igwete Jesusꞌga ei g̃a pe:
— Nhiremimboꞌea rũi reki. Aꞌea ko Tupanaꞌga remimboꞌea 

nhimbuhurukaraꞌga remimboꞌea, ei ga g̃a pe. 17 Kiroki g̃a oko pota Tupanaꞌga 
remimbotarimovaꞌea rehe – g̃ahã po ti onhimombaragwaha Tupanaꞌga 
remimboꞌea rehe ji imombeꞌurame g̃a pe nehẽ, ei ga. “Tupanaꞌga remimboꞌea 
tuhẽ ga imombeꞌui,” e po ti g̃a ji ve nehẽ, ei ga. “G̃wemimboꞌetehea rũi ga 
omombeꞌu,” e po ti g̃a nehẽ ji mombeꞌurame g̃a pe nehẽ, ei Jesusꞌga.

18  — Kiroki g̃a omombeꞌu g̃wemimboꞌetehea – g̃ahã eꞌi ji mbohete ti javo, 
ei ga. Jaraꞌg̃a ki aꞌe te eꞌi: “Gaha ti pembohete ga – kiroki ga ji mbuhuruka 
avo.” Kiroki g̃a eꞌi poro – g̃a nomoandyandyi ojipeꞌg̃a. Aꞌitituhẽvaꞌea g̃a 
omombeꞌu, ei ga. 19 Moisésvaꞌea okwatija Tupanaꞌga nhiꞌig̃a inog̃a pe me 
hako. Emo pe napehendukatupavi aheremimboꞌeagwera, ei ga. Maraname 
pe ji jukapotaruhutehei? ei Jesusꞌga g̃a pe.

20 Aꞌero heꞌyjuhuveꞌg̃a ei ga pe:

— Anhag̃a nde pojykauhu nde mboheagwyryva Diaboꞌgapyrivaꞌea! Nurã po 
nde ei poro, ei g̃a. Maꞌg̃a nde juka potaruhu naerũ? eꞌi tehe g̃a Jesusꞌga pe.

Aꞌereki g̃a ndokwahavi ve gwuvihavaꞌg̃a nembijukapotara ga rehe.
21 Igwete Jesusꞌga ei:

— Ojipeji ji japoi ahemonhimombyꞌavaꞌea sábado rupi, ei ga. Hepiagame pe 
euhui ji ve: “Maraname ga japouhui sábado rupi nhandeporavykyeꞌyma rupi?” 
peꞌeuhu pe ji ve, ei ga. 22 Pehe na jitehe peapo mbatera sábado rupi no. Aꞌereki 
aꞌea rupi pe pejaꞌyraꞌg̃a nakwanha ikyti no Moisésvaꞌea nhiꞌĩpoꞌrurame, ei ga. 
Moisésvaꞌea rũi reki eꞌi ypy jupe. Aherenondevaꞌea penemboypya eꞌi ypy jupe 
hako, ei ga. “Pekyti ti pejaꞌyraꞌg̃a nakwanha piꞌria sete pekirirẽ g̃aꞌara rehe,” ei 
ahe hako, ei ga. 23 Po pekipava horame sábado apiavo aꞌero sábado rupi tuhẽ 
pe g̃a kyti tihendu katu ti Moisésvaꞌea remimboꞌeagwera javo. Ji ki aꞌe te 
sábado rupi amombi pa akojaꞌga kaꞌnahũa garaꞌoa hugwi, ei ga. Maraname pe 
nhimonhaꞌngauhui ji rehe naerũ? ei ga g̃a pe. 24 Tapeꞌeuhui ti ikwahaheteeꞌymame 
iꞌara tehe hepiagame. Aꞌitituhẽvaꞌea rupi katu po pe ei hamo, ei ga g̃a pe.

Jesusꞌga ko Cristoramo Tupanaꞌga remimbuhurukaramo
25  Igwete jaraꞌg̃a Jerusalémmeveꞌg̃a ei ojohupe:

— Akojaꞌga rũi naerũ – kiroki ga nhanderuvihavaꞌg̃a ojuka potaruhu ga? ei 
g̃a. 26 Pehepia ti, ei g̃a. G̃andovaki hete ga nhiꞌinhiꞌig̃i. Emo g̃a ndeꞌi reki ga 
pe, ei g̃a. Maraꞌngu po g̃a javo kiro ga pe: “Ga ko Cristoramo tuhẽ Tupanaꞌga 
remimbuhurukaramo”? Poha po g̃a euhui ga pe naerũ? ei g̃a ojohupe. 27 Ga ko 
aꞌea rũi reki. Cristoꞌga jipiukarame po ti nhande ndikwahavi garura ma hugwi po 
ga ruri javo, ei g̃a. Akojaꞌga gwyruera reki nhande tikwaha hete, ei g̃a ojohupe.

28  Aꞌero Jesusꞌga eahyahivi g̃a mboꞌerame g̃ajatykahavuhua pype.
— “Tikwaha hete nhande ga,” peꞌjiuhu pe ji ve naerũ? ei 

Jesusꞌga. “Tikwaha hete nhande gagwyruera,” peꞌjiuhu pe no, ei ga. 
Nhiremimbotarimo rũi reki ji ruri. Kiroki ga ji mbuhuruka kokoty – ga 
ko aꞌitituhẽveꞌga. Gaha pe ndapekwahavihu, ei ga. 29 Jihi reki akwaha ga. 
Aꞌereki ga hugwi ji ajo. Gaha ji mbuhuruka kokoty, ei Jesusꞌga g̃a pe.

30 Aꞌero jaraꞌg̃a Jesusꞌga pyhypotari. Ndopokogi reki g̃a ga rehe ga 
pyhyga. Aꞌereki ndohoi ve gapyhyhava apiavo. 31 Heꞌyjuhu hete reki g̃a – 
kiroki g̃a ojiko Jesusꞌga rehe. Aꞌero g̃a ei ojohupe:

— Jesusꞌga oapo pa ahemonhimombyꞌavaꞌea, ei g̃a. Ndiaꞌei po nhande aꞌero: 
“Cristoꞌga rurame kojiꞌi tehe po ti ga japoi ahemonhimombyꞌavaꞌea Jesusꞌga 
hohe nehẽ.” Poa po nhande ndiaꞌei, ei g̃a. Aꞌereki Jesusꞌga oapopavipe 
ahemonhimombyꞌavaꞌea jipi, ei g̃a. Ga ko Cristoramo tuhẽ aꞌero, ei g̃a.

Guardasvaꞌea uhu tipyhy Jesusꞌga javo
32 Igwete heꞌyjuhuveꞌg̃a imombeꞌui nahanahã ko Jesusꞌga rekoi javo. 

G̃anhiꞌig̃a renduvame fariseusꞌg̃a ei aꞌero ikwavaꞌẽharaꞌg̃a nduvihavaꞌg̃a pavẽi:
— Tipyhyguka ti Jesusꞌga.

Aꞌero g̃a ei guardasꞌg̃a pe – kiroki g̃a gwepia katu judeusꞌg̃a 
jatykahavuhua. Aꞌero g̃a ei g̃a pe:

— Pepyhy ti Jesusꞌga rerua ore pyri, ei g̃a.
33  Igwete Jesusꞌga ei onhimombeꞌgwovo pevoveꞌg̃a pe:

— Apytaahiꞌvi po ti ji pe pyri nehẽ, ei ga. Aꞌero po ti ji hoaꞌjavi ga pyri 
nehẽ – kiroki ga ji mbuhuruka kokoty, ei ga. 34 Pe po ti ji rekarekari nehẽ 
tiandepoko ti ga javo ji ve nehẽ novĩa. Emo po ti pe ndajirepiagaꞌjavi 
nehẽ, ei ga. Aꞌereki tegwete pehohava ji pyri – perope ji aju, ei ga g̃a pe.

35  Igwete judeusꞌg̃a nduvihavaꞌg̃a ei ojohupe:
— Marã ga euhui ndajirepiagaꞌjavi po ti pe nehẽ javo? Mome tuhẽ po ti ga houhui 

aꞌero nehẽ naerũ? ei g̃a. Nhandereꞌyjaꞌg̃a pyri po ti ga hoi nehẽ naerũ? ei g̃a, kiroki 
g̃a okwakiꞌo judeusꞌg̃arũiveꞌg̃a gwyri pe? ei g̃a. Omboꞌe po ti ga judeusꞌg̃arũiveꞌg̃a 
pevo nehẽ naerũ? ei g̃a novĩa. 36 Aꞌereki ga eꞌi: “Ji rekareka po ti pe nehẽ novĩa. 
Emo po ti pe ndajirepiagaꞌjavi tuhẽ nehẽ,” ei ga, ei g̃a. “Tegwete pehohava ji pyri – 
perope ji aju,” ei ga, ei g̃a. Gara pe po ga euhui naerũ? ei g̃a ojohupe.

Yhyaꞌjavaꞌea
37 Okioki g̃a toryva apovo. Aerẽ mbapavavaꞌea rupi huvihava rupi 

Jesusꞌga poꞌami onhiꞌig̃a hahyahi g̃a pe:
— Kiroki g̃a yhya pota oygwejamo – tuhu ti g̃a ji pyri oyꞌgwovo aꞌero, ei ga g̃a 

pe. Nahã aꞌero, aꞌe ji, ei ga. Kiroki g̃a opota Tupanaꞌga raꞌuva rekoa onhipavẽi 
– tojiko ti g̃a ji rehe aꞌero. Aꞌero po ti g̃a herekoi aꞌea nehẽ yhyaꞌjavaꞌea – kiroki 
aꞌea g̃a mboheaporog̃ita pyahu g̃a mongovo, ei ga g̃a pe. 38 G̃a jikogame ji rehe 
po ti g̃a herekohetei yhyaꞌjavaꞌea nehẽ. Ji mombeꞌumbeꞌu po ti g̃a ojipeꞌg̃apeꞌg̃a 
pe nehẽ, ei ga. Henduvame po ti g̃a jikogi ji rehe no herekoheteavo yhyaꞌjavaꞌea. 
Aꞌea po ti g̃a mboheaporog̃itapyahui g̃a mongovo Tupanaꞌga pyri nehẽ no, ei ga. 
Aꞌea jitehe Tupanaꞌga rembikwatijarukara omombeꞌu no, ei Jesusꞌga g̃a pe.

39 Tupanaꞌga raꞌuva pe Jesusꞌga ei aꞌero aꞌea ko yhyaꞌjavaꞌea javo. Aꞌereki ga eꞌi:
— G̃a jikogame ji rehe yhyaꞌjavaꞌea po ti ji imondoi g̃a pyri nehẽ aꞌea ti 

togwereko katu g̃a javo nehẽ, ei ga.
Aꞌea rupi Jesusꞌga nomondoi ve garaꞌuva ojiheveꞌg̃a pyri. Aꞌereki ga 

nomanoi ve. Aꞌero Tupanaꞌga nombogweravi ve ga rupia ojipyri ga 
mboheteavo. Ohoeꞌymame Jesusꞌga nomondoi ve garaꞌuva ojiheveꞌg̃a pyri.

Onhonhiꞌig̃ayva ahe Jesusꞌga rehe
40 Heꞌyiveꞌg̃a g̃wendu Jesusꞌga nhiꞌig̃ame. Aꞌero jaraꞌg̃a ei:
— Ga ko Tupanaꞌga nhiꞌig̃a mombeꞌuharamo tuhẽ Moisésvaꞌea 

remimombeꞌuharaꞌga, ei g̃a.
41 Jaraꞌg̃a ei:
— Ga ko Cristoramo Tupanaꞌga remimbuhurukaramo.
— Ahã, eꞌi tehe jaraꞌg̃a g̃a pe. Jesusꞌga ko Galiléiapeveꞌga. Cristoꞌga po 

ti Galiléiapeveꞌga rũi nehẽ! ei g̃a. 42  Tupanaꞌga rembikwatijarukara eꞌi: 

João 7



320

“Cristoꞌga po ti oko Davivaꞌea rymyminoro nehẽ,” eꞌi. “Oꞌa po ti ga cidade 
de Belém me – perope Davivaꞌea uvypy,” eꞌi ikwatijara, ei g̃a.

43  Nahã g̃a nhonhiꞌig̃ayvayvari Jesusꞌga rehe upa. 44 Jaraꞌg̃a ga pyhy 
pota novĩa. Emo g̃a ndopokogi ve ga rehe a.

Judeusvaꞌea ruvihavavaꞌea ndojikogi Jesusꞌga rehe
45  Aꞌero guardasꞌg̃a jivyri ikwavaꞌẽharaꞌg̃a nduvihavaꞌg̃a pyri fariseusꞌg̃a 

pyri no. Igwete g̃a ei guardasꞌg̃a pe:
— Maranuhũrame pe ndapepyhygi Jesusꞌga rerua raꞌe? ei g̃a g̃a pe.
46  Igwete guardasꞌg̃a ei:
— Aꞌea ko jaraꞌg̃a nhiꞌig̃a ja rũi ga nhiꞌig̃ame, ei g̃a. Norohenduvangavi 

ore nanongara, ei g̃a g̃a pe.
47 Igwete fariseusꞌg̃a ei g̃a pe:
— Pehe na jitehe ga pe moandyandyjuhu? 48 Ndapekwahavihu pe? ei g̃a g̃a 

pe. Judeusꞌg̃a nduvihavaꞌg̃a ndojikogi pa ga rehe. Ore na jitehe fariseusramo 
ndorojikogi pa ga rehe no, ei g̃a. 49 Avoveꞌg̃a ki aꞌe te okoteheuhu 
onhimongyavo. G̃ahã ndokwahavihu Moisésvaꞌea remimboꞌeagwera, ei g̃a 
g̃a pe. Nanongaraꞌg̃a reki ojiko Jesusꞌga rehe. Tupanaꞌga po ti imbohahyi g̃a 
pe nehẽ peko teꞌvaruhu pe javo, etehei g̃a guardasꞌg̃a pe.

50 Igwete Nicodemosꞌga ei fariseusꞌg̃a pe javo. Nicodemosꞌga ko 
fariseuramo oko no. Gaha ko oho naꞌẽ Jesusꞌga pyri raikwehe tahendu ti 
ganhiꞌig̃a javo. Igwete ga ei g̃a pe:

51 — Moisésvaꞌea remimboꞌeagwera eꞌi nhande ve: “Pehendu naꞌẽ ti 
g̃a nhimombeꞌurame pe me. Ikwahavirẽ g̃andeaporog̃ita ti pyry pe ei 
g̃a pe,” eꞌi aherembikwatijara nhande ve, ei ga g̃a pe. Jesusꞌga nhiꞌig̃a 
renduveꞌymame xaꞌeteꞌvaruhuyme ti ga pe aꞌero, ei Nicodemosꞌga g̃a pe.

52  Nurã g̃a ei Nicodemosꞌga pe:
— Nde ko Galiléiapevaꞌero jitehe naerũ? Nurã nde vavagahivuhui ga rehe a, ei 

g̃a Nicodemosꞌga pe. Ehepia ti Tupanaꞌga rembikwatijarukara ikwahava aꞌero, ei 
g̃a. Aꞌereki aꞌea ndeꞌiangavi: “Tupanaꞌga nhiꞌig̃a mombeꞌuharaꞌg̃a Galiléiapevaꞌero 
oko,” ndeꞌi, eꞌi tehe g̃a. Jesusꞌga ki aꞌe te Galiléiapevaꞌero, ei g̃a ga pe.

[53  Igwete g̃a kwakiꞌopavi ogwovo g̃wonga pype upa.

Ahe gwereko g̃wembirekovaꞌearũivaꞌea

8  1 Kiro Jesusꞌga hoi oliveira ndyvuhu pe monte das Oliveiras pe. 
2  Ypyhajive ga ruraꞌjavi judeusꞌg̃a jatykahavuhua rokari pe. Kiro g̃a 

ndupavi aꞌero onhimongyavo ga pyri. Aꞌero ga reni g̃a mboꞌemboꞌeavo. 
3  Aꞌea rupi judeusꞌg̃a mboꞌeharaꞌg̃a hẽa pyhygi hẽa rerua fariseusꞌg̃a pavẽi. 
Hẽa g̃wembirekoꞌgarũiveꞌga rerekorame g̃a hẽa pyhygi hẽa rerua hẽa 
moꞌama Jesusꞌg̃a pyteri pe. 4 Igwete g̃a ei Jesusꞌga pe:

— Jesus, gwereko hẽa g̃wembirekoꞌgarũiveꞌga. Nurã ore hẽa pyhygi 
hẽa rerua, ei g̃a. 5 Ahe mboꞌerame Moisésvaꞌea ei ikwatija hako: “Peapi 

ti nanongaraꞌg̃a jukavo kunhangweraꞌg̃a,” ei ahe hako. Oro nde? ei g̃a 
Jesusꞌga pe. Marãi re po nde naerũ? Toroapi ti hẽa naerũ? ei g̃a.

6  Aꞌereki g̃a eꞌi jipe ojohupe:
— Tihendu ti ganhiꞌig̃a, ei g̃a. Ga nhanenhiꞌĩpondekwateꞌvaruhurame 

po ti nhande imombeꞌui nhanderuvihavaꞌg̃a pe nehẽ. “Nohendukatui ga 
Moisésvaꞌea nhiꞌig̃a,” xaꞌe ti ga mombeꞌgwovo aꞌero g̃a pe nehẽ, ei g̃a ojohupe.

Nurã g̃a ei Jesusꞌga pe: “Marãi re po nde naerũ?” Kiro Jesusꞌga 
nhovaꞌapyni oina opũa pyvõ ikwatija yvya rehe. 7 Ndopigi reki g̃a jaꞌjavo 
ga pe. Aꞌero ga poꞌami javo g̃a pe:

— Kiroki ga ndokoteꞌvaruhuangavi – ga ypy ti toapi hẽa, ei Jesusꞌga g̃a pe.
8  Igwete ga nhovaꞌapynaꞌjavi oina aꞌero yvya rehe ikwatijaraꞌjava. 

9 Ganhiꞌig̃a renduvame kiro onhinanhinani g̃a hog̃ahoi. Xavaꞌeveꞌg̃a ypy 
oho. Aꞌero g̃a hopavi Jesusꞌga reja – kiroki g̃a gweru hẽa. Pevo hẽa ami 
aꞌero ga pyri jaraꞌg̃a pyteri pe. 10 Kiro Jesusꞌga poꞌamaꞌjavi javo hẽa pe.

— Mahã akojaꞌg̃a naerũ? ei ga. G̃a ndeꞌiaꞌjavi nde ve teremano javo? ei ga hẽa pe.
11 — Ahã tuhẽ, ei hẽa.
— Ji na jitehe ndaꞌei nde ve, ei ga. Heregwovo aꞌero, ei ga. Epohi ti kiro 

ekoteꞌvaruhua hugwi, ei Jesusꞌga hẽa pe.]

Jesusꞌga omomytuꞌẽ nhande ve
12  Aerẽ Jesusꞌga nhiꞌig̃aꞌjavi heꞌyiveꞌg̃a pe:
— Arimo ko nhande hepiakatui mbatera ikwahavag̃wama. Aꞌereki mytuꞌẽ 

nhande ve, ei ga. Na jitehe ji amomytuꞌẽ yvyakotyveꞌg̃a pe. Aꞌereki ji 
akwahavuka Tupanaꞌga g̃a pe, ei Jesusꞌga g̃a pe. Kiroki g̃a ojiko ji rehe 
ji nhiꞌĩpoꞌruavo – g̃a po ti ndeꞌiaꞌjavi: “Ndakwahavi ji Tupanaꞌga,” ei ga. 
Okwaha tuhẽ po ti g̃a Tupanaꞌga gweaporog̃itapyahuro nehẽ, ei ga g̃a pe.

13  Igwete fariseusꞌg̃a ei ga pe:
— Nde tehe erenhimombeꞌu, ei g̃a. Nurã ore ndorogweroviari nenhiꞌig̃a 

ndetehero g̃waramo, ei g̃a ga pe.
14 Aꞌero ga ei g̃a pe:
— Aꞌiti ji tehe anhimombeꞌu pe me. Emo aꞌitituhẽvaꞌea rupi katu 

nhinhimombeꞌua a, ei ga. Aꞌereki ji hete tuhẽ akwaha jiruhava – perope ji ajo 
jugwi – perope ji aho jupe no, ei ga. Pe ki aꞌe te ndapekwahavi pea – perope 
ji ajo jugwi – perope ji aho jupe, ei ga g̃a pe. 15 Ojipeꞌg̃a ara tehe pe pehepia. 
Ikwahaheteeꞌyma pe etehei g̃a pe aꞌero peko teꞌvaruhu pe javo, ei ga. Nahã 
ko yvyakotyveꞌg̃a jipi. Ji ki aꞌe te ndaꞌei poa ojipeꞌg̃a pe, ei Jesusꞌga g̃a pe. 16 Ji 
erame poa g̃a pe aꞌitituhẽvaꞌea rupi katu nhirembiꞌea aꞌero. Aꞌereki ji tehe 
rũi aꞌe. Ore memei oroꞌe jihi jiruvaꞌga pavẽi nhimbuhurukaraꞌga pavẽi, ei ga. 
17 Peapoa aherembikwatijara eꞌi no: “Mokonhaꞌg̃a imombeꞌurame mbatera na 
tuhẽ javo aꞌero hupi katu g̃anembiꞌea,” eꞌi. “Aꞌereki g̃a memei eꞌi a jupe,” eꞌi 
ikwatijara, ei Jesusꞌga. 18 Jihi anhimombeꞌu, ei ga. Jiruvaꞌga ji mombeꞌu jitehe 
no nhimbuhurukaraꞌga, ei ga. Ore memei ji mombeꞌu aꞌero, ei Jesusꞌga g̃a pe.

19 Aꞌero g̃a ei ga pe:
— Mahã nderuvaꞌga naerũ? ei g̃a ga pe.
— Pe ndajikwahavi tuhẽ, ei Jesusꞌga. Ndapekwahavi jitehe pe jiruvaꞌga 

aꞌero, ei ga g̃a pe. Po pe ji kwahavi tuhẽ hamo, aꞌero po pe jiruvaꞌga 
kwahavi hamo no, ei Jesusꞌga g̃a pe.

20 Aꞌea Jesusꞌga ei g̃a mboꞌerame judeusꞌg̃a jatykahavuhua pype – perope 
hyruꞌia pyri. Aꞌea pype judeusꞌg̃a omondomondo itambereꞌia Tupanaꞌga pe 
jipi. Pevo Jesusꞌga ei g̃a pe g̃a mboꞌeavo. Aꞌero jaraꞌg̃a ga pyhypotari novĩa. 
Emo g̃a ndopyhygi ga. Aꞌereki ndohoi ve gapyhyhava apiavo.

Jesusꞌga onhimombeꞌu ahe ve
21 Aerẽ Jesusꞌga nhiꞌig̃aꞌjavi judeusꞌg̃a nduvihavaꞌg̃a pe:

— Aho po ti ji avo hugwi nehẽ, ei ga. Ji reka po ti pe nehẽ ore poko ti 
javo nehẽ novĩa. Pejikoteꞌvaruhua momborukareꞌymame po ti pe manoi 
pejigwovo hahyvaꞌea ruvihava pype nehẽ, ei ga. Perope ji aho – pevo ki 
aꞌe te tegwete pehohava ji pyri, ei Jesusꞌga g̃a pe.

22  Igwete judeusꞌg̃a nduvihavaꞌg̃a ei ojohupe:
— Marãi ga aꞌero? Ojijukauhu po ti ga nehẽ naerũ? ei g̃a. Aꞌereki ga eꞌi: “Perope 

ji aho – tegwete pehohava ji pyri,” ei ga, ei g̃a. Gara pe po ga ei? ei g̃a ojohupe.
23  Igwete Jesusꞌga ei g̃a pe:

— Pe ko yvyakotyvaꞌea. Ji ki aꞌe te yvagipevaꞌea, ei ga. Pendeaporog̃ita 
teꞌvaruhu pe yvyakotyvaꞌero g̃waramo. Ji ko na rũi, ei ga g̃a pe. 24 Nurã ji ei 
pe me ko: “Pemano po ti pe imomborukareꞌymame pejikoteꞌvaruhua nehẽ,” ei 
ga g̃a pe. Na tuhẽ, ei ga. Ji ko Tupanamo ako. Po ti pe ndaperoviari aꞌea nehẽ, 
aꞌero po ti pe manoi pejikoteꞌvaruhuro g̃waramo nehẽ, ei Jesusꞌga g̃a pe.

25 — Mome ahe tuhẽ nde naerũ? ei g̃a ga pe.
— Aꞌea ypy tuhẽ ko ji aꞌe pe me, ei Jesusꞌga g̃a pe. 26 Opomombeꞌuahivuhu 

tuhẽ po ji hamo pe ndekoteꞌvaruhuro g̃waramo. Emo ganhiꞌig̃a jate ko 
ji amombeꞌu yvyakotyveꞌg̃a pe nhiremienduvamo, ei ga. Ganhiꞌig̃a ko 
aꞌitituhẽvaꞌea nhimbuhurukaraꞌga nhiꞌig̃a, ei Jesusꞌga g̃a pe.

27 Gwuvaꞌga pe Tupanaꞌga pe Jesusꞌga ei gaha ji mbuhuruka javo. Aꞌea onhimi 
reki judeusꞌg̃a nduvihavaꞌg̃a pe ga erame g̃a pe. 28 Nurã Jesusꞌga ei g̃a pe:

— Ji ko Tupanaꞌga remimbuhurukara, ei ga. Pe ji mbovyrame ji moꞌama yva 
rehe po ti pe ji kwahavi nehẽ, ei ga. “Ga ko Tupanamo tuhẽ oko,” peꞌji po ti pe ji 
ve nehẽ, ei ga. “Ga ko ndokoi g̃wemimbotarimovaꞌea rehe. Uvaꞌga remimboꞌea 
jate ga omombeꞌu okovo,” peꞌji po ti pe ji ve nehẽ, ei ga g̃a pe. 29 Kiroki ga ji 
mbuhuruka – gaha ji pavẽi oko jipi. Ga ndopohiri ji hugwi, ei ga. Aꞌereki ji ako 
garemimbotarimovaꞌea rehe jipi ganhimohemag̃wama ji rehe, ei Jesusꞌga g̃a pe.

30 Henduvame ganhiꞌig̃a jaraꞌg̃a jikogi ga rehe onhimongyavo.

Ipiroꞌy ahe
31 Igwete Jesusꞌga ei judeusꞌg̃a pe – kiroki g̃a ojiko ga rehe:

— Po ti pe ndekoi nhinhiꞌig̃a rupi jipi jirehevaꞌea tuhẽ po ti pe ndekoi 
nehẽ, ei ga. 32  Igwete po ti pe Tupanaꞌga kwahavi nehẽ aꞌitituhẽveꞌga. Ga 
kwahava g̃waramo po ti pe piroꞌyro nehẽ, ei ga g̃a pe.

33  Igwete g̃a ei ga pe:
— Maraname nde euhui poha ore ve? ei g̃a ga pe. Oreremimbotarimovaꞌea 

rehe jate tuhẽ ore rekoi. Ore ko Abraãovaꞌea rymyminoro oroko, ei g̃a. 
Orepiroꞌy tuhẽ ore ojipeꞌg̃a hugwi jipi. Ndipopoakari tuhẽ g̃a ore rehe, ei g̃a. 
Marãi nde ore ve naerũ: “Pepiroꞌy po ti pe nehẽ”? ei g̃a ga pe.

34 Igwete Jesusꞌga ei g̃a pe:
— Tamombeꞌu katu tuhẽ pe me, ei ga. Kiroki g̃a oko teꞌvaruhu jipi – g̃a 

ndipiroꞌyi tuhẽ okoteꞌvaruhua hugwi. G̃andekoteꞌvaruhua ipopoaka hete g̃a 
ndehe aꞌero, ei ga g̃a pe. 35 Nahã aherongapypeveꞌg̃a, ei ga. Xavaꞌeveꞌga po 
omondomondo ojipyriveꞌg̃a okoteheveꞌg̃a jipi. G̃a potaraꞌjaveꞌymame ga g̃a 
mondohetei ojihugwi, ei ga. Gwaꞌyraꞌga ki aꞌe te ga nomondoi tuhẽ. Gaeꞌỹeꞌymi 
opyta uvaꞌga pyri garaꞌyraꞌga g̃waramo, ei ga. 36 Ji ko Tupanaꞌga raꞌyramo, ei 
ga g̃a pe. Garaꞌyra g̃waramo ji imombigi aherekoteꞌvaruhua popoakara ahe 
hugwi. Po ti ji imombigi pe hugwi nehẽ, aꞌero po ti ndipopoakari tuhẽ pe ndehe 
nehẽ, ei ga. 37 Pe ko Abraãovaꞌea rymyminoro peko novĩa. Emo pe ji juka pota 
reki. Aꞌereki pe me ndatekwavi nhiremimboꞌea rehe, ei ga. 38 Ahepia ji jiruvaꞌga 
rekoa. Nhirembiepiaga ji amombeꞌu katu pe me aꞌero, ei ga. Pehe pehendu 
penduvaꞌga Diaboꞌga. Penemienduva pe pehendu katu aꞌero, ei Jesusꞌga g̃a pe.

39 — Abraãovaꞌea ko oreramonhavaꞌea, ei g̃a ga pe.
Igwete Jesusꞌga ei:

— Abraãovaꞌea rymyminoro po pe ndekoi, aꞌero po ahe javijitehe pe 
ndekokatui hamo, aꞌe ji pe me, ei ga g̃a pe. 40 Pe ki aꞌe te ji juka potaruhu, 
ei ga. Amombeꞌumbeꞌu ji pe me aꞌitituhẽvaꞌea Tupanaꞌga remimombeꞌua. 
Pe ki aꞌe te ji juka potaruhu, ei ga. Na rũi ko Abraãovaꞌea rekoi hako! 
41 Pejijuveteꞌga javijitehe ko pe ndekoteꞌvaruhui! ei ga g̃a pe.

Aꞌero g̃a ei ga pe:
— Tupanaꞌga raꞌyreteramo jate ore rekoi, ei g̃a. Ndorogwerekoi ore 

jaraꞌga orojuvetero, ei g̃a ga pe.
42  Igwete Jesusꞌga ei g̃a pe:
— Po Tupanaꞌga penduvetero oko hamo, aꞌero po pe ji arõhetei hamo, ei ga g̃a 

pe. Aꞌereki ji Tupanaꞌga hugwi ajo. Ji nanhimbuhuri avo. Gaha ji mbuhuruka 
kokoty, ei ga g̃a pe. 43 Marã pe ndapekwahavihu nhinhiꞌig̃a naerũ? ei ga. Pe 
napehendupotari nhiremimombeꞌua. Nurã pe ndapekwahavihu, ei ga g̃a pe. 
44 Pe ko Diaboꞌga raꞌyramo tuhẽ peko okoteꞌvaruhuveꞌga raꞌyramo. Aꞌero pe 
ndekoteꞌvapotaruhui Diaboꞌga remimbotarimovaꞌea rehe pejikovo, ei ga g̃a pe. 
Tupanaꞌga rembiapoypyagwera jate Diaboꞌga ahe momanomanoukari kiromo 
jate. Ga ndokoi aꞌitituhẽvaꞌea rehe. Aꞌereki aꞌitituhẽvaꞌea rehe ndatekwavaꞌjavi ga 
pe, ei ga g̃a pe. Oꞌmberame ga rekoi gweaporog̃ita rupi. Aꞌereki ga iꞌmbeuhuveꞌga 
tuhẽ. Gaha ahe moꞌmbeuhu okovo no, ei ga. 45 Peroviaruhu pe gaꞌmbea jipi. Nurã 

ko pe ndajireroviarihu reki aꞌero. Aꞌereki ji aꞌitituhẽvaꞌea mombeꞌu pe me, ei ga 
g̃a pe. 46 Manamo po ti pe hepiukari jirekoteꞌvaruhua naerũ? Ndapehepiukari 
tuhẽ po ti pe jirekoteꞌvaruhueꞌyma g̃waramo, ei ga. Marã naerũ? Ji aꞌitituhẽvaꞌea 
mombeꞌurame pe me maraname pe ndajireroviarihu naerũ? ei ga g̃a pe. 
47 Tupanaꞌgareheveꞌg̃a g̃wendu katu ganhiꞌig̃a. Pe ki aꞌe te napehendukatui 
ganhiꞌig̃a garehevaꞌero pejikoeꞌyma g̃waramo, ei ga g̃a pe.

Abraãovaꞌea renonde Jesusꞌga oko
48  Igwete judeusꞌg̃a nduvihavaꞌg̃a ei Jesusꞌga pe:
— Nde ko judeuramo rũi reki, eꞌi tehe g̃a. Nde ko Samariapevaꞌea 

ekoteꞌvaruhuvaꞌea. Anhag̃a nde pojykauhu Diaboꞌgapyrivaꞌea, ei g̃a. 
Oromombeꞌu katu nde a, eꞌi tehe g̃a Jesusꞌga pe.

49 Igwete Jesusꞌga ei g̃a pe:
— Anhag̃a ndajipojykai tuhẽ, ei ga. Jihi ambohete jiruvaꞌga. Pe ki aꞌe te ji 

mbotegweteuhu, ei ga g̃a pe. 50 Ji ndaꞌei reki ojipeꞌg̃a pe tanhimbohete ti g̃a javo. 
Ojipeꞌga eꞌi nhimbohetea rehe tombohete ti g̃a ga javo. Gaha okwaha hete javo 
aꞌitituhẽvaꞌea rupi katu Tupanaꞌga, ei ga g̃a pe. 51 Tamombeꞌu katu tuhẽ pe me, 
ei ga. Kiroki g̃a g̃wendu katu nhinhiꞌig̃a – okoeꞌymi po ti g̃a nehẽ, ei ga g̃a pe.

52  Igwete g̃a ei Jesusꞌga pe:
— Nurã ore kiro ikwahahetei aꞌero. Anhag̃a nde pojyka tuhẽ, ei g̃a ga 

pe. Abraãovaꞌea omano hako. Tupanaꞌga nhiꞌig̃a mombeꞌuharavaꞌea na 
jitehe omanomba hako, ei g̃a. Marã kiro nde euhui naerũ? “Kiroki g̃a 
g̃wendu katu nhinhiꞌig̃a – g̃a po ti okoeꞌymi nehẽ,” ereteheuhu nde, ei 
g̃a ga pe. 53  Omano ko oreramonhavaꞌea Abraãovaꞌea hako. Tupanaꞌga 
nhiꞌig̃a mombeꞌuharavaꞌea omano jitehe no, ei g̃a. Nde po nderuvihavuhu 
Abraãovaꞌea hohe naerũ nhirendukatuveꞌg̃a po ti okoeꞌymi javo naerũ? ei 
g̃a. Mome ahe tuhẽ nde naerũ poha nde eag̃wama? ei g̃a ga pe.

54 Igwete Jesusꞌga ei g̃a pe:
— Po jiteheuhu anhimbohete, aꞌea po ndapyryvi hamo, ei ga. Jiruvaꞌga 

reki ji mbohete Tupanaꞌga – ga pe jitehe peꞌe tehe reki orombohete ore ga 
javo tehe, ei ga g̃a pe. 55 Pe ndapekwahavi reki ga. Ji ki aꞌe te akwaha ga. Po 
ji ei hamo ji ndakwahavi ga javo, aꞌero po ji mbero pe javijitehe hamo no, ei 
ga g̃a pe. Ji ki aꞌe te akwaha tuhẽ ga. Igwete ji hendukatui ganhiꞌig̃a no, ei 
ga. 56 Penamonhavaꞌea Abraãovaꞌea jirurag̃wama gwepia potarahi hete hako. 
Igwete ahe hepiagi reki gworygworyvamo hehe, ei Jesusꞌga g̃a pe.

57 Igwete g̃a ei ga pe:
— Nandexavaꞌejuhu nde. Cinquenta kwara ndohoi ve nde rehe, ei g̃a. 

Marã nde Abraãovaꞌea repiaguhui naerũ? ei g̃a ga pe.
58  — Tamombeꞌu katu tuhẽ ti pe me, ei Jesusꞌga g̃a pe. Abraãovaꞌea 

areꞌymame kiromo tuhẽ ji rekoi Tupanamo, ei ga g̃a pe.

59 Aꞌero g̃a ipyhygi ita tiapi ti ga javo. “Aꞌereki ga onhimongo 
Tupanamo oꞌmbero,” ei g̃a ojohupe. Kiro Jesusꞌga nhimimi g̃a hugwi aꞌero 
ogwovo judeusꞌg̃a jatykahavuhua rokara hugwi.

Jesusꞌga ahe mboheha katu

9  1 Aerẽ ohorame Jesusꞌga hehaeꞌỹveꞌga repiagi. Oꞌarypyrame vehevi 
ga ndahehai. 2  Kiro Jesusꞌga remimboꞌeharaꞌg̃a ei Jesusꞌga pe aꞌero:

— Maꞌg̃a ndekoteꞌvaruhua ga mbohehateꞌvaruhui? Garekoteꞌvaruhua 
tuhẽ? ei g̃a. Maraꞌngu po garuvaꞌg̃a ndekoteꞌvaruhua ga 
mbohehateꞌvaruhuavo? Marã? ei g̃a ga pe.

3  Aꞌero Jesusꞌga ei g̃a pe:
— Garekoteꞌvaruhua rũi ga mbohehateꞌvaruhui, ei ga g̃a pe. Garuvaꞌg̃a 

ndekoteꞌvaruhua rũi ga mbohehateꞌvaruhui no, ei Jesusꞌga. Tupanaꞌga 
omboukwaha pota nhande ve opopoakara ga rehe nehẽ. Nurã ga ndahehai, ei ga.

4 Igwete Jesusꞌga ei no:
— Kiro arimo nhande poravykyi nhandekovo, ei ga. Aꞌereki aerẽ ypytunimo 

tegwete nhandeporavykyhava. Aꞌea rupi nhande ndiaporavykyaꞌjavi aꞌero, ei 
ga. Na jitehe ag̃wamo ti xaporavyky aꞌero. Timboukwaha ti g̃a pe Tupanaꞌga 
popoakara nhimbuhurukaraꞌga popoakara, ei ga. Aꞌereki aerẽ nhande manorẽ 
tegwete nhande ve Tupanaꞌga mboukwahahava, ei ga g̃a pe. 5 Arimo mytuꞌẽ 
nhande ve. Nurã nhande hepiagi ikwahavag̃wama. Na jitehe ji ruvame yvya 
koty ji imomytuꞌẽi yvyakotyveꞌg̃a akag̃i pe tokwaha ti g̃a Tupanaꞌga javo.

6  Onhiꞌig̃irẽ Jesusꞌga nyvuni yja rehe ikotiamo. Aꞌea ga imongyi 
hehaeꞌỹveꞌga ropepira rehe aꞌero.

7 — Heregwovo ejovaheita kiro, ei Jesusꞌga ga pe. Pevo ypiaꞌi pe Siloé 
pe ti eho, ei ga. (Siloé ko Imondopyra.)

Pevo hehaeꞌỹveꞌga hoi aꞌero. Ojovaheirẽ ga hepiakatui ua. Judeusꞌg̃a 
poravykyeꞌyma rupi sábado rupi Jesusꞌga japoi yja kotimbyra aꞌea 
pyvõ ga mbohehavo katu. 8  Aerẽ hehaeꞌỹgweraꞌga rongakotyveꞌg̃a ga 
repiagi. Igwete g̃a ei jaraꞌg̃a pavẽi – kiroki g̃a hehaeꞌỹveꞌga repia ga 
poranduranduvame itambereꞌia rehe jipi – igwete g̃a ei:

— Akojaꞌga rũi novĩa? ei g̃a ojohupe, kiroki ga oporandurandu 
itambereꞌia rehe jipi oina, ei g̃a.

9 — Ga tuhẽ, ei jaraꞌg̃a.
Emo jaraꞌg̃a eꞌi:

— Akojaꞌgaꞌjaveꞌga tehe, ei g̃a.
Hehaeꞌỹgweraꞌga eꞌi g̃a pe aꞌero:

— Ji tuhẽ ko aꞌea, ei ga.
10 — Marã nde rehakaturamo kirog̃we aꞌero? ei g̃a ga pe.
11 — Uhu ga ji pyri – Jesus ei g̃a ga pe, ei ga. Igwete ga ikotĩ yja 

g̃wendya pyvõ imongyavo jiropepira rehe, ei ga. Aꞌero ga ji mondoi 

ypiaꞌi pe Siloé pe ji mbojovaheita, ei ga. Ganhiꞌig̃a rupi ji hoi aꞌero. 
Jijovaheipavame kiro ji maꞌeg̃atui, ei ga g̃a pe.

12  — Mahã ga naerũ? ei g̃a ga pe.
— Ji ndakwahavi, ei ga.

Fariseusvaꞌea eꞌieꞌi hehaeꞌỹgweravaꞌea pe
13-14 Judeusꞌg̃a poravykyeꞌyma rupi sábado rupi Jesusꞌga japoi yja 

kotimbyra aꞌea pyvõ ga mbohehavo katu. Kiro g̃a hehaeꞌỹgweraꞌga 
rerohoi fariseusꞌg̃a pyri aꞌero. 15 Igwete fariseusꞌg̃a ei ga pe no:

— Marã nde rehakaturamo ag̃wamo naerũ?
— Omongy ga yja kotimbyra jiropepira rehe, ei ga. Igwete ji jovahei 

nhimaꞌeg̃atuag̃wama, ei ga g̃a pe.
16  Jararamo g̃a ei ga pe aꞌero:
— Akojaꞌga koi Tupanaꞌga nombuhurukari ga, ei g̃a. Aꞌereki ga oapo mbatera 

sábado rupi nhaneramonhavaꞌea nhiꞌĩpoꞌrueꞌymamo. Oko teꞌvaruhu ga aꞌero, ei g̃a.
Jaraꞌg̃a eꞌi:
— Po ga rekoteꞌvaruhui hamo, aꞌero po ga ndoapoi nanongara 

ahemonhimombyꞌavaꞌea jipi hamo, ei g̃a.
Aꞌero g̃a nhonhiꞌig̃ayvari ga rehe. 17 Igwete g̃a eaꞌjavi hehaeꞌỹgweraꞌga pe:
— Oro nde? ei g̃a ga pe. Po ga nde mbohehakatui marãi re po nde ga pe 

aꞌero? ei g̃a.
— Tupanaꞌga nhiꞌig̃a mombeꞌuharaꞌga po, aꞌe ji, ei ga g̃a pe.
18  Emo judeusꞌg̃a nduvihavaꞌg̃a ndogweroviapotari ga mbohehakatua.
— Ndahehai po ga rajiꞌi, ei g̃a novĩa.
Aꞌero g̃a hehaeꞌỹgweraꞌga ruvaꞌga mbuhurukari ojipyri gayhẽa reheve.
19 — Peꞌji katu ti ore ve, ei g̃a g̃a pe. Gaha ko nderaꞌyramo? Aꞌiti ga ndahehai 

oꞌarame novĩa? ei g̃a. Peꞌji ti ore ve. Marã kiro ga rehauhuro naerũ? ei g̃a g̃a pe.
20 — Ga oreraꞌyraꞌga tuhẽ, ei g̃a. Aꞌiti tuhẽ ko ga ndahehai 

oꞌarame ikwehe novĩa. Aꞌea ore orokwaha hete, ei g̃a g̃a pe. 21 Emo 
gambohehakatuagwera – aꞌea ore ndorokwahavi. Marã po ga maꞌeg̃atui 
kiro? oroꞌe ore, ei g̃a. Maꞌg̃a omboheha katu ga naerũ? oroꞌe ore. Aꞌereki 
ore ndorokwahavi gambohehakatuagwera, ei g̃a g̃a pe. Peꞌji ti ga pe aꞌero. 
Aꞌereki ga yvuakaruhu. Gaha po ti onhimombeꞌu pe me nehẽ, ei g̃a g̃a pe.

22  Aꞌea g̃a ei okyhyjiavo. Aꞌereki ojikwe judeusꞌg̃a nduvihavaꞌg̃a eꞌi ojohupe: 
“Kiroki g̃a eꞌi Jesusꞌga pe: ‘Ga ko Cristoramo Tupanaꞌga remimbuhurukaramo’ 
– timoꞌẽuka hete ti g̃a mondovouka avuirama nhandejatykahava hugwi nehẽ 
turaꞌjavyme ti g̃a ipype javo nehẽ,” eꞌi jipe judeusꞌg̃a nduvihavaꞌg̃a ojohupe. 
23 Nurã hehaeꞌỹgweraꞌga ruvaꞌg̃a ei g̃a pe: “Oreraꞌyraꞌga yvuakaruhu. Peꞌji ti 
ga pe aꞌero tomombeꞌu ti ga ombohehakatuagwera javo,” ei g̃a g̃a pe. Aꞌereki 
g̃a okyhyji hete gwuvihavaꞌg̃a hugwi.

24 Kiro fariseusꞌg̃a hehaeꞌỹgweraꞌga mbuhurukaraꞌjavi ojipyri aꞌero.

— Ere ti kiro ore ve: “Aꞌitituhẽvaꞌea jate ti ji amombeꞌu. Aꞌereki 
Tupanaꞌga ji rendu.” Ere ti poro kiro, ei g̃a ga pe. Aꞌereki ore orokwaha 
hete akojaꞌga rekoteꞌvaruhua, ei g̃a.

Jesusꞌga pe g̃a ei oꞌmbero oko teꞌvaruhu ga javo.
25 — Aꞌea ji ndakwahavi, ei ga. Maraꞌngu po ga okoteꞌvaruhuavo? 

ei ga. Emo ymya ji ndajirehai hepiageꞌyma. Ag̃wamo ji rehakaturo 
hepiakatuavo. Aꞌea ji akwaha hete reki jitekovo, ei ga g̃a pe.

26  Igwete g̃a ei ga pe:
— Marã ga nde rerekoi nde mbohehakatuavo? ei g̃a ga pe.
27 — Amombeꞌu ko ji pe me ko, ei ga g̃a pe. Pe ki aꞌe te napehendukatui, 

ei ga g̃a pe. Maranuhũrame pe hendupotaraꞌjavuhui naerũ? Peko pota pe 
garehevaꞌero no naerũ? ei ga g̃a pe.

28  Aꞌero g̃a eteꞌvaruhuhetei jaꞌjavo ga pe.
— Ndehe tehe reki erekouhu akojaꞌgarehevaꞌero, ei g̃a ga pe. Ore ki aꞌe 

te Moisésvaꞌearehevaꞌero oroko, ei g̃a. 29 Tupanaꞌga eꞌi Moisésvaꞌea pe ahe 
rerekovo hako. Aꞌea ore orokwaha orokovo, ei g̃a. Akojaꞌga reki maꞌg̃a eꞌi 
ga pe ga mbuhurukarag̃wama? Aꞌea ore ndorokwahavi, ei g̃a ga pe.

30 — Mbiperanuhũ ko aꞌea! Anhimombyꞌa hete ji pe nenduvame, ei ga g̃a pe. 
Ga ji mboheha katu. Emo pe ndapekwahavi ga maꞌg̃a ga mbuhuruka javo, ei 
ga g̃a pe g̃a nderekomemuamo. 31 Tupanaꞌga nohenduvi te okoteꞌvaruhuveꞌg̃a 
nhiꞌig̃a jipi. Tikwaha pa nhande aꞌea, ei ga. G̃a ki aꞌe te – kiroki g̃a ga mbohete 
tuhẽ okovo garemimbotarimovaꞌea rehe – nanongaraꞌg̃a Tupanaꞌga g̃wendu 
katu, ei ga g̃a pe. 32 Yvya apoagwera jate ahe nohenduvangavi hehaeꞌỹveꞌg̃a 
momaꞌeg̃atua – kiroki g̃a ndahehai oꞌarame. Kiromo jate nhande nihenduvi 
no, ei ga g̃a pe. 33 Po Tupanaꞌga rũi ga mbuhuruka hamo, aꞌero po ga ndoapoi 
ahemonhimombyꞌavaꞌea hepiuka nhande ve hamo, ei ga g̃a pe.

34 Igwete g̃a ei ga pe:
— Na tuhẽ ko nde eꞌa ereko teꞌvaruhu, ei g̃a. Kiro nde ore 

mboꞌepotaruhui naerũ? ei g̃a ga pe.
Aꞌero g̃a ga mombori pea hugwi.

Hehaeꞌỹveꞌg̃aꞌjaveꞌg̃a
35 Aerẽ Jesusꞌga henduvi ga mombeꞌua.

— Omombo g̃a hehaeꞌỹgweraꞌga onga hugwi, ei g̃a ga mombeꞌgwovo.
Igwete Jesusꞌga hoi ga reka. Ga repiagame ga ei ga pe:

— Erejiko pota nde Tupanaꞌga remimbuhurukaraꞌga rehe? ei Jesusꞌga ga pe.
36 — Maꞌg̃a naerũ? ei hehaeꞌỹgweraꞌga. Tajiko ti ga rehe aꞌero javoji, ei ga ga pe.
37 — Erehepia nde gaꞌama ejipyri a, ei Jesusꞌga. Erehendu nde ganhiꞌig̃a 

no, ei ga. Jihi ko aꞌea, ei ga ga pe.
38  — Ajiko ji nde rehe, ei ga Jesusꞌga pe aꞌero.
Igwete ga Jesusꞌga mbohetei jipojykaharaꞌga javo ga pe.
39 Aerẽ Jesusꞌga ei:

— Jirura g̃waramo ti ji avoveꞌg̃a mbojaꞌojaꞌogi ojohugwi, ei ga. Jaraꞌg̃a po ti ojiko 
ji rehe. Jaraꞌg̃a po ti ndojikogi ji rehe, aꞌe ji, ei ga. Jukwaha reki g̃andekoteꞌvaruhua 
aꞌero, ei ga. Nahã, ei Jesusꞌga. Hehaeꞌỹveꞌg̃a ndokwahavi jipi hepiageꞌyma 
g̃waramo. Yvyakotyveꞌg̃a hehaeꞌỹveꞌg̃a ja aꞌero, ei ga g̃a pe. Jaraꞌg̃a eꞌi reki: “Ore 
ko hehaeꞌỹveꞌg̃a ja ikwahaveꞌyma. Ekwahavuka ti ore ve aꞌero,” ei g̃a ji ve, ei ga. 
Nurã po ti g̃a Tupanaꞌga kwahavi tuhẽ aꞌero nehẽ ojikogame ji rehe nehẽ, ei ga. 
Jaraꞌg̃a ki aꞌe te eꞌi tehe ojive: “Ore ko hehaeꞌỹveꞌg̃a ja rũi oroko. Orokwaha hete 
ore,” ei g̃a novĩa, ei ga. Ki g̃a tuhẽ po ti ndokwahavi Tupanaꞌga aꞌero nehẽ. Aꞌereki 
g̃a ndojikopotari ji rehe. G̃a ndeꞌi ji ve: “Ekwahavuka ti ore ve,” ei Jesusꞌga g̃a pe.

40 Jararamo fariseusꞌg̃a g̃wendu ganhiꞌig̃a okovo ga pyri. Igwete g̃a ei ga pe:
— Ore ve po nde ei naerũ: “G̃a ko hehaeꞌỹveꞌg̃a ja ndokwahavi”? ei g̃a ga pe.
41 Igwete Jesusꞌga ei g̃a pe:
— Pyry po pe ei hamo: “Ore ko hehaeꞌỹveꞌg̃a ja ndorokwahavi. 

Ekwahavuka ti ore ve aꞌero,” peꞌji po pe hamo, ei ga g̃a pe. Po pe ei 
poha hamo, aꞌero po pe napenhimongoteꞌvaruhui hamo. Emo pe peꞌji: 

“Ore ko hehaeꞌỹveꞌg̃a ja rũi. Orokwaha hete ore,” peꞌji pe, ei ga. Aꞌero 
pe nhimongoteꞌvaruhui jipi, ei ga. Naname Tupanaꞌga nomombori 
pendekoteꞌvaruhua pe hugwi aꞌero, ei Jesusꞌga g̃a pe.

Ovelhas repiakatuharaꞌga

10  1-2  Igwete Jesusꞌga ei g̃a pe g̃a mboꞌeavo:
— Tamombeꞌu katu tuhẽ ti pe me, ei ga. Ovelhas repiakatuharaꞌga 

oki ogwovo ovelhas rokaja pype jurukwara rupi, ei ga. Kiroki ga 
jurukwara rupi rũi oki ipype – ga ko iporomiveꞌga ahe moandyandyita. 
Ojiupi ga hokairungava rehe tapyhygahyahi ti herogwovo javo, ei ga. 
Hepiakatuharaꞌga ki aꞌe te uhu hovapytymbava rerekoharaꞌga pyri. 3 Aꞌero 
ga hovapytymbaꞌvogi hepiakatuharaꞌga pe toki ti ga ipype javo, ei ga. Igwete 
hepiakatuharaꞌga ki ua g̃wenymbava pyri hera nanani henoina henoꞌeamo 
tokaja hugwi herogwovo, ei ga. Aꞌea g̃wendu katu ganhiꞌig̃a. 4 Herohorame 
ga hoi henonde okovo ji reviri tuhu katu javo. Aꞌereki garenymbava okwaha 
ganhiꞌig̃a, ei ga. 5 Hajiheveꞌga reviri ovelhas ndohoi tuhẽ. Aꞌereki ndokwahavi 
hajiheveꞌga nhiꞌig̃a. Okaꞌnhy reki nanongaraꞌga hugwi aꞌero, ei ga g̃a pe.

6  Nahã Jesusꞌga ei morog̃itapyahua mombeꞌgwovo ojoꞌjavaꞌea 
mombeꞌgwovo g̃a pe. Emo g̃a ndokwahavi okovo.

— Maraname ga imombeꞌui poa nhande ve? ei g̃a ojohupe.

Jesusꞌga ko jurukwaraꞌjaveꞌga
7 Aꞌero Jesusꞌga ei g̃a pe no:

— Tamombeꞌu katu tuhẽ pe me, ei ga. Jurukwara rupi ovelhas oho okovo 
tokaja pype. Aꞌea rupi jitehe hepiakatuharaꞌg̃a hoi ovelhas pyri herekovo, ei 
ga. Ji ko jurukwaraꞌjavaꞌea, ei Jesusꞌga. Aꞌereki ji rupi jate yvyakotyveꞌg̃a 
oho Tupanaꞌga viara rupi. Aꞌereki jihi jate g̃a mongo garehevaꞌero, ei ga. Jihi 

jate g̃a mboꞌeuka g̃andepiakatuharaꞌg̃a pe no, ei ga.  8 Kiroki g̃a ji renonde 
oko timboꞌe ti Tupanaꞌgareheveꞌg̃a javo novĩa – iporomiveꞌg̃a ja g̃a ahe 
moandyandyi pota, ei ga. Onhimbuhu tehe g̃a Tupanaꞌgareheveꞌg̃a pyri g̃a 
nderekoteꞌvaruhuavo. Tupanaꞌgareheveꞌg̃a ki aꞌe te nohenduvi g̃anhiꞌig̃a, ei ga g̃a 
pe. 9 Ji ko jurukwaraꞌjavaꞌea, aꞌe ji, ei Jesusꞌga g̃a pe. Ji pyri g̃a nduri javo. “Nde 
rupi ti toroho Tupanaꞌga pyri,” ei g̃a ji ve, ei ga. G̃a erame ji ve po ti ji g̃a mongoi 
Tupanaꞌgarehevaꞌero g̃a nderekokatuavo nehẽ. Aꞌero po ti g̃a inog̃atui opyꞌa okovo 
nehẽ, ei ga. Igwete po ti ji imombyryvi g̃a pe nehẽ g̃a ndepiakatuavo g̃a nderekovo 
nehẽ, ei ga g̃a pe. 10 Iporomiveꞌg̃a uhu jipi tapyhy ti herogwovo javo. “Tajuka 
ti,” ei g̃a. Aꞌea rehe jate g̃a nduri. Ji ki aꞌe te ajo tamboheaporog̃ita pyahu ti g̃a 
mbohoryva javo, ei ga. Tamongo ti g̃a Tupanaꞌga pyri nehẽ no, aꞌe ji, ei ga g̃a pe.

Jesusꞌga ko ovelhas repiakatuhareteꞌgaꞌjaveꞌga
11 — Ji ko ovelhas repiakatuharaꞌgaꞌjavaꞌea jipyryhetevaꞌea jitekovo, ei 

Jesusꞌga javo g̃a pe. Aꞌereki ji ahepia katu jijiheveꞌg̃a. G̃andepykavamo po ti 
ji manoi nehẽ tomanoyme ti g̃a javoji, ei Jesusꞌga g̃a pe. 12  Ji ko ojipeꞌga ja 
rũi – kiroki ga eꞌi tehe ovelhas repiakatuharaꞌga pe tahepia ti nerenymbava 
nde ve javo tehe, ei ga. G̃wenymbava rũi g̃waramo ga ndogwerekokatui reki 
ovelhas. Nurã jaꞌgwaraꞌjavaꞌea lobo rurame hehe taꞌu javo, kiro ga pohipavi 
ovelhas hugwi aꞌero onhana ogwovo, ei ga. Aꞌero lobo ruri ipyhyga ovelhas 
herogwovo ojive. Jara okwakiꞌo pa ojohugwiugwi, ei ga. 13 Okaꞌnhy ga 
ogwovo ovelhas reja. Aꞌereki ga niꞌag̃ataruhui ovelhas rehe hepiakatuharaꞌga 
rũi okovo g̃waramo, ei ga g̃a pe. Ji ko ga ja rũi aꞌero, ei Jesusꞌga.

14-15 — Jihi ko hepiakatuharaꞌgaꞌjavaꞌea jipyryhetevaꞌea, ei Jesusꞌga. 
Jiruvaꞌga ji kwaha hete. Akwaha hete ji ga no, ei ga. Na jitehe ji akwaha hete 
jijiheveꞌg̃a. G̃a ji kwaha hete no. Aerẽ ti ji manoi g̃andepykavamo nehẽ no, ei 
ga. 16 G̃a ndeheve ji areko hajiheveꞌg̃a jijihevaꞌero no. G̃a ko judeusꞌg̃arũiveꞌg̃a, 
ei ga. Ambojikoguka po ti ji g̃a jijihe nehẽ. Aꞌero po ti g̃a hendukatui 
nhinhiꞌig̃a nehẽ, ei ga. Aꞌero po ti g̃a nhaporemo g̃a ndekoi jirehevaꞌero nehẽ 

ojiheꞌaeꞌa ojogwehe ojipenhindyvamo nehẽ judeusꞌg̃a judeusꞌg̃arũiveꞌg̃a, ei ga. 
Ji tehe po ti g̃andepiakatuhara nehẽ g̃a ndepiakatupava nehẽ, ei ga g̃a pe.

17 — Jiruvaꞌga ji arõ hete, ei ga. Aꞌereki ji aꞌe: Ji ti amano jiji g̃andepykavamo 
nehẽ takweravaꞌja ti ji javo, ei ga. 18 Ji jijukaukareꞌymame nhiarõeꞌỹveꞌg̃a pe po 
ti tegwete g̃a pe jijukahava nehẽ. Emo nhiremimbotarimo po ti ji jijukaukari 
g̃a pe nehẽ, ei ga. Jipopoaka ji jijijukavouka nhinhimbogweravuka no, ei ga. 
Aꞌereki jiruvaꞌga eꞌi ji ve aꞌea rehe: “Nahã po ti nde rekoi nehẽ”, ei Jesusꞌga g̃a pe.

19 Kiro judeusꞌg̃a nduvihavaꞌg̃a nhonhiꞌig̃ayvaraꞌjavi Jesusꞌga nhiꞌig̃a 
renduva. Jaraꞌg̃a eꞌi onhimongyavo:

20 — Anhag̃a opojyka ga mboheagwyryvuhuavo Diaboꞌgapyrivaꞌea, ei 
g̃a. Maraname pe henduvuhui ganhiꞌig̃a naerũ? ei g̃a jaraꞌg̃a pe.

Jaraꞌg̃a ki aꞌe te eꞌi:
21 — G̃a ndeꞌi te nanongara pe anhag̃a opojykarame, ei ga. Anhag̃a 

nomomaꞌeg̃atui reki hehaeꞌỹveꞌg̃a a, ei g̃a.
Nahã judeusꞌg̃a nduvihavaꞌg̃a nhonhiꞌig̃ayvari Jesusꞌga nhiꞌig̃a rehe.

Ahe ndokoi Jesusꞌga rehe
22-23  Aerẽ Jesusꞌga rekoi judeusꞌg̃a jatykahavuhua pype. Igwete ga hoi 

okovo onga rembeꞌyvuhu pe g̃amboꞌehai pe – aꞌea pe g̃a ei Salomãovaꞌea 
apoa. Kiro yapouhua. Igwete judeusꞌg̃a japoi toryva pevo cidade de 
Jerusalém me. Aꞌea rupi g̃a ojapyakaaka ojatykahavuhua apopava rehe. 
Aꞌereki ymya onga apopavame ahe okwavaꞌẽ Tupanaꞌga pe g̃wino teni 
javo ga pe. 24 Igwete Jesusꞌga hoi okovo onga rembeꞌyvuhu pe. Aꞌero 
judeusꞌg̃a nduvihavaꞌg̃a nduri Jesusꞌga pyri ga atimana javo ga pe.

— Manamehũ po ti nde nhimombeꞌui ore ve nehẽ? ei g̃a Jesusꞌga pe. Po 
nde Cristoramo Tupanaꞌga remimbuhurukaramo, enhimombeꞌu katu ti 
ore ve aꞌero tonhimimyme ti ore ve, ei g̃a ga pe.

25 — Anhimombeꞌu tuhẽ ko ji pe me jipi, ei Jesusꞌga g̃a pe. Emo pe 
ndaperoviapotaruhui nhinhiꞌig̃a. Nhirembiapoa – aꞌea Tupanaꞌga oapouka ji 
ve – aꞌea po ji kwahavukari pe me hamo, ei ga g̃a pe. 26 Emo pe ndaperoviapotari. 
Aꞌereki pe jirehevaꞌea rũi, ei ga. 27 Jireheveꞌg̃a g̃wendu katu nhinhiꞌig̃a, ei ga. 
Akwaha hete ji g̃a. Igwete nhiremimbotarimovaꞌea rehe g̃a ndekoi jipi, ei ga g̃a pe. 
28 Amboheaporog̃ita pyahu ko ji g̃a kiro, ei ga. Aerẽ po ti ji g̃a nderohoi yvagi pe g̃a 
mongovo Tupanaꞌga pyri avuirama nehẽ no. Aꞌero po ti g̃a ndohoaꞌjavi hahyvaꞌea 
ruvihava pype nehẽ, ei ga g̃a pe. Ndipeꞌakavi g̃a ji hugwi, ei ga. 29 Jiruvaꞌga – gaha 
g̃a mbojikoguka ji rehe – ga popoakahetero jaraꞌg̃a hohe pa. Nurã ndipeꞌakavi g̃a 
ga hugwi, ei ga. 30 Ojipeji ko ore rekoi Tupanamo jihi jiruvaꞌga pavẽi, ei ga g̃a pe.

31 Aꞌero judeusꞌg̃a nduvihavaꞌg̃a ipyhygi ita tiapi ti ga javo. 32  Igwete 
Jesusꞌga ei g̃a pe:

— Pehepiepia pe nhirembiapoa novĩa, ei ga. Heꞌyivaꞌea Tupanaꞌga oapouka 
ji ve pyryvaꞌea. Marãvaꞌea rehe pe ji apipotaruhui naerũ? ei Jesusꞌga g̃a pe.

33  — Pyryvaꞌea rehe rũi ore nde apipotari, ei g̃a ga pe. Nde euhurame 
iteꞌvaruhuvaꞌea rehe ore nde apipotari. Aꞌereki nde Tupanaꞌga 
mbotegwetei javo tehe ga pe. Aꞌereki nde yvyakotyvaꞌero tehe 
erenhimongo potaruhu Tupanamo, ei g̃a ga pe.

34-35 Igwete Jesusꞌga ei g̃a pe:
— Pekwaha pe pejiapoa ikwatijara novĩa. Kiha ko omombeꞌu Tupanaꞌga 

nhiꞌig̃a ahe ve hako, ei ga g̃a pe. Aꞌereki Tupanaꞌga eꞌi ahe ve hako: “Peꞌe ti 
ojipeꞌg̃a pe ji pyꞌrovo,” ei ga. Ahe ve jitehe ga ei aꞌero: “Pe ko tupanamo,” ei 
ga. Ikwatijara – kiroki omombeꞌu Tupanaꞌga nhiꞌig̃a – kia koi aꞌitituhẽvaꞌea, 
ei Jesusꞌga g̃a pe. Tupanaꞌga eꞌi ahe ve hako pe ko tupanamo javo. 
36 Maranuhũrame pe euhui ji ve naerũ ji nhimombeꞌurame ji ko Tupanaꞌga 
raꞌyramo javo, ei ga g̃a pe. “Nde erembotegwete Tupanaꞌga,” peꞌji tehe pe 
ji ve, ei ga. Emo ji ve tuhẽ Tupanaꞌga ei: “Ndehe ti eho yvya koty ekovo 
nhiremimbotarimovaꞌea rehe nehẽ,” ei ga ji ve, ei ga. 37-38 Pe ndaperoviarihu 
nhinhiꞌig̃a, ei ga. Ji ko Tupanaꞌga remimbotarimovaꞌea rehe ako tuhẽ japovo 
ahemonhimombyꞌavaꞌea. Po ji japoeꞌymame taperoviari ti nhinhiꞌig̃a aꞌero. Ji 
japorame ahemonhimombyꞌavaꞌea po pe hepiagame heroviari hamo, ei ga. 
Perovia ti aꞌero tapekwaha orejikotyꞌara onhopavẽi jihi jiruvaꞌga pavẽi. Aꞌereki 
jiruvaꞌga ojikotyꞌa ji pavẽi okovo. Jihi ajikotyꞌa jiruvaꞌga pavẽi no, ei ga g̃a pe.

39 Kiro g̃a Jesusꞌga pyhypotaraꞌjavi aꞌero novĩa. Igwete ga nhimbojirevi 
ogwovo g̃a hugwi.

40 Igwete Jesusꞌga jivyraꞌjavi rio Jordão aherovai opytavo – perope 
Joãovaꞌea g̃amobatizagweri pe. 41 Kiro heꞌyjuhuveꞌg̃a nduri Jesusꞌga pyri. 
Igwete g̃a ei ojohupe:

— Joãoꞌga ndoapoangavi ahemonhimombyꞌavaꞌea, ei g̃a ahe mombeꞌgwovo. 
Emo Jesusꞌga mombeꞌurame ga omombeꞌu katu pa, ei g̃a ojohupe.

42  Aꞌero pevoveꞌg̃a jikogi Jesusꞌga rehe onhimongyavo.

Lázarovaꞌea manoagwera

11  1-2 Ojipeꞌga kiro itetirũa. Garera ko Lázaro. Cidade de Betânia pe ga ruvi 
g̃wendyraꞌg̃a pavẽi. G̃a ko Martahẽa Mariahẽa pavẽi. (Mariahẽa ko 

akojahẽa – kiroki hẽa aerẽ omongy nhandya perfume nhandepojykahareteꞌga pya 
rehe Jesusꞌga pya rehe. Aꞌero hẽa imomikag̃i gapya oꞌava pyvõ.) Hẽakuvyraꞌga 
Lázaroꞌga kiro itetirũa. 3 Nurã Mariaꞌg̃a ojipeꞌga mondoukari Jesusꞌga pyri.

— Ere ti nhandepojykahareteꞌga pe itetirũa hete kiro garemiarõharaꞌga 
javo ga pe, ei g̃a ga pe imondovouka onhiꞌig̃a Jesusꞌga pe.

Aꞌero ga hoi g̃anhiꞌig̃a imombeꞌgwovo Jesusꞌga pe.
4 Henduvame Jesusꞌga ei:
— Lázaroꞌga tetirũa nomomanoukarag̃wami ga, ei ga. Gatetirũa 

ko Tupanaꞌga ruvihavuhuhetea repiukarag̃wama tokwaha ti g̃a 
jiruvihavuhuhetea no, ei ga. Gatetirũaro g̃waramo po ti g̃a ei ji ve nehẽ 
ipopoaka hete Tupanaꞌga raꞌyraꞌga javo ji ve nehẽ, ei Jesusꞌga.

5 Jesusꞌga oko hete Martaꞌg̃a ndehe g̃akuvyraꞌga rehe no Lázaroꞌga rehe. 
6 Emo imombeꞌurame Lázaroꞌga tetirũa ga pe Jesusꞌga opytaahiꞌvi naꞌẽ pevo 
upa. Mokõi ga kiri pevo jitehe. 7 Kirẽ ga ei g̃wemimboꞌeharaꞌg̃a pe aꞌero:

— Xajivy ti kiro Judéiapeveꞌg̃a gwyri pe aꞌero, ei ga g̃a pe.
8  — Jesus, ei g̃a. Judéiapeveꞌg̃a nde apipotaruhu pevo ojiꞌi. Kiro nde 

hopotaraꞌjavamo pevo jitehe naerũ? ei g̃a Jesusꞌga pe.
9-10 Igwete Jesusꞌga ei nahã javo g̃a pe:

— Ara rupi ve gwereko doze horas, ei ga. Arimo nhandehorame nhandekovo 
nhande ndiꞌari yvya rehe hepiakatuavo g̃waramo. Aꞌereki nhanderyapehava 
omomytuꞌẽ nhande ve, ei ga g̃a pe. Ypytunimo nhandehorame nhande ari 
aꞌero hepiageꞌyma g̃waramo. Tegwete nhande ve a. Aꞌereki nianderyapehavi 
ypytunimo, ei ga g̃a pe. Ag̃wamo ko arimovaꞌea ja nhande ve. Ag̃wamo 
nhande rekorame Tupanaꞌga remimbotarimovaꞌea rehe nianemombikavi, ei 
ga. Aꞌereki Tupanaꞌga omomytuꞌẽ g̃wemimbotarimovaꞌea nhaneakag̃i pe 
nhande pokoga jipi, ei ga. Aerẽ po ti ypytuna ja nhande ve nehẽ. Aꞌereki aerẽ 
nhande manorame tegwete nhande ve, ei ga. Xaho tuhẽ ti kiro aꞌero. Aꞌereki 
ndohoi ve nhimomanohava apiavo, ei ga g̃a pe imombeꞌgwovo.

11 Aerẽ Jesusꞌga ei g̃a pe no:
— Nhaneremiarõharaꞌga kiro oki upa Lázaroꞌga, ei ga. Taho ti ga 

momaꞌeamo aꞌero, ei ga g̃a pe.
12  Igwete garemimboꞌeharaꞌg̃a ei:
— Po ga kirame kiro aꞌero po ti ga nhimohig̃atui nehẽ, ei g̃a ga pe novĩa.
13  “Lázaroꞌga kira pe po ga ei raꞌe,” ei g̃a oyvyteri pe. Lázaroꞌga manoa 

pe Jesusꞌga ei reki. Aꞌero ga imombeꞌukatui g̃a pe:
14 — Lázarovaꞌea omano raꞌe, ei ga g̃a pe. 15 Ji rekoeꞌyma g̃waramo ahe 

pyri ahe manorame aꞌero po ti ji pe monhimombyꞌahetei nehẽ tapejiko 
hete ti ji rehe javo. Nurã ji roryvamo jirekoeꞌyma rehe pevo, ei Jesusꞌga. 
Xaho ti kiro ahe pyri aꞌero, ei ga g̃a pe.

16  Igwete Toméꞌga – o Gêmeo ei g̃a ga pe – igwete ga ei jaraꞌg̃a pe:
— Xaho ti Jesusꞌga rupi xamano ti ga pavẽi aꞌero nehẽ, ei Toméꞌga g̃a pe.
Aꞌero g̃a hoi cidade de Betânia pe pea rupi ogwovo.

Jesusꞌga ko g̃ambogwerahavamo
17 Jesusꞌg̃a horame Betânia pe g̃a imombeꞌui Lázaroꞌga manoagwera g̃a pe.
— Mbohapyꞌri quatro ore kiri kiro aheraꞌoa mongirẽ itaruvihavuhua 

kwaruhua pype ahe nog̃a, ei g̃a imombeꞌgwovo Jesusꞌg̃a pe.
18 Jerusalém ko iraꞌagwe Betânia hugwi três quilômetros. 19 Pevoveꞌg̃a ohooho 

aꞌero Martahẽa pyri Mariahẽa pyri no g̃a porogwetyga. 20 Igwete Martahẽa 
henduvi Jesusꞌga rura mombeꞌurame. Aꞌero hẽa hoi tahovatĩ ti ga javo. Mariahẽa 
ki aꞌe te onga pype hẽa reni upa. 21 Igwete Martahẽa hoi ovahema Jesusꞌga pyri.

— Jesus, ei hẽa ga pe. Avo po nde rekoi rajiꞌi hamo, aꞌero po jikuvyravaꞌea 
nomanoi rajiꞌi hamo! ei hẽa Jesusꞌga pe. 22 Kirog̃we vehevi nde erame Tupanaꞌga 
pe po ti ga nde rendukatui hamo, ei hẽa ga pe. Aꞌea ji akwaha hete, ei hẽa ga pe.

23  — Okwera po ti ndekuvyravaꞌea nehẽ, ei Jesusꞌga hẽa pe.
24 — Akwaha ji ahekweravag̃wama aerẽ mbapava koty Tupanaꞌga 

omanoveꞌg̃a mbogwerapavame nehẽ, ei hẽa.
25 Igwete Jesusꞌga ei hẽa pe:

— Jihi ko g̃a mbogweraharamo ako g̃a mongovo, ei ga. Kiroki g̃a ojiko ji 
rehe – omanorame vehevi po ti g̃a ndekoi avuirama Tupanaꞌga pyri nehẽ, 
ei ga hẽa pe. 26  Kiroki g̃a heaporog̃ita pyahu ojikoga ji rehe – g̃ahã po ti 
ndohoi tuhẽ hahyvaꞌea ruvihava pype nehẽ. Oko hete po ti g̃a Tupanaꞌga 
pyri avuirama okovo nehẽ, ei ga. Ererovia nde aꞌea? ei Jesusꞌga hẽa pe.

27 — Arovia ji, ei hẽa ga pe. Aꞌereki nde ko Tupanaꞌga remimbuhurukaramo 
ereko Tupanaꞌga raꞌyramo ereko, ei hẽa. Aꞌereki nde ve ko Tupanaꞌga eꞌi hako 
toho ti ga yvya koty javo, e ko ga nde ve, ei hẽa ga pe.

Jesusꞌga ojeheꞌo
28  Oꞌerẽ Jesusꞌga pe Martahẽa jivyri ua onga pe. Igwete hẽa hoi oirũhẽa 

pyri Mariahẽa pyri. G̃andovakieꞌỹ hẽa hoi javo hẽa pe.
— Uhu ga nhanemboꞌeharaꞌga, ei hẽa. “Tuhu ti hẽa ji pyri,” ei ga nde ve, 

ei hẽa Mariahẽa pe.
29 Aꞌea renduvame kotihĩ hẽa poꞌami ogwovo ga pyri Mariahẽa. 30 Jesusꞌga 

novahemi ve cidade pe. Aꞌevo ga rekoi – perope Martahẽa oho ga rovatiamo. 
31 Kiro Mariahẽa poꞌami nhandaipe ogwovo ga pyri aꞌero. Kiroki g̃a hẽa pavẽi 
oko onga pype hẽa porogwetyga – gwepia g̃a hẽahoa. Nurã g̃a ei ojohupe novĩa:

— Kiro hẽa hoi aheryvy pe tajeheꞌo ti ahe pyri javo, ei g̃a novĩa. Xaho ti 
hẽa reviri aꞌero, ei g̃a ojohupe aꞌero.

32  Kiro Mariahẽa hoi Jesusꞌga pyri aꞌero. Ga repiagame hẽa ndurugi 
g̃wenypyꞌamo gapya pyri.

— Jesus, ei hẽa. Avo po nde rekoi rajiꞌi hamo, aꞌero po jikuvyravaꞌea 
nomanoi rajiꞌi hamo! ei hẽa ga pe.

33  Jesusꞌga gwepia hẽajeheꞌoa g̃ajeheꞌoa reheve – kiroki g̃a uhu hẽa rupi. 
Omynhete gapyꞌa aꞌero. 34 Igwete ga ei:

— Mome pe ahe nog̃i rajiꞌi? ei ga g̃a pe.
— Herejo hepiaga, ei g̃a ga pe.
35 Igwete Jesusꞌga jeheꞌoi.
36  — Pehepia. Ga oarõ hete ahe! ei g̃a gajeheꞌoa repiaga.
37 Jaraꞌg̃a ki aꞌe te eꞌi:

— Ga omomaꞌeg̃atu hehaeꞌỹveꞌga rajiꞌi, ei g̃a. Tegwete po ga pe naerũ 
Lázarovaꞌea manoag̃wama mombiga rajiꞌi naerũ? ei g̃a ojohupe.

Ombogwera ga Lázarovaꞌea
38  Jesusꞌga pyꞌa omynheteaꞌja. Igwete ga ruri garyvy pe ikwaruhu pe. 

Jurukwara pype u itauhua imohinipyra hovapytymbavamo.
39 — Pepeꞌa ti itauhua, ei Jesusꞌga pevoveꞌg̃a pe.
Aꞌero Martahẽa ei ga pe:
— Ah, Jesus, kiro inemahivamo jikuvyravaꞌea raꞌoa. Aꞌereki heꞌyiꞌi 

quatro ore kiri ahe manorẽ, ei hẽa ga pe.
40 Igwete Jesusꞌga ei hẽa pe aꞌero:
— Aꞌe ko ji nde ve ko: “Po ti nde jikogi ji rehe, aꞌero po ti nde hepiagi 

Tupanaꞌga ruvihavuhuhetea nehẽ,” ei ga hẽa pe.
41 Aꞌero g̃a ipeꞌai itauhua jugwi. Igwete Jesusꞌga jovavuri yvagi pe javo.
— Apĩ, ei ga. Ndepyry hete nde ji rendukatuavo kiro, ei ga Tupanaꞌga 

pe. 42  Nde ji rendu katu tuhẽ jipi. Emo ji aꞌe poa nde ve avoveꞌg̃a ndovaki 
togwerovia ti g̃a neremimbuhuragwera ji rehe, ei ga Tupanaꞌga pe.

43  Onhiꞌig̃irẽ Tupanaꞌga pe Jesusꞌga eahyi:
— Lázaro, ei ga. Here ehema! ei ga ga pe.
44 Aꞌero Lázaroꞌga vyri omanoa hugwi ohema ikwaruhua hugwi. 

Imamanipyra ga gweru opya opoa reheve. Gaꞌakag̃a na jitehe gwereko 
tapyꞌynhapira ojihe no. Aꞌereki judeusꞌg̃a omamamama aheraꞌoa 
tapyꞌynhapipukuhua pyvõ jipi ahe mondorame ahe nog̃a ita kwaruhua pype jipi.

— Pemamaꞌndo ti ga hugwi tapyꞌynhapira kwaharava ga hugwi toho ti 
ga, ei Jesusꞌga g̃a pe.

Ahe ojuka pota Jesusꞌga 
(Mateus 26.1-5; Marcos 14.1-2; Lucas 22.1-2)

45 Kiro heꞌyjuhuveꞌg̃a jikogi Jesusꞌga rehe aꞌero judeusꞌg̃a – kiroki 
g̃a uhu Mariahẽa pyri. Aꞌereki g̃a gwepia Jesusꞌga remimbogwerava. 
46  Jaraꞌg̃a ki aꞌe te oho fariseusꞌg̃a pyri imombeꞌgwovo.

— Jesusꞌga ombogwera Lázaroꞌga gamanoa hugwi! ei g̃a g̃a pe Jesusꞌga 
mombeꞌgwovo.

47 Aꞌero fariseusꞌg̃a ei ikwavaꞌẽharaꞌg̃a nduvihavaꞌg̃a pavẽi:
— Timbojatyka jaraꞌg̃a aꞌero g̃amog̃itaharaꞌg̃a.
Igwete judeusꞌg̃a mog̃itaharaꞌg̃a jatykapavi javo ojohupe.

— Marã po ti nhande rekoi nehẽ naerũ? ei g̃a ojohupe. Aꞌereki heꞌyjuhu 
akojaꞌga oapoapouhu ahemonhimombyꞌavaꞌea jipi, ei g̃a Jesusꞌga 
mombeꞌgwovo. 48 Po ti nhande nimombigi ga, aꞌero po ti g̃a nhaporemo g̃a 
jikogi ga rehe nehẽ, ei g̃a. “Gaha jate kiro oko nhanderuvihavuhuhetero,” e 
po ti g̃a ga pe aꞌero nehẽ, ei g̃a ojohupe. Huvihavuhuꞌga ikwahavame cidade 
de Roma pe po ti ga ei nehẽ: “Judeusꞌg̃a po ti nanhirendukatuaꞌjavi kiro 
aꞌero nehẽ,” e po ti ga nehẽ, ei g̃a. Aꞌero po ti ga soldadosꞌg̃a mbuhurukari 

nhande pyri tapemomba pa ti pe judeusꞌg̃a javo. “G̃ajatykahavuhua po ti 
pemomba pa nehẽ no,” e po ti ga soldadosꞌg̃a pe nehẽ, ei g̃a ojohupe.

49 Aꞌero Caifásꞌga – ga ko ikwavaꞌẽharaꞌg̃a nduvihavuhuꞌga aꞌea rupi – 
kiro ga ei g̃a pe:

— Ndapekwahavihu pe! ei ga. 50 Omano po ga hamo, ei ga javo. Aꞌero po ti 
g̃a nianemomanoukari pa nehẽ. Na ti ojipejiveꞌga manoi nhande pyꞌrovo aꞌero 
xamanombavyme ti nhande judeusramo, ei ga g̃a pe. Nanongara po ti pyry pe 
me nehẽ, ei ga. Pejapyaka katu ti aꞌea rehe aꞌero, aꞌe ji, ei Caifásꞌga g̃a pe.

51 Ga rũi onhimboꞌe aꞌea rehe javo. Tupanaꞌga reki omboꞌeuka ga hehe. Aꞌereki 
aꞌea rupi Caifásꞌga ikwavaꞌẽharaꞌg̃a nduvihavamo oko. Tupanaꞌga omboꞌeuka ga 
g̃wemimbotarimovaꞌea rupi. Aꞌero Caifásꞌga ei g̃a pe imombeꞌgwovo Jesusꞌga 
manoag̃wama judeusꞌg̃a ndepykavamo. 52 Judeusꞌg̃a pe jate rũi reki Jesusꞌga 
manoi. Heꞌyjuhuveꞌg̃a pe judeusꞌg̃arũiveꞌg̃a pe ga manoi no – kiroki g̃a ojiko 
Tupanaꞌga rehe ogwyri pe nhaporemo. Omano ga Tupanaꞌgareheveꞌg̃a pe 
nhaporemo tojiheꞌaeꞌa ti g̃a ojogwehe ojipenhindyvamo javo.

53  Igwete Caifásꞌga ei g̃a pe imombeꞌgwovo Jesusꞌga manoag̃wama. 
Aꞌero judeusꞌg̃a nduvihavaꞌg̃a nhomonhiꞌig̃i javo jipi.

— Marã po ti nhande Jesusꞌga jukaukari nehẽ? ei g̃a javo ojohupe.
54 Nurã Jesusꞌga ndokoaꞌjavi judeusꞌg̃a ndovaki. Pea hugwi ga hoi 

cidade de Efraim me aꞌero upa ongaeꞌyma koty. Efraim me ga pytai aꞌero 
g̃wemimboꞌeharaꞌg̃a pavẽi.

55 Kiro judeusꞌg̃a oapo g̃werĩ toryva. Páscoa ei g̃a jupe. Aꞌero g̃a 
hog̃ahoi kiro ogwyra hugwi onhimongyavo tihepia ti toryva javo. Toryva 
renonde g̃a hoi Jerusalém me onhimboavujikwejikwea nahanahã nhande 
nhimombyryvi Tupanaꞌga pe javo. 56  Aꞌero g̃a Jesusꞌga rekarekari novĩa. 
Igwete g̃a nhomonhiꞌinhiꞌig̃i ojatykahavuhua pype oꞌama.

— Marãi pe aꞌero naerũ? ei g̃a ojohupe. Uhu po ti ga toryvi pe nehẽ? ei 
g̃a. Maraꞌngu po ti ga ureꞌyma nehẽ? ei g̃a ojohupe.

57 Ojikwe vehevi ikwavaꞌẽharaꞌg̃a nduvihavaꞌg̃a ei g̃a pe fariseusꞌg̃a pavẽi:
— Po ti pe ikwahavi garekohava, pemombeꞌu ti ore ve toropyhy ti ga, eꞌi 

jipe g̃a g̃a pe.

Gwekaꞌvo ahe nhandya Jesusꞌga pya rehe 
(Mateus 26.6-13; Marcos 14.3-9)

12  1 Aerẽ Jesusꞌga ei g̃wemimboꞌeharaꞌg̃a pe:
— Mbohapyrete cinco po ti nhande kiri. Aꞌero po ti g̃a japoi 

toryva Páscoa Jerusalém me nehẽ, ei ga g̃a pe. Xaho naꞌẽ ti Betânia pe, ei 
ga g̃wemimboꞌeharaꞌg̃a pe.

Igwete g̃a hoi Lázaroꞌga pyri – akojaꞌga Jesusꞌga ombogwera gamanoa hugwi. 
2 Aꞌero pevoveꞌg̃a japoi mbatera Jesusꞌg̃a pe toꞌu katu ti g̃a ore pyri javo. Igwete 
Martahẽa herueruri mbatera g̃a pe. Lázaroꞌga oapy oina Jesusꞌga pyri jaraꞌg̃a 
pavẽi. Igwete g̃a iꞌui. 3 Kiro Mariahẽa heruri perfume nhandya. Nardo ei g̃a jupe 

nomombaravivaꞌea. Heꞌyjuhuvaꞌea itambereꞌia hẽa omondo hehe. Meio litro hẽa 
gwereko. Kiro hẽa heruri hekaꞌvoga Jesusꞌga pya rehe. Aꞌero hẽa imomikag̃i gapya 
oꞌava pyvõ. Ikatig̃ahiva ohygahi onga rehe. 4 Aꞌero Jesusꞌga remimboꞌeharavaꞌea 
Judas Iscariotesvaꞌea – ahe ko aerẽ opyhyguka Jesusꞌga – aꞌero ahe ei:

5 — Maranuhũrame hẽa nomondojuhu kia itambereꞌia kwepygauka 
g̃a pe? ei ahe. Heꞌyjuhuvaꞌea itambereꞌia trezentos po g̃a ikwepygi hẽa 
pe nhandya rehe ramo, ei ahe. Imbatereꞌỹveꞌg̃a pe po hẽa imondoi 
itambereꞌia aꞌero ramo, ei ahe g̃a pe.

6  Judasvaꞌea niꞌag̃ataruhui reki imbatereꞌỹveꞌg̃a ndehe Mariahẽa pe 
jaꞌjavo. Ahe ko iporomivaꞌea. Gwereko ahe Jesusꞌg̃a pe g̃aitambereꞌia 
ryruꞌia herekokatuhava. Aꞌero ahe ipyhygi itambereꞌia jugwi imima 
ojive jipi. Nurã ahe nhiꞌig̃ahyi Mariahẽa pe itambereꞌia potaruhuavo.

7 Aꞌero Jesusꞌga ei:
— Na hẽa rekoi jate g̃wemimbotarimo, ei ga. Hẽa gwereko aꞌea 

nhitỹhava rupiaramo, ei Jesusꞌga. 8  Okoeꞌymi imbatereꞌỹveꞌg̃a pe pyri. 
Imondopotarame po pe imondoi aꞌero g̃a pe jipi hamo, ei ga. Ji po ti aꞌe 
nakombegwei pe pyri nehẽ, ei Jesusꞌga g̃a pe.

Ahe ojuka pota Lázarovaꞌea
9 Kiro judeusꞌg̃a ikwahavi Jesusꞌga ruva pevo Betânia pe. Aꞌero g̃a 

nduri ga repiaga onhimongyavo. Lázaroꞌga repiaga g̃a nduri no – akojaꞌga 
Jesusꞌga ombogwera. 10 Nurã ikwavaꞌẽharaꞌg̃a nduvihavaꞌg̃a – g̃a eꞌi jipe 
tijuka ti Jesusꞌga javo – igwete g̃a ei ojohupe kiro:

— Tijuka ti Lázaroꞌga no, ei g̃a.
11 Aꞌereki heꞌyjuhuveꞌg̃a judeusꞌg̃a opohi kiro g̃a hugwi Jesusꞌga rehe 

okovo. Lázaroꞌga mbogwerava g̃waramo g̃a jikogi Jesusꞌga rehe aꞌero opohia 
ikwavaꞌẽharaꞌg̃a nduvihavaꞌg̃a hugwi. Nurã g̃a Lázaroꞌga jukapotari kiro.

Jesusꞌga ovahẽ Jerusalém me Domingo dos ramos	
(Mateus 21.1-11; Marcos 11.1-11; Lucas 19.28-40)

12-18  Koꞌemame Jesusꞌga ipyhygi jumentinho taho ti Jerusalém me 
iꞌarimo javo. Aꞌea ja Jerusalém me g̃a Jesusꞌga mombeꞌui.

— Kiro po ti ga ruri nehẽ, ei g̃a.
Aꞌero heꞌyjuhuveꞌg̃a – kiroki g̃a uhu toryva repiaga Páscoa repiaga – aꞌero g̃a ei:
— Xaho ti ga rovatiamo, ei g̃a.
Aꞌereki ojipeꞌg̃a omombeꞌumbeꞌu Lázaroꞌga mbogwerava g̃a pe.
— Orohepia ore Jesusꞌga ojiꞌi, ei g̃a. Lázaroꞌga manorame Jesusꞌga hoi 

ikwaruhua pyri. Ga onhiꞌig̃a mondoi ga pe ga mbojipeꞌavo ga mbuhua jugwi, ei 
g̃a. Nahã ga ga mbogweravi gamanoa hugwi ojiꞌi, ei g̃a imombeꞌgwovo g̃a pe.

Aꞌea renduvame heꞌyjuhuveꞌg̃a ei aꞌero:
— Jesusꞌga oapo hete ahemonhimombyꞌavaꞌea, ei g̃a. Xaho ti ga repiaga 

aꞌero Lázaroꞌga mbogweraharaꞌga, ei g̃a ojohupe.

Nurã Jesusꞌga rura kwahavame g̃a hoi ga rovatiamo. Igwete g̃a hakã vondogi 
pindova rova ipyhyga herogwovo imbovavaga timbohete ti Jesusꞌga javo. Igwete 
g̃a ga mbojiroviari ga rerua ga rerovahema. Aꞌero g̃a ei ga mombeꞌgwovo:

“Timbohete ti Tupanaꞌga,” ei g̃a.
“Nhandepojykahareteꞌga ti tomombyry ga pe

– kiroki ga nhandepojykahareteꞌga Tupanaꞌga ombuhuruka nhande 
pyri,” ei g̃a.

“Tupanaꞌga ti tomombyry hete ga pe
– kiroki ga oko nhanderuvihavuhuhetero israelitasꞌg̃a 

nduvihavuhuhetero,” ei g̃a.
Kiro Jesusꞌga ruri jumentinho arimo ua aꞌero. Aꞌereki na tuhẽ 

Tupanaꞌga rembikwatijarukara ahe ve imombeꞌujipei garurag̃wama.
“Tapekyhyji ti Jerusalémmevaꞌero,” ei ahe.
“Pehepia. Kiro ki ga u penduvihavuhuheteꞌga jumenta raꞌyra arimo 

oina,” ei ahe ikwatija hako.
Jesusꞌga rurame garemimboꞌeharaꞌg̃a nonhimombaragwahavi garura rehe.
— Maraname tuhẽ Jesusꞌga ruri nahã naerũ? ei g̃a ojohupe.
Jesusꞌga kweravirẽ ogwovo Tupanaꞌga pyri, aꞌea rupi g̃a ikwahavaꞌjavi 

Tupanaꞌga rembikwatijarukara ahe ve. Aꞌero g̃a ei: “Aherembikwatijara 
omombeꞌu jipe tuhẽ reki Jesusꞌga rurag̃wama,” ei g̃a ikwahava. “Na tuhẽ 
ga ruri Jerusalém me aꞌero ikwehe,” ei g̃a. “Na tuhẽ nhande rekoi ga 
rerekovo ahe nhiꞌĩpoꞌruavo no ikwehe,” ei g̃a ojohupe. Emo ga rurame g̃a 
nonhimombaragwahavi hehe maraname ga ruri nahã javo.

19 Igwete fariseusꞌg̃a ei ojohupe:
— Pehepia pe g̃ahoahivuhua ga pyri, ei g̃a ojohupe. Xaꞌexaꞌe nhande g̃a 

pe novĩa tapejikogi ga rehe javo g̃a pe novĩa. Emo g̃a oho pa ga pyri ga 
rehe gworygworyvamo, ei g̃a ojohupe.

Gregosvaꞌea gwepia pota Jesusꞌga
20 Jararamo gregosꞌg̃a uhu Jerusalém me g̃a ndupi no – kiroki g̃a uhu 

toryvi pe timbohete ti Tupanaꞌga javo. Gregosꞌg̃a ko judeusꞌg̃arũiveꞌg̃a. 
21 Kiro g̃a hoi javo Filipeꞌga pe. Filipeꞌga cidade ko Betsaida 
Galiléiapevaꞌea. Igwete gregosꞌg̃a hoi javo ga pe.

— Filipe, ei g̃a, orohepia pota ore Jesusꞌga.
22  Igwete Filipeꞌga honaꞌẽi imombeꞌgwovo Andréꞌga pe. Aꞌero g̃a 

jogwerohoi Jesusꞌga pyri imombeꞌgwovo gregosꞌg̃a nhiꞌig̃agwera ga pe. 
23  Aꞌero Jesusꞌga ei pevoveꞌg̃a pe:

— Ji ko Tupanaꞌga remimbuhurukara, ei ga. Aꞌero oho g̃werĩ kiro japiavo 
jiruvihavuhuhetea ukwahava apiavo. Aꞌereki ji amano g̃werĩ, ei Jesusꞌga g̃a 
pe. 24 Tamombeꞌu katu tuhẽ pe me. Haꞌynha itymeꞌymame aꞌea tehe opyta 
ojipeji jate, ei ga. G̃a itymame haꞌynha omano ramenhumi. Omanoꞌag̃irẽ 
henhunhamo. Kirẽ po oꞌaramo haꞌynha herekoahivuhui, ei ga g̃a pe.

João 12



338

Omanoag̃wama pe Jesusꞌga ei haꞌynha mombeꞌurame. Aꞌereki omanorẽ ga 
okweravaꞌja. Heꞌyjuhu gareheveꞌg̃a aꞌero ga g̃a mboheaporog̃itapyahurame.

25 Igwete Jesusꞌga ei:
— Kiroki g̃a oko hete ojihe ji arõeꞌyma – g̃a po ti omano ogwovo 

hahyvaꞌea ruvihava pype nehẽ, ei ga g̃a pe. Kiroki g̃a ndokohetei ojihe 
ag̃wamo ji arõheteavo – g̃a po ti oko hete aerẽ ogwovo Tupanaꞌga pyri nehẽ, 
ei Jesusꞌga g̃a pe. 26 Kiroki g̃a jirehevaꞌero oko – nhiremimbotarimovaꞌea 
rehe po g̃a ndekoi hamo. Perope ji ako aꞌero – pevo jitehe po ti g̃a ndekoi ji 
pyri nehẽ no, ei Jesusꞌga. Kiroki g̃a jirehevaꞌero oko – g̃a pe po ti jiruvaꞌga 
ei pepyry hete pe javo nehẽ, ei ga g̃a pe.

Jesusꞌga omombeꞌu omanoag̃wama
27 Igwete Jesusꞌga ei:

— Omynhete jipyꞌa kiro, ei ga. Marãi po ti ji aꞌero nehẽ? Ndaꞌei po ti ji 
Tupanaꞌga pe: Apĩ, terembohahyukari ti ji ve nehẽ. Poa po ti ji ndaꞌei ga 
pe nehẽ, ei ga. Aꞌereki aꞌea rehe tuhẽ ji ajo yvya koty tapoꞌru ti ji hahya 
nhimanomo javo, ei Jesusꞌga. 28  Apĩ, ehepiuka ti g̃a pe ejuvihavuhuhetea, 
ei ga Tupanaꞌga pe.

Aꞌero ga ei Jesusꞌga pe yvaga hugwi:
— Ahepiuka ko ji ikwehe, ei ga. Aerẽ po ti ji hepiukaraꞌjavi nehẽ no, ei 

ga Jesusꞌga pe.
29 Yvagahugwivaꞌea renduvame heꞌyjuhuveꞌg̃a ei ojohupe oꞌama:

— Gara poro?
Jaraꞌg̃a eꞌi ojohupe:
— Onarag̃uhũ po.
Jaraꞌg̃a eꞌi:
— Tupanaꞌgapyriveꞌga po onhiꞌĩ Jesusꞌga pe, eꞌi tehe g̃a ojohupe.
30 Jesusꞌga eꞌi g̃a pe:

— Ji ve rũi ko Tupanaꞌga ei, ei ga g̃a pe. Pe me ko ga ei tokwaha ti g̃a javo, 
ei ga. 31 Kirog̃we po ti ihoi japiavo Tupanaꞌga nhiꞌig̃a nhiarõeꞌỹveꞌg̃a pe nehẽ. 

“Oko teꞌvaruhu pa g̃a,” e po ti ga g̃a pe nehẽ, ei ga. Kirog̃we po ti Tupanaꞌga 
imombigi nhiarõeꞌỹveꞌg̃a nduvihavuhuꞌga popoakara Diaboꞌga popoakara 
ga hugwi nehẽ, ei ga. 32  Nhimbovyrame yva rehe po ti ji imbuhurukapavi 
yvyakotyveꞌg̃a ndeaporog̃ita tojiko ti g̃a ji rehe javo, ei Jesusꞌga g̃a pe.

33  Aꞌea erame ga imombeꞌui g̃a pe omanoag̃wama nahã po ti g̃a ji jukai 
yva rehe nehẽ javo.

34 Igwete heꞌyjuhuveꞌg̃a ei ga pe:
— Marã naerũ? ei g̃a ga pe. Ereꞌe ko nde ore ve: “Ji ko Tupanaꞌga 

remimbuhurukaramo,” ere ko nde ore ve. “Ji mbovy po ti g̃a yva rehe ji 
jukavo nehẽ,” ere ko nde ore ve, ei g̃a ga pe. Nhandeapoa ikwatijara ki 
aꞌe te omombeꞌu Cristoꞌga okoji po ti ga avuirama nehẽ javo. Nomanoi 
po ti ga aꞌero nehẽ, ei g̃a. Marã po nde imombeꞌui ore ve Tupanaꞌga 

remimbuhurukaraꞌga manoag̃wama naerũ? Ga ko Cristoꞌga rũi naerũ? ei 
g̃a Jesusꞌga pe.

35 Igwete Jesusꞌga ei g̃a pe:
— Amomytuꞌẽ ji jiji tapekwaha ti aꞌitituhẽvaꞌea javo, ei ga. Kirẽ po ti ji 

namomytuꞌẽaꞌjavi pe me nehẽ. Imomytuꞌẽrame ti pekwaha aꞌitituhẽvaꞌea aꞌero 
pejikoga ji rehe, ei ga. Ji imomytuꞌẽeꞌymame po ti pe ypytunahivarupiveꞌg̃a 
ja ndapekwahahetei. Aꞌereki ypytuna rupi ohorame ahe ndokwahavi tuhẽ 
hepiageꞌyma, ei Jesusꞌga g̃a pe. 36 Ji imomytuꞌẽrame pe me ti pe jikogi ji rehe. 
Aꞌero po ti pe ikwahapyramo tuhẽ jirehevaꞌero nehẽ, ei Jesusꞌga g̃a pe.

Judeusvaꞌea ndojikogi Jesusꞌga rehe

Jesusꞌga epavame ga hoi onhimima g̃a hugwi. 37-38  Ojikwe Jesusꞌga 
oapoapo ahemonhimombyꞌavaꞌea g̃apyteri pe novĩa. Ndojikogi reki g̃a 
ga rehe Isaíasvaꞌea nhiꞌig̃agwera poꞌruavo. Ahe ko Tupanaꞌga nhiꞌig̃a 
mombeꞌuharavaꞌea. Igwete ahe ikwatijari onhiꞌig̃a Tupanaꞌga pe hako.

“Ndiroviahavi oreremimombeꞌua,” ei ahe Tupanaꞌga pe.
“Ndepopoakara ndiukwahavi g̃a pe nhaporemo,” ei Isaíasvaꞌea ikwatija hako.

39 Tegwete g̃a pe g̃ajikohava Jesusꞌga rehe. Aꞌereki g̃a Isaíasvaꞌea 
nhiꞌĩpoꞌru. Aꞌereki ahe eꞌiaꞌja ikwatija hako:
 40 “Tupanaꞌga omotiruahũ g̃aꞌakag̃a,” ei ahe.

“Ga nomombugi g̃aꞌapyha.
Aꞌereki g̃a eꞌiuhu jipi

tokiyme ti ganhiꞌig̃a nhande pyꞌa pe javo,” ei ahe.
“‘Tikwahavyme ti nhande aꞌea,’ ei g̃a,” ei ahe.
“‘Tirojijyjyme ti nhandereaporog̃ita

tomomboryme ti ga nhanderekoteꞌvaruhua javo,’ ei g̃a,” ei ahe hako.
41 Isaíasvaꞌea omombeꞌu reki Jesusꞌga aꞌea ikwatijarame hako. Aꞌereki 

ahe gwepia nhog̃wenonde Jesusꞌga ruvihavuhuheteag̃wama.
42  G̃andeꞌyjuhua ojiko reki Jesusꞌga rehe judeusꞌg̃a nduvihavaꞌg̃a. 

Nonhimombeꞌui reki g̃a ojipeꞌg̃a ndovaki. Aꞌereki g̃a okyhyji fariseusꞌg̃a 
hugwi. Nomombeꞌui g̃a ojikoga Jesusꞌga rehe tianemoꞌẽuhuukaryme ti 
g̃a nhandejatykahava hugwi javo. 43  Tupanaꞌga omboheterame g̃a ndokoi 
hihũ hehe. Kojiꞌi pyry hete g̃a pe ojipeꞌg̃a g̃a mboheterame.

Jesusꞌga nhiꞌig̃a omboukwaha aherekoteꞌvaruhua
44 Aerẽ Jesusꞌga eahyahivi g̃a pe:
— Kiroki g̃a ojiko ji rehe – ji rehe jate rũi g̃a jikogi. Ga rehe g̃a jikogi no – kiroki 

ga ji mbuhuruka kokoty, ei Jesusꞌga g̃a pe. 45 Kiroki g̃a ji repia ji kwahava ga ko 
Tupanaꞌga raꞌyramo javo ji ve – g̃a okwaha ga no – kiroki ga ji mbuhuruka kokoty, 
ei ga. 46 Ajo ji yvya koty ikwehe tamomytuꞌẽ ti g̃a pe javo, ei ga. Kiroki g̃a ojiko ji 
rehe aꞌero – ypytunarupiveꞌg̃a ja rũi po g̃a toko aꞌero hamo, aꞌe ji. Tokwaha hete ti 
g̃a okokatuavo aꞌero. Aꞌereki mytuꞌẽ g̃aꞌakag̃i pe, ei Jesusꞌga g̃a pe.

47 Kiroki g̃a g̃wendu tehe nhinhiꞌig̃a okoeꞌyma hehe – ji ndaꞌei te g̃a pe oko 
teꞌvaruhu g̃a javo, ei ga. Aꞌereki aꞌea rehe rũi ji ajo javo yvyakotyveꞌg̃a pe. Ajo ji 
tamombo ti ji pendekoteꞌvaruhua pe hugwi javo g̃a pe, ei ga. 48 Kiroki g̃a ndokoi ji 
rehe nhinhiꞌig̃a rehe okoeꞌyma – g̃andekoteꞌvaruhua po ti jukwahavamo nehẽ g̃a 
nhinhiꞌig̃agwera rendukatueꞌyma g̃waramo nehẽ, ei ga. Nhinhiꞌig̃agwera jitehe 
po ti g̃andekoteꞌvaruhua mboukwahahetei ji jivyraꞌjavame nehẽ mbapava koty 
nehẽ, ei Jesusꞌga g̃a pe.

49 Ji nanhiꞌig̃i nhiremimbotarimo, ei ga. Jiruvaꞌga nhimbuhurukaraꞌga 
ji mboꞌe ji monhiꞌig̃a, ei ga. 50 Jiruvaꞌga nhiꞌig̃a rendukatua ko 
g̃andekoag̃wama ga pyri. Aꞌea ji akwaha hete, ei ga. Nhirembiꞌea ko aꞌea 
jitehe – kiroki aꞌea rehe jiruvaꞌga ji mboꞌei no, ei Jesusꞌga g̃a pe.

Jesusꞌga ohei g̃wemimboꞌeharavaꞌea pya

13  1 Aerẽ Jesusꞌga ei oyvyteri pe: “Kiro po ti g̃a japoi toryva Páscoa 
nehẽ,” ei ga. “Oho kiro aꞌero nhimanoa apiavo. Aꞌero po ti ji hoi 

yvagi pe jiruvaꞌga pyri nehẽ,” ei ga oyvyteri pe.
Oarõheteeꞌymi ko Jesusꞌga ojiheveꞌg̃a. Omanorame ga gwepiuka hete 

g̃a pe g̃wemiarõhetea aꞌero.
2  Kiro Jesusꞌga iꞌui mbatera g̃wemimboꞌeharaꞌg̃a pavẽi. Ojikwe Diaboꞌga 

omboheaporog̃ita teꞌvaruhu Judas Iscariotesvaꞌea Simãoꞌga raꞌyravaꞌea 
raikwehe. Nurã ahe ei oyvyteri pe:

— Tamondouka ti Jesusꞌga guardasꞌg̃a po pe topyhy ti g̃a ga javoji, ei ahe.
3  Kiro Jesusꞌga iꞌui g̃wemimboꞌeharaꞌg̃a pavẽi. Igwete ga ei oyvyteri 

pe: “Tupanaꞌga ji mbopopoakaruka togwereko pa ti ga g̃wemimbotarimo 
javo,” ei Jesusꞌga. “Ajo ji Tupanaꞌga hugwi ikwehe. Kiro po ti ji hoaꞌjavi 
ga pyri jitehe nehẽ no,” ei Jesusꞌga oyvyteri pe.

4 Aꞌea kwahava Jesusꞌga poꞌami hekyita opira iꞌarimovaꞌea ojihugwi. 
Igwete ga ipyhygi imomikãhava aꞌea pyvõ onhimamana okuꞌa rupi. 5 Igwete 
ga hekaꞌvogi yhya nhaembeva pype g̃wemimboꞌeharaꞌg̃a pya iheiheita 
imomikamikag̃a tapyꞌynhapira pyvõ okuꞌarupivaꞌea pyvõ. 6 Igwete ga ruri 
Simão Pedroꞌga pyri tahei ti ndepya kiro javo. Aꞌero Pedroꞌga ei ga pe:

— Jesus, ji ako tehe tuhẽ. Nderehei po ti nde jipya hamo, ei Pedroꞌga ga pe.
7 Igwete Jesusꞌga ei ga pe:

— Kirog̃we nde nderekwahavi maraname nde ihejuhui jipya javo, ei ga. 
Aerẽ gwe po ti nde ikwahavi aꞌea nehẽ, ei Jesusꞌga ga pe.

8  — Nderehei tuhẽ po ti nde jipya nehẽ, ei Pedroꞌga ga pe.
— Ji ndepya hejeꞌymame po ti nde jirehevaꞌea rũi aꞌero nehẽ, ei Jesusꞌga ga pe.
9 — Jesus, jipya jate rũi ti ehei aꞌero. Jipoa ti ehei no nhiakag̃a reheve, 

ei Pedroꞌga ga pe.
10 Igwete Jesusꞌga ei ga pe:
— Kiroki ga ojahu – ndojipyheipavaꞌjavi aꞌero, ei ga. Opya jate ga ihei aꞌero. 

Aꞌereki ga ndikyꞌaiꞌiꞌi, ei ga. Na jitehe pe pepyry kiro. Aꞌereki ji amombo 

pendekoteꞌvaruhua pe hugwi, ei ga Pedroꞌga pe. Pe hugwi nhaporemo rũi reki ji 
amombo. Aꞌereki ojipejiveꞌga hugwi ji namombori garekoteꞌvaruhua, ei ga ga pe.

11 Jesusꞌga okwahavipe reki ojipevaꞌea rekoteꞌvaruhua. Oyvyteri pe 
ga ei aꞌero: “Ji mondouka po ti ga guardasꞌg̃a po pe ji pyhygauka nehẽ,” 
ei ga oyvyteri pe. Nurã ga ei Pedroꞌga pe: “Pe hugwi nhaporemo rũi ji 
amombo pendekoteꞌvaruhua,” ei ga javo ga pe.

12  G̃apya iheipavirẽ Jesusꞌga imongiaꞌjavi opira ojivyraꞌjava mesa pyri 
oina. Igwete ga ei g̃wemimboꞌeharaꞌg̃a pe:

— Ndapekwahavi pe maranuhũrame ga ihejuhui nhandepya javo, ei ga. 
Tamombeꞌu ti kiro pe me aꞌero, ei ga. 13 Peꞌji pe ji ve nhanemboꞌeharaꞌga. 
Nhandepojykahareteꞌga peꞌji pe ji ve no, ei ga g̃a pe. Pyry hete pe ei 
poa ji ve. Aꞌereki na tuhẽ ko ji, ei ga. 14 Ji pepya ihei reki pe pokoga 
pepojykaharetero pemboꞌeharamo. Ji javijitehe po pe jopokopokogi hamo, ei 
ga. 15 Opopoko ji hepiuka pe me tapepoko ti ojipeꞌg̃a ji javijitehe, ei Jesusꞌga 
g̃a pe. 16 Tamombeꞌu katu tuhẽ pe me: Okoteheveꞌga ko garuvihavaꞌga hohe 
rũi. Kiroki ga oho okovo okotehevaꞌero – ga ko omondoharaꞌga hohe rũi, 
ei Jesusꞌga g̃a pe. Pepojykaharetero ji pe pokogi nhinhimboheteeꞌyma, ei 
ga. Pe ko ji hohe rũi reki. Nurã ti tapenhimbohetei aꞌero ndorojopokogi 
po ti ore javeꞌyma, ei Jesusꞌga g̃a pe. 17 Pekwaha pe nhinhiꞌig̃a kiro. Pe ji 
nhiꞌĩpoꞌrurame po ti pyryvamo pe me nehẽ, ei ga g̃wemimboꞌeharaꞌg̃a pe.

18  — Pe nhaporemo rũi ji opomombeꞌu pyry po ti pe me javo, ei 
Jesusꞌga. Aꞌereki ji akwaha pa pendeaporog̃ita pemoꞌẽrame ikwehe, ei ga. 
Akwaha ji okoteꞌvaruhuveꞌga reaporog̃ita aꞌero. Opoꞌru ti ga Tupanaꞌga 
rembikwatijarukaragwera, ei ga. Nahã ko Tupanaꞌga okwatijaruka ahe ve 
nhinhiꞌig̃ag̃wama mombeꞌgwovo hako:

“Kiroki ga oꞌu pão ji pavẽi – oko teꞌvaruhu reki ga ji ve,” ei ahe 
ikwatija nhinhiꞌig̃ag̃wama mombeꞌgwovo hako, ei Jesusꞌga g̃a pe.

19 Amombeꞌu jipe ko ji pe me kiro garekoteꞌvaruhua, ei ga. Aꞌero ga 
rekoteꞌvaruhurame ji ve po ti pe heroviari nhiremimombeꞌuagwera nehẽ. Aꞌero ti 
pe ei pa ji ve ga ko Tupanamo tuhẽ javo nehẽ, ei ga. 20 Tamombeꞌu katu tuhẽ pe 
me: Kiroki g̃a oko nhiremimondoharaꞌga rehe – g̃a oko ji rehe no, ei ga. Kiroki g̃a 
oko ji rehe – g̃a oko nhimbuhurukaraꞌga rehe no, ei Jesusꞌga imombeꞌgwovo g̃a pe.

Jesusꞌga omombeꞌu jipe opyhygukaharavaꞌea 
(Mateus 26.20-25; Marcos 14.17-21; Lucas 22.21-23)

21 Jesusꞌga erame g̃a pe omyi hete gapyꞌa. Igwete ga ekatui 
g̃wemimboꞌeharaꞌg̃a pe:

— Tamombeꞌu katu tuhẽ pe me, ei ga. Pepyteripeveꞌga tuhẽ po ti ji 
mondouka g̃a pe ji pyhygauka nehẽ, ei Jesusꞌga imombeꞌgwovo g̃a pe.

22 Aꞌero garemimboꞌeharaꞌg̃a nhimombyꞌahetei onhiꞌig̃a renduva 
ojogwepigwepiaga maꞌg̃a pe Jesusꞌga ei javo ojohupe. 23 Jesusꞌga remiarõharaꞌga 
oko Jesusꞌga ypyvo mesa pyri. 24 Ga pe Simão Pedroꞌga povaꞌeg̃i javo.

— Ere ti Jesusꞌga pe maꞌg̃a nde eremombeꞌu javo, ei Pedroꞌga ga pe.
25 Aꞌero ga jitygi Jesusꞌga pyri javo ga pe.

— Jesus, ei ga. Maꞌg̃a nde eremombeꞌu ore ve ko? ei ga.
26 — Ga pe po ti ji imondoi pão raygweꞌria imondevirẽ tyhya pype, ei 

Jesusꞌga ga pe. Ga pe ko ji ei ko: “Gaha po ti ji pyhyguka g̃a pe nehẽ,” ei ga.
Aꞌero Jesusꞌga imondevi pão raygweꞌria tyhya pype imondovo Judasvaꞌea 

pe Simão Iscariotesꞌga raꞌyravaꞌea pe. 27 Aꞌero Judasvaꞌea ipyhygi ga hugwi. 
Ipyhygame Satanásꞌga ahe pojykai ahe rerekovo. Aꞌero Jesusꞌga ei ahe ve:

— Haite aꞌero. Heregwovo ekovo enhimimbotarimovaꞌea rupi naerũ, ei 
ga Judasvaꞌea pe.

28 Igwete jaraꞌg̃a ei – kiroki g̃a u mesa pyri g̃a pavẽi – igwete g̃a ei oyvyteri 
pe: “Maraname po Jesusꞌga ei poro ga pe naerũ?” ei g̃a. 29 “Maraꞌngu po ga 
ga mondovo mbatera pyhygauka toryva rupiaramo?” eꞌi tehe g̃a oyvyteri 
pe. “Maraꞌngu po Jesusꞌga ga mondovo imbatereꞌỹveꞌg̃a pyri tomondo ti ga 
itambereꞌia g̃a pe javo?” eꞌi tehe g̃a oyvyteri pe. Aꞌereki Judasvaꞌea gwereko g̃a 
pe g̃aitambereꞌia jipi. Nurã g̃a etehei aꞌea oyvyteri pe Jesusꞌga ahe mondorame.

30 Ipyhygame pão raygweꞌria Jesusꞌga hugwi Judasvaꞌea hoi g̃a hugwi 
ogwovo. Kiro ypytunimo aꞌero.

Jesusꞌga omombeꞌu ipyahuvaꞌea
31 Judasvaꞌea horẽ Jesusꞌga ei jaraꞌg̃a pe:

— Kiro po ti ji manoi nehẽ, ei ga. Ji manorame po ti jukwahavamo pe 
me jiruvihavuhuhetea Tupanaꞌga apoaꞌjavaꞌea nehẽ. Amboukwaha po ti ji 
Tupanaꞌga ruvihavuhuhetea no, ei Jesusꞌga g̃a pe. 32 Ji imboukwahavame 
Tupanaꞌga ruvihavuhuhetea po ti ga tuhẽ imboukwahavi jiruvihavuhuhetea 
nehẽ. Kotihĩ tuhẽ po ti ga imboukwahavi aꞌea nehẽ, ei Jesusꞌga g̃a pe.

33  — Kiro ji ei pe me jiraꞌyraꞌjavaꞌea pe, ei ga. Kotihĩ po ti ji hoi pe 
hugwi kiro, ei ga. Ji reka tehe po ti pe aꞌero nehẽ novĩa, ei ga. Aꞌe ko 
ji judeusꞌg̃a nduvihavaꞌg̃a pe ikwehe. Kiro ji ei aꞌea pe me no: Tegwete 
pehohava pevo – perope ji aho kiro, ei Jesusꞌga g̃a pe.

34 — Ipyahuvaꞌea ji imombeꞌui pe me kiro, ei Jesusꞌga g̃a pe. Penhoarõ hete 
ti, aꞌe ji pe me aꞌero, ei ga. Ji opoarõ hete pe nderekokatuavo. Na jitehe ti 
penhoarõarõ hete aꞌero pejogwerekokatuavo, ei ga g̃a pe. 35 Penhoarõheterame 
po ti ojipeꞌg̃a epavi Jesusꞌgareheveꞌg̃a javo pe me nehẽ, ei Jesusꞌga g̃a pe.

Jesusꞌga omomorandu Pedrovaꞌea nahã ti neꞌmbe javo	
(Mateus 26.31-35; Marcos 14.27-31; Lucas 22.31-34)

36  Igwete Simão Pedroꞌga ei Jesusꞌga pe:
— Jesus, mome po ti nde hoi nehẽ? ei ga ga pe.
— Tegwete ndehohava ji pyri kiro – perope ji aho, ei Jesusꞌga ga pe. 

Aerẽ po ti nde hoi tuhẽ ji pyri nehẽ, ei ga ga pe.

37 — Jesus, maranuhũrame tegwete jihohava nde pyri naerũ? ei 
Pedroꞌga ga pe. Po ti nhimanoa jihoag̃wamamo nde pyri nehẽ, aꞌero po ti 
ji manoi nderepykavamo nehẽ, eꞌi tehe ga Jesusꞌga pe.

38  — “Amano po ti ji nde repykavamo nehẽ,” ere tehe nde ji ve? ei 
Jesusꞌga ga pe. Tamombeꞌu katu tuhẽ nde ve: Inamutig̃a nhiꞌig̃a renonde po 
ti três nde eaꞌjaaꞌjavi ji ve nehẽ: “Ji ndakwahavi Jesusꞌga,” ei ga Pedroꞌga pe.

Jesusꞌga ko Tupanaꞌga viaramo

14  1 Igwete Jesusꞌga ei g̃wemimboꞌeharaꞌg̃a pe:
— Tapemomyi ti pejipyꞌa, ei ga g̃a pe. Pejiko ti Tupanaꞌga rehe. Ji 

rehe ti pejiko no, ei Jesusꞌga g̃a pe. 2  Heꞌyjuhu hete aheruhava jiruvaꞌga 
ronga pype, ei ga. Aho po ti ji imboavujikwea penduhava aꞌero pe 
nenonde nehẽ. Po na rũi hamo aꞌero po ji namombeꞌui nanongara pe me 
hamo, ei ga g̃a pe. 3 Jihorẽ penduhava imboavujikwea po ti ji jivyraꞌjavi pe 
nderogwovo pe nog̃a jijipyri nehẽ. Aꞌero po ti ji pyri tuhẽ pe nduvi nehẽ, ei 
Jesusꞌga g̃a pe. 4 Pekwaha pe pevovaꞌea viara – perope ji aho kiro, ei ga.

5 Igwete Toméꞌga ei aꞌero:
— Jesus, mome nde hoi? Ndorokwahavi tuhẽ ore, ei ga. Marã po ore 

ikwahavi pevovaꞌea viara rekoa naerũ? ei Toméꞌga ga pe.
6  Igwete Jesusꞌga ei ga pe:

— Jihi ko jiruvaꞌga viaramo. Aꞌereki ji rupi yvyakotyveꞌg̃a hoi ga pyri, ei ga. 
Jihi amboukwaha yvyakotyveꞌg̃a pe aꞌitituhẽvaꞌea jiruvaꞌga mombeꞌgwovo. 
Jihi amboheaporog̃ita pyahu g̃a mongovouka, ei ga g̃a pe. Ojikotyꞌarame jate 
ji rehe g̃a ndekoi jiruvaꞌga pavẽi, ei ga Toméꞌga pe. 7 Po pe ji kwahavi, aꞌero 
po pe jiruvaꞌga kwahavi no, ei ga g̃a pe. Kiro po ti pe jiruvaꞌga kwahavi tuhẽ 
aꞌero nehẽ. Ji repiaga g̃waramo pe ga repiagi nehẽ, ei ga g̃a pe.

8  Igwete Filipeꞌga ei ga pe:
— Jesus, ehepiuka naꞌẽ ti ejuvaꞌga ore ve. Aꞌero ti toroko jate, ei ga Jesusꞌga pe.
9 — Ymya ji rekoi pe pavẽi, Filipe, ei ga. Nde ndajikwahavi ve tuhẽ 

naerũ? ei Jesusꞌga ga pe. Kiroki g̃a ji repia – kiꞌg̃a gwepia jiruvaꞌga 
no, ei ga. Marã nde euhui ji ve naerũ: “Ehepiuka ti ejuvaꞌga ore ve”? ei 
Jesusꞌga ga pe. 10 Ji ko ako Tupanaꞌga pavẽi. Tupanaꞌga oko ji pavẽi no. 
Ndereroviari nde aꞌea naerũ? ei ga Filipeꞌga pe.

— Nhinhiꞌig̃ame pe me ji ndakoi nhiremimbotarimovaꞌea rehe, ei 
Jesusꞌga g̃a pe. Tupanaꞌga reki ji monhiꞌĩ. Jipavẽivaꞌero ga ji mongo 
g̃wemimbotarimo jipi, ei ga g̃a pe. 11 Ji ko ako Tupanaꞌga pavẽi, aꞌe ko ji pe 
me, ei ga. Tupanaꞌga oko ji pavẽi no, aꞌe ko ji no, ei ga. Perovia ti aꞌea aꞌero. 
Nhinhiꞌig̃a reroviareꞌymame perovia ti nhirembiapoa repiagame aꞌero, ei 
Jesusꞌga g̃a pe. 12  Tamombeꞌu katu tuhẽ pe me, ei ga. Kiroki g̃a ojiko ji rehe 
– ji javijitehe po ti g̃a hepiukari ahemonhimombyꞌavaꞌea nehẽ no. Kojiꞌi tehe 
po ti g̃a g̃a monhimombyꞌai hepiuka g̃a pe nehẽ, ei ga. Aꞌereki ji kiro aho 
jiruvaꞌga pyri jitupa, ei Jesusꞌga g̃a pe. 13 Pe poranduvame ji hugwi pejikovo 

jirehevaꞌero, aꞌero po ti ji hendukatupavi penhiꞌig̃a nehẽ takwahavuka ti g̃a 
pe jiruvaꞌga ruvihavuhuhetea javo. Aꞌero po ti g̃a ga mbohetei nehẽ, aꞌe ji, ei 
Jesusꞌga. 14 Aꞌea ja ji pe me: Pe poranduvame ji hugwi pejikovo jirehevaꞌero, 
aꞌero po ti ji hendukatui penhiꞌig̃a nehẽ, ei ga g̃wemimboꞌeharaꞌg̃a pe.

Amondouka ji Tupanaꞌga raꞌuva pe pyri, ei Jesusꞌga
15 — Ji arõheterame po ti pe hendukatui nhinhiꞌig̃a nehẽ, ei Jesusꞌga 

g̃a pe. 16 Aꞌero po ti ji ei jiruvaꞌga pe tombuhu ti ga irũa jiꞌjavaꞌea pe 
pyri nehẽ. Aꞌea po ti ga imbuhuri aꞌero pepokohara nehẽ topyta hete 
ti g̃a pyri avuirama nehẽ javo, ei Jesusꞌga g̃a pe. 17 Aꞌea ko Tupanaꞌga 
raꞌuva – aꞌea omboukwaha aꞌitituhẽvaꞌea Tupanaꞌga kwahavuka, ei ga. 
Tegwete Tupanaꞌga arõeꞌỹveꞌg̃a ndehe garaꞌuva rembipokoga. Aꞌereki g̃a 
ndokwahavi aꞌea rekoa. Aꞌea onhimi g̃a pe, ei ga. Pe ki aꞌe te pekwaha 
Tupanaꞌga raꞌuva, ei ga. Aꞌereki aꞌea ko opyta pe pyri. Igwete po ti aꞌea 
jikotyꞌari pe pavẽi nehẽ opohiraꞌjaveꞌyma pe hugwi nehẽ, ei Jesusꞌga g̃a pe.

18  — Ji horame po ti pe ndapeporiaꞌi nehẽ. Aꞌereki ji ajivyraꞌja pe pyri, 
ei Jesusꞌga g̃a pe. 19 Kotihĩ po ti nhiarõeꞌỹveꞌg̃a ndajirepiagaꞌjavi nehẽ. 
Pe ki aꞌe te ji repiagaꞌja nehẽ, ei ga g̃a pe. Akweravaꞌja po ti ji jitekovo 
nehẽ. Aꞌero po ti pe kweravi pejikovo nehẽ no, ei Jesusꞌga. 20 Ji kweravirẽ 
po ti pe ikwahavi jijikotyꞌara jiruvaꞌga pavẽi, ei ga. Pejikotyꞌa po ti pe 
ji pavẽi nehẽ no. Ji po ti ajikotyꞌa pe pavẽi nehẽ no. Pekwaha po ti pe 
nhandejikotyꞌara onhopavẽi aꞌero nehẽ, ei ga g̃a pe.

21 — Kiroki ga oko nhinhiꞌig̃a rehe hendukatuavo – gaha ji arõ hete, 
ei ga. Kiroki ga ji arõ hete – Tupanaꞌga oarõ hete ga no. Igwete po ti ji 
nanongaraꞌga arõhetei nhinhimboukwahava ga pe nehẽ no, ei Jesusꞌga g̃a pe.

22  Igwete Judasꞌga ei – kiroki ga Judas Iscariotesvaꞌearũiveꞌga – igwete 
ga ei Jesusꞌga pe:

— Jesus, maraname po ti nde nhimboukwahavi ore ve jate earõeꞌỹveꞌg̃a 
pe enhimboukwahaveꞌymame nehẽ naerũ? ei Judasꞌga ga pe.

23  Igwete Jesusꞌga ei:
— Kiroki ga ji arõ hete – ga po ti g̃wendu katu nhiremimboꞌea nehẽ. Igwete 

po ti jiruvaꞌga ga arõhetei nehẽ, ei ga. Igwete po ti ore jogweruri ga pyri 
nehẽ jihi jiruvaꞌga pavẽi nehẽ. Igwete po ti ore ruvi ga pyri oropytavo 
avuirama nehẽ, ei Jesusꞌga g̃a pe. 24 Kiroki ga nanhiarõi – ga nohendukatui 
nhiremimboꞌea nehẽ, ei ga. Nhiremimboꞌea rũi reki pe pehendu. Ji amombeꞌu 
pe me jiruvaꞌga remimboꞌea nhimbuhurukaraꞌga remimboꞌea, ei Jesusꞌga g̃a pe.

25 — Amombeꞌu pa ko ji aꞌea pe me jitekovo pe pyri, ei Jesusꞌga g̃a pe. 
26  Aerẽ po ti jiruvaꞌga imbuhurukari gwaꞌuva pe pyri ji pyꞌrovouka jupe 
nehẽ, ei ga. Pepokohavamo po ti aꞌea pe mboꞌepavi nehẽ ikwahavaꞌjavuka 
pe me nhiremimombeꞌuagwera nhaporemo nehẽ, ei Jesusꞌga g̃a pe.

27 — Anog̃atu po ti ji pepyꞌa nehẽ, ei Jesusꞌga g̃a pe. Jipyꞌa u katu jipi. 
Jipyꞌa javijitehe ti ji inog̃atui pepyꞌa nehẽ, ei ga g̃a pe. Yvyakotyveꞌg̃a ko 

eꞌi tehe poa pe me toronog̃atu ti ore pepyꞌa javo tehe pe me, ei ga. Ji ko 
na rũi. Anog̃atu tuhẽ ti ji pepyꞌa nehẽ, ei ga g̃a pe. Tapemomynhyme ti 
pejipyꞌa aꞌero. Penhimboitakwerimo ti peko, ei ga g̃a pe.

28 — Pehendu pe ji erame pejive raꞌe. “Kiro po ti ji hoi nehẽ. Ajoraꞌja ti ji pe 
pyri nehẽ,” aꞌe ko ji pe me ko, ei Jesusꞌga g̃a pe. Ji arõ hete po pe hamo, aꞌero 
po pe ndoryndoryvamo jihoa rehe hamo. Aꞌereki jiruvaꞌga pyri ji aho kiro 
jihoheheteveꞌga pyri, ei ga. 29 Amombeꞌu jipe ko ji kiro pe me jihoag̃wama ji 
horẽ ti pe perovia nhinhiꞌig̃a nehẽ javo, ei Jesusꞌga g̃a pe. 30 Nanhiꞌĩhetei po 
ti ji pe me nehẽ. Nhiarõeꞌỹveꞌg̃a nduvihavuhuꞌga po ti uhu kiro ji pyri nehẽ 
Satanásꞌga, ei ga. Ndipopoakari reki ga ji rehe. 31 Emo ti ji manoi tuhẽ aꞌero nehẽ 
yvyakotyveꞌg̃a ti tokwaha jireaporog̃ita javo. “Oarõ hete ga uvaꞌga ganhiꞌig̃a 
rendukatupava,” teꞌi ti g̃a ji ve aꞌero nehẽ. Ji manorame ti g̃a teꞌi ji ve nehẽ, ei ga.

— Xaho ti aꞌero, ei Jesusꞌga g̃a pe.

Jesusꞌga ko iꞌyveteaꞌjaveꞌga

15  1 — Pekwaha pe uvaꞌyva videira, ei Jesusꞌga g̃a pe. Nanongaraꞌjavaꞌea 
ko ji imombeꞌui pe me kiro. Iꞌyveteaꞌjavaꞌea ko ji aꞌero videireteaꞌjavaꞌea, 

aꞌe ji pe me, ei ga. Jireheveꞌg̃a ko videira rakãꞌjaveꞌg̃a, ei ga. Jiruvaꞌga ko videira 
repiakatuharaꞌgaꞌjaveꞌga aꞌero, ei ga. 2 Videira repiakatuharaꞌga g̃wakãvondo 
imondovo yva hugwi – kiroki hakã ndiꞌaivaꞌea. Na jitehe Tupanaꞌga omondo 
hete g̃a ji hugwi – kiroki g̃a eꞌi tehe ji ve: “Ore ko Jesusꞌgarehevaꞌea,” ei Jesusꞌga. 
Videira rakã iꞌagwereuhurame videira repiakatuharaꞌga gwaygweꞌrogweꞌro 
hakã jahykavipevaꞌea tiꞌa hete ti aerẽ javo, ei ga g̃a pe. Na jitehe jireheveꞌg̃a 
ndekokatuhihũeꞌymame Tupanaꞌga g̃a mbopohirukari g̃andekoteꞌvaruhua 
hugwi toko katu hete ti g̃a javo. 3 Pe nhinhiꞌig̃a rendukaturo g̃waramo jiruvaꞌga 
omomboripe pendekoteꞌvaruhua pe hugwi, ei Jesusꞌga g̃a pe.

4 — Pejikotyꞌa tuhẽ ti ji pavẽi pejikoga ji rehe. Aꞌero po ti ji jikotyꞌari pe pavẽi 
nehẽ no, ei ga. Hakã jikotyꞌarame jate yva pavẽi, aꞌero jate ko iꞌaramo. Hakã 
tehe ndiꞌai, ei ga. Na jitehe peteherame ndapekokatui pejikoveꞌỹ Tupanaꞌga 
remimbotarimovaꞌea rehe, ei ga. Ji pavẽi pe jikotyꞌarame jate pe ndekokatui 
aꞌero pejikovo Tupanaꞌga remimbotarimovaꞌea rehe, ei Jesusꞌga g̃a pe.

5 — Ji ko videiraꞌjavaꞌea, aꞌe ji, ei Jesusꞌga. Pe ko videira rakãꞌjavaꞌea, ei 
ga. Kiroki ga ojikotyꞌa ji pavẽi, ji ajikotyꞌa ga pavẽi no – gaha po ti oko katu 
hete okovo Tupanaꞌga remimbotarimovaꞌea rehe. Aꞌereki ji pe pokogeꞌymame 
ndapekokatuiꞌiꞌi aꞌero pejikoveꞌỹ Tupanaꞌga remimbotarimovaꞌea rehe, ei ga. 
6 Hakã iꞌaeꞌymame hepiakatuharaꞌga g̃wakãvondo imomboa jugwi. Aꞌero hakã 
itinig̃ame g̃a imbojatykai imomboa tata pe imbokaita, ei ga. Aꞌea ja ko g̃a – kiroki 
g̃a ndojikotyꞌari ji pavẽi, ei ga. 7 Pejikotyꞌarame ji pavẽi hendukatuavo nhinhiꞌig̃a 
po ti pe poranduvi penhimimbotarimovaꞌea rehe nehẽ. Aꞌero po ti Tupanaꞌga 
rekopavi penhiꞌig̃a rupi nehẽ, ei Jesusꞌga g̃a pe. 8 Pendekokatua po ti hepiukari 
Tupanaꞌga ruvihavuhuhetea ojipeꞌg̃a pe nehẽ. Aꞌero po ti g̃a ei pe me nehẽ: “G̃a ko 
Jesusꞌga remimboꞌeharaꞌg̃a,” e po ti g̃a pe mombeꞌgwovo nehẽ, ei ga. 9 Tupanaꞌga 

ji arõ hete, ei Jesusꞌga. Na jitehe ji pe arõhetei no, ei ga. Pejikotyꞌa ti ji pavẽi. Aꞌero 
po ti ji pe arõhetei, ei ga. 10 Ji ahendu katu jiruvaꞌga nhiꞌig̃a jijikotyꞌa ga pavẽi. 
Nurã ga ji arõhetei, ei Jesusꞌga. Na jitehe po ti pe nehẽ. Po ti pe hendukatui 
nhinhiꞌig̃a pejikotyꞌa ji pavẽi nehẽ, aꞌero po ti ji pe arõhetei nehẽ no, ei ga g̃a pe.

11 — Amombeꞌu pa ji poha pe me pendory hete ti pe ji javijitehe nehẽ 
javo, ei Jesusꞌga g̃a pe. 12  Opoarõ hete ji. Na jitehe ti penhoarõ hete jipi. 
Poha ji ehetei pe me, ei ga. 13 Nhande manorame nhaneremiarõharaꞌg̃a 
ndepykavamo aꞌero nhande hepiukari nhaneremiarõhetea g̃a pe, ei ga g̃a 
pe. 14 Pe hendukaturame nhinhiꞌig̃a nhiremiarõhara ko pe aꞌero, ei ga. 15 Ji 
ndaꞌeaꞌjavi pe me okotehevaꞌea. Aꞌereki okoteheveꞌg̃a pe g̃apojykaharaꞌga 
ndeꞌi: “Nahanahã po ti ji japoi nehẽ.” Ji aꞌe pe me nhiremiarõhara. Aꞌereki 
ji amombeꞌu pa pe me jiruvaꞌga nhiꞌig̃agwera nhiremienduva, ei Jesusꞌga 
g̃a pe. 16 Pe ndapeꞌei ji ve: “Nderehevaꞌero po ti ore rekoi nehẽ.” Jihi ypy 
koi aꞌe pe me: “Pe po ti jirehevaꞌero nehẽ,” ei Jesusꞌga g̃a pe. Ji opomoꞌẽ 
tapeho ti ojipeꞌg̃a mbojikoga ji rehe nehẽ javo. Ojikogeꞌymi po ti g̃a ji rehe 
aꞌero nehẽ, aꞌe ji, ei ga. Aꞌero pe poranduvame jiruvaꞌga hugwi po ti ga 
hendukatupavi penhiꞌig̃a nehẽ pe jirehevaꞌero g̃waramo nehẽ, ei Jesusꞌga 
g̃a pe. 17 Penhoarõarõ hete ti aꞌero, aꞌe ji pe me, ei ga g̃a pe.

Tupanaꞌga arõeꞌỹveꞌg̃a noarõi Jesusꞌgareheveꞌg̃a
18 — Tupanaꞌga arõeꞌỹveꞌg̃a po ti napearõi okoteꞌvaruhuavo pe me nehẽ, 

ei Jesusꞌga g̃a pe. Ji ypy nanongaraꞌg̃a nanhiarõi okoteꞌvaruhuavo ji ve 
no. Pekwahavaꞌja ti aꞌea g̃a pe arõeꞌymame aꞌero nehẽ, ei ga g̃a pe. 19 Po pe 
Tupanaꞌga arõeꞌỹveꞌg̃andehevaꞌero hamo, aꞌero po g̃a pe arõ hete hamo g̃a ko 
orerehevaꞌea javo pe me hamo, ei Jesusꞌga g̃a pe. Ji opomoꞌẽ reki jijive Tupanaꞌga 
arõeꞌỹveꞌg̃a hugwi pe ko g̃andehevaꞌea rũi kiro javo. Nurã Tupanaꞌga arõeꞌỹveꞌg̃a 
napearõi okoteꞌvaruhuavo pe me, ei ga. 20 Pekwahavaꞌja ti nhinhiꞌig̃agwera 
pejive. Aꞌereki ji aꞌe pe me ojiꞌi: Okoteheveꞌg̃a ko huvihavaꞌga hohe rũi, aꞌe ko 
ji pe me ojiꞌi, ei ga. Na jitehe ko pe ji hohe rũi. Ojipeꞌg̃a ombohahy ji ve ojiꞌi. 
Nurã po ti nanongaraꞌg̃a imbohahyi pe me na jitehe nehẽ no, ei Jesusꞌga g̃a 
pe. Ojipeꞌg̃a ki aꞌe te nhinhiꞌig̃a rendu katu. Nurã po ti nanongaraꞌg̃a penhiꞌig̃a 
rendukatui na jitehe nehẽ no, ei ga. 21 Pe jirehevaꞌero g̃waramo po ti Tupanaꞌga 
arõeꞌỹveꞌg̃a imbohahyi pe me nehẽ. Aꞌereki g̃a ndokwahavi Tupanaꞌga 
nhimbuhurukaraꞌga, ei ga. 22 Po ji ndajori Tupanaꞌga nhiꞌig̃a mombeꞌgwovo g̃a pe 
hamo, aꞌero po g̃anembikwahaveꞌyma ndojari g̃a ndehe hamo, ei Jesusꞌga g̃a pe. 
Okwaha tuhẽ reki g̃a novĩa. Aꞌereki ji ajo imombeꞌgwovo g̃a pe ikwehe novĩa, ei 
ga. Nurã po g̃a ndeꞌiaꞌjavi hamo: “Ndorokwahavi ore Tupanaꞌga nhiꞌig̃a. Nurã ore 
ndorokoi hupi.” Ndeꞌiaꞌjavi po g̃a hamo, ei Jesusꞌga g̃a pe.

23  — Kiroki g̃a nanhiarõi – g̃a noarõi jiruvaꞌga no, ei ga. 24 Aꞌapo hete 
ko ji g̃apyteri pe ahemonhimombyꞌavaꞌea ikwehe. Ojipeꞌg̃a nhaporemo 
ko ndoapoangavi reki nanongara, ei ga. Po g̃a ndohepiagi nhirembiapoa 
hamo, aꞌero po g̃a ei ji ve hamo: “Ndorogweroviari ore Jesusꞌga 

popoakara hepiageꞌyma garembiapoa,” e po g̃a aꞌero hamo, ei Jesusꞌga 
g̃a pe. G̃a ko gwepia reki nhirembiapoa. Emo g̃a nanhiarõi jihi jiruvaꞌga 
reheve, ei ga. 25 Nahã g̃a ndekouhui Tupanaꞌga rembikwatijarukara rupi. 
Aꞌereki ymya g̃aꞌapoa aherembikwatijara omombeꞌu jipe nhinhiꞌig̃ag̃wama 
hako. Igwete iꞌei: “G̃a nanhiarõi tehe,” eꞌi jipe aherembikwatijara, ei 
Jesusꞌga. Igwete g̃a nanhiarõi kiro ahe nhiꞌĩpoꞌruavo, ei ga g̃a pe.

26 — Tupanaꞌga hugwi po ti ji amondouka pe pyri pepokohara nehẽ Tupanaꞌga 
raꞌuva. Aꞌea omboukwaha aꞌitituhẽvaꞌea Tupanaꞌga kwahavuka yvyakotyveꞌg̃a 
pe, ei Jesusꞌga g̃a pe. Urame Tupanaꞌga hugwi po ti aꞌea ji mombeꞌui pe me 
nehẽ, ei ga. 27 Pehe po ti ji mombeꞌu ojipeꞌg̃a pe nehẽ no. Aꞌereki ji pavẽi pe peko 
ji ahe mboꞌeypyrame kiromo jate pejikovo ji pavẽi, ei Jesusꞌga g̃a pe.

16  1 — Aꞌe ko ji poha pe me tapejikopigyme ti ji rehe, ei Jesusꞌga g̃a pe. 
2  Aerẽ po ti g̃a pe mondoukahetei pejatykahava hugwi nehẽ. Aerẽ 

po ti g̃a pe jukai nehẽ no nahã nhande tipoko Tupanaꞌga javo tehe nehẽ, ei 
ga. 3 Nahã po ti g̃a ndekoteꞌvaruhui pe me nehẽ. Aꞌereki g̃a ndokwahavi 
jiruvaꞌga okoeꞌyma ga pavẽi. G̃a ndajikwahavi okoeꞌyma ji pavẽi no, ei 
Jesusꞌga g̃a pe. 4 Aꞌe ko ji poa pe me kiro tapekwahavaꞌja ti nhinhiꞌig̃a aerẽ 
nehẽ. Ihorame g̃andekoteꞌvaruhua japiavo po ti pe ei aꞌero nehẽ: “Jesusꞌga 
omombeꞌu nhog̃wenonde aꞌea nhande ve,” peꞌji po ti pe nehẽ, ei ga.

Tupanaꞌga raꞌuva rekoa

Igwete Jesusꞌga ei:
— Pe mboꞌeypyrame ji ndaꞌei poa pe me ikwehe, ei Jesusꞌga g̃a pe. 

Aꞌereki aꞌea rupi pe pavẽi ji rekoi ikwehe, ei ga.
5 — Ag̃wamo po ti ji hoi ga pyri nehẽ – kiroki ga ji mbuhuruka kokoty, ei 

Jesusꞌga g̃a pe. Emo pe ndapeꞌei pa ji ve: “Mome tuhẽ po ti nde hoi nehẽ?” 6 Jihoa 
imombeꞌuro g̃waramo pe me pekoveveuhu pe aꞌero, ei ga. 7 Aꞌitituhẽvaꞌea ji 
imombeꞌui pe me. Jihoa po ti pyry hete tuhẽ pe me nehẽ, ei ga. Ji hoeꞌymame 
nduri po ti pepokohara pe pyri nehẽ Tupanaꞌga raꞌuva. Ji horame po ti ji 
aꞌea mbuhurukari pe pyri nehẽ, ei ga g̃a pe. 8-11 Urame po ti Tupanaꞌga 
raꞌuva ikwahavukari nhiarõeꞌỹveꞌg̃a pe g̃andekoteꞌvaruhua rehe. Aꞌereki 
ojikogeꞌymame ji rehe g̃a oko teꞌvaruhu aꞌero, ei Jesusꞌga. Urame po ti Tupanaꞌga 
raꞌuva ikwahavukari g̃a pe g̃andeaporog̃itakatueꞌyma jipyryhetea rehe no. 
Aꞌereki jipyryva g̃waramo jiruvaꞌga ji mbuhurukari kiro ojipyri. Aꞌero po ti pe 
ndajirepiagaꞌjavi nehẽ, ei ga g̃a pe. Tupanaꞌga raꞌuva urame po ti ikwahavukari 
nhiarõeꞌỹveꞌg̃a pe g̃andeaporog̃itakatueꞌyma Tupanaꞌga ea rehe no. Aꞌereki 
Tupanaꞌga eꞌi jipe g̃anduvihavuhuꞌga pe Satanásꞌga pe: “Ereko teꞌvaruhu 
nde. Ereho po ti nde hahyvaꞌea ruvihava pype ejiheveꞌg̃a pavẽi nehẽ,” eꞌi jipe 
Tupanaꞌga ga pe, ei ga. Aꞌea nhaporemo po ti Tupanaꞌga raꞌuva ikwahavukari 
nhiarõeꞌỹveꞌg̃a pe nehẽ aꞌea urame hepiuka nehẽ, ei Jesusꞌga g̃a pe.

12  — Kojiꞌi tehe po ji imombeꞌui pe me hamo. Emo ag̃wamo ndoki aꞌea 
peakag̃i pe, ei Jesusꞌga g̃a pe. 13 Tupanaꞌga raꞌuva urame pe pyri po ti 

okwahavuka pa aꞌitituhẽvaꞌea pe me aꞌero Tupanaꞌga mombeꞌgwovo nehẽ, ei 
ga g̃a pe. Gweaporog̃ita pyvõ rũi po ti garaꞌuva nhiꞌig̃i nehẽ. G̃wemienduva 
ti imombeꞌui nehẽ. Aerẽvaꞌea po ti aꞌea imombeꞌui pe me nehẽ no, ei 
Jesusꞌga g̃a pe. 14 Tupanaꞌga raꞌuva po ti henduvi nhinhiꞌig̃a ji imombeꞌurame 
jupe jireaporog̃ita Tupanamo nehẽ, ei ga. Aꞌero po ti garaꞌuva imombeꞌui 
aꞌea jitehe pe me nehẽ. Nahã po ti imboukwahavi pe me jiruvihavuhuhetea 
Tupanaꞌga ruvihavuhuhetea nehẽ, ei ga g̃a pe. 15 Jireaporog̃ita ko jiruvaꞌga 
reaporog̃ita javijitehe, ei ga. Nurã ji ei pe me ko: “Tupanaꞌga raꞌuva po ti 
henduvi nhinhiꞌig̃a ji imombeꞌurame jireaporog̃ita jupe nehẽ,” aꞌe ji. “Aꞌero 
po ti imombeꞌui aꞌea jitehe pe me nehẽ,” aꞌe ko ji pe me ko, ei Jesusꞌga g̃a pe.

Aheroryvag̃wama
16  — Kotihĩ po ti pe ndajirepiagi jiji. Aerẽ po ti pe ji repiagaꞌjavi nehẽ, ei 

Jesusꞌga g̃wemimboꞌeharaꞌg̃a pe.
17 Nurã jararamo Jesusꞌga remimboꞌeharaꞌg̃a ei ojohupe:
— Marãi ga poro javo nhande ve? ei g̃a. Aꞌereki ga eꞌi: “Kotihĩ po ti pe 

ndajirepiagi jiji. Aerẽ po ti pe ji repiagaꞌjavi nehẽ,” e ko ga ko, ei g̃a. “Aꞌereki ji 
aho kiro jiruvaꞌga pyri,” e ko ga nhande ve ko, ei g̃a ojohupe. 18 Gara pe po ga 
ei kotihĩ po ti nahã nehẽ javo? ei g̃a. Aꞌereki nhande ndikwahavi aꞌea, ei g̃a.

19 Jesusꞌga okwahavipe g̃anhiꞌig̃a ojohupe. “Toroꞌe po ga pe,” ei g̃a ji ve 
novĩa, ei ga oyvyteri pe.

Nurã ga ei g̃a pe:
— “Marãi ga?” peꞌji pe ojohupe raꞌe, ei Jesusꞌga g̃a pe. Aꞌereki ji aꞌe 

pe me ko: “Kotihĩ po ti pe ndajirepiagi jiji. Aerẽ po ti pe ji repiagaꞌjavi 
nehẽ,” aꞌe ko ji pe me ko, ei ga. 20 Tamombeꞌu katu tuhẽ pe me aꞌero, ei 
ga. Pejeheꞌo hete po ti pe ji rehe nehẽ pejikoveveuhuro ji manorame nehẽ. 
Nhiarõeꞌỹveꞌg̃a po ti aꞌea horyory ji manorame nehẽ, ei ga. Pekoveveuhu 
jiji po ti pe nehẽ. Emo kotihĩ po ti pendekoveveuhua ipigi pe hugwi nehẽ. 
Aꞌero po ti pe ndoryvaꞌjavamo nehẽ, ei Jesusꞌga g̃a pe.

21 — Tamombeꞌu ti pe me aꞌea javijitehevaꞌea, ei ga. Kunhahẽa gwaꞌyra 
mboꞌag̃werĩrame okoveveuhu jiji aꞌero hahya rehe. Aerẽ gwaꞌyra 
mboꞌarirẽ hẽa roryvaꞌjavamo okovo ipitaꞌngia rehe, ei ga. Omokaꞌnhy hẽa 
hahya aꞌero. Aꞌereki hẽa hory hete gwaꞌyra rehe, ei ga g̃a pe. 22  Na jitehe 
po ti pe peko aꞌero nehẽ, ei Jesusꞌga g̃a pe. Kirog̃we pe ndekoveveuhui jiji. 
Emo aerẽ ji pe ndepiagaꞌjavame po ti pe ndoryvaꞌjavamo nehẽ. Aꞌero po ti 
g̃a nomombigi tuhẽ pendoryva pe hugwi nehẽ, ei ga g̃a pe.

23  — Aꞌea rupi po ti pe ndapeꞌeaꞌjavi ji ve nehẽ marã nanongara javo 
nehẽ, ei Jesusꞌga g̃a pe. Tamombeꞌu katu tuhẽ pe me. Pe poranduvame 
jiruvaꞌga hugwi pejikovo jirehevaꞌero aꞌero po ti ga pe nhiꞌĩpoꞌrui nehẽ, ei 
ga g̃a pe. 24 Jirehevaꞌero pe napeporanduvi ve ga hugwi. Peporandurandu 
ti kiro. Aꞌero po ti Tupanaꞌga pe nhiꞌĩpoꞌrui nehẽ, ei ga. Aꞌero po ti pe 
ndoryndoryhetero pejikovo nehẽ, ei Jesusꞌga g̃a pe.

Penhimboitakwerimo ti peko
25 — Opomboꞌemboꞌe ji jipi ojoꞌjavaꞌea pyvõ onhimivaꞌea pyvõ, ei Jesusꞌga 

g̃a pe. Aerẽ po ti ji aꞌea pyvõ rũi pe mboꞌei nehẽ. Amombeꞌu katu po ti ji 
jiruvaꞌga pe me nehẽ, ei ga g̃a pe. 26 Aꞌea rupi po ti pe poranduvi jiruvaꞌga 
hugwi pejikovo jirehevaꞌero nehẽ, ei ga. Ji rũi po ti aporandu ga hugwi pe 
ndepyga nehẽ, aꞌe ji, ei ga. 27 Pe tuhẽ po ti peporandu pejive ga hugwi nehẽ. 
Aꞌero po ti ga pe nhiꞌĩpoꞌrui nehẽ. Aꞌereki jiruvaꞌga jitehe pe arõ hete. Aꞌereki 
pe ji arõ hete herovia jiruragwera Tupanaꞌga hugwi, ei ga g̃a pe. 28 Ajo tuhẽ 
ko ji jiruvaꞌga hugwi ua yvya koty ikwehe. Kiro po ti ji hoaꞌjavi yvya hugwi 
nhimanorame nehẽ jigwovo jiruvaꞌga pyri jitehe nehẽ, ei Jesusꞌga g̃a pe.

29 Igwete Jesusꞌga remimboꞌeharaꞌg̃a ei ga pe:
— Kirog̃we nonhimimi ore ve nenhiꞌig̃a, ei g̃a ga pe. Eremombeꞌu katu 

nde kiro. 30 Nurã ore ei nde ve: Erekwaha pa nde mbatera. Aꞌereki nde 
erekwahavipe orereaporog̃ita ore epotarame nde ve marã javo, ei g̃a. 
Nurã ore heroviahetei nderuragwera Tupanaꞌga hugwi, ei g̃a Jesusꞌga pe.

31 — Aꞌiti pe perovia kiro pejikoga ji rehe naerũ? ei Jesusꞌga g̃a pe. 32 Kirog̃we 
tuhẽ po ti pe nhig̃wahembavi ji reja penhinhana pejigwovo penhonga pe nehẽ. 
Emo ji tehe rũi ako. Tupanaꞌga okoeꞌymi ji pavẽi jipi, ei ga g̃a pe. 33 Amombeꞌu ji 
aꞌea pe me tu katu ti pepyꞌa ji rehe pejikotyꞌaro g̃waramo, ei ga. Nhiarõeꞌỹveꞌg̃a 
po ti okwahavuka hahyvaꞌea pe me nehẽ, ei ga. Penhimboitakwerimo ti peko, ei 
ga. Aꞌereki ji amombi nhiarõeꞌỹveꞌg̃a nduvihavaꞌga popoakara, ei Jesusꞌga g̃a pe.

Jesusꞌga nhiꞌig̃a Tupanaꞌga pe

17  1 Onhiꞌimbavame g̃wemimboꞌeharaꞌg̃a pe Jesusꞌga jovavuri yvagi 
pe tanhiꞌĩ Tupanaꞌga pe javo.

— Apĩ, ei Jesusꞌga ga pe. Oho kiro japiavo jiruvihavuhuhetea repiukara 
apiavo, ei ga. Ehepiuka ti kiro g̃a pe jiruvihavuhuhetea ji tahepiuka 
nderuvihavuhuhetea g̃a pe nehẽ no, ei Jesusꞌga Tupanaꞌga pe. Nderaꞌyramo 
ji ei poro nde ve. 2 Aꞌereki nde ereꞌe jipe ji ve: “Emongo pa ti yvyakotyveꞌg̃a 
enhimimbotarimovaꞌea rehe teremboheaporog̃ita pyahu ti g̃a – kiroki g̃a ji 
ambojikoguka nde rehe,” ere ko nde ji ve, ei Jesusꞌga javo uvaꞌga pe. 3 Nahã 
g̃a ndeaporog̃itapyahurame aꞌero, ei ga. G̃a nde kwaha hete ojikoga nde rehe 
gaha jate ko Tupanamo javo. G̃a ji kwaha hete ojikoga ji rehe no ga ko Jesus 
Cristoramo Tupanaꞌga remimbuhurukaramo javo, ei Jesusꞌga. 4 Ymya nde ei ji 
ve: “Ji mombeꞌumbeꞌu ti eporavykyavo ji ve,” ere ko nde ji ve, ei ga Tupanaꞌga 
pe. Kiro ji poravykypavi nde ve aꞌero. Aꞌereki ji oromombeꞌu pa g̃a pe, ei ga. 
Nahã ji hepiukari nderuvihavuhuhetea g̃a pe avo yvya koty, ei ga Tupanaꞌga pe. 
5 Apĩ, ymya yvya apoa renonde ji herekoi nderuvihavuhuhetea hako, ei Jesusꞌga. 
Erekoukaraꞌja ti ji ve aꞌea jitehe ejipyri nehẽ, aꞌe ji nde ve, ei ga Tupanaꞌga pe.

6  Aꞌero Jesusꞌga ei g̃wemimboꞌeharaꞌg̃a mombeꞌgwovo Tupanaꞌga pe:

— Akwahavuka nderuvihavuhuhetea g̃a pe – kiroki g̃a nde 
erembojikoguka ji rehe, ei Jesusꞌga ga pe. G̃a ko ndereheveꞌg̃a. Nde 
eremoꞌemoꞌẽ g̃a ejive yvyakotyveꞌg̃a hugwi, ei ga. Aꞌero nde g̃a 
mbojikogukari ji rehe. Igwete g̃a ndekohetei nenhiꞌig̃a rupi ji imombeꞌurame 
g̃a pe, ei ga ga pe. 7 Kiro g̃a ei aꞌero: “Tupanaꞌga reki omboꞌe Jesusꞌga 
mbatera rehe nhaporemo,” ei g̃a, ei ga. 8 Aꞌereki ji amombeꞌu g̃a pe nenhiꞌig̃a. 
Aꞌero g̃a ndekoi nenhiꞌig̃a rupi, ei ga ga pe. Okwaha hete g̃a jiruragwera nde 
hugwi. Gwerovia hete g̃a aꞌero ga ko Tupanaꞌga remimbuhurukaraꞌga javo, 
ei Jesusꞌga g̃wemimboꞌeharaꞌg̃a mombeꞌgwovo Tupanaꞌga pe.

9 — G̃a ndepyga ji nhiꞌig̃i nde ve teremombyry ti g̃a pe javo, ei ga 
Tupanaꞌga pe. Ji nanhiꞌig̃i nearõeꞌỹveꞌg̃a ndepyga, ei ga. Emo kiroki g̃a 
nde erembojikoguka ji rehe – g̃ahã ko ji ahepy javo nde ve. Aꞌereki g̃a 
nderehevaꞌero, ei Jesusꞌga ga pe. 10 Kiroki g̃a ojiko ji rehe – g̃a nhaporemo 
ko ndereheveꞌg̃a. Ndereheveꞌg̃a jitehe ko jirehevaꞌero no, ei ga. Igwete po 
ti g̃a hepiukari jiruvihavuhuhetea nehẽ, ei Jesusꞌga ga pe.

11 — Apĩ, kiro po ti ji hoi nde pyri nehẽ, ei ga ga pe. Ndajuvaꞌjavi ji avo yvya 
koty aꞌero. Jireheveꞌg̃a ki aꞌe te u ve kokoty, ei Jesusꞌga ga pe. Apĩ, ndepyry 
hete nde. Ereko katu ti g̃a ndepopoakarimo – aꞌea nde erembuhu ji ve jipi 
ejipopoakara, ei ga ga pe. Ereko katu ti g̃a toko ti g̃a nhande ja aꞌero nehẽ. 
Ojoꞌja nhandereaporog̃ita jipi. G̃andeaporog̃ita po ti ojoꞌja aꞌero nehẽ no, ei 
Jesusꞌga ga pe. 12 Jiruvame g̃a pyri ji g̃a nderekokatui jipi ndepopoakarimo. 
Ejipopoakara jitehe nde erembuhu ji ve nohõ, ei ga ga pe. Aꞌaꞌngu ji g̃a 
nderekovo jipi. Aꞌero po ti g̃a nhaporemo ndopoꞌrui hahyvaꞌea nehẽ, ei ga. 
Gaha jate po ti opoꞌru hahyvaꞌea – kiroki ga garekoteꞌvaruhua gahoag̃wama 
hahyvaꞌea ruvihava pype. Opoꞌru tuhẽ ti ga nerembikwatijarukara – kiroki 
ikwatijara ga mombeꞌu nhog̃wenonde hako, ei Jesusꞌga ga pe.

13  — Apĩ, kiro po ti ji hoi nde pyri aꞌero nehẽ, ei ga. Poa nhaporemo ji 
ei kiro g̃andovaki jihoa renonde tohoryory hete ti g̃a. G̃andoryhetea po 
ti jiroryhetea javijitehe nehẽ, ei ga ga pe. 14 Amombeꞌu ji nenhiꞌig̃a g̃a pe 
jipi, ei ga. Aꞌero nearõeꞌỹveꞌg̃a noarõhetei g̃a. Aꞌereki g̃andeaporog̃ita ko 
nearõeꞌỹveꞌg̃a ndeaporog̃ita ja rũi, ei ga. G̃a ko ji javijitehe aꞌero. Aꞌereki 
jireaporog̃ita ko nearõeꞌỹveꞌg̃a ndeaporog̃ita ja rũi no, ei Jesusꞌga ga pe.

Igwete ga ei Tupanaꞌga pe g̃wemimboꞌeharaꞌg̃a mombeꞌgwovo:
15 — Apĩ, ji ndaꞌei nde ve: Eroho ti g̃a yvya hugwi, ei ga. Nahã ji ei: Ereko 

katu ti g̃a Diaboꞌga ti tomboꞌeyme g̃a okoteꞌvaruhuvaꞌea rehe, ei Jesusꞌga. 
16 Jireaporog̃ita ko nearõeꞌỹveꞌg̃a ndeaporog̃ita ja rũi. Na jitehe jireheveꞌg̃a 
ndeaporog̃ita ko nearõeꞌỹveꞌg̃a ndeaporog̃ita ja rũi no, ei ga ga pe. 
17 Emongo ti g̃a enhimimbotarimovaꞌea rehe enhiꞌig̃a pyvõ aꞌitituhẽvaꞌea 
pyvõ, ei ga. 18  Nde ji mbuhuruka avo yvyakotyveꞌg̃a pyteri pe tomombeꞌu 
ti ga nhinhiꞌig̃a g̃a pe javo. Na jitehe ji nhiremimboꞌeharaꞌg̃a mondoukari 
g̃apyteri pe no tomombeꞌu ti g̃a nhinhiꞌig̃a g̃a pe javo, ei ga ga pe. 
19 Anhimongo ji neremimbotarimovaꞌea rehe nhinhikwavaꞌeg̃a nde ve. 

G̃a ndepyga ji nhimongoi aꞌea rehe nhiremimboꞌeharaꞌg̃a ti toko tuhẽ 
neremimbotarimovaꞌea rehe nehẽ no, ei Jesusꞌga ga pe g̃a mombeꞌgwovo.

20 — Apĩ, nhiremimboꞌeharaꞌg̃a jate rũi ji g̃a ndepygi nhinhiꞌig̃a nde ve, 
ei ga. Aerẽ po ti nhiremimboꞌeharaꞌg̃a ji mombeꞌumbeꞌui ojipeꞌg̃a pe nehẽ 
g̃a mbojikoguka ji rehe nehẽ no. G̃a jitehe ji g̃a ndepygi kiro no, ei ga 
Tupanaꞌga pe. 21 Anhiꞌĩ ji nde ve jireheveꞌg̃a ndepyga aꞌero g̃a nhaporemo 
ti toko ojipejivaꞌeaꞌjavaꞌero, ei ga. Nde erejikotyꞌa ji pavẽi. Ji ajikotyꞌa nde 
pavẽi no, ei ga. Nhande pavẽi ti jireheveꞌg̃a tojikotyꞌa no nearõeꞌỹveꞌg̃a 
ti togwerovia nhimbuhurukara nde hugwi aꞌero, ei Jesusꞌga ga pe. 22  Apĩ, 
nde ererekouka ji ve ejuvihavuhuhetea. Na jitehe ji arekouka aꞌea g̃a 
pe no toko ti g̃a ojipejivaꞌeaꞌjavaꞌero nhande javijitehe nehẽ no, ei ga 
Tupanaꞌga pe. 23  Ji ajikotyꞌa g̃a pavẽi. Nde erejikotyꞌa ji pavẽi no, ei 
ga. Nahã ti g̃a toko hete ojipejivaꞌeaꞌjavaꞌero, nearõeꞌỹveꞌg̃a ti tokwaha 
nhimbuhurukara nde hugwi, ei ga. G̃a ti toko hete ojipejivaꞌeaꞌjavaꞌero 
nearõeꞌỹveꞌg̃a ti tokwaha neremiarõhetea jireheveꞌg̃a ndehe, ei ga. Aꞌereki 
nde ji arõ hete. Na jitehe nde g̃a arõ hete no, ei Jesusꞌga Tupanaꞌga pe.

24 — Apĩ, ei Jesusꞌga. Nde erembojikoguka g̃a ji rehe ikwehe, ei ga ojiheveꞌg̃a 
mombeꞌgwovo. Apota hete ji g̃anduvag̃wama jijipyri – perope ji aho kiro jitupa 

– tohepia ti g̃a jiruvihavuhuhetea Tupanamo nehẽ, ei ga. Aꞌea nde ererekouka ji 
ve. Aꞌereki ymya yvya apoa renonde nde ji arõ hete, ei ga Tupanaꞌga pe. 25 Apĩ, ei 
Jesusꞌga. Erekokatueꞌymi ko nde. Nearõeꞌỹveꞌg̃a nandekwahavi reki, ei ga. Ji ki 
aꞌe te orokwaha nde. Igwete jireheveꞌg̃a ikwahavi nhimbuhurukara nde hugwi, ei 
Jesusꞌga g̃a mombeꞌgwovo ga pe. 26 Akwahavuka ji g̃a pe ndereaporog̃ita. Kojiꞌi po 
ti ji ikwahavukari aꞌea g̃a pe nehẽ no toarõ hete ti g̃a ojipeꞌg̃a javo, ei ga. Aꞌereki 
nde ji arõ hete. Na jitehe po ti g̃a ojipeꞌg̃a arõhetei aꞌero nehẽ. Akwahavuka po ti ji 
g̃a pe ndereaporog̃ita tajikotyꞌa ti ji g̃a pavẽi nehẽ no, ei Jesusꞌga ga pe.

Ahe opyhyguka Jesusꞌga 
(Mateus 26.47-56; Marcos 14.43-50; Lucas 22.47-53)

18  1 Onhiꞌimbavame Tupanaꞌga pe Jesusꞌga hoi cidade hugwi 
g̃wemimboꞌeharaꞌg̃a pavẽi. Igwete g̃a yahavi yakwaꞌvia aherovai 

Cedrom aherovai. Matetỹhava pype g̃a hoi ovahema. 2 Kiro Judasvaꞌea – ahe 
opyhyguka g̃werĩ Jesusꞌga – kiro Judasvaꞌea soldadosꞌg̃a nderuri Jesusꞌg̃a pyri. 
Aꞌereki ahe okwaha hete pea. Aꞌereki pevo Jesusꞌg̃a onhog̃wovatĩ jipi gaha 
g̃wemimboꞌeharaꞌg̃a pavẽi. 3 Aꞌero Judasvaꞌea soldadosꞌg̃a nderuri guardasꞌg̃a 
ndeheve – kiroki guardasꞌg̃a gwepia katu judeusꞌg̃a jatykahavuhua jipi. 
Aꞌereki mbatera kwavaꞌẽharaꞌg̃a nduvihavaꞌg̃a omondouka g̃a Judasvaꞌea rupi 
fariseusꞌg̃a pavẽi. Gweru g̃a itakyheaꞌjavuhuvaꞌea mbuahava reheve. Yhyga 
g̃a gweru hyapehava reheve onhimongyavo. Nahã Judasvaꞌea g̃a nderuri 
Jesusꞌga pyri aꞌero. 4-5 Ojikwe Jesusꞌga okwaha opyhygag̃wama novĩa. Igwete 
ga hoi g̃a novatiamo. G̃a pyri Judasvaꞌea rekoi oꞌama.

— Mome ahe pe peheka? ei Jesusꞌga g̃a pe.

— Jesusꞌga Nazarépeveꞌga, ei g̃a ga pe.
— Jihi ko aꞌea, ei Jesusꞌga g̃a pe.
6  Ga erame poro g̃a hyrygi ojakykwe koty oꞌa yvyvo upa. 7 Igwete 

Jesusꞌga eaꞌjavi g̃a pe:
— Mome ahe pe peheka naerũ? ei ga.
— Jesusꞌga Nazarépeveꞌga, ei g̃a ga pe.
8  — Ji ko aꞌea, aꞌe ko ji pe me ko, ei ga. Jihi pe ji reka. Na g̃a hoi aꞌero 

nhiremimboꞌeharaꞌg̃a, ei ga g̃a pe.
9 Aꞌereki ojikwe ga ei Tupanaꞌga pe: “Apĩ, kiroki g̃a nde erembojikoguka 

ji rehe – aꞌaꞌngu ji g̃a nderekokatuavo,” ei ga. “Nurã po ti g̃a nhaporemo 
ndopoꞌrui hahyvaꞌea nehẽ, aꞌe ji,” eꞌi jipe ga Tupanaꞌga pe. Nurã ga ei kiro 
soldadosꞌg̃a pe: “Na g̃a hopavi aꞌero nhiremimboꞌeharaꞌg̃a.”

10 Kiro Simão Pedroꞌga ipyhygi oitakyheaꞌjavuhuvaꞌea Malcoꞌga nambiꞌoga 
garovai pytera koty. Malcoꞌga oporavyky jipi ikwavaꞌẽharaꞌg̃a nduvihavuhuꞌga 
pe gapyrivaꞌero. Gaha Pedroꞌga onambiꞌo. 11 Aꞌero Jesusꞌga ei Pedroꞌga pe:

— Emondevaꞌja ti eitakyheaꞌjavuhuvaꞌea haimbepirohokava pype, ei ga 
ga pe. Apoꞌru tuhẽ ti ji hahyvaꞌea nehẽ, ei ga. Aꞌereki aꞌea ko jiruvaꞌga 
remimbotarimovaꞌea ji ve, ei ga Pedroꞌga pe.

Ahe gweroho Jesusꞌga Anásvaꞌea pyri
12 Aꞌero soldadosꞌg̃a nduvihavuhuꞌga Jesusꞌga pyhygi ga rerekovo soldadosꞌg̃a 

pavẽi guardasꞌg̃a pavẽi no. Igwete g̃a ga pokwari ga rerogwovo. 13 Anásꞌga 
pyri naꞌẽ g̃a ga rerohoi. Anásꞌga ko Caifásꞌga rembirekohẽa ruvaꞌga. Caifásꞌga 
ko ikwavaꞌẽharaꞌg̃a nduvihavuhuꞌga aꞌea rupi. 14 Gaha eꞌi jipe judeusꞌg̃a 
nduvihavaꞌg̃a pe g̃a mog̃itavo: “Ojipejiveꞌga po ti omano nhande repykavamo 
nehẽ hamo,” eꞌi jipe Caifásꞌga g̃a pe. Anásꞌga pyri naꞌẽ g̃a Jesusꞌga rerohoi aꞌero.

Ndakwahavi ji Jesusꞌga, ei Pedrovaꞌea 
(Mateus 26.57-58, 69-70; Marcos 14.53-54, 66-68; Lucas 22.54-57)

15 Igwete Simão Pedroꞌga hoi Jesusꞌga reviri. Ga rupi ojipeꞌga hoi no Jesusꞌga 
remimboꞌeharaꞌga jitehe. Ikwavaꞌẽharaꞌg̃a nduvihavuhuꞌga okwaha hete reki 
Pedroꞌgarupiveꞌga. Nurã ga reki garonga rokari pe Jesusꞌga reviri. 16 Pedroꞌga 
ki aꞌe te opyta jiji oꞌama mytuꞌẽ me hokairungava rovapytymbava pyri. Aꞌero 
akojaꞌga – ga ikwavaꞌẽharaꞌg̃a nduvihavuhuꞌga okwaha – aꞌero ga hoaꞌjavi mytuꞌẽ 
me javo hovapytymbava rerekoharahẽa pe emongiuka ti Pedroꞌga javo. Igwete 
hẽa Pedroꞌga mongiukari okari pe ga moꞌama. 17 Aꞌero hẽa ei Pedroꞌga pe:

— Nde nderekoi akojaꞌga remimboꞌeharamo no naerũ? ei hẽa ga pe.
— Ji ko aꞌea rũi, ei ga oꞌmbero hẽa pe.
18  Pevo g̃a ami tata rembeyvyri ikwavaꞌẽharaꞌg̃a 

nduvihavuhuꞌgareheveꞌg̃a guardasꞌg̃a pavẽi. Aꞌereki iroyxag̃ahi 
ypytunimo. Nurã g̃a imondygi tatapynha xajipeꞌe javo. Pevo g̃a ami tata 
pyri aꞌero. Igwete Pedroꞌga hoi oꞌama ojipeꞌeavo g̃a pyri.

Marã? eꞌieꞌi Anásvaꞌea Jesusꞌga pe 
(Mateus 26.59-66; Marcos 14.55-64; Lucas 22.66-71)

19 Kiro ikwavaꞌẽharaꞌg̃a nduvihavuhuꞌga ei Jesusꞌga pe:
— Marã neremimboꞌeharaꞌg̃a ndekoi naerũ? ei ga. Gara rehe nde g̃a 

mboꞌemboꞌei jipi? ei ga Jesusꞌga pe.
20 — Ojipeꞌg̃a pe nhaporemo ji imombeꞌumbeꞌui g̃andovaki jipi, ei 

Jesusꞌga ga pe. Judeusꞌg̃a jatykahava pype ji g̃a mboꞌemboꞌei jipi judeusꞌg̃a 
jatykahavuhua pype no. Ji namombeꞌunhimimi reki g̃a pe jipi, ei ga ga pe. 
21 Marã nde euhui ji ve naerũ gara rehe nde g̃a mboꞌei jipi javo ji ve? ei 
Jesusꞌga ga pe. Nhirenduharaꞌg̃a koi okwaha nhiremimboꞌeagwera. G̃a pe 
ti emombeꞌuuka nhinhiꞌig̃a aꞌero, ei Jesusꞌga ga pe.

22  Aꞌea erame guardaꞌga – kiroki ga ga ypyvo oꞌã – ga Jesusꞌga rova petegi.
— Maranuhũrame nde ei poa javo ikwavaꞌẽharaꞌg̃a nduvihavuhuꞌga pe? 

ei ga Jesusꞌga pe.
23  Aꞌero Jesusꞌga ei:

— Po ji eteꞌvaruhui, emombeꞌu ti jiꞌeteꞌvaruhuagwera aꞌero, ei ga. Ji 
ekaturame po ga ndajirovapetegi ramo, ei Jesusꞌga.

24 Kiro Anásꞌga ga rerohoukari Caifásꞌga pyri ikwavaꞌẽharaꞌg̃a 
nduvihavuhuꞌga pyri. Opokwariji g̃a Jesusꞌga.

Ndakwahavi ji Jesusꞌga, eꞌiaꞌja Pedrovaꞌea 
(Mateus 26.71-75; Marcos 14.69-72; Lucas 22.58-62)

25 Aꞌea ja Pedroꞌga jipeꞌei tata pyri oꞌama. Igwete pevoveꞌg̃a ei ga pe aꞌero:
— Nde nderekoi garemimboꞌeharamo naerũ? ei g̃a ga pe.
Igwete Pedroꞌga ei:

— Aꞌea rũi ko ji, ei ga oꞌmbero g̃a pe.
26  Igwete ojipeꞌga ei Pedroꞌga pe no – kiroki ga oporavyky 

ikwavaꞌẽharaꞌg̃a nduvihavuhuꞌga pe gapyrivaꞌero. Pedroꞌga gareꞌyjaꞌga 
nambiꞌogipe itymipyra pyri. Igwete ga ei kiro Pedroꞌga pe:

— Orohepia po ji nde Jesusꞌga pyri itymipyra pyri rajiꞌi, ei ga ga pe.
27 — Ji rũi tuhẽ koi ojiꞌi, eꞌiaꞌja Pedroꞌga ga pe.
Nanime inamutig̃a nhiꞌig̃i oꞌama.

Pilatosvaꞌea eꞌi marã Jesusꞌga rekoa javo 
(Mateus 27.1-2, 11-14; Marcos 15.1-5; Lucas 23.1-5)

28 Ypyhajive judeusꞌg̃a nduvihavaꞌg̃a Jesusꞌga rerohoi Caifásꞌga ronga hugwi. 
Governadorꞌga rongaruvihai pe g̃a ga rerohoi Pilatosꞌga rongaruvihai pe. Igwete 
g̃a Jesusꞌga mondoukari ga moꞌamauka Pilatosꞌga pyri. Judeusꞌg̃a nduvihavaꞌg̃a 
ndoki ipype. Aꞌereki judeusꞌg̃a ndoki tuhẽ judeusꞌg̃arũiveꞌg̃a nonga pype 
ojiheꞌareꞌyma g̃a ndehe jipi. “Po ti nhande hoi ipype, aꞌero po ti nhande 
nhimboteꞌvaruhui Tupanaꞌga pe nehẽ,” ei g̃a. “Nhanenhimboteꞌvaruhurame po 

ti nhande ndiꞌuaꞌjavi toryva rupiara nehẽ,” ei g̃a. Nurã judeusꞌg̃a nduvihavaꞌg̃a 
ndoki Pilatosꞌga ronga pype. Igwete g̃a Jesusꞌga mondoukari Pilatosꞌga pyri. 
29 Aꞌero Pilatosꞌga ruri mytuꞌẽ me javo g̃a pe.

— Marã peꞌeag̃wama Jesusꞌga pe naerũ? Marã garekoteꞌvaruhua naerũ? 
ei Pilatosꞌga g̃a pe.

30 Igwete g̃a ei ga pe:
— Po ga ndokoteꞌvaruhui jipi hamo, aꞌero po ore norokwavaꞌeg̃i ga kiro 

nde ve hamo, eꞌi tehe g̃a Pilatosꞌga pe.
31 — Pe tuhẽ ti peroho ga aꞌero imbohahyavo ga pe nehẽ 

penamonhavaꞌea nhiꞌĩpoꞌruavo nehẽ, ei ga judeusꞌg̃a nduvihavaꞌg̃a pe.
Igwete g̃a ei:

— Torojuka ti ga novĩa, ei g̃a. Emo romanosramo pe ndapejukaukari g̃a ore 
ve, ei g̃a Pilatosꞌga pe. Pehe ti pejuka ga aꞌero romanosramo, ei g̃a ga pe.

Romanosꞌg̃a oꞌerame oko teꞌvaruhu hete g̃a javo, aꞌero g̃a g̃a kutugi yva 
rehe g̃a mbovya g̃a jukavo. Igwete judeusꞌg̃a ei Pilatosꞌga pe: “Pehe ti pejuka 
Jesusꞌga romanosramo,” ei g̃a. 32  Eꞌi g̃a aꞌea Jesusꞌga nhiꞌĩpoꞌruavo. Aꞌereki 
Jesusꞌga omombeꞌu jipe omanoag̃wama yva rehe nahã ti g̃a ji jukai javo.

33  Aꞌero Pilatosꞌga hoaꞌjavi onga pype Jesusꞌga mbuhuruka ojipyri.
— Ndehe ko judeusꞌg̃a nduvihavuhuhetero naerũ? ei ga Jesusꞌga pe.
34 Igwete Jesusꞌga ei ga pe:

— Ndehe tuhẽ erekwaha nanongara? ei ga. Maraꞌngu po nahã ojipeꞌg̃a ji 
mombeꞌgwovo nde ve raꞌe? ei ga ga pe.

35 — Jihi ko ndaꞌei aꞌea, ei ga. Ji ko judeu rũi! ei Pilatosꞌga. Ndereꞌyjaꞌg̃a 
tuhẽ reki nde pyhy nde rerua ji pyri ikwavaꞌẽharaꞌg̃a nduvihavaꞌg̃a pavẽi, 
ei ga. Marã nderekoteꞌvaruhua naerũ? Nde g̃anduvihavuhuro tuhẽ ereko 
naerũ? ei ga Jesusꞌga pe.

36  — Ji ko yvyakotyveꞌg̃a nduvihavaꞌg̃a atyvi, ei Jesusꞌga ga pe. Po ji 
g̃anduvihavaꞌg̃a ja hamo, aꞌero po jireheveꞌg̃a g̃a avykyi ji repyga hamo 
tomondoyme ti g̃a ga judeusꞌg̃a nduvihavaꞌg̃a po pe javo hamo, ei ga. Ji 
ko avoveꞌg̃a nduvihavaꞌg̃a atyvi reki, aꞌe ji nde ve, ei ga Pilatosꞌga pe.

37 Aꞌero Pilatosꞌga ei ga pe:
— Nde ko huvihavuhua tuhẽ naerũ? ei ga ga pe.
— Nde ereꞌe katu ji ve nde ko huvihavuhua javo, ei Jesusꞌga ga pe. Ajo ji jiꞌa 

yvyakotyvaꞌero kako tamombeꞌu ti g̃a pe aꞌitituhẽvaꞌea javo, ei ga. Kiroki g̃a 
oko hete aꞌitituhẽvaꞌea rehe – g̃a g̃wendu katu nhinhiꞌig̃a aꞌero, ei ga ga pe.

38  — Manongara tuhẽ po aꞌitituhẽvaꞌea naerũ? ei Pilatosꞌga ga pe aꞌero.

Pilatosvaꞌea ojukauka Jesusꞌga 
(Mateus 27.15-31; Marcos 15.6-20; Lucas 23.13-25)

Aꞌero Pilatosꞌga hoaꞌjavi mytuꞌẽ me judeusꞌg̃a pyri.
— Ga ndokoteꞌvaruhuiꞌiꞌi, aꞌe ji pe me, ei ga. 39 Nahã ji ei pe me kiro aꞌero. 

Kwara nanani Páscoa aporame pe ei ji ve ipyhygipyraꞌga rehe. Aꞌero ji ga 

mohemukari cadeia hugwi, ei Pilatosꞌga g̃a pe. Maꞌg̃a ji amohemuka kiro pe me 
aꞌero? Amohemuka po ti ji pe me Jesusꞌga penduvihavuhuheteꞌga? ei ga g̃a pe.

40 — Ga rũi tuhẽ! ei g̃a ohapukaita. Teremohemukari tuhẽ akojaꞌga! ei 
g̃a. Barrabásꞌga ti emohemuka, ei g̃a Pilatosꞌga pe.

Barrabásꞌga ko governo movahĩveꞌga okoteꞌvaruhuveꞌga.

19  1 Aꞌero Pilatosꞌga Jesusꞌga kupepytera nupanupãukari ipiraꞌjavuhuvaꞌea 
pyvõ. 2 Igwete soldadosꞌg̃a Jesusꞌga rerekomemuapotari. Nurã g̃a 

ipovãpovani yhypoa hatiuhũvaꞌea onhatimag̃atuvaꞌea apovo. Igwete g̃a 
inog̃i Jesusꞌga akag̃a rehe nahã huvihavaꞌg̃a akanitara javo tehe. Igwete g̃a 
imongiukari ga pe tapyꞌynhapig̃wag̃ahivaꞌea nanongara huvihavaꞌg̃a omongi 
javo ga pe. 3 Nahã g̃a Jesusꞌga rerekomemui uꞌua ga pyri.

— Ejory ti judeusꞌg̃a nduvihavuhuhetero, eꞌiuhu g̃a onhiꞌig̃a mondovo ga pe.
Igwete g̃a garova petepetegi ga rerekovo. 4 Aerẽ Pilatosꞌga hoaꞌjavi 

mytuꞌẽ me judeusꞌg̃a pyri.
— Pehepia ga, ei ga. Kiro ji ga mbuhurukaraꞌjavi pe pyri tapekwaha ti 

jiꞌeeꞌyma ga pe. Aꞌereki ga ndokoteꞌvaruhuiꞌiꞌi reki, ei Pilatosꞌga g̃a pe.
5 Aꞌero Jesusꞌga heruri tapyꞌynhapig̃wag̃ahivaꞌea rerekovo. 

Hatiuhũvaꞌea ga gwereko oakag̃a rehe ipovanipyra. Igwete Pilatosꞌga ei:
— Kiro ki ga u! Pehepia ga! ei ga g̃a pe.
6  Kiro ikwavaꞌẽharaꞌg̃a nduvihavaꞌg̃a ga repiagi guardasꞌg̃a pavẽi. Aꞌero 

g̃a hapukajahivi javo:
— Ejukauka ga! ei g̃a. Embovyruka ga yva rehe!
Igwete Pilatosꞌga ei g̃a pe:

— Pe tuhẽ ti pembovy ga jukavo yva rehe, ei ga g̃a pe. Ji ki aꞌe te aꞌe pe 
me: Ga ndokoteꞌvaruhuiꞌiꞌi, ei ga g̃a pe.

7 Igwete judeusꞌg̃a ei ga pe:
— Oreramonhavaꞌea eꞌi ikwatija hako: “Kiroki ga ombotegwete Tupanaꞌga – 

pejuka po pe gaha hamo,” ei ahe hako, ei g̃a. Nurã reki ore ga jukaukapotari 
kiro. Aꞌereki ga eꞌi: “Ji ko Tupanaꞌga raꞌyramo ako,” ei ga, ei g̃a Pilatosꞌga pe.

8 Aꞌea renduvame Pilatosꞌga kyhyjihetei maraꞌngu po ga Tupanaꞌga 
raꞌyraꞌga tuhẽ javo. 9 Igwete ga hoaꞌjavi ongaruvihava pype javo Jesusꞌga pe:

— Mome ahe tuhẽ nde naerũ? ei ga ga pe.
Emo Jesusꞌga nonhiꞌig̃i ga pe. 10 Igwete Pilatosꞌga ei ga pe:

— Nerenhiꞌig̃ihũ nde ji ve? ei ga. Nderekwahavi tuhẽ nde jipopoakara 
naerũ? G̃anduvihavamo ji erame g̃a pe po ti g̃a nde mohemi nehẽ, ei ga. Ji 
erame g̃a pe po ti g̃a nde kutugi yva rehe nde jukavo nehẽ, ei ga Jesusꞌga pe.

11 Igwete Jesusꞌga ei ga pe:
— Tupanaꞌga nde mbopopoakarame jate po nde popoakaramo ji 

jukavouka g̃a pe, aꞌe ji nde ve, ei Jesusꞌga ga pe. Nurã kiroki ga ji 
mondouka nde ve – nde hoheꞌi tehe ga rekoteꞌvaruhui aꞌero, ei ga ga pe.

12  Aꞌero Pilatosꞌga ei oyvyteri pe: “Tamohemuka tuhẽ ti Jesusꞌga.” 
Judeusꞌg̃a okwaha aꞌea. Nurã Pilatosꞌga horame g̃a pyri g̃a 
hapukajahyahivi ga pe:

— Ga mohemukarame po ti nde nderekokatuaꞌjavi nhanderuvihavuhuꞌga 
pe Césarꞌga pe. Aꞌereki Jesusꞌga eꞌi tehe: “Jihi ko g̃anduvihavuhuhetero,” ei 
g̃a. Nanongaraꞌg̃a ko omovahĩ Césarꞌga. Jesusꞌga mohemukara renduvame 
po ti Césarꞌga nhimboahihetei nde ve aꞌero nehẽ, ei g̃a Pilatosꞌga pe.

13  Aꞌea renduvame Pilatosꞌga Jesusꞌga mbuhurukari onga hugwi. Igwete 
ga apygi juizesꞌg̃a apykava rehe oina – perope g̃a omondo itapereuhua 
yja rehe inog̃a. Judeusꞌg̃a nhiꞌig̃imo pevovaꞌea rera ko Gabatá. 14 Kiro 
ko sexta-feira. Aꞌea rupi judeusꞌg̃a omboavujikwe mbatera toryva 
rupiara Páscoa rupiara. Ahaji katu Pilatosꞌga apygi aꞌero, taꞌe ti kiro 
gareaporog̃ita pe javo judeusꞌg̃a pe.

— Pehepia te pejuvihavuhuheteꞌga! ei ga Jesusꞌga repiuka g̃a pe.
15 Emo g̃a hapukajahyahivuhui javo ga pe:
— Embovyruka ga! ei g̃a. Embovyruka ga! Ejukauka ga yva rehe! ei g̃a 

ga pe.
— Aꞌiti re po ti ji ga mbovyrukari ga jukavouka penduvihavuhuheteꞌga 

nehẽ? ei Pilatosꞌga g̃a pe javo.
— Césarꞌga jate ko oreruvihavuhuꞌga! ei g̃a ga pe. Ndorogwerekoi ore 

ojipeꞌga oreruvihavuhuro, ei ikwavaꞌẽharaꞌg̃a nduvihavaꞌg̃a ga pe javo.
16  Aꞌero Pilatosꞌga Jesusꞌga mondoukari g̃apo pe soldadosꞌg̃a ti tokutu 

ga yva rehe ga mbovya javo.

Okutu ahe Jesusꞌga yva rehe ga mbovya 
(Mateus 27.32-44; Marcos 15.21-32; Lucas 23.26-43)

17 Igwete soldadosꞌg̃a Jesusꞌga rerohoi aꞌero cidade hugwi. Gajatiꞌyva rehe 
g̃a herohoukari ga pe yva gajukahava rupiara. Aerẽ g̃a Jesusꞌga rerovahemi 
yvytyra rehe. Yvytyra rera ko Aheapindava. Judeusꞌg̃a eꞌi jupe Gólgota. 

18-23 Pevo g̃a Jesusꞌga rerovahemi hekyita gapira ga hugwi. Igwete g̃a ga 
kutugi aꞌero yva rehe ga mbovya ga moꞌama ga jukavo. Ojikwe Pilatosꞌga 
okwatijarukaripe yva raygwera rehe. Igwete ga imondoukari ikutugauka 
Jesusꞌga arimo. Nahã iꞌei ikwatijara: “Agwaꞌga ko Jesusꞌga Nazarépeveꞌga. 
Ga ko judeusꞌg̃a nduvihavuhuheteꞌga,” eꞌi ikwatijara yva raygwera 
rehe. Pilatosꞌga okwatijaruka aꞌea judeusꞌg̃a nhiꞌig̃imo. Okwatijaruka ga 
romanosꞌg̃a nhiꞌig̃imo no. Okwatijaruka ga gregosꞌg̃a nhiꞌig̃imo no. Igwete 
Pilatosꞌga imondoukari yva raygwera ikutugauka yva rehe Jesusꞌga arimo. 
Aꞌero heꞌyjuhuveꞌg̃a nhiꞌig̃i jupe judeusꞌg̃a. Aꞌereki iraꞌagwe Jesusꞌga kutuhava 
cidade hugwi. Aꞌero ikwavaꞌẽharaꞌg̃a nduvihavaꞌg̃a ei Pilatosꞌga pe novĩa:

— Terekwatijarukari: “Ga ko judeusꞌg̃a nduvihavuhuheteꞌga,” ei g̃a ga pe. 
Nahã ekwatijaruka: “Agwaꞌga eꞌi ojive: ‘Ji ko judeusꞌg̃a nduvihavuhuhetero’.” 
Aꞌea ekwatijaruka inog̃a hehe, ei g̃a Pilatosꞌga pe novĩa.

Emo Pilatosꞌga eꞌi g̃a pe:
— Na tu ve te nhirembikwatijarukaragwera, ei ga.
Igwete soldadosꞌg̃a Jesusꞌga kutugi yva rehe ga mbovya ga moꞌama ga 

jukavo. Igwete g̃a mokonhavaꞌea mbojogwovai Jesusꞌga rehe ahe moꞌama 
ojipea rehe yva rehe. Jesusꞌga ahepyteri pe oꞌã.

Aerẽ soldadosꞌg̃a ipyhygi gapira imaꞌeamo ojohupeupe. Quatroveꞌg̃a 
onhinanhinani ipyhygi ojipeji gapira ojive. Aerẽ g̃a ojipea ipyhygi 
nimbojahavivaꞌea kirojatevaꞌea. 24 Igwete g̃a ei ojohupe:

— Kia ti timbotararagyme, ei g̃a ojohupe. Manamo po ti nhande herekoi 
gapira nehẽ? ei g̃a. Timomboꞌri ti itaꞌjavaꞌea herekohavamo, ei g̃a ojohupe.

Nurã g̃a imomboꞌri gapira rehe. Nahã soldadosꞌg̃a ndekoi tapyꞌynhapira 
rehe aꞌero. Omaꞌemaꞌẽ g̃a Jesusꞌga pira ga nhiꞌĩpoꞌruavo aꞌero. Aꞌereki 
Tupanaꞌga rembikwatijarukara omombeꞌu nhog̃wenonde Cristoꞌga 
nhiꞌig̃ag̃wama hako. Nahã Cristoꞌga ei:

“Omaꞌẽ g̃a jipira ojohupe,” ei ga.
“Ojipea rehe g̃a imombori itaꞌjavaꞌea,” ei ga.

Ikwatijara omombeꞌu ganhiꞌig̃ag̃wama hako. Na tuhẽ reki soldadosꞌg̃a 
ndekoi gapira rehe aꞌero ipojykavo ojive ikwehe.

25 Kiro Jesusꞌga oꞌyembora repiagi. Pevo ahe ami Jesusꞌga kutuhava 
pyri. Jesusꞌga yembora irũhẽa pevo oꞌã ahe pyri no Mariahẽa no – kiroki 
hẽa Clopasꞌga rembirekohẽa. Maria Madalenahẽa pevo oꞌã g̃a pyri no. 
26  Kiro Jesusꞌga oꞌyembora repiagi aꞌero g̃wemimboꞌeharaꞌga reheve 
g̃wemiarõharaꞌga reheve. Aꞌero ga ei oꞌyembora pe:

— Haꞌi, ei ga. Gaha po ti oko nderaꞌyra ja nehẽ ji pyꞌrovo nehẽ, ei ga ahe ve.
27 G̃wemimboꞌeharaꞌga pe ga ei aꞌero:

— Hẽa po ti oko ndehya ja nehẽ, ei ga. Ereko katu ti hẽa aꞌero 
eyhẽaramo, ei Jesusꞌga ga pe.

Aꞌero garemimboꞌeharaꞌga ahe rerohoi g̃wonga pe. Igwete ga ahe 
repiakatui jipi.

Jesusꞌga omano 
(Mateus 27.45-56; Marcos 15.33-41; Lucas 23.44-49)

28  Aerẽ Jesusꞌga ei oyvyteri pe: “Anhiꞌĩpoꞌru pa ji Tupanaꞌga kiro,” ei ga. 
Kirẽ ga ei:

— Jiygwei ji.
Aꞌea erame ga onhiꞌĩpoꞌru ahe. Aꞌereki Tupanaꞌga okwatijaruka ahe ve 

Cristoꞌga ygwejag̃wama mombeꞌgwovo hako.
29 Gwereko pevo vinho tajahivaꞌea yaꞌia pype. Aꞌero g̃a ipyhygi jyruhuvaꞌea 

imondeva vinho pype ipimombyga yvyra rehe hissopo rehe. Igwete g̃a imbovyri 
imondovouka Jesusꞌga juru pe topyte ti ga javo. 30 Ipyterame Jesusꞌga ei aꞌero:

— Anhiꞌĩpoꞌru pa ji, ei ga.
Aꞌero ga nhovaꞌapyni omanomo.

Oykikutu ahe Jesusꞌga
31 Aerẽ judeusꞌg̃a nduvihavaꞌg̃a hoi javo Pilatosꞌga pe:

— Emopenuka ti yvareheveꞌg̃a netymakag̃a tomanog̃atu ti g̃a, ei g̃a ga 
pe. Aꞌero po ti g̃a aheraꞌoa mbojyvi herogwovo nehẽ, ei g̃a ga pe.

Eꞌi g̃a aꞌea Pilatosꞌga pe. Aꞌereki aꞌea ko sexta-feira mbatera mboavujikwehava 
g̃a pe. Ndopotari g̃a aheraꞌoa moꞌamipyra yva rehe sábado rupi oporavykyeꞌyma 
rupi. Aꞌereki aꞌea ko huvihahetea g̃a pe sábado Páscoa rekoro g̃waramo. Nurã 
g̃a hoi javo Pilatosꞌga pe tomopenuka ti ga g̃anetymakag̃a g̃a jukavouka javo. 
32 Aꞌero Pilatosꞌga soldadosꞌg̃a mondoukari yvareheveꞌg̃a pyri. Igwete g̃a hoi 

Jesusꞌga aherovaiveꞌga retymakag̃a nupamo imopena. Kirẽ g̃a hoi ojipeꞌga pyri 
Jesusꞌga rovai garetymakag̃a nupamo imopena. 33 Urame Jesusꞌga pyri g̃a ei reki:

— Omano jipe po ahe raꞌe, ei g̃a.
Nurã g̃a nomopeni Jesusꞌga retymakag̃a. 34-37 Emo soldadoꞌga Jesusꞌga 

ykikutugi taꞌakwara pyvõ. Kiro garaꞌoa hugwi turi garekoa yhya pavẽi. 

Imopeneꞌymame Jesusꞌga kag̃a soldadosꞌg̃a onhiꞌĩpoꞌru ahe. Aꞌereki nahã 
Tupanaꞌga okwatijaruka ahe ve imombeꞌuuka hako.

“Nomopeniꞌiꞌi po ti g̃a gakag̃a nehẽ,” eꞌi ikwatijara hako.
Ojipea Tupanaꞌga rembikwatijarukara eꞌi no:

“Gwepigwepia po ti g̃a g̃wembikutuharaꞌga nehẽ,” eꞌi ikwatijara hako.
Kiroki ga omombeꞌu kiro pe me – gaha gwepia tuhẽ Jesusꞌga 

manoagwera ikwehe. Omombeꞌu ga kiro pe me taperovia ti javo. 
Omombeꞌu katu ga. Okwaha hete ga aꞌea aꞌitituhẽvaꞌea ji amombeꞌu javo.

Ono ahe Jesusꞌga raꞌoa ita kwaruhua pype 
(Mateus 27.57-61; Marcos 15.42-47; Lucas 23.50-56)

38-39 Aerẽ Joséꞌga hoi javo Pilatosꞌga pe. Cidade de Arimatéia pe 
Joséꞌga ruvi. Ojiko nhimi ga Jesusꞌga rehe. Aꞌereki ga okyhyji judeusꞌg̃a 
nduvihavaꞌg̃a hugwi. Igwete ga hoi javo Pilatosꞌga pe.

— Taroho ti Jesusvaꞌea raꞌoa, ei Joséꞌga ga pe.
— Kwa, ei Pilatosꞌga. Eroho ti aꞌero, ei ga ga pe.
Aꞌero ga hoi Jesusꞌga raꞌoa pyri Nicodemosꞌga pavẽi – gaha ymya oho 

Jesusꞌga pyri ga repiaga ypytunimo raikwehe. Nicodemosꞌg̃a gweroho 
perfume apopyra ojupi. Japopyra ko mirra mohag̃aꞌjavaꞌea aloés pavẽi 
yvahugwivaꞌea memei. Heꞌyivaꞌea g̃a gweroho trinta e cinco quilos. 
Ipohyi hete japopyra. Aꞌero g̃a hoi ipyhyga Jesusꞌga raꞌoa. 40 Igwete g̃a 
aꞌea imamani tapyꞌynhapipyryva pyvõ imondovo perfume apopyra 
tapyꞌynhapira pype inog̃a. Aꞌereki nahã judeusꞌg̃a omboavujikwe aheraꞌoa 
jipi ahetyma renonde. 41 Iraꞌagwe tuvi itymipyra Jesusꞌga jukahava hugwi. 
Gwereko pevo itaruvihavuhua kwaruhua ahetỹhavamo. Ndogwerekoangavi 
ve aheraꞌoa ipype. 42  Iraꞌagwe g̃waramo Joséꞌg̃a Jesusꞌga raꞌoa rerohoi pevo 
imondovo inog̃a ipype. Aꞌereki g̃aporavykyeꞌyma sábado u g̃werĩ. 

Jesusꞌga okwera omanoa hugwi 
(Mateus 28.1-8; Marcos 16.1-8; Lucas 24.1-12)

20  1 Domingo rupi ypyhajive Maria Madalenahẽa hoi itaruvihavuhua 
kwaruhu pe hepiaga – perope g̃a ono Jesusꞌga raꞌoa. Nakoꞌeg̃atui 

ve hẽa horame. Igwete hẽa hepiagi itauhua ikwaruhua rovapytymbava.
— Opeꞌauhu g̃a itauhua jurukwara hugwi! ei hẽa.
2  Igwete hẽa jivyri onhana ua tamombeꞌu ti Jesusꞌga remimboꞌeharaꞌg̃a 

pe javo. Aꞌero hẽa ruri Simão Pedroꞌga pyri ojipeꞌga pyri no Jesusꞌga 
remiarõharaꞌga. Igwete hẽa imombeꞌui g̃a pe.

— G̃wenohẽ po g̃a nhandepojykaharetevaꞌea raꞌoa ikwaruhua hugwi 
rajiꞌi, ei hẽa. Ore ndorokwahavi kiro ahenog̃agwera, ei hẽa g̃a pe.

3 Nurã Pedroꞌga hoi ojipeꞌga pavẽi ogwovo itakwaruhu pe hepiaga. 4 Onha 
memei g̃a ojogwerogwovo. Ojipeꞌga kojiꞌi tehe onha Pedroꞌga hohe ogwovo. 
Igwete ga vahemypyi ikwaruhu pe. 5 Aꞌero ga apyni tapyꞌynhapipyryva repiaga 

ipype. Emo ga ndoki ipype. 6 Kiro Simão Pedroꞌga vahemi ga reviri okiavo 
ipype. Igwete ga hepiagi tapyꞌynhapipyryva no. 7 Pevo tuvi Jesusꞌga akag̃a 
mamanipyra no. Aꞌea ko irupeꞌi tuvi tapyꞌynhapipyryva hugwi onhimamana 
oina. 8 Kiro ojipeꞌga reki ipype aꞌero hepiaga – kiroki ga urypy ikwaruhu 
pe novĩa. Igwete ga hepiagi herovia Jesusꞌga kwerava. 9 Aꞌea rupi onhimi 
ve g̃a pe ikwatijara remimombeꞌua. Tupanaꞌga rembikwatijarukara eꞌi jipe: 

“Okweravaꞌja tuhẽ po ti ga omanoa hugwi nehẽ,” eꞌi ikwatijara hako. Emo aꞌea 
onhimi ve g̃a pe. 10 Igwete g̃a jogwerojivyraꞌjavi onga pe aꞌero ojogwerokuva.

Jesusꞌga ojipiuka Maria Madalenavaꞌea pe 
(Mateus 28.9-10; Marcos 16.9-11)

11 Aerẽ Maria Madalenahẽa hoaꞌjavi ojeheꞌgwovo oꞌama mytuꞌẽ me ikwaruhua 
pyri. Ojeheꞌorame hẽa nhovaꞌapyni hepiaga ikwaruhua pype. 12 Igwete hẽa 
mokonhaꞌg̃a ndepiagi pevo Tupanaꞌgapyriveꞌg̃a. Tig̃ahivuhu g̃apira. Oapy g̃a oina 
Jesusꞌga nog̃agweri pe. Ojipeꞌga oapy Jesusꞌga akag̃agweri pe. Ojipeꞌga Jesusꞌga 
pyagweri pe oapy oina. 13 Igwete Mariahẽa g̃a ndepiagi. Aꞌero g̃a ei hẽa pe:

— Kuiꞌi, maraname nde jeheꞌoi?
— G̃wenohẽ g̃a jipojykaharetevaꞌea raꞌoa, ei hẽa. Ji ndakwahavi 

ahenog̃agwera aꞌero, ei hẽa g̃a pe.
14 Onhiꞌig̃irẽ hẽa jirovagi Jesusꞌga repiaga novĩa ga 

mombaragwahaveꞌyma. 15 Igwete ga ei hẽa pe oꞌama:
— Kuiꞌi, gara rehe nde jeheꞌoi eꞌama? Maꞌg̃a nde ereheka naerũ? ei ga hẽa pe.
Igwete hẽa etehei oyvyteri pe: “Ga ko itymipyra repiakatuharaꞌga.” 

Nurã hẽa ei ga pe:
— Po nde aheraꞌoa rerohoi rajiꞌi emombeꞌu ti ji ve ahenog̃agwera taroho 

ti aꞌero, ei hẽa ga pe.
16  — Maria, ei Jesusꞌga hẽa pe.
Kiro hẽa jirovapavi ga koty ga repiakatuavo.

— Raboni, ei hẽa ga pe. (Aꞌea judeusꞌg̃a eꞌi omboꞌeharaꞌg̃a pe.)
17 — Tajipyhygi, ei Jesusꞌga hẽa pe. Aꞌereki ji ndajiupiri ve jiruvaꞌga 

pyri, ei ga. Eho ti nhiirũꞌg̃a pyri nhiremimboꞌeharaꞌg̃a pyri. Emombeꞌu ti 
nhinhiꞌig̃a g̃a pe tokwaha ti g̃a javo, ei ga. Kiro po ti ji jiupiri jiruvaꞌga pyri 
g̃anduveteꞌga pyri. Gaha ji ambohete Tupanaꞌga. Gaha g̃a ombohete no, ei ga. 
Emombeꞌu ti g̃a pe tokwaha ti g̃a jihoag̃wama ga pyri, ei Jesusꞌga hẽa pe.

18  Igwete Maria Madalenahẽa hoi Jesusꞌga remimboꞌeharaꞌg̃a pyri javo.
— Ahepia ko ji nhandepojykahareteꞌga ko! ei hẽa g̃a pe.
Igwete hẽa imombeꞌupavi Jesusꞌga nhiꞌig̃a ojive.

Jesusꞌga ojipiuka onzevaꞌea pe 
(Mateus 28.16-20; Marcos 16.14-18; Lucas 24.36-49)

19 Aꞌea rupi jitehe domingo rupi Jesusꞌga remimboꞌeharaꞌg̃a ndekoi 
onhimonoꞌog̃a onga pype ypytunimo. Hovapytymba katu g̃a. Aꞌereki g̃a 

okyhyji hete judeusꞌg̃a nduvihavaꞌg̃a hugwi. Emo Jesusꞌga uhu oꞌama 
ojipiuka g̃apyteri pe.

— Tu katu ti pepyꞌa, ei ga g̃a pe.
20 Onhiꞌig̃ame g̃a pe ga hepiukari opokutugagwera oykikutugagwera reheve. 

Ga repiagame g̃a ndoryndoryvamo aꞌero. 21 Kiro Jesusꞌga eaꞌjavi g̃a pe:
— Tu katu ti pepyꞌa, ei ga. Jiruvaꞌga ji mbuhuruka avo ikwehe tomombeꞌu 

ti ga nhinhiꞌig̃a javo ji ve ikwehe. Na jitehe po ti ji pe mondoukari nehẽ no 
tapemombeꞌu ti nhinhiꞌig̃a ojipeꞌg̃a pe nehẽ no, ei ga g̃a pe.

22  Aꞌero ga ipyi g̃a ndehe.
— Kiro ji imondoi Tupanaꞌga raꞌuva pe me. Peko ti aꞌea rehe aꞌero, ei ga g̃a pe. 

23 Po ti pe ei ojipeꞌg̃a pe Tupanaꞌga omombo pendekoteꞌvaruhua pe hugwi javo, 
aꞌero ga imombori tuhẽ g̃a hugwi, ei ga. Po ti pe ei g̃a pe Tupanaꞌga nomombori 
pendekoteꞌvaruhua pe hugwi javo, aꞌero ga nomombori tuhẽ, ei Jesusꞌga ga pe.

Jesusꞌga ojipiuka Tomévaꞌea pe
24 Ojipeꞌga Jesusꞌga remimboꞌeharaꞌga nduvi pevo jaraꞌg̃a pyri Jesusꞌga 

jipiukarame g̃a pe. O Gêmeo ei g̃a ga pe Toméꞌga pe. 25 Igwete jaraꞌg̃a ei ga pe:
— Orohepia ore Jesusꞌga ojiꞌi, ei g̃a imombeꞌgwovo ga pe novĩa.
Eꞌiaꞌjaaꞌja g̃a ga pe novĩa. Emo ga ndogweroviarihu g̃anemimombeꞌua 

ojive. Igwete ga ei g̃a pe:
— Ji tahepia naꞌẽ ti itajuꞌia rembikutugagwera gapo pe, ei ga. 

Tamondo naꞌẽ ti nhipũa itajuꞌia rembikutugagwera rehe. Tapoꞌẽ naꞌẽ ti 
gaykikutugagwera pype, ei ga. Nhipoꞌẽeꞌymame po ti ji ndaroviari tuhẽ 
gakweravaꞌjava nehẽ, ei Toméꞌga g̃a pe.

26  Irũa domingo rupi Jesusꞌga remimboꞌeharaꞌg̃a nhimonoꞌog̃aꞌjavi onga 
pype. Aꞌea rupi Toméꞌga rekoi g̃a pyri aꞌero. G̃wovapytymbavaꞌja g̃a onga 
novĩa. Emo Jesusꞌga uhu oꞌama g̃a pyri ojipiukaraꞌjava g̃a pe.

— Tu katu ti pepyꞌa, ei ga g̃a pe.
27 Igwete ga ei:

— Tomé, embuhu ti epũa jipokutugagwera repiaga, ei ga. Epoꞌẽ ti 
jiykikutugagwera pype. Erovia tuhẽ ti jikweravagwera aꞌero, ei Jesusꞌga ga pe.

28  Aꞌero Toméꞌga ei ga pe:
— Nde ko jipojykaharetero tuhẽ! Tupanamo tuhẽ ko nde! ei ga. 

Orombohete ji nde, ei ga.
29 — Ji repiaga g̃waramo nde heroviari aꞌero, ei Jesusꞌga ga pe. Emo 

pyry hete jirepiageꞌỹveꞌg̃a pe g̃a heroviarame ojikoga ji rehe, ei ga.

Okwatija ahe toko ti g̃a Tupanaꞌga pyri javo
30 Jesusꞌga oapoapo hete ahemonhimombyꞌavaꞌea g̃wemimboꞌeharaꞌg̃a 

pyteri pe jipi. Ji namombeꞌupavi ikwatijarame agwa. 31 Kia ki aꞌe te ji akwatija 
taperovia hete ti Jesusꞌga rekohava javoji. Aꞌero po ti pe ei: “Ga ko Cristoramo 
oko Tupanaꞌga remimbuhurukaramo. Ga ko Tupanaꞌga raꞌyramo tuhẽ,” peꞌe 

po ti pe ga pe. Akwatija ji pe me tapendeaporog̃ita pyahu ti no pejikogame 
Jesusꞌga rehe. Aꞌero po ti pe ndekoi avuirama yvagi pe Tupanaꞌga pyri nehẽ.

Jesusꞌga ojipiuka setevaꞌea pe

21  1 Aerẽ Jesusꞌga jipiukaraꞌjavi g̃wemimboꞌeharaꞌg̃a pe aꞌero 
okweravirẽ omanoa hugwi. Ypiahu pe Tiberíades pe ga jipiukaraꞌjavi 

g̃a pe. Nahã aꞌero. 2  Jesusꞌga remimboꞌeharaꞌg̃a ojogwereko ojogwerojuva: 
Simão Pedroꞌga, Zebedeuꞌga raꞌyraꞌg̃a, Toméꞌga no – ga pe g̃a ei o Gêmeo. 
Natanaelꞌga oko g̃a pyri no – gaha u cidade de Caná pe Galiléiapeveꞌg̃a gwyri 
pe. Mokonhaꞌg̃a ojogwereko g̃a pyri no. 3 Igwete Simão Pedroꞌga ei g̃a pe:

— Koro ji hoi imomboa pira mboahava, ei ga.
— Toroho ti nde rupi, ei jaraꞌg̃a ga pe.
Igwete g̃a jogwerohoi onhinhag̃a yharuhua pype ojogwerogwovo. Nomboꞌariꞌiꞌi 

reki g̃a imog̃oꞌeamo. 4 Kwara poꞌrirame Jesusꞌga jipiukari oꞌama yembeꞌyi pe. Emo 
garemimboꞌeharaꞌg̃a nonhimombaragwahavi ve ga rehe. 5 Igwete ga ei g̃a pe:

— Napemboꞌari pe mo? ei ga.
— Noromboꞌari ore, ei g̃a.
6  — Pemombo ti pejovai pytera koty, ei ga. Aꞌero po ti pe imboꞌari nehẽ, 

ei ga g̃a pe.
Aꞌero g̃a imombori ojovai pytera koty. Kiro g̃a nomboꞌavaꞌjavi pira 

mboahava yharuhua pype aꞌero. Tegwete g̃a pe. Aꞌereki ipohyi hete g̃a 
pe pirareꞌyjuhua rerekovo g̃waramo. 7-8  Aꞌero Jesusꞌga remimboꞌeharaꞌga 
garemiarõharaꞌga ei Pedroꞌga pe:

— Nhandepojykahareteꞌga ko kiro oko, ei ga.
Aꞌea renduvame Simão Pedroꞌga imongi opira iꞌarimovaꞌea nhapytiamo 

ojihe. Aꞌereki g̃a imboꞌarame gwekyi opira. Igwete ga pori y pe ua. Aꞌereki 
g̃a iraꞌagwe u yembeꞌyva hugwi cem metros. Igwete jaraꞌg̃a nduri yharuhua 
pype imoatamo pira mboahava herua pirahetehua reheve. 9 Jesusꞌga 
omokaꞌẽ pira tatapynha pyvõ oꞌama yembeꞌyi pe. Pão ga gwereko no. 
Igwete g̃a nduri oꞌeamo yhara hugwi hepiaga. 10 Aꞌero Jesusꞌga ei g̃a pe:

— Peru ti mo penhimimboꞌaripyra, ei ga g̃a pe.
11 Kiro Simão Pedroꞌga henohemi herohyryryga imboahava herua 

yembeꞌyi pe. Tynahẽ hete imboahava pirahetehua rerekovo. Aꞌereki 
heꞌyjuhu pira cento e cinquenta e três. Huvihaviha hete pira. Emo pira 
mboahava ndotorogi reki.  12  Igwete Jesusꞌga ei g̃a pe:

— He pejijo iꞌgwovo mo, ei ga.
Garemimboꞌeharaꞌg̃a opojihu javo ga pe manamo nde javo. Aꞌereki g̃a 

okwahavipe ga ko nhandepojykahareteꞌga javo. 13  Igwete Jesusꞌga hoi 
ipyhyga pão pira mokaꞌembyra reheve imaꞌeamo g̃a pe.

14 Três kiro Jesusꞌga jipiukaraꞌjavi g̃wemimboꞌeharaꞌg̃a pe aꞌero 
okweravirẽ omanoa hugwi.

Jesusꞌga onhiꞌĩ Pedrovaꞌea pe
15 G̃a iꞌupavirẽ Jesusꞌga ei Simão Pedroꞌga pe Joãoꞌga raꞌyraꞌga pe:
— Simão, ei Jesusꞌga. Enhimombeꞌu ti kiro ji ve. Jaraꞌg̃a hoheꞌi tehe nde 

ji arõhetei? ei ga ga pe.
— Na tuhẽ. Ji ko oroarõ hete nde, ei ga. Nde erekwaha nhiremiarõhetea, 

ei ga Jesusꞌga pe.
Igwete Jesusꞌga ei ga pe:

— Nahã ti aꞌero. Ovelhas repiakatuharaꞌg̃a gwepia katu ovelhas jipi. Na jitehe 
ti ehepia katu jireheveꞌg̃a mbojikoheteavo ji rehe, ei ga Simão Pedroꞌga pe.

16  Kirẽ Jesusꞌga eaꞌjavi ga pe:
— Simão, ji arõ hete nde? ei Jesusꞌga ga pe.
— Oroarõ hete ko ji ndehe. Nde erekwaha nhiremiarõhetea, ei Simão 

Pedroꞌga.
Igwete Jesusꞌga ei ga pe:

— Hepiakatuharaꞌg̃a gwereko katu ovelhas jipi. Na jitehe ti ereko katu 
jireheveꞌg̃a mboꞌeavo nhinhiꞌig̃a rehe, ei ga Simão Pedroꞌga pe.

17 Kirẽ Jesusꞌga eaꞌjavi ga pe:
— Simão, ji arõ hete nde?
Aꞌero Simão Pedroꞌga rekoveveuhuro aꞌea ero g̃waramo ojive. Aꞌereki três 

vezes Jesusꞌga eaꞌjaaꞌjavi ga pe: “Ji arõ hete nde?” Nurã ga ei Jesusꞌga pe:
— Jesus, erekwaha pa nde mbatera. Nde erekwaha nhiremiarõhetea! ei 

ga Jesusꞌga pe.
Igwete Jesusꞌga ei ga pe:

— Hepiakatuharaꞌg̃a gwepia katu ovelhas jipi. Na jitehe ti ehepia 
katu jireheveꞌg̃a mbojikoheteavo ji rehe, ei ga Simão Pedroꞌga pe. 
18  Amombeꞌu katu tuhẽ ji nde ve: Evojaꞌirame nde eremongi epira egwovo 
enhimimbotarimovaꞌea rupi ekovo raikwehe, ei Jesusꞌga ga pe. Aerẽ 
exavaꞌerame po ti nde epoa pyhoi nehẽ. Aꞌero po ti ojipeꞌga nde kwari nde 
rerogwovo nehẽ – perope nde nderehopotari, ei ga Simão Pedroꞌga pe.

19 Ga manoag̃wama pe Jesusꞌga ei. Omombeꞌu ga ga pe nahã po ti nde 
manoi nehẽ javo.

— Nde manorame po ti ojipeꞌg̃a ei nehẽ: “Simão Pedrovaꞌea ndopohiri 
Tupanaꞌga hugwi omanorame pyry hete Tupanaꞌga ji ve javo,” e po ti 
g̃a nde mombeꞌgwovo nehẽ, ei ga. Nahã po ti nde hepiukari Tupanaꞌga 
ruvihavuhuhetea g̃a pe emanorame nehẽ, ei Jesusꞌga imombeꞌgwovo ga pe.

Kirẽ Jesusꞌga ei ga pe:
— Eko tuhẽ ti nhiremimbotarimovaꞌea rupi nehẽ, ei ga Pedroꞌga pe.

Pedrovaꞌea eꞌi Jesusꞌga pe: Marã po ti ga rekoi nehẽ?
20 Aꞌero Simão Pedroꞌga jirovagi ojipeꞌga repiaga. Aꞌereki g̃a ndeviri 

ga ruri Jesusꞌga remiarõharaꞌga – gaha ojity Jesusꞌga pyri g̃a iꞌurame 
ojogwerojuva Jesusꞌga manoa renonde ikwehe. Aꞌea rupi ga ei Jesusꞌga 
pe ikwehe: “Jesus, maꞌg̃a pe nde ei: ‘Kiro po ti ga ji mondoukari g̃apo pe 
topyhy g̃a ga javo’?” ei ga Jesusꞌga pe ikwehe. 21 Kiro Pedroꞌga jirovagi 
akojaꞌga repiaga ga rurame ojiviri. Aꞌero Pedroꞌga ei Jesusꞌga pe:

— Oro ga, marã po ti ga rekoi aerẽ nehẽ naerũ? ei ga.
22  Igwete Jesusꞌga ei ga pe:

— Ji ipotarame po ti ga rekoji jiruraꞌjava repiaga nehẽ, ei ga. Maranuhũ 
nde rekoi aꞌea rehe naerũ? Ndehe ti eko nhiremimbotarimovaꞌea rupi, aꞌe 
ko ji nde ve, ei Jesusꞌga Pedroꞌga pe.

23  Aerẽ Jesusꞌgareheveꞌg̃a imonhimoanhani javo tehe ojipeꞌg̃a pe.
— Akojaꞌga po ti nomanoi nehẽ Jesusꞌga remimboꞌeharaꞌga, eꞌieꞌi tehe g̃a.
Emo Jesusꞌga ndeꞌi reki: “Nomanoi po ti ga nehẽ.” Nahã ga eꞌi: “Ji 

ipotarame po ti ga rekoji jiruraꞌjava repiaga nehẽ. Maranuhũ nde rekoi 
aꞌea rehe naerũ?” Aꞌea Jesusꞌga ei ga mombeꞌgwovo Pedroꞌga pe.

24 Akojaꞌga – ga pe g̃a eꞌi tehe nomanoi po ti ga javo – gaha 
omombeꞌumbeꞌu pa Jesusꞌga reaporog̃ita. Aꞌea jitehe ga okwatijatija inog̃a. 
Orokwaha tuhẽ ore aꞌiti tuhẽ garemimombeꞌua javo, aꞌe ji.

25 Gwereko hete ojipea Jesusꞌga rembiapoagwera onhimongyavo. Po 
ti ahe ikwatijapavi garembiapoagwera aꞌero po ti yvya koty ndohypavi 
aherembikwatijara rehe nehẽ ovuhu, aꞌe ji. 

1  1 Teófilo, ymya ypy ji ikwatijari nde ve imondovo ikwehe. Igwete ji 
imombeꞌupavi nde ve Jesusꞌga rekohava ga ruvame avo yvya koty 

ikwehe. Garemimboꞌeagwera ji amombeꞌu no ikwehe. 2-3  Garupiragwera 
yvagi pe ji amombeꞌu no.

Omanorẽ Jesusꞌga kweravaꞌjavi raikwehe. Aꞌero ga ikwahavukavukari 
okwerava g̃a pe – kiroki g̃a ga omoꞌemoꞌẽ ojive omoirũharamo. 
Heꞌyjuhu g̃akira rupi quarenta dias rupi ga jipiukaukari g̃a pe okovo 
g̃a pyri. Igwete ga g̃a mboꞌemboꞌei Tupanaꞌga raꞌuva popoakarimo. 

“Nahanahã aꞌero Tupanaꞌga rekorame g̃anduvihavuhuhetero,” ei Jesusꞌga 
imombeꞌgwovo g̃a pe. 4 Aerẽ okorame g̃a pyri Jesusꞌga ei g̃a pe no:

— Tapehoi naꞌẽ ti cidade de Jerusalém hugwi, ei ga g̃a pe. Amombeꞌu 
ko ji pe me jiruvaꞌga nhiꞌig̃agwera ikwehe. Aꞌereki ymya Tupanaꞌga eꞌi 
hako: “Tamondo ti jiraꞌuva g̃a pyri nehẽ,” e ko jiruvaꞌga hako, ei ga g̃a pe. 
Tapehoi naꞌẽ ti aꞌero garaꞌuva imbohaꞌuva, ei Jesusꞌga. 5 João Batistavaꞌea 
oko g̃a pavẽi g̃a mobatizauka yhya pyvõ ikwehe. Emo nambegwehetei po ti 
Tupanaꞌga oko pe pavẽi gwaꞌuva mondouka pe pyri nehẽ, ei Jesusꞌga g̃a pe.

Jesusꞌga rerohohava yvaga pype
6 Aerẽ Jesusꞌga moirũharaꞌg̃a jatykatykaaꞌjavi Jesusꞌga pavẽi. Igwete g̃a ei ga pe:

— Jesus, ag̃wamo nde rekorame huvihavuhuhetero po ti nhande 
israelitasramo hajiheveꞌg̃a mondomondoaꞌjavi nehẽ? ei g̃a Jesusꞌga pe.

7 Igwete Jesusꞌga ei:
— Jiruvaꞌga g̃wemimbotarimo omongo ymyavaꞌea aerẽvaꞌea no, ei ga. 

Ga ndokwahavukari reki aꞌea pe me, ei ga g̃a pe. 8 Garaꞌuva po ti uhu 
pe pyri pe pojykavo nehẽ. Nahã po ti Tupanaꞌga pe mbopopoakarukari 

tomombeꞌu ti g̃a Jesusꞌga ojipeꞌg̃a pe javo nehẽ, ei Jesusꞌga. Ji mombeꞌu 
ti aꞌero Jerusalém me Judéiapeveꞌg̃a gwyri pe nhaporemo nehẽ, ei ga. 
Samariapeveꞌg̃a gwyri pe ti ji mombeꞌu nehẽ no irupeheteveꞌg̃a gwyri pe 
nehẽ no, ei Jesusꞌga g̃a pe.

9 Ga nhiꞌig̃irẽ Tupanaꞌga ga rupiri ga mondovo ojipyri yvagi pe. 
Ojovavu g̃a hepiaga gahoa. Yvag̃atig̃a pype ga hoi ogwovo. Aꞌero g̃a 
ndohepiagaꞌjavi ga.  10 Ga horame g̃a gwepia hete yvaga novĩa Jesusꞌga 
moirũharaꞌg̃a. Nanime mokonhaꞌg̃a jipiukari g̃a pe oꞌama g̃a pyri. 
Ipitig̃ahivuhu g̃a okupa. 11 Igwete g̃a ei Jesusꞌga moirũharaꞌg̃a pe:

— Galiléiapevaꞌero maranuhũrame pe hepiaguhui yvaga pejijupa? ei 
g̃a g̃a pe. Akojaꞌga – kiroki ga Tupanaꞌga gwupi yvagi pe pe hugwi – ga 

jitehe ti ojivyraꞌja ua kokoty nehẽ Jesusꞌga, ei g̃a. Pehepia pe gahoa. Nahã 
ti ga jivyraꞌjavi nehẽ no, ei g̃a Jesusꞌga moirũharaꞌg̃a pe.

Judas Iscariotesvaꞌea rakykwepoharavaꞌea
12  Aerẽ Jesusꞌga moirũharaꞌg̃a jivyri yvytyruhua hugwi monte das 

Oliveiras hugwi – perope oliveiras ndyvuhua u. Aꞌero g̃a hoi cidade de 
Jerusalém me. Aꞌereki Jerusalém ko iraꞌagwe um quilômetro monte das 
Oliveiras hugwi. 13 Ovahemame g̃a hoi onga joꞌari pe – perope g̃a opytaahiꞌvi 
upa. Pevo g̃a ndekoi Pedroꞌga, Joãoꞌga, Tiagovaꞌea, Andréꞌga, Filipeꞌga, 
Toméꞌga, Bartolomeuꞌga, Mateusꞌga, Tiagoꞌga – kiroki ga Alfeuꞌga raꞌyraꞌga. 
Simãoꞌga zeloteꞌga pevo oko no Judasꞌga pavẽi – kiroki ga Tiagoꞌga raꞌyraꞌga. 
14 Igwete g̃a jatykatykai jipi onhiꞌig̃a Tupanaꞌga pe ojiheꞌaeꞌa kunhangweraꞌg̃a 
pavẽi. Jesusꞌga yembora Mariavaꞌea oko g̃apyteri pe Jesusꞌga irũꞌg̃a no.

15 Ojipea rupi g̃a jatykaaꞌjavi onhimongyavo Jesusꞌgareheveꞌg̃a. Heꞌyjuhu 
ko g̃a cento e vinte. Aꞌero Pedroꞌga poꞌami g̃apyteri pe. 16 Igwete ga ei g̃a pe:

— Nhiirũ, ymyahũ ko Tupanaꞌga raꞌuva okwatijaruka Davivaꞌea pe 
hako, ei Pedroꞌga g̃a pe. Aꞌero Davivaꞌea ikwatijari aerẽvaꞌea Judasvaꞌea 
mombeꞌunhog̃wenondeavo hako – kiroki ahe soldadosꞌg̃a nderoho 
Jesusꞌga pyhygauka ikwehe, ei ga. Judasvaꞌea oko tuhẽ Davivaꞌea 
nhiꞌĩpoꞌruavo, ei Pedroꞌga g̃a pe. 17 Judasvaꞌea ko orepyteripevaꞌero oko 
novĩa. Aꞌereki Jesusꞌga ore moꞌẽ ji mombeꞌu ti ojipeꞌg̃a pe javo, ei ga g̃a pe.

( 18  Judasvaꞌea opyhyguka Jesusꞌga ikwehe. Igwete g̃a ikwepygi 
itambereꞌia imondovo ahe ve garekoteꞌvaruhuvaꞌea rehe Jesusꞌga 
pyhygukara rehe. Kia pyvõ Judasvaꞌea ipyhygukari kohotehea. Igwete 
ahe hoi pevo ojijugwa ojijuvyga ojijukavo. Aꞌero ahe hiri. Aherevega 
ipugi ojikavo. Aꞌero ihembavi aheryhea ahe hugwi. 19 Jerusalémmeveꞌg̃a 
nhaporemo okwaha pa ahemanoa ikwehe. Igwete g̃a inog̃i Aherekoa 
gwyra kohoa rehe. Aceldama ei g̃a jupe onhiꞌig̃imo.)

Kojiꞌi Pedroꞌga ei Jesusꞌgareheveꞌg̃a pe g̃a jatykarame:
20 — Igwete Davivaꞌea ikwatijari aerẽvaꞌea Judasvaꞌea 

mombeꞌunhog̃wenondeavo inog̃a hako, ei ga. Salmos ko Davivaꞌea 
rembikwatijara rera, ei ga. Nahã ahe ei ikwatija Judasvaꞌea 
mombeꞌgwovo hako.

“Tipypiaryme po ti aherongagwera oina.
Tuvyme ti g̃a ipype javoji nehẽ,” ei aherembikwatijara, ei Pedroꞌga g̃a pe.

Ojipea ahe ei ikwatija no:
“Ojipeꞌga ti toporavyky aherakykwepoharamo aꞌero nehẽ,” ei 

aherembikwatijara, ei ga.
21-22 — Nurã ji ei kiro pe me, ei Pedroꞌga g̃a pe. Ojipeꞌga ti toko ore pavẽi aꞌero 

tomombeꞌu ti ga Jesusꞌga kweravagwera ore pavẽi, ei ga. Nahã ko garekoagwera: 
Ga oko ypy ore pavẽi João Batistavaꞌea g̃a mobatizarame ikwehe. Ojikotyꞌa ga ore 
pavẽi avuirama Jesusꞌga rekorame orepyteri pe ore rerekovo ikwehe. Okoji ga 

ore pavẽi hepiaga Tupanaꞌga Jesusꞌga rerohorame yvagi pe no, ei Pedroꞌga g̃a pe. 
Nanongaraꞌg̃a ti toko ore pavẽi Judasvaꞌea rakykwepoharamo nehẽ, ei ga g̃a pe.

23  Henduvame ganhiꞌig̃a g̃a nanongaraꞌg̃a moꞌememei Joséꞌga Matiasꞌga 
no. Ojipea ko Joséꞌga rera Barsabás. Justo garera no. Jaraꞌga ko Matiasꞌga. 
24-25 Aꞌero g̃a nhiꞌig̃i javo opojykahareteꞌga pe Tupanaꞌga pe.

— Ndehe erekwaha pa ahereaporog̃ita, ei g̃a ga pe. Maꞌg̃a nde 
erepota g̃andekoa ore pavẽi aꞌero? Ehepiuka ga ore ve toporavyky ti ga 
nemoirũharamo okovo nehẽ, ei g̃a. Aꞌereki Judasvaꞌea opohi oporavykya 
hugwi kirẽ ogwovo hahyvaꞌea ruvihava pype, ei g̃a. Ekwahavuka ore ve 
aꞌero enhimimbotarimoveꞌga, ei g̃a Tupanaꞌga pe.

26  Igwete g̃a ikwatijari Matiasꞌga rera itaꞌia rehe. Ojipea rehe g̃a 
ikwatijari Joséꞌga rera. Aꞌero g̃a inomemei ita yruꞌia pype imog̃wyg̃wyma. 
Kiroki ita jypya ohi jugwi – aꞌea gwereko Matiasꞌga rera. Aꞌero Matiasꞌga 
rekoi Jesusꞌga moirũharamo. Nurã gamoirũharaꞌg̃a ndekoaꞌjavi dozeramo.

Tupanaꞌga raꞌuva ruragwera Jesusꞌgarehevaꞌea pyri

2  1 Aerẽ toryva rupi Pentecostes rupi g̃a jatykapavi onga pe – kiroki 
g̃a ojiko Jesusꞌga rehe. 2  Kotihĩ g̃a henduvi yvyruhuaꞌjavaꞌea 

ipopoakavaꞌea. Kiro turi yvaga hugwi onga pype imotynahema – perope 
g̃a õi. 3  Igwete g̃a hepiagi tataꞌjavaꞌea. Kiro turi ojaꞌoga g̃a ndehe 
nhaporemo oꞌa.  4 Igwete Tupanaꞌga raꞌuva g̃a pojykapavi g̃a nderekovo 
katu. Igwete aꞌea g̃a monhiꞌig̃ukari hajihejiheveꞌg̃a nhiꞌig̃imo.

Atos 1 ,  2

 (Atos 2.3)



370

5-12 Henduvame heꞌyjuhuveꞌg̃a jatykatykai judeusꞌg̃a. G̃a ko pevo u Jerusalém 
me Tupanaꞌgareheveꞌg̃a. Hajihejiheveꞌg̃a gwyra hugwi nhaporemo g̃a nduri 
upa. G̃a ko Pártiapeveꞌg̃a gwyripeveꞌg̃a. Ojipeꞌg̃a ko Médiapeveꞌg̃a gwyripeveꞌg̃a. 
Ojipeꞌg̃a Elãomeveꞌg̃a gwyripeveꞌg̃a, Mesopotâmiapeveꞌg̃a gwyripeveꞌg̃a no 
Judéiapeveꞌg̃a gwyripeveꞌg̃a, Capadóciapeveꞌg̃a gwyripeveꞌg̃a, Pontopeveꞌg̃a 
gwyripeveꞌg̃a, Ásiapeveꞌg̃a gwyripeveꞌg̃a, Frígiapeveꞌg̃a gwyripeveꞌg̃a, 
Panfíliapeveꞌg̃a gwyripeveꞌg̃a, Egitopeveꞌg̃a gwyripeveꞌg̃a, Cretapeveꞌg̃a 
gwyripeveꞌg̃a, Arábiapeveꞌg̃a gwyripeveꞌg̃a, Líbiapeveꞌg̃a gwyripeveꞌg̃a – kiroki 
g̃ayvya u cidade de Cirene pyri. Cidade de Roma hugwi ojipeꞌg̃a nduri upa 
Jerusalém me no. Jaraꞌg̃a ko judeusꞌg̃a jaraꞌg̃a pavẽi – kiroki g̃a onhimongo 
judeusramo. Henduvame heꞌyjuhuveꞌg̃a jatykatykai aꞌero onhimombyꞌapava. 
Aꞌereki g̃a nhaporemo g̃wendu ojigwyripeveꞌg̃a nhiꞌig̃a raꞌãraꞌag̃a.

— Marag̃atu? ei g̃a ojohupe. Agwaꞌg̃a ko Galiléiapeveꞌg̃a nhaporemo. Marã 
re po g̃a ndekoi ikwahava nhandegwyripeveꞌg̃a nhiꞌig̃a naerũ? ei g̃a ojohupe. 
Aꞌereki nhanenhiꞌig̃a nhaporemo reki g̃a g̃waꞌag̃waꞌã. Omombeꞌumbeꞌu g̃a 
nhande ve pyryhetevaꞌea Tupanaꞌga rembiapoa, ei g̃a ojohupe.

13  Igwete ojipeꞌg̃a Jesusꞌgareheveꞌg̃a nderekomemumemui.
— Agwaꞌg̃a ko heagwyry vinho iꞌgwoiꞌgwovo, eꞌi tehe g̃a g̃a pe.

Pedrovaꞌea nhiꞌig̃a ahe ve
14 Nanime Pedroꞌga poꞌami onzeveꞌg̃a pavẽi. Hahyahi ganhiꞌig̃a ga 

erame gweꞌyjaꞌg̃a pe judeusꞌg̃a pe:
— Nhiirũ, pehendu ti nhinhiꞌig̃a Jerusalémmevaꞌero, ei ga g̃a 

pe. 15 “Heagwyry po avoveꞌg̃a,” peꞌji tehe pe g̃a pe, ei ga. Avi g̃a 
ndaheagwyryvi reki. Ypyhajive nove horas rupi ahe ndoꞌui jipi, ei Pedroꞌga 
g̃a pe. 16 Penemienduva ko Joelvaꞌea omombeꞌu nhog̃wenonde hako – kiroki 
ahe omombeꞌu Tupanaꞌga nhiꞌig̃a jipi, ei ga. Aꞌea pe tuhẽ ahe eꞌi Tupanaꞌga 
raꞌuva po ti oho g̃a pyri nehẽ javo, ei ga. Joelvaꞌea omombeꞌu Tupanaꞌga 
nhiꞌig̃a ikwatija hako, ei Pedroꞌga g̃a pe. Nahã Tupanaꞌga ei aꞌero:
 17 “Nahã ti ji rekoi yvyakotyveꞌg̃a pavẽi mbapava koty nehẽ,” ei 

Tupanaꞌga hako, ei ga.
“Amondo ti ji jiraꞌuva g̃a pyri nhaporemo.
Aꞌero po ti penymyminoꞌg̃a imombeꞌui nhinhiꞌig̃a nehẽ 

akwaimbaeꞌg̃a kunhangweraꞌg̃a nehẽ no,” ei ga, ei ga.
“Akwahavuka ti ji aꞌitituhẽvaꞌea hepiuka xavaꞌeveꞌg̃a pe g̃a kirame nehẽ.
Ipyahuveꞌg̃a pe ti ji ikwahavukari hepiuka g̃a pe g̃akireꞌyma rupi 

nehẽ no,” ei ga, ei ga.
 18 “Kiroki g̃a oko nhiremimbotarimovaꞌea rehe

– g̃a pyri tuhẽ ti ji imondoi jiraꞌuva aꞌea rupi nehẽ akwaimbaeꞌg̃a 
pyri kunhangweraꞌg̃a pyri no,” ei ga.

“Aꞌero ti g̃a imombeꞌui nhinhiꞌig̃a nehẽ,” ei ga, ei Pedroꞌga 
imombeꞌgwovo g̃a pe.

Joelvaꞌea omombeꞌu nhog̃wenonde Tupana nhiꞌig̃a ikwatija hako, ei ga.
 19 “Ahepiuka ti ji ahemonhimombyꞌavaꞌea yvagi pe nehẽ yvya koty 

nehẽ no,” ei Tupanaꞌga, ei Pedroꞌga g̃a pe.
“Ahepiuka ti ji gwyhyaꞌjavuhuvaꞌea no tata no.
Tatatig̃ahivuhua ti ji ahepiuka nehẽ no,” ei ga.

 20 “Ogwe ti kwara nehẽ,” ei Tupanaꞌga.
“Jahya ti ig̃wag̃ahi nehẽ gwyhyvaꞌea ja,” ei ga.
“Aerẽ ti ihoi yvyakotyveꞌg̃a mbojaꞌogukahava apiavo nehẽ.

Huvihavuhuvaꞌea apiavo oho nehẽ nhiremimbojaꞌogukahava.
Aꞌero po ti ji ei yvyakotyveꞌg̃a ndeaporog̃ita pe nehẽ,” ei ga, ei ga.

 21 “Kiroki g̃a eꞌi ji ve ji poko ti javo
– g̃apojykaharetero po ti ji amboheaporog̃ita pyahu g̃a mongovo 

jijipyri avuirama nehẽ,” ei Tupanaꞌga, ei ga.
Nahã Joelvaꞌea imombeꞌui Tupanaꞌga nhiꞌig̃a kwatija hako. Joelvaꞌea 
rembikwatijara Pedroꞌga omombeꞌu g̃a pe no.

22  Igwete Pedroꞌga ei no:
— Pejapyaka ti nhinhiꞌig̃a rehe, ei ga gweꞌyjaꞌg̃a pe israelitasꞌg̃a pe. 

Jesusꞌga pe Nazarépeveꞌga pe Tupanaꞌga oapouka ahemonhimombyꞌavaꞌea 
ikwehe tokwaha ti g̃a nhirembiapoukara ga pe javo, ei ga. Pekwaha pe aꞌea 
hepiaga. Aꞌereki pepyteri pe ga oapouka Jesusꞌga pe ikwehe, ei Pedroꞌga 
g̃a pe. 23 Ojikwe Tupanaꞌga ei Jesusꞌga pe g̃wemimbotarimo: “Aerẽ ti ji 
nde mondoukari g̃apo pe nehẽ. Aꞌero ti g̃a nde mbovyrukari yva rehe nde 
jukauka nehẽ,” ei Tupanaꞌga ga pe, ei ga. Pehe koi Jesusꞌga jukaukahara ga 
mbovyruka yva rehe okoteꞌvaruhuveꞌg̃a pe ikwehe, ei Pedroꞌga g̃a pe. 24 Emo 
Tupanaꞌga Jesusꞌga mbogweravi gamanoa hugwi. Aꞌea ga imombigi gamanoa 
rahya ga hugwi. Aꞌereki tegwete Jesusꞌga piroꞌyeꞌyma gamanoa hugwi, ei ga 
gweꞌyjaꞌg̃a pe. 25 Ymya Davivaꞌea omombeꞌu Jesusꞌga nhiꞌig̃ag̃wama ikwatija 
hako, ei ga. Tupanaꞌga rehe Jesusꞌga onhiꞌĩ. Nahã Jesusꞌga ei aꞌero:

“Naneꞌymi ko ji jipojykahareteꞌga repiagi jirovaki.
Ga ko ji pyri oko jipi ji pokoga

tomomynhyme ti g̃a ndepyꞌa javo ji ve,” ei ga onhiꞌig̃a Tupanaꞌga 
rehe, ei Pedroꞌga.

 26 “Nurã ji roryroryvamo.
Avyꞌa hete ji nde rehe, aꞌe ji javo nde ve,” ei ga Tupanaꞌga pe, ei ga.

“Yvyakotyvaꞌero ko ji rekoi novĩa.
Emo ji aꞌe jipi ombogwera po ti ga jiraꞌoa nehẽ javo,” ei ga 

Tupanaꞌga pe, ei ga.
 27 “Nderepohiri ti nde ji hugwi

ji mombytavo omanoveꞌg̃a gwyri pe nehẽ,” ei ga, ei ga.
“Neremonemukari po ti nde jiraꞌoa nehẽ no.

Aꞌereki ji anhikwavaꞌẽ nde ve,” ei ga ga pe, ei Pedroꞌga.
 28 “Nde erekwahavuka ji ve jihoag̃wama ejipyri,” ei ga.

“Ejikotyꞌaro g̃waramo ji pavẽi ko nde ji mbohoryhetei nehẽ,” ei ga 
Tupanaꞌga pe, ei ga.

Nahã ko Davivaꞌea omombeꞌu Jesusꞌga nhiꞌig̃ag̃wama ikwatija hako, ei 
Pedroꞌga imombeꞌgwovo gweꞌyjaꞌg̃a pe.

29 — Nhiirũ, tamombeꞌu katu Davivaꞌea kiro pe me aꞌero 
nhaneramonhavaꞌea, ei Pedroꞌga g̃a pe. Ahe nonhimombeꞌui ikwatijarame 
hako. Jesusꞌga nhiꞌig̃ag̃wama Davivaꞌea omombeꞌu nhog̃wenonde, ei ga. 
Aꞌereki Davivaꞌea omano tuhẽ, aheraꞌoa inemba hako, ei ga. Ahe tymi ahe 
nog̃a hako. Kiromo jate tuvi Davivaꞌea ryvya nhande pyri, ei Pedroꞌga g̃a pe.

30 — Davivaꞌea ko Tupanaꞌga nhiꞌig̃a mombeꞌuharamo oko, ei ga. Igwete 
Tupanaꞌga ikwahavukari aerẽvaꞌea Davivaꞌea pe hako. Ga omombeꞌu 
nhog̃wenonde ahe ve Cristoꞌga rekoag̃wama aꞌero, ei ga. Nahã Tupanaꞌga 
ei Davivaꞌea pe hako: “Tupanamo ji ei nde ve kiro,” ei ga onhinoina. 

“Aerẽ ti nde javijitehe nerymyminoꞌga israelitasꞌg̃a nduvihavuhuhetero 
toko nehẽ,” ei Tupanaꞌga ahe ve hako, ei ga. 31 Nurã aꞌea kwahavipeavo 
Davivaꞌea imombeꞌui Cristoꞌga mbogweravag̃wama, ei Pedroꞌga g̃a 
pe. Ahe omombeꞌu Cristoꞌga nhiꞌig̃ag̃wama Tupanaꞌga pe aꞌero, ei ga. 

“Nde nderepohiri ti ji hugwi ji mombytavo omanoveꞌg̃a gwyri pe nehẽ. 
Neremonemukari ti nde jiraꞌoa nehẽ no,” ei ga, ei Pedroꞌga.

32  — Jesusꞌga reki ahe omombeꞌu, ei Pedroꞌga. Aꞌereki gaha Tupanaꞌga 
ombogwera omanoa hugwi, ei ga. Ga kweravirẽ ore nhaporemo ga repiagi 
ikwehe, ei ga imombeꞌgwovo g̃a pe. 33 Aꞌero Tupanaꞌga ga mondoi ga 
mongovo oypyvo yvagi pe omoirũharamo ikwehe, ei ga. Igwete ga imondoi 
gwaꞌuva Jesusꞌga pyri. Aꞌereki ymya Tupanaꞌga Jesusꞌga ruvaꞌga eꞌi Jesusꞌga 
pe: “Tamondo ti jiraꞌuva nde pyri nehẽ,” e ko ga hako, ei Pedroꞌga g̃a pe. 
Igwete ga imondoi Jesusꞌga pyri ikwehe. Aꞌero Jesusꞌga imbuhurukari 
Tupanaꞌga raꞌuva kiro ore pyri topojyka g̃a javo, ei Pedroꞌga g̃a pe. Pe 
pehepia tuhẽ kiro Tupanaꞌga raꞌuva rura. Pehendu pe Tupanaꞌga raꞌuva g̃a 
monhiꞌig̃ukarame penhiꞌig̃imo no, ei ga g̃a pe. 34 Jesusꞌga ko oho yvagi pe 
ikwehe, ei Pedroꞌga. Davivaꞌea raꞌoa ki aꞌe te ndohoi, ei ga. Omanoeꞌymame 
Davivaꞌea omombeꞌu opojykahareteꞌga Jesusꞌga. Igwete ahe ei hako:

“Tupanaꞌga eꞌi jipojykahareteꞌga pe:
‘Eapy ji ypyvo nhimoirũharamo,’ ei Tupanaꞌga,” ei Davivaꞌea.

 35 “‘Kiro ti ji nearõeꞌỹveꞌg̃a mongoi neremimbotarimovaꞌea rehe,’ ei 
Tupanaꞌga jipojykahareteꞌga pe,” ei ahe.

Nahã Davivaꞌea ei Jesusꞌga mombeꞌgwovo ga ko jipojykahareteꞌga javo, ei 
Pedroꞌga g̃a pe.

36  Igwete Pedroꞌga ei no:
— Jesusꞌga jitehe pe ga mondouka yva rehe ga jukavouka ikwehe 

novĩa, ei ga. Emo Tupanaꞌga ga mbogwera reki ga mongovo yvagi pe 
nhandepojykaharetero nhanderuvihavuhuhetero. Pekwaha tuhẽ aꞌea 
pehe nhaporemo israelitasramo, ei Pedroꞌga gweꞌyjaꞌg̃a pe.

37 Henduvame Pedroꞌga nhiꞌig̃a g̃a imbojui opyꞌa okoteꞌvaruhuro 
g̃waramo. Igwete g̃a ei Pedroꞌg̃a pe:

— Marã po ti ore rekoi ore nehẽ? ei g̃a.
38  Igwete Pedroꞌga ei g̃a pe:

— Pepohi ti pejikoteꞌvaruhua hugwi pejikoga Jesus Cristoꞌga rehe, ei ga. 
Penhimobatizauka ti Jesusꞌgarehevaꞌero. Aꞌero po ti Tupanaꞌga imombori 
pendekoteꞌvaruhua pe hugwi nehẽ, ei ga. Igwete po ti Tupanaꞌga imondoi 
gwaꞌuva pe pyri pe moiruamouka pe nderekovouka nehẽ. 39 Aꞌereki Tupanaꞌga 
eꞌi jipe pe me tamondo ti jiraꞌuva g̃a pyri javo, ei Pedroꞌga. “Penymyminoꞌg̃a 
pyri ti ji imondoi nehẽ no,” ei Tupanaꞌga pe me, ei ga. Irupeveꞌg̃a pe Tupanaꞌga 
ei na jitehe no judeusꞌg̃arũiveꞌg̃a pe. Kiroki g̃a ga omoꞌemoꞌẽ ojive – g̃a pe 
nhaporemo nhandepojykahareteꞌga ei, ei Pedroꞌga imombeꞌgwovo g̃a pe.

40 Pedroꞌga egaꞌei g̃a pe imombeꞌukatuavo. Igwete ga ei:
— Pepohi ti ag̃wamoveꞌg̃a hugwi okoteꞌvaruhuveꞌg̃a hugwi Tupanaꞌga ti 

tombohahyukaryme pe me nehẽ, ei ga g̃a pe.
41 Kiroki g̃a g̃wendu katu Pedroꞌga nhiꞌig̃a – kiro g̃a nhimobatizaukari 

Pedroꞌg̃a pe. Três mil ko g̃a onhimongyavo – kiroki g̃a ojiko Jesusꞌga rehe 
aꞌea rupi Pedroꞌg̃a nderekovo. 42  Kotihĩtihĩ g̃a jiheꞌakatui ojogwehegwehe 
aꞌero. G̃wendu hete g̃a Jesusꞌga moirũharaꞌg̃a nemimboꞌea Pedroꞌg̃a 
nemimboꞌea. Oꞌuoꞌu g̃a mbatera ojopyri no. Iꞌurame g̃a japyakai Jesusꞌga 
manoagwera rehe. Igwete g̃a nhiꞌinhiꞌig̃i Tupanaꞌga pe jipi.

Jesusꞌgarehevaꞌea ojogweroju
43 Tupanaꞌga oapoapouka ahemonhimombyꞌavaꞌea Jesusꞌga moirũharaꞌg̃a pe.
— Jaꞌgwy! ei pevoveꞌg̃a hepiaga. Tupanaꞌga ipopoaka hete, ei g̃a 

onhimombyꞌapava.
44 Igwete Jesusꞌgareheveꞌg̃a jiheꞌakatui jipi ojopokopokoga ombatera 

rehe. 45 Ombatera rerekorame g̃a imondoi ikwepyguka itambereꞌia 
imaꞌemaꞌeamo ojipeꞌg̃a pe imbatereꞌymame. 46-47 Naneꞌymi g̃a 
nhimonoꞌonoꞌog̃i judeusꞌg̃a jatykahavuhua rokari pe. Igwete g̃a hog̃ahoi 
onhonga pe mbatera iꞌgwovo imaꞌemaꞌeamo ojohupe gworygworyvamo 
Tupanaꞌga mboheteavo. Ojipeꞌg̃a nhaporemo eꞌi g̃a pe pyry hete g̃a javo. 
Igwete nhandepojykahareteꞌga kojiꞌiveꞌg̃a mbojikojikogukari ojihe jipi. 
Igwete ga ojiheveꞌg̃a mbojiheꞌapavukari ojogwehegwehe.

Ipykaꞌnauhũvaꞌea poꞌag̃atua

3  1 Aerẽ Pedroꞌga hoi g̃ajatykahavuhu pe Joãoꞌga pavẽi xanhiꞌĩ 
Tupanaꞌga pe javo. Kaꞌaru três horas rupi g̃a hoi. Aꞌereki aꞌea 

rupieꞌymi judeusꞌg̃a oho onhiꞌig̃a Tupanaꞌga pe. 2  Igwete Pedroꞌg̃a nduri. 
Aꞌea ja ojipeꞌg̃a ipykaꞌnauhũveꞌga reruri pea rupi. Naneꞌymi g̃a gweru ga 
ojatykahavuhua jurukwara pyri ga mohina. Jurukwara pe g̃a eꞌi Ikatuvaꞌea. 
Ipykaꞌnakaꞌnauhũ po ga oꞌa rakaꞌe. Nopoꞌami ga aꞌero. Nurã g̃a ga reruri 

ga mohina toporandu ga itambereꞌia rehe javo. Igwete ga poranduranduvi 
ojipejipeꞌg̃a pe g̃a horame onga rokari pe. 3 Kiro Pedroꞌg̃a nduri aꞌero. G̃a 
vahemame onga pe ipykaꞌnauhũveꞌga g̃a ndepiagi oina. Igwete ga ei g̃a pe:

— Pembuhu ji ve itambereꞌia, ei ga.
4 Igwete Pedroꞌga ga repiahetei Joãoꞌga pavẽi. Pedroꞌga eꞌi ga pe:
— Ejirova ore koty, ei ga ipykaꞌnaveꞌga pe.
5 Aꞌero ga jirovagi g̃a koty g̃a ndepiaga oina. “Ombuhu po ti g̃a mo ji ve 

nehẽ,” ei ga oyvyteri pe. 6  Igwete Pedroꞌga ei ga pe:
— Itambereꞌia ji ndarekoi te novĩa. Emo Jesus Cristoꞌga popoakara ji areko 

Nazarépeveꞌga popoakara, ei ga. Nurã ji ei nde ve: Epoꞌã egwovo, ei Pedroꞌga ga pe.
7 Igwete Pedroꞌga ga popyhygi ga mopoꞌama. Omopoꞌamame ga 

pyitaro aꞌero ga pynhuꞌãitaro no. 8  Aꞌero ga pori opoꞌama ogwovo. 
Igwete ga reki onga rokari pe Pedroꞌg̃a ndupi okovo. Opoopo ga ogwovo 
gworygworyvamo. Igwete ga Tupanaꞌga mbohetehetei. 9 Pevoveꞌg̃a 
nhaporemo gwepia gahoa henduva ganhiꞌig̃a Tupanaꞌga mboheterame.

10 — Gaha, jaꞌgwy! ei g̃a, kiroki ga õi itambereꞌia rehe jipi jurukwara 
pyri Ikatuvaꞌea pyri! ei g̃a onhimombaragwahava ga rehe.

Onhimombyꞌa hete reki g̃a gapyita rehe.

Pedrovaꞌea omombeꞌumbeꞌu ahe ve
11 Igwete ikaꞌnauhũgweraꞌga Pedroꞌg̃a anhuvani. Kiro pevoveꞌg̃a nhambavi 

ojatykava upa g̃a pyri g̃amboꞌehai pe onga rembeꞌyvuhu pe – aꞌea pe g̃a eꞌi 
Salomãovaꞌea apoa. Igwete g̃a nhimombyꞌahetei ikaꞌnauhũgweraꞌga repiaga.

12  — Marã ga poꞌamuhũi? ei g̃a ojohupeupe. G̃andura repiagame 
Pedroꞌga ei g̃a pe israelitasꞌg̃a pe:

— Maraname pe ore repiahetei penhimombyꞌauhuavo gapoꞌama rehe? ei ga 
g̃a pe. Peꞌe tehe po pe ore ve naerũ. “Ipaji hete g̃a Pedroꞌg̃a. Opyryva g̃waramo 
g̃a agwaꞌga mopoꞌami ga mondovo.” Poro po pe etehei ore ve naerũ? ei Pedroꞌga 
g̃a pe. Na rũi reki, aꞌe ji pe me, ei ga. 13-16 Jesusꞌga reki omopoꞌamuka ore ve 
penembiepiagaꞌga penembikwahavaꞌga. Aꞌereki ore orojiko Jesusꞌga rehe. 
Orejikoga g̃waramo ga rehe Jesusꞌga ga mopoꞌag̃atui pendovaki, ei ga g̃a pe.

— Nhaneremboypya ojiko hete Tupanaꞌga rehe hako Abraãovaꞌea 
Isaquevaꞌea. Jacóvaꞌea ojiko ga rehe, ei ga. Gaha ombohuvihavuhu hete 
Jesusꞌga omoirũharaꞌga. Pehe ki aꞌe te Jesusꞌga mondo nhanderuvihavaꞌg̃a 
po pe ikwehe, ei Pedroꞌga g̃a pe. Igwete governadorꞌga Pilatosꞌga ei novĩa: 

“Amohemuka ji ga cadeia hugwi ga mbopiroꞌyavouka,” ei ga. Pe ki aꞌe te 
peꞌe Pilatosꞌga pe: “Teremohemukari Jesusꞌga. Aꞌereki ga okoteꞌvaruhu,” 
peꞌeteheuhu pe Pilatosꞌga pe ikwehe, ei ga. Iporojukaveꞌga reki pe pepota 
gaha emohemuka ore ve javo. Pyryheteveꞌga ki aꞌe te pe ndapepotari gahema 
naerũ, ei ga g̃a pe. Gaha ko yvyakotyveꞌg̃a mongo tuhẽ Jesusꞌga. Emo pe 
pejukauka ga. Tupanaꞌga ga mbogwera reki gamanoa hugwi ikwehe, ei ga. 
Ga mbogweravirẽ ore ga repiagaꞌjavi aꞌero, ei Pedroꞌga imombeꞌgwovo g̃a pe.

17 Igwete ga ei gweꞌyjaꞌg̃a pe no:
— Nhiirũ, pejukauka pe ga ikwehe. Aꞌereki pe ndapekwahavi tuhẽ 

nhanderuvihavaꞌg̃a pavẽi, ei ga g̃a pe. 18  Ymyahũ Tupanaꞌga omboꞌe 
nhog̃wenonde ahe aꞌea rehe hako – kiroki ahe omombeꞌu Tupanaꞌga 
nhiꞌig̃a jipi, ei ga. Ahe nhaporemo Cristoꞌga mombeꞌu nhog̃wenonde aꞌero 
okwaha po ti ga hahyvaꞌea omanomo javo. Pe Cristoꞌga jukaukarame 
nahã Tupanaꞌga ahe nhiꞌĩpoꞌruukari aꞌero, ei Pedroꞌga g̃a pe.

19 — Perojijyi ti pejeaporog̃ita aꞌero. Pepohi ti pejikoteꞌvaruhua hugwi pejikoga 
Tupanaꞌga rehe tohy ti ga pendekoteꞌvaruhua pe hugwi nehẽ, ei ga. 20 Pepohi ti 
jugwi pejikoga nhandepojykahareteꞌga rehe tomomby ti ga pepyꞌa nehẽ. Pepohi 
ti jugwi pejikoga ga rehe tombuhuraꞌja ti ga Jesus Cristoꞌga pe pyri, ei ga. Ga pe 
Tupanaꞌga eꞌi nhog̃wenonde tamondoaꞌja ti ga g̃a pyri nehẽ javo, ei Pedroꞌga g̃a pe.

21 — Jesusꞌga opyta tuhẽ kiro yvagi pe Tupanaꞌga ti toapokatuaꞌja naꞌẽ 
yvyakotyvaꞌea ji renonde javo, ei ga. Ymyahũ ko Tupanaꞌga imombeꞌujipei 
aꞌea onhiꞌig̃a mombeꞌuharavaꞌea pe hako tapemombeꞌu ti jaraꞌg̃a pe javo, 
ei ga. 22  Aꞌea ko Moisésvaꞌea omombeꞌu aꞌero hako. Aꞌereki ahe eꞌi:

“Tupanaꞌga pepojykahareteꞌga po ti jiꞌjaveꞌga mongoi pepyteri pe 
nehẽ,” ei ahe, ei ga.

“Ga po ti pejigwyripevaꞌero oko pe pavẽi nehẽ.
Igwete po ti ga imombeꞌui Tupanaꞌga nhiꞌig̃a pe me nehẽ,” ei 

Moisésvaꞌea hako, ei ga.
“Pehendu katu pa ti ganhiꞌig̃a aꞌero nehẽ,” ei ahe.

 23 “Kiroki g̃a ndohopotari ganhiꞌig̃a rupi
– g̃ahã ti g̃a tombojipeꞌa Tupanaꞌgareheveꞌg̃a hugwi g̃a jukavo 

nehẽ,” ei ahe hako, ei Pedroꞌga imombeꞌgwovo g̃a pe.
24 — Samuelvaꞌea omombeꞌu nhog̃wenonde ag̃wamovaꞌea no hako, 

ahepyꞌrovovaꞌea omombeꞌu no Tupanaꞌga nhiꞌig̃a mombeꞌuharavaꞌea, ei 
Pedroꞌga g̃a pe. Tupanaꞌga imombeꞌuukarame ahe ve ahe nhaporemo omombeꞌu 
ag̃wamovaꞌea hako, ei ga. 25 Pe ndepyga reki Tupanaꞌga omombeꞌuuka 
nhog̃wenonde ag̃wamovaꞌea ahe ve hako. Pe ndepyga jitehe Tupanaꞌga eꞌi jipe 
penamonhavaꞌea pe hako tamombyry ti g̃a pe nehẽ javo, ei Pedroꞌga g̃a pe. Aꞌereki 
Abraãovaꞌea pe ga eꞌi jipe hako: “Nerymyminoꞌga po ti imombyryvi yvyakotyveꞌg̃a 
pe nhaporemo nehẽ,” ei Tupanaꞌga ahe ve hako, ei Pedroꞌga g̃a pe. 26 Pe pyri naꞌẽ 
Tupanaꞌga Jesusꞌga mbuhurukari aꞌero ga mongovo omoirũharamo tamombyry 
ti g̃a pe javo, ei ga. “Tamombyry ti g̃a pe g̃a mbopohiruka pa g̃andekoteꞌvaruhua 
hugwi,” ei Tupanaꞌga pe ndepyga, ei Pedroꞌga imombeꞌgwovo g̃a pe.

Onhiꞌig̃ahy ahe Pedrovaꞌea pe

4  1-4 Igwete Joãoꞌga pavẽi Pedroꞌga imombeꞌui Jesusꞌga kwerava ga 
manoagwera hugwi. Aꞌea imombeꞌurame g̃a pe g̃a ei:

— Okwerava g̃waramo po ti Jesusꞌga nhande mbogweravi nehẽ no, ei g̃a.

Henduvame Pedroꞌg̃a nhiꞌig̃a heꞌyjuhuveꞌg̃a heroviari ojikoga Jesusꞌga 
rehe aꞌero. Cinco mil ko g̃a aꞌero Jesusꞌgareheveꞌg̃a onhimongyavo. Pedroꞌg̃a 
nhiꞌinhiꞌig̃ame g̃a pe kiro g̃a nduri g̃a pyri. Guardasꞌg̃a nduvihavaꞌga uhu – 
kiroki g̃a gwepia katu judeusꞌg̃a jatykahavuhua guardasꞌg̃a. G̃anduvihavaꞌga 
uhu, mbatera kwavaꞌẽharaꞌg̃a uhu no saduceusꞌg̃a pavẽi. G̃a ndogweroviari 
omanoveꞌg̃a mbogwerava g̃amanoa hugwi. Nurã g̃a nhimonhaꞌngai Pedroꞌg̃a 
ndehe g̃a omanoveꞌg̃a mbogwerava mombeꞌurame ojipeꞌg̃a pe. Kiro g̃a nduri 
aꞌero Pedroꞌg̃a pyhyga g̃a nderogwovo g̃a mongiavo cadeia pype g̃a mongia. 
Aꞌereki kiro kaꞌaru hete.

5 Koꞌemame judeusꞌg̃a nduvihavaꞌg̃a jatykai Jerusalém me tihendu ti 
Pedroꞌg̃a nhiꞌig̃a javo. Xavaꞌeveꞌg̃a oko judeusꞌg̃a mboꞌeharaꞌg̃a pavẽi. 6 Anásꞌga 
oko g̃a pyri no ikwavaꞌẽharaꞌg̃a nduvihavuhuꞌga. Gareꞌyjaꞌg̃a no Caifásꞌga 
Joãoꞌga Alexandreꞌga jaraꞌg̃a no. 7 Igwete g̃a jatykai Pedroꞌg̃a mbuhuruka g̃a 
moꞌama ojipyteri pe tihendu ti g̃anhiꞌig̃a javo. Igwete g̃a ei Pedroꞌg̃a pe:

— Maꞌg̃a popoakara pyvõ pe ga mopoꞌami ikaꞌnauhũveꞌga? Maꞌg̃a eꞌiuhu 
pe me: “Pemopoꞌã ga”? ei g̃a g̃a pe.

8  Nanime Tupanaꞌga raꞌuva Pedroꞌga pojykapavi. Aꞌero ga ei xavaꞌeveꞌg̃a 
pe judeusꞌg̃a nduvihavaꞌg̃a pe no:

9 — Peꞌji pe ore ve: “Marã pe ikaꞌnauhũveꞌga mopoꞌag̃atui pyryvaꞌea 
apovo ga pe?” peꞌji pe ore ve naerũ? ei Pedroꞌga g̃a pe. 10 Pekwaha ti 
aꞌero. Nhandereꞌyjaꞌg̃a nhaporemo ti tokwaha no israelitasꞌg̃a, ei ga. Jesus 
Cristoꞌga reki Nazarépeveꞌga – gaha ko omopoꞌag̃atuuka ikaꞌnauhũveꞌga 
avo pepyteri pe, ei ga. Pehe Jesusꞌga mbovy yva rehe ga jukavo ikwehe. 
Tupanaꞌga ki aꞌe te ombogweravaꞌja ga gamanoa hugwi, ei Pedroꞌga 
imombeꞌgwovo g̃a pe. 11 Tupanaꞌga rembikwatijarukara ko eꞌi hako, ei ga.

“Onga apoharaꞌg̃a japorame onga ita apopyra hepiagi ojipeji ita.
Aꞌea g̃a imombori tiruahũ javo jupe.
Aerẽ akoja jitehe hekoi huvihavamo jara hohe

opyryhetero onga pyhykatuavo,” eꞌi ikwatijara hako, ei Pedroꞌga.
Na jitehe ko pe, ei ga. Pe napearõi Jesusꞌga tiruahũ ga javo tehe ga 
pe. Tupanaꞌga ki aꞌe te oarõ hete reki ga pyry hete ga javo ga pe, ei ga. 
12  Jesusꞌga jate reki Tupanaꞌga ombuhuruka nhande pyri togweru ti ga g̃a ji 
pyri javo. Aꞌereki yvya koty niandererohohavi tuhẽ. Gaha jate po ti nhande 
rerohoag̃wama Tupanaꞌga pyri nhande mongovo nehẽ, ei Pedroꞌga g̃a pe.

13  Henduvame Pedroꞌg̃a nhiꞌig̃a g̃a nhimombyꞌai hehe ojapyaka upa.
— Pedroꞌga ndopojihuvi jaꞌjavo Joãoꞌga pavẽi, ei g̃a ojohupe. Marã re po 

g̃a ikwahahetei mbatera? Aꞌereki g̃a ko okoteheveꞌg̃a, ei g̃a. Jesusvaꞌea 
pavẽi reki g̃a ndekoi jipi onhimboꞌeavo, ei g̃a ojohupe.

14 Omboja pota g̃a mbatera Pedroꞌg̃a ndehe novĩa. Emo ikaꞌnauhũgweraꞌga 
repiaga g̃a ndeꞌiaꞌjavi ga ag̃aturo g̃waramo g̃a pyri. 15 Kiro g̃a Pedroꞌg̃a 
mondoukari naꞌẽ ojihugwi. Igwete g̃a nhomonhiꞌinhiꞌig̃i upa.

16  — Marã po ti nhande g̃a nderekoi nehẽ naerũ? ei g̃a ojohupe. Aꞌereki 
Pedroꞌg̃a oapo tuhẽ ahemonhimombyꞌavaꞌea Jerusalémmeveꞌg̃a ndovaki, 
ei g̃a. “G̃a ndoapoi,” nhande ndiaꞌei. Aꞌereki jukwaha g̃a pe nhaporemo 
ikaꞌnauhũveꞌga poꞌag̃atua, ei g̃a ojohupe. 17 Xanhiꞌig̃ahyahi ti g̃a pe aꞌero 
g̃a mombiga tomonhimoanhanyme ti heꞌyjuhuveꞌg̃a pe, ei g̃a. Xaꞌe ti g̃a 
pe tonhiꞌig̃aꞌjavyme ti g̃a g̃a pe Jesusvaꞌea renoina, ei g̃a ojohupe.

18 Aꞌero g̃a Pedroꞌg̃a mbuhuraꞌjavi ojipyri. Igwete g̃a nhiꞌig̃ahyi g̃a pe novĩa.
— Tapenhiꞌig̃aꞌjaviꞌiꞌi ti Jesusvaꞌea renoina g̃a mboꞌeavo ahe rehe, ei g̃a 

Pedroꞌg̃a pe novĩa.
19 Emo Pedroꞌg̃a eꞌi g̃a pe Joãoꞌga pavẽi:
— Marã naerũ? ei g̃a. Toroko po ti ore penhiꞌig̃a rehe orokoeꞌyma 

Tupanaꞌga nhiꞌig̃a rehe hamo naerũ? Aꞌea po pyry Tupanaꞌga pe naerũ? 
Pejapyaka katu ti ikwahava, ei g̃a g̃a pe. 20 Oro ore, noromombeꞌupigi 
tuhẽ reki oronhimbiepiaga oronhimienduva no, ei Pedroꞌg̃a g̃a pe.

21 Kojiꞌi g̃a nhiꞌig̃ahyahivi Pedroꞌg̃a pe aꞌero.
— Pepigeꞌymame po ti ore pe nupanupãukari nehẽ, ei g̃a g̃a pe.
Igwete g̃a g̃a moꞌẽukari g̃a mondouka. Nonupãukari reki g̃a g̃a. Aꞌereki 

heꞌyjuhuveꞌg̃a horyory pa Pedroꞌg̃a ndehe Tupanaꞌga mboheteavo 
ahemonhimombyꞌavaꞌea rehe. 22  Aꞌereki heꞌyi kwara quarenta kwara 
ikaꞌnauhũveꞌga rehe Pedroꞌg̃a ga mopoꞌamame.

Jesusꞌgarehevaꞌea onhiꞌĩ Tupanaꞌga pe
23  Igwete g̃a Pedroꞌg̃a moꞌẽukari g̃a mondovo. Aꞌero Pedroꞌg̃a hoi 

jaraꞌg̃a pyri Jesusꞌgareheveꞌg̃a pyri. Igwete g̃a imombeꞌupavi g̃a pe 
ikwavaꞌẽharaꞌg̃a nduvihavaꞌg̃a nhiꞌig̃a ojive xavaꞌeveꞌg̃a nhiꞌig̃a no. 
24 Henduvirẽ onhopavẽi g̃a nhiꞌig̃i opojykahareteꞌga pe Tupanaꞌga pe.

— Ereapo pa nde yvaga, yvya, paranauhũa, ipypevaꞌea reheve po 
rimbaꞌe, ei g̃a Tupanaꞌga pe. 25 Ejaꞌuva pyvõ nde ejihevaꞌea monhiꞌĩ hako 
Davivaꞌea oreramonhavaꞌea. Aꞌero ahe ei:

“Maraname israelitasꞌg̃arũiveꞌg̃a nhimboahivuhui 
nhandepojykahareteꞌga pe Tupanaꞌga pe?

Maraname g̃a ndeaporog̃itateheuhuro naerũ?” ei Davivaꞌea hako, ei 
g̃a Tupanaꞌga pe.

 26 “Yvyakotyveꞌg̃a nduvihavuhuꞌg̃a ojatyka upa.
Omovahĩ g̃a Tupanaꞌga remimbuhurukaraꞌga no Cristoꞌga,” ei ahe hako.

27 Aꞌea Jesusꞌgareheveꞌg̃a ei onhiꞌig̃ame Tupanaꞌga pe. Igwete g̃a ei ga pe no:
— Aꞌiti tuhẽ g̃a jatykai nemoirũharaꞌga movahiamo Jesusꞌga movahiamo ikwehe. 

Ga pyry hete reki neremimbuhurukaraꞌga, ei g̃a Tupanaꞌga pe. Emo Herodesꞌg̃a 
ojatyka avo Jerusalém me Pôncio Pilatosꞌga pavẽi ikwehe. Israelitasꞌg̃a ojatyka 
israelitasꞌg̃arũiveꞌg̃a no Jesusꞌga movahiamo, ei g̃a Tupanaꞌga pe. 28 Ojikwe nde ei: 

“Nahanahã ti g̃a ndekouhui nehẽ,” ere nde hako. Aꞌereki nde ndepopoaka javo jupe, 
ei g̃a. Na tuhẽ reki g̃a ndekoi aꞌero, ei Jesusꞌgareheveꞌg̃a Tupanaꞌga pe.

29 — Ehepia kiro g̃anhiꞌig̃ahya ore ve ojiꞌi. “Pe Jesusꞌga 
mombeꞌupigeꞌymame toponupanupãuka po ti ore pe nehẽ,” ei g̃a ore ve ojiꞌi, 
ei g̃a Tupanaꞌga pe. Ore poko ti aꞌero toromombeꞌu katu ti nenhiꞌig̃a Jesusꞌga 
mombeꞌgwovo g̃a pojihuveꞌyma nehẽ. Aꞌereki ore nderehevaꞌero oroko, ei g̃a 
ga pe. 30 Ehepiuka ti ejipopoakara imombiga avoveꞌg̃a tetirũa g̃a hugwi, ei 
g̃a. Eapouka ti ore ve ahemonhimombyꞌahetevaꞌea Jesusꞌga popoakarimo. 
Aꞌereki ga pyry hete nemoirũharaꞌga, ei Jesusꞌgareheveꞌg̃a ga pe.

31 G̃a nhiꞌimbavirẽ ga pe kiro ig̃wyg̃wyg̃wyg̃wymi onga – perope g̃a 
ojatyka ipype. Igwete Tupanaꞌga raꞌuva g̃a pojykapavi g̃a nderekokatuavo. 
Aꞌero g̃a imombeꞌui Tupanaꞌga nhiꞌig̃a ojipeꞌg̃a pojihuveꞌyma.

Jesusꞌgarehevaꞌea omaꞌemaꞌẽ ombatera ojohupe
32 Kiroki g̃a ojiko Jesusꞌga rehe – kiro g̃a jiheꞌakatuhetei ojogwehe 

onhimongyavo. Ojoꞌjajoꞌja hete g̃andeaporog̃ita. Ndeꞌi g̃a ombatera pe ndeapoa rũi. 
Aꞌereki g̃a omaꞌeg̃atu ombatera ojohupeupe nhandeapoa javo jupe. 33 Tupanaꞌga 
popoakahetea rerekovo Jesusꞌga moirũharaꞌg̃a imombeꞌui opojykahareteꞌga 
mbogweravagwera Jesusꞌga mbogweravagwera. Igwete Tupanaꞌga imombyryhetei 
g̃a pe nhaporemo. 34-35 Kiroki g̃a gwereko onga, kiroki g̃a gwereko yvya – g̃a 
omondomondo aꞌea itambereꞌia pyhyga. Igwete g̃a heruri itambereꞌia Jesusꞌga 
moirũharaꞌg̃a pe tomaꞌẽ ti g̃a imbatereꞌỹveꞌg̃a pe javo. Nurã ndogwerekoaꞌjavi 
g̃apyteri pe imbatereꞌỹveꞌg̃a. Aꞌereki g̃a herekoeꞌymame ojipeꞌg̃a imondoi mo g̃a pe.

36 Joséꞌga na jitehe imondoi ogwyra itambereꞌia rehe herua. Ga ko 
levitaramo ypaꞌomevaꞌero Chiprepevaꞌero. Jesusꞌga moirũharaꞌg̃a ono 
Barnabé ga rehe. Garera pe nhande ei: G̃a mbohory ga. 37 Igwete ga imondoi 
ogwyra itambereꞌia herua Jesusꞌga moirũharaꞌg̃a pe tomaꞌẽ ti g̃a g̃a pe javo.

Ananiasvaꞌea Safiravaꞌea pavẽi

5  1 Aerẽ ko Ananiasvaꞌea na jitehe novĩa. Ahe imondoi ogwyra itambereꞌia 
pyhyga g̃wembirekovaꞌea pavẽi Safiravaꞌea pavẽi. 2 Ananiasvaꞌea 

opojyka reki jara ojive imombytavo inog̃a ojipyri. Jara ahe gweru Jesusꞌga 
moirũharaꞌg̃a pe aru pa ji itambereꞌia javo tehe g̃a pe. Aherembirekovaꞌea 
Safiravaꞌea okwaha hete aheꞌmbea. 3 Igwete Pedroꞌga ei Ananiasvaꞌea pe:

— Maranuhũrame nde erepojykauka ejeaporog̃ita Satanásꞌga pe eꞌmbero 
Tupanaꞌga raꞌuva pe? Aꞌereki nde eremombytauhu jara ejive egwyra 
kwepykava, ei Pedroꞌga ahe ve. 4 Ndeapoa tuhẽ ko ndegwyra imondoa 
renonde. Imondorẽ ikwepykava na jitehe ndeapoa no, ei ga ahe ve. 
Maranuhũrame nde reaporog̃itateꞌvaruhuro eꞌmbero aru pa ji javo tehe? 
ei ga Ananiasvaꞌea pe. Yvyakotyveꞌg̃a pe jate rũi nde mbero. Tupanaꞌga 
pe nde mbero, ei Pedroꞌga ahe ve.

5 Henduvame ganhiꞌig̃a Ananiasvaꞌea manoi oꞌa upa. Okyhyji pa hete 
g̃a aꞌero ikwahavame ahemanoa. 6  Igwete ipyahuveꞌg̃a nduri aheraꞌoa 
mamana tapyꞌynhapira pyvõ. Igwete g̃a ahe rerohoi ahe tyma.

7 Koiramehe aherembirekokweravaꞌea ruri Pedroꞌga pyri no Safiravaꞌea. 
Ndokwahavi ve ahe g̃wembirekovaꞌea manoa. 8  Igwete Pedroꞌga ei 
Safiravaꞌea pe:

— Emombeꞌu katu ji ve. Maramomi ikwepykava pe imondorame 
egwyra? Momi tuhẽ ojiꞌi?

— Momi tuhẽ itambereꞌia, ei ahe ga pe oꞌmbero.
9 Igwete ga ei:

— Maranuhũrame pe ememei novĩa: “Tihepia ti nhande imoandyandyi 
Tupanaꞌga raꞌuva”? ei Pedroꞌga ahe ve. Kiro ki g̃a u – kiroki g̃a gweroho 
nerembirekovaꞌea tyma, ei ga. Ahe javijitehe po ti g̃a nde rerohoi nde 
tyma nehẽ no, ei Pedroꞌga ahe ve.

10 Nanime Safiravaꞌea manoi oꞌa upa aꞌero gapya pyri. Igwete 
ipyahuveꞌg̃a nduri ahe repiaga. Igwete g̃a ahe rerohoi ahe tyma 
aherembirekovaꞌea pyri ahe mbojoyvya. 11 Okyhyji pa hete g̃a aꞌero 
Jesusꞌgareheveꞌg̃a ojipeꞌg̃a no henduvame ahemanoa.

Jesusꞌga moirũharavaꞌea oapo ahemonhimombyꞌavaꞌea
12  Igwete Jesusꞌga moirũharaꞌg̃a japojapoi ahemonhimombyꞌavaꞌea 

pevoveꞌg̃a pyteri pe. Igwete Jesusꞌgareheveꞌg̃a nhimonoꞌombavi 
jipi ojiheꞌakatuavo ojogwehe ojatykahavuhua pype – perope onga 
rembeꞌyvuhu pe Salomãovaꞌea apoa pe. 13 Ojipeꞌg̃a eꞌieꞌi g̃a pe pyry 
hete g̃a javo novĩa. Emo ojikogeꞌymame Jesusꞌga rehe g̃a ipojihuvi 
ojiheꞌareꞌyma g̃a ndehe. 14 Igwaigwavete reki ojipeꞌg̃a jikogi Jesusꞌga 
rehe ojiheꞌa g̃a ndehe onhimongyavo akwaimbaeꞌg̃a kunhaꞌg̃a no. 
15 Ahemonhimombyꞌavaꞌea repiaga pevoveꞌg̃a g̃a nderuri itetirũaveꞌg̃a. 
Igwete g̃a g̃a nog̃i pea rupi g̃akupeupava rehe. “G̃a ndekorame vehevi 
Pedroꞌg̃a ag̃i pe jate ga kwavame, opi po ti g̃atetiruã g̃a hugwi nehẽ,” ei 
g̃a. 16 Heꞌyjuhuveꞌg̃a gwerugweru itetirũaveꞌg̃a anhag̃a rembipojykaharaꞌg̃a 
no. Gweru g̃a g̃a ojipejipea hugwi Jerusalémpyrivaꞌea hugwi. Aꞌero 
itetirũaveꞌg̃a nhimohig̃atug̃atupavi. Anhag̃a jipeꞌapavi g̃a hugwi.

Ahe ombohahy Jesusꞌga moirũharavaꞌea pe
17 Igwete ikwavaꞌẽharaꞌg̃a nduvihavuhuꞌga nhimyrõi Jesusꞌga moirũharaꞌg̃a 

ndehe Pedroꞌg̃a ndehe. Gareheveꞌg̃a na jitehe onhimyrõ g̃a ndehe no 
saduceusꞌg̃a. 18 Nurã g̃a Pedroꞌg̃a pyhygukari g̃a mongiuka cadeia pype. 
19 Emo Tupanaꞌgapyriveꞌga yvagipeveꞌga ruri ypytunimo g̃a pyri cadeia pype 
hovapytymbaꞌvoga g̃a pe g̃a nenohema jugwi. Igwete ga ei Pedroꞌg̃a pe:

20 — Hepejigwovo kiro pejatykahavuhua rokari pe penhiꞌama. 
Peꞌji ti pevoveꞌg̃a pe: Pejikogame Jesusꞌga rehe po ti ga imbopyahui 
pejeaporog̃ita nehẽ, peꞌji ti g̃a pe, ei ga Pedroꞌg̃a pe.

21 G̃wendu katu g̃a Tupanaꞌgapyriveꞌga nhiꞌig̃a. Igwete Pedroꞌg̃a hoi 
koꞌeg̃atueꞌyma rupi g̃ajatykahavuhua rokari pe g̃a mboꞌeavo.

Aꞌea ja ikwavaꞌẽharaꞌg̃a nduvihavuhuꞌga ruri ojiheveꞌg̃a pavẽi. Igwete g̃a 
jaraꞌg̃a mbojatykapavi. Judeusꞌg̃a mog̃itaharamo g̃a guardasꞌg̃a mondoukari 
cadeia pype togweru ti g̃a Pedroꞌg̃a javo novĩa. 22  Emo ovahemame cadeia 
pe guardasꞌg̃a ndohepiagi reki Pedroꞌg̃a. Aꞌero g̃a jivyri imombeꞌgwovo.

23  — Avi g̃a ahã pevo! ei guardasꞌg̃a g̃a pe. G̃wovapytyg̃atu po g̃a novĩa, 
ei g̃a. Pero hepiakatuharaꞌg̃a ãtehei hovapytymbava pyri, ei g̃a g̃a pe. 
Igwete ore hovapytymbaꞌvogi tiroho ti g̃a javo novĩa. Emo g̃a nduvi reki 
ipype! ei guardasꞌg̃a imombeꞌgwovo g̃a pe.

24 Henduvame guardasꞌg̃a nduvihavuhuꞌga nhimombyꞌapavi 
ikwavaꞌẽharaꞌg̃a nduvihavaꞌg̃a pavẽi.

— Marã po ti nehẽ naerũ? ei g̃a ojohupe.
25 Nanime ojipeꞌga ruri g̃a pyri Pedroꞌg̃a mombeꞌgwovo g̃a pe:

— Akojaꞌg̃a – kiroki g̃a pe g̃a mondouka g̃a mongiavo cadeia pype 
kirame rajiꞌi novĩa – kiro g̃a g̃a mboꞌemboꞌei oꞌama nhandejatykahavuhua 
rokari pe, ei ga g̃a mombeꞌgwovo g̃a pe.

26 Aꞌero guardasꞌg̃a hoi gwuvihavuhuꞌga rupi Pedroꞌg̃a nderua. Maymbeve 
g̃a Pedroꞌg̃a nderuri g̃a nderekovo. Aꞌereki g̃a okyhyji heꞌyjuhuveꞌg̃a hugwi. 

“Pedroꞌg̃a pyhygahyrame po ti g̃a nhande api nehẽ,” ei g̃a ojohupe.
27 Igwete g̃a hoi g̃a nderua g̃a moꞌama judeusꞌg̃a mog̃itaharaꞌg̃a ndovai 

pyteri pe. Aꞌero ikwavaꞌẽharaꞌg̃a nduvihavuhuꞌga ei Pedroꞌg̃a pe:
28  — “Tapemboꞌei ti g̃a Jesusvaꞌea remimboꞌea rehe,” oroꞌe ko ore 

pe me ojiꞌi novĩa, ei ga. Emo pe pemonhimoanhaanha penhimbiꞌea 
Jerusalémmeveꞌg̃a pe nhaporemo, ei ga g̃a pe. Igwete pe imbojapotaruhui 
Jesusvaꞌea manoagwera ore rehe no, ei ga g̃a pe.

29 Igwete Pedroꞌga ei g̃a pe jaraꞌg̃a pavẽi Jesusꞌga moirũharaꞌg̃a pavẽi:
— Tupanaꞌga nhiꞌig̃a po ore hendukatui yvyakotyveꞌg̃a nhiꞌig̃a hohe hamo, ei 

g̃a. 30 Tupanaꞌga rehe nhaneramonhavaꞌea ojiko hako. Gaha koi ombogwera 
Jesusꞌga gamanoa hugwi pe ga jukarẽ ga mbovyrukarame yva rehe ikwehe, 
ei Pedroꞌg̃a g̃a pe. 31 Tupanaꞌga omongo Jesusꞌga ojipyri aꞌero ga mongovo 
nhanderuvihavuhuhetero. Ga omongo Jesusꞌga nhanembopiroꞌyharamo no, ei 
g̃a. Tupanaꞌga eꞌi: “Togwerojijyjijyjuka po ti ga israelitasꞌg̃a ndeaporog̃ita topohi 
ti g̃a okoteꞌvaruhua hugwi. Tomombo po ti ga g̃andekoteꞌvaruhua aꞌero g̃a 
mbopiroꞌyavo jugwi,” ei Tupanaꞌga, ei g̃a g̃a pe. 32 Aꞌea ore oromombeꞌumbeꞌu 
g̃a pe. Tupanaꞌga raꞌuva na jitehe okwahavuka g̃a pe no. Aꞌereki gwaꞌuva 
Tupanaꞌga ombuhuruka onhiꞌig̃a rendukatuharaꞌg̃a pyri, ei Pedroꞌg̃a g̃a pe.

33  G̃anhiꞌig̃a renduvame judeusꞌg̃a mog̃itaharaꞌg̃a nhimboahihetei 
Pedroꞌg̃a pe. Igwete g̃a ei ojohupe:

— Marã po ti nhande g̃a nderekoi g̃a jukavo nehẽ, ei g̃a ojohupe.
34 Kiro g̃apyteripeveꞌga poꞌami aꞌero Gamalielꞌga. Ga ko fariseuꞌga. 

Moisésvaꞌea remimboꞌeagwera rehe ga g̃a mboꞌemboꞌe jipi. G̃a nhaporemo 
eꞌi pyry hete ga pe. Kiro ga poꞌami g̃apyteri pe aꞌero Gamalielꞌga. Igwete 
ga Pedroꞌg̃a mondoukari naꞌẽ pea hugwi. 35 G̃a horẽ ga ei jaraꞌg̃a pe:

— Israelitasramo pejapyaka katu naꞌẽ ti penhimbohovajara rehe, ei 
ga. 36  Aꞌereki ymya ko Teudasvaꞌea uhu ikwehe jihi ko penduvihavamo 
ako kiro javo. Heꞌyjuhu reki g̃a quatrocentos ko g̃a jikogi ahe rehe 
aꞌero okovo ahe rupi, ei ga g̃a pe. Emo ojipeꞌg̃a ahe jukai, ei ga. Aꞌero 
ahereheveꞌg̃a kwakiꞌokatukatui ikwehe. Ahanaꞌja reki ahereheveꞌg̃a aꞌero, 
ei Gamalielꞌga imombeꞌgwovo g̃a pe.

37 — Aerẽ Judasvaꞌea ruri ikwehe Galiléiapeveꞌg̃a gwyripevaꞌea ikwehe, 
ei ga. Aꞌea rupi huvihavuhuꞌga okwatijapavuka nhanderera inog̃auka, 
ei ga g̃a pe. Igwete Judasvaꞌea ruri onhimbopogweuka heꞌyjuhuveꞌg̃a 
pe timovahĩ nhanderuvihavuhuꞌga javo. Emo ojipeꞌg̃a ahe jukai. 
Ahereheveꞌg̃a kwakiꞌopavi reki ikwehe, ei Gamalielꞌga imombeꞌgwovo g̃a 
pe. 38  Nurã ji ei pe me kiro: Tapeavykyi ti Pedroꞌg̃a. Na g̃a ndekoi jate, ei 
ga. Po yvyakotyveꞌg̃a ndeaporog̃ita rupi g̃a g̃a mboꞌei g̃a nderekovo, aꞌero 
po ti aerẽ momina nehẽ, ei ga g̃a pe. 39 Po Tupanaꞌga reaporog̃ita rupi 
Pedroꞌg̃a g̃a mboꞌei, aꞌero po ti pe napemombigi tuhẽ Pedroꞌg̃a nehẽ. Pe 
po ti Tupanaꞌga movahĩ nehẽ, ei ga. Tapeavykyi ti Pedroꞌg̃a aꞌero, aꞌe ji pe 
me, ei Gamalielꞌga g̃a pe.

Oho reki g̃a Gamalielꞌga nhiꞌig̃a rupi aꞌero Pedroꞌg̃a jukaukareꞌyma. 
40 Igwete g̃a Pedroꞌg̃a mbuhurukaraꞌjavi g̃a nupanupamouka mbiara pira 
apopyra pyvõ.

— Tapenhiꞌig̃aꞌjavi ti Jesusvaꞌea renoina, ei g̃a g̃a pe.
Igwete g̃a g̃a moꞌẽukari aꞌero g̃a mondovo. 41 Igwete Pedroꞌg̃a hoi 

judeusꞌg̃a mog̃itaharaꞌg̃a hugwi. Horyory reki g̃a hahyvaꞌea rehe 
ogwovo. Aꞌereki g̃a eꞌi ojohupe: “Tupanaꞌga eꞌi reki nhande ve: ‘Pepyry 
hete pe. Nurã ko pyry pe ikwahavi hahyvaꞌea Jesusꞌga repyga,’ ei 
Tupanaꞌga nhande ve,” ei g̃a. Nurã Pedroꞌg̃a ndoryndoryvamo hahyvaꞌea 
kwahava ogwovo. 42  Naneꞌymi g̃a hog̃ahoi ojipeꞌg̃a mboꞌeavo Jesusꞌga ko 
Tupanaꞌga remimbuhurukaraꞌga javo. Ojatykahavuhua rokari pe g̃a hoi. 
Ojipeꞌg̃apeꞌg̃a nonga pe g̃a hoi no Jesus Cristoꞌga mombeꞌgwovo g̃a pe.

Setevaꞌea opoko Jesusꞌga moirũharavaꞌea

6  1 Igwaigwavete ojipeꞌg̃a jikogi Jesusꞌga rehe onhimongyavo. Aerẽ 
g̃a nhonhiꞌig̃ayvari reki judeusꞌg̃a. Kiroki g̃a grego g̃anhiꞌig̃a – g̃a 

onhiꞌig̃ahy g̃a pe – kiroki g̃a aramaico g̃anhiꞌig̃a.
— G̃a ndoporakakatui aherembirekokweraꞌg̃a, ei g̃a g̃a pe. Nomondokatui g̃a 

orereꞌyjaꞌg̃a pe mbatera maꞌemaꞌẽrame jipi, ei g̃a – kiroki g̃a grego g̃anhiꞌig̃a.
2  Igwete Jesusꞌga moirũharaꞌg̃a dozeveꞌg̃a henduvi g̃anhonhiꞌig̃ayvara. 

Aꞌero g̃a Jesusꞌgareheveꞌg̃a mbojatykapavi ojipyri. Igwete g̃a ei g̃a pe:
— Oreirũ, ndoropohiri po ore Tupanaꞌga nhiꞌig̃a mombeꞌua hugwi hamo 

imaꞌemaꞌeamo mbatera g̃a pe hamo, ei g̃a g̃a pe. 3 Nurã ti pemoꞌẽ nhandereꞌyjaꞌg̃a 
tomaꞌemaꞌẽ ti g̃a mbatera g̃a pe, ei g̃a. Nanongaraꞌg̃a ti pemoꞌẽ. Ojipeꞌg̃a eꞌi g̃a 
pe: “G̃a pyry hete ikwahaheteavo,” ei g̃a. “Tupanaꞌga raꞌuva g̃a pojyka hete g̃a 

mongokatuavo,” ei g̃a g̃a pe. Nanongaraꞌg̃a ti pemoꞌemoꞌẽ g̃a mongovo seteveꞌg̃a, 
ei dozeveꞌg̃a g̃a pe. G̃a pe po ti ore imaꞌẽukari aꞌero nehẽ imondokatuuka mbatera 
aherembirekokweraꞌg̃a pe nehẽ. 4 Ore po ti oromombeꞌu Tupanaꞌga nhiꞌig̃a ojipeꞌg̃a 
pe jipi nehẽ, ei g̃a. Oronhiꞌinhiꞌĩ ti ore Tupanaꞌga pe nehẽ no, ei dozeveꞌg̃a g̃a pe.

5 — Kwa, ei jaraꞌg̃a g̃a pe. Toromoꞌẽ ti g̃a aꞌero.
Seteveꞌg̃a g̃a g̃a moꞌẽi aꞌero. Estêvãovaꞌea pe g̃a eꞌi. Aꞌereki ahe ojiko hete 

Jesusꞌga rehe. Tupanaꞌga raꞌuva ahe pojyka hete ahe rerekokatuavo. Ojipeꞌg̃a 
g̃a g̃a moꞌẽi no Filipeꞌga, Prócoroꞌga, Nicanorꞌga, Timomꞌga, Pármenasꞌga, 
Nicolauꞌga. Antioquiapevaꞌero ko Nicolauꞌga oko. Onhimongo ga judeuramo 
okovo ikwehe. 6 Seteveꞌg̃a g̃a g̃a moꞌẽi aꞌero. Igwete g̃a g̃a nderuri Jesusꞌga 
moirũharaꞌg̃a pyri. Aꞌero g̃a nhiꞌig̃i Tupanaꞌga pe seteveꞌg̃a ndepyga. Igwete 
g̃a pokogi seteveꞌg̃a akag̃a rehe toporavyky ti g̃a mbatera maꞌeamo javo.

7 Igwaigwavete Jesusꞌga moirũharaꞌg̃a imombeꞌumbeꞌui Tupanaꞌga 
nhiꞌig̃a ojipeꞌg̃a pe. Igwaigwavete g̃a hendukatui ganhiꞌig̃a aꞌero ojikoga 
Jesusꞌga rehe onhimongyavo Jerusalém me. Heꞌyjuhuveꞌg̃a ojiko Jesusꞌga 
rehe no mbatera kwavaꞌẽharaꞌg̃a.

Judeusvaꞌea ruvihavavaꞌea opyhyguka Estêvãovaꞌea
8  Igwete Tupanaꞌga imombyryvi Estêvãovaꞌea pe. Igwete ga ahe 

mbopopoakarukahetei japovouka ahe ve g̃amonhimombyꞌavaꞌea g̃apyteri 
pe. 9 Aerẽ judeusꞌg̃a nduri Estêvãovaꞌea pyri ahe movahiamo – kiroki g̃a 
cidade de Cirenepeveꞌg̃a cidade de Alexandriapeveꞌg̃a no. G̃ajatykahava 
pe g̃a ei Ipiroꞌyveꞌg̃a apoa. Aerẽ g̃a nduri Estêvãovaꞌea pyri Cilíciapeveꞌg̃a 
gwyripeveꞌg̃a pavẽi Ásiapeveꞌg̃a gwyripeveꞌg̃a pavẽi no. G̃a ko judeusꞌg̃a 
jitehe. Igwete g̃a nhiꞌig̃ayvari Estêvãovaꞌea pe. 10 Emo Estêvãovaꞌea 
okwaha hete g̃a nhiꞌĩkwepyga. Aꞌereki Tupanaꞌga raꞌuva okwahavuka ga 
pe. Nurã g̃a nonhiꞌig̃ayvaraꞌjavi ahe ve. 11 Aꞌero g̃a ojipeꞌg̃a monhiꞌig̃ukari 
g̃a moꞌmbeavouka itambereꞌia mondovo g̃a pe. Nurã g̃a ei oꞌmbero:

— Orohendu ore Estêvãoꞌga eteꞌvaruhua Moisésvaꞌea pe Tupanaꞌga pe 
no, ei g̃a oꞌmbero.

12  Nahã g̃a ojipeꞌg̃a momymomyi. G̃a xavaꞌeveꞌg̃a momymomyi, 
judeusꞌg̃a mboꞌeharaꞌg̃a momymomyi no. Nurã g̃a nduri Estêvãovaꞌea 
pyri ahe pyhyga ahe rerogwovo judeusꞌg̃a mog̃itaharaꞌg̃a pyteri pe ahe 
moꞌama. 13  Igwete g̃a ojipeꞌg̃a moꞌmbeukari. Aꞌero g̃a ei oꞌmbero:

— Estêvãoꞌga ndopigi oꞌeteꞌvaruhuavo nhandejatykahavuhua pe jipi – 
aꞌea nhaneramonhavaꞌea okwavaꞌẽ Tupanaꞌga pe hako, ei g̃a. Moisésvaꞌea 
remimboꞌeagwera pe ga eteꞌvaruhui jipi no, ei g̃a oꞌmbero. 14 Orohendu ore 
ganhiꞌig̃a ojiꞌi, ei g̃a, ahe mombeꞌurame ojiꞌi – kiroki ahe Nazarépevaꞌero 
oko Jesusvaꞌea, ei g̃a. “Jesusꞌga po ti omondurunduru nhandejatykahavuhua 
nehẽ,” ei Estêvãoꞌga ojiꞌi, ei g̃a oꞌmbero g̃a pe. “Jesusꞌga po ti 
nhande mongoukari hajihevaꞌea rehe. Ga po ti nianemongoukari 

nhaneramonhavaꞌea remimboꞌeagwera rehe – kiroki aꞌea rehe Moisésvaꞌea 
omboꞌemboꞌe nhaneramonhavaꞌea,” ei Estêvãoꞌga ojiꞌi, ei g̃a oꞌmbero g̃a pe.

15 Kiro judeusꞌg̃a mog̃itaharaꞌg̃a Estêvãovaꞌea repiahetei oina. Aherova 
ko Tupanaꞌgapyriveꞌg̃a ndova javijitehe g̃a pe g̃wendyꞌjavamo.

Estêvãovaꞌea omombeꞌu Abraãovaꞌea

7  1 Igwete ikwavaꞌẽharaꞌg̃a nduvihavuhuꞌga ei Estêvãovaꞌea pe:
— Aꞌiti nde ei poha? ei ga ahe ve.

2  Igwete Estêvãovaꞌea ei ymyahũvaꞌea mombeꞌgwombeꞌgwovo g̃a pe aꞌero:
— Nhiirũ, peymyana, pehendu ti nhinhiꞌig̃a, ei ahe. Tupanaꞌga 

onhimboukwaha gwuvihavuhuhetero, ei ahe. Igwete ga jipiukari 
nhaneramonhavaꞌea pe Abraãovaꞌea pe hako. Aꞌea rupi ahe ndohoi ve 
cidade de Harã me. Mesopotâmiapevaꞌea gwyri pe Abraãovaꞌea ruvi hako, 
ei ahe. Igwete Tupanaꞌga jipiukari Abraãovaꞌea pe. 3  Igwete ga ei ahe ve: 

“Heregwovo kiro egwyra hugwi ejeꞌyjaꞌg̃a ndeja,” ei ga ahe ve. “Ahepiuka 
ti ji nde ve hajiheveꞌg̃a gwyra nehẽ. Pevo ti eho,” ei Tupanaꞌga ahe ve 
hako, ei Estêvãovaꞌea imombeꞌgwovo g̃a pe.

4 — Aꞌero Abraãovaꞌea hoi Caldéiapevaꞌea gwyra hugwi aꞌero hako. Harã me 
ahe hoi upa, ei ahe. Ahepoꞌria manorame Tupanaꞌga ahe mbuhurukari kokoty 

– perope xaju, ei Estêvãovaꞌea g̃a pe. 5 Aꞌea rupi Tupanaꞌga ndopojykaukariꞌiꞌi 
ve Abraãovaꞌea pe ahegwyra. Emo Tupanaꞌga eꞌi ahe ve: “Aerẽji ti ji imondoi 
avovaꞌea nde ve ndegwyramo nehẽ nerymyminoꞌg̃a gwyramo nehẽ no – 
kiroki g̃a ndepyꞌrovoveꞌg̃a,” ei ga ahe ve, ei ahe. Ahe raꞌyreꞌymame Tupanaꞌga 
ei ahe ve, ei ahe imombeꞌgwovo judeusꞌg̃a mog̃itaharaꞌg̃a pe.

6 — Nahã Tupanaꞌga ei Abraãovaꞌea pe no: “Aerẽji ti nerymyminoꞌg̃a 
hopavi agwa hugwi nehẽ. Aꞌero po ti g̃a nduvi hajiheveꞌg̃a gwyri pe 
nehẽ,” ei ga ahe ve, ei ahe. “Pevoveꞌg̃a po ti g̃a mboporavykyuhui ojive 
ojigwaraita g̃a ndehe nehẽ g̃a mbopiroꞌyeꞌyma ojihugwi nehẽ,” ei Tupanaꞌga. 

“Heꞌyjuhua rupi quatrocentos kwara rupi po ti g̃a jigwarajuhui g̃a ndehe 
nehẽ. 7 Aerẽ po ti ji imbohahyi g̃a pe nerymyminoꞌg̃a ndepyga nehẽ,” ei ga 
Abraãovaꞌea pe. “Aerẽ po ti nerymyminoꞌg̃a jivyri ua ji mboheteavo kokoty 
jitehe nehẽ,” ei ga ahe ve hako, ei Estêvãovaꞌea imombeꞌgwovo g̃a pe.

8  — Aerẽ Tupanaꞌga eaꞌjavi Abraãovaꞌea pe hako, ei ahe. 
“Hendukaturame nhinhiꞌig̃a ejive po ti nde ikytiukari enhakwanhapira 
nehẽ,” ei Tupanaꞌga. “Ekyti ti ejaꞌyraꞌg̃a nakwanha piꞌria no,” ei ga. 

“Nderaꞌyraꞌg̃a na jitehe tokyti gwaꞌyraꞌg̃a nehẽ no,” ei Tupanaꞌga ahe ve, ei 
ahe. “Nahã ti aꞌero,” ei Abraãovaꞌea ga pe, ei Estêvãovaꞌea imombeꞌgwovo. 
Aerẽ Abraãovaꞌea raꞌyramo. Isaque ahe ono gwaꞌyravaꞌea rehe, ei ahe. 
Oito okirirẽ Abraãovaꞌea ikyti ipitaꞌngivaꞌea piꞌria aꞌero. Aerẽ Isaquevaꞌea 
na jitehe okyti gwaꞌyravaꞌea Jacóvaꞌea, ei ahe. Aerẽ Jacóvaꞌea taꞌytaꞌy 
no. Doze ko aheraꞌyravaꞌea nhaneremboypya, ei ahe. Igwete Jacóvaꞌea 
okytikyti gwaꞌyravaꞌea no, ei Estêvãovaꞌea imombeꞌgwovo g̃a pe.

Estêvãovaꞌea omombeꞌu Josévaꞌea
9-10 — Aerẽ Jacóvaꞌea raꞌyravaꞌea nhimyrõi oirũvaꞌea rehe Josévaꞌea 

rehe hako, ei ahe. Nurã ahe Josévaꞌea pyhygi ahe mondovo hajihevaꞌea 
pe itambereꞌia kwepygauka toporavyky ti ga g̃a pe javo, ei ahe. Igwete 
hajihevaꞌea Josévaꞌea rerohoi aꞌero ogwyri pe Egito pe. Pevovaꞌea 
Josévaꞌea mboporavykyuhui hako. Ahe jigwarairame Josévaꞌea rehe 
Tupanaꞌga gwereko katu ahe mbopiroꞌyavo hahya hugwi nhaporemo, 
ei Estêvãovaꞌea g̃a pe. Faraóvaꞌea ko Egitopevaꞌea ruvihavuhuro oko 
hako. Josévaꞌea kwahavame Faraóvaꞌea eꞌi ahe ve: “Pyry hete ga.” 
Aꞌereki Tupanaꞌga ahe arõuka Faraóvaꞌea pe, ei Estêvãovaꞌea. Tupanaꞌga 
okwahaheteuka mbatera Josévaꞌea pe no. Nurã Faraóvaꞌea ahe mongoi 
governadorvaꞌea hako. Igwete ahe ei Josévaꞌea pe: “Ji moirũ ti g̃a 
ndepiakatuavo jigwyripeveꞌg̃a. Ehepia katu pa ti nhimbatera ji ve no,” ei 
ahe Josévaꞌea pe hako, ei Estêvãovaꞌea imombeꞌgwovo.

11 — Aerẽ Egito pe ipapavi aheremitymagwera. Canaãmevaꞌea gwyri 
pe opa pa aheremitymagwera no, ei ahe. Tiruahũ hete ahe ve aꞌero. 
Ndogwerekoaꞌjavi mbatera nhaneramonhavaꞌea pe Canaã me aꞌero, 
ei Estêvãovaꞌea. 12  Emo ojipevaꞌea omombeꞌu Josévaꞌea ruvavaꞌea pe 
Jacóvaꞌea pe. “Gwereko g̃a mbatera Egito pe,” ei ahe imombeꞌgwovo. 
Nurã Jacóvaꞌea gwaꞌyravaꞌea mondonaꞌẽi pevo peho ti mbatera 
pyhygauka nhande ve javo. Aꞌero ahe hoi herua opoꞌria pe, ei ahe. 
13  Mominame ahe hoaꞌjavi tipyhy javo. Aꞌea rupi Josévaꞌea jikwahavukari 
oirũvaꞌea pe. Aꞌero Faraóvaꞌea Josévaꞌea reꞌyjavaꞌea kwahavi no, ei ahe. 
14 Igwete Josévaꞌea oirũvaꞌea mondoaꞌjavi opoꞌria pyri gweꞌyjavaꞌea pyri 
tuhu pa ti g̃a ji pyri Egito pe javo. Heꞌyi ahereꞌyjavaꞌea, setenta e cinco 
ko ahe, ei Estêvãovaꞌea imombeꞌgwovo g̃a pe. 15  Igwete Jacóvaꞌea hoi 
Egito pe aꞌero. Pevo ahe manoi. Aerẽ pevo jitehe aheraꞌyravaꞌea manoi no 
nhaneramonhavaꞌea, ei ahe. 16  Aerẽ aherymyminovaꞌea aheraꞌoa rerohoi 
Canaã me inog̃a itaruvihavuhua kwaruhu pe hako – perope Siquém 
me Emorvaꞌea reꞌyjavaꞌea gwyragweri pe. Ymya Abraãovaꞌea opyhy 
pevovaꞌea yvya Emorvaꞌea reꞌyjavaꞌea hugwi itambereꞌia mondovo ahe ve.

Estêvãovaꞌea omombeꞌumbeꞌu judeusꞌg̃a mog̃itaharaꞌg̃a pe. Igwete ahe ei no:
17 — Aerẽ Jacóvaꞌea rymyminovaꞌea nhimohemyhãi hete 

onhimongyavo Egito pe hako nhaneramonhavaꞌea, ei ahe. Kiro ihog̃werĩ 
nhaneramonhavaꞌea hohava apiavo pea hugwi aꞌero. Aꞌereki ymya 
Tupanaꞌga omombeꞌu nhog̃wenonde Abraãovaꞌea pe ahehoag̃wama, ei 
ahe. 18  Ahehoa rupi ojipevaꞌea ko oko Egitopevaꞌea ruvihavuhuvaꞌea. Ahe 
ndokwahavi Josévaꞌea. 19 Igwete ahe nhaneramonhavaꞌea moandyandyi 
ojigwarajuhuavo ahe rehe, ei Estêvãovaꞌea imombeꞌgwovo. Igwete ahe 
nhaneramonhavaꞌea mbopohirukari aheraꞌyravaꞌea hugwi ipitaꞌngivaꞌea 
hugwi ahe momboruka tomano ti pendaꞌyraꞌg̃a javo, ei ahe.

Estêvãovaꞌea omombeꞌu Moisésvaꞌea
20 — Aꞌea rupi Moisésvaꞌea ari hako. Ipitaꞌngivaꞌea ikatuꞌi hete, ei ahe. 

Três jahya rupi ipitaꞌngivaꞌea kaꞌmbui opoꞌria ronga pype novĩa. 21 Emo 
aheꞌyembora ahe nog̃ame mytuꞌẽ me Faraóvaꞌea raꞌyravaꞌea ahe pojykai 
ojive ahe rerekokatuavo jiraꞌyraꞌga javo ahe ve, ei ahe. 22  Aerẽ Egitopevaꞌea 
Moisésvaꞌea mboꞌemboꞌei jipi ikwahavuka pa ahe ve. Igwete Moisésvaꞌea 
ikwahahetei mbatera mombeꞌgwovo japokatuavo mbatera, ei ahe.

23  — Aerẽ heꞌyi kwara quarenta kwara Moisésvaꞌea rehe, ei ahe. Igwete 
ahe ei oyvyteri pe: “Taho ti ji jireꞌyjaꞌg̃a ndepiaga israelitasꞌg̃a ndepiaga,” 
ei Moisésvaꞌea hako, ei ahe. 24 Ahe horame Egitopevaꞌea rekoteꞌvaruhui 
Moisésvaꞌea reꞌyjavaꞌea rehe. Hepiagame Moisésvaꞌea hoi gweꞌyjavaꞌea 
pyri ahe repyga Egitopevaꞌea juka, ei ahe. 25  Aꞌereki Moisésvaꞌea 
eꞌi oyvyteri pe: “Jireꞌyjaꞌg̃a po okwaha nhiremimbopiroꞌyag̃wama 
Egitopevaꞌea hugwi,” ei ahe novĩa. “Eꞌi po g̃a ji ve: ‘Moisésꞌga pe po ti 
Tupanaꞌga nhande mbopiroꞌyukari Egitopeveꞌg̃a hugwi nehẽ,’ e po g̃a ji 
ve,” ei Moisésvaꞌea novĩa. Emo Moisésvaꞌea reꞌyjavaꞌea ndokwahavi ve 
aꞌea okovo, ei Estêvãovaꞌea imombeꞌgwovo g̃a pe.

26 — Koꞌemame ohoaꞌjavame Moisésvaꞌea gweꞌyjavaꞌea repiagi ahe 
jogwayvarame, ei ahe. Igwete Moisésvaꞌea hoi tambojogwereko katu g̃a 
javo novĩa. “Penhoirũ pe novĩa,” ei ahe. “Maranuhũrame pe jogwayvaruhui 
naerũ?” ei Moisésvaꞌea gweꞌyjavaꞌea pe, ei ahe. 27 Emo ahe – kiroki ahe 
oko teꞌvaruhu ojipevaꞌea pe – ahe Moisésvaꞌea moanhani ahe mondovo. 
Igwete ahe ei Moisésvaꞌea pe: “Nanemongoukaruhui g̃a oreruvihavamo. G̃a 
ndeꞌi nde ve: ‘Juizramo nde rekoi g̃a pe tereꞌe katu ti g̃andeaporog̃ita pe,’ 
javeꞌyma nde ve,” ei ahe. 28  “Kirame nde Egitopevaꞌea jukai ojiꞌi. Kiro nde 
ji jukapotaruhui no naerũ?” ei ahe Moisésvaꞌea pe, ei ahe. 29 Ahenhiꞌig̃a 
renduvame Moisésvaꞌea kaꞌnhymi ahe hugwi ogwovo. Hajihevaꞌea gwyri pe 
ahe ruvi aꞌero Midiã me, ei ahe. Pevo ahe raꞌyraꞌyramo. Dois aheraꞌyravaꞌea 
akwaimbaꞌero, ei Estêvãovaꞌea imombeꞌgwovo g̃a pe.

30 — Heꞌyi kwara quarenta kwara Moisésvaꞌea ruvame pevo hako, ei ahe. 
Aerẽ yvagipeveꞌga jipiukari Moisésvaꞌea pe ongaeꞌỹi me yvytyruhua ypyvo 
Sinai ypyvo, ei ahe. Iꞌyva pype ga jipiukari Moisésvaꞌea pe ikaja pytera pype. 
31 Hepiagame ahe nhimombyꞌai hehe oꞌama. “Taho ti jypyvo hepiaga,” ei 
Moisésvaꞌea, ei ahe. Ohorame ahe henduvi Tupanaꞌga nhiꞌig̃a aꞌero, ei ahe.
 32 “Jihi ko Tupanamo ako,” ei ga.

“Neramonhaꞌg̃a ji mbohete.
Aꞌereki Abraãoꞌga ji mbohete.
Isaqueꞌga ji mbohete.
Jacóꞌga ji mbohete,” ei Tupanaꞌga ahe ve, ei ahe.

Aꞌero Moisésvaꞌea hyhyipavi oꞌama. Ahe opojihu hepiaga okyhyjiavo 
g̃waramo, ei Estêvãovaꞌea.

33 — Igwete Tupanaꞌga ei ahe ve: “Ehekyi epyruhua eꞌama avo. Aꞌereki 
avovaꞌea yvya ji apojyka jijive ji pyri okovo g̃waramo,” ei Tupanaꞌga ahe ve, ei 
ahe. 34 Igwete ga ei ahe ve no: “Ahepia ji Egitopeveꞌg̃a jigwaraja jireheveꞌg̃a ndehe. 
Ahendu ji jijiheveꞌg̃a pytuhemahivuhua hahya rerekovo g̃waramo,” ei ga, ei ahe. 
“Kiro ji jyvi g̃a mbopiroꞌyavo Egitopeveꞌg̃a hugwi,” ei ga. “Heregwovo kiro aꞌero. 
Torombojivy ti nde Egito pe jitehe nehẽ,” ei Tupanaꞌga Moisésvaꞌea pe hako, ei ahe.

Estêvãovaꞌea omombeꞌu Moisésvaꞌea movahĩagwera
35  Igwete Estêvãovaꞌea ei g̃a pe no:

— Ahereꞌyjavaꞌea omovahĩ aꞌero Moisésvaꞌea hako. “Nanemongoukaruhui 
g̃a oreruvihavamo,” ei ahe. “G̃a ndeꞌi nde ve: ‘Juizramo nde rekoi g̃a pe 
tereꞌe katu ti g̃andeaporog̃ita pe,’ javeꞌyma nde ve,” ei ahe Moisésvaꞌea pe 
hako, ei ahe. Moisésvaꞌea jitehe reki Tupanaꞌga ahe mondoi ahe mongovo 
aheruvihavamo ahe mbopiroꞌyharamo Egitopevaꞌea hugwi, ei ahe. Tupanaꞌga 
omondouka Moisésvaꞌea pyri yvagipeveꞌga – kiroki ga ojipiuka ahe ve iꞌyva 
pype ikaja pytera pype. Tupanaꞌga omondouka ga monhiꞌig̃a Moisésvaꞌea pe. 
Nahã Tupanaꞌga Moisésvaꞌea mondoukari terembopiroꞌyuka ti ejeꞌyjaꞌg̃a javo, 
ei ahe. 36 Igwete Moisésvaꞌea gweꞌyjavaꞌea rerohoi gwupi Egito hugwi. Ahe 
oapoapo ahemonhimombyꞌavaꞌea Egito pe ypiahu pe no Mar Vermelho pe, ei 
ahe. Heꞌyi kwara rupi quarenta kwara rupi Moisésvaꞌea ahe monhimombyꞌai 
ongaeꞌỹi me po rimbaꞌe, ei Estêvãovaꞌea imombeꞌgwovo.

37 — Moisésvaꞌea jitehe eꞌi gweꞌyjavaꞌea pe israelitasvaꞌea pe hako: “Aerẽ 
po ti Tupanaꞌga ojipeꞌga mongoi onhiꞌig̃a mombeꞌuharamo pe me nehẽ. 
Nhanerymyminoro po ti ga rekoi nehẽ jiꞌjaveꞌga nehẽ,” ei Moisésvaꞌea hako, ei ahe. 
38 Moisésvaꞌea oko nhaneramonhavaꞌea pyteri pe israelitasvaꞌea pyteri pe aꞌero ahe 
jogwerekorame ongaeꞌỹi me hako. Moisésvaꞌea oko yvagipeveꞌga pyri no – kiroki 
ga onhiꞌĩ ahe ve yvytyruhua rehe Sinai rehe, ei ahe. Igwete Tupanaꞌga imbuhuri 
onhiꞌig̃a ahe ve teremombeꞌu ti jaraꞌg̃a pe javo. Aꞌero Tupanaꞌga imbuhurukari aꞌea 
nhande ve no. Ganhiꞌig̃a ko okoji avuirama, ei Estêvãovaꞌea g̃a pe.

39 — Emo Moisésvaꞌea nhiꞌig̃a nhaneramonhavaꞌea nohendupotari reki, ei 
ahe. “Xakoyme nhande Moisésꞌga rehe,” ei nhaneramonhavaꞌea hako. “Xajivy 
po nhande Egitopeveꞌg̃a gwyri pe hamo,” ei ahe ojohupe novĩa, ei ahe. 
40 Igwete Moisésvaꞌea mbegwerame ua yvytyruhua hugwi nhaneramonhavaꞌea 
hoi javo Arãovaꞌea pe Moisésvaꞌea rekiꞌyravaꞌea pe: “Eapoapo ti haꞌangava 
nhaneremimboheteharamo togweroho ti g̃a nhande renonde,” ei ahe. “Aꞌereki 
akojaꞌga – kiroki ga nhande reru Egito hugwi ikwehe – mahã po ga kiro naerũ 
Moisésꞌga? Oho hete po ga nhande hugwi,” ei nhaneramonhavaꞌea novĩa, ei 
ahe. 41 Aꞌea rupi nhaneramonhavaꞌea japoi yuranuhũa raꞌyra raꞌangavuhua 
aꞌero g̃wemimboheteharamo. Aꞌero ahe ijukai mbiara ikwavaꞌeg̃a jupe, ei ahe. 
Aerẽ ahe japoi toryva g̃wembiapoa pe haꞌangava pe timbohete ti aꞌea javo jupe. 
42 Nurã Tupanaꞌga pohiri nhaneramonhavaꞌea hugwi, ei ahe. “Tombohete tehe 
ti g̃a jaytataꞌia aꞌero. Aꞌereki aꞌea g̃a opota hete g̃wemimboheteharamo,” ei 

Tupanaꞌga, ei Estêvãovaꞌea imombeꞌgwovo g̃a pe. Aꞌea ko Tupanaꞌga nhiꞌig̃a 
mombeꞌuharavaꞌea okwatija hako nhaneramonhavaꞌea mombeꞌgwovo hako, ei 
ahe. Tupanaꞌga nhiꞌig̃a ahe omombeꞌu ikwatijarame.

“Heꞌyi kwara rupi quarenta kwara rupi pe ndekoi ongaeꞌỹi me.
Ji ve rũi reki pe ijukai mbiara ikwavaꞌeg̃a aꞌea rupi,” ei Tupanaꞌga, ei ahe.

 43 “Moloque reki pe peroho hyrua pype.
Aꞌea ko penemimboheteharamo oko,” ei ga.

“Renfã apoa raꞌangava jaytataꞌia raꞌangava pe peroho pejupi 
penemimboheteharamo no.
Aꞌereki aꞌea pe peapo timbohete ti aꞌea javo,” ei Tupanaꞌga, ei ahe.

“Nurã ti ji pe mondohetei cidade de Babilônia rehemo nehẽ,” ei 
Tupanaꞌga hako.

Nahã aherembikwatijara omombeꞌu Tupanaꞌga nhiꞌig̃a, ei ahe.

Estêvãovaꞌea omombeꞌu onga Tupanaꞌgapevaꞌea
44 Igwete Estêvãovaꞌea ei judeusꞌg̃a mog̃itaharaꞌg̃a pe no:
— Ongaeꞌỹi me nhaneramonhavaꞌea gwereko tenda tapyjamo Tupanaꞌga pe hako 

– aꞌea pype Tupanaꞌga ojipiuka ahe ve. Aꞌereki Tupanaꞌga eꞌi jipe Moisésvaꞌea pe 
toapo ti g̃a javo, ei ahe. “Tahepiuka ti ji nde ve yvagipevaꞌea. Aꞌea javijitehe ti eapo 
tenda aꞌero,” ei Tupanaꞌga Moisésvaꞌea pe hako, ei ahe. 45 Nhaneramonhavaꞌea 
gwereko tenda aꞌero. Aꞌea ahe raꞌyravaꞌea heruri Josuévaꞌea pavẽi ipojykarame 
yvya hajihevaꞌea hugwi. Aꞌereki Tupanaꞌga omondomondo aha hajihevaꞌea 
ahegwyra hugwi ahe monhamonhana nhaneramonhavaꞌea hugwi, ei ahe. 
Nurã tenda rekoi avo avuirama hako. U ve ahe pyteri pe Davivaꞌea ruvame 
avo, ei ahe. 46 Davivaꞌea gweaporog̃itapyryva g̃waramo onhiarõuka Tupanaꞌga 
pe. Igwete Davivaꞌea ei Tupanaꞌga pe: “Taꞌapo ti onga nde ve. Aꞌereki nde rehe 
nhaneremboypya Jacóvaꞌea ojiko,” ei ahe. 47 Davivaꞌea raꞌyravaꞌea ki aꞌe te oapo 
onga imohina Tupanaꞌga pe hako Salomãovaꞌea, ei Estêvãovaꞌea imombeꞌgwovo.

48  — Aꞌerorame tehe nhanderuvihavuhuheteꞌga Tupanaꞌga 
nduvi yvyakotyveꞌg̃a nembiapoa pype, ei ahe. Tupanaꞌga nhiꞌig̃a 
mombeꞌuharavaꞌea omombeꞌu aꞌea ikwatija hako. Nahã Tupanaꞌga ei:
 49 “Yvagi pe ji rekoi huvihavuhuro jipi,” ei ga.

“Yvya ko oko tehe ji ve aꞌero,” ei ga.
“Marãvaꞌea pe peapo onga ji ve naerũ

topyta ti ga ipype javo?” ei ga.
 50 “Aꞌereki jihi te tuhẽ aꞌapo pa yvaga yvya no,” ei Tupanaꞌga 

nhandepojykahareteꞌga hako, ei Estêvãovaꞌea.
Aꞌea Tupanaꞌga nhiꞌig̃a mombeꞌuharavaꞌea omombeꞌu Tupanaꞌga nhiꞌig̃a 
ikwatija hako, ei Estêvãovaꞌea judeusꞌg̃a mog̃itaharaꞌg̃a pe.

51 Igwete Estêvãovaꞌea ei g̃a pe no:
— Napeangarihu pe tuhẽ naerũ, ei ahe. Ndapeapyakwapupugihu pe henduvame 

Tupanaꞌga nhiꞌig̃a. Penamonhavaꞌea rupi ko pe hoi. Ndapehopotari pe Tupanaꞌga 

raꞌuva rupi jipi, ei ahe. 52 Tupanaꞌga nhiꞌig̃a mombeꞌuharavaꞌea rehe nhaporemo 
penamonhavaꞌea jigwarai hako, ei ahe. Igwete penhamonhavaꞌea ahe jukajukai 
no – kiroki ahe omombeꞌu nhog̃wenonde pyryheteveꞌga rurag̃wama Jesusꞌga 
rurag̃wama, ei ahe. Kiro pe, pepyhyguka Jesusꞌga guardasꞌg̃a pe ga jukavouka 
ikwehe, ei ahe. 53 Pe me Tupanaꞌga ombuhuruka g̃wemimboꞌea novĩa ga 
imondorame ojipyriveꞌg̃a pe togweroho ti g̃a israelitasꞌg̃a pe javo. Emo reki pe 
napehendukatui, ei Estêvãovaꞌea imombeꞌgwovo judeusꞌg̃a mog̃itaharaꞌg̃a pe.

Ahe ojuka Estêvãovaꞌea
54 Henduvame Estêvãovaꞌea nhiꞌig̃a judeusꞌg̃a mog̃itaharaꞌg̃a 

nhimboahivuhui ranuhũ ahe rehe aꞌero. 55  Emo Tupanaꞌga raꞌuva 
opojyka hete Estêvãovaꞌea. Aꞌero ahe rovavuramo hepiakatuavo yvagi pe. 
Igwete ahe hepiagi Tupanaꞌga rendyꞌjahetea. Ahe hepiagi Jesusꞌga ama 
Tupanaꞌga koty no. 56  Igwete Estêvãovaꞌea ei:

— Pehepia, ei ahe. Ji ahepia yvaga rovapytymbaꞌvogipyra, ei ahe. 
Ahepia ji ga no – kiroki ga Tupanaꞌga ombuhuruka nhande pyri ikwehe. 
Pevo ga ami Tupanaꞌga koty, ei Estêvãovaꞌea g̃a pe.

57 Igwete g̃a hapukajahyahivi ojapyakwapyga tihenduvyme ga javo. Aꞌero 
g̃a nhambavi ahe rehe. 58 G̃a ahe pyhygi ahe rerogwovo ahe momboa cidade 
hugwi tiapiapi ga javo. Kiroki g̃a eꞌi oko teꞌvaruhu Estêvãoꞌga javo – kiro g̃a 
hekyi opira iꞌarimovaꞌea imondovo inog̃a Sauloꞌga pyri. Aꞌero g̃a ahe apiapi 
tijuka ga javo. 59 Oapirame Estêvãovaꞌea nhiꞌig̃i Jesusꞌga pe opojykahareteꞌga pe.

— Jesus, emondo jiraꞌuva ejipyri yvagi pe, ei ahe.
60 Igwete ahe ndurugi g̃wenypyꞌamo oina onhiꞌig̃a mondovo 

opojykahareteꞌga pe.
— Terembojari ti g̃a ndehe g̃andekoteꞌvaruhuvaꞌea jiapiagwera, ei ahe ga pe.
Oꞌerẽ ahe manoi upa.

8  1-2  Igwete Sauloꞌga ei:
— Na g̃a ga jukai tuhẽ, ei ga.

Kiro Tupanaꞌgareheveꞌg̃a Estêvãovaꞌea raꞌoa rerohoi ityma. Igwete g̃a 
jeheꞌohetei ahe rehe upa.

Saulovaꞌea ojigwarai Jesusꞌgarehevaꞌea rehe

Aꞌea rupi tuhẽ ojipeꞌg̃a jigwarai hete Jesusꞌgareheveꞌg̃a ndehe Jerusalém 
me. Nurã gareheveꞌg̃a kwakiꞌopavi g̃a hugwi ogwovo Judéiapeveꞌg̃a gwyri 
pe Samariapeveꞌg̃a gwyri pe no. Jesusꞌga moirũharaꞌg̃a jate ndohoi upa.

3 Oro Sauloꞌga, ojigwarajuhu hete ga Jesusꞌgareheveꞌg̃a ndehe. Igwete ga 
imbojoapiapi ogwovo g̃anonga pype g̃a pyhyga akwaimbaeꞌg̃a kunhangweraꞌg̃a 
no. Igwete ga g̃a nderohyryrygi g̃a nderogwovo g̃a mongiavo cadeia pype jipi.

Filipevaꞌea omombeꞌu Jesusꞌga Samaria pe
4 Okwakiꞌopavame ogwovo Jesusꞌgareheveꞌg̃a hog̃ahoi Jesusꞌga mombeꞌgwovo 

ojipeꞌg̃a pe ikwehe. 5 Igwete Filipeꞌga hoi cidade de Samaria pe. Pevo ga Jesus 
Cristoꞌga mombeꞌumbeꞌu ga ko Tupanaꞌga remimbuhurukaraꞌga javo g̃a pe. 
6 Igwete ga japojapoi ahemonhimombyꞌavaꞌea g̃apyteri pe no. Igwete pevoveꞌg̃a 
henduvi Filipeꞌga nhiꞌig̃a hepiaga ahemonhimombyꞌavaꞌea. Aꞌero g̃a nhaporemo g̃a 
japyakahetei ganhiꞌig̃a rehe. 7 Anhag̃a ohapukajahi opohia g̃wembipojykaharaꞌg̃a 
hugwi heꞌyjuhuveꞌg̃a hugwi. Filipeꞌga omopoꞌag̃atu nomyiveꞌg̃a ipykaꞌnauhũveꞌg̃a 
no. 8 Aꞌero Samariapeveꞌg̃a horyory hete aꞌea rupi onhimongyavo.

9-16  Igwete Filipeꞌga Jesus Cristoꞌga mombeꞌumbeꞌui g̃a pe.
— Tupanaꞌga ombuhuruka ga yvya koty nhande pyri, ei ga. Pejikogame 

ga rehe po ti Tupanaꞌga pe mongoi ojihevaꞌero nehẽ, ei Filipeꞌga g̃a pe.
Igwete g̃a heroviari ganhiꞌig̃a ojikoga Jesusꞌga rehe akwaimbaeꞌg̃a 

kunhangweraꞌg̃a no. Aꞌero ga g̃a mobatizai yhya pyvõ Jesus Cristoꞌgarehevaꞌero 
g̃a ndekoro g̃waramo. Aꞌea rupi Tupanaꞌga raꞌuva nduri ve g̃a pyri g̃a nderekovo.

Kiro ipajiveꞌga na jitehe heroviari Filipeꞌga nhiꞌig̃a no Simãoꞌga. Igwete 
ga nhimobatizaukari Filipeꞌga pe. Ymya Simãoꞌga omonhimombyꞌa 
Samariapeveꞌg̃a opajia pyvõ jipopoaka hete ji javo novĩa. Aꞌea rupi g̃a hopavi 
Simãoꞌga nhiꞌig̃a rupi aꞌero huvihavaꞌg̃a okoteheveꞌg̃a pavẽi. Eꞌi tehe g̃a ga 
pe: “Agwaꞌga ko ipopoakaheteveꞌga Tupanamo,” eꞌi tehe g̃a ga pe. Aꞌea rupi 
g̃a hopavi Simãoꞌga nhiꞌig̃a rupi. Ombokwaraꞌaraꞌa ga g̃a monhimombyꞌavo 
opajiro g̃waramo. Emo kiro hendukaturame Filipeꞌga nhiꞌig̃a g̃a gwerovia 
hete ga onhimobatizauka. Simãoꞌga g̃a javijitehe gwerovia no. Igwete 
ga nhimobatizaukari Filipeꞌga pe. Aꞌero ga rekoi Filipeꞌga pavẽi jipi 
onhimombyꞌavo hepiaga Filipeꞌga japojaporame ahemonhimombyꞌavaꞌea.

Aerẽ ojipeꞌg̃a Samariapeveꞌg̃a mombeꞌui Jerusalém me.
— Samariapeveꞌg̃a g̃wendu katu kiro Tupanaꞌga nhiꞌig̃a Jesusꞌga 

mombeꞌua, ei g̃a g̃a pe.
Jesusꞌga moirũharaꞌg̃a ikwahavame kiro g̃a ei Pedroꞌga pe aꞌero:
— Heregwovo kiro Samaria pe g̃a ndepiaga aꞌero. Joãoꞌga ti toho nde 

rupi no, ei g̃a ga pe.
— Kwa. Oroho ti aꞌero nehẽ, ei Pedroꞌg̃a g̃a pe.
Aꞌero g̃a jogwerohoi Samaria pe Jesusꞌgareheveꞌg̃a pyri. G̃a ndepiagame 

Pedroꞌg̃a nhiꞌig̃i Tupanaꞌga pe:
— Embuhu kiro ejaꞌuva g̃a pyri g̃a nderekokatuavo. Aꞌereki nduri ve, ei 

g̃a Tupanaꞌga pe.
17 Igwete Pedroꞌga pokogi g̃a ndehe Joãoꞌga pavẽi. Kiro turi Tupanaꞌga 

raꞌuva g̃a pyri g̃a nderekokatuavo aꞌero.
18  Igwete Simãoꞌga hepiagi no ipajiveꞌga.
— Nahã, jaꞌgwy, ei ga. Jesusꞌga moirũharaꞌg̃a pokogame g̃a ndehe aꞌero 

Tupanaꞌga imbuhuri gwaꞌuva g̃a pyri imongovo, ei ga.

Igwete ga ei Pedroꞌga pe:
— Koro itambereꞌia, ei ga. 19 Ji mbopopoaka ti nanongara rehe no, ei ga. 

Nurã ji pokogame ojipeꞌg̃a ndehe po ti Tupanaꞌga imbuhuri gwaꞌuva g̃a 
pyri nehẽ, ei ga g̃a pe novĩa.

20 — Ereho ti nde hahyvaꞌea ruvihava pype eitambereꞌia pavẽi nehẽ, ei 
Pedroꞌga ga pe. Aꞌereki nde ereꞌeuhu: “Tamondo ti nhiitambereꞌia Tupanaꞌga 
raꞌuva mbuhura kwepyguka,” ereuhu nde, ei ga Simãoꞌga pe. 21 Ore Tupanaꞌga 
raꞌuva mbuhurukarame ko nde orerehevaꞌea rũi. Aꞌereki nde ndepyꞌa 
teꞌvaruhu Tupanaꞌga pe, ei Pedroꞌga ga pe. 22 Erojijyi ti ejeaporog̃itateꞌvaruhua. 
Enhiꞌĩ ti Tupanaꞌga pe tomombo ti ga nderekoteꞌvaruhua nde hugwi nehẽ, ei 
ga. 23 Aꞌereki ji anhimombaragwaha nenhimyrouhũhetea rehe. Nandepiroꞌyi 
nde eteꞌvaruhua hugwi, ei ga Simãoꞌga pe.

24 Igwete ga ei Pedroꞌg̃a pe:
— Pehe ti penhiꞌĩ Tupanaꞌga pe ji repyga tanhimondoukaryme ti ga 

hahyvaꞌea ruvihava pype penembiꞌeagwera rupi nehẽ, ei Simãoꞌga g̃a pe.
25 Aerẽ Pedroꞌga imombeꞌui g̃wembikwahava pevoveꞌg̃a pe 

Joãoꞌga pavẽi Jesusꞌga nhiꞌig̃a imombeꞌgwovo g̃a pe. Aꞌero g̃a jivyri 
imbojoapiapiavo ogwovo cidades pe Samariapeveꞌg̃a gwyri pe Jesusꞌga 
mombeꞌgwovo g̃a pe. Aerẽ g̃a vahemi Jerusalém me.

Etiópiapevaꞌea
26 Aerẽ nhandepojykahareteꞌgapyriveꞌga yvagipeveꞌga ruri javo Filipeꞌga pe:

— Heregwovo ypiahua koty pehe pe – kiroki pehea oho Jerusalém hugwi 
ongaeꞌyma rupi ogwovo cidade de Gaza pe, ei Tupanaꞌgapyriveꞌga ga pe.

27-28 Aꞌero Filipeꞌga hoi ogwovo. Aꞌea ja huvihavaꞌga hoi pea rupi 
Etiópiapeveꞌg̃a gwyripeveꞌga. Oporavyky ga Candacehẽa pe jipi – kiroki hẽa 
g̃anduvihavuhuhẽa Etiópiapeveꞌg̃a gwyri pe. Gwepia katu ga itambereꞌia 
hẽa pe. Uhu naꞌẽ ga Jerusalém me Tupanaꞌga mboheteavo. Kiro ga hoaꞌjavi 
pea rupi ojivya ojigwyri pe jitehe Etiópia pe. Igwete ga reni gwyrua pype 
g̃wenonhandavuhua pype ogwovo. Ohorame ga nhiꞌig̃i ikwatijara pe oina – 
kiroki Isaíasvaꞌea Tupanaꞌga nhiꞌig̃a mombeꞌuharavaꞌea okwatija inog̃a. 29 Aꞌea 
ja Filipeꞌga hoi pehea rupi ogwovo no. Igwete Tupanaꞌga raꞌuva ei ga pe:

— Heregwovo garyruhua pyri ekovo jypyvo.
30-33  Aꞌero Filipeꞌga hojipei ipyri ogwovo. Igwete Etiópiapeveꞌga 

nhiꞌinhiꞌig̃i Isaíasvaꞌea rembikwatijaragwera pe oina – kiroki Tupanaꞌga 
okwatijaruka ahe ve hako. Aherembikwatijara eꞌi:

“Gweroho g̃a ovelha tijuka javo,” eꞌi.
“Cordeiro hava mondohogame nonhiꞌig̃i upa,” eꞌi ikwatijara.
“Iꞌjavijitehe ko ga no.
Gweroho g̃a ga tijuka ga javo,” eꞌi.

“Gwerohorame ga nonhiꞌig̃i upa,” eꞌi ikwatijara.
“G̃a ga mbotegweterame ojipeꞌg̃a ndovavagahivi ga rehe,” eꞌi.

“Ndahakykwepori ga.
Aꞌereki g̃a ga juka yvyakotyveꞌg̃a hugwi,” eꞌi aherembikwatijara.

Igwete Etiópiapeveꞌga nhiꞌinhiꞌig̃i jupe oina gwyrua pype. Henduvame 
ganhiꞌig̃a Filipeꞌga ei ga pe:

— Erekwaha po nde aheremimombeꞌua? ei Filipeꞌga onhiꞌig̃a mondovo ga pe.
— Avi ahã novĩa, ei ga. Marã po ji ikwahavi? Aꞌereki nimombeꞌuhavi ji 

ve, ei ga. Ejiupi ji pyri eina, ei ga Filipeꞌga pe.
Igwete Filipeꞌga jiupiri oina ga pyri aꞌero ga rupi ogwovo. 34 Igwete ga 

ei Filipeꞌga pe:
— Ji mboꞌe ti aꞌea rehe. Maꞌg̃a pe ahe ei ikwatija Tupanaꞌga nhiꞌig̃a 

mombeꞌuharavaꞌea? ei ga. Ojive ahe ei? Maraꞌngu po ojipeꞌga pe javo? ei 
Etiópiapeveꞌga ga pe.

35  — Jesusꞌga pe ahe ei gweroho g̃a ga jukavo javo, ei Filipeꞌga ga pe.
Kiro Filipeꞌga Jesusꞌga mombeꞌumbeꞌui aherembikwatijara 

mombeꞌukatuavo aꞌero ga pe. 
36-38 Ohorame pea rupi kiro g̃a vahemi ypiahuꞌia pyri. Igwete Etiópiapeveꞌga ei:

— Agwa reki yhya, ei ga. Nanhimobatizai po ti nde nehẽ? ei ga ga pe.
Igwete Etiópiapeveꞌga imombigukari g̃wenonhandavuhua. Aꞌero g̃a 

jogwerojyvi ojogwerogwovo y pe. Igwete Filipeꞌga ga mobatizai.
39 G̃a ẽrame yhya hugwi nhandepojykahareteꞌga raꞌuva Filipeꞌga 

rerohojipei. Etiópiapeveꞌga ndohepiagaꞌjavi ga aꞌero. Igwete ga hoi 

ogwovo pea rupi gworyvamo Etiópiapeveꞌga. 40  Kiro Filipeꞌga ukwahavi 
cidade de Azoto pe. Aerẽ ga imbojoapiapi ogwovo cidades pe Jesusꞌga 
mombeꞌgwovo g̃a pe. Aerẽ ga vahemi cidade de Cesaréia pe.

Saulovaꞌea ojiko reki Jesusꞌga rehe

9  1 Aꞌea ja ko Sauloꞌga nhimbohovajari Jesusꞌgareheveꞌg̃a ndehe 
taꞌapiti pa g̃a javo. Igwete ga hoi mbatera kwavaꞌẽharaꞌg̃a 

nduvihavuhuꞌga pyri. 2  Igwete ga ei ga pe:
— Ekwatija ti enhiꞌig̃a mondovouka judeusꞌg̃a pe cidade de Damasco pe 

ji kwahavuka g̃a pe, ei ga. Aroho ti ji nerembikwatijara aꞌero hepiuka 
g̃a pe g̃ajatykahava pype tajipoko ti g̃a nehẽ, ei Sauloꞌga ga pe. Aꞌero 
po ti ji g̃a ndekari pevo nehẽ – kiroki g̃a oho Jesusꞌga nhiꞌig̃a rupi. G̃a 
ndepiagame po ti ji g̃a pyhypyhygukari g̃a nderurahyavouka avo jitehe 
Jerusalém me nehẽ akwaimbaeꞌg̃a kunhangweraꞌg̃a no, ei Sauloꞌga ga pe.

— Kwa. Takwatija ti ji nde mombeꞌgwovo g̃a pe, ei ikwavaꞌẽharaꞌg̃a 
nduvihavuhuꞌga ga pe.

Igwete ga ikwatijari Sauloꞌga pe imondovo togweroho ti ga aꞌea javo.
3 Igwete Sauloꞌg̃a hoi pea rupi okovo. G̃a vahẽg̃werĩrame Damasco pe kotihĩ 

hendyꞌjavuhuvaꞌea uhu ga pyri yvaga hugwi. Hendyꞌjavuhuvaꞌea pyteri pe ga 
rekoi aꞌero. 4 Aꞌea ga mombori yvyvo ga nog̃a. Igwete ga henduvi ganhiꞌig̃a.

— Saulo, Saulo! ei ga ga pe. Maraname nde imbohahyukaruhui ji ve?
5 — Manamo pe naerũ? ei Sauloꞌga ga pe.

— Ji ko Jesus, ei nhandepojykahareteꞌga ga pe. Ji ve nde erembohahyukaruhu. 
6 Emo ji aꞌe nde ve kiro: Epoꞌã egwovo cidade pe, ei ga Sauloꞌga pe. Pevoveꞌga po 
ti omombeꞌu nde ve nderekoag̃wama nehẽ, ei Jesusꞌga ga pe.

7 Sauloꞌgarupiveꞌg̃a nonhiꞌig̃i oꞌama. Aꞌereki g̃a g̃wenduvipe ojipeꞌga nhiꞌig̃a. Emo 
g̃a ndohepiagi ga. 8 Igwete Sauloꞌga poꞌami. Kiro ga maꞌẽi novĩa, emo ga ndahehai 
reki. Igwete g̃a ga popyhygi ga rerogwovo Damasco pe. 9 Três ga gwehaeꞌyma 
rerokiri. Ndoꞌui ga mbatera. Ndoyꞌui ga no. Onhiꞌinhiꞌĩ ga Tupanaꞌga pe aꞌero.

10 Aꞌea ja Ananiasꞌga rekoi Damasco pe. Pevo ga ruvi 
Jesusꞌgarehevaꞌero. Igwete Jesusꞌga jipiukari ga pe.

— Ananias, ei ga ga pe.
— Gara? ei ga.
11 — Heregwovo pea rupi kirog̃we – kiroki pehea pe g̃a eꞌi Direita, ei 

Jesusꞌga ga pe. Peho ti Judasꞌga ronga pe Sauloꞌga reka – kiroki ga cidade de 
Tarsopeveꞌga. Kiro ga nhiꞌig̃i Tupanaꞌga pe, ei Jesusꞌga. 12  Orohepiuka ji nde 
ga pe ko. Aꞌero ga hepiagi nderurag̃wama ojipyri, ei ga. Igwete nde pokogi ga 
rehe ga mboheakwakatuavo. Nahã ti eho ga pyri aꞌero, ei ga Ananiasꞌga pe.

13  Igwete Ananiasꞌga ei:
— Po ahe ndohoi Sauloꞌga pyri hamo, ei ga. Heꞌyiveꞌg̃a omombeꞌu 

gareaporog̃ita ji ve ojiꞌi. Oko teꞌvaruhu ga ndereheveꞌg̃a pe Jerusalém me 
heajiꞌi, ei ga Jesusꞌga pe. 14 Kiro ikwavaꞌẽharaꞌg̃a nduvihavaꞌg̃a ga mbuhuri 

avo ore pyri topyhy ti ga g̃a javo – kiroki g̃a onhiꞌinhiꞌĩ nde ve jipi. Ore 
pyhy pota ga aꞌero tomongi g̃a cadeia pype javo, ei Ananiasꞌga Jesusꞌga pe.

15 Emo Jesusꞌga eꞌi ga pe:
— Eho jate ti akojaꞌga pyri. Aꞌereki ji anhimoirũuka ga pe kiro, ei 

Jesusꞌga ga pe. Ji mombeꞌu po ti ga judeusꞌg̃arũiveꞌg̃a pe g̃anduvihavaꞌg̃a 
pe nehẽ israelitasꞌg̃a pe nehẽ no, ei ga Ananiasꞌga pe. 16  Jihi ti tahepiuka 
hahyag̃wama ga pe, ei ga. Nhiarõeꞌỹveꞌg̃a po ti okwahavuka hahyvaꞌea 
ga pe ga ji mombeꞌurame g̃a pe nehẽ. Emo po ti ga onhimomirana jupe 
nehẽ tamombeꞌu tuhẽ ti Jesusꞌga g̃a pe javo nehẽ, ei Jesusꞌga ga pe.

17 Aꞌero Ananiasꞌga hoi ogwovo Judasꞌga ronga pe okiavo Sauloꞌga pyri. 
Sauloꞌga onhiꞌinhiꞌĩ Tupanaꞌga pe. Igwete Ananiasꞌga pokogi ga rehe. 
Igwete Ananiasꞌga ei ga pe:

— Nhiirũ, ei ga Sauloꞌga pe. Nhandepojykahareteꞌga – gaha ojipiuka 
nde ve pea rupi nde rurame Jesusꞌga – kiro ga ji mbuhurukari nde pyri 
teremboheakwa katu ti ga javo ji ve, ei ga. Terepojykauka ga jiraꞌuva pe 
javo ga ji mbuhurukari nde pyri kiro, ei ga Sauloꞌga pe.

18  Kotihĩ indurugi Sauloꞌga reakwara hugwi pira peaꞌjavaꞌea. Aꞌero 
ga hepiakatuaꞌjavi. Kirẽ Sauloꞌga nhimobatizaukari Jesusꞌgarehevaꞌero. 
19 Iꞌurame mbatera ga pytupoakaramo.

Saulovaꞌea omombeꞌu Jesusꞌga Damasco pe

Igwete Sauloꞌga pytaahiꞌvi Jesusꞌgareheveꞌg̃a pyri Damasco pe. 
20 Nambegwei ga ogwovo judeusꞌg̃a jatykahai pe Jesusꞌga mombeꞌgwovo g̃a pe.

— Jesus Cristoꞌga ko Tupanaꞌga raꞌyramo tuhẽ oko, ei ga g̃a pe.
21 Ganhiꞌig̃a renduvame g̃a nhimombyꞌapavi. Igwete g̃a ei ojohupe:

— Marã naerũ? Sauloꞌga oko teꞌvaruhu hete g̃a pe Jerusalém me 
heikwehe – kiroki g̃a onhiꞌĩ Jesusꞌga pe jipi, ei g̃a. Aerẽ ga ruruhui 
kokoty tapyhy ti g̃a nderogwovo ikwavaꞌẽharaꞌg̃a nduvihavaꞌg̃a pyri javo. 
Agwaꞌga ko ga rũi naerũ? ei g̃a ojohupe.

— Ki ga tuhẽ reki aꞌea, ei g̃a.
Onhimombyꞌa hete g̃a aꞌero Sauloꞌga nhiꞌig̃a renduva Jesusꞌga mombeꞌurame.
22  Igwete Sauloꞌga egaꞌei g̃a pe:

— Aꞌiti tuhẽ Jesusꞌga ko Cristoramo oko Tupanaꞌga remimbuhurukaramo, 
ei Sauloꞌga g̃a pe.

Igwaigwavete Sauloꞌga heroviarukari g̃a pe Jesusꞌga mombeꞌurame g̃a 
pe. Henduvame garemimboꞌekatua judeusꞌg̃a nonhiꞌig̃aꞌjavi ga pe aꞌero 
Damascopeveꞌg̃a.

23 Heꞌyi Sauloꞌga kiri. Aerẽ judeusꞌg̃a jatykai marã po ti nhande ga jukai javo 
ojohupe novĩa. 24 Igwete g̃a ami jurukwara pyri – perope jupihavuhua oatima 
cidade – jurukwara pyri g̃a ami arimo ypytunimo tipyhy ti Sauloꞌga jukavo javo 
novĩa. Emo Sauloꞌga okwaha g̃anhiꞌig̃a. 25 Nurã garemimboꞌeharaꞌg̃a ga rerohoi 

ypytunimo ga rerojiupia jupihavuhua rehe. Igwete g̃a ga mboꞌavi pandyruhua 
pype ga mbojyva mytuꞌẽ me ga mondovo ga mokaꞌnhyma g̃a hugwi.

Saulovaꞌea ojivy Jerusalém me
26  Aerẽ Sauloꞌga jivyri Jerusalém me. Aꞌero ga hopotari 

Jesusꞌgareheveꞌg̃a pyri g̃a nderekovo. Emo g̃a okyhyji pa ga hugwi. 
Aꞌereki g̃a ndogweroviari Sauloꞌga jikoga Jesusꞌga rehe. 27 Nurã 
Barnabéꞌga ga rerohoi Jesusꞌga moirũharaꞌg̃a pyri ovavagahiva ga rehe 
ga mombeꞌukatuavo g̃a pe. Igwete Barnabéꞌga ei g̃a pe:

— Nhandepojykahareteꞌga ojipiuka Sauloꞌga pe pehea rupi ga horame 
heikwehe, ei ga g̃a pe. Igwete Jesusꞌga nhiꞌig̃i ga pe, ei ga. Aꞌero Sauloꞌga 
jikogi ga rehe ga mombeꞌgwombeꞌgwovo ojipeꞌg̃a pojihuveꞌyma Damasco 
pe heikwehe, ei Barnabéꞌga ga mombeꞌgwovo g̃a pe.

28 Aꞌero Sauloꞌga pytai Jesusꞌgareheveꞌg̃a pyri ogwoogwovo g̃a ndupi 
Jerusalém rupi. Igwete ga nhandepojykahareteꞌga mombeꞌui Jesusꞌga 
mombeꞌui Jerusalémmeveꞌg̃a pojihuveꞌyma. 29 Igwete Sauloꞌga nhiꞌig̃ayvari 
judeusꞌg̃a pe – kiroki g̃a grego g̃anhiꞌig̃a. Ga Jesusꞌga mombeꞌurame g̃a pe g̃a 
ga jukapotari novĩa. 30 Jesusꞌgareheveꞌg̃a ikwahavame Sauloꞌga rerohoi g̃a 
hugwi cidade de Cesaréia pe. Aꞌea hugwi g̃a ga mondoi cidade de Tarso pe.

31 Kirẽ ojipeꞌg̃a nombohahyukaraꞌjavi Jesusꞌgareheveꞌg̃a pe aꞌero 
Judéiapeveꞌg̃a gwyri pe Galiléiapeveꞌg̃a gwyri pe no Samariapeveꞌg̃a 
gwyri pe no. Igwaigwavete g̃a jikohetei Jesusꞌga rehe aꞌero imondovo 
imohina ga rehe. Tupanaꞌga raꞌuva g̃a pokopoko jipi. Aꞌero igwaigwavete 
g̃a ojipeꞌg̃a mbojikogukari Jesusꞌga rehe.

Pedrovaꞌea omombi Enéiasvaꞌea kaꞌnauhũa
32  Aerẽ Pedroꞌga imbojoapiapi ogwovo cidades pe. Aerẽ ga vahemi 

cidade de Lida pe ogwovo Jesusꞌgareheveꞌg̃a pyri. 33  Pevo ga nomyiveꞌga 
repiagi gakupeupava rehe Enéiasꞌga. Oito kwara gamynheꞌyma rehe. 
34 Igwete Pedroꞌga ga repiagi javo ga pe.

— Enéias, Jesus Cristoꞌga omombi kiro nekaꞌnauhũa nde hugwi, ei ga. 
Epoꞌã ti herekokatuavo ekupeupava, ei Pedroꞌga ga pe.

35 Kotihĩ Enéiasꞌga poꞌami aꞌero. Igwete g̃a nhaporemo g̃a nduri 
ga repiaga Lidapeveꞌg̃a nhumeveꞌg̃a no. Sarona ei g̃a nhuhũa pe. Ga 
repiagame g̃a jikopavi Jesusꞌga rehe aꞌero.

Pedrovaꞌea ombogwera Tabitavaꞌea
36 Aꞌea rupi Tabitahẽa ruvi cidade de Jope pe. Igwete hẽa tetirũaramo 

upa. Hẽa ko Jesusꞌgarehevehẽa. Dorcas ko hẽarera Gréciapeveꞌg̃a nhiꞌig̃imo. 
Gwereko katu katu hẽa ojipeꞌg̃a jipi. Ombatera hẽa omondomondo 
imbatereꞌỹveꞌg̃a pe jipi. 37 Igwete hẽa tetirũaramo. Aꞌero hẽa manoi hete 
upa. Igwete hẽapavẽiveꞌg̃a ipyhei hẽaraꞌoa herojiupia onga joꞌari pe inog̃a. 

38  Igwete Jesusꞌgareheveꞌg̃a mokonhaꞌg̃a mondoukari Pedroꞌga pyri. Aꞌereki 
g̃a okwaha garuva cidade de Lida pe – aꞌea ojopyri u cidade de Jope pavẽi. 
Igwete g̃a g̃a mondoukari Pedroꞌga pyri tuhu ti ga kotihĩ javo.

39 Aꞌero Pedroꞌga ruri g̃a ndupi. Ga vahemame g̃a ga rerojiupiri onga joꞌari 
pe. Igwete aherembirekokweraꞌg̃a Pedroꞌga atimani oꞌama ojeheꞌgwovo 
Tabitahẽa rehe omano ahe ore hugwi javo. Igwete g̃a hepiukari opira ga pe 
hẽarembiapoagwera iꞌarimovaꞌea igwyrivaꞌea no. Aꞌea hẽa omboja g̃a pe jipi 
okorame g̃a pavẽi. 40 Igwete Pedroꞌga g̃a moꞌembavi g̃a mondovo okia hugwi. Aꞌero 
ga renypyꞌandurugi onhiꞌig̃a Tupanaꞌga pe. Igwete ga ami ojirovaga hẽaraꞌoa pe.

— Tabita, epoꞌã, ei ga hẽa pe.
Kiro hẽa maꞌẽi aꞌero. Pedroꞌga repiagame hẽa vyri oina. 41 Igwete ga hẽa 

popyhygi hẽa mopoꞌama. Aꞌero ga Jesusꞌgareheveꞌg̃a mbuhurukaraꞌjavi 
ojipyri aherembirekokweraꞌg̃a jaraꞌg̃a no. Igwete ga hẽa repiukari g̃a pe.

42  Aerẽ g̃a imonhimoanhambavi imombeꞌgwovo Jopepeveꞌg̃a pe. 
Ikwahavame heꞌyiveꞌg̃a jikogi Jesusꞌga rehe aꞌero. 43  Igwete Pedroꞌga pytai 
Jope pe Simãoꞌga ronga pe upa. Simãoꞌga ko mbiara pira apoharamo oko.

Cornéliovaꞌea ombuhuruka Pedrovaꞌea g̃wonga pe

10  1 Aꞌea rupi Cornélioꞌga rekoi cidade de Cesaréia pe. Aꞌereki ga pevo u 
soldadosꞌg̃a nduvihavamo. Soldadosꞌg̃a ko romanosꞌg̃a Itáliapeveꞌg̃a 

gwyrahugwiveꞌg̃a onhimongyavo. 2  Cornélioꞌga ojiko Tupanaꞌga rehe ga 
mboheteavo jipi g̃wongapypeveꞌg̃a pavẽi. Heꞌyi ga omondomondo itambereꞌia 
judeusꞌg̃a pe imbatereꞌỹveꞌg̃a pe. Onhiꞌinhiꞌĩ ga Tupanaꞌga pe jipi. 3 Kiro 
ga rekoi onhiꞌig̃a Tupanaꞌga pe. Kaꞌaru três horas rupi Tupanaꞌgapyriveꞌga 
yvagipeveꞌga jipiukari Cornélioꞌga pe. Kiro ga ruri javo ga pe.

— Cornélio, ei ga ga pe.
4 Ga repiagame Cornélioꞌga kyhyjihetei aꞌero.
— Gara? ei ga ga pe.
— Tupanaꞌga g̃wendu nenhiꞌig̃a ojive, ei Tupanaꞌgapyriveꞌga ga pe. Gwepia 

ga neremimondoa imbatereꞌỹveꞌg̃a pe aꞌea ko pyry hete javo. Nurã ga ji 
mbuhuri nde pyri, ei ga. 5 Kiro ji ei nde ve aꞌero: Emondo ti ejipyriveꞌg̃a kiro 
Jope pe Simão Pedroꞌga reruruka. 6 Mbiara pira apoharaꞌga ronga pe ga ruvi 
Simãoꞌga ronga pe. Ypiahua koty ko tuvi garonga, ei ga Cornélioꞌga pe.

7 Onhiꞌimbavirẽ ga pe Tupanaꞌgapyriveꞌga hoi ga hugwi. Aꞌero 
Cornélioꞌga mokonhaꞌg̃a mbuhurukari ojipyri – kiroki g̃a oporavyky ga pe 
garonga pype. Soldadoꞌga ga ombuhuruka no – kiroki ga gapyrituhẽveꞌga. 
Soldadoꞌga ga javijitehe ojiko Tupanaꞌga rehe no. 8  Igwete Cornélioꞌga g̃a 
mbuhurukari ojipyri imombeꞌgwovo g̃a pe Tupanaꞌgapyriveꞌga nhiꞌig̃a 
ojive. Igwete ga g̃a mondoi Jope pe Pedroꞌga reruruka.

9 Koꞌemame g̃a vahemi Jope koty. Aꞌea ja ko Pedroꞌga jiupiri onga 
arimo ipereuhuvaꞌea arimo. Ahaji katu ga hoi tanhiꞌĩ Tupanaꞌga pe 
javo. 10-11 Aꞌero tyꞌara ga jukai. G̃a imboavujikwerame mbatera ga pe 

Atos 9 ,  10



396

ga hepiagi yvagipevaꞌea. Aꞌereki Tupanaꞌga gwepiuka ga pe yvaga 
rovapytymbaꞌvogipyra. Kiro hyruhua ijyvi ga pyri taꞌapynhapiraꞌjavuhuvaꞌea. 
Quatro ko ipyhykava imbojyhava.  12  Gwereko paravuhu mbatera ipype 
onhimongyavo ipyvaꞌea hyryryvaꞌea ipepovaꞌea. 13 Igwete Tupanaꞌga ei ga pe:

— Pedro. Here ijukavo iꞌgwovo, ei ga ga pe novĩa.
14 — Avi ahã, ei Pedroꞌga. Ji ndaꞌuangavi tuhẽ mbateteꞌvaruhua, ei ga ga pe.
15 Igwete Tupanaꞌga eaꞌjavi ga pe:
— Jihi aꞌe pyry jupe. Iteꞌvaruhu terei jupe aꞌero, ei ga Pedroꞌga pe.
16  Três vezes ga eaꞌjaaꞌjavi hepiuka Pedroꞌga pe. Aerẽ hyrua jivyraꞌjavi 

ogwovo yvagi pe jitehe.
17 Igwete Pedroꞌga ei oyvyteri pe:
— Gara rehe Tupanaꞌga hepiukaruhui nanongara ji ve naerũ? ei ga. Gara 

rehe ga ji mboꞌe pota aꞌea pyvõ? ei ga ikwahaveꞌyma.
Ga japyakarame aꞌea rehe kiro Cornélioꞌgahugwiveꞌg̃a ami jupihava pyri 

jurukwari pe. Aꞌereki pevoveꞌg̃a omombeꞌu Simãoꞌga ronga g̃a pe. Kiro g̃a 
ami jurukwari pe aꞌero. 18  Igwete g̃a nhiꞌig̃a mondoi ipypeveꞌg̃a pe:

— Agwa Simão Pedroꞌga ruvi?
— Agwa ko ga ruvi, ei g̃a g̃a pe.
19 Aꞌea ja Pedroꞌga japyakai hepiagipyra rehe onga arimo oina. Igwete 

Tupanaꞌga raꞌuva ei ga pe:

— Uhu kiro trêsveꞌg̃a nde reka, eꞌi. 20 Here ejyva g̃a pyri aꞌero, eꞌi. Eho tuhẽ ti 
g̃a ndupi ipojihuveꞌyma. Aꞌereki jihi amondouka g̃a nde pyri, eꞌi Pedroꞌga pe.

21 Aꞌero Pedroꞌga jyvi Cornélioꞌgahugwiveꞌg̃a pyri javo g̃a pe.
— Jihi pe ji reka pejikovo, ei ga. Gara rehe pe nduri ji pyri aꞌero? ei ga g̃a pe.
22  — Cornélioꞌga ko ore mbuhuruka nde pyri soldadosꞌg̃a nduvihavaꞌga, 

ei g̃a ga pe. Oko katu ko ga jipi. Tupanaꞌga rehe ga jikogi ga mboheteavo, 
ei g̃a. Judeusꞌg̃a nhaporemo eꞌi ga pe: “Pyry hete,” ei g̃a Pedroꞌga pe. 
Tupanaꞌgapyriveꞌga yvagipeveꞌga uhu ga pyri heajiꞌi, ei g̃a. Igwete ga ei 
Cornélioꞌga pe: “Emondouka ti g̃a Pedroꞌga reruruka ejipyri terehendu ti 
ganhiꞌig̃a,” ei Tupanaꞌgapyriveꞌga ga pe heajiꞌi, ei g̃a. Nurã ore ruri kiro 
nde pyri javo nde ve, ei g̃a Pedroꞌga pe imombeꞌgwovo.

23  Aꞌero Pedroꞌga g̃a mbuhuri onga pype g̃a mongiavo ojipyri.
Ypyhajive Pedroꞌga ei g̃a pe:
— Xaho kiro ga pyri Cesaréia pe aꞌero, ei ga g̃a pe.
Igwete g̃a hoi. Jesusꞌgareheveꞌg̃a oho Pedroꞌg̃a ndupi no Jopepeveꞌg̃a. 

24 Koꞌemame g̃a vahemi Cesaréia pe. Cornélioꞌga ombojatyka pa gweꞌyjaꞌg̃a 
nog̃a g̃ahã no – kiroki g̃a ga pavẽi ojikotyꞌa. Garonga pe g̃a ndekoi Pedroꞌg̃a 
mbohaꞌuva aꞌero upa. 25 Pedroꞌga vahemame Cornélioꞌga ga repenhani 
g̃wenypyꞌanduruga ga pyri tambohete ga javo novĩa. 26 Emo Pedroꞌga ga mopoꞌã.

— Tanhimbohetei, ei ga. Aꞌereki jihi ko yvyakotyvaꞌea pe javijitehe, ei 
Pedroꞌga ga pe.

27 Onhiꞌig̃ame ga pe Pedroꞌga reki garonga pype g̃ajatyka repiaga. 
28  Igwete Pedroꞌga ei g̃a pe:

— Judeusꞌg̃arũivaꞌero ko pe peko novĩa. Pe atyvi ko ji rekoi judeuramo 
novĩa, ei ga. Pekwaha reki pe oreramonhavaꞌea nhiꞌig̃a ore ve jipi tapehoi 
judeusꞌg̃arũiveꞌg̃a pyri javo. “Tapejiheꞌari tuhẽ ti g̃a ndehe,” ei ahe, ei 
Pedroꞌga. Emo Tupanaꞌga okwahavuka ji ve gweaporog̃ita aꞌea rehe ojiꞌi, ei 
ga g̃a pe. “Iteꞌvaruhu terei jaraꞌg̃a pe,” ei Tupanaꞌga ji ve ojiꞌi, ei ga. 29 Nurã 
ji ndapojihuvi jijoa pe pyri pendeheveꞌg̃a erame ji ve ojiꞌi, ei ga. Kiro ji ei 
pe me aꞌero: Gara rehe pe ji mbuhurukari kokoty aꞌero? ei Pedroꞌga g̃a pe.

30 Igwete Cornélioꞌga ei ga pe:
— Tamombeꞌu ti nde ve aꞌero, ei ga. Três kiro ji kiri ga jipiukarirẽ ji ve, ei 

ga. Kaꞌaru três horas rupi ji nhiꞌig̃i Tupanaꞌga pe avo nhironga pe ojiꞌi. Aꞌero 
gapyriveꞌga yvagipeveꞌga jipiukari ji ve. Hendyꞌja hete gapira, ei ga Pedroꞌga 
pe. 31 “Cornélio,” ei ga ji ve, ei ga. “Tupanaꞌga g̃wendu nenhiꞌig̃a. Gwepia 
ga neremimondoagwera imbatereꞌỹveꞌg̃a pe,” ei ga ji ve, ei Cornélioꞌga 
Tupanaꞌgapyriveꞌga nhiꞌig̃a mombeꞌgwovo. 32 “Emondo ti g̃a Jope pe aꞌero Simão 
Pedroꞌga reruruka ejipyri,” ei ga ji ve. “Mbiara pira apoharaꞌga ronga pe ga 
ruvi Simãoꞌga ronga pe. Ypiahua koty ko garonga ruvi,” ei ga, ei Cornélioꞌga 
imombeꞌgwovo. 33 Kotihĩ ji g̃a mondoukari nde pyri aꞌero, ei ga Pedroꞌga pe. Pyry 
hete aꞌero nde ruri avo. Igwete ore jatykapavi kiro Tupanaꞌga rovai pyteri pe 
orokovo. Torohendu pa ti Tupanaꞌga remimombeꞌua nde ve, ei ga Pedroꞌga pe.

Pedrovaꞌea omombeꞌu Jesusꞌga Cornéliovaꞌea pe
34 Igwete Pedroꞌga ei Cornélioꞌg̃a pe:

— Kirog̃we ji ikwahahetei, ei ga. Judeusꞌg̃a ndehe jate rũi Tupanaꞌga 
rekoi. Oko pa ga judeusꞌg̃arũiveꞌg̃a ndehe no. Aꞌereki g̃a ojoꞌja ga pe. 
35 G̃agwyri pe nhaporemo Tupanaꞌga oko g̃a ndehe g̃a jikogame ga rehe 
okokatuavo, ei Pedroꞌga g̃a pe.

36 — Tupanaꞌga omondouka onhiꞌig̃a israelitasꞌg̃a pe ikwehe, ei ga. Aꞌereki 
Jesus Cristoꞌga omanoro g̃waramo Tupanaꞌga rerekokatuukari nhande ve. 
Aꞌereki Jesusꞌga nhandepojykaharetero oko, ei Pedroꞌga g̃a pe. Pekwaha 
pe aꞌea, ei ga imombeꞌgwovo Cornélioꞌg̃a pe. 37 João Batistavaꞌea eꞌi naꞌẽ 
g̃a pe: “Peko ti Tupanaꞌga nhiꞌig̃a rupi,” ei ahe, ei ga. G̃a ndekorame hupi 
ahe g̃a mobatizai ikwehe, ei Pedroꞌga g̃a pe. Aerẽ g̃a Jesusꞌga mombeꞌui 
Galiléiapeveꞌg̃a gwyri pe naꞌẽ. Aꞌero Judéiapeveꞌg̃a gwyri pe nhaporemo g̃a ga 
mombeꞌumbeꞌui, ei ga g̃a pe. Pekwaha pe Jesusꞌga mombeꞌua jipi. 38 Pekwaha 
pe Jesusꞌga reaporog̃ita no Nazarépeveꞌga reaporog̃ita, ei ga. Aꞌereki 
Tupanaꞌga opojykauka ga gwaꞌuva pe ga mbopopoaka ikwehe. Nurã Jesusꞌga 
rekokatukatui ogwovo g̃apyteri pe, ei ga. Diaboꞌga g̃a pojykarame Jesusꞌga ga 
peꞌai g̃a hugwi. Aꞌereki Tupanaꞌga Jesusꞌga poko ga rerekovo, ei Pedroꞌga g̃a pe.

39 — Orohepia pa ore Jesusꞌga reaporog̃ita Jerusalém me Israelpeveꞌg̃a 
gwyri pe nhaporemo. Igwete ore imombeꞌui orerembiepiagagwera no, ei ga. 
Ojuka reki g̃a Jesusꞌga kutuga ga moꞌama yva rehe. 40 Emo mokõi g̃a kirirẽ 
Tupanaꞌga ga mbogwera ga repiuka orerovaki, ei ga. 41 Jaraꞌg̃a pe – kiroki g̃a 
ndojikogi ga rehe – g̃a pe ga ndohepiukari ga, ei ga. Ore ve jate ga gwepiuka. 
Aꞌereki Tupanaꞌga ore moꞌẽ jipe tomombeꞌu ti g̃a Jesusꞌga javo. Igwete ore 
iꞌui mbatera ga pavẽi ga kweravirẽ, ei ga Cornélioꞌg̃a pe imombeꞌgwovo.

42  — Jesusꞌga eꞌi ore ve ikwehe: “Jihi po ti aꞌe g̃andeaporog̃ita pe 
mbapava koty nehẽ omanoveꞌg̃a okojiveꞌg̃a no,” ei ga. “Aꞌereki Tupanaꞌga 
eꞌi ji ve aꞌea rehe hako,” ei Jesusꞌga, ei ga. “Ji mombeꞌumbeꞌu ti ojipeꞌg̃a 
pe aꞌero nehẽ,” ei ga ore ve ikwehe, ei Pedroꞌga g̃a pe.

43  — Jesusꞌga jitehe Tupanaꞌga nhiꞌig̃a mombeꞌuharavaꞌea nhaporemo 
omombeꞌu nhog̃wenonde ga kwatija po rakaꞌe, ei Pedroꞌga. Igwete ahe 
ei: “G̃a jikogame ga rehe po ti Tupanaꞌga imombori g̃andekoteꞌvaruhua 
g̃a hugwi nehẽ ga manoro g̃waramo g̃a ndepyga nehẽ,” ei ahe Jesusꞌga 
mombeꞌgwovo po rakaꞌe, ei ga Cornélioꞌg̃a pe imombeꞌgwovo.

Tupanaꞌga raꞌuva uhu Cornéliovaꞌea pyri
44 Pedroꞌga nhiꞌig̃ame g̃a pe Tupanaꞌga raꞌuva ruri g̃a pyri nhaporemo 

g̃a pojykavo – kiroki g̃a g̃wendu Jesusꞌga mombeꞌua. 45-46  Kiro g̃anhiꞌig̃a 
aherembikwahaveꞌỹvaꞌea aꞌero. Igwete g̃a Tupanaꞌga mbohetehetei upa. 
Henduvame g̃anhiꞌig̃a judeusꞌg̃a nhimombyꞌai aꞌero – kiroki g̃a uhu 
Pedroꞌga rupi Jesusꞌgareheveꞌg̃a.

— Iii! Judeusꞌg̃arũiveꞌg̃a pyri vehevi Tupanaꞌga omondo gwaꞌuva g̃a 
pojykavouka no! ei g̃a ojohupe.

Igwete Pedroꞌga ei g̃a pe:
47 — Nhande pyri naꞌẽ ko Tupanaꞌga raꞌuva uhu ikwehe. Kiro garaꞌuva ruri 

g̃a pyri na jitehe no, ei Pedroꞌga. Timobatiza ti g̃a yhya pyvõ aꞌero, ei ga ga pe.
48  Aꞌero Pedroꞌga g̃a mobatizaukari g̃a ndekoro g̃waramo Jesus 

Cristoꞌgarehevaꞌero. Igwete g̃a ei Pedroꞌg̃a pe:
— Pepytaahiꞌvi ti ore pyri.
Aꞌero g̃a pytai g̃a pyri upa.

Pedrovaꞌea omombeꞌu pa Jerusalémmevaꞌea pe

11  1 Aerẽ ojipeꞌg̃a g̃a mombeꞌui javo Judéiapeveꞌg̃a gwyri pe.
— Judeusꞌg̃arũiveꞌg̃a g̃wendu katu kiro Tupanaꞌga nhiꞌig̃a no, ei 

g̃a g̃a mombeꞌgwovo.
Jesusꞌga moirũharaꞌg̃a pe g̃a imombeꞌui jaraꞌg̃a pe no Jesusꞌgareheveꞌg̃a 

pe. 2  Aerẽ Pedroꞌga jivyri ua Jerusalém me. Aꞌero judeusꞌg̃a nhiꞌig̃ayvari 
ga pe Jesusꞌgareheveꞌg̃a.

3  — Maranuhũ nde houhui judeusꞌg̃arũiveꞌg̃a pyri iꞌgwovo g̃a pavẽi? ei 
g̃a ga pe. Judeusꞌg̃a ndojiheꞌari te g̃a ndehe, ei g̃a Pedroꞌga pe.

4 Igwete Pedroꞌga ei g̃a pe.
— Tamombeꞌu pa ti kiro pe me. 5 Jihi ko ako naꞌẽ Jope pe nhinhiꞌig̃a Tupanaꞌga 

pe ikwehe, ei ga. Aꞌero ji hepiagi yvagipevaꞌea. Aꞌereki Tupanaꞌga gwepiuka ji ve 
hyrua tapyꞌynhapiraꞌjavuhuvaꞌea, ei ga g̃a pe. Yvaga hugwi ijyvi ua. Quatro ko 
ipyhykava imbojyhava. Igwete ijyvi ua opiga ji ypyvo, ei ga. 6 Hepiakaturame ji 
hepiagi ipype ipyvaꞌea onharõvaꞌea hyryryvaꞌea. Ipepovaꞌea ji ahepia no, ei ga. 
7 Igwete ji henduvi Tupanaꞌga nhiꞌig̃a jijive. “Pedro,” ei ga. “Here ijukavo iꞌgwovo,” 
ei ga ji ve, ei ga. 8 “Avi ahã,” aꞌe ji. “Mbateteꞌvaruhua ndokiangavi jijuru pe,” aꞌe 
ji ga pe. 9 Emo ga eaꞌjavi ji ve yvaga hugwi: “Jihi aꞌe pyry jupe. Iteꞌvaruhu terei 
jupe aꞌero,” ei ga ji ve, ei Pedroꞌga. 10 Três vezes ga eaꞌjaaꞌjavi hepiuka ji ve. Kirẽ 
hyrua jivyraꞌjavi ogwovo yvagi pe jitehe ikwehe, ei ga imombeꞌgwovo g̃a pe.

11 — Nanime trêsveꞌg̃a nduri ji pyri onga pe – perope aju. Cornélioꞌga 
ombuhuruka g̃a ji pyri Cesaréia hugwi ikwehe, ei ga. 12  Igwete Tupanaꞌga 
raꞌuva ei ji ve: “Eho tuhẽ ti g̃a ndupi ipojihuveꞌyma,” eꞌi ji ve, ei ga. Agwaꞌg̃a 
ji aroho ji rupi aꞌero Jope hugwi ikwehe. Seis ko g̃a Jesusꞌgareheveꞌg̃a, ei 
Pedroꞌga g̃a pe. Aerẽ ore vahemi Cornélioꞌga ronga pe aꞌero. 13 Igwete 
ga imombeꞌui ore ve: “Tupanaꞌgapyriveꞌga uhu ji pyri oꞌama nhironga 
pe ojiꞌi,” ei Cornélioꞌga, ei ga. “Igwete ga ei ji ve: ‘Emondouka ti g̃a Jope 
pe Simão Pedroꞌga reruruka ejipyri,’ ei Tupanaꞌgapyriveꞌga ji ve,” ei ga. 
14 “‘Garemimombeꞌua rendukaturo g̃waramo po ti pe hoi yvagi pe aꞌero nehẽ 
nerongapeveꞌg̃a pavẽi nehẽ no,’ ei Tupanaꞌgapyriveꞌga ji ve,” ei Cornélioꞌga.

Pedroꞌga omombeꞌu pa Cornélioꞌga nhiꞌig̃agwera ojive. Igwete Pedroꞌga 
ei g̃a pe no:

15 — Aꞌerog̃we ji Jesusꞌga mombeꞌui g̃a pe. Aꞌero Tupanaꞌga raꞌuva ruripei 
g̃a pyri g̃a pojykavo, ei Pedroꞌga. Pehepia ko garaꞌuva ruri nhande pyri 
ikwehe. Akoja javijitehe kiro turi g̃a pyri nohõ, ei ga g̃a pe. 16 Aꞌea rupi 
ji ikwahavaꞌjavi reki Jesusꞌga nhiꞌig̃agwera, ei Pedroꞌga. Aꞌereki ga eꞌi 
ikwehe: “João Batistaꞌga oko g̃a pavẽi g̃a mobatizavo yhya pyvõ. Emo po ti 
Tupanaꞌga oko pe pavẽi nehẽ imondovouka gwaꞌuva pe pyri pe pojykauka 
nehẽ,” ei Jesusꞌga ikwehe, ei ga. 17 Tupanaꞌga ombuhuruka gwaꞌuva nhande 
ve nhande jikogame nhandepojykahareteꞌga rehe Jesus Cristoꞌga rehe. 
Aꞌea jitehe ga omondo kiro judeusꞌg̃arũiveꞌg̃a pe nohõ, ei ga. Tupanaꞌga 
imondopotarame g̃a pe ji namovahĩ ga aꞌero, ei Pedroꞌga g̃a pe.

18  Henduvame Pedroꞌga nhiꞌig̃a g̃a ndogwayvaraꞌjavi ga aꞌero. Igwete g̃a 
Tupanaꞌga mbohetei pyry hete ga javo.

— Judeusꞌg̃arũiveꞌg̃a vehevi Tupanaꞌga ombopohiruka 
g̃andekoteꞌvaruhua hugwi g̃a mboheaporog̃itapyahuavo, ei g̃a ogwovo.

Antioquiapevaꞌea ojiko Jesusꞌga rehe
19 Estêvãovaꞌea jukarame judeusꞌg̃a ojigwarajuhu Jesusꞌgareheveꞌg̃a ndehe. Nurã 

Jesusꞌgareheveꞌg̃a kwakiꞌokiꞌoi aꞌero g̃a hugwi ogwovo. Jaraꞌg̃a oho Feníciapeveꞌg̃a 
gwyri pe. Jaraꞌg̃a oho ypaꞌouhũ me Chipre pe okovo. Jaraꞌg̃a oho cidade de 
Antioquia pe. Aꞌero g̃a Jesusꞌga mombeꞌumbeꞌui g̃a pe. Judeusꞌg̃a pe jate reki g̃a 
Jesusꞌga mombeꞌui. 20 Emo jaraꞌg̃a Chiprepeveꞌg̃a cidade de Cirenepeveꞌg̃a pavẽi 
ohorame Antioquia pe Jesusꞌga mombeꞌumbeꞌui judeusꞌg̃arũiveꞌg̃a pe. 21 Tupanaꞌga 
g̃a moirũ g̃a nderekovo. Aꞌero Antioquiapeveꞌg̃a hendukatui g̃anhiꞌig̃a. Igwete 
heꞌyjuhuveꞌg̃a jikogi opojykahareteꞌga rehe Jesusꞌga rehe onhimongyavo.

22  Aerẽ ojipeꞌg̃a hoi Jerusalém me g̃a mombeꞌgwovo Jesusꞌgareheveꞌg̃a pe.
— Antioquiapeveꞌg̃a ojiko Jesusꞌga rehe kiro, ei g̃a g̃a pe.
Henduvame g̃a Barnabéꞌga mondoi g̃a pyri aꞌero Antioquia pe. 

23  Igwete ga hoi g̃a ndepiaga.
— Tupanaꞌga omombyry tuhẽ pe me, ei ga g̃a pe.
Igwete Barnabéꞌga roryvamo aꞌea rehe. Igwete ga g̃a mbojikohetei Jesusꞌga rehe.

— Pejikopaveꞌymi Jesusꞌga rehe penhimimbotarimo, ei ga g̃a pe.
24 Aꞌereki Barnabéꞌga ko pyry hete. Tupanaꞌga raꞌuva ga pojyka hete ga 

rerekokatuavo. Ojiko hete ga Jesusꞌga rehe. Igwete ga g̃a mbojikojikogi ga 
rehe no. Heꞌyjuhuveꞌg̃a kiro ojiko nhandepojykahareteꞌga rehe onhimongyavo.

25 Aerẽ Barnabéꞌga hoi cidade de Tarso pe Sauloꞌga reka. 26 Ga repiagame 
ga ga reruri Antioquia pe. Ojipeji kwara g̃a nduvame pevo. Aꞌevo jitehe g̃a 
Jesusꞌgareheveꞌg̃a nderojatykatykai jipi heꞌyjuhuveꞌg̃a mboꞌeavo. Antioquia 
pe naꞌẽ g̃a ono Cristoꞌgareheveꞌg̃a g̃a ndehe – kiroki g̃a ojiko Jesusꞌga rehe.

27 Aꞌea rupi g̃a pyri Ágaboꞌg̃a nduri Jerusalém hugwi – kiroki g̃a omombeꞌu 
Tupanaꞌga nhiꞌig̃a aerẽjivaꞌea no. Igwete g̃a nduri Jesusꞌgareheveꞌg̃a pyteri pe. 
28 Igwete Ágaboꞌga ami javo g̃a pe. Aꞌereki Tupanaꞌga raꞌuva ga mboꞌe. Aꞌero 
ga ami javo Antioquiapeveꞌg̃a pe g̃a momoranduva.

— Aerẽ po ti ipapavi nhaneremityma nhandegwyripevaꞌea nhaporemo 
nehẽ, ei ga.

Aꞌea Ágaboꞌga imombeꞌui g̃a pe. Aerẽ na tuhẽ ihoi ganhiꞌig̃a rupi ikwehe. 
Opa pa mbatera Cláudioꞌga rekorame nhanderuvihavuhuro ikwehe.

29-30 Nahã Ágaboꞌga imombeꞌunhog̃wenondei Jesusꞌgareheveꞌg̃a pe. 
Aꞌero g̃a ei ojohupe:

— Timondo ti itambereꞌia nhaneirũꞌg̃a pokoga Judéia pe aꞌero, ei g̃a.
Aꞌero g̃a imondomondoi. Kiroki g̃a heꞌyi gwereko – heꞌyi g̃a omondo. Kiroki g̃a 

mokonhete gwereko – mokonheteꞌi g̃a omondo. Igwete g̃a imondoi Barnabéꞌg̃a 
pe togweroho ti g̃a Judéiapeveꞌg̃a gwyripeveꞌg̃a pe javo. Aerẽ Barnabéꞌg̃a herohoi 
Judéia pe Sauloꞌga pavẽi imondovo Jesusꞌgareheveꞌg̃a ndepiakatuharaꞌg̃a pe.

Kojiꞌi ahe ojigwarai Jesusꞌgarehevaꞌea rehe

12  1 Aꞌea rupi ko Herodesvaꞌea rekoi judeusꞌg̃a gwyri pe huvihavuhuro. 
Igwete ahe jigwarai Jesusꞌgareheveꞌg̃a pyteripeveꞌg̃a ndehe. 2 Igwete 

Tiagovaꞌea – kiroki Joãoꞌga rekiꞌyravaꞌea – Herodesvaꞌea ahe akamomborukari 
itakyheaꞌjavuhuvaꞌea pyvõ. 3-4 Ikwahavame judeusꞌg̃a mbohoryvukara ahejuka 
rehe, Herodesvaꞌea Pedroꞌga pyhygukari no. Igwete ahe Pedroꞌga mondoukari ga 
mongiavouka cadeia pype. Ahe ga mondoukari soldadosꞌg̃a po pe dezesseisveꞌg̃a 
pe tohemyme ti ga javo. Quatroveꞌg̃a gwepia naꞌẽ ga. Kirẽ ojipeꞌg̃a quatroveꞌg̃a 
pyꞌrovo. Quatro vezes g̃a jopyꞌrupyꞌrui ga repiaga ara rupi ypytunimo no. Nahã 
Herodesvaꞌea ga mondoukari soldadosꞌg̃a po pe tapemohemukari ti Pedroꞌga 
javo. Aꞌea rupi judeusꞌg̃a japoi toryva pão ndovurivaꞌea iꞌgwovo. Igwete 
Herodesvaꞌea ei oyvyteri pe: “Na judeusꞌg̃a iꞌupavi naꞌẽ Páscoa rupiara,” ei ahe. 

“Aerẽ po ti ji Pedroꞌga mbuhurukari imbojambojaruka garekoteꞌvaruhua ga rehe 
g̃andovaki hete nehẽ. Aꞌero po ti ji ga jukaukari nehẽ,” ei Herodesvaꞌea oyvyteri 
pe novĩa. 5 Igwete ahe Pedroꞌga mombytai cadeia pype. Emo Jesusꞌgareheveꞌg̃a 
onhiꞌinhiꞌĩ hete Tupanaꞌga pe emohemuka ti Pedroꞌga cadeia hugwi javo.

Pedrovaꞌea ohẽ cadeia hugwi
6 Aerẽ Herodesvaꞌea ei oyvyteri pe: “Koꞌemame po ti ji Pedroꞌga 

mbuhurukari g̃andovaki nehẽ,” ei ahe novĩa. Ypytunimo Pedroꞌga kiri 
soldadosꞌg̃a pyteri pe mokonhaꞌg̃a pyteri pe. Soldadosꞌg̃a opokwa memei ga 
ojihe itanhuramuhũa pyvõ ga rerekovo. Ojipeꞌg̃a opojyka hovapytymbava 
oꞌama hepiaga. Igwete Pedroꞌga kiri upa. 7 Kotihĩ Tupanaꞌgapyriveꞌga 
ukwahavamo oꞌama Pedroꞌga pyri yvagipeveꞌga. Hendyꞌja hete cadeia pype 
aꞌero. Igwete ga pokogi Pedroꞌga jatiꞌyva rehe tomaꞌẽ ga javo.

— Haite! Here evya, ei ga javo Pedroꞌga pe.
Aꞌero itanhuramuhũa ihiri Pedroꞌga poa hugwi. 8  Igwete 

Tupanaꞌgapyriveꞌga ei ga pe:
— Embogwa ekuꞌayvira. Emongi epyruhua nohõ, ei ga javo ga pe.
Igwete Pedroꞌga imongi aꞌero.

— Iꞌarimovaꞌea emongi ejoa ji reviri, ei ga ga pe.
9 Igwete Pedroꞌga hoi ga reviri ogwovo. Ndogweroviari reki ga 

Tupanaꞌgapyriveꞌga rembirohoa novĩa. “Jikiri pe ji ga repiagi,” ei ga 
novĩa. 10 Kiro g̃a kwavi soldadosꞌg̃a pyvõ. Kiro g̃a kwavi jaraꞌg̃a pyvõ no. 
Igwete g̃a vahemi jupihai pe jurukwara pyri. Aꞌea rupi ko ahe oho cidade 
pe. Hovapytymbava ko ferrovaꞌea. Kiro g̃a vahemi ipyri. Igwete aꞌea 
nhovapytymbaꞌvogi g̃a pe. Igwete g̃a ẽi cadeia hugwi aꞌero ogwovo cidade 
rapea rupi onga pyvõ okwava. Kotihĩ Tupanaꞌgapyriveꞌga hoi ga hugwi ga reja.

11 Kiro Pedroꞌga ikwahavi aꞌero. “Aꞌiti tuhẽ reki!” ei ga. “Tupanaꞌgapyriveꞌga 
ji rerohoi tuhẽ cadeia hugwi. Jipojykahareteꞌga ombuhuruka ga ji pyri,” ei 
ga. “Aꞌero ga ji mbopiroꞌyukari Herodesꞌga popoakara hugwi judeusꞌg̃a 
ndeaporog̃itateꞌvaruhua hugwi no,” ei Pedroꞌga oyvyteri pe.

12  Ojapyakarẽ aꞌea rehe kiro ga hoi Mariahẽa ronga pe João Marcosꞌga 
yhẽa ronga pe. Igwete ga vahemi onga jupihai pe. Aꞌea ja Jesusꞌgareheveꞌg̃a 
jatykapavi onga pe onhimongyavo onhiꞌinhiꞌig̃a Tupanaꞌga pe.

— Emohemuka ti Pedroꞌga cadeia hugwi, eꞌieꞌi g̃a ga pe.
Aꞌereki g̃a ndokwahavi ve Pedroꞌga hemagwera jugwi. 13  Igwete 

Pedroꞌga vahemi onga jupihai pe okwaokwa hovapytymbava rehe oꞌama. 
Aꞌero kujahẽa ruri henduva Rodehẽa.

— Maꞌg̃a pero okwa? ei hẽa javo ga pe.
14 Pedroꞌga nhiꞌig̃ame hẽa nhimombaragwahavi hehe. Aꞌero hẽa nhani 

tamombeꞌu javo jaraꞌg̃a pe. Emo hẽa omokaꞌnhy reki hovapytymbaꞌvoga 
ga pe gworygworyva g̃waramo ga rura rehe. Igwete hẽa nhani javo.

— Pero Pedroꞌga ami hovapytymbava pyri, ei hẽa g̃a pe.
15 Ndogweroviarihu g̃a hẽanhiꞌig̃a.
— Ereꞌeteheuhu nde, ei g̃a hẽa pe.
— Avi ahã, ei hẽa. Ki ga jitehe pero oꞌã, eꞌieꞌi hẽa g̃a pe novĩa.
— Garaꞌuva po, ei g̃a aꞌero.
16 Pedroꞌga oꞌamete jiji hovapytymbava rehe okwaokwa. Aꞌero g̃a hoi 

hovapytymbaꞌvoga ga pe. Ga repiagame g̃a nhimombyꞌapavi aꞌero upa. 17 Igwete 
ga reki onga pype g̃a pyri. Aꞌero ga nhipovaꞌeg̃i tapenhiꞌig̃i ti ji renduva javo. 
Igwete ga imombeꞌui g̃a pe Tupanaꞌga remimohemukara cadeia hugwi.

— Peho ti imombeꞌgwovo nhimohemagwera Tiagoꞌga pe jaraꞌg̃a pe no 
nhaneirũꞌg̃a pe, ei ga g̃a pe.

Igwete Pedroꞌga hoi g̃a hugwi aꞌero ogwovo.
18 Koꞌeg̃aturame soldadosꞌg̃a ndekotehei Pedroꞌga repiageꞌyma cadeia pype.
— Mahã Pedroꞌga naerũ? eꞌieꞌi g̃a ojohupe novĩa.
19 Igwete Herodesvaꞌea ga rekarukari cadeia pype novĩa. Emo 

g̃a ndohepiagi ga. Aꞌero Herodesvaꞌea soldadosꞌg̃a mbuhurukari g̃a 
monhiꞌig̃a ma rupi te ga hoi naerũ javo g̃a pe. Emo g̃a ndokwahavi reki 
Pedroꞌga hoagwera jugwi. Nurã Herodesvaꞌea soldadosꞌg̃a jukaukari aꞌero.

Aerẽ Herodesvaꞌea hoi judeusꞌg̃a gwyra hugwi Judéia hugwi. Cidade de 
Cesaréia pe ahe hoi opytavo.

Herodesvaꞌea manoagwera
20 Herodesvaꞌea omondomondouka mbatera ogwyra hugwi 

cidadespeveꞌg̃a pe jipi Tiropeveꞌg̃a pe Sidommeveꞌg̃a pe no. Aerẽ ahe 
nhimboahiahivi reki g̃a pe. Nurã g̃a ei ojohupe:

— Timonhyrõ ti Herodesꞌga kiro. Nhande ga monhyrõeꞌymame po ti ga 
nombuhurukaraꞌjavi mbatera nhande ve nehẽ, ei g̃a ojohupe.

Nurã g̃a jogwerohoi naꞌẽ Herodesvaꞌea moirũharaꞌga pyri Blastoꞌga 
pyri onhiꞌig̃atuavo ga pe tovavagahi ti ga nhande rehe javo. Aerẽ g̃a 
jogwerohoi Herodesvaꞌea pyri.

— Xajogwereko katu ti, ei g̃a Herodesvaꞌea pe.
21 Igwete ahe ei:

— Ojipeꞌia rupi po ti ji nhiꞌig̃i pe me nehẽ, ei ahe g̃a pe.
— Kwa, ei g̃a ogwovo.
Aꞌea rupi katu Herodesvaꞌea jigwagi opikatua mongiavo 

g̃anduvihavuhuro. Igwete ahe hoi g̃apyteri pe ojiupia oina g̃wendava 
rehe. Aꞌero ahe nhiꞌinhiꞌig̃i g̃a pe. 22  Henduvame ahenhiꞌig̃a g̃a javo.

— Herodesꞌga ko yvagipeveꞌga. Yvyakotyveꞌga rũi ko koro, eꞌi tehe g̃a ahe ve.
23 Herodesvaꞌea nomombigi reki g̃anhiꞌĩtehea ojihe. Nomboheteukari ahe g̃a 

pe Tupaneteꞌga. Nurã nanime Tupanaꞌgapyriveꞌga ruri ahe pyri yvaga hugwi 
ahe moheõꞌaruka. Aꞌero hevoꞌia ihuꞌuuꞌupavi aherevega. Kirẽ ahe manoi upa.

24 Igwaigwavete Jesusꞌgareheveꞌg̃a imombeꞌui Tupanaꞌga nhiꞌig̃a 
imonhimoanhana. Igwaigwavete ojipeꞌg̃a hendukatui aꞌero onhimongyavo.

25 Barnabéꞌga gweroho itambereꞌia Jesusꞌgareheveꞌg̃a 
ndepiakatuharaꞌg̃a pe Jerusalém me Sauloꞌga pavẽi. Imondopavirẽ 
Barnabéꞌg̃a jivyri Antioquia pe aꞌero. Gweru g̃a João Marcosꞌga ojupi.

Ahe omoꞌẽ Barnabévaꞌea Saulovaꞌea no

13  1 Kiro Antioquia pe oko Jesusꞌgareheveꞌg̃a pyteri pe g̃amboꞌeharaꞌg̃a 
Tupanaꞌga nhiꞌig̃a mombeꞌuharaꞌg̃a no. G̃a ko Barnabéꞌga; Simãoꞌga 

– kiroki ga ipiryvytunuhũveꞌga; Lúcioꞌga – kiroki ga Cirenepeveꞌga; Sauloꞌga; 
Manaémꞌga – ga ko onhimomboaka governadorag̃wamaꞌga pavẽi Herodesꞌga 
pavẽi. 2  Igwete g̃a Tupanaꞌga mbohetehetei. Xanhiꞌĩ Tupanaꞌga pe javo g̃a 
ndoꞌui mbatera ojogwerekovo. Aꞌea rupi ko Tupanaꞌga raꞌuva ei g̃a pe:

— Pemoꞌẽ kirog̃we Barnabéꞌga Sauloꞌga no toporavyky ti g̃a ji ve 
Jesusꞌga mombeꞌgwovo, eꞌi g̃a pe. Aꞌereki ji aꞌe nhig̃wenonde g̃ahã po ti 
oporavyky ji ve javo, eꞌi g̃a pe.

3  Aꞌero g̃a nhiꞌig̃i Tupanaꞌga pe iꞌueꞌyma. Kirẽ g̃a pokogi Barnabéꞌg̃a 
ndehe pejogweroho ti Jesusꞌga mombeꞌgwovo aꞌero javo. Aꞌero g̃a g̃a 
mondoukari ojihugwi.

Barnabévaꞌea oho Chipre pe Saulovaꞌea pavẽi
4-5 Aꞌero g̃a jogwerohoi Barnabéꞌga Sauloꞌga pavẽi. Aꞌereki Tupanaꞌga raꞌuva 

omondouka g̃a. João Marcosꞌga oho g̃a ndupi no g̃amoirũharamo. Igwete g̃a 
hoi cidade de Selêucia pe. Pevo g̃a avi itayharuhua pype ogwovo ypaꞌouhũ me 
Chipre pe. Pevo g̃a jari upa cidade de Salamina pe. Igwete g̃a hog̃ahoi judeusꞌg̃a 
jatykahai pe imombeꞌgwovo Tupanaꞌga nhiꞌig̃a pevoveꞌg̃a pe. 6-8 Aerẽ g̃a hoi 
ypaꞌouhũa rupi ogwovo cidade de Pafos pe. Pevo g̃a judeuꞌga repiagi Barjesusꞌga. 
Ojipeꞌg̃a nhiꞌig̃imo garera Elimas. Ipaji ko ga huvihavaꞌgarehevaꞌero.

— Tupanaꞌga nhiꞌig̃a mombeꞌuharamo ko ji rekoi, ei Elimasꞌga g̃a pe jipi oꞌmbero.
Igwete Barnabéꞌg̃a ga repiagi pevo. Igwete Elimasꞌga ruvihavaꞌga Barnabéꞌg̃a 

mbuhurukari ojipyri Sérgio Pauloꞌga – kiroki ga pevoveꞌg̃a governadorꞌga. 
Okwaha hete ga mbatera Sérgio Pauloꞌga. Tahendu ti Tupanaꞌga nhiꞌig̃a javo ga 
Barnabéꞌg̃a mbuhurukari ojipyri. Emo Barnabéꞌg̃a horame ga pyri Elimasꞌga g̃a 
movahĩ tonhiꞌig̃yme g̃a ga pe javo. “Tojikogyme ti jiruvihavaꞌga Jesusꞌga rehe,” 
ei Elimasꞌga ipajiveꞌga. 9 Igwete Sauloꞌga – ojipea ko garera Paulo – Tupanaꞌga 
raꞌuva ga pojyka hete. Aꞌero ga Elimasꞌga repiahetei javo ga pe.

10 — Netiruahũ hete nde Diaboꞌga ja! ei ga ga pe. Pyryhetevaꞌea nde 
eremovahiuhũ. Nde eremoandyandyi paravuhu ekovo, ei ga ga pe. 
Naneꞌymi nde Tupanaꞌga nhiꞌig̃aatyvivaꞌea mombeꞌui! ei Pauloꞌga ga pe. 
11 Nurã po ti Tupanaꞌga nde movahiuhũi kiro nehẽ. Nanderehaahiꞌvi ti 
nde kiro hepiageꞌyma kwara nehẽ, ei ga Elimasꞌga pe.

Kotihĩ turi ypytunahiva Elimasꞌga pe ga mbohehaeꞌyma. Igwete ga 
rekorekoꞌihui ogwovo.

— Pejijo ji popyhyga ji rerogwovo, eꞌieꞌi ga g̃a pe.
12  Hepiagirẽ Elimasꞌga rehaeꞌyma Sérgio Pauloꞌga jikogi Jesusꞌga rehe. 

Aꞌereki ga onhimombyꞌa nhandepojykahareteꞌga mombeꞌua rehe.

Paulovaꞌea oho Antioquia pe
13 Aerẽ Pauloꞌg̃a avi itayharuhua pype ogwovo Pafos hugwi. Aꞌero g̃a hoi 

Panfíliapeveꞌg̃a gwyri pe ogwovo cidade de Perge pe. Aꞌea rupi João Marcosꞌga 
hoi g̃a hugwi ojivya Jerusalém me. 14 Aerẽ Pauloꞌg̃a hoi Perge hugwi pea 
rupi ogwovo. Aerẽ g̃a vahemi cidade de Antioquia pe Pisídiapeveꞌg̃a gwyra 
yvyri pe. Judeusꞌg̃a poravykyeꞌyma rupi sábado rupi g̃a hoi g̃ajatykahai pe. 
Aꞌero g̃a apygi upa. 15 Igwete pevoveꞌga nhiꞌig̃i aherembikwatijaragwera pe 
Moisésvaꞌea remimboꞌeagwera pe. Kirẽ ga nhiꞌig̃i ojipea pe aherembikwatijara 
pe. Aꞌea Tupanaꞌga nhiꞌig̃a mombeꞌuharavaꞌea okwatija hako. Aerẽ huvihavaꞌg̃a 
g̃ajatykahava pype g̃a imondoukari onhiꞌig̃a Pauloꞌg̃a pe.

— Pe ko orereꞌyjamo peko israelitasramo, ei g̃a g̃a pe. Peꞌepotarame 
avoveꞌg̃a pe g̃a mog̃itavo peꞌji ti g̃a pe aꞌero, ei g̃a Pauloꞌg̃a pe.

16  Aꞌero Pauloꞌga poꞌami onhipovaꞌeg̃a tapenhiꞌig̃i ti javo. Igwete ga ei:

— Israelitasramo pehendu nhinhiꞌig̃a pejijupa, ei ga. Pehendu ti 
judeusꞌg̃arũivaꞌero no. Aꞌereki pe pejiko Tupanaꞌga rehe no. Pehendu 
katu ti, ei Pauloꞌga g̃a pe. 17-20 Tamombeꞌu ti Tupanaꞌga pe me. Gaha 
rehe nhaneramonhavaꞌea ojiko hako. Tupanaꞌga omoꞌemoꞌẽ ojive 
nhaneramonhavaꞌea hako. Aerẽ heꞌyjuhu hete quatrocentos e cinquenta 
Tupanaꞌga kwara mboꞌamboꞌari, ei ga. Aꞌea rupi ga imombyrymbyryvi 
ahe ve ahe ruvame hajihevaꞌea gwyri pe Egitopevaꞌea gwyri pe po 
rimbaꞌe. Igwete ga ahe rerurukari pea hugwi opopoakarimo, ei ga g̃a 
pe. Heꞌyi kwara rupi quarenta kwara rupi Tupanaꞌga nhimomiranami 
aherekoteꞌvaruhua pe ahe ruvame ongaeꞌỹi me, ei ga. Igwete ga setevaꞌea 
apitipitiukari aheruvihavavaꞌea aherehevaꞌea reheve Canaãmevaꞌea gwyri 
pe. Ahe mokaꞌnhymbavirẽ ga imaꞌemaꞌẽi ahegwyruera imondomondovo 
nhaneramonhavaꞌea pe hako, ei Pauloꞌga g̃a pe.

— Aerẽ Tupanaꞌga juizvaꞌea mongoi aheruvihavamo nhaneramonhavaꞌea 
pe ahe mbojopyꞌrupyꞌruavo hako, ei Pauloꞌga. Aerẽ ahe pyꞌrovo 
Samuelvaꞌea ahe repiakatui Tupanaꞌga nhiꞌig̃a mombeꞌuharavaꞌea, ei ga. 
21 Aerẽ nhaneramonhavaꞌea ruri javo Samuelvaꞌea pe: “Huvihavuhuꞌga ore 
oropota ag̃wamo toremondomondo ti ga nde pyꞌrovo,” ei ahe Samuelvaꞌea 
pe hako, ei ga. Igwete Tupanaꞌga Saulvaꞌea mongoi aheruvihavuhuro aꞌero. 
Saulvaꞌea ko Quisvaꞌea raꞌyravaꞌea Benjamimvaꞌea rymyminovaꞌea, ei ga. 
Igwete Tupanaꞌga Saulvaꞌea mongoukari aheruvihavuhuro heꞌyi kwara 
rupi quarenta kwara rupi, ei Pauloꞌga g̃a pe.

22  — Aerẽ Tupanaꞌga ei: “Kiro ji Saulꞌga peꞌai penduvihavuhua hugwi,” 
ei ga, ei ga. “Daviꞌga Jesséꞌga raꞌyraꞌga oko kiro penduvihavuhuro Saulꞌga 
pyꞌrovo,” ei ga. Davivaꞌea mombeꞌgwovo Tupanaꞌga ei no: “Jipyꞌa ja 
hete ga Daviꞌga. Gaha ti oko pa nhiremimbotarimovaꞌea rehe nehẽ,” ei 
Tupanaꞌga, ei Pauloꞌga imombeꞌgwovo g̃a pe.

23 — Davivaꞌea rymyminoꞌga reki Tupanaꞌga omongouka nhanderekoteꞌvaruhua 
momboharamo heikwehe, ei ga. Aꞌereki ymya Tupanaꞌga eꞌi nhandereꞌyjavaꞌea 
pe israelitasvaꞌea pe: “Aerẽ ti ji Daviꞌga rymyminoꞌga mongoukari 
pembopiroꞌyharamo nehẽ,” ei Tupanaꞌga, ei ga. Kiro Davivaꞌea rymyminoꞌga 
tuhẽ Tupanaꞌga omongouka aꞌero oꞌeagwera rupi katu. Ga ko Jesusꞌga, ei 
Pauloꞌga ga mombeꞌgwovo g̃a pe. 24 Jesusꞌga rura renonde João Batistavaꞌea 
israelitasꞌg̃a mog̃itapavi jipi heikwehe, ei ga. “Perojijyi ti pejeaporog̃ita pejipohia 
pejikoteꞌvaruhua hugwi,” ei ahe. “Aꞌero po ti ji pe mobatizai nehẽ,” ei João 
Batistavaꞌea, ei Pauloꞌga. 25 Oporavykypavame Tupanaꞌga pe João Batistavaꞌea ei 
g̃a pe: “‘Ndehe ko Cristo,’ peꞌji po pe ji ve novĩa? Ji ko aꞌea rũi,” ei João Batistavaꞌea 
g̃a pe, ei ga. “Emo po ti Cristoꞌga uhu ji pyꞌrovo nehẽ,” ei ahe, ei ga. “Ga ko 
huvihavuhu hete. Ji ki aꞌe te okotehevaꞌea,” ei João Batistavaꞌea heikwehe, ei ga.

26  Igwete Pauloꞌga ei g̃a pe no:
— Nhiirũ, Abraãovaꞌea rymyminoa pe ji ei. Judeusꞌg̃arũivaꞌea pe ji ei no. Aꞌereki 

pe pejiko Tupanaꞌga rehe, ei ga. Nhande ve Tupanaꞌga ombuhuruka onhiꞌig̃a 

Jesusꞌga ko pembopiroꞌyharamo oko javo! ei Pauloꞌga g̃a pe. 27 Jerusalémmeveꞌg̃a 
nonhimombaragwahavi aꞌea rehe raikwehe. G̃anduvihavaꞌg̃a na jitehe no, ei ga. 
Onhiꞌig̃ame aherembikwatijara pe sábado nanani g̃a nonhimombaragwahavi reki 
Jesusꞌga mombeꞌua rehe, ei ga. Tupanaꞌga nhiꞌig̃a mombeꞌuharavaꞌea Jesusꞌga 
mombeꞌukatui reki ikwatija hako novĩa. Nahã ahe ei ikwatija hako: “Ojukauka 
po ti g̃a ga ereko teꞌvaruhu nde javo,” ei ahe hako, ei ga. Jerusalémmeveꞌg̃a ahe 
nhiꞌĩpoꞌru reki g̃anduvihavaꞌg̃a pavẽi. Aꞌereki g̃a e teꞌvaruhu Jesusꞌga pe ga jukauka, 
ei Pauloꞌga g̃a pe. 28 Ga jukapotarame g̃a hekatehei garekoteꞌvaruhua hepiageꞌyma 
novĩa. Aꞌerorame tehe g̃a ei reki Pilatosꞌga pe: “Ejukauka tuhẽ ti ga,” ei g̃a ga pe, 
ei Pauloꞌga. 29 Ahe omombeꞌu pa gajukaag̃wama ikwatijanhog̃wenondeavo hako. 
G̃a ahe nhiꞌĩpoꞌru pa reki ga jukavo, ei ga. Kirẽ ojipeꞌg̃a Jesusꞌga raꞌoa mbojyvi 
yva hugwi. Igwete g̃a garaꞌoa rerohoi itaruvihavuhua kwaruhua pype herokiavo 
inog̃a. 30 Emo Tupanaꞌga ga mbogwera reki gamanoa hugwi, ei Pauloꞌga g̃a pe. 
31 Kirẽ Jesusꞌga jipiukaukari g̃a pe – kiroki g̃a oho Galiléia hugwi ga rupi ogwovo 
Jerusalém me gamanoa renonde. Heꞌyi g̃a kiri ga repiagagwera rupi ga kweravirẽ. 
G̃ahã kiro ga mombeꞌumbeꞌu israelitasꞌg̃a pe aꞌero, ei ga.

32 — Oro ore oromombeꞌu pyryhetevaꞌea pe me, ei Pauloꞌga. Ymya 
Tupanaꞌga eꞌi nhaneramonhavaꞌea pe hako: “Nahã po ti ji ga mongoukari 
nehẽ,” ei ga, ei ga. 33 Kiro na tuhẽ reki nhande ve aherymyminoa pe. Aꞌereki 
oꞌeagwera rupi katu Tupanaꞌga Jesusꞌga mongouka ga mbogwera gamanoa 
hugwi, ei Pauloꞌga g̃a pe. Aꞌea jitehe ahe omombeꞌu ikwatija hako. Salmo dois 
aherembikwatijara rera, ei ga. Ahe omombeꞌu Tupanaꞌga nhiꞌig̃a Jesusꞌga pe.

“Ndehe ko jiraꞌyra.
Kirog̃we ji nhimongoukari nderuvamo,” ei ga.

Aherembikwatijara omombeꞌu Tupanaꞌga nhiꞌig̃a, ei Pauloꞌga g̃a pe.
34 — Jesusꞌga mbogwerava pe Tupanaꞌga ei no. Gamanoaꞌjaveꞌyma pe ga 

ei no, ei ga. Igwete Tupanaꞌga ei:
“Amombyry po ti ji pe me nehẽ,” ei ga.
“Pyryhetevaꞌea ji amombeꞌu Daviꞌga pe hako aꞌitituhẽvaꞌea.
Aꞌea po ti imombyryvag̃wama pe me nehẽ,” ei Tupanaꞌga Jesusꞌga pe, ei ga.

35 Iruꞌĩa Davivaꞌea okwatija imombeꞌgwovo onhiꞌig̃a Tupanaꞌga pe, ei 
Pauloꞌga. Nahã ahe ei ga pe:

“Nde po ti neremonemahivukari ejiheveꞌga pyryheteveꞌga
ga manorame nehẽ,” ei ahe ikwatija hako, ei ga.

36  — Davivaꞌea nonhimombeꞌui javo, ei Pauloꞌga. Aꞌereki Davivaꞌea 
opoko naꞌẽ ojupivaꞌea Tupanaꞌga remimbotarimovaꞌea rehe okovo. Aerẽ 
ahe manoi. Aꞌero ahereꞌyjavaꞌea aheraꞌoa rerohoi inog̃a aheramonhavaꞌea 
ypyvo, ei ga. Kirẽ inemahivamo aheraꞌoa upa aꞌero. 37 Jesusꞌga raꞌoa 
ki aꞌe te ninemi, ei ga. Aꞌereki Tupanaꞌga ga mbogwera. Aerẽ Jesusꞌga 
nomanoaꞌjavi aꞌero avuirama, ei Pauloꞌga g̃a pe.

38  — Nhiirũ, pekwaha ti aꞌero, ei ga. Jesusꞌga rehe ore imombeꞌui 
pe me pendekoteꞌvaruhua mombora. 39 Ga rehe pejikogame po ti 

pe piroꞌyro pejikoteꞌvaruhua hugwi, ei ga g̃a pe. Hendukaturame 
Moisésvaꞌea remimboꞌeagwera pe ndapepiroꞌyi pejikoteꞌvaruhua hugwi. 
Pejikogame jate Jesusꞌga rehe po ti pe piroꞌyro jugwi nehẽ, ei Pauloꞌga 
g̃a pe. 40 Penhimbokoꞌi ti aꞌero tapepoꞌruyme ti hahyvaꞌea nehẽ, ei ga. 
Aꞌereki nanongara pe ahe eꞌi hako – kiroki ahe omombeꞌu nhog̃wenonde 
aerẽvaꞌea. Nahã ahe ei Tupanaꞌga nhiꞌig̃a mombeꞌgwovo hako:
 41 “Pehendu ti, aꞌe ji pe me.

Aꞌereki pe peꞌe teꞌvaruhu nhinhiꞌig̃a pe,” ei ahe.
“Penhimombyꞌa ti penhimanomo nehẽ.

Aꞌereki ji aꞌapo ahemonhimombyꞌavaꞌea kiro.
Po ti g̃a imombeꞌui pe me nehẽ,

ndaperoviarihu po ti pe nehẽ,” ei ahe Tupanaꞌga nhiꞌig̃a 
imombeꞌgwovo hako, ei Pauloꞌga g̃a pe.

42  Aerẽ Pauloꞌg̃a horame g̃ajatykahava hugwi kiro g̃a nduri javo g̃a pe:
— Irũa rupi sábado rupi pemombeꞌuaꞌja ti ore ve nanongara jitehe nehẽ, 

ei g̃a g̃a pe.
— Kwa, ei Pauloꞌg̃a g̃a pe.
43  Igwete judeusꞌg̃a hopavi aꞌero ojatykahava hugwi. Igwete g̃a 

hoi Pauloꞌg̃a ndupi onhimongyavo g̃a pavẽi – kiroki g̃a onhimongo 
judeusramo. Aꞌero Pauloꞌg̃a nhiꞌig̃i g̃a pe.

— Igwaigwavete ti pejiko Tupanaꞌga remimombyryva rehe, ei g̃a g̃a pe.
44 Irũa rupi sábado rupi cidadepeveꞌg̃a nhaporemo gwerevi g̃a jatykai 

onhimongyavo.
— Torohendu ti Tupanaꞌga nhiꞌig̃a mombeꞌua, ei g̃a.
45 Emo judeusꞌg̃a onhimyrõ hete Pauloꞌga rehe hepiagame 

heꞌyjuhuveꞌg̃a hoa ga pyri. Nurã Pauloꞌga g̃a mboꞌerame g̃a etehei ga pe.
— Mbehea ga omombeꞌuuhu, eꞌi tehe g̃a.
Igwete g̃a Pauloꞌga mbotegwetei. 46  Pauloꞌga ndopojihuvi reki g̃a 

Barnabéꞌga pavẽi. Igwete Pauloꞌg̃a ei g̃a pe:
— Tupanaꞌga eꞌi: “Judeusꞌg̃a naꞌẽ po g̃wendu nhinhiꞌig̃a hamo,” ei ga, ei g̃a 

g̃a pe. Nurã ore imombeꞌui aꞌea pe me naꞌẽ novĩa. Emo pe ndaperoviapotari 
reki Tupanaꞌga nhiꞌig̃a, ei g̃a g̃a pe. Peꞌji po pe: “Ndapyryvi po ore hoi 
orojupa Tupanaꞌga pyrieꞌymi nehẽ.” Peꞌji po pe aꞌea. Nurã po ti ore hoi 
imombeꞌgwovo kiro judeusꞌg̃arũiveꞌg̃a pe aꞌero nehẽ, ei Pauloꞌg̃a g̃a pe. 
47 Aꞌereki nahã orepojykahareteꞌga ore mondouka javo ore ve:

“Oromongo ji nde israelitasꞌg̃arũiveꞌg̃a ndyapehavaꞌjavaꞌero
teremomytuꞌẽ ti g̃aꞌakag̃i pe ikwahavuka g̃a pe nehẽ,” ei Tupanaꞌga.

“G̃andekoteꞌvaruhua mombora po ti nde ikwahavukari 
yvyakotyveꞌg̃a pe nhaporemo nehẽ,” ei ga, ei Pauloꞌg̃a.

48  Israelitasꞌg̃arũiveꞌg̃a judeusꞌg̃arũiveꞌg̃a henduvame Pauloꞌg̃a nhiꞌig̃a 
g̃a ndoryndoryvamo aꞌero. Igwete g̃a imbohetei Tupanaꞌga nhiꞌig̃a. Aꞌero 

g̃a jikogi Jesusꞌga rehe – kiroki g̃a pe Tupanaꞌga eꞌi nhog̃wenonde g̃ahã po 
ti oko ji pyrieꞌymi nehẽ javo.

49 Igwete g̃a imombeꞌumbeꞌui nhandepojykahareteꞌga nhiꞌig̃a imonhimoanhana 
g̃agwyra rupi nhaporemo. 50 Emo judeusꞌg̃a omomymomyi akwaimbaeꞌg̃a 
huvihavaꞌg̃a cidade pe. Judeusꞌg̃a omyomyi kunhangweraꞌg̃a no imbateveꞌg̃a 

– kiroki g̃a ojiko Tupanaꞌga rehe novĩa. Igwete judeusꞌg̃a g̃a momymomyi g̃a 
mongoteꞌvaruhuavo Pauloꞌg̃a pe. Aꞌero g̃a Pauloꞌg̃a mondoahai ogwyra hugwi g̃a 
mondovo. 51 Ohorame Pauloꞌg̃a ihyvi opya otimbuguhua mondurunduruga jugwi. 
Nahã g̃a hepiukari pevoveꞌg̃a ndekoteꞌvaruhua ihyvame opya. Igwete Pauloꞌga 
hoi cidade de Icônio pe Barnabéꞌga pavẽi. 52 Emo Antioquia pe Jesusꞌgareheveꞌg̃a 
horyory upa. Igwete Tupanaꞌga raꞌuva g̃a pojykahetei okovo g̃a moiruamo.

Paulovaꞌea oho Icônio pe

14  1 Na jitehe g̃a pe g̃a horame Icônio pe. Pauloꞌga oho 
judeusꞌg̃a jatykahai pe Barnabéꞌga pavẽi. Pevo g̃a Jesusꞌga 

mombeꞌumbeꞌukatui g̃a pe. Nurã heꞌyjuhuveꞌg̃a jikogi Jesusꞌga rehe 
judeusꞌg̃a judeusꞌg̃arũiveꞌg̃a pavẽi. 2  Emo judeusꞌg̃a – kiroki g̃a ndojikopotari 
Jesusꞌga rehe – g̃a omomymomyi judeusꞌg̃arũiveꞌg̃a oko teꞌvaruhu Pauloꞌg̃a 
javo g̃a pe. G̃a nhiꞌig̃aykaro g̃waramo judeusꞌg̃arũiveꞌg̃a nhimboahitehei 
Jesusꞌgareheveꞌg̃a pe aꞌero onhimongyavo. 3 Heꞌyi Pauloꞌg̃a kiri pevo. 
Ndopojihuvi reki g̃a g̃a nhandepojykahareteꞌga mombeꞌgwovo pevoveꞌg̃a pe.

— Jesusꞌga omombyry hete nhande ve, ei g̃a ga mombeꞌgwovo jipi.
Aꞌitituhẽvaꞌea g̃anemimombeꞌua. Nurã Jesusꞌga japoukari 

ahemonhimombyꞌavaꞌea Pauloꞌg̃a pe. Aꞌereki Jesusꞌga eꞌi: “Aꞌea repiagame po 
ti g̃a ei nehẽ: ‘Aꞌitituhẽvaꞌea reki Jesusꞌga remimombyryva mombeꞌua’,” ei ga. 
4 Cidadepeveꞌg̃a ndeaporog̃ita ojoatyvi aꞌero. Heꞌyiveꞌg̃a oho Jesusꞌga moirũharaꞌg̃a 
nhiꞌig̃a rupi Pauloꞌg̃a nhiꞌig̃a rupi. Jaraꞌg̃a oho judeusꞌg̃a nhiꞌig̃a rupi onhimongyavo.

5 Aerẽ judeusꞌg̃a judeusꞌg̃arũiveꞌg̃a monhiꞌig̃i upa. Gwuvihavaꞌg̃a pavẽi g̃a ei:
— Xajigwarai ti Pauloꞌg̃a ndehe g̃a apiapiavo nehẽ, ei g̃a ojohupe.
6 Igwete Pauloꞌg̃a ikwahavipei g̃anhimbohovajara ojihe. Aꞌero g̃a kaꞌnhymi 

g̃a hugwi ogwovo cidade de Listra pe cidade de Derbe pe no Licaôniapeveꞌg̃a 
gwyri pe. Ojipeꞌg̃a gwyri pe g̃a hoi no – kiroki g̃agwyra Licaônia atima. 
7 Ohoohorame g̃a pyryvaꞌea mombeꞌui g̃a pe pevo Jesusꞌga mombeꞌgwovo.

Paulovaꞌea oho Listra pe
8 G̃a horame Listra pe Pauloꞌga Jesusꞌga mombeꞌui pevoveꞌg̃a pe. Igwete ga 

reni Pauloꞌga nhiꞌig̃a renduva ipykaꞌnauhũveꞌga. Tegwete gapoꞌãhava. Aꞌereki 
ga na tuhẽ oꞌa. 9 Kiro ga reni Pauloꞌga nhiꞌig̃a renduva aꞌero. Henduvame 
Jesusꞌga mombeꞌua ga ei oyvyteri pe: “Jesusꞌga po ti ji mopoꞌã aꞌero naerũ.” 
Pauloꞌga gwepia katu ga ikwahava gareaporog̃ita. 10 Igwete ga eahyahi ga pe:

— Epoꞌag̃atu, ei Pauloꞌga ga pe.
Kiro ipykaꞌnauhũveꞌga poꞌami aꞌero opoopoa ogwovo.

11 Pevoveꞌg̃a gwepia Pauloꞌga ga mopoꞌag̃aturame. Nurã g̃a 
hapukapukai onhiꞌig̃imo. Eꞌi tehe reki g̃a Pauloꞌg̃a mombeꞌgwovo.

— Yvagipeveꞌg̃a onhimongo yvyakotyvaꞌero ojyva nhande koty, eꞌi tehe g̃a g̃a pe.
Pauloꞌg̃a ndokwahavi reki g̃a etehea ojive. Aꞌereki hajihe pevoveꞌg̃a 

nhiꞌig̃a. 12  Igwete g̃a hapukapukai javo Pauloꞌg̃a pe: “G̃a ko yvagipeveꞌg̃a 
aheremimboheteharaꞌg̃a.” Barnabéꞌga pe g̃a etehei: “Ga ko Júpiterꞌga 
huvihavuhuheteꞌga.” Pauloꞌga pe g̃a etehei: “Ga ko Mercúrioꞌga. Aꞌereki 
ga omombeꞌumbeꞌu mbatera,” ei g̃a.

13 Igwete g̃a Pauloꞌg̃a mbohetepotari. Aꞌero mbatera kwavaꞌẽharaꞌga heruri 
yuranuhũa henoꞌama g̃ajatykahava pyri – aꞌea pevo u cidade ypyvo. Aꞌereki 
aꞌea pype g̃a ojatykatyka jipi Júpiterꞌga mboheteavo. Kiro ikwavaꞌẽharaꞌga – 
gaha ojuka mbatera ikwavaꞌeg̃a Júpiterꞌga pe jipi – kiro ga heruri jurukwara 
pyri yuranuhũa henoꞌama imbojigwakava reheve ipotyꞌrivaꞌea reheve. 
Aꞌero ga ijukapotari pevoveꞌg̃a pavẽi ikwavaꞌeg̃a Jesusꞌga moirũharaꞌg̃a pe 
Pauloꞌg̃a pe. Aꞌereki g̃a g̃a mbohete pota g̃a ko yvagipeveꞌg̃a javo tehe.

14 Ikwahavame Pauloꞌg̃a ndovyꞌahetei okovo. Nurã g̃a imbotararagi 
opira tapenog̃i yvagipeveꞌg̃a ore rehe javo g̃a pe. Igwete g̃a nhani 
g̃apyteri pe oꞌeahyahiva g̃a pe.

15 — Maranuhũrame pe ore mboheteuhui? Tupanaꞌga jate ti pembohete, ei 
Pauloꞌg̃a g̃a pe. Aꞌereki ore yvagipevaꞌea rũi. Pe javijitehevaꞌea ko ore, ei g̃a 
g̃a pe. Igwete ore ruri pyryvaꞌea imombeꞌgwovo pe me novĩa taperojijyi ti 
pendeaporog̃ita javo. Pepohi ti Tupanaꞌgarũivaꞌea hugwi, oroꞌe ore pe me, ei g̃a. 
Tupanaꞌga rehe jate ti pejiko ag̃wamo omanoeꞌỹveꞌga rehe. Aꞌereki gaha oapo 
yvaga, yvya, ypiahua. Yvyakotyvaꞌearehevaꞌea ga oapo pa po rimbaꞌe, ei g̃a g̃a 
pe. 16 Ymya Tupanaꞌga ei: “Na g̃a ndekoi jate naꞌẽ g̃wemimbotarimovaꞌea rehe 
aꞌero judeusꞌg̃arũiveꞌg̃a,” ei ga, ei g̃a. 17 Emo Tupanaꞌga gwepiuka gweaporog̃ita 
pe me. Aꞌereki ga ombuhu pyryvaꞌea pe me jipi, ei g̃a. Amana ga omongy pe me 
yvaga hugwi. Ombohoryory ga penemitymipyra iꞌahava rupi, ei g̃a. Mbatera ga 
ombuhuruka pe me peꞌu javo. Aꞌero ga pe mbohoryoryvi jipi, ei g̃a g̃a pe.

18  Pauloꞌg̃a nhiꞌig̃a renduvame vehevi g̃a ikwavaꞌembotari yuranuhũa 
Pauloꞌg̃a pe timbohete g̃a javo novĩa. Emo Pauloꞌg̃a ndojukaukari reki g̃a pe.

19 Aerẽ judeusꞌg̃a nduri Listrapeveꞌg̃a pyri. Antioquia hugwi g̃a nduri 
Pisídiapeveꞌg̃a gwyra hugwi. Icônio hugwi g̃a nduri no. Igwete g̃a ei g̃a pe:

— Iꞌmbe hete Pauloꞌga pe me, eꞌi tehe g̃a. Tiapiapi ga, ei g̃a.
Igwete g̃a g̃a mbopogwei Pauloꞌga apiavo ga rerohyryryga cidade 

hugwi ga reja. “Aꞌereki ga omano,” ei g̃a ojohupe novĩa. 20 Emo 
Jesusꞌgareheveꞌg̃a oatima ga oꞌama. Kiro ga poꞌami reki ojivya cidade pe 
g̃a ndupi. Koꞌemame Pauloꞌga hoi cidade de Derbe pe Barnabéꞌga pavẽi.

Paulovaꞌea ojivy Antioquia pe
21 Igwete Pauloꞌg̃a imombeꞌui pyryvaꞌea Jesusꞌga mombeꞌgwovo 

Derbepeveꞌg̃a pe. Aꞌero g̃a heꞌyiveꞌg̃a mbojikogukari Jesusꞌga rehe g̃a 

nderekovo. Aerẽ g̃a jivyri Listra pe. Aerẽ g̃a jivyri Icônio pe. Aerẽ g̃a jivyri 
Antioquia pe Pisídiapeveꞌg̃a gwyri pe. 22  Ohoohorame Jesusꞌgareheveꞌg̃a 
pyri g̃a g̃a mbojikohetei Jesusꞌga rehe. Igwete g̃a ei g̃a pe:

— Pejikogeꞌymi ti Jesusꞌga rehe, ei Pauloꞌg̃a. Ga rehe nhandejikoga 
g̃waramo po ti ojipeꞌg̃a jigwarai nhande rehe nehẽ novĩa, ei g̃a. 
Penhimomirana ti jupe aꞌero Tupanaꞌgarehevaꞌero. Aꞌereki na tuhẽ naꞌẽ. 
Emo po ti aerẽ nhande hoi Tupanaꞌga pyri nhandejupa nehẽ, ei g̃a g̃a pe.

23  Pauloꞌg̃a ombojoapiapi ojogwerogwovo Jesusꞌgareheveꞌg̃a pyri aꞌero 
javo g̃a pe. Ohorame g̃a pyri Pauloꞌg̃a g̃apyteripeveꞌg̃a moꞌemoꞌẽi toko 
ti g̃a Jesusꞌgareheveꞌg̃a ndepiakatuharaꞌg̃a javo. Aꞌero Pauloꞌg̃a nhiꞌig̃i 
Tupanaꞌga pe iꞌueꞌyma.

— Ereko katu ti g̃a. Aꞌereki g̃a ojiko nde rehe, ei g̃a opojykahareteꞌga pe.
24 Aerẽ Pauloꞌg̃a hoi Pisídiapeveꞌg̃a gwyra rupi. Aerẽ g̃a hoi Panfíliapeveꞌg̃a 

gwyri pe. 25 Cidade de Perge pe g̃a hoi Jesusꞌga mombeꞌgwovo g̃a pe. Aerẽ 
g̃a hoi cidade de Atália pe. 26 Pevo g̃a avi itayharuhua pype ogwovo. Igwete 
g̃a jivyri Antioquia pe jitehe – kiroki Síriapeveꞌg̃a gwyripevaꞌea – perope 
Jesusꞌgareheveꞌg̃a eꞌi ypy Tupanaꞌga pe: “Emombyry ti Pauloꞌg̃a pe g̃a horame 
oporavykyavo nde ve,” eꞌi ypy g̃a ga pe pevo ikwehe.

Oporavyky pa g̃a Jesusꞌga mombeꞌgwovo aꞌero. 27 Igwete g̃a jivyri kiro 
pevo. Ovahemame g̃a hoi Jesusꞌgareheveꞌg̃a nderojatykavo imombeꞌupava 
g̃a pe ohoagwera.

— Nahanahã Tupanaꞌga nhimoirũukari ore ve g̃a pokogauka jipi, ei g̃a 
g̃a pe. Tupanaꞌga ombojikoguka judeusꞌg̃arũiveꞌg̃a Jesusꞌga rehe kiro, ei 
Pauloꞌg̃a imombeꞌgwovo g̃a pe.

28  Heꞌyjuhu g̃a kiri pevo Jesusꞌgareheveꞌg̃a pyri aꞌero.

Ojatyka ahe Jerusalém me

15  1 Aerẽ ko ojipeꞌg̃a nduri ogwyra hugwi Judéia hugwi judeusꞌg̃a. Antioquia 
pe g̃a nduri Jesusꞌgareheveꞌg̃a pyri g̃a mboꞌeavo. Igwete g̃a ei g̃a pe:

— Moisésvaꞌea ahe mboꞌe ymya hako, ei g̃a. Nahã ahe ei akwaimbaꞌevaꞌea pe 
po rakaꞌe: “Pekytiuka ti penhakwanhapira,” ei ahe, ei g̃a. Nurã ore ei kiro pe 
me no: Po ti pe napehendukatui Moisésvaꞌea nhiꞌig̃agwera pejikytiukareꞌyma, 
aꞌero po ti pe ndapehoi Tupanaꞌga pyri yvagi pe nehẽ, eꞌi tehe g̃a g̃a pe.

2  — Avi na rũi, ei Pauloꞌga g̃a pe Barnabéꞌga pavẽi.
Aꞌea rehe Pauloꞌg̃a judeusꞌg̃a nhiꞌig̃ayvahetei jaꞌjavo g̃a pe. Nurã 

pevoveꞌg̃a ei ojohupe:
— Tikwaha katu ti aꞌero. Timondo ti Pauloꞌg̃a Jerusalém me, ei g̃a. Ojipeꞌg̃a ti 

toho g̃a ndupi no. Aꞌero po ti g̃a hoi Jesusꞌga moirũharaꞌg̃a pyri Jesusꞌgareheveꞌg̃a 
ndepiakatuharaꞌg̃a pyri nehẽ henduva g̃anhiꞌig̃a, ei g̃a. Aꞌereki jaraꞌg̃a eꞌi: 

“Ojikytiukareꞌymame po ti judeusꞌg̃arũiveꞌg̃a ndohoi yvagi pe Tupanaꞌga pyri 
avuirama nehẽ,” ei g̃a, ei g̃a. Tikwaha ti Jerusalémmeveꞌg̃a nhiꞌig̃a aꞌea rehe 
aꞌero Pauloꞌg̃a ndurame imombeꞌgwovo nhande ve nehẽ, ei g̃a ojohupe.

— Kwa, ei jaraꞌg̃a.
3  Aꞌero Jesusꞌgareheveꞌg̃a Pauloꞌg̃a nderohoi pea rupi g̃a mondovouka. 

Igwete g̃a hoi Feníciapeveꞌg̃a gwyra rupi. Samariapeveꞌg̃a gwyra rupi g̃a 
hoi no. Ohorame g̃a hoi Jesusꞌgareheveꞌg̃a pyri. Igwete g̃a ei g̃a pe:

— Judeusꞌg̃arũiveꞌg̃a ojiko Jesusꞌga rehe kiro nhande javijitehe, ei g̃a g̃a pe.
G̃amombeꞌua Jesusꞌgareheveꞌg̃a mbohorypavukari aꞌero.
4 Aerẽ Pauloꞌg̃a vahemi Jerusalém me. Igwete Jesusꞌgareheveꞌg̃a 

ndoryndoryvamo g̃andura rehe gwepiakatuharaꞌg̃a pavẽi Jesusꞌga 
moirũharaꞌg̃a pavẽi. Igwete Pauloꞌg̃a imombeꞌupavi g̃a pe.

— Nahanahã Tupanaꞌga nhimoirũukari ore ve, ei g̃a. Nurã 
judeusꞌg̃arũiveꞌg̃a jikogi Jesusꞌga rehe kiro aꞌero, ei g̃a imombeꞌgwovo g̃a pe.

5 Aꞌero fariseusꞌg̃a poꞌami g̃apyteri pe. G̃a ko Jesusꞌgareheveꞌg̃a no. 
Igwete g̃a poꞌami javo.

— Judeusꞌg̃arũiveꞌg̃a po ojikytiuka hamo Moisésvaꞌea remimboꞌeagwera 
hendukatuavo hamo, ei g̃a. Peꞌji po pe g̃a pe aꞌero hamo, ei g̃a jaraꞌg̃a pe.

6  Aꞌero Jesusꞌga moirũharaꞌg̃a jatykai Jesusꞌgareheveꞌg̃a 
ndepiakatuharaꞌg̃a pavẽi upa.

— Marã po ti nhande ei aꞌea pe naerũ? ei g̃a javo ojohupe.
7 Kiro g̃a nhomonhiꞌinhiꞌĩhetei aꞌea rehe upa. Aerẽ Pedroꞌga poꞌami javo g̃a pe.

— Nhiirũ, pekwaha pe Tupanaꞌga nhiꞌig̃agwera ji ve ikwehe. Ji ko 
pepyteripevaꞌea, ei Pedroꞌga. Igwete Tupanaꞌga ei ji ve: “Ndehe ti emombeꞌu 
pyryvaꞌea judeusꞌg̃arũiveꞌg̃a pe Jesusꞌga mombeꞌgwovo tohendu ti g̃a javo. 
Aꞌero po ti g̃a jikogi Jesusꞌga rehe nehẽ,” e ko ga ji ve ikwehe, ei Pedroꞌga g̃a pe. 
Igwete ji Jesusꞌga mombeꞌui g̃a pe. 8 G̃a ji rendukaturame Tupanaꞌga ei: “Pyry 
hete g̃ajikoga Jesusꞌga rehe kiro judeusꞌg̃arũiveꞌg̃a,” ei ga. Aꞌereki ga okwaha 
pa ahereaporog̃ita okovo, ei Pedroꞌga. Nurã ga imondoi gwaꞌuva g̃a pyri, ei 
Pedroꞌga. Pehepia ko ga imbuhuri naꞌẽ gwaꞌuva nhande ve ikwehe. Na jitehe kiro 
ga imondoi aꞌea judeusꞌg̃arũiveꞌg̃a pe no, ei ga. 9 Tupanaꞌga pe ore judeusramo 
ojoꞌjajoꞌja judeusꞌg̃arũiveꞌg̃a pavẽi, ei ga. Omombo ga nhanderekoteꞌvaruhua 
nhande hugwi ikwehe. Na jitehe g̃a hugwi ga imombori g̃andekoteꞌvaruhua 
g̃a jikogame Jesusꞌga rehe, ei Pedroꞌga g̃a pe. 10 Maranuhũrame pe Tupanaꞌga 
mbokweraipotari kiro aꞌero? ei ga. Pepotaruhu pe judeusꞌg̃arũiveꞌg̃a 
mbopiroꞌyeꞌyma Moisésvaꞌea remimboꞌeagwera hugwi novĩa, ei ga g̃a pe. 
Nhaneramonhavaꞌea nohendukatupavi Moisésvaꞌea remimboꞌeagwera rakaꞌe. 
Nhande na jitehe nihendukatupavi a, ei ga. Maraname pe euhui judeusꞌg̃arũiveꞌg̃a 
pe naerũ tohendu katu ti g̃a aꞌea javo, ei ga g̃a pe. 11 Nahã reki nhande ei: Jesus 
Cristoꞌga remimombyryva g̃waramo nhande ve Tupanaꞌga nhandereaporog̃ita 
mbopyahui. Na jitehe garemimombyryva g̃waramo judeusꞌg̃arũiveꞌg̃a pe 
Tupanaꞌga g̃andeaporog̃ita mbopyahui no, ei Pedroꞌga imombeꞌgwovo g̃a pe.

12  Aꞌero g̃a nonhiꞌig̃aꞌjavi onhimongyavo. Kiro Pauloꞌga imombeꞌumbeꞌui 
g̃a pe ohoagwera Barnabéꞌga pavẽi.

— Tupanaꞌga oapouka ore ve ahemonhimombyꞌavaꞌea judeusꞌg̃arũiveꞌg̃a 
pyteri pe ikwehe, ei g̃a g̃a pe.

13  Pauloꞌg̃a imombeꞌupavirẽ kiro Tiagoꞌga ei g̃a pe no:
— Nhiirũ, pejapyaka ti nhinhiꞌig̃a rehe, ei ga g̃a pe. 14 Simão Pedroꞌga 

omombeꞌu pe me Tupanaꞌga ag̃ataruhua judeusꞌg̃arũiveꞌg̃a ndehe. Tupanaꞌga 
gwepiukarypy oꞌag̃ataruhua g̃a ndehe heꞌyiveꞌg̃a moꞌemoꞌeamo ojihevaꞌero, ei 
Tiagoꞌga g̃a pe. 15 Nanongara pe tuhẽ ko Tupanaꞌga nhiꞌig̃a mombeꞌuharavaꞌea 
ei hako, ei ga. Omombeꞌu ahe Tupanaꞌga nhiꞌig̃a ikwatija hako.
 16 “Ymya ko Davivaꞌea aheruvihavamo oko hako.

Aerẽ ahanaꞌja ahepyꞌrovovaꞌea,” ei Tupanaꞌga.
“Aerẽ ti ji jivyri nehẽ.

Jijivyraꞌjavame po ti ji g̃a mbojatykaaꞌjavi nehẽ g̃anduvihavamo 
nehẽ,” ei ga.

 17 “Nahã po ti jaraꞌg̃a nhaporemo judeusꞌg̃arũiveꞌg̃a ji rekari okovo ji rehe nehẽ
– kiroki g̃a ji amoꞌemoꞌẽ jijihevaꞌero,” ei Tupanaꞌga.

 18 “Poro ji ei jitekovo.
Jihi akwahavuka nanongara ymya hako,” ei ga.

Nahã ahe omombeꞌu ikwatija Tupanaꞌga nhiꞌig̃a hako, ei Tiagoꞌga 
imombeꞌgwovo g̃a pe.

19 Igwete Tiagoꞌga ei no:
— Nurã jihi aꞌe pe me kiro: Xaꞌeyme ti g̃a pe: “Tojikytiuka ti g̃a.” 

Xaꞌeyme ti aꞌea judeusꞌg̃arũiveꞌg̃a pe – kiroki g̃a gwerojijyi gweaporog̃ita 
kiro ojikoga Tupanaꞌga rehe, ei ga.

20 — Nahã tikwatija javo g̃a pe:
“Tapeꞌui ti g̃ambatera g̃a ikwavaꞌeg̃ame haꞌangava pe 

g̃wemimbohetehara pe,” xaꞌe g̃a pe, ei ga.
“Taperekoi ojipeꞌg̃a nembirekoꞌg̃a,” xaꞌe g̃a pe.
“Tapeꞌui mbiara hekoa iporeꞌymame jugwi.
Hekoa tapeꞌui no.”

Nahã ti xaꞌe g̃a pe ikwatija nehẽ, ei Tiagoꞌga g̃a pe. 21 Aꞌereki nanongara rehe 
Moisésvaꞌea omboꞌe ahe hako, ei ga. Sábado rupi judeusꞌg̃a hoi ojatykahai pe 
jipi imonhiꞌig̃a ikwatijara pe Moisésvaꞌea remimboꞌeagwera pe. Cidades pe 
nhaporemo g̃a imombeꞌui aꞌea ymya hako. Kiromo jitehe no, ei Tiagoꞌga g̃a pe.

Okwatija ahe imondovouka judeusꞌg̃arũivaꞌea pe
22 Kiro Jesusꞌga moirũharaꞌg̃a nhomonhiꞌimbavi Jesusꞌgareheveꞌg̃a 

ndepiakatuharaꞌg̃a pavẽi jaraꞌg̃a pavẽi no Jesusꞌgareheveꞌg̃a. Igwete g̃a ei ojohupe:
— Timondo ti mokonhaꞌg̃a Antioquia pe aꞌero tomombeꞌu katu ti g̃a 

nhanenhiꞌig̃a g̃a pe, ei g̃a. Pauloꞌga rupi po ti g̃a hoi Barnabéꞌga rupi, ei g̃a.
— Kwa, ei jaraꞌg̃a.

Igwete g̃a g̃a moꞌẽi ojipytera hugwi. Huvihavaꞌg̃a g̃a g̃a moꞌẽi Silasꞌga 
Judasꞌga no. Ojipea ko Judasꞌga rera Barsabás. 23 Igwete Jesusꞌgareheveꞌg̃a 
ikwatijari imondovo Judasꞌg̃a pe togweroho ti g̃a javo. Nahã g̃a ikwatijari inog̃a:

“Kiro ore ikwatijari pe me. Jesusꞌga moirũharamo orokwatija 
Jesusꞌgareheveꞌg̃a ndepiakatuharaꞌg̃a pavẽi,” ei g̃a ikwatija.

“Pe ko judeusꞌg̃arũivaꞌero peko novĩa. Emo nhande xanhomoirũirũ ag̃wamo 
nhandejikoga g̃waramo Jesusꞌga rehe,” ei g̃a. “Igwete pe nduvi Antioquia pe. 
Jararamo pe nduvi Síriapeveꞌg̃a gwyri pe Cilíciapeveꞌg̃a gwyri pe no. Pe me 
nhaporemo ore ikwatijari imondovouka orenhiꞌig̃a aꞌero,” ei g̃a ikwatija g̃a pe.

24 “Orepyteripeveꞌg̃a oho pe pyri heikwehe. Omomyi g̃a pepyꞌa 
onhiꞌĩteheavo pe me. Emo ore noromondoukari reki g̃a pe pyri. Ojiroho tehe 
g̃a heikwehe,” ei g̃a ikwatija g̃a pe. 25 “Nurã ore jatykai oronhomonhiꞌig̃a 
orojupa. Igwete ore ei: ‘Timoꞌẽ ti mokonhaꞌg̃a mondovouka judeusꞌg̃arũiveꞌg̃a 
pyri Pauloꞌg̃a ndupi,’ oroꞌe ore orojohupe,” ei g̃a. “Oroarõ hete memei ore 
Pauloꞌga Barnabéꞌga no. 26 Ndopojihuvi g̃a omanoa nhandepojykahareteꞌga 
mombeꞌgwovo Jesus Cristoꞌga mombeꞌgwovo jipi,” ei g̃a. 27-29 “Kiro 
ore mokonhaꞌg̃a moꞌẽi g̃a mondovo Pauloꞌg̃a ndupi aꞌero. Judasꞌga ore 
oromondo. Silasꞌga oromondo no. Tomombeꞌu katu ti g̃a orenhiꞌig̃a pe me 
orerembikwatijara,” ei g̃a ikwatija g̃a pe.

“Kiro ore ei pe me aꞌero: Tapeꞌui g̃ambatera g̃a ikwavaꞌeg̃ame 
haꞌangava pe g̃wemimbohetehara pe. Hekoa tapeꞌui no. Mbiara 
tapeꞌui g̃a iporeꞌymame hekoa jugwi. Taperekoi ojipeꞌg̃a nembirekoꞌg̃a. 
Aꞌea pe jate oroꞌe ore ikwatija pe me. Ojipea pe ndoroꞌei aꞌero,” ei g̃a 
g̃a pe. “Aꞌereki pyry ore ve oroꞌeeꞌyma pe me. Pyry Tupanaꞌga raꞌuva 
pe no,” ei g̃a. “Pehendu katu po pe orenhiꞌig̃a aꞌero hamo.

Ki rupi aꞌero.”

30 Nahã g̃a ikwatijari judeusꞌg̃arũiveꞌg̃a pe inog̃a. Igwete g̃a 
imondoi g̃wembikwatijaragwera Judasꞌg̃a pe togweroho ti g̃a g̃a pe 
javo. Aꞌero Judasꞌg̃a herohoi pea rupi Antioquia pe. Ovahemame g̃a 
Jesusꞌgareheveꞌg̃a nderojatykai imondovo ikwatijara g̃a pe. 31 Igwete 
pevoveꞌg̃a nhiꞌig̃i jupe. Aꞌero g̃a ndoryndoryvamo omog̃ita repiaga.

32  Igwete Judasꞌga nhiꞌinhiꞌig̃i g̃a pe Silasꞌga pavẽi g̃a mog̃itavo no. 
Aꞌereki g̃a Tupanaꞌga nhiꞌig̃a mombeꞌuharamo tuhẽ oko no. Igwete g̃a 
Jesusꞌgareheveꞌg̃a mbojikohetei Jesusꞌga rehe aꞌero g̃a mbohoryva.

33-35 Opytaahiꞌvi Judasꞌg̃a pevo. Aerẽ g̃a ei Jesusꞌgareheveꞌg̃a pe:
— Kiro po ti ore jivyri Jesusꞌga moirũharaꞌg̃a pyri aꞌero. Aꞌereki g̃a ore 

mbuhuruka avo ikwehe.

— Pejivy ti aꞌero g̃a pyri, ei g̃a g̃a pe.
Emo Pauloꞌga opyta Antioquia pe okovo Barnabéꞌga pavẽi. Heꞌyiveꞌg̃a 

pavẽi g̃a pevoveꞌg̃a mboꞌemboꞌei imombeꞌgwovo Tupanaꞌga nhiꞌig̃a g̃a pe.

Paulovaꞌea onhombojaꞌo Barnabévaꞌea pavẽi
36  Aerẽ Pauloꞌga ei Barnabéꞌga pe:

— Xajivyraꞌja ti Jesusꞌgareheveꞌg̃a ndepiaga. Timbojoapiapi pa ti cidades nehẽ 
– perope nhande timombeꞌu g̃a pe nhandepojykahareteꞌga nhiꞌig̃a ikwehe, ei 
Pauloꞌga ga pe. Tihepia ti g̃ajikoga Jesusꞌga rehe ag̃wamo, ei ga ga pe.

37 — Kwa, ei Barnabéꞌga. Xahoaꞌja ti g̃a ndepiaga. Tiroho ti João 
Marcosꞌga nhandejupi, ei ga ga pe.

38  — Tirohoyme ti ga, ei Pauloꞌga. Opohi ga nhande hugwi 
Panfíliapeveꞌg̃a gwyri pe ikwehe. Aꞌero ga ndohoaꞌjavi nhande rupi 
Tupanaꞌga nhiꞌig̃a mombeꞌgwovo ikwehe, ei ga ga pe.

39 — Tiroho jate ti ga nhandejupi, ei Barnabéꞌga ga pe.
Igwete g̃a nhomonhiꞌig̃ayvahetei ga rehe. Aꞌero g̃a nhombojaꞌogi 

ojohugwi ogwovo. Barnabéꞌga gweroho João Marcosꞌga ojupi ga reroꞌava 
itayharuhua pype. Chiprepeveꞌg̃a gwyri pe g̃a hoi aꞌero ogwovo.

40 Pauloꞌga ki aꞌe te gweroho Silasꞌga ojupi ga rerogwovo. G̃a horame 
Jesusꞌgareheveꞌg̃a ei g̃a pe:

— Tupanaꞌga ti tomombyry pe me pe nderekovo katu, ei g̃a Pauloꞌg̃a pe.
41 Igwete Pauloꞌg̃a hoi Síriapeveꞌg̃a gwyra rupi Cilíciapeveꞌg̃a gwyra 

rupi no. Igwete ga Jesusꞌgareheveꞌg̃a mbojikohetei Jesus Cristoꞌga rehe.

Timóteovaꞌea oho Paulovaꞌea rupi

16  1 Aerẽ Pauloꞌga hoi cidade de Derbe pe Silasꞌga pavẽi. Aerẽ g̃a hoi 
cidade de Listra pe. Pevo Pauloꞌga Timóteoꞌga repiagi. Igwete ga 

ei taroho ti ga jijupi javo. Timóteoꞌga ko Jesusꞌgarehevaꞌero oko. Gayhẽa 
na jitehe no. Hẽa ko judeuramo oko no. Gapoꞌria ki aꞌe te judeu rũi.

2  — Pyry hete ko Timóteoꞌga, eꞌi pa Jesusꞌgareheveꞌg̃a ga pe 
Listrapeveꞌg̃a Icôniopeveꞌg̃a no.

3  Igwete Pauloꞌga ei taroho ti ga javo.
— Xaho ti ji rupi ji moiruamo, ei ga Timóteoꞌga pe.
— Aho ti nehẽ, ei Timóteoꞌga ga pe.
Igwete Pauloꞌga ikytiukari Timóteoꞌga rakwanha pira garerohoa renonde. 

Aꞌereki pevo judeusꞌg̃a okwaha Timóteoꞌga poꞌria. Ahe ko judeu rũi. Nurã ko ahe 
ndokytiukari gwaꞌyraꞌga gapitaꞌngia. “Nde jikytiukareꞌymame po ti judeusꞌg̃a 
noarõi nehẽ,” ei Pauloꞌga Timóteoꞌga pe. Igwete Pauloꞌga ga kytiukari naꞌẽ aꞌero 
ga rerogwovo ojupi. 4 Imbojoapiapirame cidades g̃a hoi Jesusꞌgareheveꞌg̃a pyri. 
Igwete g̃a imombeꞌumbeꞌui g̃a pe Jerusalémmeveꞌg̃a nhiꞌig̃agwera.

— “Nahanahã ti peko,” ei Jesusꞌga moirũharaꞌg̃a javo pe me 
Jesusꞌgareheveꞌg̃a ndepiakatuharaꞌg̃a pavẽi, ei Pauloꞌg̃a imombeꞌgwovo g̃a 
pe. Pejapyaka katu ti g̃anhiꞌig̃a rehe aꞌero, ei g̃a g̃a pe.

5 Nahã ko g̃a Jesusꞌgareheveꞌg̃a mbojikohetei Jesusꞌga rehe aꞌero. 
Igwaigwavete ko ojipeꞌg̃a jikogi ga rehe jipi.

Tupanaꞌga gwepiuka Macedôniapevaꞌea Paulovaꞌea pe
6  Aerẽ Pauloꞌg̃a ei ojohupe novĩa:

— Xaho ti Ásiapeveꞌg̃a gwyri pe imombeꞌgwovo Tupanaꞌga nhiꞌig̃a g̃a pe, ei g̃a.
Emo Tupanaꞌga raꞌuva nomondoukari g̃a pevo. Kiro g̃a hoi 

Frígiapeveꞌg̃a gwyra rupi aꞌero Galáciapeveꞌg̃a gwyra rupi ogwovo. 7 G̃a 
horame Mísiapeveꞌg̃a gwyra pyri Pauloꞌg̃a ei ojohupe:

— Xaho Bitíniapeveꞌg̃a gwyri pe kiro, ei g̃a novĩa.
Emo Jesusꞌga raꞌuva nomondoukari g̃a pevo. 8  Nurã g̃a hoi Mísiapeveꞌg̃a 

gwyra rupi ovahema cidade de Trôade pe. 9 Ypytunimo Pauloꞌga 
Macedôniapeveꞌg̃a gwyripeveꞌga repiagi okiri pe. Igwete ga nhiꞌig̃i 
Pauloꞌga pe oꞌama.

— Herejo tuhẽ oregwyri pe Macedônia pe ore pokoga, ei ga ga pe.
10 Kirẽ Pauloꞌga imombeꞌui g̃wembiepiaga ore ve. Aꞌero ore ei:
— Xaho ti Macedônia pe aꞌero Jesusꞌga mombeꞌgwovo pevoveꞌg̃a pe. 

Aꞌereki Tupanaꞌga nhande mondo pota kiro g̃a pyri, oroꞌe ore orojohupe.
(Jihi Lucas aho g̃a ndupi no ikwehe.) Kotihĩ ore imboavujikweri 

mbatera heroꞌava itayharuhua pype herogwovo aꞌero.

Lídiavaꞌea ojiko Jesusꞌga rehe
11 Igwete ore herohoi imoanhana Trôade hugwi. Igwete ore 

herohoi ypaꞌouhũa rehei katu Samotrácia rehei katu. Koꞌemame ore 
herohoi cidade de Neápolis pe. 12  Pea hugwi ore hoi orokovo pea rupi 
Macedôniapeveꞌg̃a gwyri pe. Aꞌero ore vahemi cidade de Filipos pe. 
Filipos ko huvihavuhu pevo Macedôniapeveꞌg̃a gwyri pe. Cidade de 
Romahugwiveꞌg̃a ko pevo u Filipos pe onhimongyavo. Aꞌero ore vahemi 
Filipos pe. Mbohapyreteꞌi ore kiri pevo oropytavo.

13  Sábado rupi ore ei orojohupe:
— Xaho ti cidade hugwi yhya rembeꞌyi pe nhandejupa. Pevo po 

judeusꞌg̃a hoi jipi onhiꞌig̃a Tupanaꞌga pe, oroꞌe ore orojohupe.
Aꞌero ore hoi kunhangweraꞌg̃a nhimonoꞌog̃a repiaga. Aꞌero ore apygi 

Jesusꞌga mombeꞌgwovo g̃a pe. 14 Igwete Lídiahẽa henduvi orenhiꞌig̃a oina. 
Hẽa ko cidade de Tiatirahugwivaꞌero. Ipig̃wag̃uhũvaꞌea hẽa omaꞌemaꞌẽ 
jipi itambereꞌia pyhyga. Ojiko hete hẽa Tupanaꞌga rehe. Igwete hẽa 
henduvi Pauloꞌga nhiꞌig̃a. Aꞌero Tupanaꞌga imomytuꞌẽi hẽaꞌakag̃i pe toko 
ti hẽa Pauloꞌga nhiꞌig̃a rupi javo. 15 Aerẽ ore hẽa mobatizai aꞌero. Ore 
hẽarongapypeveꞌg̃a mobatizai no. Aerẽ hẽa ei ore ve:

— Pekwaha pe kiro jijikoga nhandepojykahareteꞌga rehe, ei hẽa. Nurã 
pejijo tuhẽ nhironga pype pejipytavo, ei hẽa ore ve.

Aꞌero ore hẽa mbopogwei orogwovo hẽaronga pe oropytavo.

Ahe omongi Paulovaꞌea cadeia pype
16  Ojipeꞌia rupi ore ei orojohupe:
— Xahoaꞌja ti pevo jitehe – perope g̃a oho onhiꞌig̃a Tupanaꞌga pe jipi.
Ore horame ojipehẽa ore rovatĩ pea rupi. Anhag̃a opojyka hẽa. Aꞌea 

omonhiꞌĩ hẽa aerẽvaꞌea imombeꞌgwovouka. Ojipeꞌg̃a heꞌyi omondo 
itambereꞌia hẽapojykaharaꞌg̃a pe jipi tomombeꞌu ti hẽa aerẽvaꞌea ore ve 
javo. 17 Kiro hẽa ore rovatĩ pea rupi. Aꞌero hẽa ruri ore reviri. Pauloꞌga 
reviri hẽa ruri okovo ohapukapukaita.

— Agwaꞌg̃a ko oporavyky Tupanaꞌga pe. Gaha ko huvihavuhu hete jaraꞌg̃a 
hohe pa, ei hẽa. Nahã g̃a ei pe me: “Tupanaꞌga imomborame pendekoteꞌvaruhua 
po ti pe hoi ga pyri nehẽ,” ei g̃a imombeꞌgwovo, ei hẽa ohapukaita.

Aꞌereki anhag̃a opojyka hẽa. 18  Kotihĩtihĩ hẽa hapukai ore reviri ua. Aꞌero 
Pauloꞌga kwerajahivamo hẽa rehe. Igwete ga pyryrymi javo anhag̃a pe.

— Jesus Cristoꞌga popoakarimo ji ei nde ve kiro: Epohi hẽa hugwi, ei ga jupe.
Kotihĩ anhag̃a pohiri hẽa hugwi aꞌero. 19 Ikwahavame anhag̃a pohira 

hẽapojykaharaꞌg̃a ei ojohupe:
— Nombuhuraꞌjavi po ti ojipeꞌg̃a itambereꞌia nhande ve nehẽ. Aꞌereki 

anhag̃a opohiruhu hẽa hugwi, ei g̃a. Ndokwahavaꞌjavi po ti hẽa aerẽvaꞌea 
imombeꞌgwovo nehẽ, ei g̃a ojohupe.

Igwete g̃a nhimboahivuhui Pauloꞌga rehe Silasꞌga rehe g̃a pyhyga 
g̃a nderohyryryga g̃a nderogwovo okari pe gwuvihavaꞌg̃a pyri. 20 G̃a 
nderurame g̃a ei gwuvihavaꞌg̃a pe:

— Agwaꞌg̃a ko judeusramo oko. Igwete g̃a porayvaruhuro 
nhandecidadepeveꞌg̃a momymomyina upa, ei g̃a javo tehe g̃a pe. 
21 Aꞌereki g̃a omboꞌemboꞌe g̃a g̃wamonhavaꞌea nhiꞌig̃agwera rehe, ei g̃a. 
Nhande reki Romahugwivaꞌero xako g̃a atyvi. Nurã po nhande ndiakoi 
nanongara rupi hamo romanosramo, eꞌi tehe g̃a g̃a pe.

22-23  Kiro pevoveꞌg̃a nhimbohovajapavi Pauloꞌg̃a ndehe aꞌero 
onhimongyavo. Igwete g̃anduvihavaꞌg̃a imbotararararagukari Pauloꞌg̃a 
pirekyitauka g̃a hugwi. Igwete g̃a g̃a nupanupãukari yvyra pyvõ g̃a 
momboruka cadeia pype g̃a mongiavo.

— Teremohemukari ti g̃a g̃a monguva ipype, ei g̃a guardaꞌga pe.
24 Henduvame g̃anhiꞌig̃a ga Pauloꞌg̃a mondoi g̃a mohina okia mbyteri 

pe te. Igwete ga g̃apya mombygi yva pyvõ. Ono ga g̃apya yva kwaꞌria 
rehe. Aꞌero ga inog̃i irũa yva g̃apya arimo imombyga. 

25 Ypyhaji katu Pauloꞌga nhimbyꞌyi onhiꞌig̃a Tupanaꞌga pe ga 
mboheteavo Silasꞌga pavẽi. Cadeiapypeveꞌg̃a ojapyaka upa g̃a 
nhimbyꞌyirame. 26  Kotihĩ yvya imyimyi hete upa. Aꞌero cadeia gwyrivaꞌea 

imyimyimbavi no. Nanime hovapytymbava nhovapytymbaꞌvopavi 
upa. Igwete itanhuramuhũa jikyipavi cadeiapypeveꞌg̃a hugwi. 27 Igwete 
guardaꞌga maꞌẽi hepiaga hovapytymbaꞌvogipyra. “Oꞌemba g̃a ji hugwi 
ogwovo raꞌe,” ei ga novĩa. Nurã ga ipyhygi itakyheaꞌjavuhuvaꞌea tajijuka 
aꞌero javo. 28  Emo Pauloꞌga nhiꞌig̃a mondoahyi ga pe.

— Terejijukai, ei ga ga pe. Aꞌereki ore nhaporemo koro oroko, ei Pauloꞌga ga pe.
29 Aꞌero guardaꞌga ei onhipavẽiveꞌga pe:

— Eru yhyga ji ve, ei ga.
Igwete guardaꞌga nhani ua ohyhyipava okyhyjiavo g̃waramo. Igwete ga 

renypyꞌandurugi Pauloꞌg̃a pyri pepyry hete pe javo. 30 Aerẽ ga Pauloꞌg̃a 
nderohoi pea hugwi. Igwete ga ei g̃a pe:

— Marã po ti ji imomborukari jirekoteꞌvaruhua ji hugwi nehẽ? Marã po 
ti ji hoi Tupanaꞌga pyri yvagi pe nehẽ? ei guardaꞌga g̃a pe.

31 Igwete Pauloꞌg̃a ei ga pe:
— Ejiko ti nhandepojykahareteꞌga rehe Jesus Cristoꞌga rehe. Aꞌero po ti ga 

imombori nderekoteꞌvaruhua nde hugwi nehẽ. Aerẽ po ti nde hoi Tupanaꞌga 
pyri nehẽ no, ei g̃a ga pe. Na jitehe po ti nerongapypeveꞌg̃a nehẽ no, ei g̃a ga pe.

32 Igwete g̃a Jesusꞌga mombeꞌumbeꞌui ga pe garongapypeveꞌg̃a pe no. Igwete g̃a 
hendukatui upa. 33 Aꞌea rupi jitehe guardaꞌga g̃a nderohoi iheita g̃anupãagwera. 

Nanime Pauloꞌg̃a ga mobatizai. Aerẽ g̃a garongapypeveꞌg̃a mobatizai no. 34 Aerẽ 
guardaꞌga Pauloꞌg̃a nderohoi g̃wonga pe. Igwete ga imondoi mbatera g̃a pe toꞌu ti 
g̃a javo. Horyory ga ojikoga g̃waramo Tupanaꞌga rehe g̃wongapypeveꞌg̃a pavẽi.

35 Koꞌemame pevoveꞌg̃a nduvihavaꞌg̃a ei soldadosꞌg̃a pe:
— Peho ti javo guardaꞌga pe cadeia pe tomoꞌẽ ti ga Pauloꞌg̃a jugwi.
Igwete g̃a nduri imombeꞌgwovo g̃anhiꞌig̃a guardaꞌga pe. 36  Aꞌero ga 

imombeꞌui Pauloꞌga pe no.
— Oreruvihavaꞌg̃a eꞌi javo pe me toꞌẽ g̃a jugwi kiro, ei ga. Pejigwovo 

aꞌero. Tupanaꞌga ti tapenderoho katu, ei ga g̃a pe.
37 Emo Pauloꞌga eꞌi soldadosꞌg̃a pe:

— Po na rũi g̃a ore mondouka, ei ga. Penduvihavaꞌg̃a g̃wendu g̃aꞌmbea 
g̃a imbojateherame iteꞌvaruhuvaꞌea ore rehe ojiꞌi. Orenhiꞌig̃a ki aꞌe te g̃a 
nohenduvi ojiꞌi, ei Pauloꞌga g̃a pe. Ndojari reki ore rehe novĩa. Emo g̃a 
ore nupanupãuka tehe ojipeꞌg̃a ndovaki, ei ga. Ore ko romanosramo tuhẽ 
oroko. Po ahe nonupauhũi te romanosꞌg̃a hamo, ei Pauloꞌga. Aerẽ g̃a ore 
mbuhurukatehei avo ore mongiavouka cadeia pype ojiꞌi, ei ga. Kiro g̃a ore 
moꞌembotari g̃andovakieꞌỹ naerũ? Po na rũi te, aꞌe ji, ei Pauloꞌga g̃a pe. G̃ahã 
tuhẽ ti tuhu ore rerogwovo katu agwa hugwi nehẽ, ei ga soldadosꞌg̃a pe.

38 Igwete soldadosꞌg̃a hoi imombeꞌgwovo Pauloꞌga nhiꞌig̃a gwuvihavaꞌg̃a pe.
— Aꞌiti tuhẽ g̃a romanosramo oko? ei g̃anduvihavaꞌg̃a g̃a pe.
— Nahã tuhẽ re ko g̃a eꞌi ore ve, ei g̃a.
Igwete g̃a kyhyjihetei henduva.

— Xaho ti Pauloꞌg̃a maꞌngomaꞌngoga aꞌero naerũ, ei g̃a.
39 Aꞌero g̃a nduri Pauloꞌg̃a pyri jaꞌjavo katu g̃a pe.

— Oroko teꞌvaruhu ore pe me rajiꞌi, ei g̃a g̃a pe.
Igwete g̃a Pauloꞌg̃a nderohoi cadeia hugwi.

— Pejigwovo kiro orecidade hugwi, eꞌieꞌi g̃a onhiꞌig̃atuavo Pauloꞌg̃a pe.
40 Igwete Pauloꞌg̃a hoi cadeia hugwi aꞌero. Lídiahẽa ronga pe naꞌẽ g̃a 

hoi. Pevo g̃a Jesusꞌgareheveꞌg̃a ndepiagi. Igwete Pauloꞌg̃a ei g̃a pe:
— Pejiko hete ti Jesusꞌga rehe jipi, ei g̃a g̃a pe.
Aerẽ Pauloꞌg̃a hoi ogwovo cidade hugwi.

Paulovaꞌea oho Tessalônica pe

17  1 Igwete Pauloꞌg̃a hoi pea rupi cidade de Anfípolis pe aerẽ 
Apolônia pe no. Aerẽ g̃a vahemi ojipeꞌi pe no Tessalônica pe. Pevo 

tuvi judeusꞌg̃a jatykahava. 2  Aꞌero sábado rupi Pauloꞌga hoi ipype g̃a pyri 
aꞌero. Aꞌereki sábado nanani ga hoi judeusꞌg̃a jatykahava pype jipi. Três 
vezes Pauloꞌga hogahoi pevoveꞌg̃a monhiꞌinhiꞌig̃a aherembikwatijara rehe 
Tupanaꞌga mombeꞌuhava rehe. 3  Igwete ga imombeꞌukatui javo g̃a pe.

— Nahanahã ahe ei ikwatija hako, ei Pauloꞌga. Cristoꞌga manoa pe ahe ei 
aꞌero tokwaha ti ga hahyvaꞌea omanomo javo. Cristoꞌga kwerava pe ahe 
ei no tokweravaꞌja ti ga omanoa hugwi javo, ei ga. Jesusꞌga ko Cristoramo 

oko Tupanaꞌga remimbuhurukaramo. Aꞌereki gaha ahe nhiꞌĩpoꞌru pa 
ikwehe. Gaha ji amombeꞌu kiro pe me aꞌero Jesusꞌga, ei Pauloꞌga g̃a pe.

4 Igwete jaraꞌg̃a Pauloꞌga nhiꞌig̃a reroviari ga mbopogweavo ojikotyꞌa 
Pauloꞌg̃a pavẽi judeusꞌg̃a. Na jitehe ko judeusꞌg̃arũiveꞌg̃a – kiroki g̃a ojiko 
Tupanaꞌga rehe. Grego ko g̃anhiꞌig̃a. Heꞌyjuhuveꞌg̃a Pauloꞌg̃a mbopogwei 
ojikotyꞌa g̃a pavẽi. Kunhangweraꞌg̃a na jitehe no onhimongyavo imbateveꞌg̃a.

5 Judeusꞌg̃a ki aꞌe te onhimyrõ Pauloꞌg̃a ndehe hepiagame Pauloꞌg̃a 
mbopogwea. Nurã g̃a okoteꞌvaruhuveꞌg̃a nderuri ojipyri – kiroki 
g̃a okoteheuhu oporavykyeꞌyma jipi. Igwete g̃a g̃a mbojatykai g̃a 
mbohapukapukaita Pauloꞌg̃a ndehe cidadepeveꞌg̃a momymomyinauka. 
Aꞌero g̃a hoahypavi Jasãoꞌga ronga pe tiheka ti Pauloꞌg̃a javo.

— Tiroho ti g̃a mytuꞌẽ me g̃andovaki, ei g̃a ojohupe novĩa.
6  Ndohepiagi reki g̃a Pauloꞌga ipype. Silasꞌga g̃a ndohepiagi no.

— Jasãoꞌg̃a ti tipyhy aꞌero Jesusꞌgareheveꞌg̃a, ei g̃a ojohupe.
Aꞌero g̃a Jasãoꞌg̃a pyhygi g̃a nderohyryryga g̃a nderogwovo huvihavaꞌg̃a 

pyri. Igwete g̃a ei g̃a pe:
— Pauloꞌg̃a iporayvaruhu ogwoogwovo g̃agwyri pe nhaporemo g̃a 

momymomyina, ei g̃a oꞌmbero g̃a pe. Igwete g̃a nduruhui kiro nhande 
pyri no. 7 Aꞌero Jasãoꞌga g̃a mbuhurukari g̃wonga pe g̃a mombytavo ojipyri, 
ei g̃a g̃a pe. G̃a nhaporemo nohendukatui nhanderuvihavuhuꞌga nhiꞌig̃a 
Césarꞌga nhiꞌig̃a. Aꞌereki g̃a eꞌi: “Hajiheveꞌga ag̃wamo nhanderuvihavuhuro 
oko,” ei g̃a, ei g̃a. “Jesus ko garera,” ei Pauloꞌg̃a, ei g̃a g̃a pe.

8  Onhiꞌig̃ame aꞌea rehe g̃a pe g̃a imomymomyi huvihavaꞌg̃a pyꞌa jaraꞌg̃a 
pyꞌa no. 9 Igwete huvihavaꞌg̃a ei Jasãoꞌg̃a pe:

— Imbuhumbuhurame itambereꞌia ore ve po ti ore pe moꞌẽukari pe 
mondovouka aꞌero, ei g̃a. Pe ndekokaturame po ti ore imbuhuraꞌjavi 
peitambereꞌia pe me aꞌero nehẽ, ei g̃a g̃a pe.

Igwete Jasãoꞌg̃a imondoi itambereꞌia g̃a pe. Aꞌero g̃a Jasãoꞌg̃a 
mbopiroꞌyukari g̃a mondovouka.

Paulovaꞌea oho Beréia pe
10 Kotihĩ ypytunimo Jesusꞌgareheveꞌg̃a Pauloꞌg̃a mondoukari cidade hugwi 

aꞌero topyhygyme ti g̃a Pauloꞌg̃a javo. Igwete Pauloꞌga hoi pea rupi cidade 
de Beréia pe okovo Silasꞌga pavẽi. Ovahemame g̃a jogwerohoi judeusꞌg̃a 
jatykahava pype upa. 11 Igwete Pauloꞌg̃a imombeꞌumbeꞌui g̃a pe Tupanaꞌga 
nhiꞌig̃a. Beréiapeveꞌg̃a kojiꞌi pyry hete reki Tessalônicapeveꞌg̃a hohe. Aꞌereki 
g̃a g̃wendu pota hete Tupanaꞌga mombeꞌua. Pauloꞌg̃a imombeꞌurame 
g̃a ei ojohupe: “Tihepia ti imombeꞌukatua.” Nurã g̃a hoi hepiaga 
aherembikwatijara jipi Tupanaꞌga mombeꞌuhava nahã reki raꞌe javo.

12  Aꞌero g̃a heroviari ojikoga Jesusꞌga rehe onhimongyavo. Heꞌyiveꞌg̃a 
kunhangweraꞌg̃a ojiko Jesusꞌga rehe no imbateveꞌg̃a. Grego ko g̃anhiꞌig̃a. 
Akwaimbaeꞌg̃a na jitehe grego g̃anhiꞌig̃a. Igwete g̃a jikogi Jesusꞌga rehe 

onhimongyavo. 13  Emo ojipeꞌg̃a Pauloꞌg̃a mombeꞌu judeusꞌg̃a pe – perope 
Tessalônica pe.

— Pauloꞌga oho Beréia pe rajiꞌi, ei g̃a. Kiro ga imombeꞌumbeꞌui 
Tupanaꞌga nhiꞌig̃a g̃a pe no, ei g̃a g̃a pe.

Ikwahavame judeusꞌg̃a hoi Beréia pe aꞌero. Igwete g̃a eg̃aꞌeuhui 
Beréiapeveꞌg̃a pe iꞌmbe hete Pauloꞌga pe me javo. Nahã g̃a heꞌyjuhuveꞌg̃a 
momymomyi upa. 14 Nurã Jesusꞌgareheveꞌg̃a Pauloꞌg̃a mondoukaripei 
aꞌero toho ti ga ypiahu pe javo. Emo Silasꞌga opyta naꞌẽ Beréia pe 
Timóteoꞌga pavẽi. Kiroki g̃a Pauloꞌga reroho – gweroho g̃a ga ypiahu pe. 
15 Aerẽ g̃a ga reroꞌavi ga rerogwovo cidade de Atenas pe ga reja.

— Pejivy kirog̃we, ei Pauloꞌga g̃a pe. Peꞌji ti Silasꞌga pe Timóteoꞌga pe no 
kotihĩ ti g̃a tuhu ji pyri avo, ei Pauloꞌga g̃a pe.

Aꞌero ga reja g̃a herojivyri herogwovo.

Paulovaꞌea oho Atenas pe
16 Igwete Pauloꞌga pytai Atenas pe Silasꞌg̃a mbohaꞌuva. Heꞌyjuhuhetevaꞌea 

cidadepeveꞌg̃a gwereko haꞌangava g̃wemimbohetehara. Nurã Pauloꞌga pyꞌa 
oko tehe hepiagame. Aꞌereki pevoveꞌg̃a nombohetei Tupanaꞌga. 17 Aꞌero ga 
hoi judeusꞌg̃a jatykahava pype Jesusꞌga mombeꞌgwovo g̃a pe. Igwete ga 
nhiꞌinhiꞌig̃i g̃a pe judeusꞌg̃a pe judeusꞌg̃arũiveꞌg̃a pe no – kiroki g̃a ojiko 
Tupanaꞌga rehe. Imaꞌẽhai pe ga hogahoi jipi jaꞌjavo pevoveꞌg̃a pe no. 18  Aꞌero 
g̃a nduri Pauloꞌga pyri – kiroki g̃a omboꞌe epicureuꞌg̃a nhiꞌig̃agwera rehe. 
Kiroki g̃a omboꞌe estóicosꞌg̃a nhiꞌig̃agwera rehe – g̃a uhu ga pyri no. Igwete 
g̃a Pauloꞌg̃a nhiꞌig̃ayvari aꞌero. Jaraꞌg̃a eꞌi ojohupe:

— Gara rehe ga onhiꞌig̃uhũ naerũ? ei g̃a.
Jaraꞌg̃a eꞌi:
— Omombeꞌu po ga hajiheveꞌg̃a yvagipeveꞌg̃a ovuhu, ei g̃a.
Aꞌea g̃a ei. Aꞌereki Pauloꞌga omombeꞌu Jesusꞌga g̃a pe. Omombeꞌu ga 

omanoveꞌg̃a mbogwerava no. 19 Aꞌero g̃a Pauloꞌga rerohoi yvytyruhua 
rehe Areópago rehe. Igwete g̃a jatykai tihendu ganhiꞌig̃a javo.

— Emombeꞌu kirog̃we ore ve enhimimombeꞌupyahua torohendu, ei g̃a 
ga pe. 20 Aꞌereki hajihevaꞌea nde eremombeꞌu ore ve ore monhimombyꞌavo. 
Nurã torokwaha tuhẽ neremimombeꞌua, oroꞌe ore nde ve, ei g̃a.

21 Aꞌereki g̃a nhaporemo onhomonhiꞌinhiꞌĩ ranuhũ jipi Atenaspeveꞌg̃a 
hajiheveꞌg̃a no – kiroki g̃a u g̃a pyri upa Atenas pe. Naneꞌymi g̃a 
imombeꞌumbeꞌui mbaterapyahua ojohupeupe. Nanongara jate g̃a g̃wendu pota 
jipi no. Nurã g̃a Pauloꞌga rerohoi pevo tomombeꞌu ga mbaterapyahua ore ve javo.

22  Aꞌero Pauloꞌga ami g̃apyteri pe yvytyruhua rehe Areópago rehe. 
Igwete ga ei Atenaspeveꞌg̃a pe:

— Pembohete hete po pe yvagipeꞌg̃a, ei ga. 23 Aꞌereki jikwavame pehea 
rupi ji ahepiepia haꞌangavaparavuhua imbohetehava, ei ga g̃a pe. Igwete 
ji hepiagi ikwavaꞌẽhava. Igwyri pe pe ikwatijari inog̃a. “Oroapo ore agwa 

Atos 17



421

yvagipeveꞌga pe orerembikwahaveꞌymaꞌga pe,” eꞌi penembikwatijaragwera, 
ei ga. Gaha pe pembohete ga kwahaveꞌyma – gaha jitehe ji amombeꞌu kiro 
pe me. Tupanaꞌga reki ji amombeꞌu pe me, ei Pauloꞌga g̃a pe.

24 — Tupanaꞌga – gaha oapo yvya yvyakotyvaꞌearehevaꞌea reheve – yvaga 
jaramo ko ga rekoi yvya jaramo no, ei ga. Ga ko nduvi yvyakotyveꞌg̃a nembiapoa 
pype ombohetehava pype, ei ga g̃a pe. 25 Ga gwereko pa mbatera ojive. Nurã ga 
ndojikogi yvyakotyveꞌg̃a ndehe ji poko javo g̃a pe. Gaha ko omongouka pa ahe. 
Igwete ga imbuhumbuhurukari mbatera g̃a pe nhaporemo, ei Pauloꞌga g̃a pe.

26 — Tupanaꞌga oapo naꞌẽ nhaneremboypya ojipejivaꞌea hako, ei ga. Aerẽ 
ga ahe mbohetauhui huvihavaꞌg̃a mongovo g̃andeheveꞌg̃a pavẽi. Igwete ga g̃a 
mbojaꞌojaꞌogi g̃a mondovo g̃agwyri pe nhaporemo, ei ga. G̃aꞌapoa renonde 
Tupanaꞌga eꞌi jipe oyvyteri pe hako: “Nahanahã po ti g̃a pe nehẽ. Aerẽ po ti 
nahã nehẽ,” ei ga. “Pevo gwe ti g̃a toko nehẽ,” ei ga. Aꞌea Tupanaꞌga eꞌi oyvyteri 
pe hako, ei Pauloꞌga g̃a pe. 27 Nahanahã Tupanaꞌga japoi g̃a nderekovo tajireka ti 
g̃a javo. “Ji repia po ti g̃a ji rekarame nehẽ,” ei Tupanaꞌga hako, ei ga. Irupe rũi 
reki Tupanaꞌga oko nhande hugwi, ei Pauloꞌga g̃a pe. 28 Aꞌereki “gaha nhande 
mongo nhande mbovavagauka,” ei g̃a. Aꞌea pe pegwyripevaꞌea ei ikwatija no: 

“Nhande vehevi ko Tupanaꞌga raꞌyramo xako,” ei ahe, ei Pauloꞌga g̃a pe.
29 — Tupanaꞌga raꞌyramo nhande rekoro g̃waramo ndiaꞌei po nhande 

aꞌero hamo: “Tupanaꞌga ko g̃anembiapoaꞌjavaꞌea ouro apopyraꞌjavaꞌea 
prata apopyraꞌjavaꞌea. Ita apopyraꞌjavaꞌea ko ga.” Ndiaꞌei po aꞌea ga pe 
hamo, ei Pauloꞌga imombeꞌgwovo g̃a pe. 30 Ymya g̃a erame aꞌea Tupanaꞌga 
pe ga imbogwavetenaꞌẽi g̃anhiꞌg̃a. Aꞌereki aꞌea rupi g̃a ndokwahavi ve. 
Emo ga nombogwavukaraꞌjavi g̃andekoteꞌvaruhua kiro, ei ga. Kirog̃we ga 
ehetei yvyakotyveꞌg̃a pe g̃agwyri pe nhaporemo: “Perojijyi pejeaporog̃ita 
pejipohia pejikoteꞌvaruhua hugwi,” ei Tupanaꞌga g̃a pe, ei ga.

31 — Aerẽ mbapava koty po ti Tupanaꞌga Jesusꞌga mboꞌeukari g̃andeaporog̃ita 
pe nehẽ. Aꞌereki ymya ga eꞌi Jesusꞌga pe: “Aerẽ po ti ndehe ereꞌe g̃a pe nehẽ,” ei 
Tupanaꞌga ga pe. Aꞌea rupi katu po ti Jesusꞌga ekatui g̃a pe aꞌero nehẽ ikwahava 
g̃andeaporog̃itapyryva ojipeꞌg̃a ndeaporog̃itateꞌvaruhua nehẽ, ei Pauloꞌga g̃a pe. 
Tupanaꞌga okwahavukaripe Jesusꞌga rembiꞌeag̃wama yvyakotyveꞌg̃a pe ikwehe. 
Aꞌereki ga ombogwera Jesusꞌga mongovo, ei ga Atenaspeveꞌg̃a pe.

32  Henduvame Pauloꞌga nhiꞌig̃a Jesusꞌga kwerava rehe jaraꞌg̃a ga 
rerekomemui. Emo jaraꞌg̃a eꞌi:

— Torohenduvaꞌja ti nenhiꞌig̃a aꞌea rehe nehẽ.
33  Aꞌero Pauloꞌga hoi g̃apytera hugwi ogwovo. 34 Jaraꞌg̃a ojikotyꞌa 

Pauloꞌga pavẽi ojikoga Jesusꞌga rehe. Dionísioꞌga – kiroki ga omog̃ita 
pevoveꞌg̃a ojipeꞌg̃a pavẽi yvytyruhua rehe Areópago rehe jipi – ga 
ojikotyꞌa Pauloꞌga pavẽi ojipeꞌg̃a no Damárishẽa no.

Paulovaꞌea oho Corinto pe

18  1 Aerẽ Pauloꞌga hoi pea hugwi Atenas hugwi ogwovo cidade 
de Corinto pe. 2  Pevo ga Áquilaꞌga repiagi. Pontopeveꞌg̃a gwyri 

pe Áquilaꞌga ari kako. Aerẽ ga hoi Itáliapeveꞌg̃a gwyri pe upa. Pevo ga 
ruvi cidade de Roma pe Áquilaꞌga. Aerẽ g̃anduvihavuhuꞌga Cláudioꞌga 
imondoi onhiꞌig̃a Romapeveꞌg̃a pe. Igwete ga ei:

— Judeusꞌg̃a ti toho pa agwa hugwi Roma hugwi, ei ga g̃a pe.
Áquilaꞌga ko judeuramo. Nurã ga hoi Itáliapeveꞌg̃a gwyra hugwi aꞌero 

g̃wembirekohẽa pavẽi Priscilahẽa pavẽi. Aꞌero g̃a nduri upa cidade de 
Corinto pe ikwehe. Pevo Pauloꞌga Áquilaꞌg̃a ndepiagi aꞌero. 3 Igwete ga ruvi 
g̃a pyri tendas apovo. Aꞌereki Áquilaꞌg̃a na jitehe oporavyky aꞌea rehe no. 
Tapyꞌynhapira pyvõ g̃a japoi tendas aherapyjamo tipyhy ti itambereꞌia aꞌea 
rehe javo. Nurã Pauloꞌga ruvi g̃a pyri tendas apovo jipi. 4 Sábado rupieꞌymi 
Pauloꞌga hoi g̃ajatykahava pype. Igwete ga g̃a monhiꞌinhiꞌĩhetei judeusꞌg̃a 
judeusꞌg̃arũiveꞌg̃a no – kiroki g̃a grego g̃anhiꞌig̃a.

— Perovia ti nhiremimombeꞌua pe me, ei ga g̃a pe. Aꞌereki ji amombeꞌu katu javo.
5 Aerẽ Silasꞌga ruri Macedôniapeveꞌg̃a gwyra hugwi Timóteoꞌga 

pavẽi. G̃a ndurame Pauloꞌga pyri Jesusꞌga mombeꞌua rehe jate Pauloꞌga 
poravykyi aꞌero. Igwete ga ei judeusꞌg̃a pe:

— Jesusꞌga ko Cristoramo oko Tupanaꞌga remimbuhurukaramo, ei ga g̃a pe.
6  Emo judeusꞌg̃a Pauloꞌga rayvari oꞌeteꞌvaruhuavo ga pe. Nurã Pauloꞌga 

imbovavagi opira nahã ti ji hepiukari g̃andekoteꞌvaruhua javo.
— Napehendupotari pe nhinhiꞌig̃a, ei Pauloꞌga g̃a pe. Po ti pe hoi hahyvaꞌea 

ruvihava pype nehẽ, aꞌero po ti pe napembojari pejihoa ji rehe nehẽ. Aꞌereki ji 
amombeꞌu katu pe me pe momoranduva, ei ga. Pe tuhẽ po ti pe nhimomboruka 
hahyvaꞌea ruvihava pype nehẽ, ei ga. Ag̃wamo po ti ji hoi judeusꞌg̃arũiveꞌg̃a 
pyri aꞌero Jesusꞌga mombeꞌgwovo g̃a pe jipi nehẽ, ei Pauloꞌga g̃a pe.

7 Aꞌero ga hoi g̃a hugwi ogwovo. Igwete ga hoi judeuꞌgarũiveꞌga ronga pype 
Tício Justoꞌga ronga pype. Garonga judeusꞌg̃a jatykahava ypyvo oko. Ojiko ga 
Tupanaꞌga rehe Tício Justoꞌga. Igwete Pauloꞌga hoi garonga pype. 8 Aerẽ Pauloꞌga 
Jesusꞌga mombeꞌumbeꞌui pevoveꞌg̃a pe. Igwete Crispoꞌga – kiroki ga huvihavamo 
oko g̃ajatykahava pype – kiro ga jikogi Jesusꞌga rehe g̃wongapypeveꞌg̃a pavẽi. 
Na jitehe Pauloꞌga nhiꞌig̃a renduvame heꞌyiveꞌg̃a jikogi Jesus Cristoꞌga rehe 
Corintopeveꞌg̃a. Aꞌero Pauloꞌg̃a g̃a mobatizaukari g̃a nderekovo.

9 Aerẽ Jesusꞌga nhiꞌig̃i Pauloꞌga pe gakiri pe ypytunimo. Igwete ga ei ga pe:
— Terekyhyji ti g̃a hugwi, ei ga ga pe. Terepigi ti imombeꞌgwombeꞌgwovo 

g̃a pe. 10 Aꞌereki jihi ko ako nde pyri, ei Jesusꞌga. Nombohahyukari po ti g̃a 
nde ve nehẽ. Aꞌereki jireheveꞌg̃a heꞌyjuhu avo cidade pe, ei ga Pauloꞌga pe.

11 Igwete Pauloꞌga g̃a mboꞌemboꞌei Jesusꞌga mombeꞌua rehe. Ojipeji 
kwara ga ruvame pevo. 12  Irũa mbytera rupi judeusꞌg̃a jatykai Pauloꞌga 
rehe ga pyhyga ga rerogwovo Gálioꞌga pyri. Gálioꞌga ko pevoveꞌg̃a 

governadorꞌga Acaiapeveꞌg̃a gwyri pe. Igwete judeusꞌg̃a Pauloꞌga rerohoi 
ga pyri teꞌi ti ga Pauloꞌga reaporog̃ita pe javo. 13  Igwete g̃a ei Gálioꞌga pe:

— Agwaꞌga eꞌi ahe ve: “Nahã po ti pe Tupanaꞌga mbohetei hamo,” ei Pauloꞌga, 
ei g̃a. Na rũi reki oreramonhavaꞌea ore mboꞌei hako, ei g̃a Gálioꞌga pe.

14 Pauloꞌga nhiꞌig̃werĩrame kiro Gálioꞌga ei judeusꞌg̃a pe:
— Po Pauloꞌga rekoteꞌvaruhuro, aꞌero po ji hendukatui penhiꞌig̃a 

hamo pe imbojarame ga rehe hamo, ei ga g̃a pe. 15 Emo pe ga rayva 
garemimboꞌea rehe penamonhavaꞌea nhiꞌig̃agwera rehe no, ei ga. Pe tuhẽ 
ti pemohig̃atu aꞌea aꞌero. Ji ndaꞌei tuhẽ nanongara pe, ei Gálioꞌga g̃a pe.

16  Igwete ga g̃a momborukari onga hugwi. 17 Aꞌero g̃a nhaporemo 
Sóstenesꞌga pyhytehei – kiroki ga huvihavamo oko judeusꞌg̃a jatykahava 
pype. Igwete g̃a ga pyhygi ga nupanupamo pevo onga ypyvo. Gálioꞌga 
ombogwavete reki ga nupanupãrame.

Paulovaꞌea ojivyraꞌja Antioquia pe
18  Heꞌyi Pauloꞌga pytai pevo Jesusꞌgareheveꞌg̃a pyri. Aerẽ ga hoi g̃a hugwi.
— Xaho ti Síriapeveꞌg̃a gwyri pe, ei ga Áquilaꞌga pe Priscilahẽa pe no.
— Xaho ti aꞌero, ei g̃a.
G̃a horame cidade de Cencréia pe Pauloꞌga nhiꞌig̃i Tupanaꞌga pe aꞌero.
— Nahanahã po ti ji rekoi nehẽ, ei ga Tupanaꞌga pe. Nahã jirekorame po 

ti ji ndakytiukaraꞌjavi jiꞌava nehẽ, ei ga.
Aꞌero ga nhiapinukari naꞌẽ pevo. Aerẽ g̃a nhinhag̃i itayharuhua pype 

ogwovo. 19 G̃a vahemame cidade de Éfeso pe Pauloꞌga hoi Áquilaꞌg̃a ndeja. 
Igwete ga hoi naꞌẽ judeusꞌg̃a jatykahava pype onhiꞌinhiꞌig̃a g̃a pe. 20 Aerẽ 
Jesusꞌgareheveꞌg̃a ei Pauloꞌga pe:

— Kojiꞌi epyta ore pyri, ei g̃a ga pe novĩa.
21 — Kiro ji hoi tuhẽ, ei ga g̃a pe.
Ohorame g̃a hugwi ga ei:
— Tupanaꞌga ipotarame po ti ji ruraꞌjavi pe pyri nehẽ, ei ga g̃a pe.
Igwete ga avi itayharuhua pype ojipeꞌg̃a pavẽi herogwovo Éfeso hugwi.
22  Aerẽ Pauloꞌg̃a hoi ovahema cidade de Cesaréia pe oꞌeamo. Aꞌero 

ga hoi pea rupi Jerusalém me. Oho ga jiji onhiꞌig̃a Jesusꞌgareheveꞌg̃a 
pe. Aerẽ ga hoi Antioquia pe Síriapeveꞌg̃a gwyri pe. 23  Mbaigwe ga ruvi 
pevo g̃a pyri. Pea hugwi ga hogahoi imbojoapiapiavo cidades ogwovo 
Galáciapeveꞌg̃a gwyra rupi Frígiapeveꞌg̃a gwyra rupi no. Igwete ga 
Jesusꞌgareheveꞌg̃a mbojikohetei Jesusꞌga rehe.

Apolovaꞌea omombeꞌu Jesusꞌga
24-25 Aerẽ Apoloꞌga hoi cidade de Éfeso pe. Ga ko judeuramo cidade de 

Alexandriapeveꞌga. Onhiꞌig̃atu Apoloꞌga imombeꞌurame mbatera. Ikwatijara 
ga okwaha hete Tupanaꞌga mombeꞌuhara. Ojipeꞌg̃a omboꞌe ga Jesusꞌga 
nhiꞌig̃arupivaꞌea rehe. Emo ga ndokwahapavi ve Jesusꞌga mombeꞌua. João 

Batistavaꞌea nhiꞌig̃a rehe jate g̃a Apoloꞌga mboꞌe – kia ko João Batistavaꞌea 
omombeꞌu g̃a pe Jesusꞌga mombeꞌurame ahe g̃a mobatizarame yhya pyvõ 
jipi. Aꞌea jate Apoloꞌga okwaha aꞌero. Igwete Apoloꞌga hoi Éfeso pe. Pevo ga 
g̃wembikwahava imombeꞌuhetei g̃a pe Jesusꞌga mombeꞌgwovo. 26 Aerẽ ga 
hoi judeusꞌg̃a jatykahava pype g̃a mboꞌemboꞌeavo g̃a pojihuveꞌyma. Igwete 
Priscilahẽa henduvi ganhiꞌig̃a Áquilaꞌga pavẽi. Aꞌero g̃a Apoloꞌga rerohoi g̃wonga 
pe. Kiro g̃a Tupanaꞌga nhiꞌig̃arupivaꞌea mombeꞌukatupavi aꞌero ga mboꞌeavo.

— Nahanahã po Tupanaꞌgareheveꞌg̃a ndekoi hamo, ei g̃a ga pe.
27 Aerẽ Apoloꞌga ei Jesusꞌgareheveꞌg̃a pe:

— Kiro po ti ji hoi Acaiapeveꞌg̃a gwyri pe nehẽ.
— Eho ti aꞌero, ei g̃a ga pe.
Igwete g̃a ikwatijari imondovouka onhiꞌig̃a pevoveꞌg̃a pe Jesusꞌgareheveꞌg̃a pe.

— Pembuhuruka katu ti Apoloꞌga pejipyri, eꞌi g̃anembikwatijara.
Aꞌero Apoloꞌga herohoi g̃anembikwatijara imondovo g̃a pe. Pevo 

ga g̃a pokopokogi g̃a nderekovo – kiroki g̃a ojiko Jesus Cristoꞌga rehe 
Tupanaꞌga remimombyryva g̃waramo ojive. 28  Igwete Apoloꞌga judeusꞌg̃a 
monhiꞌinhiꞌig̃i jaꞌjavo g̃a pe pevoveꞌg̃a ndovaki. Omombeꞌumbeꞌu ga g̃a pe 
ikwatijara Tupanaꞌga mombeꞌuhara.

— “Nahã po ti Cristoꞌga rekoi nehẽ Tupanaꞌga remimbuhurukaraꞌga nehẽ,” 
eꞌi ikwatijara, ei ga g̃a pe. Na tuhẽ reki Jesusꞌga rekoi ikwehe, ei ga. Nurã ore 
nhimombaragwahavi Jesusꞌga rehe ga tuhẽ ko Cristoramo javo, ei ga g̃a pe.

Aꞌea renduvame judeusꞌg̃a nonhiꞌig̃aꞌjavi aꞌero. Aꞌereki ga omombeꞌu katu.

Paulovaꞌea oho Éfeso pe

19  1 Apoloꞌga ruvame Corinto pe ko Pauloꞌga hoi Galáciapeveꞌg̃a gwyra rupi 
Frígiapeveꞌg̃a gwyra rupi no. Aerẽ ga vahemi cidade de Éfeso pe. Pevo 

Pauloꞌga g̃a ndepiagi Jesusꞌgareheveꞌg̃a. 2-7 Doze ko g̃a. Igwete Pauloꞌga ei g̃a pe:
— Pe jikogypyrame Jesus Cristoꞌga rehe Tupanaꞌga raꞌuva uhu pe pyri 

raikwehe? ei ga g̃a pe.
— Ndorokwahavi aꞌea, ei g̃a. Norohendunhog̃wenondei ore Tupanaꞌga 

raꞌuva mombeꞌua, ei g̃a ga pe.
— Manongara rehe g̃a pe mobatizai aꞌero naerũ? ei ga g̃a pe.
— João Batistavaꞌea remimombeꞌua rehe g̃a ore mobatizai ikwehe, ei g̃a.
Igwete Pauloꞌga ei g̃a pe:

— João Batistavaꞌea g̃a mobatizai g̃a pohirame okoteꞌvaruhua hugwi, ei ga. 
Igwete ahe Jesus Cristoꞌga mombeꞌui israelitasꞌg̃a pe jipi, ei ga. “Pejiko ti ga rehe – 
kiroki ga u pe pyri ji pyꞌrovo Jesus Cristoꞌga,” ei João Batistavaꞌea g̃a pe, ei ga g̃a pe.

Aꞌea Pauloꞌga ei g̃a pe pejiko jitehe ti Jesusꞌga rehe javo.
Aꞌea renduvame g̃a nhimobatizaukari opojykahareteꞌgarehevaꞌero 

Jesus Cristoꞌgarehevaꞌero. Pauloꞌga pokopokogame g̃a ndehe Tupanaꞌga 
raꞌuva uhu g̃a pyri g̃a nderekokatuavo. Aꞌero hajihe g̃anhiꞌig̃a 
aherembikwahaveꞌỹvaꞌea. Tupanaꞌga nhiꞌig̃a g̃a omombeꞌu no.

8  Aerẽ Pauloꞌga hoi judeusꞌg̃a jatykahava pype onhiꞌinhiꞌig̃a g̃a pe.
— Tupanaꞌga remimbuhurukaraꞌga uhu reki raikwehe Jesusꞌga. Nurã ti pejiko 

ga rehe, ei ga. Aꞌero po ti Tupanaꞌga pe mongoi ojihevaꞌero nehẽ, ei Pauloꞌga g̃a pe.
Três jahya rupi ga hogahoi ipype javo g̃a pe g̃a pojihuveꞌyma. 9 Emo 

jaraꞌg̃a noangarihu hendukatueꞌyma ganhiꞌig̃a. Aꞌero g̃a imbotegwetei 
Jesusꞌga nhiꞌig̃arupivaꞌea oꞌeteꞌvaruhuavo jupe heꞌyjuhuveꞌg̃a ndovaki. 
Nurã Pauloꞌga hoi g̃a ndeja ogwovo. Igwete ga Jesusꞌgareheveꞌg̃a nderohoi 
ojupi. Ojipea pype onga pype ga g̃a nderohoi aꞌero g̃a nderuva – perope 
Tiranoꞌga omboꞌemboꞌe ojiheveꞌg̃a g̃a nderekovo. Pevo Pauloꞌga g̃a 
nderohoi g̃a monhiꞌinhiꞌig̃a jipi. 10 Dois ga kwara mboꞌari g̃a monhiꞌinhiꞌig̃a 
g̃a nderekovo. Aꞌero Ásiapeveꞌg̃a nhaporemo henduvi Jesusꞌga mombeꞌua. 
Judeusꞌg̃a g̃wendu. Judeusꞌg̃arũiveꞌg̃a g̃wendu jitehe Jesusꞌga mombeꞌua.

Cevavaꞌea raꞌyravaꞌea
11 Igwete Tupanaꞌga japoukahetei Pauloꞌga pe ahemonhimombyꞌahetevaꞌea. 

12  Tapyꞌynhapira Pauloꞌga rembipoꞌrua g̃a herohoi ga hugwi. Tapyꞌynhapiꞌria 
vehevi g̃a herohoi inog̃a itetirũaveꞌg̃a ndehe kiro ipigi g̃atetirũa g̃a hugwi. 
Anhag̃a g̃a pojykarame ojipeꞌa g̃a hugwi no. 13 Igwete jararamo judeusꞌg̃a – 
kiroki g̃a ohooho anhag̃a ipeꞌapeꞌavo ojipeꞌg̃a hugwi jipi – kiro g̃a ei ojohupe:

— Pauloꞌga javijitehe ti tipeꞌa anhag̃a g̃a hugwi Jesusꞌga renoina no, ei g̃a.
Igwete g̃a ei jupe aꞌero:

— Jesusꞌga – kiroki ga Pauloꞌga omombeꞌu jipi – kiro ga ei pe me tojipeꞌa 
ti g̃a hugwi javo.

Aꞌea g̃a ei anhag̃a pe.
14 Kiro Cevaꞌga raꞌyraꞌg̃a ei no:
— Nhande ti xaꞌe anhag̃a pe no.
Cevaꞌga ko judeuramo oko mbatera kwavaꞌẽharaꞌg̃a nduvihavamo. Sete 

garaꞌyraꞌg̃a. Igwete Cevaꞌga raꞌyraꞌg̃a ei anhag̃a pe Jesusꞌga renoina tojipeꞌa 
ti g̃wembipojykaharaꞌga hugwi javo novĩa. 15 Igwete anhag̃a ei g̃a pe:

— Ji ndajipeꞌai ga hugwi penhiꞌig̃a rupi jigwoveꞌỹ, eꞌi g̃a pe. Jesusꞌga ji 
akwaha. Pauloꞌga ji akwaha no. Oro pe, ji ndopokwahavi. Ndakoiꞌiꞌi ji 
penhiꞌig̃a rupi, eꞌi g̃a pe.

16  Aꞌero ga – kiroki ga anhag̃a opojyka ga – aꞌero ga pori Cevaꞌga 
raꞌyraꞌg̃a ndehe nhaporemo anhag̃a popoakara rerekovo g̃waramo. 
Igwete ga jigwarai g̃a ndehe g̃a nupanupamo g̃apira mbotararaga. Aꞌero 
g̃a kaꞌnhymi ga hugwi opireꞌyma henonhana.

17 Igwete Éfesopeveꞌg̃a hendupavi g̃anupanupãagwera judeusꞌg̃a 
judeusꞌg̃arũiveꞌg̃a pavẽi. Ikwahavame g̃a kyhyjipavi tihenoiteheyme ti 
Jesusꞌga javo. Igwaigwavete g̃a Jesusꞌga mbohetehetei aꞌero. 18  Igwete 
Jesusꞌgareheveꞌg̃a nduri onhimongyavo okoteꞌvaruhua imohema 
g̃andovaki. 19 Kiroki g̃a ipaji – kiro g̃a ei aꞌero xapohi pa nanongara 

hugwi javo. Igwete g̃a herueruri inog̃a opajia rupiara ikwatijara. Igwete 
g̃a imbokaipavi pevoveꞌg̃a pyteri pe. Hepiagame ojipeꞌg̃a ei:

— Heꞌyjuhuhetevaꞌea g̃a imondomondoi itambereꞌia aꞌea rehe nhaporemo 
ikwehe novĩa cinquenta mil itambereꞌia, ei g̃a imbokaipyra repiaga.

20 Nanongara nhaporemo gweroviaruka hete Tupanaꞌga mombeꞌua 
ojipejipeꞌg̃a pe. Igwaigwavete heꞌyjuhuveꞌg̃a hendukatui ojikoga Jesusꞌga 
rehe aꞌero.

Éfeso pe ahe onhomomyi Paulovaꞌea rehe
21 Aerẽ Pauloꞌga ei oyvyteri pe: “Kiro po ti ji hoi Macedôniapeveꞌg̃a gwyra rupi 

Acaiapeveꞌg̃a gwyra rupi no,” ei ga. “Aerẽ po ti ji hoi cidade de Jerusalém me 
nehẽ. Pea hugwi ti taho tuhẽ hepiaga cidade de Roma no,” ei Pauloꞌga oyvyteri pe.

22  Igwete ga opokoharaꞌg̃a mondonhog̃wenondei Macedôniapeveꞌg̃a gwyri 
pe Timóteoꞌga Erastoꞌga no. Aꞌea ja ga pytai jiji Ásiapeveꞌg̃a gwyri pe okovo.

23  Aꞌea rupi Éfesopeveꞌg̃a nhomomymomyi Jesusꞌga nhiꞌig̃arupivaꞌea 
rehe. 24 Aꞌereki Demétrioꞌga onhimonhaꞌnga Pauloꞌga rehe. Nurã 
ga onhipavẽiveꞌg̃a mbojatykai jaꞌjavo g̃a pe. Demétrioꞌga oapoapo 
pratavaꞌea ojipeꞌg̃a pavẽi jipi. Dianahẽa ryrua raꞌangaꞌvia g̃a oapoapo. 
Aꞌereki Dianahẽa oko g̃anemimboheteharamo. Aꞌero g̃a hugwi ojipeꞌg̃a 
ipyhypyhygi hẽaryrua raꞌangaꞌvia itambereꞌia kwepyga g̃a pe. Aꞌea rehe 
gwe Demétrioꞌg̃a imonoꞌonoꞌog̃uhũi itambereꞌia ojive haꞌangaꞌvia rehe. 
25 Igwete Demétrioꞌga onhipavẽiveꞌg̃a mbojatykai jaraꞌg̃a no – kiroki g̃a 
oapo haꞌangaꞌvia jitehe prata pyvõ. Igwete ga ei g̃a pe:

— Timonoꞌonoꞌõ nhande itambereꞌia nhandejive nhanerembiapoagwera 
rehe jipi. Pekwaha pe aꞌea, ei ga g̃a pe. 26 Pe pehepia kiro akojaꞌga rura kokoty. 
Pehendu pe Pauloꞌga remimombeꞌua no, ei Demétrioꞌga g̃a pe. Aꞌereki ga 
eꞌi: “Aherembiapoa imbohetehava ko Tupanamo rũi oko,” e ko Pauloꞌga, ei 
ga. Igwete Pauloꞌga heroviarukaruhui onhiꞌig̃a heꞌyjuhuveꞌg̃a pe avo Éfeso pe, 
ei Demétrioꞌga. G̃a pe jate rũi reki. Nhandegwyri pe nhaporemo g̃a Pauloꞌga 
mbopogweuhui ogwovo ganhiꞌig̃a rupi onhimongyavo Ásia pe nhaporemo, ei ga 
g̃a pe. 27 Kiro po ti g̃a eteꞌvaruhupavi nhande japorame haꞌangaꞌvia aꞌero nehẽ, ei 
ga. Aꞌea jate rũi reki. Kiro po ti g̃a ndokoaꞌjavi Dianahẽa ryrua rehe aꞌero nehẽ. 
Ásiapeveꞌg̃a nhaporemo ombohete hete Dianahẽa jipi yvyakotyveꞌg̃a nhaporemo 
reki. Aꞌereki hẽa huvihavuhu yvagipevaꞌero, eꞌi tehe ga g̃a pe. Emo g̃a hopavame 
Pauloꞌga nhiꞌig̃a rupi po ti hẽa ndahuvihavaꞌjavi aꞌero nehẽ, ei Demétrioꞌga g̃a pe.

28  Henduvame Demétrioꞌga nhiꞌig̃a g̃a nhimboahivuhui Pauloꞌg̃a pe 
aꞌero. Igwete g̃a eahyahivi.

— Huvihavuhu ko Dianahẽa Éfesopevehẽa, ei g̃a.
29 Igwaigwavete g̃a nhimongyi ohapukapukaita cidade pe onhomomymomyina. 

Igwete g̃a Gaioꞌga pyhygi. Aristarcoꞌga g̃a opyhy no. G̃a ko Pauloꞌgarupiveꞌg̃a 
Macedôniapeveꞌg̃a. Igwete g̃a g̃a pyhygi g̃a nderohoahyavo nhandaipe ongauhua 
pype – perope g̃a ojatykatyka jipi. 30 Ikwahavame Pauloꞌga ei:

— Kiro ji hoi pevo g̃a pyri nhinhiꞌig̃a g̃a pe, ei ga novĩa.
Emo Jesusꞌgareheveꞌg̃a nomondoukari ga g̃apyteri pe. 31 Ojipeꞌg̃a 

ombuhuruka onhiꞌig̃a ga pe no huvihavaꞌg̃a.
— Terehoi ti ejipiuka ongauhua pype, ei g̃a ga pe.
Aꞌereki g̃a oarõ hete Pauloꞌga. 32  Igwete g̃a – kiroki g̃a ojatyka pevo – 

kiro g̃a hapukapukaitehei onhomomyina. Ohapukai paravuhu g̃a upa. 
Emo kojiꞌiheteveꞌg̃a ei onhimongyavo: “Maraname nhande jatykauhutehei 
kiro nhandejupa naerũ?” ei g̃a ojohupe. 33  Igwete judeusꞌg̃a Alexandreꞌga 
moanhani ga mondovo g̃apyteri pe. Ga repiagame jaraꞌg̃a ei:

— Gaha reki.
Igwete Alexandreꞌga povaꞌeg̃i g̃a pe pepi te javo.

— Tamombeꞌu katu naꞌẽ pe me, ei ga g̃a pe novĩa.
34 Emo onhimombaragwahavame ga rehe jaraꞌg̃a ei:

— Ga ko judeuramo oko. Tihenduvyme ti ga aꞌero, ei g̃a ojohupe.
Aꞌero g̃a eg̃aꞌepavi:
— Huvihavuhu ko Dianahẽa Éfesopevehẽa.
Kwara ipyryryma rupi duas horas rupi g̃a jogwerohapukapukai aꞌea javo.
35 Aerẽ tavijaraꞌga ruri g̃a mombiga ikwatijaharaꞌga. Igwete ga ei 

Éfesopeveꞌg̃a pe:
— Tikwaha pa ko nhande hẽaryrua rerekokatua – kiroki hẽa huvihavuhuhetero 

oko Dianahẽa, ei ga. Éfesopevaꞌero nhande tireko katu hẽaryrua hẽaraꞌangava 
no – kiroki ita ohi yvaga hugwi imbohetehavamo, ei ga g̃a pe. 36 Tikwaha pa 
nhande aꞌea. Nurã po pe pigi hamo. Pejapyaka katu ti, ei ga g̃a pe. 37 Agwaꞌg̃a 
pe peru kiro novĩa. Emo g̃a nomimi reki mbatera nhandejatykahava hugwi. 
G̃a nombotegwetei reki hẽa no nhaneremimboheteharahẽa, ei ga g̃a pe. 38 Po 
ti Demétrioꞌg̃a imbojapotari g̃a ndehe nehẽ, aꞌero po ti g̃a g̃a nderohoi g̃a 
mombeꞌgwovo huvihavaꞌg̃a pe nehẽ hamo, ei ga. Huvihavaꞌg̃a ndekorame 
imohig̃atuavo po ti g̃a g̃a nderohoi g̃a pyri imbojamboja g̃a ndehe hamo, ei ga 
g̃a pe. 39 Po ti pe ikwahapotari ojipeꞌia mbatera nehẽ aꞌea pe po ti cidadepeveꞌg̃a 
eꞌi ojatykarame nehẽ, ei ga g̃a pe. 40 Aꞌe ji pe me: Kiro po ti nhanderuvihavaꞌga 
eꞌi nhande ve nehẽ: “Gara rehe tuhẽ pe jatykauhui pehapukapukaita?” e po ti ga 
nhande ve nehẽ, ei ga. Marãi po ti nhande ga pe aꞌero nehẽ? ei ga. Nianhiꞌig̃i po 
ti nhande nehẽ nhandepoyjayjareꞌyma g̃waramo nehẽ. Aꞌereki nhande xajatyka 
tehe reki, ei ga g̃a pe.

41 Aerẽ ga ei g̃a pe aꞌero:
— Pekwakiꞌo ti kiro pejigwojigwovo, ei ga.
Cidadepeveꞌg̃a opi pa aꞌero ogwovo.

Paulovaꞌea ohoaꞌja Macedônia pe Grécia pe no

20  1 Igwete Pauloꞌga Jesusꞌgareheveꞌg̃a mbuhurukari ojipyri. Igwete 
ga g̃a mbojikohetei Jesusꞌga rehe jaꞌjavo g̃a pe. Aerẽ ga ei g̃a pe:

— Kiro po ti ji hoi Macedôniapeveꞌg̃a gwyri pe nehẽ, ei ga g̃a pe.

2  Igwete ga hoi Jesusꞌgareheveꞌg̃a pyri Macedôniapeveꞌg̃a gwyra rupi 
ogwovo. Igwete ga egaꞌei g̃a pe pejiko hete ti Jesusꞌga rehe javo. Aerẽ ga 
hoi Gréciapeveꞌg̃a gwyri pe. 3  Três jahya rupi ga ruvi pevo.

— Taho ti kiro Síriapeveꞌg̃a gwyri pe, ei ga novĩa.
G̃a nhinhag̃werĩrame itayharuhua pype ojipeꞌg̃a ei ga pe.
— Judeusꞌg̃a nde juka pota kiro, ei g̃a Pauloꞌga pe.
Igwete ga ei:

— Pea rupi po ti ji hoi aꞌero nehẽ jijivya Macedôniapeveꞌg̃a gwyra rupi 
jikwava nehẽ, ei ga.

4 Beréiapeveꞌga oho ga rupi Pirroꞌga raꞌyraꞌga Sópatroꞌga. 
Tessalônicapeveꞌg̃a oho ga rupi no Aristarcoꞌga Segundoꞌga pavẽi. 
Derbepeveꞌga oho no Gaioꞌga. Timóteoꞌga oho no. Ásiapeveꞌg̃a oho no 
Tíquicoꞌga Trófimoꞌga pavẽi. 5 G̃ahã oho naꞌẽ ore renonde ore raꞌaromo 
cidade de Trôade pe. 6  Ore rekorame cidade de Filipos pe judeusꞌg̃a japoi 
toryva. Nanongara rupieꞌymi g̃a iꞌui pão ndovurivaꞌea. Japopavirẽ ore avi 
orogwovo Filipos hugwi. Cinco ore kiri ya rupi. Aꞌero ore vahemi Trôade 
pe orerenondeveꞌg̃a ndepiaga. Sete ore kiri pevo orojupa.

Paulovaꞌea oho Trôade pe mbapavamo
7 Sábado rupi ypytunimo ore jatykai Jesusꞌgareheveꞌg̃a pavẽi onga 

joꞌajoꞌaruhu pe tiꞌu ti ojopyri javo. Igwete Pauloꞌga nhiꞌinhiꞌig̃i g̃a pe. 
Igwaigwavete ga nhiꞌig̃i g̃a pe imboypyhajikatuavo. Aꞌereki ga oho pota 
pea hugwi koꞌemame. 8  Heꞌyi jyapehavuhua pevo joꞌajoꞌaruhu pe – perope 
ore orojatyka. 9 Oapy ga oina jurukwara rehe yvatevaꞌea rehe ipyahuveꞌga 
Êuticoꞌga. Igwete ga ropehyiro Pauloꞌga nhiꞌinhiꞌig̃ame. Igwaigwavete 
Êuticoꞌga ropehyiro okia. Kiro ga hiri mytuꞌẽ me yvyvo upa. Aꞌero g̃a 
nhani ojyva ga pyri. Ga pyhygame g̃a ei:

— Omano ahe.
10 Aꞌero Pauloꞌga jyvi onhinog̃a ga rehe ga anhuvana ga mbogwerava.
— Tapembojui pejipyꞌa, ei ga g̃a pe. Okweravaꞌja ga kiro.
11 Igwete Pauloꞌga jiupiraꞌjavi pevo jitehe joꞌajoꞌaruhu pe. Igwete ga iꞌui ore 

pavẽi. Kirẽ kojiꞌi ga nhiꞌinhiꞌig̃i g̃a pe imog̃oꞌeamo. 12  Aꞌero ga hoi g̃a hugwi. 
Igwete g̃a ipyahuveꞌga rerohoi onga pe. Horyory g̃a gambogwerava rehe.

Paulovaꞌea oho Mileto pe
13-14 Aerẽ Pauloꞌga ei ore ve:
— Pe naꞌẽ ti peꞌa pejigwovo cidade de Assôs pe, ei ga. Pevo ti ji mboꞌa ji 

rerogwovo nehẽ. Aꞌereki ji pea rupi aho pevo, ei ga ore ve.
Aꞌero ore hoi ga repiaga Assôs pe, ga mboꞌavi ga rerogwovo cidade de 

Mitilene pe. 15 Pea hugwi ore hoi. Koꞌemame ore vahemi ypaꞌouhũ me Quios 
pe. Koꞌemame ore hoi ojipeꞌi pe Samos pe. Koꞌemame ore hoi cidade de Mileto 
pe. 16 Ndorohoi reki ore cidade de Éfeso pe. Aꞌereki Pauloꞌga ndohopotari pevo.

— Ndajipykopypotari ji Ásiapeveꞌg̃a gwyri pe kiro, ei ga. Aꞌereki ji aho 
potarahi jigwovo Jerusalém me kiro. Tahepia tuhẽ ti toryva pevo nehẽ 
Pentecostes, ei ga ore ve.

Paulovaꞌea onhiꞌĩ Éfesopevaꞌea pe
17 Mileto hugwi Pauloꞌga onhiꞌig̃a mondoukari Éfesopeveꞌg̃a pe tuhu ti 

g̃a ji pyri javo g̃a pe.
— Tanhiꞌĩ naꞌẽ ti Jesusꞌgareheveꞌg̃a ndepiakatuharaꞌg̃a pe, ei ga.
18  Aꞌero g̃a nduri ga pyri ua. Igwete ga ei g̃a pe:
— Pekwaha pe jireaporog̃ita jirekokatua pe pyri ji rurypyrame avo pegwyri 

pe Ásia pe ikwehe. Kiromo jate ji rekokaturamo, ei ga g̃a pe. 19 Ji ndavyꞌari 
jitekovo ikwehe. Aꞌereki judeusꞌg̃a ombohahyuka hete ji ve. Aꞌereki g̃a 
onhimbohovaja ji rehe, ei ga. Emo ji aporavyky hete jitekovo jipojykahareteꞌga 
pe Jesusꞌga pe ga mombeꞌgwovo pe me. Nanhimbohetei ji pepyteri pe, ei 
Pauloꞌga g̃a pe. 20 Ndapojihuvi reki ji imombeꞌupava pe me mbatera – kiroki 
imombeꞌua pe poko, ei ga. Ndapojihuvi ji pe mboꞌeavo Jesusꞌga rehe 
g̃andovaki penonga pype no, ei ga. 21 Aꞌeaꞌe ji pe me nhaporemo jipi judeusꞌg̃a 
pe judeusꞌg̃arũiveꞌg̃a pe no. Perojijyi pejeaporog̃ita Tupanaꞌga rehe, aꞌe ji pe 
me, ei ga. Pepohi ti pejikoteꞌvaruhua hugwi. Pejiko ti nhandepojykahareteꞌga 
rehe Jesus Cristoꞌga rehe, aꞌe ji pe me no, ei Pauloꞌga g̃a pe.

22  — Kiro po ti ji hoi Jerusalém me aꞌero nehẽ. Aꞌereki Tupanaꞌga raꞌuva 
ji mondouka pevo, ei ga. Marã po ti ji rekoi pevo nehẽ? 23 Ojigwarajuhu po 
ti g̃a ji rehe ji mondovo cadeia pype nehẽ, ei ga. Aꞌea jate ji akwaha. Aꞌereki 
aꞌea rehe Tupanaꞌga raꞌuva ji momorandu ji imbojoapiapirame cidades jipi, ei 
Pauloꞌga. 24 Na g̃a ji jukai aꞌero nehẽ. Jipyꞌa ndokotehei reki aꞌea rehe, ei ga. 
Nhiremimombeꞌua rehe jate ji rekoi. Tamombeꞌumbeꞌu pa ti g̃a pe. Aꞌereki 
Jesusꞌga jipojykahareteꞌga eꞌi ji ve ikwehe: “Emombeꞌu ti g̃a pe pyryvaꞌea. 
Tupanaꞌga pyryva g̃a pe ti emombeꞌu g̃a pe,” e ko ga ji ve, ei ga. Nurã ji 
tamombeꞌu pa naꞌẽ g̃a pe Jesusꞌga nhiꞌĩpoꞌruavo nehẽ, ei Pauloꞌga g̃a pe.

25 — Ahoaho ko ji pepyteri pe nhaporemo Tupanaꞌga mombeꞌgwovo 
ikwehe. “Peho ti Tupanaꞌga nhiꞌig̃a rupi garehevaꞌero,” aꞌe ji pe me 
ikwehe, ei ga. Emo po ti pe ndapehepiagaꞌjavi jiraꞌoa nehẽ, ei ga. Akwaha 
ji aꞌea. 26  Nurã ji ekatui pe me kiro. Po ti pe hoi hahyvaꞌea ruvihava pype 
nehẽ aꞌea po ti pe napembojari ji rehe nehẽ. Aꞌereki ji amomorandu pa 
pe me aꞌea rehe, ei ga. 27 Ndapojihuvi ji imombeꞌupava pe me Tupanaꞌga 
remimbotarimovaꞌea, ei Pauloꞌga g̃a pe. 28  Peko katu ti aꞌero. Pereko katu 
pa ti Jesusꞌgareheveꞌg̃a no, ei ga. Aꞌereki pe me Tupanaꞌga raꞌuva eꞌi: 

“Pehepia katu ti Tupanaꞌgareheveꞌg̃a,” eꞌi. Pemboꞌemboꞌe ti g̃a Tupanaꞌga 
nhiꞌig̃a rehe jipi, aꞌe ji pe me, ei ga. Aꞌereki Tupanaꞌga opojyka g̃a ojive 
gwaꞌyraꞌga manoro g̃waramo g̃a ndepykaramo, ei Pauloꞌga g̃a pe.

29 — Tamombeꞌu ti kiro aerẽvaꞌea pe me, ei ga. Aꞌereki ji akwaha 
penderekoag̃wama. Ji horame pe hugwi po ti hajiheveꞌg̃a nduri pepyteri pe 

nehẽ okoteꞌvaruhuveꞌg̃a, ei ga. Aꞌero po ti g̃a pe moandyandyi g̃wembiꞌea pyvõ 
pe nderekoteꞌvaruhuavo nehẽ, ei Pauloꞌga g̃a pe. 30 Pepyteripeveꞌg̃a vehevi po ti 
na jitehe nehẽ no. G̃a po ti iꞌmbe jaraꞌg̃a pe. Aꞌero po ti g̃a nhimbopogweukari 
Jesusꞌgareheveꞌg̃a pe nehẽ, ei ga. 31 Pehepia ti aꞌero penhimoandyjukareꞌyma 
g̃a pe nehẽ, ei ga g̃a pe. Tapemokaꞌnhymi ti nhinhiꞌig̃agwera pe me. Aꞌereki 
três ji kwara mondoi pe mog̃itapava ikwehe. Arimo ji pe mog̃itai. Ypytunimo 
na jitehe ji pe mog̃itai jijeheꞌgwovo nhiꞌag̃ataruhuramo pe ndehe, ei ga g̃a pe.

32 — Kiro ji ei pe me aꞌero: Tupanaꞌga ti tapendereko katu. Tupanaꞌga pyryva 
mombeꞌua ti tapendereko katu nohõ, ei ga. Aꞌereki gaha pe mbojiko hete 
Jesusꞌga rehe pe mboꞌeavo. Aerẽ po ti Tupanaꞌga imombyryvi pe me nehẽ no ga 
imombyryvame ojiheveꞌg̃a pe nhaporemo nehẽ, ei Pauloꞌga g̃a pe. 33 Nahã ko ji 
rekoi pe pyri ikwehe, ei ga. Ji ndapotari ojipeꞌg̃a apoa ouro prata reheve ikwehe. 
G̃apira ji ndapotari no, ei ga. 34 Pekwaha pe jiporavykyagwera. Jipoa pyvõ tuhẽ 
te ji aporavyky ipyhyga mbatera jijive. Aꞌero ji imondoi mbatera jijipyriveꞌg̃a pe 
no, ei ga. 35 Ahepiuka pa ji pe me ikwehe. Nhandeporavykyagwera ikwepykava 
pyvõ po nhande imbatereꞌỹveꞌg̃a pokogi aꞌero hamo, ei ga. Timokaꞌnhymyme ti 
Jesusꞌga nhiꞌig̃agwera nhandepojykahareteꞌga nhiꞌig̃agwera. Aꞌereki ga eꞌi ikwehe: 
“Nhanderory nhande g̃a imbuhurame mbatera nhandejive. Joheꞌi tehe nhande 
roryvamo nhande imondorame mbatera ojipeꞌg̃a pe,” ei Jesusꞌga ikwehe, ei ga.

36 Nahã Pauloꞌga ei g̃a pe. Kirẽ ga renypyꞌandurugi onhiꞌig̃a Tupanaꞌga pe 
g̃a pavẽi. 37 Igwete g̃a Pauloꞌga rerojeheꞌopavi ga anhuvanhuvana ga rerekovo. 
Ndovyꞌahetei g̃a ganhiꞌig̃a renduvame. 38 Aꞌereki ga eꞌi g̃a pe: “Aerẽ po ti pe 
ndapehepiagaꞌjavi jiraꞌoa nehẽ.” Igwete g̃a ga rerohoi itayharuhu pe.

Paulovaꞌea oho Jerusalém me

21  1 Igwete ore hoi g̃a hugwi aꞌero oroꞌava herogwovo ypaꞌouhũa rehei 
katu cidade de Cós rehei katu. Koꞌemame ore herohoi ojipe pe 

ypaꞌouhũ me Rodes pe. Pea hugwi ore herohoi heroja cidade de Pátara pe 
oꞌeamo. 2 Pevo ore hepiagi ojipea itayharuhua – kiroki oho g̃werĩ Feníciapeveꞌg̃a 
gwyri pe. Igwete ore avi aꞌea pype herogwovo. 3 Aerẽ ore hepiagi ypaꞌouhũa 
Chipre orojohukoty. Igwete ore kwavi ipyvõ orogwovo Síriapeveꞌg̃a gwyri pe. 
Pevo ore herojari cidade de Tiro pe. Aꞌereki pevo g̃a g̃wenoꞌembota mbatera 
itayharuhua hugwi. 4 Aꞌero ore ẽi orogwovo Jesusꞌgareheveꞌg̃a ndeka pevo g̃a 
ndepiaga. Sete ore kiri g̃a pyri aꞌero. Igwete g̃a ei Pauloꞌga pe tohoyme ti ga 
Jerusalém me nehẽ javo novĩa. Aꞌereki Tupanaꞌga raꞌuva omombeꞌu jipe g̃a pe. 
“Tiruahũ po ti Pauloꞌga pe Jerusalém me nehẽ,” eꞌi. Emo Pauloꞌga eꞌi g̃a pe:

— Aho tuhẽ ti pevo nehẽ.
5 Aerẽ ihorame orohohava apiavo ore jivyri itayharuhu pe aꞌero. G̃a 

nhaporemo ore rerojivyri cidade hugwi akwaimbaꞌero kunhangweraꞌg̃a 
pavẽi gwaꞌyraꞌg̃a pavẽi no. Nhimbiari pe ore renypyꞌandurupavi yꞌytig̃a 
pype oronhiꞌig̃a Tupanaꞌga pe. 6  Aerẽ:

— Kiro ore hoi, oroꞌe ore g̃a pe.

Igwete ore avaꞌjavi itayharuhua pype. Aꞌero g̃a jivyraꞌjavi g̃wonga pe 
ogwovo.

7 Igwete ore herohoi Tiro hugwi herogwovo cidade de Ptolemaida pe. Aꞌero 
ore hoi Jesusꞌgareheveꞌg̃a ndepiaga g̃a anhuvanhuvana. Ojipeji ore kiri g̃a 
pyri. 8 Koꞌemame ore hoi. Igwete ore hoi cidade de Cesaréia pe. Igwete ore 
hoi Filipeꞌga ronga pe orojupa. Ymya Filipeꞌga ruvi Jerusalém me raikwehe. 
Gaha ko seteveꞌg̃a ndeꞌyjaꞌga. G̃a pe Jesus Cristoꞌga moirũharaꞌg̃a eꞌi raikwehe: 

“G̃ahã ti tomaꞌẽ mbatera imbatereꞌỹveꞌg̃a pe jipi,” ei g̃a g̃a pe raikwehe. 
Filipeꞌga ohooho Jesusꞌga mombeꞌgwovo ojipeꞌg̃a pe no. 9 Quatro ko garaꞌyraꞌg̃a 
kunhangweraꞌg̃a hembirekoeꞌỹveꞌg̃a. G̃a na jitehe omombeꞌumbeꞌu Tupanaꞌga 
nhiꞌig̃a jipi. Igwete ore hoi Filipeꞌga ronga pe orojupa. 10 Mbohapyrete ore 
kiri pevo g̃a pyri. Aꞌero Ágaboꞌga ruri Judéiapeveꞌg̃a gwyra hugwi Tupanaꞌga 
nhiꞌig̃a mombeꞌuharaꞌga. 11 Kiro ga ruri ore pyri ipyhyga Pauloꞌga kuꞌayvira 
ipukuhuvaꞌea. Aꞌea pyvõ ga jikupykwari. Ga jipokwari no. Igwete ga ei ore ve:

— Gakuꞌayvira ijaraꞌga mombeꞌgwovo ji ei: Nahã ti judeusꞌg̃a ga kwari 
Jerusalém me nehẽ, ei ga. Aꞌero po ti g̃a ga mondoukari judeusꞌg̃arũiveꞌg̃a 
po pe nehẽ ga pyhygauka nehẽ, ei ga. Aꞌea Tupanaꞌga raꞌuva eꞌi, ei 
Ágaboꞌga ore ve.

12  Henduvame ganhiꞌig̃a ore ehetei Pauloꞌga pe pevoveꞌg̃a pavẽi:
— Terehoaꞌjavi ti Jerusalém me aꞌero, oroꞌe ore ga pe novĩa.
13  Igwete Pauloꞌga ei:
— Maraname pe jeheꞌouhui ji rehe? Pe ji mbopyagwyruhu javo ji ve 

novĩa, ei ga. Na g̃a ji kwari ji jukavo vehevi te aꞌero nehẽ, ei ga. Ji ti aho 
jate tuhẽ pevo nehẽ Jesusꞌga rehe jipojykahareteꞌga rehe nehẽ, ei ga.

14 Ndokoi ga orenhiꞌig̃a rehe.
— Nandejate ti toko Tupanaꞌga remimbotarimovaꞌea, oroꞌe ore.
Aꞌero ndoroꞌeaꞌjavi ga pe aꞌea rehe.
15 Aerẽ ore herekokatupavi orombatera herogwovo pea rupi Jerusalém 

me. 16 Jaraꞌg̃a ko oho ore rupi Cesaréia hugwi Jesusꞌgareheveꞌg̃a. Igwete g̃a 
ore rerohoi Menasomꞌga ronga pe. Ga pyri ore pytai. Ga ko Chiprepevaꞌero. 
Ymya ga jikogi Jesus Cristoꞌga rehe. Ga pyri ore pytaahiꞌvi orojupa.

Paulovaꞌea oho Tiagovaꞌea pyri
17 Ore vahemame Jerusalém me Jesusꞌgareheveꞌg̃a ndoryndoryvamo 

ore rehe. 18  Koꞌemame Pauloꞌga ore rerohoi Tiagoꞌga repiaga. 
Jesusꞌgareheveꞌg̃a ndepiakatuharaꞌg̃a nhaporemo ojatyka upa. 19 Igwete 
Pauloꞌga nhiꞌig̃i g̃a pe. Aꞌero ga imombeꞌupavi g̃a pe ohoagwera.

— Amombeꞌumbeꞌu ji Jesusꞌga judeusꞌg̃arũiveꞌg̃a pe, ei ga. Nurã 
Tupanaꞌga g̃a mbojikogukari ojihe, ei ga. Nahanahã Tupanaꞌga rekoi 
g̃apyteri pe aꞌero ore horame g̃a pyri, ei Pauloꞌga imombeꞌupava g̃a pe.

20 Henduvame Pauloꞌga nhiꞌig̃a ko g̃a Tupanaꞌga mbohetei aꞌero. Aerẽ 
g̃a ei Pauloꞌga pe:

— Oreirũ, ehepia judeusꞌg̃a kiro. Heꞌyjuhu hete ko g̃a jikogi Jesusꞌga rehe 
milhares. Moisésvaꞌea remimboꞌeagwera rehe g̃a ndekohetei reki tihendu katu 
pa ti hamo javo, ei g̃a Pauloꞌga pe. 21 Igwete ojipeꞌg̃a mbero nde mombeꞌgwovo 
g̃a pe, ei g̃a. “Pauloꞌga ko omboꞌe teꞌvaruhu judeusꞌg̃a nhaporemo – kiroki 
g̃a u judeusꞌg̃arũiveꞌg̃a pyteri pe,” ei g̃a. “Pauloꞌga eꞌi g̃a pe: ‘Pepohi ti 
Moisésvaꞌea remimboꞌeagwera hugwi,’ ei Pauloꞌga g̃a pe,” ei g̃a heikwehe. 

“‘Tapekytiaꞌjavi ti pejaꞌyraꞌg̃a nakwanha piꞌria,’ ei ga,” ei g̃a. “‘Tapekoaꞌjavi ti 
nhanderamonhavaꞌea nhiꞌig̃agwera rehe,’ ei Pauloꞌga g̃a pe,” ei g̃a heikwehe. 
Nahã g̃a mbero reki nde mombeꞌgwovo g̃a pe, ei g̃a imombeꞌgwovo Pauloꞌga pe.

22  — Marã po ti aꞌero nehẽ? ei g̃a Pauloꞌga pe. Okwaha po ti g̃a nderura avo 
nehẽ. 23 Nahã po ti nde rekoi aꞌero nehẽ, ei g̃a. Quatroveꞌg̃a oko ore pyri kiro. 
Ymyaꞌi g̃a ei Tupanaꞌga pe: “Nahanahã po ti ore rekoi nehẽ,” ei g̃a ga pe. Kiro 
g̃a ndekoi tuhẽ aꞌero g̃wembiꞌeagwera rupi katu, ei g̃a Pauloꞌga pe. 24 Eroho ti 
quatroveꞌg̃a nhandejatykahavuhua pype aꞌero. Ejipyhei ti pevo g̃a pavẽi nahã 
ti xanhimombyry Tupanaꞌga pe javo, ei g̃a. Aerẽ ti epyhy mbiara quatroveꞌg̃a 
ndepyga eitambereꞌia pyvõ. Aꞌea po ti g̃a ikwavaꞌeg̃ukari Tupanaꞌga pe nehẽ. 
Aꞌero po ti g̃a nhiapinukari nehẽ, ei g̃a Pauloꞌga pe. Judeusꞌg̃a po ti nde repia 
pevo nehẽ. Aꞌero po ti g̃a epavi nehẽ: “Nomombeꞌukatui reki g̃a Pauloꞌga 
nhande ve. Oko katu tuhẽ reki ga Moisésvaꞌea remimboꞌeagwera rupi okovo,” 
e po ti judeusꞌg̃a nde ve nehẽ, ei g̃a Pauloꞌga pe.

25 — Oro judeusꞌg̃arũiveꞌg̃a pe – kiroki g̃a ojiko Jesusꞌga rehe – g̃a 
pe ore ikwatijari ikwehe, ei g̃a ga pe. Igwete ore ei g̃a pe: “Nahã po 
pe ndekoi hamo. Tapeꞌui ti g̃ambatera ikwavaꞌeg̃ame haꞌangava pe 
g̃wemimbohetehara pe,” oroꞌe ore. “Hekoa tapeꞌui no,” oroꞌe ore g̃a pe. 

“Mbiara tapeꞌui iporeꞌymame hekoa jugwi,” oroꞌe ore. “Taperekoi ojipeꞌg̃a 
nembirekoꞌg̃a,” oroꞌe ore g̃a pe ikwatija, ei g̃a Pauloꞌga pe.

26 G̃anhiꞌig̃a rupi Pauloꞌga quatroveꞌg̃a nderohoi g̃a nderekovo. Koꞌemame 
ga jipyhei g̃a pavẽi xanhimombyry ti Tupanaꞌga pe javo. Aerẽ g̃a ki 
ojatykahavuhua pype. Igwete Pauloꞌga imombeꞌui mbatera ikwavaꞌẽharaꞌga pe.

— Orojipyhei ore ko, ei ga ga pe. Kiro sete po ti ore kiri nehẽ, ei ga. 
Aerẽ po ti ji imondoukari mbiara quatroveꞌg̃a ndepyga ikwavaꞌeg̃uka g̃a 
pe imondovouka Tupanaꞌga pe nehẽ, ei Pauloꞌga ga pe.

Ahe opyhy Paulovaꞌea
27-28  Seis ko g̃a kiri. Aꞌero judeusꞌg̃a Pauloꞌga repiagi ojatykahavuhua 

pype Ásiapeveꞌg̃a gwyripeveꞌg̃a. Igwete g̃a heꞌyjuhuveꞌg̃a 
monhimboahivukatehei Pauloꞌga pe g̃a momymomyina. Aꞌero g̃a Pauloꞌga 
pyhygi ohapukaita gweꞌyjaꞌg̃a pe judeusꞌg̃a pe:

— Pejijo ore pokoga, ei g̃a. Aꞌereki agwaꞌga ko ohooho g̃a 
mboꞌepavuhuavo iteꞌvaruhuvaꞌea rehe, ei g̃a. Nhande mbotegwete ga 
jaꞌjavoteheuhu. “Tapehenduvaꞌjavi ti Moisésvaꞌea remimboꞌeagwera,” 
ei ga g̃a pe, ei g̃a. Nhandejatykahavuhua pe ga eteꞌvaruhui no, ei g̃a. 

Aꞌero ga kiro judeusꞌg̃arũiveꞌg̃a nderuruhui ipype imbotegweteavo 
nhandejatykahavuhua Tupanaꞌga ronga, ei g̃a g̃a pe oꞌmbero.

29 Nahã judeusꞌg̃a etehei Pauloꞌga mombeꞌgwovo. Aꞌereki g̃a gwepia 
Trófimoꞌga hoa cidade pe Pauloꞌga rupi novĩa. Trófimoꞌga ko judeuꞌgarũiveꞌga 
Éfesopeveꞌga. Hepiagame gahoa Pauloꞌga rupi g̃a etehei aꞌero:

— Pauloꞌga gweroho ga nhandejatykahavuhua pype, ei g̃a javo tehe.
30 Nahã judeusꞌg̃a ei cidadepeveꞌg̃a momymomyimbava Pauloꞌga rehe. 

Igwete g̃a nhag̃anhani Pauloꞌga pyhyga ga rerohyryryga ojatykahavuhua 
hugwi. Kotihĩ g̃a hovapytymi g̃a hugwi. 31 Kiro g̃a Pauloꞌga jukag̃werĩ. 
Emo ojipeꞌg̃a oho imombeꞌgwovo soldadosꞌg̃a pe romanosꞌg̃a pe. Igwete 
g̃a ei soldadosꞌg̃a nduvihavuhuꞌga pe:

— Jerusalémmeveꞌg̃a nhaporemo onhimboahivuhu ohapukapukajahyavo, 
ei g̃a ga pe.

32  Kotihĩ ga soldadosꞌg̃a nderuri g̃anduvihavaꞌg̃a pavẽi g̃a nenonhana 
heꞌyjuhuveꞌg̃a pyteri pe Jerusalémmeveꞌg̃a pyteri pe. Soldadosꞌg̃a 
ndepiagame g̃a Pauloꞌga nupambigi aꞌero opohia ga hugwi. 33  Igwete 
soldadosꞌg̃a nduvihavuhuꞌga ruri Pauloꞌga pyhygauka ga kwaruka 
itanhuramuhũa pyvõ mokõivaꞌea pyvõ.

— Maꞌg̃a koro? ei ga. Ma gara rehe pe ga nupanupãuhui? ei ga g̃a pe.
34 Ojoatyatyvi g̃anhiꞌig̃a ga pe g̃a hapukajahyrame onhimongyavo. 

Aꞌero ga ndokwahavi reki maranuhũ javo. Nurã ga Pauloꞌga rerohoukari 
soldadosꞌg̃a nongauhua pype. 35 Ga rerovahemame ojiupihava rehe g̃a 
ojatiyꞌvarimo ga rerohoi heꞌyjuhuveꞌg̃a hugwi onhimboahiheteveꞌg̃a 
hugwi topyhygahayme g̃a ga javo. 36  Aꞌereki g̃a ohoohoji g̃a ndeviri 
ohapukajahyavo pejuka ga javo novĩa.

Paulovaꞌea onhimombeꞌu judeusvaꞌea pe
37 Gwerohog̃werĩrame ongauhua pype Pauloꞌga ei soldadosꞌg̃a 

nduvihavuhuꞌga pe:
— Tanhiꞌĩ naꞌẽ ti nde ve, ei ga ga pe.
Igwete ga ei Pauloꞌga pe:

— Erekwaha nde Gréciapeveꞌg̃a nhiꞌig̃a naerũ? 38  Nde ko Egitopeveꞌga rũi 
naerũ? – kiroki ga ymya heꞌyjuhuveꞌg̃a monhimboahivi nhanderuvihavaꞌga 
pe g̃a momymomyina, ei ga. Igwete ga quatro milveꞌg̃a nderohoi ongaeꞌỹi 
me iporojukauhuveꞌg̃a. Nde ko ga rũi naerũ? ei ga Pauloꞌga pe.

39 — Ji ko aꞌea rũi, ei Pauloꞌga. Judeuramo ko ji. Cilícia ko jigwyra, ei 
ga. Cidade de Tarso pe huvihavuhu pe ji ari kako, ei ga. Na ji nhiꞌig̃i kiro 
g̃andeꞌyjuhua pe, ei ga ga pe.

40 — Enhiꞌĩ ti aꞌero g̃a pe, ei ga ga pe.
Aꞌero Pauloꞌga ami g̃ajiupihava rehe. Igwete ga poveꞌeg̃i g̃a pe ji 

rendu ti javo. Aꞌero g̃a pipavi upa. Igwete judeusꞌg̃a nhiꞌig̃imo tuhẽ ga ei 
onhimombeꞌgwovo g̃a pe.

22  1 Igwete Pauloꞌga ei:
— Nhiirũ, peymyana, pejapyaka ti nhinhiꞌig̃a rehe ji 

nhimombeꞌukaturame pe me, ei ga. Aꞌereki ji ndakoteꞌvaruhui jitekovo, ei 
ga g̃a pe.

2  Judeusꞌg̃a nhiꞌig̃imo tuhẽ ga ei g̃a pe. Nurã kojiꞌi g̃a pigi aꞌero 
ganhiꞌig̃a renduva. Igwete ga ei g̃a pe:

3 — Jihi ko ji judeuramo ako, ei ga. Cilícia ko jigwyra. Cidade de Tarso pe 
ko ji ari kako. Aerẽ ji nhimomboakari avo Jerusalém me kako, ei ga. Aꞌea rupi 
Gamalielꞌga ji mboꞌemboꞌekatui Moisésvaꞌea remimboꞌeagwera rehe – kiha tuhẽ 
nhaneramonhavaꞌea omombeꞌu, ei ga. Nhiremimbotarimo ji poravykyhetei 
Tupanaꞌga pe ikwehe. Pehepia ko pe na jitehe peko pa ga rehe, ei Pauloꞌga g̃a 
pe. 4 Aꞌea rupi ji jigwarajuhui Jesusꞌga nhiꞌig̃arupiveꞌg̃a ndehe g̃a jukauka ikwehe. 
Akwaakwaruka ji g̃a mondovouka cadeia pype g̃a mongiuka akwaimbaeꞌg̃a 
kunhangweraꞌg̃a no, ei ga. 5 Mbatera kwavaꞌẽharaꞌg̃a nduvihavuhuꞌga okwaha 
tuhẽ jireaporog̃ita ji repiaga ikwehe judeusꞌg̃a mog̃itaharaꞌg̃a pavẽi. G̃ahã okwatija 
nhandereꞌyjaꞌg̃a pe Damascopeveꞌg̃a pe ji mombeꞌgwovo ikwehe. Aꞌea ji herohoi 
tapyhy ti Jesusꞌgareheveꞌg̃a javo. Takwatakwa ti ji g̃a nderojivya Jerusalém me 
tambohahyuka ti g̃a pe nehẽ javo, aꞌe ji ikwehe novĩa, ei Pauloꞌga g̃a pe.

Paulovaꞌea omombeꞌu gweaporog̃ita rerojijyjagwera
6  Igwete Pauloꞌga ei g̃a pe:

— Ahaji katu ji vahẽg̃werĩrame Damasco pe kotihĩ turi ji ve hendyꞌjavuhuvaꞌea 
yvaga hugwi, ei ga. Hendyꞌjavuhu hete. Ipyteri pe ji rekoi aꞌero, ei ga. 7 Aꞌea ji 
mombo yvyvo ji nog̃a. Igwete ji henduvi ganhiꞌig̃a jijive, ei ga. “Saulo, Saulo! 
Maranuhũrame nde imbohahyukari ji ve?” ei ga ji ve, ei Pauloꞌga.

8  — “Manamo pe?” aꞌe ji ga pe.
— “Ji ko Jesusramo Nazarépevaꞌero ako. Ji ve nde erembohahyuka,” ei 

ga ji ve, ei Pauloꞌga ga pe.
9 — Jirupiveꞌg̃a gwepia hendyꞌjavuhuvaꞌea novĩa. Emo g̃a ndokwahavi 

ganhiꞌig̃a ji ve, ei ga. 10 Igwete ji ei Jesusꞌga pe: “Marã po ti ji rekoi aꞌero nehẽ?”
— “Epoꞌã ti egwovo kiro Damasco pe. Pevoveꞌga ti omombeꞌu pa 

nhiremimbotarimovaꞌea nde ve nehẽ nderekoag̃wama nehẽ,” ei ga ji ve, 
ei Pauloꞌga g̃a pe.

11 — Hendyꞌjavuhuvaꞌea ombogwe reki jireakwara, ei ga. Aꞌero jirupiveꞌg̃a 
ji popyhygi ji rerogwovo Damasco pe ikwehe, ei ga imombeꞌgwovo g̃a 
pe. 12-13 Aerẽ Ananiasꞌga ruri ji pyri, ei ga. G̃wendu katu ga Moisésvaꞌea 
remimboꞌeagwera jipi. Ombohete hete ga Tupanaꞌga no, ei ga. “Pyry hete 
ko Ananiasꞌga,” ei judeusꞌg̃a ga pe pevoveꞌg̃a, ei ga. Igwete ga ruri ji pyri 
oꞌama. “Nhiirũ, Saulo,” ei ga ji ve. “Ehepiakatuaꞌja ti kiro,” ei ga, ei ga.

— Kotihĩ ji ga repiakatui reki aꞌero, ei Pauloꞌga g̃a pe. 14 Igwete ga ei 
ji ve: “Tupanaꞌga nhaneramonhavaꞌea remimboheteharaꞌga eꞌi jipe nde 
ve tokwaha ga nhiremimbotarimovaꞌea javo,” ei ga ji ve. “‘Tohepia ti ga 

Atos 22



435

pyryheteveꞌga Jesusꞌga ganhiꞌig̃a tuhẽ henduva,’ eꞌi jipe Tupanaꞌga nde 
ve,” ei Ananiasꞌga ji ve, ei ga. 15 “Kiro po ti nde akojaꞌga mombeꞌumbeꞌui 
aꞌero nehẽ g̃a pe nhaporemo nehẽ. Nerembiepiaga po ti nde eremombeꞌu 
nehẽ neremienduva nehẽ no,” ei ga ji ve. 16  “Maraname nde mbegwehuro 
aꞌero kiro?” ei ga ji ve, ei Pauloꞌga. “Haite. Enhimobatizauka ti kiro. Ere 
ti nhandepojykahareteꞌga pe tomombo ti ga nderekoteꞌvaruhua nde 
hugwi nehẽ,” ei ga ji ve, ei Pauloꞌga g̃a pe onhimombeꞌgwovo.

Paulovaꞌea hoagwera judeusꞌg̃arũivaꞌea pyri
17 Igwete Pauloꞌga ei g̃a pe no:
— Aerẽ ji jivyraꞌjavi avo Jerusalém me ikwehe, ei ga. Igwete ji 

hoi nhandejatykahavuhua pype nhinhiꞌig̃a Tupanaꞌga pe, ei ga. 18  Ji 
nhiꞌig̃ame ga pe jipojykahareteꞌga jipiukari ji ve. Igwete ga ei ji ve: 

“Haite ti egwovo Jerusalém hugwi,” ei ga. “Avoveꞌg̃a po ti ndogweroviari 
nenhiꞌig̃a ji mombeꞌurame nehẽ,” ei ga ji ve, ei Pauloꞌga.

19 — Igwete ji ei ga pe: “Gwerovia po ti g̃a nhinhiꞌig̃a nde mombeꞌurame 
nehẽ ovuhu,” aꞌe ji ga pe novĩa. “Aꞌereki g̃a okwaha tuhẽ jirojijyjagwera. 
Aꞌereki ji ajigwarajypy g̃a ndehe – kiroki g̃a ojiko nde rehe,” aꞌe ji ga pe, ei ga. 
“Aho ji ojipejipea pype orejatykahava pype g̃a pyhygauka g̃a nupanupamouka 
g̃a mondovouka cadeia pype ikwehe,” aꞌe ji, ei Pauloꞌga. 20 “Oro Estêvãovaꞌea 
no,” aꞌe ji. “Ahe nde mombeꞌurame g̃a ahe jukai ikwehe. Emo jihi ko aꞌã reki 
pevo g̃a pyri na g̃a ga jukai tuhẽ javo,” aꞌe ji ga pe, ei ga. “G̃apira ji areko 
katu ahe jukarame. Aꞌereki g̃a gwekyi opira ita imomboa ahe rehe,” aꞌe ji ga 
pe, ei Pauloꞌga g̃a pe. “Jerusalémmeveꞌg̃a okwaha jirekoteꞌvaruhuagwera 
aꞌero. Kiro ji imombeꞌukaturame g̃a pe jijirojijyja po ti g̃a heroviari nhinhiꞌig̃a 
nde mombeꞌurame nehẽ,” aꞌe ji jipojykahareteꞌga pe novĩa, ei Pauloꞌga g̃a pe.

21 — “Ndogweroviari tuhẽ ti g̃a nehẽ,” ei jipojykahareteꞌga ji ve. 
“Heregwovo avo hugwi. Jihi nde mondouka kiro irupe judeusꞌg̃arũiveꞌg̃a 
pyri nehẽ,” ei ga ji ve. “G̃a pe ti nde ji mombeꞌui nehẽ,” ei ga ji ve ikwehe, 
ei Pauloꞌga g̃a pe onhimombeꞌgwovo.

22  Nahã Pauloꞌga nhimombeꞌui g̃a pe. Ojapyaka naꞌẽ g̃a Pauloꞌga 
nhiꞌig̃a rehe novĩa. Emo Pauloꞌga eꞌi g̃a pe: “Ji mondouka po ti ga 
judeusꞌg̃arũiveꞌg̃a pyri nehẽ,” ei ga. Nurã g̃a nohendupotaraꞌjavi ga 
onhimboahivuhuavo ga pe. Aꞌero g̃a hapukapukajahyi.

— Pejuka ga. Omano po ga hamo, ei g̃a ohapukapukaita upa.
23  Igwete g̃a tapyꞌynhapira imbovavavavagi oko teꞌvaruhu hete ga 

javo. Otimbyguhua g̃a omombomombo onhimboahivuhuheteavo. 24 Nurã 
soldadosꞌg̃a nduvihavuhuꞌga ga rerohoukari ongauhua pype.

— Maranuhũrame g̃a hapukajuhuatetei ga rehe naerũ? ei ga.
Nurã ga ei soldadosꞌg̃a pe:

— Penupanupã ga mbiara pira apopyra pyvõ tomombeꞌu ti ga nhande ve 
okoteꞌvaruhua, ei ga ga pe.

Atos 22



436

25 Aꞌero g̃a ga pokwari tinupã ga javo. Opokwarame Pauloꞌga ei 
soldadosꞌg̃a nduvihavaꞌga pe – kiroki ga oꞌã ga ypyvo:

— Tanhinupãi ti, ei ga ga pe. Aꞌereki ji ko romanoramo, Romapeveꞌg̃aꞌjavaꞌero 
ako. Po ahe nonupãi te romanosꞌg̃a hamo, ei ga. Pe ndajirerohoi ve juizesꞌg̃a pyri 
tonhimombaragwaha ti ga Pauloꞌga rekoteꞌvaruhua rehe javo. G̃a ndeꞌi tuhẽ ji ve 
oja nde rehe javeꞌyma, ei ga. Tanhinupãi ti aꞌero, aꞌe ji pe me, ei Pauloꞌga ga pe.

26  Henduvame ganhiꞌig̃a soldadoꞌga hoi javo gwuvihavuhuꞌga pe.
— Terenupãukaraꞌjavi ti ga! Aꞌereki ga romanoramo oko, ei ga.
27 Aꞌero garuvihavuhuꞌga ruri Pauloꞌga pyri.

— Enhimombeꞌu katu ji ve. Aꞌiti romanoramo nde rekoi? ei ga ga pe.
— Aꞌea ko ji, ei Pauloꞌga ga pe onhimombeꞌgwovo.
28  Igwete ga ei Pauloꞌga pe:

— Na jitehe ko ji romanoramo. Aꞌereki heꞌyjuhu reki ji imondoi 
itambereꞌia aꞌea rehe ikwehe, ei ga ga pe.

— Ji namondoi tuhẽ itambereꞌia hehe, ei Pauloꞌga. Jiruvaꞌga ko 
romanoramo. Aꞌea jitehe ko ji aꞌero, ei ga ga pe.

29 Nanime g̃a jipeꞌai Pauloꞌga hugwi – kiroki g̃a onupã gwerevi ga 
tomombeꞌu ti ga okoteꞌvaruhua javo. Igwete soldadosꞌg̃a nduvihavuhuꞌga eꞌi:

— Romanoramo reki ga oko, ei ga. Mbaria po ji ga kwarukateheuhui 
raꞌe! ei ga okyhyjiavo.

Paulovaꞌea eꞌi judeusꞌg̃a mog̃itaharavaꞌea pe
30 Koꞌemame soldadosꞌg̃a nduvihavuhuꞌga ei:

— Ma gara judeusꞌg̃a omboja Pauloꞌga rehe naerũ? ei ga. Tahendu ti 
g̃anhiꞌig̃a ikwahava, ei ga.

Igwete ga judeusꞌg̃a mog̃itaharaꞌg̃a mbojatykaukari. G̃a jatykapavame 
mbatera kwavaꞌẽharaꞌg̃a nduvihavaꞌg̃a jaraꞌg̃a pavẽi, kiro ga Pauloꞌga 
kwaharavukari ga reruruka ga moꞌama g̃apyteri pe.

23  1 Igwete Pauloꞌga g̃a ndepiahetei judeusꞌg̃a mog̃itaharaꞌg̃a. Igwete 
ga ei g̃a pe onhimombeꞌgwovo.

— Nhiirũ, akokatueꞌymi ji Tupanaꞌga nhiꞌig̃a rupi jitekovo kiromo jitehe, 
ei ga g̃a pe. Nurã ji poyjahetero jiyvyteri pe, ei Pauloꞌga g̃a pe.

2  Igwete Ananiasꞌga ikwavaꞌẽharaꞌg̃a nduvihavuhuꞌga henduvi ganhiꞌig̃a 
onhimboahiva oꞌama. Aꞌero ga ei Pauloꞌgaypyvoveꞌg̃a pe:

— Pekwa ti Pauloꞌga jurua rehe ga mombiga.
3  Igwete Pauloꞌga ei ga pe:

— Tupanaꞌga ti tombohahy nde ve no. Erekokatuꞌag̃uhũ nde, ei ga ga pe. 
Ereapy nde avo javo novĩa: “Takwaha ti garemiendukatueꞌyma Moisésvaꞌea 
remimboꞌeagwera rehe,” ere nde novĩa, ei Pauloꞌga. Emo ndehe reki 
nerehendukatui reki aꞌea g̃a mbokwaruka jijurua rehe, ei ga ga pe.

4 Aꞌero Pauloꞌgaypyvoveꞌg̃a ei ga pe:

— Ikwavaꞌẽharaꞌg̃a nduvihavuhuꞌga pe nde ereꞌe teꞌvaruhu Tupanaꞌga 
repykaraꞌga pe!

5 Igwete Pauloꞌga ei:
— Aꞌiti ga ikwavaꞌẽharaꞌg̃a nduvihavuhuꞌga? ei Pauloꞌga. Ji ndakwahavi, ei 

ga. Ikwahavame po ji ndaꞌei poha ramo. Aꞌereki Tupanaꞌga omombeꞌu onhiꞌig̃a 
ikwatijaruka. “Tapeꞌeteꞌvaruhui pejuvihavaꞌg̃a pe,” ei Tupanaꞌga, ei ga.

6-8  Kirẽ Pauloꞌga eahyi g̃a pe oꞌama.
— Ji ko fariseuramo ako, ei ga.
Aꞌereki ga onhimombaragwaha pevoveꞌg̃a ndehe judeusꞌg̃a ndehe. 

Jaraꞌg̃a ko saduceusꞌg̃a. Jaraꞌg̃a ko fariseusꞌg̃a. Pauloꞌga okwaha 
g̃anembiroviara no. Aꞌereki saduceusꞌg̃a ndogweroviari omanoveꞌg̃a 
mbogweravag̃wama g̃amanoa hugwi. “Ndogwerekoi Tupanaꞌgapyriveꞌg̃a 
no yvagipeveꞌg̃a,” e ko saduceusꞌg̃a. “Haꞌoeꞌỹveꞌg̃a ndogwerekoi no,” ei g̃a.

Fariseusꞌg̃a ki aꞌe te gwerovia pa aꞌea Pauloꞌga javijitehe. Aꞌero Pauloꞌga 
eahyi judeusꞌg̃a mog̃itaharaꞌg̃a pyteri pe oꞌama.

— Ji ko fariseuramo ako, ei ga. Jiruvaꞌga ko fariseuramo oko no, ei ga. 
Igwete ji heroviari g̃ambogweravag̃wama g̃amanoa hugwi, ei ga. Aꞌea 
rehe pe euhui ji ve oko teꞌvaruhu ga javo, ei ga.

Henduvame Pauloꞌga nhiꞌig̃a g̃a nhonhiꞌig̃ayvayvari aꞌero fariseusꞌg̃a 
saduceusꞌg̃a pavẽi. 9 Igwete g̃a hapukapukai aꞌero onhimbohovaja ojogwehe. 
Aꞌero fariseusꞌg̃a poꞌami onhiꞌig̃ahyavo – g̃a ko judeusꞌg̃a mboꞌeharamo oko.

— Ndokoteꞌvaruhui reki Pauloꞌga, ei g̃a g̃a pe. Onhiꞌĩ tuhẽ po ga pe 
haꞌoeꞌỹveꞌga. Maraꞌngu po yvagipeveꞌga Tupanaꞌgapyriveꞌga? ei fariseusꞌg̃a.

10 Igwaigwavete g̃a nhonhiꞌig̃ayvahetei. Nurã soldadosꞌg̃a nduvihavuhuꞌga ei:
— Kiro po ti g̃a Pauloꞌga rovajaꞌrojaꞌrogi nehẽ! ei ga.
Aꞌero ga soldadosꞌg̃a mondoukari ga pyri.
— Pepyhygahy ga g̃apytera hugwi ga rerogwovo ja ongauhua pype ga 

mongiavo, ei ga g̃a pe.
Igwete g̃a ga pyhygi ga rerogwovo aꞌero.
11 Ypytunimo nhandepojykahareteꞌga jipiukari Pauloꞌga pe oꞌama ga 

ypyvo. Igwete ga ei ga pe:
— Paulo, enhimboitakwerimo ti eko, ei ga. Nde ji mombeꞌu avo Jerusalém me 

ojiꞌi. Na jitehe ti nde ji mombeꞌui cidade de Roma pe nehẽ no, ei Jesusꞌga ga pe.

Judeusvaꞌea ojuka pota Paulovaꞌea
12  Koꞌemame judeusꞌg̃a ei ojohupe:
— Tijuka tuhẽ ti Pauloꞌga, ei g̃a. Tiꞌuyme naꞌẽ ti mbatera kiro, xayꞌuyme 

naꞌẽ ti Pauloꞌga jukaeꞌymame, ei g̃a. Tupanaꞌga g̃wendu nhanenhiꞌig̃a. 
Nhande ga jukaeꞌymame po ti Tupanaꞌga imbohahyukari nhande ve aꞌero 
nehẽ, ei g̃a ojohupe Tupanaꞌga renoina novĩa.

13 Heꞌyi ko g̃a quarenta ko g̃a – kiroki g̃a eꞌi aꞌea. 14 Aerẽ g̃a hoi ikwavaꞌẽharaꞌg̃a 
nduvihavaꞌg̃a pyri xavaꞌeveꞌg̃a pyri no. Igwete g̃a nhimombeꞌui g̃a pe.

Atos 23



438

— Nahã ore ehetei orojohupe ojiꞌi: “Tiꞌuyme naꞌẽ ti mbatera Pauloꞌga 
jukaeꞌymame,” oroꞌe ore ojiꞌi, ei quarentaveꞌg̃a g̃a pe. 15 Pemondouka 
ti kiro penhiꞌig̃a soldadosꞌg̃a nduvihavuhuꞌga pe. Pehe jaraꞌg̃a pavẽi 
nhanemog̃itaharamo pemondouka ti penhiꞌig̃a ga pe togweruruka ti 
ga Pauloꞌga ore pyri javo. “Torohenduvaꞌja ti ganhiꞌig̃a gareaporog̃ita 
ikwahava,” peꞌji ti ga pe, ei g̃a. Nahã ti pemondouka penhiꞌig̃a ga pe ga 
moandyandyita, ei quarentaveꞌg̃a g̃a pe. Ga Pauloꞌga rerurukarame po ti 
ore ga jukai ga vahemeꞌymame avo nehẽ, ei g̃a g̃a pe novĩa.

16 Emo Pauloꞌga kunhamembyraꞌga okwaha reki g̃anembijukapotara Pauloꞌga 
rehe Pauloꞌga rendyrahẽa raꞌyraꞌga. Nurã ga hoi ongauhua pype imombeꞌgwovo 
Pauloꞌga pe. 17 Igwete Pauloꞌga onhiꞌig̃a mondoi soldadosꞌg̃a nduvihavaꞌga pe javo.

— Eroho kwanhaꞌga ejuvihavuhuꞌga pyri tomombeꞌu ga mbatera ga pe, 
ei Pauloꞌga ga pe.

18  Aꞌero ga Pauloꞌga kunhamembyraꞌga rerohoi gwuvihavuhuꞌga pyri. 
Igwete ga ei ga pe:

— Cadeiapypeveꞌga Pauloꞌga ji mbuhuruka ojipyri ko, ei ga. Nahã ga ei 
ji ve: “Eroho kwanhaꞌga ejuvihavuhuꞌga pyri tomombeꞌu ga mbatera ga 
pe,” ei ga ji ve, ei ga. Nurã ji ga reruri nde pyri kiro, ei ga ga pe.

19 Igwete huvihavuhuꞌga ga popyhygi ga rerogwovo g̃andovakieꞌỹ.
— Gara nde eremombeꞌu pota ji ve? ei ga ga pe.
20 Igwete ga ei:

— Tamombeꞌu katu ti nde ve, ei ga. Kiro po ti judeusꞌg̃a nduvihavaꞌg̃a nduri 
nde pyri nehẽ, ei ga. Aꞌero po ti g̃a etehei nde ve nehẽ tereruruka ti Pauloꞌga 
koꞌemame nehẽ javo. “Judeusꞌg̃a mog̃itaharaꞌg̃a g̃wendu potaraꞌja ganhiꞌig̃a 
ikwahava gareaporog̃ita,” eꞌi tehe po ti g̃a nde ve nehẽ, ei ga soldadosꞌg̃a 
nduvihavuhuꞌga pe imombeꞌgwovo. 21 Terembopogwei ti g̃a erame poha 
nde ve nehẽ, ei ga. Aꞌereki ojipeꞌg̃a ojuka pota Pauloꞌga. Onhimi po ti g̃a pea 
rupi tijuka ga javo, ei ga ga pe. Quarenta ko g̃a. Igwete g̃a ei ojohupe ojiꞌi: 

“Tiꞌuyme naꞌẽ ti mbatera, xayꞌuyme naꞌẽ ti Pauloꞌga jukaeꞌymame,” ei g̃a ojiꞌi. 
“Tupanaꞌga g̃wendu nhanenhiꞌig̃a nhande erame na,” ei g̃a ojohupe, ei ga. 
Nurã ji ei kiro nde momoranduva. Aꞌereki g̃a onhimboavujikwe kiro tijuka 
ga javo. Igwete g̃a ei tikwaha ti soldadosꞌg̃a nduvihavuhuꞌga nhiꞌig̃a javo nde 
ve, ei Pauloꞌga kunhamembyraꞌga ga pe imombeꞌgwovo.

22  Igwete soldadosꞌg̃a nduvihavuhuꞌga ei ga pe:
— Teremombeꞌui ti ojipeꞌg̃a pe enhimbiꞌeagwera ji ve.
Aꞌero ga ga mondoi ojihugwi.

Ahe omondouka Paulovaꞌea Félixvaꞌea pyri
23  Aerẽ soldadosꞌg̃a nduvihavuhuꞌga mokonhaꞌg̃a mbuhurukari ojipyri. 

G̃a ko soldadosꞌg̃a nduvihavaꞌg̃a memei. Igwete ga ei g̃a pe:
— Penhimboavujikwe ti kiro jaraꞌg̃a pavẽi soldadosꞌg̃a pavẽi. Ypyhaji katu 

po ti pe hoi cidade de Cesaréia pe, ei ga. Duzentosveꞌg̃a po ti oho pea rupi. 

Setentaveꞌg̃a po ti oho cavalo arimo. Ojipeꞌg̃a duzentosveꞌg̃a po ti gweroho 
taꞌakwara nehẽ, ei ga g̃a pe. 24 Peroho ti cavalos Pauloꞌga ti toho iꞌarimo. 
Peroho katu ti ga governadorꞌga pyri Félixꞌga pyri aꞌero nehẽ, ei ga g̃a pe.

25 Aꞌero soldadosꞌg̃a nduvihavuhuꞌga ikwatijari tamondo ti Félixꞌga pe 
javo. Nahã ga ei ikwatija.

26  “Jihi ko Cláudio Lísiasramo,” ei ga ikwatija.

“Kiro ji ikwatijari nde ve, governador Félix. Huvihavuhuꞌga oroꞌe ore 
nde ve,” ei ga ga pe ikwatija.

27 “Kiro ti ji agwaꞌga mombeꞌui nde ve aꞌero,” ei ga. “Aꞌereki judeusꞌg̃a 
opyhy ga rajiꞌi. Gajukag̃werĩa rupi ji soldadosꞌg̃a nderohoi ga pyhygauka 
g̃a hugwi ojiꞌi. Aꞌereki g̃a eꞌi ji ve: ‘Ga ko romanoramo oko’,” ei ga 
ikwatija ga pe. 28 “Aerẽ ji ga rerohoi judeusꞌg̃a mog̃itaharaꞌg̃a pyteri 
pe takwaha ti g̃anemimbojara ga rehe javo,” ei ga. 29 “Emo g̃a omboja 
tehe reki ga rehe. ‘Ga ndojapyakai oreramonhavaꞌea nhiꞌig̃agwera rehe,’ 
ei g̃a ga pe,” ei ga. “Nanongaraꞌg̃a ko ahe ndojukatehei. Aꞌea rehe ahe 
nomondoi g̃a cadeia pype no, aꞌe ji,” ei ga ikwatija gwuvihavaꞌga pe. 
30 “Aerẽ ojipeꞌga eꞌi ji ve: ‘Judeusꞌg̃a ojuka pota Pauloꞌga,’ ei ga ji ve ojiꞌi,” 
ei ga. “Nurã ji ga mondoukaripei nde pyri kiro. Igwete ji ei g̃a pe ojiꞌi – 
kiroki g̃a omboja ga rehe – igwete ji ei g̃a pe: ‘Pejigwovo tuhẽ Félixꞌga 
pyri tapemboja ti Pauloꞌga rehe garovaki aꞌero,’ aꞌe ji g̃a pe.

Aꞌea jate ji akwatija nde ve kiro aꞌero,” ei ga Félixꞌga pe ikwatijarame.

Igwete ga imondoi g̃wembikwatijara soldadosꞌg̃a pe taperoho ti Félixꞌga 
pe javo. 31 Igwete soldadosꞌg̃a Pauloꞌga rerohoi ganhiꞌĩpoꞌruavo. Ypytunimo 
g̃a ga rerohoi cidade de Antipátride pe. 32  Aꞌero jaraꞌg̃a jivyri g̃wongauhua 
pype. Koꞌemame cavalosꞌarimoveꞌg̃a Pauloꞌga rerohoi Cesaréia pe. 33 Aꞌero 
g̃a ga mondoi governadorꞌga pyri Félixꞌga pyri ikwatijara reheve. 34 Igwete 
Félixꞌga imonhiꞌig̃i ikwatijara. Aꞌero ga ei Pauloꞌga pe:

— Maꞌg̃a gwyri pe nde ari raikwehe?
— Cilíciapeveꞌg̃a gwyri pe ji ari ikwehe, ei Pauloꞌga ga pe.
35 Igwete Félixꞌga ei:

— Aerẽ po ti ji nenhiꞌig̃a renduvi nhinhimombaragwaha ndereaporog̃ita 
rehe g̃a ndurame nehẽ – kiroki g̃a omboja nde rehe rajiꞌi, ei ga.

Igwete ga Pauloꞌga mongiukari Herodesvaꞌea rongauhuagwera pype ga 
repiakatuavouka soldadosꞌg̃a pe ga mombytavo.

Atos 23



440

Judeusvaꞌea ombojaruhu Paulovaꞌea rehe

24  1 Cinco ko g̃a kiri aꞌero. Aerẽ ikwavaꞌẽharaꞌg̃a nduvihavuhuꞌga 
ruri Cesaréia pe Ananiasꞌga. Ga gweru xavaꞌeveꞌg̃a ojupi. Igwete 

Ananiasꞌg̃a Tértuloꞌga reruri governadorꞌga pyri Félixꞌga pyri tomboja ti ga 
Pauloꞌga rehe javo. Aꞌereki g̃a eꞌi: “Tértuloꞌga okwaha hete onhiꞌig̃atuavo. 
Gweroviaruka po ti ga Félixꞌga pe Pauloꞌga rekoteꞌvaruhua,” ei g̃a. Nurã 
g̃a Tértuloꞌga reruri Félixꞌga pyri tomboja ti ga Pauloꞌga rehe javo. 
2-3 Igwete Félixꞌga Pauloꞌga mbuhurukari g̃apyteri pe. Aꞌero Tértuloꞌga 
imbojambojateheuhui Pauloꞌga rehe oꞌmbero. Nahã ga ei Félixꞌga pe:

— Nde ko oreruvihavuhua, ei ga. Nde erehepia katu pa nhandegwyra jipi. 
Nurã g̃a ymya ndotavukaraꞌjavi nhandegwyri pe aꞌero, ei ga Félixꞌga pe. 
Nde ereapouka pyryvaꞌea nhandegwyri pe jipi. Ndepyry hete nde ore ve. 
Nurã ore epavi nde ve jipi, ei Tértuloꞌga ga pe. 4 Norombokwerajahivi po ti 
ore nde rerekovo nehẽ. Emo ji aꞌe nde ve kiro: Emombyry naꞌẽ ti ore ve kiro 
orenhiꞌig̃a rendukatuavo. Toronhiꞌĩheteyme ti nde ve, ei ga Félixꞌga pe.

5 — Agwaꞌga ko oko teꞌvaruhu hete Pauloꞌga. Ohoohouhu ga g̃agwyri pe 
nhaporemo okovo judeusꞌg̃a ndayvayva g̃a momymomyina nhanderuvihavaꞌg̃a 
movahĩvahiamo, eꞌi tehe ga. Ga ko nazarenosꞌg̃a nduvihavamo oko – kiroki 
g̃a oho Nazarépevaꞌea nhiꞌig̃a rupi Jesusvaꞌea nhiꞌig̃a rupi. 6 Igwete ga 
imboteꞌvaruhupotari judeusꞌg̃a jatykahavuhua ojiꞌi, ei ga. Aꞌero ore Pauloꞌga 
pyhygipei xaꞌe ti garekoteꞌvaruhua pe javo. Aꞌereki ga nohendukatui 
nhaneramonhavaꞌea nhiꞌig̃agwera, ei ga. 7 Emo kotihĩ soldadosꞌg̃a 
nduvihavuhuꞌga ruri ore pyri Lísiasꞌga. Igwete ga Pauloꞌga rerohoahyi ore 
hugwi, ei ga. 8 Aꞌero Lísiasꞌga ei g̃a pe – kiroki g̃a omboja Pauloꞌga rehe – g̃a pe 
ga ei toho ti g̃a ga mombeꞌgwovo Félixꞌga pyri javo. Aꞌero ore ruri nde pyri kiro, 
ei ga. Po ti nde ei Pauloꞌga pe ga monhimombeꞌuuka nehẽ, aꞌero po ti nde tuhẽ 
erekwaha pa garekoteꞌvaruhua nehẽ. “Aꞌiti g̃anemimbojara ga rehe,” ere po ti 
nde nehẽ, eꞌi tehe Tértuloꞌga ga pe.

9 Igwete judeusꞌg̃a ei no:
— Pohi tuhẽ, ei g̃a ga pe imboja Pauloꞌga rehe no.

Paulovaꞌea onhimombeꞌu Félixvaꞌea pe
10 Aerẽ Félixꞌga jipoeruri Pauloꞌga pe:
— Ndehe erenhimombeꞌu kirog̃we, ei ga ga pe.
Igwete Pauloꞌga ei:

— Ymyahũ ko nde juizramo ereꞌe katu jireꞌyjaꞌg̃a ndeaporog̃ita pe judeusꞌg̃a 
ndeaporog̃ita pe jipi. Nurã jirory hete ji nhinhimombeꞌgwovo nde ve terekwaha, 
ei ga Félixꞌga pe. 11 Korogweuhunhi ji hoi Jerusalém me ojiꞌi tambohete 
ti Tupanaꞌga javo ojiꞌi. Aꞌereki doze ji kiri kiro. Po ti nde ei g̃a pe po ti nde 
ikwahavi nehẽ, ei ga. 12 Pevo judeusꞌg̃a ji repia novĩa. Emo ji nanhiꞌig̃ayvari 
pevoveꞌg̃a pe orejatykahavuhua pe. Namomymomyi ji g̃a cidade pe no. 

Orejatykahai pe ji namomyi g̃a no, ei ga. 13 Ombojamboja tehe reki agwaꞌg̃a ji 
rehe. Nurã g̃a ndohepiukari jirekoteꞌvaruhua kiro nde ve, ei Pauloꞌga ga pe.

14 — Emo ji aꞌe kiro nde ve nhinhimombeꞌgwovo: Oreramonhavaꞌea 
javijitehe ji jikogi Tupanaꞌga rehe. Ajiko ji ga rehe Jesusꞌga nhiꞌig̃a rupi – 
Tupanaꞌga nhiꞌig̃aatyvivaꞌea, ei g̃a jupe, ei ga. Arovia pa reki ji Moisésvaꞌea 
remimboꞌeagwera Tupanaꞌga nhiꞌig̃a mombeꞌuharavaꞌea nhiꞌig̃agwera 
no. 15 Omanoveꞌg̃a mbogweravag̃wama ji arovia hete agwaꞌg̃a javijitehe, 
ei ga ga pe. Tupanaꞌga po ti g̃a mbogwera pa g̃amanoa hugwi nehẽ 
okokatuveꞌg̃a. Okoteꞌvaruhuveꞌg̃a po ti ga ombogwera pa nehẽ no. Oroꞌe 
pa ore aꞌea, ei ga. 16 Heroviaro g̃waramo ji jirokwari jipi jirekokatuavo 
tajipoyja hete ti ji javo. Ako katu ji Tupanaꞌga pe. Ako katu ji ojipeꞌg̃a pe 
no. Aꞌero ji ikwahavi jiyvyteri pe jirekoteꞌvaruhueꞌyma, ei ga ga pe.

17 — Ambokwaraꞌaraꞌjaꞌja ji jitekoveꞌỹ Jerusalém me, ei ga Félixꞌga 
pe. Ag̃wamo jate ji hoaꞌjavi pevo itambereꞌia rerogwovo jireꞌyjaꞌg̃a pe 
imbatereꞌỹveꞌg̃a pe ojiꞌi. Mbatera ji herohoi no takwavaꞌẽ ti Tupanaꞌga pe 
javo, ei ga ga pe. 18  Aꞌea rehe ji hoi orejatykahavuhua pype. Jihoeꞌymame 
ipype ji jipyhei tanhimombyry ti Tupanaꞌga pe javo, ei ga. Ojipeꞌg̃a 
nonhimongyi ji pyri pevo. Ji nanhiꞌig̃ayvari g̃a momyina no. Nahã 
ji rekorame judeusꞌg̃a ji repiagi pevo, ei ga ga pe. 19 Ásiapeveꞌg̃a ko 
pevo u judeusꞌg̃a jitehe. G̃ahã po uhu nde pyri javo nde ve ramo g̃a 
imbojapotarame ji rehe ramo, ei Pauloꞌga. 20 G̃a ndureꞌymame po 
agwaꞌg̃a omombeꞌu nde ve jirekoteꞌvaruhuagwera naerũ hamo. Marã 
reki ji rekoteꞌvaruhuagwera ojiꞌi ji nhimombeꞌurame oremog̃itaharaꞌg̃a 
pyteri pe nhiꞌama ojiꞌi? ei ga. 21 Aꞌea rupi ji eahyi g̃a pe ojiꞌi: “Ji 
g̃ambogweravag̃wama reroviaro g̃waramo pe eteꞌvaruhui ji ve,” aꞌe ji g̃a 
pe ojiꞌi. Pohoa jate ji eahyi nhiꞌama g̃apyteri pe ojiꞌi, ei Pauloꞌga ga pe.

22  — Kirupi, ei Félixꞌga aꞌero.
Okwaha hete ga Jesusꞌga nhiꞌig̃arupivaꞌea novĩa. Igwete ga ei Pauloꞌga pe:
— Aerẽji ti ji ei ndereaporog̃ita pe aꞌero nehẽ soldadosꞌg̃a 

nduvihavuhuꞌga rurame nehẽ Lísiasꞌga, ei Félixꞌga g̃a pe.
23  Igwete ga ei soldadosꞌg̃a nduvihavaꞌga pe:

— Ehepia katu ti Pauloꞌga, ei ga. Na ga rekoi jate reki g̃wemimbotarimo 
onga pype. Na gareheveꞌg̃a herueruri mbatera ga pe jipi, ei Félixꞌga ga pe.

Aꞌero g̃a hopavi pea hugwi.

Paulovaꞌea onhiꞌig̃aꞌja Félixvaꞌea pe
24 Aerẽ Félixꞌga ruraꞌjavi g̃wembirekohẽa pavẽi Drusilahẽa pavẽi. Hẽa 

ko judeuramo oko. Igwete ga Pauloꞌga mbuhurukaraꞌjavi ojipyri tahendu ti 
ganhiꞌig̃a javo. Aꞌero Pauloꞌga imombeꞌui ga pe ahejikoga Jesus Cristoꞌga rehe.

25 — Nahanahã po ahe oko katu hamo, ei Pauloꞌga ga pe no. Ahe tokoyme 
g̃wemimbotarimovaꞌea rehe jate hamo, ei ga ga pe. Aerẽ po ti Tupanaꞌga g̃a 
mbuhurukapavi ojipyri javo g̃andeaporog̃ita pe nehẽ, ei Pauloꞌga g̃a pe.

Aꞌea renduvame Félixꞌga kyhyji aꞌero. Igwete ga ei Pauloꞌga pe:
— Heregwovo kiro aꞌero, ei ga. Aerẽ hendupotaraꞌjavame po ti ji nde 

mbuhurukaraꞌjavi jijipyri nehẽ, ei Félixꞌga ga pe.
26 Igwete Félixꞌga ei oyvyteri pe no novĩa: “Pauloꞌga po ti ombuhu 

itambereꞌia ji ve ji mohemuka cadeia hugwi javo ji ve nehẽ,” ei ga novĩa. 
Igwete ga Pauloꞌga mbuhurukaraꞌjaꞌjavi ojipyri jipi ga monhiꞌig̃a ga mongovo.

27 Dois ga kwara mboꞌari. Emo Félixꞌga nomohemukari Pauloꞌga cadeia 
hugwi tonhimohẽ ti judeusꞌg̃a ji rehe javo. Aerẽ Pórcio Festoꞌga rekoi 
Félixꞌga pyꞌrovo governadoramo aꞌero.

Paulovaꞌea oho pota Césarvaꞌea pyri

25  1 Aerẽ Festoꞌga ruri Cesaréia pe tahepia katu jigwyripeveꞌg̃a kiro javo. 
Mokoiꞌĩ ga kiri pevo. Aerẽ ga hoi pea rupi Jerusalém me. 2 Igwete 

judeusꞌg̃a nduvihavaꞌg̃a nduri Festoꞌga pyri ikwavaꞌẽharaꞌg̃a nduvihavaꞌg̃a pavẽi. 
Aꞌero g̃a imbojambojateheuhui Pauloꞌga rehe. Igwete g̃a ehetei Festoꞌga pe:

3  — Ejapyaka ti orenhiꞌig̃a rehe kiro, oroꞌe ore nde ve. Embuhuruka ti 
Pauloꞌga kokoty Jerusalém me, ei g̃a ga pe novĩa.

Aꞌereki g̃a eꞌi nhog̃wenonde: “Tijukauka ti Pauloꞌga pea rupi ga rurame 
Jerusalém me,” ei g̃a novĩa. 4 Nurã g̃a ei Festoꞌga pe tombuhuruka ti ga kokoty javo.

— Nambuhurukari po ti ji ga kokoty nehẽ, ei Festoꞌga g̃a pe. Pero g̃a ga 
mombytai Cesaréia pe ga rerekovo. Kotihĩ po ti ji jivyraꞌjavi jigwovo pevo 
nehẽ no, ei ga. 5 Pauloꞌga rekoteꞌvaruhurame po ti penduvihavaꞌg̃a hoi ji 
rupi aꞌero imbojamboja ga rehe pevo nehẽ, ei Festoꞌga g̃a pe.

6 Mbohapyrete Festoꞌga kiri Jerusalém me. Kirẽ ga hoaꞌjavi Cesaréia pe 
opytavo. Koꞌemame ga hoi juizesꞌg̃a apykava rehe oina – perope g̃a eꞌieꞌi 
g̃andeaporog̃ita pe. Igwete ga Pauloꞌga rerurukari ojipyri. 7 Pauloꞌga rurame 
judeusꞌg̃a – kiroki g̃a uhu Jerusalém hugwi – kiro g̃a imbojambojaruhui 
iteꞌvaruhuhetevaꞌea ga rehe ga atimana oꞌama. Omboja tehe reki g̃a ga rehe. 
Emo g̃a ndohepiukari reki garekoteꞌvaruhua. 8  Aꞌero Pauloꞌga nhimombeꞌui.

— Ji ndakoteꞌvaruhui reki judeusꞌg̃a namonhavaꞌea remimboꞌeagwera pe, 
ei ga. Orejatykahavuhua pe ji ndakoteꞌvaruhui no. Nhandegwyripeveꞌg̃a 
nduvihavuhuꞌga pe – perope Roma pe – ga pe ji ndakoteꞌvaruhui na 
jitehe no Césarꞌga pe, ei Pauloꞌga ga pe.

9 Igwete Festoꞌga ei ga pe:
— Nderehopotari nde Jerusalém me? ei ga ga pe. Pevo gwe po ti ji ei 

ndereaporog̃ita pe aꞌero nehẽ henduvame g̃anemimbojara nde rehe nehẽ, 
ei ga ga pe.

Aꞌereki Festoꞌga eꞌi oyvyteri pe: “Nahã po ti judeusꞌg̃a nhimohemi ji 
rehe Pauloꞌga rerohorame pevo nehẽ,” ei ga oyvyteri pe.

10 Emo Pauloꞌga ei Festoꞌga pe:
— Ji ndahoi pevo, ei ga. Avo ji ami kiro nde pyri romanoramo. 

Nhandegwyripeveꞌg̃a nduvihavuhuꞌga moirũharamo Césarꞌga moirũharamo 

Atos 24 ,  25



443

po nde ei jireaporog̃ita pe hamo, ei ga Festoꞌga pe. Ji ko ndakoteꞌvaruhui 
tuhẽ judeusꞌg̃a pe. Erekwaha tuhẽ reki nde aꞌea, ei ga ga pe. 11 Po aꞌiti 
jirekoteꞌvaruhuro g̃waramo g̃a ji jukapotari, aꞌero po ji jijukaukari g̃a pe 
hamo. Emo g̃a omboja tehe ji rehe oꞌmbero. Nurã po ahe nanhimondoi g̃apo 
pe aꞌero hamo, ei ga ga pe. Césarꞌga pyri po ti ji hoi. Gaha ti eꞌi jireaporog̃ita 
pe nehẽ nhandegwyripeveꞌg̃a nduvihavuhuꞌga, ei Pauloꞌga ga pe.

12  Aꞌero Festoꞌga hoi jiji onhimog̃itaharaꞌg̃a monhiꞌig̃a aꞌea rehe. Kirẽ ga 
ruraꞌjavi javo Pauloꞌga pe:

— Ehopotarame po ti nde hoi Césarꞌga pyri aꞌero nehẽ, ei Festoꞌga ga pe.

Ahe omombeꞌu Paulovaꞌea Agripavaꞌea pe
13  Aerẽ Agripaꞌga ruri Cesaréia pe. Ga ko judeusꞌg̃a nduvihavuhuro oko 

ojipeꞌg̃a gwyri pe. Berenicehẽa pavẽi ga ruri Festoꞌga repiaga. 14 Heꞌyi g̃a 
kiri pevo. Aerẽ Festoꞌga Pauloꞌga mombeꞌui Agripaꞌga pe.

— Ohorame Félixꞌga omombyta Pauloꞌga cadeia pype ga mongovo, ei 
Festoꞌga ga pe. 15 Ji horame Jerusalém me judeusꞌg̃a ga mombeꞌui ji 
ve ikwehe, ei ga. Ikwavaꞌẽharaꞌg̃a nduvihavaꞌg̃a ombojaruhu ga rehe 
xavaꞌeveꞌg̃a pavẽi. Igwete g̃a ei ji ve: “Ejukauka ga aꞌero,” ei g̃a ji ve 
ikwehe novĩa, ei Festoꞌga Agripaꞌga pe.

16 — “Na rũi ore rekoi romanosramo g̃a jukajipeavo,” aꞌe ji g̃a pe, ei 
Festoꞌga. “Omboja naꞌẽ g̃a g̃a ndehe g̃a moꞌama. Henduvame g̃anemimbojara 
ojihe g̃a nhiꞌĩkwepygi aꞌea rehe tuhẽ onhimombeꞌgwovo no,” aꞌe ji. “Aꞌero ko 
ore ei g̃andeaporog̃ita pe javo g̃a pe,” aꞌe ji g̃a pe ikwehe, ei ga Agripaꞌga pe.

17 — Aerẽ ji jivyraꞌjavame avo judeusꞌg̃a nduri ikwehe, ei ga ga pe. Igwete 
ji nanhimbegwei. Koꞌemame ji hoi juizesꞌg̃a apykava rehe nhitena takwaha 
ti Pauloꞌga reaporog̃ita javo, ei Festoꞌga. Igwete ji Pauloꞌga rerurukari ga 
moꞌama orepyteri pe aꞌero. 18 “Kiro po ti g̃a imombeꞌui garekoteꞌvaruhua 
nehẽ,” aꞌe ji jiyvyteri pe novĩa. Emo hajihevaꞌea reki g̃a omboja ga rehe oꞌama, 
ei ga Agripaꞌga pe. 19 Nahã g̃a ei: “Pauloꞌga nohendukatui oreramonhavaꞌea 
nhiꞌig̃agwera,” ei g̃a, ei ga. “Pauloꞌga omombeꞌu teꞌvaruhu Jesusvaꞌea no,” ei 
g̃a. “Ga eꞌi: ‘Jesusꞌga omano. Aerẽ ga kweravaꞌjavi omanoa hugwi,’ ei Pauloꞌga,” 
ei g̃a. “Iꞌmbe ko Pauloꞌga javo,” ei g̃a ji ve. “Aꞌereki Jesusvaꞌea omano hete 
okweravaꞌjaveꞌyma,” ei g̃a ji ve, ei Festoꞌga imombeꞌgwovo Agripaꞌga pe.

20 — “Marã po ti ji ikwahahetei nanongara javo jupe naerũ?” aꞌe ji 
jiyvyteri pe, ei Festoꞌga. Nurã ji ei Pauloꞌga pe ikwehe: “Nderehopotari nde 
Jerusalém me nehẽ?” aꞌe ji ga pe. “Pevo gwe po ti ji ei ndereaporog̃ita pe 
nehẽ henduvame g̃anhiꞌig̃a nehẽ,” aꞌe ji ga pe, ei Festoꞌga. 21 Emo Pauloꞌga 
eꞌi ji ve: “Ji ndahoi pevo,” ei ga. “Nhandegwyripeveꞌg̃a nduvihavuhuꞌga 
pyri ti ji hoi aꞌero nehẽ Césarꞌga pyri. Gaha jate po ti eꞌi jireaporog̃ita pe 
aꞌero nehẽ,” ei ga. “Ji mombyta jiji avo aꞌero jihoa renonde,” ei Pauloꞌga ji 
ve, ei Festoꞌga. Nurã ji ga mombytaukari jiji cadeia pype kiro. Aerẽ po ti ji 
ga mondoukari Césarꞌga pyri aꞌero nehẽ, ei ga Agripaꞌga pe.

22  Igwete Agripaꞌga ei Festoꞌga pe:
— Jihi tahendu Pauloꞌga nhiꞌig̃a no.
— Koꞌemame po ti nde henduvi ganhiꞌig̃a aꞌero nehẽ, ei Festoꞌga ga pe.

Ahe gweru Paulovaꞌea Agripavaꞌea pyri
23  Koꞌemame g̃a hopavi ongauhua pype pevoveꞌg̃a jatykahava pype. 

Agripaꞌga oho Berenicehẽa pavẽi. Ojigwajigwa hete pa g̃a ogwovo 
ongauhua pype onhimboukwahava. Soldadosꞌg̃a nduvihavuhuꞌg̃a oho 
ojipeꞌg̃a no – kiroki g̃a huvihavamo oko cidade pe. Igwete g̃a hopavi ipype. 
Aꞌero Festoꞌga Pauloꞌga rerurukari g̃apyteri pe. 24 Igwete Festoꞌga ei:

— Nde ve ji ei kiro, Agripa. Pe me ji epavi no. Aꞌereki pe avo peju, ei ga g̃a pe. 
Pehepia pe agwaꞌga Pauloꞌga. Gaha rehe judeusꞌg̃a nhaporemo uhuuhu javo ji ve 
Jerusalém me, avo na jitehe no. “Omano po ga hamo,” eꞌieꞌi g̃a ohapukapukaita 
ga pe, ei Festoꞌga. 25 Emo ji ndakwahavi garekoteꞌvaruhua reki. Aꞌero po ahe 
ndojukaukatehei ga, ei ga. Emo Pauloꞌga tuhẽ eꞌi ji ve: “Césarꞌga pyri po ti ji 
hoi aꞌero. Gaha ti eꞌi jireaporog̃ita pe nehẽ,” ei ga ji ve ikwehe, ei Festoꞌga g̃a pe. 
Aꞌero po ti ji ga mondoukari ga pyri nehẽ, ei ga. 26 Emo ji ndakwahavi Pauloꞌga 
mombeꞌgwovo. Gara po ti ji ikwatijari imondovouka nhanderuvihavuhuꞌga pe 
aꞌero nehẽ? aꞌe ji, ei ga g̃a pe. Nurã ji Pauloꞌga mbuhurukari pe pyri kiro – nde 
pyri kaitu, Agripa, ei Festoꞌga – tapehendu ti ganhiꞌig̃a aꞌero javoji. Hendupavame 
ti pemombeꞌu ji ve garekoteꞌvaruhua aꞌero. Aꞌea ti ji ikwatijari ga mombeꞌgwovo 
Césarꞌga pe aꞌero nehẽ, ei ga. 27 Ikwatijareꞌymame g̃anemimbojara ga rehe, marã 
po ti ji cadeiapypeveꞌga mondoukari ga pe nehẽ naerũ? ei Festoꞌga Agripaꞌg̃a pe.

Paulovaꞌea onhimombeꞌu Agripavaꞌea pe

26  1 Igwete Agripaꞌga ei Pauloꞌga pe:
— Here nhimombeꞌgwovo kirog̃we.

Aꞌero Pauloꞌga jipoapyhoi huvihavuhuꞌga pe Agripaꞌga pe taꞌe ti kiro 
nde ve javo.

2-3 — Pyry ji ve ji nhimombeꞌui nde ve kiro, ei Pauloꞌga ga pe. Aꞌereki nde 
erekwaha hete judeusꞌg̃a ndeaporog̃ita ekovo. Nde erekwaha g̃anamonhavaꞌea 
nhiꞌig̃agwera g̃anhiꞌig̃ayvara no, ei ga Agripaꞌga pe. Judeusꞌg̃a ombojamboja 
tehe reki ji rehe ikwehe, ei ga. Kiro ti ji nhimombeꞌukatui nde ve. Ejapyaka 
katu ti ji rehe aꞌero, aꞌe ji nde ve, ei Pauloꞌga ga pe.

4 — Judeusꞌg̃a nhaporemo okwaha jireaporog̃ita jivojaꞌia rupi. G̃a okwaha 
jireaporog̃ita ymya vehevi ji ruvame jijigwyri pe naꞌẽ aerẽ Jerusalém me no, 
ei ga. 5 Jirekoagwera fariseuramo g̃a ymya ikwahavi no. Fariseusꞌg̃a ko kojiꞌi 
reki g̃wendu katu g̃wamonhavaꞌea nhiꞌig̃agwera jaraꞌg̃a hohe, ei ga. Ji ko na 
tuhẽ ahendu katu ahenhiꞌig̃agwera jipi. Ipotarame po g̃a imombeꞌui te aꞌea 
hamo, ei Pauloꞌga g̃a pe. 6 Kiro g̃a ji moꞌami reki avo timbojamboja mbatera 
ga rehe javo. “Gweroviaruhu ga g̃ambogweravag̃wama,” ei g̃a ji ve, ei ga. Aꞌiti 
tuhẽ ji imbohaꞌuvi nhanembogweravag̃wama, aꞌe ji. Aꞌereki ymya Tupanaꞌga 

eꞌi tuhẽ oreramonhavaꞌea pe: “Aerẽ ti ji g̃a mbogwerapavi nehẽ,” ei Tupanaꞌga 
ahe ve hako, ei ga. 7 Aꞌea jitehe orereꞌyjaꞌg̃a ombohaꞌu no judeusꞌg̃a – kiroki 
g̃a doze oko huvihavamo ojiheveꞌg̃a pavẽi. Igwete g̃a nhaporemo imbohaꞌuvi 
ombogweravag̃wama omanoa hugwi. Aꞌero g̃a Tupanaꞌga mbohetehetei 
upa arimo ypytunimo no tonhimohẽ Tupanaꞌga nhande rehe javo, ei ga. 
Ombogwerava mbohaꞌuva reki g̃a ombojamboja ji rehe gweroviaruhu ga 
aꞌea javo ji ve, ei ga Agripaꞌga pe. 8 Ah judeus, maranuhũrame tuhẽ pe 
ndaperoviarihu Tupanaꞌga remimbogwerava naerũ? ei Pauloꞌga pevoveꞌg̃a pe.

9 Igwete Pauloꞌga ei no:
— Jihi na jitehe aꞌe naꞌẽ jiyvyteri pe: “Amovahĩ po ji Nazarépeveꞌga 

mombeꞌua Jesusꞌga mombeꞌua imombiga hamo,” aꞌe ji javo ikwehe novĩa, ei 
Pauloꞌga. 10 Na tuhẽ ji rekoi aꞌero Jerusalém me ikwehe, ei ga. Heꞌyiveꞌg̃a ji 
amondouka g̃a mongiuka cadeia pype Jesusꞌgareheveꞌg̃a. Ikwavaꞌẽharaꞌg̃a 
nduvihavaꞌg̃a omongiuka g̃a ji ve, ei Pauloꞌga ga pe. G̃a g̃a jukapotarame 
ji ei no: “Pejukauka tuhẽ g̃a aꞌero,” aꞌe ji g̃a pe, ei ga. 11 Igwete ji hojihoi 
nhandejatykahava pype nhaporemo g̃a nupanupãuka pepohi ti Jesusꞌga 
hugwi javo g̃a pe, ei ga. Anhimboahi hete ji g̃a pe, ei ga. Aꞌero hajihejihevaꞌe 
pe cidades pe ji hoi tajigwarai ti g̃a ndehe javo ikwehe, ei Pauloꞌga ga pe.

Paulovaꞌea omombeꞌu gweaporog̃ita rerojijyjagwera
12  Igwete Pauloꞌga ei Agripaꞌga pe:
— Aꞌero ji hoi pea rupi cidade de Damasco pe ikwehe novĩa. 

Ikwavaꞌẽharaꞌg̃a nduvihavaꞌg̃a ji mondouka pevo topyhyguka ti ga 
Jesusꞌgareheveꞌg̃a javo ji ve, ei Pauloꞌga. 13 Ahaji katu ji hepiagi reki 
hendyꞌjavuhuvaꞌea. Yvaga hugwi turi ji ve. Aꞌea hendyꞌjavuhu hete kojiꞌi 
kwara hohe. Mbyteri pe ji rekoi aꞌero jirupiveꞌg̃a pavẽi, ei ga. 14 Aꞌea ore 
mombori yvyvo, ei ga. Igwete ji henduvi ganhiꞌig̃a ji ve. Judeusꞌg̃a nhiꞌig̃imo 
ga ei ji ve. “Saulo, Saulo!” ei ga ji ve. “Maraname nde imbohahyukaruhui ji 
ve? Tiruahũ nde ve nde naneangarihu,” ei ga ji ve, ei ga Agripaꞌga pe.

15 — Aꞌero ji ei ga pe: “Manamo pe?”
— “Ji ko Jesusramo ako. Ji ve nde erembohahyuka,” ei ga, ei Pauloꞌga. 

16 “Here epoꞌama kirog̃we,” ei Jesusꞌga ji ve, ei ga. “Ajipiuka ji nde ve toko ti ga 
jipokoharamo javo nde ve. Eremombeꞌu po ti nde g̃a pe enhimbiepiaga nehẽ,” ei 
ga, ei ga. “Ji jipiukaraꞌjavame nde ve po ti nde aꞌea mombeꞌui nehẽ no,” ei Jesusꞌga 
ji ve, ei Pauloꞌga. 17 “Judeusꞌg̃a jigwarairame nde rehe po ti ji nde mbopiroꞌyi 
g̃a hugwi. Judeusꞌg̃arũiveꞌg̃a hugwi po ti ji nde mbopiroꞌyi nehẽ no,” ei ga 
javo ji ve, ei ga. “G̃a pyri po ti ji nde mondoukari nehẽ judeusꞌg̃arũiveꞌg̃a pyri. 
18 Igwete po ti nde ikwahavukari aꞌitituhẽvaꞌea judeusꞌg̃arũiveꞌg̃a pe nehẽ,” ei ga 
ji ve, ei ga. “Igwete po ti nde g̃a mbopohirukari g̃andekoteꞌvaruhua hugwi g̃a 
mongokatuavo nehẽ. Igwete po ti nde g̃a mbopiroꞌyi Satanásꞌga popoakara hugwi 
nehẽ Tupanaꞌga popoakara rerekouka g̃a pe nehẽ,” ei ga ji ve, ei ga. “Aꞌero po ti 
Tupanaꞌga imombori g̃andekoteꞌvaruhua g̃a hugwi nehẽ g̃ajikoga g̃waramo ji rehe 

nehẽ. Igwete po ti g̃a nduvi jaraꞌg̃a pyri nehẽ – kiroki g̃a Tupanaꞌga omoꞌemoꞌẽ g̃a 
ojive no,” ei Jesusꞌga ji ve ikwehe, ei Pauloꞌga imombeꞌgwovo g̃a pe.

Paulovaꞌea onhimombeꞌu Jesusꞌga pokoharamo
19 Igwete Pauloꞌga ei no:
— Ahendu katu ji ga jipiukarame ji ve yvaga hugwi, ei ga Agripaꞌga pe. 20 Igwete 

ji imombeꞌui Jesusꞌga nhiꞌig̃a Damascopeveꞌg̃a pe naꞌẽ Jerusalémmeveꞌg̃a pe 
no. Judéiapeveꞌg̃a gwyra rupi ji hojihoi imombeꞌgwovo g̃a pe. Judeusꞌg̃arũiveꞌg̃a 
pe ji imombeꞌui no, ei ga. Aꞌeaꞌe ji g̃a pe jipi: Perojijyi ti pejeaporog̃ita pejipohia 
pejikoteꞌvaruhua hugwi pejikoga Tupanaꞌga rehe. Peko katu ti aꞌero hepiuka 
pejipohiragwera pejikoteꞌvaruhua hugwi, aꞌe ji g̃a pe, ei Pauloꞌga. 21 Nhirembiꞌea 
rehe judeusꞌg̃a ji pyhygi nhandejatykahavuhua rokari pe ji juka pota. 22 Emo 
kiromo jate Tupanaꞌga ji pokopoko okovo. Nurã ji ami imombeꞌukatuavo kiro ahe 
ve nhaporemo okoteheveꞌg̃a pe huvihavaꞌg̃a pe no, ei Pauloꞌga. Nhiremimombeꞌua 
ko aheremimombeꞌua ja reki. Aꞌereki Moisésvaꞌea omombeꞌu aerẽvaꞌea. 
Tupanaꞌga nhiꞌig̃a mombeꞌuharavaꞌea omombeꞌu aꞌea jitehe no. Aꞌea pe jate ji 
ei jipi imombeꞌgwovo no, ei ga ga pe. 23 Nahã ahe ei hako: “Aerẽ po ti Cristoꞌga 
manoi nehẽ. Cristoꞌga naꞌẽ po ti Tupanaꞌga ga mbogwera gamanoa hugwi 
aꞌero nehẽ,” ei ahe. “Nahã po ti Cristoꞌga ikwahavukari g̃ambogweravag̃wama 
judeusꞌg̃a pe judeusꞌg̃arũiveꞌg̃a pe no,” ei ahe hako, ei Pauloꞌga g̃a pe.

24 Nahã Pauloꞌga nhimombeꞌumbeꞌui. Nanime Festoꞌga eahyi ga pe:
— Paulo, neakãteꞌvaruhu nde. Ikwatijara repiahetea neakag̃a 

mboteꞌvaruhui, ei Festoꞌga ga pe.
25 — Avi pyry hete nhiakag̃a, ei Pauloꞌga javo ga pe. Aꞌitituhẽvaꞌea ji 

amombeꞌu katu, Festo, ei ga. 26 Agripaꞌga okwaha hete nanongara. Aꞌero ji 
ndapojihuvi nhinhiꞌig̃a ga pe, ei ga. Aꞌereki Jesusꞌga mombeꞌua nonhimimiꞌiꞌi 
ga pe. Aꞌereki jukwaha hete Jesusꞌga rekohava, ei ga Festoꞌga pe. 27 Oro 
nde, Agripa, ei ga. Ererovia nde Tupanaꞌga nhiꞌig̃a mombeꞌuharavaꞌea 
nhiꞌig̃agwera? Ki nde ererovia tuhẽ, aꞌe ji, ei Pauloꞌga ga pe.

28  Igwete Agripaꞌga ei ga pe:
— Kotihĩ nde ji mbojikopotari Jesusꞌga rehe naerũ? ei ga.
29 Igwete Pauloꞌga ei:

— Kotihĩ nde jikogame ga rehe po ti pyryvamo ji ve. Mbaigwe nde jikogame 
po ti pyryvamo jitehe nehẽ. Aꞌereki ji aꞌe hete Tupanaꞌga pe toko ti g̃a ji javijitehe 
javo, ei Pauloꞌga. Nde ve ji ei, Agripa. Jaraꞌg̃a pe ji ei no – kiroki g̃a g̃wendu 
nhinhiꞌig̃a kiro. Tapejiko pa ti Jesusꞌga rehe ji javijitehe, aꞌe ji pe me, ei ga. Emo 
jipoa ja rũi po pepoa hamo. Aꞌereki g̃a ji pokwa itanhuramuhũa pyvõ, ei ga g̃a pe.

30 Igwete Agripaꞌga poꞌami aꞌero Festoꞌga pavẽi. Berenicehẽa poꞌami no 
jaraꞌg̃a pavẽi. Igwete g̃a jogwerohoi pea hugwi onhomonhiꞌig̃a.

31 — Ndokoteꞌvaruhui reki Pauloꞌga, ei g̃a javo ojohupe. Po ahe 
ndojukatehei te ga, ei g̃a. Nomondoukari po ahe ga cadeia pype hamo, ei 
g̃a ojohupe novĩa.

32  Igwete Agripaꞌga ei Festoꞌga pe:
— Ga hopotareꞌymame Césarꞌga pyri po ahe omohemuka ga cadeia 

hugwi ga mondovo hamo, ei ga ga pe.

Soldadosvaꞌea gweroho Paulovaꞌea Roma pe

27  1 Aerẽ Festoꞌga ei soldadosꞌg̃a pe:
— Pemboꞌavuka ti kiro cadeiapypeveꞌg̃a Pauloꞌg̃a kiro itayharuhua 

pype g̃a mondovo Césarꞌga gwyri pe Itália pe, ei ga soldadosꞌg̃a pe.
Igwete g̃a Pauloꞌg̃a nderohoi Júlioꞌga pyri. Ga ko soldadosꞌg̃a 

nduvihavaꞌga. G̃a oporavyky gwuvihavuhuꞌga pe Roma pe onhimongyavo. 
Igwete soldadosꞌg̃a Pauloꞌg̃a nderohoi javo Júlioꞌga pe:

— Emboꞌa ti cadeiapypeveꞌg̃a nderogwovo kiro, ei g̃a ga pe.
2  Jihi Lucasramo aho Pauloꞌg̃a ndupi no. Igwete ore avi itayharuhua 

pype cidades de Adramítiohugwivaꞌea pype.
— Toroho ti imbojoapiapiavo cidades Ásiapeveꞌg̃a gwyri pe, ei g̃a.
Igwete ore avi ipype orogwovo. Aristarcoꞌga oho ore rupi no Macedôniapeveꞌg̃a 

gwyripeveꞌga cidade de Tessalônicapeveꞌga. 3 Igwete ore hoi. Koꞌemame ore 
vahemi cidade de Sidom me. Igwete Júlioꞌga pyryvamo Pauloꞌga pe javo.

— Eho ti g̃a pyri, ei ga, ejiheveꞌg̃a pyri tomondo ti g̃a mbatera nde ve, ei 
ga Pauloꞌga pe.

Aꞌero ore hoi.
4 Aerẽ ore avaꞌjavi orogwovo pea hugwi. Kiro yvyturanuhũa ruri ore 

rovatiamo. Nurã ore hoi ypaꞌouhũ yvyri Chipre yvyri oronhimima yvytua 
hugwi. 5 Aerẽ ore yahavi okwava Cilíciapeveꞌg̃a gwyra pyvõ. Panfíliapeveꞌg̃a 
gwyra pyvõ ore kwavi no. Aerẽ ore hoi cidade de Mirra pe Líciapeveꞌg̃a 
gwyri pe. 6 Pevo Júlioꞌga hepiagi ojipea itayharuhua Alexandriahugwivaꞌea – 
kiroki oho g̃werĩ Itáliapeveꞌg̃a gwyri pe. Nurã Júlioꞌga ore nhag̃i aꞌea pype.

7 Heꞌyi ore kiri orogwovo. Maymbeve ore hoi orokovo. Aꞌereki yvyturanuhũa 
ore ve. Ndorohoi gwerevi ore orokovo. Ore vahemame cidade de Cnido yvyri 
yvytua norembogwavukari ipyvõ. Nurã ore hoi ypaꞌouhũ yvyri Creta yvyri 
yvytueꞌyma rupi. Igwete ore kwavi Salmona pyvõ – perope yvya oho ypyteri 
pe. 8 Hehemo ore hoi yembeyvyri. Yvytua noremovahemukari gwerevi 
nhimbiari pe Bons Portos pe iraꞌagwe cidade de Laséia hugwi.

9 Aerẽ Pauloꞌga g̃a mog̃itai novĩa. Aꞌereki maname ore pytai pevo. Okwavipe 
judeusꞌg̃a apoa aꞌero iꞌueꞌỹkava – aꞌea rupi g̃a ikwavaꞌeg̃ukari mbiara Tupanaꞌga 
pe okoteꞌvaruhuvaꞌea rehe. Okwavipe aꞌea. Tiruahũ orehoaꞌjavame kiro. 
Aꞌereki yapohua u g̃werĩ. Nurã Pauloꞌga g̃a mog̃itai javo g̃a pe.

10 — Xahoaꞌjavyme ti kiro, ei ga. Nhande hoaharame kiro po ti 
imbohahyukari nhande ve nehẽ, ei ga. Iteꞌvaruhu po ti itayharuhua pe 
nhanembatera pe no. Aꞌero po ti nhande manoi nehẽ no, ei Pauloꞌga g̃a pe.

11 Júlioꞌga nohenduvi reki Pauloꞌga nhiꞌig̃a. Gwerovia ga itayharuhua 
jaraꞌga nhiꞌig̃a imondoharaꞌg̃a nduvihavaꞌga nhiꞌig̃a no. 12  Ojipeꞌg̃a eꞌi no:

— Timbojaryme ti yhara avo, ei g̃a. Aꞌereki iteꞌvaruhu nhimbiara 
yapouhua rupi, ei g̃a ojohupe. Hehemoꞌi ti tiroho ypaꞌouhũ yvyri Creta 
yvyri imboja. Tihepia ti nhanevahema pevo cidade de Fenice pe nehẽ, ei 
g̃a. Pevo po ti nhande imbojari yhara yapouhua rupi. Aꞌereki pyry ijahava 
pevo. Ndipopoakahetei ko yvytua pevo, ei g̃a ojohupeupe onhimongyavo.

Yvyruhua
13  Aerẽ turi yvytukatua. Nurã g̃a ei ojohupe:
— Xaho tuhẽ kirog̃we, jaꞌgwy, ei g̃a. Kirog̃we po pyry ovuhu 

nhandehohava, ei g̃a ojohupe novĩa.
Aꞌero g̃a hupiri yhya hugwi itauhuvaꞌea ipohyivaꞌea – kiroki 

nomoanhanukari itayharuhua. Igwete ore hoaꞌjavi Creta rembeyvyri. 14 Emo 
kotihĩ uhu yvyturanuhũa Creta hugwi. Nordeste ko hera yvyturanuhũa 
rera. 15 Kiro turahyi itayharuhua pe. Tegwete ore herohohava yvytua 
ore rovatiamo g̃waramo. Yvytua tuhẽ ore rerohoi ore rerekovo aꞌero. 
16-17 Ypaꞌõ yvyri Cauda yvyri ore hoi. Pevo igwyreꞌi yvytua ore ve. Igwete 
ore ipyhygahyi yhaꞌria hupia. Noromboꞌavi gwerevi ore itayharuhua pype 
herekokatuavo. Kirẽ g̃a imonhatimatimani itayharuhua ihama rerogwovo 
nhapytiamo imongovo toandogyme ti itayharuhua javo. Aerẽ:

— Kiro po ti nhande herohoi tyeꞌymuhũa apiavo herotyva yꞌytig̃uhũa 
rehe nehẽ, ei g̃a okyhyjiavo.

Aꞌereki pevo u yꞌytig̃uhũa ypyteri peꞌi Líbiapeveꞌg̃a gwyra ypyvo. 
Igwete g̃a imbojyvaꞌjavi itayharuhua pype tapyꞌynhapiruhuvaꞌea yhara 
moanhandava yvytua tomoanhaheteyme ti javo. G̃wemimbotarimo yvytua 
ore rerohoi aꞌero. 18  Ndopigi yvyruhua ore mbojirejireva. Nurã koꞌemame 
g̃a imombomombori mbatera y pe timbovevujuka ti itayharuhua javo. 
19 Koꞌemame g̃a opoa pyvõ imombori y pe itayharuhua rupiara no.

20 Heꞌyi ore kiri ipype. Arimo ore ndorohepiagaꞌjavi kwara. Ypytunimo 
ore ndorohepiagaꞌjavi jaytataꞌia. Igwete yvyruhua ore rerekouhui. Nurã 
ore ei:

— Kiro po ti nhande papavi tuhẽ nehẽ, oroꞌe ore orojohupe.
21 Ymya g̃a ndoꞌukatuaꞌjavi mbatera okovo. Aꞌero Pauloꞌga hoi g̃apyteri 

pe oꞌama.
— Mbaria po pe nanhirenduvi raikwehe, ei ga g̃a pe. Ndaperuri po pe Creta 

hugwi ramo. Herureꞌymame po ndojigwarajuhui itayharuhua rehe kiro ramo. 
Aꞌero po mbatera ndohoi ypy pe ramo, ei Pauloꞌga g̃a pe. 22 Emo kiro ji ei pe me: 
Penhimboitakwerimo ti peko. Niamanoi po ti nhande nehẽ. Itayharuhua tehe po 
ti oho ypy pe nehẽ, ei ga g̃a pe. 23 Akwaha ji aꞌea. Aꞌereki Tupanaꞌga – ga ji pojyka 
ojive, gaha ji ambohete hete jipi – gaha ojipyriveꞌga mbuhuruka ji pyri ga moꞌama 
ypytunimo, ei ga. 24 Igwete ga ei ji ve ojiꞌi: “Paulo, terekyhyji ti ekovo. Ereho tuhẽ ti 
nde eꞌama Césarꞌga pyri nehẽ,” ei ga ji ve ojiꞌi, ei ga g̃a pe. “Tupanaꞌga ti omombyry 
nde ve. Nurã ti nderupiveꞌg̃a ndopapavi ypy pe nehẽ,” ei Tupanaꞌgapyriveꞌga ji ve, 

Atos 27



449

ei ga. 25 Penhimboitakwerimo ti peko aꞌero, ei Pauloꞌga g̃a pe. Ajiko ji Tupanaꞌga 
rehe. Aꞌero ji heroviahetei ganhiꞌig̃a jijive. Nurã ji ei pe me: Na tuhẽ po ti ihoi 
Tupanaꞌga rembiꞌea rupi nehẽ, ei ga. 26 Aꞌerorame tehe po ti yvytua nhande rerohoi 
nhande mbotyva nhande nog̃a ypaꞌouhũa rehe, ei Pauloꞌga imombeꞌgwovo g̃a pe.

27 Heꞌyi treze ore kiri yvyruhua rerekovo. Yvytua ore rerohorohoi 
ypiahua ruvihavuhua pype Mediterrâneo pype. Ypyhaji katu itayharuhua 
mondoharaꞌg̃a ei:

— Iraꞌagweuhunhi yembeꞌyva ag̃wamo, ei g̃a ojohupe.
28  Igwete g̃a haꞌãaꞌag̃i tihepia ti typya aꞌero javo.

— Trinta e seis metros, ei g̃a.
Hehemoꞌi g̃a herohoi haꞌãaꞌag̃aꞌjava.

— Igwyreꞌi kirog̃we typya vinte e sete metros, ei g̃a. 29 Kiro po ti yvytua 
nhande rerohoi ita rehe nhande nog̃a nehẽ, ei g̃a okyhyjiavo.

Nurã g̃a ipohyivaꞌea imbojyvi yhara revira hugwi ihamuhũa rehe. Quatro g̃a 
imbojyvi ipohyivaꞌea imondovo ypy pe timombyta ti itayharuhua inog̃a javo.

— Kotihĩ po koꞌema ruri hamo, ei g̃a ojohupe.
30 Emo itayharuhua mondoharaꞌg̃a okaꞌnhy pota jugwi onhimima 

xamanoyme ti javo ojohupe. Aꞌero g̃a imbojyvi yhaꞌria y pe. Igwete g̃a ei 
jaraꞌg̃a pe oꞌmbero:

— Torombojy ti ipohyivaꞌea itayharuhua tĩa hugwi kiro, ei g̃a oꞌmbero.
31 Okaꞌnhy g̃werĩ reki g̃a novĩa. Emo Pauloꞌga ikwahavame eꞌi 

soldadosꞌg̃a pe Júlioꞌg̃a pe:
— Imondoharaꞌg̃a pytaeꞌymame itayharuhua pype po ti pe papavi ypy 

pe nehẽ, ei ga.
32  Igwete soldadosꞌg̃a ikwahavondogi ihamuhũa imbojyhava yhaꞌria 

mbohia y pe tohoyme ti g̃a javo.
33  Koꞌeg̃atueꞌyma rupi Pauloꞌga ei ipypiaraꞌg̃a pe nhaporemo:

— Peji iꞌgwovo kirog̃we, ei ga. Aꞌereki heꞌyi quatorze pe kiri iꞌukatueꞌyma 
marã po ti nhande ve javo, ei ga. 34 Nurã ji ehetei pe me: Peꞌu ti mo 
tapepytujiko tuhẽ ti. Napemanoi po ti pe nehẽ, aꞌe ji pe me, ei Pauloꞌga g̃a pe.

35 Onhiꞌig̃irẽ ga ipyhygi pão onhiꞌig̃a Tupanaꞌga pe g̃andovaki.
— Pyry hete nde imbuhuri mbatera ore ve toroꞌu, ei Pauloꞌga ga pe.
Igwete ga jaygweꞌrogi iꞌgwovo. 36  Aꞌero g̃a ndoryvamo iꞌgwovo no. 

37 Heꞌyjuhuvaꞌero ore rekoi itayharuhua pype duzentos e setenta e 
seis. 38  Iꞌukatupavirẽ g̃a imombomombori trigo y pe timbovevujuka 
itayharuhua javo.

Typepemuhũa gwovajaꞌro itayharuhua
39 Koꞌeg̃aturame itayharuhua mondoharaꞌg̃a hepiagi yvya ikwahaveꞌyma. 

Kirẽ g̃a hepiagi ypiaꞌia yꞌytig̃a hembeyvyri. Nurã g̃a ei ojohupe:
— Pevo ti tiroho herohyga yꞌytig̃a rehe heroja. Tihepia ti nhande 

herovahema pevo nehẽ, ei g̃a ojohupe.

40 Aꞌero g̃a ikwahavondogi ihama imbohia ipohyivaꞌea ypy pe. Aꞌea ja 
jaraꞌg̃a ikwaharavi imopyryryngava tiroho katu javo. Igwete g̃a imbovyri 
yva rehe tapyꞌynhapiruhuvaꞌea itayharuhua moanhandava imohina ipypira. 
Itĩa rehe g̃a imbovyri imohina aꞌea pyvõ ti yvytua tomoanha yhara javo. 
Nahã yvytua ore rerohoi yembeꞌyva rehei katu novĩa. 41 Emo ore rerohy ore 
nog̃a ypyjuvuhua rehe ypyteri pe. Aꞌero itĩatykai yꞌytig̃a rehe. Ndojipeꞌaaꞌjavi 
jugwi. Igwete hevira jovajaꞌrojaꞌrogi aꞌero typepemuhũa rerekouhuavo.

42  Igwete soldadosꞌg̃a ei ojohupe:
— Tijuka pa ti cadeiapypeveꞌg̃a aꞌero toytavyme ti g̃a okaꞌnhyma 

nhande hugwi, ei g̃a ojohupe.
43  Emo Júlioꞌga eꞌi g̃a pe:
— Tapejukai ti g̃a, ei ga g̃a pe.
Aꞌereki ga ndojukaukapotari Pauloꞌga. Kirẽ ga ei ore ve:
— Ikwahavame pejiytavo pe naꞌẽ ti pepopepo y pe pejiytavo penhiꞌeamo 

yembeꞌyi pe nehẽ, ei ga. 44 Aerẽ ti jararamo pehopeho yva raygwera rehe 
itayharuhua raygwera rehe nehẽ, ei ga ore ve.

Nahanahã ore hopavi yembeꞌyi pe aꞌero oroꞌeamo.

Paulovaꞌea opyta Malta pe

28  1 Oroꞌembavame pevoveꞌg̃a imombeꞌui yvya ore ve.
— Agwa ko ypaꞌouhũa. Malta ko hera, ei g̃a ore ve.

2 Igwete g̃a imombyryhetei ore ve ore pokoga. Aꞌereki iroyxag̃ahi ore 
ve. Amana okyripe ore ve no. Igwete g̃a imombyryhetei ore ve japovo tata 
tapejipeꞌe ti javo. 3 Igwete Pauloꞌga g̃a ndatahari herua inog̃a tata pe. Aꞌero 
ihemi mboja jugwi ahejukavaꞌea hakuva rerekovo g̃waramo. Igwete Pauloꞌga 
poa huꞌui ohaekovo gapoa rehe okovo. 4 Hepiagame pevoveꞌg̃a etehei ojohupe:

— Iporojukavaꞌero po ga oko. Nomanoi ga ypy pe rajiꞌi. Emo kiro 
aherepykava. Mboja po ti ojuka ga kiro nehẽ, eꞌi tehe g̃a ga pe.

5 Igwete Pauloꞌga opoa mbovavagi imomboa mboja imbohia tata pe. 
Ndahahyi reki ga pe. 6  Igwete g̃a ga repiahetei upa.

— Kiro po ti ivuvupavi nehẽ, eꞌi tehe g̃a. Maraꞌngu po ti ga kotihĩ 
omanomo nehẽ? ei g̃a.

Mbaigwe g̃a nduvi tihepia ti gamanoa javo novĩa. Aerẽ hepiagame 
hahyeꞌyma ga pe aꞌero g̃a herojijyi gweaporog̃ita.

— Yvagipevaꞌero reki ko ga rekoi, eꞌi tehe g̃a ga pe aꞌero.
7 Igwete Públioꞌga ore mbuhurukari ojipyri. Iraꞌagwe te gagwyra. Ga ko 

g̃anduvihavamo oko pevo ypaꞌouhũ me. Igwete ga ore mbuhurukari ojipyri 
imombyryva ore ve. Três ga ore mongirukari ojipyri. 8 Aꞌea rupi Pauloꞌga hoi 
Públioꞌga ruvaꞌga pyri. Aꞌereki ga itetirũa onhinog̃a upa. Oꞌaoꞌa ga rehe jipi. 
Gapyꞌa hahy hete no. Igwete Pauloꞌga hoi ga repiaga. Igwete ga ei Tupanaꞌga 
pe tomombi ti ga karugwara ga hugwi javo. Aꞌero Pauloꞌga pokogi ga rehe 
imombiga gatetirũa ga hugwi. 9 Ikwahavame jaraꞌg̃a nduri Pauloꞌga pyri 

ypaꞌouhumeveꞌg̃a – kiroki g̃a itetirũa – kiro g̃a ndug̃anduri Pauloꞌga pyri 
tomombi ti ga oretetirũa ore hugwi javo. Aꞌero ga imombimombigi g̃a hugwi 
no. 10-11 Aꞌero g̃a imbuhumbuhuri mbatera ore ve ore rerekokatuavo.

Paulovaꞌea oho Roma pe

Três jahya rupi ore pytai pevo orojupa yapohua rupi. Aꞌero ore nhinhag̃i 
itayharuhua pype Alexandriahugwivaꞌea pype. “Os Deuses Gêmeos,” ei 
g̃a jupe. Aꞌea opyta ypaꞌouhũ me yapohua rupi no. Aꞌea pype ore nhinhag̃i 
aꞌero. Ore herohog̃werĩrame ypaꞌomeveꞌg̃a imbuhumbuhuri ore ve mbatera 
orehohava rupiara. 12  Igwete ore hoi orovahema cidade de Siracusa pe 
oroja. Três ore kiri pevo. 13 Aerẽ ore hoi yembeyvyri cidade de Régio pe. 
Koꞌemame turi yvytukatua ore ve ore rerogwovo. Koꞌemame ore vahemi 
cidade de Pozuoli pe oropytavo. 14 Pevo ore Jesusꞌgareheveꞌg̃a ndepiagi.

— Pepytaahiꞌvi ti. Sete ti peki ore pyri, ei g̃a ore ve.
Aꞌero ore pytai g̃a pyri. Aerẽ ore hoi pea rupi orogwovo Roma 

pe. 15 Ojipeꞌg̃a orehoa mombeꞌu jipe Jesusꞌgareheveꞌg̃a pe Roma pe. 
Henduvame g̃a nduri jugwi ore rovatiamo Praça de Ápio pe. Aerẽ ojipeꞌg̃a 
ore rovatĩ Três Vendas pe. Aꞌero g̃a ore mbojiroviari ore rerogwovo. G̃a 
ndepiagame Pauloꞌga ei Tupanaꞌga pe:

— Pyry hete nde g̃a mbuhurukari ji pyri, ei ga ga pe.
Aꞌero Pauloꞌga roryvamo ogwovo g̃a ndupi.

Paulovaꞌea omombeꞌu Jesusꞌga Roma pe
16 Aerẽ ore vahemi Roma pe. Igwete romanosꞌg̃a nduvihavaꞌg̃a Pauloꞌga 

mondoukari onga pype tohoyme ti ga jugwi javo. Ga tehe u pevo soldadoꞌga 
pavẽi gwepiakavaꞌga pavẽi. 17 Três g̃a kiri. Aerẽ Pauloꞌga g̃a mbuhurukari 
ojipyri judeusꞌg̃a nduvihavaꞌg̃a. G̃a jatykarame Pauloꞌga nhimombeꞌui g̃a pe.

— Nhiirũ, ei ga gweꞌyjaꞌg̃a pe. Ji ndakoteꞌvaruhui judeusꞌg̃a pe 
nhandereꞌyjaꞌg̃a pe ikwehe, ei ga. Nhaneramonhavaꞌea nhiꞌig̃agwera 
pe ji ndakoteꞌvaruhui no novĩa. Emo judeusꞌg̃a oko tehe reki ji rehe ji 
pyhygauka Jerusalém me ji mondoukaruhu tehe romanosꞌg̃a nduvihavaꞌg̃a 
po pe ikwehe, ei Pauloꞌga. 18  Aerẽ g̃anduvihavaꞌg̃a henduvi nhinhiꞌig̃a. 

“Po ahe ndojukai tuhẽ te Pauloꞌga hamo,” ei g̃a ji mombeꞌgwovo. “Aꞌereki 
ga nitiruahũi. Timohemuka ti ga mondovouka aꞌero,” ei g̃a ikwehe novĩa, 
ei ga. 19 Emo judeusꞌg̃a eꞌi: “Tapemohemukari ga,” ei g̃a, ei Pauloꞌga g̃a pe. 
Nurã ji ei romanosꞌg̃a nduvihavaꞌg̃a pe: “Aho pota ji nhandegwyripeveꞌg̃a 
nduvihavuhuꞌga pyri Césarꞌga pyri aꞌero. Gaha ti eꞌi jireaporog̃ita pe 
nehẽ,” aꞌe ji, ei ga. Emo ji nambojari reki iteꞌvaruhuvaꞌea nhandereꞌyjaꞌg̃a 
ndehe, ei Pauloꞌga g̃a pe. 20 Kiro ji pe mbuhurukari jijipyri aꞌero tahepia 
g̃a javo. Tanhiꞌĩ ti g̃a pe, aꞌe ji pe me, ei ga. Aꞌereki israelitasramo nhande 
tirovia Tupanaꞌga remimbogwerava. Aꞌea rehe reki g̃a ji pyhygi ji pokwa 
itanhuramuhũa pyvõ ikwehe, ei Pauloꞌga imombeꞌgwovo g̃a pe.

21 Igwete g̃a ei Pauloꞌga pe:
— Judéiapeveꞌg̃a nombuhurukari g̃wembikwatijara ore ve nde 

mombeꞌgwovo, ei g̃a. Igwete nhandereꞌyjaꞌg̃a – kiroki g̃a uhu pea hugwi 
– g̃a ndeꞌiteꞌvaruhui nde ve. G̃a ndogweruri pevoveꞌg̃a nhiꞌig̃agwera aꞌea 
rehe no. 22  Ore reki orohendu pota nenhiꞌig̃a, ei g̃a Pauloꞌga pe. Marãi 
nde jupe naerũ? Aꞌereki ojigwyripeveꞌg̃a nhaporemo g̃a eꞌi teꞌvaruhu 
Jesusꞌganhiꞌig̃arupivaꞌea rehe, ei g̃a. 23  Irũa rupi po ti ore ruraꞌjavi 
henduva nenhiꞌig̃a aꞌero nehẽ, ei g̃a Pauloꞌga pe.

Oꞌeagwera rupi katu g̃a nduraꞌjavi Pauloꞌga ronga pe aꞌero. Heꞌyjuhuveꞌg̃a 
reki uhu ga pyri. Igwete ga imombeꞌui g̃a pe Moisésvaꞌea remimboꞌeagwera 
ahenhiꞌig̃agwera no – kiroki ahe Tupanaꞌga nhiꞌig̃a mombeꞌu hako. Aꞌereki 
ga gweroviaruka pota g̃a pe onhiꞌig̃a Jesusꞌga mombeꞌurame.

— Cristoꞌga ahe omombeꞌu hako, ei Pauloꞌga g̃a pe. Jesusꞌga reki ko 
Cristoramo oko Tupanaꞌga remimbuhurukaramo, ei ga. Pejikogame ga 
rehe po ti Tupanaꞌga pe mongoi ojihevaꞌero nehẽ, ei Pauloꞌga g̃a pe.

Ypyhajive ga egaꞌei g̃a pe imoypytunauka. 24 Aꞌero jaraꞌg̃a heroviari tuhẽ 
ganhiꞌig̃a. Jaraꞌg̃a ki aꞌe te ndogweroviari upa. 25 Igwete g̃a nhonhiꞌig̃ayvayvari 
ogwovo ga hugwi. G̃a hog̃werĩa rupi Pauloꞌga ei g̃a pe aꞌero:

— Tupanaꞌga raꞌuva ombuhuruka katu onhiꞌig̃a aꞌitituhẽvaꞌea 
penamonhavaꞌea pe hako. Aꞌereki garaꞌuva onhiꞌĩ Tupanaꞌga nhiꞌig̃a 
mombeꞌuharavaꞌea pe Isaíasvaꞌea pe emombeꞌu ti g̃a pe javo, ei ga. 
26  Nahã ko Tupanaꞌga raꞌuva ei ahe ve aꞌero hako:

“Heregwovo nhinhiꞌig̃a mombeꞌgwovo akojaꞌg̃a pe.
Nahã ti ere g̃a pe:
‘Pehenduendu po ti pe novĩa.

Emo po ti pe ndapekwahavi nehẽ.
Pehepiepia po ti pe novĩa.

Emo po ti pe napembaragwahavi nehẽ.’
Pohoa ti ere javo g̃a pe,” eꞌi Tupanaꞌga raꞌuva, ei Pauloꞌga g̃a pe.

 27 “Aꞌereki g̃a noangarihu ikwahapotareꞌyma,” eꞌi Isaíasvaꞌea pe, ei ga.
“Ndaheakwari g̃a.

Aꞌereki g̃a napembaragwahavi hepiagame.
Ndiapyakwari g̃a.

Aꞌereki g̃a ndokwahavi henduvame,” eꞌi Tupanaꞌga raꞌuva, ei ga.
“Aꞌereki g̃a ndopohipotaruhui okoteꞌvaruhua hugwi.
Nomomborukapotari g̃a Tupanaꞌga pe okoteꞌvaruhua,” eꞌi, ei ga g̃a pe.

Nahã ko Tupanaꞌga raꞌuva nhiꞌig̃agwera Isaíasvaꞌea pe hako, ei ga. Aꞌero 
ahe imombeꞌui nhaneramonhavaꞌea pe, ei Pauloꞌga judeusꞌg̃a pe.

28-29 — Pekwaha tuhẽ aꞌero, ei ga g̃a pe. Judeusꞌg̃arũiveꞌg̃a pe Tupanaꞌga 
omondouka onhiꞌig̃a aꞌero, ei ga. G̃a pe ga omombeꞌuuka Jesusꞌga 
nhanderekoteꞌvaruhua momboharaꞌga, ei ga. G̃ahã po ti g̃wendu ojikoga 
Jesusꞌga rehe aꞌero nehẽ! ei Pauloꞌga g̃a pe.

Aꞌero g̃a hoi ga hugwi.
30 Aerẽ ojipeꞌg̃a ndug̃anduri Pauloꞌga pyri jipi. Aꞌereki pevoveꞌg̃a 

omondoꞌã g̃wonga ga pe itambereꞌia rehe. Dois Pauloꞌga kwara 
mboꞌari upa ipype. Aꞌero ojipeꞌg̃a ndug̃anduri ga repiaga. Horyory ga 
g̃a ndurame ojipyri. 31 Igwete ga g̃a mboꞌemboꞌei Jesus Cristoꞌga rehe 
nhandepojykahareteꞌga rehe.

— Pejikogame Jesusꞌga rehe po ti pe ei Tupanaꞌga pe: “Emombo ti 
jirekoteꞌvaruhua ji hugwi.” Jesusꞌga manoro g̃waramo pe ndepyga 
po ti Tupanaꞌga imombori pendekoteꞌvaruhua pe hugwi pe mongovo 
ojihevaꞌero nehẽ, ei ga. Jesusꞌga nhiꞌig̃a rupi ti peho aꞌero pejikokatuavo 
nehẽ, ei Pauloꞌga g̃a pe.

Ndopojihuvi ga imombeꞌgwombeꞌgwovo g̃a pe jipi. Igwete pevoveꞌg̃a 
nomombeꞌupigukari ga pe.  

1  1 Ji ko Pauloramo Jesus Cristoꞌgarehevaꞌero jitekovo 
garemimbotarimovaꞌea rehe. Kiro ji ikwatijarukari nhinhiꞌig̃a 

imondovouka pe me – perope peju cidade de Roma pe. Tupanaꞌga ji 
mongo omoirũharamo ikwehe. Igwete ga ei ji ve: “Emombeꞌumbeꞌu ti g̃a 
pe nhiremimombeꞌupyryva Jesus Cristoꞌga mombeꞌgwovo,” ei Tupanaꞌga 
ji ve ikwehe.

2  Ymya Tupanaꞌga ikwahavukari g̃wemimombeꞌupyryva onhiꞌig̃a 
mombeꞌuharavaꞌea pe hako. “Amondo po ti ji Cristoꞌga yvyakotyveꞌg̃a 
pyri nehẽ. Pyry po ti g̃a pe aꞌero nehẽ,” ei Tupanaꞌga ahe ve. “Pekwatija 
ti nhiremimombeꞌupyryva Cristoꞌga mombeꞌgwovo aꞌero tokwaha ti g̃a 
javoji,” ei ga onhiꞌig̃a mombeꞌuharavaꞌea pe hako. Aꞌero ahe ikwatijari 
inog̃a hako. (Aherembikwatijara ko Tupanaꞌga mombeꞌuhava.)

3 Tupanaꞌga okwatijaruka ahe ve g̃wemimombeꞌupyryva Cristoꞌga 
mombeꞌgwovouka hako. Jesus Cristoꞌga ko Tupanaꞌga raꞌyraꞌga 
nhandepojykahareteꞌga. Yvyakotyvaꞌero ga ari Davivaꞌea rymyminoro 
raikwehe. 4 Tupanaꞌgahugwivaꞌero ga pyryhetero. Tupanaꞌga opopoakarimo 
ga Cristoꞌga mboukwahahetei gwaꞌyramo. Aꞌereki ga Cristoꞌga mbogwera 
gamanoa hugwi. 5 Igwete ga ei Cristoꞌga pe: “Emombyry ti Pauloꞌga pe 
terenhimoirũuka ti ga pe aꞌero,” ei Tupanaꞌga Cristoꞌga pe. Nurã ji Cristoꞌga 
moirũi ga mombeꞌgwovo ojipeꞌg̃a gwyripeveꞌg̃a pe nhaporemo tojiko ti g̃a 
ga rehe javo. “Tohendu katu ti g̃a Cristoꞌga nhiꞌig̃a nehẽ. Aꞌero po ti g̃a ga 
mbohetei nehẽ no,” aꞌe ji g̃a pe jipi. 6 Pe me ji ei aꞌea no. Aꞌereki Tupanaꞌga eꞌi 
pe me: “Pejiko ti Jesus Cristoꞌga rehe pejikovo garehevaꞌero,” ei Tupanaꞌga.

7 Kiro ji ikwatijarukari nhinhiꞌig̃a aꞌero imondovouka pe me Roma pe. 
Pe ko Tupanaꞌga pyꞌa ja. Eꞌi ga pe me: “G̃a ko jirehevaꞌero,” ei ga pe me.

Tupanaꞌga ti tomombyry pe me nhanderuveteꞌga Jesus Cristoꞌga pavẽi 
nhandepojykahareteꞌga pavẽi. Tonog̃atu ti g̃a pepyꞌa no.

Taho ti pe pyri, ei Paulovaꞌea
8 Taꞌe naꞌẽ ti pe me. Jesus Cristoꞌga rekoro g̃waramo ji pavẽi ji ei Tupanaꞌga pe: 

“Apĩ, ndepyry hete nde ejiheveꞌg̃a nderekopava Roma pe. Aꞌereki jaraꞌg̃a nhaporemo 
omombeꞌu g̃a kiro,” aꞌe ji. “‘Ojiko hete g̃a Jesus Cristoꞌga rehe Roma pe,’ ei g̃a,” aꞌe 
ji Tupanaꞌga pe pe mombeꞌgwovo. 9 Ga pe ji poravykykatui jipi garemimombeꞌua 
mombeꞌgwovo garaꞌyraꞌga mombeꞌgwovo. Nhinhiꞌig̃a nanani Tupanaꞌga pe ji pe 
mombeꞌumbeꞌui jipi. Ga okwaha hete nhiremimombeꞌumbeꞌua ojive. 10 Aꞌeaꞌe ji 
Tupanaꞌga pe jipi: “Apĩ, ymyagwera jate ji hopotaramo Romapeveꞌg̃a pyri novĩa. 
Nde ipotarame jihoa g̃a pyri ji mondo ti kiro g̃a pyri aꞌero,” aꞌe ji ga pe. 11 Aꞌereki 
ji opohepiagaꞌu hete topomoirũ ti javo. Aꞌero po ti Tupanaꞌga raꞌuva imombyryvi 
pe me nehẽ. Aꞌero po ti pe jikohetei Cristoꞌga rehe nehẽ. 12 Nahã po ti nhande 
jopokopokogi aꞌero nhanderoryroryvamo nehẽ. Pejikohetea repiagame po ti ji 
roryvamo pe ndehe nehẽ. Na jitehe po ti pe ndoryvamo jijikohetea repiagame nehẽ 
no. Nahã po ti nhande nhombojikojikohetei Cristoꞌga rehe nehẽ.

13  Nhiirũ, tamombeꞌu ti pe me tapekwaha. Kotihĩtihĩ ji hopotaramo pe 
pyri novĩa. Emo tegwete jihohava jipi. Tambojiko pota ji pepyteripeveꞌg̃a 
Cristoꞌga rehe. Nahanahã ji judeusꞌg̃arũiveꞌg̃a mbojikogukari ojipeꞌg̃a 
gwyri pe ikwehe. 14 Aꞌereki Jesus Cristoꞌga eꞌi ji ve: “Ji mombeꞌumbeꞌu 
ti g̃a pe nhaporemo,” ei ga. Nurã ji Cristoꞌga mombeꞌumbeꞌui g̃a pe jipi. 
Kaꞌgwyripeveꞌg̃a pe ji ga mombeꞌui. Cidadepeveꞌg̃a pe ji ga mombeꞌui no. 
Ikwahapyraꞌg̃a pe ji ga mombeꞌui. Ikwahapyreꞌỹveꞌg̃a pe ji ga mombeꞌui 
no. 15 Nurã ji jirokwapotari Cristoꞌga mombeꞌgwovo pe me Roma pe no.

Tupanaꞌga remimombeꞌupyryva ikwahy hete
16 Cristoꞌga mombeꞌua pyry hete ji ve. Nurã ji nanotĩ aꞌea. G̃a aꞌea reroviarame 

Tupanaꞌga omombo g̃andekoteꞌvaruhua g̃a hugwi – kiroki g̃a ojiko Cristoꞌga rehe. 
Judeusꞌg̃a hugwi ypy ga imombori g̃andekoteꞌvaruhua g̃a jikogame Cristoꞌga rehe. 
Na jitehe judeusꞌg̃arũiveꞌg̃a hugwi ga imombori g̃andekoteꞌvaruhua g̃a jikogame 
ga rehe. 17 Aꞌereki Cristoꞌga mombeꞌua rehe nhande tikwaha. Nurã nhande ei: 
Tupanaꞌga nhande mombyry nhande jikogame Cristoꞌga rehe – nhande jikogame 
jate ga rehe. Nahã iꞌei aherembikwatijara no Tupanaꞌga mombeꞌuhara:

“G̃a jikogame ga rehe Tupanaꞌga g̃a mombyryvi. Aꞌero po ti g̃a 
ndekopyahui nehẽ,” eꞌi ikwatijara.

Iteꞌvaruhu hete yvyakotyveꞌg̃a
18  Tupanaꞌga okwahavuka nhande ve. Nurã nhande ei: Yvagipeveꞌga 

po ti ombohahy okoteꞌvaruhuveꞌg̃a pe nehẽ onhimonhaꞌngavo 
g̃andekoteꞌvaruhua rehe. Okoteꞌvaruhuro g̃waramo g̃a nombokwahyukari 
ojihe aꞌitituhẽvaꞌea Tupanaꞌga kwahava. 19 Tupanaꞌga po ti ombohahy 
tuhẽ g̃a pe. Aꞌereki Tupanaꞌga kwahava jukwaha g̃a pe. Aꞌereki Tupanaꞌga 
tuhẽ ojikwahavukaripe g̃a pe novĩa. Emo g̃a ndokwahapotari ga.

20 Ymya Tupanaꞌga oapo yvya hako. Garembiapoagwera jate jukwaha 
aꞌero Tupanaꞌga reaporog̃ita gapopoakara no – aꞌea namominangavi 
gapopoakara. Nhande ndihepiagi gareaporog̃ita nhandereakwara pyvõ 
novĩa. Emo nhande tikwaha aꞌea garembiapoa repiagame. Nurã ijari g̃a 
ndehe g̃a ikwahapotareꞌymame.

21 G̃a okwaha Tupanaꞌga novĩa. Emo g̃a nombohetei ga. G̃a ndeꞌi ga pe: 
“Ndehe ko Tupanetero. Ndepyry hete nde imombyryva ore ve,” ndeꞌi g̃a 
ga pe. G̃a heaporog̃ita tehe reki. Ohorame ypytuna rupi ahe ndokwahavi 
okovo hepiageꞌyma. Na jitehe okoteꞌvaruhuveꞌg̃a ndokwahavihu a 
gweaporog̃itakatueꞌymame. 22  “Orokwaha hete ore,” ei g̃a novĩa. Emo 
g̃a ndokwahavihu okovo. 23  G̃a nomboheteaꞌjavi Tupanaꞌga – gaha koi 
nomanoaꞌjavi. Haꞌangavatehea reki g̃a ombohete, g̃anaꞌangava no – kiroki 
g̃a yvyakotyveꞌg̃a omanoveꞌg̃a. G̃anaꞌangava g̃a ombohete. Ipepovaꞌea 
raꞌangava g̃a ombohete no ipyvaꞌea raꞌangava. Ohyryryvaꞌea raꞌangava g̃a 
ombohete no.

24 Nurã Tupanaꞌga pohiri g̃a hugwi. “Oko teꞌvaruhu potaruhu g̃a 
oakwahaveꞌyma,” ei ga. “Ojogwereko teꞌvaruhu pota g̃a,” ei ga. “Na g̃a 
ndekoi jate aꞌero g̃wemimbotarimovaꞌea rehe ojogwerekoteꞌvaruhuavo,” ei 
Tupanaꞌga. 25 Ndogweroviaraꞌjavi g̃a aꞌitituhẽvaꞌea Tupanaꞌga mombeꞌua. 
Iꞌmbevaꞌea g̃a gwerovia reki. Ombohete g̃a Tupanaꞌga rembiapoa okovo 
hehe. Tupanaꞌga reki mbatera apoharaꞌga g̃a nombohetei okoeꞌyma ga 
rehe. Gaha po nhande timbohete avuirama hamo. Na tuhẽ a.

26  G̃a ndekoteꞌvaruhuro g̃waramo Tupanaꞌga pohiri g̃a hugwi. “Na g̃a 
jogwerekoteꞌvaruhupotari aꞌero,” ei ga. Aꞌereki g̃a nahembirekokatuaꞌjavi 
reki. Kunhangweramo memenhuhũ g̃a jogwerekoi. 27 Na jitehe 
akwaimbaꞌero memenhuhũ g̃a jogwerekopotari. Ojogwereko teꞌvaruhu g̃a. 
Na rũi po ahe rekoi hamo. Iteꞌvaruhu tuhẽ g̃a pe aꞌero g̃andekoteꞌvaruhua 
ikwepykavamo.

28 Eꞌi g̃a ojohupe: “Timokaꞌnhy ti Tupanaꞌga.” Nurã Tupanaꞌga eꞌi g̃a pe: “Na 
g̃a ndeaporog̃itateꞌvaruhuro aꞌero,” ei ga. Aꞌero g̃a ndekouhui okoteꞌvaruhua 
rehe – kiroki aꞌea rehe ahe ndokoi hamo. 29 Okoteꞌvaruhuparavuhua rehe 
jate g̃a ndekoi. Opotarahivuhu hete g̃a ojipeꞌg̃a mbatera. Onhimyrõ hete g̃a 
ojipeꞌg̃a ndehe. Ojojukajuka g̃a. Ojogwayvayva g̃a. Onhomoandyandyjuhu g̃a. 
Heaporog̃ita teꞌvaruhu g̃a ojipeꞌg̃a pe. Omombeꞌu tuhẽ g̃a mbehea. 30 Eꞌieꞌymi g̃a 
ojipeꞌg̃a pe: “Iteꞌvaruhu g̃a okovo.” Noaronhete g̃a Tupanaꞌga. Onhombotegwete 
g̃a. Onhimbohete tehe g̃a jipyry hete ji javo tehe. Heaporog̃itag̃ita g̃a nahanahã 
ti xako teꞌvaruhu javo. Nohendukatui g̃a gwuvaꞌg̃a nhiꞌig̃a. 31 Ndokwahavihu 
g̃a. Ndokoi g̃a g̃wembiꞌea rupi. Ndoporogwetygi g̃a ojipeꞌg̃a arõeꞌyma. 
32 Tupanaꞌga eꞌi nanongaraꞌg̃a pe: “Oho po g̃a hahyvaꞌea ruvihava pype 
hamo,” ei ga. Okwaha reki g̃a Tupanaꞌga nhiꞌig̃a novĩa. Emo g̃a ndopohiri 
okoteꞌvaruhua hugwi kiro g̃andekoa tuhẽ opohireꞌyma jugwi. Joheꞌi tehe ko 
g̃andekoteꞌvaruhua. Aꞌereki ojipeꞌg̃a ndekoteꞌvaruhurame g̃a eꞌi pyry g̃a pe.

Tupanaꞌga okwaha pa javo ahereaporog̃ita pe

2  1 Peꞌji po pe ojipeꞌg̃a pe: “Iteꞌvaruhu g̃a okoteꞌvaruhuavo.” Pehe 
reki peko teꞌvaruhu no. Aꞌereki pe g̃a javijitehe peko teꞌvaruhu. Pe 

ndehe tuhẽ reki ijari aꞌero pe erame g̃a pe iteꞌvaruhu g̃a javo. Peꞌerame 
aꞌea g̃a pe pe pemboja reki pejihe. Aꞌereki pe peko teꞌvaruhu jitehe. 
2  Aꞌitituhẽvaꞌea rupi katu Tupanaꞌga imbohahyukari nanongaraꞌg̃a pe 
okoteꞌvaruhuveꞌg̃a pe. Aꞌea tikwaha pa nhande. 3  Oro pe, Tupanaꞌga po ti 
ombohahyuka tuhẽ pe me nehẽ no. Aꞌereki pe peko teꞌvaruhu no. Peꞌji pe 
ojipeꞌg̃a pe: “Iteꞌvaruhu g̃a okoteꞌvaruhuavo.” Pe ki aꞌe te peko teꞌvaruhu 
jitehe no. Ombohahyuka tuhẽ po ti Tupanaꞌga pe me nehẽ.

4 Ga pyry hete pe me novĩa. Nonhimbaekwahivi ve ga pe me. Aꞌereki 
ga eꞌi pe me: “Perojijyi naꞌẽ ti pejeaporog̃ita pejipohia pejikoteꞌvaruhua 
hugwi,” ei Tupanaꞌga pe me. “Pe pohirame pejikoteꞌvaruhua hugwi po 
ti ji nambohahyaꞌjavi pe me aꞌero nehẽ,” ei ga pe me. Emo pe ndapekoi 
gapyryhetea rehe. Ndapekwahavi pe naerũ? Ga pyry hete pe me topohi ti 
g̃a okoteꞌvaruhua hugwi javo.

5-6 Napeangarihu vehe pe peapyhaeꞌyma! Nurã po ti kojiꞌi Tupanaꞌga 
imbohahyukari pe me nehẽ ga egaꞌerame nhande ve ikwepyga 
nhandereaporog̃itaagwera nehẽ. Aꞌea rupi po ti ga imboukwahavi 
onhimboahivuhua okoteꞌvaruhuveꞌg̃a pe. Ikwepykava po ti ga imboukwahavi 
jaꞌjavo g̃a pe nehẽ no. Aꞌitituhẽvaꞌea rupi katu po ti ga ei ikwepyga yvyakotyveꞌg̃a 
pe nhaporemo nehẽ. 7 Jaraꞌg̃a oko katueꞌymi. “Tihendu pota nhande Tupanaꞌga 
nhiꞌig̃atua nhande ve,” ei g̃a. “Tihendu pota nhande garemimbohetea 
nhandejihe. Xako pota nhande ga pyri avuirama,” ei g̃a. G̃ahã po ti Tupanaꞌga 
omongo ojipyri yvagi pe nehẽ. 8 Jaraꞌg̃a ki aꞌe te g̃wemimbotarimovaꞌea 
reheuhu g̃a oko. G̃a nohendukatui aꞌitituhẽvaꞌea Tupanaꞌga nhiꞌig̃a. Oho reki g̃a 
okoteꞌvaruhua rupi. Tupanaꞌga po ti onhimboahivuhu g̃a pe g̃a nderekovo nehẽ 
onhimonhaꞌngavo g̃andekoteꞌvaruhua rehe nehẽ. 9 Ombohahyuka po ti ga g̃a pe 
nehẽ. Okoteꞌvaruhuveꞌg̃a pe nhaporemo po ti ga imbohahyukari nehẽ judeusꞌg̃a 
pe judeusꞌg̃arũiveꞌg̃a pe nehẽ no. 10 Okokatuveꞌg̃a po ti Tupanaꞌga g̃a mbohetei 
nehẽ. “Pepyry hete pe,” e po ti ga g̃a pe nehẽ. Onog̃atu po ti ga g̃apyꞌa nehẽ no. 
Nahã po ti ga imombyryvi g̃a pe nehẽ judeusꞌg̃a pe judeusꞌg̃arũiveꞌg̃a pe nehẽ no. 
11 Aꞌereki aꞌitituhẽvaꞌea rupi katu Tupanaꞌga eꞌi ikwepyga nhande ve nhaporemo.

12 Ymya Tupanaꞌga omboꞌeuka Moisésvaꞌea pe onhiꞌig̃a rehe hako ikwatijaruka 
ahe ve inog̃auka hako. Aꞌero judeusꞌg̃a gwereko Moisésvaꞌea remimboꞌeagwera. 
Judeusꞌg̃arũiveꞌg̃a ki aꞌe te ndogwerekoi Moisésvaꞌea remimboꞌeagwera 
aherembikwatijaragwera. Oho po ti g̃a hahyvaꞌea ruvihava pype nehẽ. G̃a 
ndekoteꞌvaruhuro g̃waramo po ti Tupanaꞌga g̃a mondoi ipype nehẽ. Emo po ti ga 
ndeꞌi g̃a pe nehẽ: “Napehendukatui pe Moisésvaꞌea remimboꞌeagwera.” Aꞌea po ti 
ga ndeꞌi g̃a pe nehẽ. Aꞌereki g̃a ndogwerekoi Moisésvaꞌea remimboꞌeagwera. G̃a 
ndekoteꞌvaruhuro g̃waramo po ti ga g̃a mondoi hahyvaꞌea ruvihava pype nehẽ.

Na jitehe judeusꞌg̃a, g̃andekoteꞌvaruhuro g̃waramo po ti Tupanaꞌga g̃a 
mondoi hahyvaꞌea ruvihava pype nehẽ no. Judeusꞌg̃a gwereko reki Moisésvaꞌea 
remimboꞌeagwera novĩa. Nurã po ti ga ei aꞌero g̃a pe nehẽ: “Napehendukatui 
reki pe Moisésvaꞌea remimboꞌeagwera,” eꞌi po ti ga g̃a pe nehẽ. 13 G̃a 
henduteherame aꞌea Tupanaꞌga ndeꞌi g̃a pe: “Pepyry pe pejikovo.” G̃a ndekorame 
ganhiꞌig̃a rupi Tupanaꞌga ei aꞌea g̃a pe. 14 Moisésvaꞌea remimboꞌeagwera eꞌi 
judeusꞌg̃a pe: “Peko katu ti.” Judeusꞌg̃arũiveꞌg̃a reki ndogwerekoi Moisésvaꞌea 
remimboꞌeagwera. G̃wemimbotarimo tehe po g̃a ndekoi Tupanaꞌga nhiꞌig̃a 
rupi, aꞌero po jukwaha tuhẽ g̃andekokatukwahava. 15 Nhande ikwahavame 
g̃andekokatua nhande ei: Moisésvaꞌea remimboꞌeagwera eꞌi: “Peko katu ti.” Aꞌea 
kwahaveꞌymame g̃a ikwahavi reki oyvyteri pe okokatuavo. Gweaporog̃ita pe g̃a 
nhimombaragwahavi aherekokatua rehe. Aꞌereki okokaturame g̃a eꞌi oyvyteri 
pe: “Nanongara ko pyry.” Okoteꞌvaruhurame g̃a ikwahavi okoteꞌvaruhua 
no. 16 Aerẽ po ti Tupanaꞌga ei Jesus Cristoꞌga pe aꞌero teꞌi ti ga yvyakotyveꞌg̃a 
pe javo. Aꞌero po ti ga ei g̃andeaporog̃ita pe ikwepyguka g̃a pe nehẽ. Ojipeꞌg̃a 
ndeaporog̃ita onhimi nhande ve. Tupanaꞌga okwaha pa reki. Aꞌero po ti ga ei 
ikwepyguka g̃a pe nehẽ. Nahã ji ei jipi imombeꞌurame Tupanaꞌga remimombeꞌua.

Judeusvaꞌea gwereko Moisésvaꞌea remimboꞌeagwera
17 Oro pe judeusramo peꞌji reki pe: “Nhande ko judeusramo. Tireko 

nhande Moisésvaꞌea remimboꞌeagwera. Nurã nhande pyryvamo,” 
peꞌji tehe reki pe pejive. Penhimboheteuhu tehe pe nhande ko 
Tupanaꞌgarehevaꞌea javo. 18  Pekwaha pe Tupanaꞌga remimbotarimovaꞌea 
novĩa. Moisésvaꞌea remimboꞌeagwera pe mboꞌemboꞌe. Nurã pe ei: 

“Xanhimombaragwaha nhande aherekokatua rehe,” peꞌji pe novĩa.
19 Hehaeꞌỹveꞌg̃a ndokwahavi hepiageꞌyma g̃waramo. Nurã ahe g̃a 

nderohoi. Ypytunarupiveꞌg̃a na jitehe ndokwahavi hepiageꞌyma. Nurã ahe 
hyapei g̃a pe tohepia ti g̃a ikwahava javo. Nurã pe ei nanongaraꞌg̃aꞌjaveꞌg̃a 
pe – kiroki g̃a ndokwahavi Tupanaꞌga – g̃a pe pe ehetei: “Nhande 
tikwahavuka Tupanaꞌga pe me,” peꞌji hete pe g̃a pe. 20 “Timog̃ita nhande 
okokatueꞌỹveꞌg̃a. Timboꞌemboꞌe nhande g̃a no – kiroki g̃a ndokwahapavi,” 
peꞌji tehe pe. “Aꞌereki nhande tikwaha pa aꞌitituhẽvaꞌea Moisésvaꞌea 
remimboꞌeagwera rerekoro g̃waramo,” peꞌjiteheuhu pe.

21 Pemboꞌe pe ojipeꞌg̃a. Maraname pe napenhimboꞌejuhu reki naerũ? Peꞌji pe 
g̃a pe: “Tapemimuhũi ti ojipeꞌg̃a mbatera,” peꞌji pe g̃a pe. Maraname pe tuhẽ 
imimuhũi reki naerũ? 22 Peꞌji pe g̃a pe: “Taperekoi ti ojipeꞌg̃a nembirekoꞌg̃a,” 
peꞌji pe. Maraname pe ojipeꞌg̃a nembirekoꞌg̃a nderekouhui naerũ? “Tapekoi 
ti g̃anemimbohetehara rehe,” peꞌji pe ojipeꞌg̃a pe. Maraname pe ndekouhui 
itambereꞌia rehe g̃anemimbohetehara rongapevaꞌea rehe imima jugwi naerũ? 
23 Peꞌji pe: “Tireko nhande aherembikwatijara Tupanaꞌga nhiꞌig̃a,” peꞌji pe 
penhimboheteavo. Emo pe napehendukatui reki Tupanaꞌga nhiꞌig̃a. Aꞌero 
ojipeꞌg̃a eꞌi teꞌvaruhu Tupanaꞌga pe. 24 Tupanaꞌga mombeꞌuhava eꞌi:

“Judeusꞌg̃a ndekoteꞌvaruhuro g̃waramo judeusꞌg̃arũiveꞌg̃a eꞌi 
teꞌvaruhu Tupanaꞌga pe ga mbotegweteavo,” eꞌi ikwatijara.

25 Nahã pe ei judeusramo: “Nhande ko Tupanaꞌgarehevaꞌero xako 
nhanderakwanhapira ikytiro g̃waramo.” Aꞌea pe ei. Pyry tuhẽ pejikytiagwera 
pe hendukaturame Moisésvaꞌea remimboꞌeagwera. Hendukatueꞌymame 
ndatekwavaꞌjavi reki pejikytiagwera rehe. Pejikyti tehe pe aꞌero. 26 Oro 
judeusꞌg̃arũiveꞌg̃a ojikytieꞌỹveꞌg̃a, g̃a ndekorame Tupanaꞌga nhiꞌig̃a rupi, aꞌero 
po ti ga ei g̃a pe nehẽ: “Pe ko ojikytiveꞌg̃a ja ji ve kiro,” e po ti ga nehẽ. “Aꞌereki 
pe jirehevaꞌero peko kiro nhinhiꞌig̃a rendukaturo g̃waramo,” e po ti Tupanaꞌga 
judeusꞌg̃arũiveꞌg̃a pe nehẽ. 27 Pehe judeusramo pereko pejikytiagwera 
novĩa. Pereko pe Moisésvaꞌea rembikwatijaragwera no novĩa. Emo pe 
napehendukatui aꞌea. Judeusꞌg̃arũiveꞌg̃a ki aꞌe te ndogwerekoi okytiagwera. 
Ndogwerekoi g̃a aherembikwatijara. Emo g̃a oko Tupanaꞌga nhiꞌig̃a rupi. Nurã 
g̃a imboukwahavi pendekoteꞌvaruhua pe hendukatueꞌymame ganhiꞌig̃a.

28 Peꞌji pe: “Nhande ko judeusramo xako Tupanaꞌgarehevaꞌero,” peꞌji pe. Emo 
oꞌeteheuhuro g̃waramo rũi ahe oko Tupanaꞌgarehevaꞌero. Okytiro g̃waramo 
rũi ahe oko Tupanaꞌgarehevaꞌero. 29 G̃a ndeaporog̃itapyryvame jate oyvyteri 
pe Tupanaꞌga ei g̃a pe: “Pehe ko jirehevaꞌero.” Pe herekoteherame Moisésvaꞌea 
rembikwatijaragwera Tupanaꞌga ndeꞌi aꞌea pe me. Tupanaꞌga raꞌuva 
imbopyahurame pendeaporog̃ita aꞌero Tupanaꞌga ei pe me: “Pe ko jirehevaꞌero.” 
Tupanaꞌga tuhẽ ombohete nanongaraꞌg̃a aꞌero. Ojipeꞌg̃a rũi ombohete g̃a.

3  1 Peꞌji po pe ji ve aꞌero: “Ndapyryvi nhande rekoi judeusramo naerũ?” 
peꞌji po pe. “Ndapyryvi nhandejikytiagwera naerũ?” peꞌji po pe 

ji ve. 2  Pyry hete tuhẽ reki. Aꞌereki judeusvaꞌea pe nhaneramonhavaꞌea 
pe Tupanaꞌga omondo onhiꞌig̃agwera g̃wembikwatijarukaragwera. 

“Togwereko katu ti g̃a nhinhiꞌig̃a imombeꞌgwovo,” ei Tupanaꞌga ahe ve hako.
3  Peꞌji po pe ji ve no: “Jaraꞌg̃a reki ndokoi Tupanaꞌga rembiꞌea rupi 

nhandereꞌyjaꞌg̃a. Nurãro g̃waramo po ti Tupanaꞌga na jitehe ndokoi 
g̃wembiꞌea rupi naerũ?” peꞌji po pe ji ve. 4 Na rũi. G̃wembiꞌea rupi katu 
Tupanaꞌga rekoi jipi. Jaraꞌg̃a iꞌmbe pa. Tupanaꞌga ki aꞌe te niꞌmbei jipi. 
Nahã Tupanaꞌga mombeꞌuhava iꞌei:

“Nde nhiꞌig̃ame po ti g̃a ei nde ve:
‘Aꞌitituhẽvaꞌea rupi katu neremimombeꞌua’,” eꞌi.
“G̃a imbojateherame nde rehe

po ti jukwahavamo nderekokatua nehẽ,” eꞌi ikwatijara.
5 Peꞌji po pe ji ve: “Nhande rekoteꞌvaruhurame po g̃a ei nhande 

mombeꞌgwovo: ‘Oko teꞌvaruhu g̃a. Tupanaꞌga reki g̃a atyvi,’ e po g̃a. ‘Aꞌereki 
ga oko katu hete,’ e po g̃a,” peꞌji po pe ji ve. Aꞌero po pe etehei: “Nhande 
rekoteꞌvaruhuro g̃waramo kojiꞌi jukwaha hete reki Tupanaꞌga rekokatua. Pyry 
aꞌero nhanderekoteꞌvaruhua. Aꞌereki nhanderekoteꞌvaruhua omboukwaha 
Tupanaꞌga rekokatua,” peꞌjiteheuhu po pe ji ve. “Tupanaꞌga tiruahũ reki 
imbohahyrame nhande ve nhanderekoteꞌvaruhurame,” peꞌjiteheuhu po pe. 

6 Na rũi reki, aꞌe ji pe me. Tupanaꞌga pyry tuhẽ. Nurã po ti ga ikwahavi jaꞌjavo 
yvyakotyveꞌg̃a ndeaporog̃ita pe nehẽ ikwepykwepyga g̃a pe nehẽ. Po Tupanaꞌga 
ndapyryvi hamo aꞌitituhẽvaꞌea rupi katu rũi po ga ei aꞌero g̃a pe hamo.

7 Peꞌji po pe ji ve aꞌero: “Ji rekoteꞌvaruhurame po g̃a ei ji mombeꞌgwovo: ‘Ga 
atyvi reki Tupanaꞌga oko katu,’ e po g̃a,” peꞌji po pe. “Ji rekoteꞌvaruhuro g̃waramo 
kojiꞌi jukwaha hete Tupanaꞌga rekokatua. Aꞌero g̃a kojiꞌi Tupanaꞌga mbohetei,” 
peꞌji tehe po pe ji ve. “Pyry aꞌero jirekoteꞌvaruhua. Aꞌereki ji rekoteꞌvaruhurame 
g̃a kojiꞌi Tupanaꞌga mbohetei garekokatuhetea kwahava,” peꞌji tehe po pe. 

“Maraname po Tupanaꞌga euhui ji ve naerũ netiruahũ nde javo?” Peꞌji tehe po pe 
ji ve. 8 Po pe ei aꞌea, aꞌero po pe etehei no: “Xako teꞌvaruhu tokwaha hete ti g̃a 
Tupanaꞌga rekokatua javo.” Pohoa tuhẽ ojipeꞌg̃a etehei imbojateheavo ji rehe ji 
mbotegweteavo. “Pauloꞌga eꞌi jipi: ‘Xako teꞌvaruhu tokwaha hete ti g̃a Tupanaꞌga 
rekokatua javo,’ ei ga,” eꞌi tehe g̃a ji ve. Ji ko ndaꞌei reki aꞌea. Pyry po ti Tupanaꞌga 
imbohahyi g̃a pe nehẽ g̃a erame xako teꞌvaruhu javo.

Ndiakokatuhavi pa
9 Aꞌero po pe ei ji ve: “Marã aꞌero? Nhande judeusramo nhandepyry 

hete jaraꞌg̃a hohe?” Ahã tuhẽ, aꞌe ji. “Ndojoavyavyi judeusꞌg̃a 
judeusꞌg̃arũiveꞌg̃a pavẽi okoteꞌvaruhuavo,” aꞌe ko ji pe me ko. Aꞌereki 
niandepiroꞌypavi nhande nhanderekoteꞌvaruhua hugwi. 10 Nahã 
Tupanaꞌga rembikwatijarukara iꞌei yvyakotyveꞌg̃a mombeꞌgwovo.

“Ndapyryvi pa g̃a Tupanaꞌga pe,” eꞌi.
 11 “Nonhimombaragwahavi pa g̃a aherekokatua rehe.

Ndokwahapotari pa g̃a Tupanaꞌga okoeꞌyma ga rehe,” eꞌi.
 12 “Opohi pa g̃a Tupanaꞌga hugwi.

Ndoakwahavihu pa g̃a.
Ndokokatui pa g̃a,” eꞌi ikwatijara.

 13 “Onhiꞌĩ teꞌvaruhu g̃a jaꞌjavo ojipeꞌg̃a pe.
Omoandyandyi g̃a ojipeꞌg̃a,” eꞌi.

“Mboja ahe huꞌurame aheraꞌoa mbotegwetei.
Na jitehe oꞌeteꞌvaruhurame ojipeꞌg̃a pe

g̃a g̃a mbotegwetei,” eꞌi ikwatijara.
 14 “Onhimboahivuhurame ojipeꞌg̃a pe

g̃a eꞌi teꞌvaruhu g̃a pe imboteꞌvaruhuavo,” eꞌi.
 15 “Ojukatuhẽtuhenhuhũ g̃a g̃a.
 16 Perope g̃a oho

– pevo g̃a ojipeꞌg̃a mbotegwetegwetei g̃a mbovyꞌareꞌyma,” eꞌi.
 17 “Nombojogwerekokatuukari g̃a jaraꞌg̃a pe.
 18 Nomondoi g̃a imohina Tupanaꞌga rehe okyhyjieꞌyma ga hugwi,” eꞌi 

ikwatijara yvyakotyveꞌg̃a mombeꞌgwovo.
19 Tupanaꞌga okwatijaruka onhiꞌig̃a heja. G̃a pe garembikwatijarukara 

iꞌei aꞌero – kiroki g̃a oko Moisésvaꞌea remimboꞌeagwera rupi judeusꞌg̃a. Aꞌea 

ikwahava nhande xaꞌeyme aꞌero: “Ndorokwahavi ore orerekoteꞌvaruhua.” 
Xaꞌeyme ti nhande aꞌea judeusramo. Judeusꞌg̃arũiveꞌg̃a ti teꞌiyme no. Nhande 
ikwahava g̃waramo nhanderekoteꞌvaruhua, aꞌero po pyry Tupanaꞌga ei nhande 
ve nhaporemo: “Peko teꞌvaruhu tuhẽ pe.” 20 Tupanaꞌga ndeꞌi nhande ve: “Pepyry 
hete pe aherembikwatijaragwera hendukaturo g̃waramo.” Ndeꞌi ga aꞌea nhande 
ve. Aꞌereki ikwatijaragwera okwahavuka reki nhande ve nhanderekoteꞌvaruhua.

Tupanaꞌga nhande mombyry
21 Ag̃wamo reki Tupanaꞌga okwahavuka nhande ve nhande mombyryva. 

Aherembikwatijaragwera rehe rũi reki Tupanaꞌga nhande mombyry. Moisésvaꞌea 
rembikwatijara nhande mboꞌe reki nhande mombyryva rehe. Tupanaꞌga nhiꞌig̃a 
mombeꞌuharavaꞌea na jitehe nhande mboꞌe aꞌea rehe. 22 Nhande jikogame 
Jesus Cristoꞌga rehe Tupanaꞌga nhande mombyryvi. G̃a nhaporemo Tupanaꞌga 
g̃a mombyryvi g̃a jikogame Cristoꞌga rehe. Aꞌereki g̃a ojoꞌjajoꞌja judeusꞌg̃a 
judeusꞌg̃arũiveꞌg̃a pavẽi. 23 Aꞌereki g̃a nhaporemo okoteꞌvaruhu. Ndohoi g̃a 
Tupanaꞌga pyryhetea apiavo. 24 Emo Tupanaꞌga omombyry g̃a pe. G̃a ndokwepygi 
Tupanaꞌga pe. Ga omombyry tehe g̃a pe g̃a jikogame Jesus Cristoꞌga rehe. 
Aꞌereki Tupanaꞌga g̃a mbopiroꞌyuka g̃andekoteꞌvaruhua hugwi. 25 Tupanaꞌga 
ombuhuruka Cristoꞌga yvya koty teremano g̃a ndepyga javo. “Aꞌero po ti nde 
imombori g̃andekoteꞌvaruhua g̃a hugwi g̃a jikogame nde rehe,” ei ga Cristoꞌga 
pe. Cristoꞌga momanoukarame Tupanaꞌga ei: “Tokwaha ti g̃a jipyryva. Aꞌereki 
ji g̃andekoteꞌvaruhua momboruka,” ei Tupanaꞌga. Aꞌereki Cristoꞌga manoa 
renonde Tupanaꞌga imbogwavetei aherekoteꞌvaruhua onhimbaekwahiveꞌyma 
aꞌea rehe. 26 Ag̃wamo reki Tupanaꞌga Cristoꞌga momanoukari ikwahavuka 
opyryva imomboa g̃andekoteꞌvaruhua. Aꞌero nhande ei: Tupanaꞌga pyry. Nhande 
jikogame Cristoꞌga rehe ga nhande mombyryvi no.

27 Xanhimboheteyme tuhẽ nhande naerũ. Aꞌereki aherembikwatijaragwera 
rendukaturo g̃waramo rũi Tupanaꞌga nhande mombyry. Nurã nhande 
nianhimbohetei. Nhande jikogame Cristoꞌga rehe ga nhande mombyryvi. 28 Nahã 
aꞌero, aꞌe ji. Nhandejikoga g̃waramo Cristoꞌga rehe Tupanaꞌga nhande mombyryvi. 
Nhande ikwatijara rendukaturo g̃waramo rũi ga nhande mombyryvi. 29 Judeusꞌg̃a 
jate rũi eꞌi Tupanaꞌga pe: “Ga ko nhanderuvihavaꞌga.” Judeusꞌg̃arũiveꞌg̃a eꞌi aꞌea 
ga pe no. 30 Tupanaꞌga ko ojipeji. Gaha judeusꞌg̃a mombyry g̃a jikogame Cristoꞌga 
rehe. Ga jitehe judeusꞌg̃arũiveꞌg̃a mombyry g̃a jikogame Cristoꞌga rehe. 31 Ndiaꞌei 
reki nhande: “Ndapyryvaꞌjavi aherembikwatijaragwera kiro. Nhandejikoga 
g̃waramo Cristoꞌga rehe tihenduvaꞌjavyme ti aꞌea,” ndiaꞌei nhande. “Timongo hete 
reki nhande aherembikwatijaragwera. Aꞌereki aꞌea ko pyry,” xaꞌe nhande jupe.

Abraãovaꞌea jikoga Tupanaꞌga rehe

4  1 Marã Abraãovaꞌea hako oreramonhavaꞌea judeusꞌg̃a namonhavaꞌea? 
2  Tupanaꞌga eꞌi ahe ve: “Ndepyry hete nde,” ei ga Abraãovaꞌea pe 

hako. Po aherekokatua rehe Tupanaꞌga ei aꞌea Abraãovaꞌea pe, aꞌero po 

Abraãovaꞌea nhimbohetei hamo. Aherekokatua rehe rũi reki Tupanaꞌga ei 
ahe ve ndepyry hete nde javo. Nurã ahe nonhimbohetei Tupanaꞌga pyri 
hako. 3  Nahã ikwatijara Tupanaꞌga mombeꞌuhava eꞌi hako:

“Abraãoꞌga ojiko Tupanaꞌga rehe,” eꞌi.
“Nurã Tupanaꞌga ei ga pe:

‘Ndepyry hete nde.
Aꞌereki nde erejiko ji rehe,’ ei ga Abraãoꞌga pe,” eꞌi ikwatijara 

Abraãovaꞌea mombeꞌgwovo hako.
4 Nhande poravykyrame ojipeꞌga pe ga imbuhuri itambereꞌia nhande ve. 

Ndiaꞌei nhande aꞌero: “Ombuhu tehe ga itambereꞌia nhande ve.” Aꞌea nhande 
ndiaꞌei. Aꞌereki nhandeporavykyagwera rehe ga ombuhu nhande ve. 5 Emo 
na rũi nhande ve nhande jikogame Tupanaꞌga rehe. Aꞌereki nhanderekokatua 
rehe rũi ga nhande mombyryvi. Okoteꞌvaruhuveꞌg̃a pe ga ei reki: “Pepyry pe 
ji rehe pejikogame.” Nhandejikoga rehe Tupanaꞌga nhande mombyry aꞌero.

6  Aꞌea pe jitehe Davivaꞌea ei g̃andoryva mombeꞌurame hako. Aꞌereki 
Tupanaꞌga omombyry g̃a g̃andekokatua rehe rũi. Davivaꞌea eꞌi 
nanongaraꞌg̃a ndoryva pe aꞌero hako.
 7 “Hory hete g̃a,” ei ahe.

“Aꞌereki Tupanaꞌga omombo hete g̃andekoteꞌvaruhua g̃a hugwi,” ei 
ahe.

 8 “Hory hete g̃a
Tupanaꞌga henonhaꞌjaveꞌymame g̃andekoteꞌvaruhua rehe,” ei 

Davivaꞌea.
9 Davivaꞌea omombeꞌu g̃andoryva aꞌero – kiroki g̃a gwereko 

g̃wakwanha pira kytiagwera. G̃a jate rũi reki ahe omombeꞌu. G̃andoryva 
ahe omombeꞌu no – kiroki g̃a ndogwerekoi okytiagwera.

Pehepia ko Abraãovaꞌea aꞌero. Xaꞌe nhande ko: Abraãovaꞌea jikogame 
Tupanaꞌga rehe ga ei ahe ve ndepyry hete nde javo. 10 Ahejikytiukara 
renonde reki Tupanaꞌga ei aꞌea ahe ve. Ahe jikytiukarirẽ rũi ga 
ei. Ahejikytiukara renonde ga ei ndepyry nde javo, aꞌe ji. 11 Ahe 
jikytiukareꞌymame vehevi Tupanaꞌga ei aꞌea ahe ve ahe jikogame ga rehe. 
Aerẽ ahe jikytiukari. Okytia pyvõ ahe hepiukari Tupanaꞌga omombyryva. 
Abraãovaꞌea ypy okytieꞌymame ojiko Tupanaꞌga rehe. Nurã Tupanaꞌga 
ei ahe ve: “Ndepyry hete nde.” Aerẽ ahe javijitehe judeusꞌg̃arũiveꞌg̃a 
ojikytieꞌyma ojiko Tupanaꞌga rehe. Nurã Tupanaꞌga ei g̃a pe no: “Pepyry 
hete pe.” Abraãovaꞌea ypy ojiko Tupanaꞌga rehe. Aerẽ judeusꞌg̃arũiveꞌg̃a ahe 
javijitehe g̃a jikogi ga rehe no. Nurã g̃a ei nhaneremboypya Abraãovaꞌea 
pe. Aꞌereki g̃a oho ahe rupi ojikoga g̃waramo Tupanaꞌga rehe. 12  Judeusꞌg̃a 
ojikytiveꞌg̃a na jitehe eꞌi nhaneremboypya Abraãovaꞌea pe. Okytia rehe 
jate rũi g̃a ei Abraãovaꞌea pe. Ojikoga g̃waramo Tupanaꞌga rehe g̃a ei. 
Aꞌereki g̃a oho ahe rupi ojikoga Tupanaꞌga rehe no. Aꞌereki Abraãovaꞌea 
nhaneremboypya ojikytiukareꞌymame vehevi ojiko Tupanaꞌga rehe.

Tupanaꞌga nhiꞌig̃agwera Abraãovaꞌea pe
13 Ymya Tupanaꞌga ei Abraãovaꞌea pe hako: “Amondo pa po ti ji ojipeꞌg̃a yvya 

pe me nehẽ tapereko pa ti nehẽ,” ei ga Abraãovaꞌea pe. Abraãovaꞌea rymyminoꞌg̃a 
pe Tupanaꞌga ei no tamondo ti pe me javo. Ga ndeꞌi g̃a pe: “Abraãovaꞌea g̃wendu 
katu Moisésvaꞌea remimboꞌeagwera. Nurã po ti tamondo g̃ayvya pe me.” Aꞌea 
Tupanaꞌga ndeꞌi g̃a pe. Ahe jikogame Tupanaꞌga rehe ga ahe mombyryvi. Aꞌea 
rehe Tupanaꞌga ei g̃a pe: “Tamondo ti g̃ayvya pe me nehẽ,” ei ga. 14 Po Tupanaꞌga 
imondoi pyryvaꞌea g̃a pe aheremimboꞌeagwera rendukaturo g̃waramo hamo, 
aꞌero po g̃ajikoga g̃waramo rũi ga imondoi hamo. Ojiko tehe po g̃a aꞌero. 
Tupanaꞌga po eꞌi tehe g̃a pe aꞌero: “Pejikoga g̃waramo ji rehe ti ji imondoi pe me 
nehẽ.” Aheremimboꞌeagwera rendukaturo g̃waramo rũi Tupanaꞌga imondoi aꞌero. 
15 Aꞌereki g̃a nohendukatupavi jipi. Hendukatupaveꞌymame aheremimboꞌeagwera 
Tupanaꞌga imbohahyi g̃a pe. G̃a herekoeꞌymame omboꞌeagwera Tupanaꞌga 
ndeꞌi g̃a pe: “Napehendukatui pemboꞌeagwera.” Aꞌereki g̃a ndogwerekoi. G̃a 
herekorame omboꞌeagwera ga imbohahyi g̃a pe g̃a hendukatueꞌymame.

16  Tupanaꞌga eꞌi reki: “Tamondo ti g̃a pe g̃ajikoga g̃waramo ji rehe,” 
ei ga. “Nurãro g̃waramo ji imombyrytehei g̃a pe togwereko pa katu 
tuhẽ ti g̃a nehẽ,” ei Tupanaꞌga. G̃a pe ga ei – kiroki g̃a ojiko ga rehe 
Abraãovaꞌea ja. Omondo po ti ga g̃a pe jate rũi aꞌero – kiroki g̃a g̃wendu 
katu Moisésvaꞌea remimboꞌeagwera. Jaraꞌg̃a pe po ti Tupanaꞌga imondoi 
no g̃a jikogame ojihe Abraãovaꞌea ja. Ahe ve nhande xaꞌe pa aꞌero 
nhaneremboypya. Aꞌereki Abraãovaꞌea ypy ojiko Tupanaꞌga rehe.

17 Ikwatijara omombeꞌu Tupanaꞌga nhiꞌig̃agwera Abraãovaꞌea pe no.
“Ogwyogwyri pe po ti heꞌyjuhuveꞌg̃a ei nde ve nehẽ:

‘Abraãovaꞌea ko nhaneremboypya,’ e po ti g̃a nde ve nehẽ,” eꞌi 
ikwatijara Tupanaꞌga nhiꞌig̃agwera mombeꞌgwovo.

“Na tuhẽ,” ei Tupanaꞌga. Tupanaꞌga rehe Abraãovaꞌea jikogi. Gaha 
ombogwera omanoveꞌg̃a. Onhiꞌig̃a pyvõ ga imbojihuvi mbatera. 
Hekoeꞌymame ga imbojihuvi. Ga rehe Abraãovaꞌea jikogi.

18 Igwete Abraãovaꞌea heroviari Tupanaꞌga nhiꞌig̃a. “Ogwyogwyri pe po ti 
heꞌyjuhuveꞌg̃a epavi nhaneremboypya ji ve nehẽ,” ei ahe. “Aꞌereki Tupanaꞌga eꞌi ji 
ve: ‘Heꞌyjuhu po ti nerymyminoꞌg̃a nehẽ onhimongyavo nehẽ,’ ei ga,” ei ahe. “Na 
tuhẽ po ti aꞌero nehẽ,” ei ahe. Emo aꞌea rupi ko Abraãovaꞌea ixavaꞌe hete. 19 Cem 
anos gwerevi ahe omboꞌa kwara ojihe. Igwete Abraãovaꞌea ei: “Jixavaꞌe hete ji 
kiro novĩa,” ei ahe. “Sarahẽa na jitehe no,” ei ahe. “Nanongaraꞌg̃a ko ndataꞌyraꞌjavi 
jipi,” ei ahe novĩa. Emo ahe ojikojiko tuhẽ Tupanaꞌga rehe. 20 Ahe ndeꞌi: “Tupanaꞌga 
eꞌi tehe ji ve heꞌyjuhu po ti nerymyminoꞌg̃a javo ji ve,” ndeꞌi ahe. “Maraꞌngu po ti 
ji raꞌyramo kiro nehẽ?” ndeꞌi ahe. Ojiko hete ahe Tupanaꞌga rehe ga mboheteavo. 
21 “Tupanaꞌga eꞌi ji ve,” ei ahe. “G̃wembiꞌea rupi katu po ti ga rekoi ji rerekovo nehẽ. 
Aꞌereki ga ipopoaka g̃wembiꞌea rupi ogwovo,” ei ahe. 22 Nurã Tupanaꞌga ei ahe ve 
aꞌero: “Pyry hete Abraãoꞌga. Aꞌereki ga ojiko hete ji rehe,” ei ga.

23  Tupanaꞌga okwatijaruka aꞌea Abraãovaꞌea mombeꞌgwovo. 
Ahemombyryva jate rũi Tupanaꞌga omombeꞌu. 24 Nhande 
mombyryvag̃wama ga omombeꞌu no. Aꞌereki nhande xajiko ga rehe no – 
kiroki ga ombogwera nhandepojykahareteꞌga Jesusꞌga gamanoa hugwi. 
25 Okwavaꞌeg̃uka naꞌẽ Jesusꞌga yvyakotyveꞌg̃a po pe ga momanomouka 
nhanderekoteꞌvaruhua rehe. Aerẽ Tupanaꞌga ga mbogweravi tomombyry 
ti ga g̃a javo nhande ve.

Pepyry pe, ei Tupanaꞌga

5  1 Nhande jikoga g̃waramo ga rehe Tupanaꞌga eꞌi nhande ve: “Pepyry 
hete pe,” ei ga. Nurã nhandepyꞌa rukatui Tupanaꞌga rehe. Aꞌereki 

Jesus Cristoꞌga nhandepojykahareteꞌga omano nhanderekoteꞌvaruhua 
momboa nhande hugwi. 2  Nhande jikogame ga rehe Cristoꞌga 
ikwahavukahetei nhande ve Tupanaꞌga remimombyryva. Aꞌereki 
Tupanaꞌga omombyry nhande ve jipi. Nhanderory hete nhande no. Aꞌereki 
nhande xaꞌe: Tupanaꞌga ruvihavuhuhetea rupi po ti nhande rekoi nehẽ. 
3  Nahã no, nhanderory nhande mbatera rahya rehe no. Aꞌereki hahyrame 
nhande ve xanhimboita nhande nhanenhimomiranama. 4 Aꞌero Tupanaꞌga 
ei nhande ve: “Pepyry tuhẽ pe penhimomiranama.” Ikwahavame 
Tupanaꞌga nhiꞌig̃a kojiꞌi nhande ei aꞌero: Aerẽ po ti nhande rekoi 
Tupanaꞌga ruvihavuhuhetea rupi nehẽ. 5 Aꞌea erame nhande ndiroviatehei. 
Aꞌereki Tupanaꞌga pyꞌa ja ko nhande. Tupanaꞌga ombuhu gwaꞌuva nhande 
pyri. Garaꞌuva okwahavuka nhande ve Tupanaꞌga remiarõa aꞌero.

6 Nhande niandepopoakari nhanenhimbopiroꞌyavo nhanderekoteꞌvaruhua 
hugwi ikwehe. Aerẽ Tupanaꞌga ei raikwehe: “Kirog̃we oho japiavo. Kirog̃we 
po ti Cristoꞌga manoi okoteꞌvaruhuveꞌg̃a ndepyga nehẽ,” ei ga. Aꞌero Cristoꞌga 
manoi tuhẽ nhande repyga raikwehe. 7 Nhanderovai jate nhande niamanoi 
te ojipeꞌg̃a ndepyga okokatuveꞌg̃a ndepyga vehevi. Nhande ndiaꞌei gwerevi: 

“Amano po ti ji pyryheteveꞌga repyga.” 8 Tupanaꞌga ki aꞌe te nhande atyvi. Ga 
nhande arõ hete. Gwepiuka ga g̃wemiarõa gwaꞌyraꞌga momanorame. Aꞌereki 
nhande rekoteꞌvaruhurame Cristoꞌga omano nhande repyga.

9 Cristoꞌga manoro g̃waramo Tupanaꞌga ei nhande ve kiro: “Pepyry 
pe.” Aꞌero po ti na tuhẽ nehẽ no. Nhande mombyryva g̃waramo po 
ti Cristoꞌga nhande mbopiroꞌyi Tupanaꞌga monhaꞌnga hugwi. Aꞌero 
po ti Tupanaꞌga nonhimonhaꞌngaaꞌjavi nhanderekoteꞌvaruhuagwera 
rehe nhande mondoveꞌỹ hahyvaꞌea ruvihava pype nhande manorame 
nehẽ. 10 Nhande xako teꞌvaruhu ypy Tupanaꞌga pe. Emo Cristoꞌga 
manoro g̃waramo Tupanaꞌga ojirekokatuuka nhande ve. Aꞌero po ti 
na tuhẽ nehẽ no. Tupanaꞌga ojirekokatuuka nhande ve kiro. Aꞌero po 
ti Cristoꞌga okojiro g̃waramo nhande rerekokatui nehẽ no. 11 Nahã no, 
nhanderory hete nhande Tupanaꞌga rehe no. Aꞌereki Jesus Cristoꞌga 
nhandepojykahareteꞌga gwerekokatuuka Tupanaꞌga kiro nhande ve.

Adãovaꞌea reaporog̃itaagwera ikwahy nhande rehe
12 Nahã aꞌero. Adãovaꞌea oko teꞌvaruhu ypy yvya koty hako. Nurã ahe manoi. 

Nahã yvyakotyveꞌg̃a manombavi okoteꞌvaruhupava g̃waramo. 13 Moisésvaꞌea 
remimboꞌea renonde yvyakotyvaꞌea oko teꞌvaruhu pa. Emo Tupanaꞌga 
ndeꞌi ahe ve: “Pe napehendukatui Moisésvaꞌea remimboꞌeagwera.” Aꞌereki 
Moisésvaꞌea nomboꞌei ve ahe. 14 Emo aꞌea rupi Moisésvaꞌea remimboꞌea 
renonde ahe manomanombavi Adãovaꞌea pyꞌrovovaꞌea. Adãovaꞌea 
nonhiꞌĩpoꞌrui Tupanaꞌga okoteꞌvaruhuavo. Adãovaꞌea rekoteꞌvaruhua atyvi reki 
jaravaꞌea rekoteꞌvaruhua novĩa. Emo ahe omanomanomba aꞌea rupi.

Cristoꞌga reaporog̃ita ikwahy tuhẽ nhande rehe

Adãovaꞌea reaporog̃ita ikwahy nhande rehe. Aꞌea nhande mboꞌe aerẽveꞌga 
rehe Cristoꞌga rehe. Aꞌereki Cristoꞌga reaporog̃ita ikwahy jitehe nhande rehe no. 
15 Emo ojoatyvi reki Adãovaꞌea Cristoꞌga pavẽi. Aꞌereki Adãovaꞌea oko teꞌvaruhu. 
Cristoꞌga ki aꞌe te pyry nhande ve. Adãovaꞌea ojipejivaꞌea oko teꞌvaruhu. Aꞌero 
nhandereꞌyjuhua rekoteꞌvaruhui nhanemanomanomo. Tupanaꞌga ki aꞌe te 
omombyry nhande ve. Aꞌereki ga nhandereꞌyjuhua mombyrymbyryvuka 
Jesus Cristoꞌga pe ojipejiveꞌga pe. Jesus Cristoꞌga reaporog̃ita ikwahy tuhẽ 
nhande rehe aꞌero ga imombyryvame nhande ve. 16 Ojoatyvi tuhẽ Adãovaꞌea 
Tupanaꞌga pavẽi. Adãovaꞌea rekoteꞌvaruhurẽ Tupanaꞌga ei ahe ve: “Ereko 
teꞌvaruhu nde.” Aꞌero ga ei nhande ve nhaporemo: “Peko teꞌvaruhu pe.” Emo 
nhandereꞌyjuhua rekoteꞌvaruhurẽ Tupanaꞌga ei reki nhande ve: “Pepyry hete 
pe.” Aꞌereki ga omombyry tehe nhande ve. 17 Nhande xamanomanomba 
ojipejivaꞌea rekoteꞌvaruhuro g̃waramo. Emo ojipejiveꞌga pyryva Jesus Cristoꞌga 
pyryva ikwahy tuhẽ nhande rehe nhande mbohuvihavuhuavo. Aꞌereki nhande 
jikogame ga rehe Tupanaꞌga omombyry hete nhande ve. Igwete ga nhande 
mombyryvi. Aꞌero Jesus Cristoꞌga nhande mbohuvihavuhui a.

18  Adãovaꞌea rekoteꞌvaruhuro g̃waramo Tupanaꞌga ei nhande ve: “Peko 
teꞌvaruhu pa pe yvyakotyvaꞌero.” Emo Cristoꞌga opyryva g̃waramo omano 
nhande repyga. Nahã ga nhande mbopiroꞌyi nhanderekoteꞌvaruhua hugwi 
nhande mongoheteavo. 19 Adãovaꞌea nohendukatui Tupanaꞌga nhiꞌig̃a. Aꞌero 
nhande rekoteꞌvaruhupavi kiromo. Jesus Cristoꞌga ki aꞌe te g̃wendu katu 
Tupanaꞌga nhiꞌig̃a. Aꞌero Cristoꞌga nhandereꞌyjuhua mombyryvi kiromo.

20 Tupanaꞌga okwatijaruka onhiꞌig̃a Moisésvaꞌea pe hako tokwaha 
ti g̃a okoteꞌvaruhua javo. Ikwahavame Tupanaꞌga nhiꞌig̃a kojiꞌi tehe 
g̃a ndekoteꞌvaruhui jipi. Emo g̃a ndekoteꞌvaruhuheterame Tupanaꞌga 
imombyryhetehetei g̃a pe. 21 Nahã ji ei aꞌero. Nhanderekoteꞌvaruhua 
ikwahy nhande rehe nhanemanoag̃wama nhande mondovouka hahyvaꞌea 
ruvihava pype. Emo Tupanaꞌga remimombyryva ikwahy jitehe nhande 
rehe no. Aꞌereki Tupanaꞌga nhande mombyry hete. Aꞌero po ti ga nhande 

mongoukari ojipyri nehẽ. Jesus Cristoꞌga pe nhandepojykahareteꞌga pe 
po ti ga nhande mongoukari yvagi pe avuirama nehẽ.

Nhandepiroꞌy nhande nhanderekoteꞌvaruhua hugwi

6  1 Marã po ti aꞌero nehẽ? Peꞌji po pe: “Xako teꞌvateꞌvaruhu po nhande 
hamo. Aꞌero po ti kojiꞌi Tupanaꞌga imombyrymbyryhetei nhande ve nehẽ,” 

peꞌji tehe po pe a. 2 Na rũi, aꞌe ji. Kiroki ahe omano – ahe ndokoteꞌvaruhuaꞌjavi. 
Ahe javijitehe po nhande ndiakoteꞌvaruhuaꞌjavi hamo. 3 Ndapekwahavi pe 
naerũ? Cristoꞌga omano tambopiroꞌy g̃a g̃andekoteꞌvaruhua hugwi javo. 
Nhanenhimobatizaukarame Cristoꞌgarehevaꞌero nhande ei aꞌero: “Cristoꞌga 
nhande mbopiroꞌy nhanderekoteꞌvaruhua hugwi omanorame,” xaꞌe nhande. 
4 Cristoꞌga manorame g̃a ga tymi aꞌiti ahe omano javo. Nhanenhimobatizaukarame 
nhande ei: “Aꞌiti Cristoꞌga nhande mbopiroꞌyi nhanderekoteꞌvaruhua hugwi 
omanorame,” xaꞌe nhande. Cristoꞌga nhande mbopiroꞌyi nhanderekoteꞌvaruhua 
hugwi taheaporog̃ita pyahu ti g̃a javo. Tupanaꞌga nhanderuveteꞌga 
opopoakahetero g̃waramo Cristoꞌga mbogwera gamanoa hugwi ga 
mongopyahuavo. Nahã po nhanderekoag̃wama ipyahuro nohõ hamo.

5 Cristoꞌgarehevaꞌero nhande rekoi nhandejikotyꞌa ga pavẽi. Nurã 
Cristoꞌga manoro g̃waramo nhande ei xakoteꞌvaruhuaꞌjavyme ti javo. 
Na jitehe garehevaꞌero nhande reaporog̃itapyahuro gambogwerava 
g̃waramo. 6  Aꞌero nhande ei: Omanorame yva rehe Cristoꞌga imombigi 
nhandereaporog̃itaymyana tipopoakaraꞌjavyme ti g̃andekoteꞌvaruhua 
g̃a ndehe javo. “Tipiroꞌy ti g̃a jugwi,” ei ga. 7 Aꞌereki omanorame ahe 
ipiroꞌy okoteꞌvaruhua hugwi. Ahe javijitehe po nhande piroꞌyramo 
nhanderekoteꞌvaruhua hugwi Cristoꞌga manorame.

8  Cristoꞌgarehevaꞌero nhande piroꞌyramo nhanderekoteꞌvaruhua hugwi 
Cristoꞌga manoro g̃waramo. Nurã nhande ei no: Cristoꞌgarehevaꞌero po 
ti nhande reaporog̃itapyahuro ga rekojiro g̃waramo. 9 Aꞌereki Cristoꞌga 
okwera omanoa hugwi. Nomanoaꞌjavi po ti ga nehẽ. Gamanoa po ti 
ndopojykaukaraꞌjavi ga nehẽ. 10-11 Nhanderekoteꞌvaruhua rerekovo 
Cristoꞌga manoi ojipeji. Omanoro g̃waramo ga ndogwerekoaꞌjavi 
nhanderekoteꞌvaruhua aꞌero. Aꞌereki ga omano hete jugwi. Peꞌji ti aꞌero: 

“Cristoꞌgarehevaꞌero g̃waramo xakoteꞌvaruhuaꞌjavyme ti nhande,” peꞌji ti. 
Ag̃wamo reki Cristoꞌga rekoi Tupanaꞌga remimbotarimovaꞌea rehe. Peꞌji ti 
aꞌero: “Na jitehe nhande xako Tupanaꞌga remimbotarimovaꞌea rehe Jesus 
Cristoꞌgarehevaꞌero g̃waramo,” peꞌji ti.

12  Tipopoakaryme ti pe ndehe pendekoteꞌvaruhua tapekoyme 
ti penhimimbotateꞌvaruhua rehe nehẽ. 13  Tapenhikwavaꞌeg̃i 
ti pejeaporog̃itateꞌvaruhua pe pejikoteꞌvaruhuavo. Ymya 
pe ndeaporog̃itateꞌvaruhuro jipi. Ag̃wamo ki pe aꞌe te pe 
ndeaporog̃itapyahuro. Penhikwavaꞌẽ ti Tupanaꞌga pe aꞌero xako katu 
ti javo. 14 Pendekoteꞌvaruhua ti tapepojykapavyme pe nderekovo aꞌero. 

Aꞌereki Moisésvaꞌea remimboꞌeagwera rupi rũi pe peko kiro. Ag̃wamo 
ki pe aꞌe te peko Tupanaꞌga remimombyryva rupi. Aꞌereki Tupanaꞌga 
omombyry pe me pe mbopiroꞌyavo pendekoteꞌvaruhua hugwi.

Xanhikwavaꞌẽ ti Tupanaꞌga pe
15 Peꞌji po pe ji ve aꞌero: “Marã naerũ? Aꞌiti nhande rekoi Tupanaꞌga 

remimombyryva rupi kiro. Nhanderekoaꞌjaveꞌymame Moisésvaꞌea 
remimboꞌeagwera rupi xako teꞌvaruhu naerũ?” peꞌji tehe po pe ji ve. Na 
rũi te! aꞌe ji. 16 Ndapekwahavi pe naerũ? Nahã aꞌero. Po pe ei ojipeꞌga pe: 

“Anhikwavaꞌẽ ji nde ve neremimbotarimovaꞌea rehe ji tako javo.” Peꞌerame 
aꞌea garemimbotarimovaꞌea rehe tuhẽ po pe ndekoi aꞌero pejipiroꞌyeꞌymamo 
ga hugwi. Na jitehe penhikwavaꞌeg̃ame pejeaporog̃itateꞌvaruhua pe po pe 
ndapepiroꞌyi pejikoteꞌvaruhua hugwi. Aꞌero pemanorame po ti pe hoi hahyvaꞌea 
ruvihava pype nehẽ. Penhikwavaꞌeg̃ame Tupanaꞌga pe garemimbotarimovaꞌea 
rehe tuhẽ po pe ndekoi. Aꞌero po ti ga pe mombyryvi nehẽ.

17 Ymya pe ndapepiroꞌyi pejikoteꞌvaruhua hugwi raikwehe. Aerẽ reki 
pe hendukatuhetei penhimboꞌea. Nurã ji ei kiro Tupanaꞌga pe: “Ndepyry 
hete nde g̃a mboheaporog̃itapyahuavo.” 18  Tupanaꞌga pe mbopiroꞌy 
pendekoteꞌvaruhua hugwi. Igwete pe nhikwavaꞌeg̃i ga pe pejikokatuavo.

19 Aꞌea ji imombeꞌukatui pe me tonhimimyme ti pe me javo. Aꞌereki pe 
ndapekwahakatui a. Ymya pe nhikwavaꞌeg̃i pejeaporog̃itateꞌvaruhua pe 
xako teꞌvaruhu javo. “Xako teꞌvateꞌvaruhu paravuhu ti,” peꞌe pe raikwehe. 
Ag̃wamo ti penhikwavaꞌẽ Tupanaꞌga pe xako katu javo. Peꞌji ti: “Xako 
katu kiro Tupanaꞌgarehevaꞌero.”

20 Ymya pepiroꞌyeꞌymame pejikoteꞌvaruhua hugwi pe ndapekokatui. 
21 Ndapyryvaꞌuvi reki pe me pe ndekoteꞌvaruhurame raikwehe. Ag̃wamo 
pe ndapepoyjayjaruhui pejikoteꞌvaruhuagwera rehe. Aherekoteꞌvaruhua 
po ahemondoag̃wama hahyvaꞌea ruvihava pype. 22  Emo Tupanaꞌga pe 
mbopiroꞌy kiro pendekoteꞌvaruhua hugwi pe mongovo ojihevaꞌero. Pyry 
tuhẽ pe me pe ndekorame Tupanaꞌga remimbotarimovaꞌea rehe. Aꞌea 
po ti pehoag̃wama yvagi pe nehẽ. Pevo po ti pe ndekoi Tupanaꞌga pyri 
avuirama nehẽ. 23  Aherekoteꞌvaruhuagwera kwepykava ko hahyvaꞌea 
ruvihava pype. Emo Tupanaꞌga omombyry tehe nhande ve. Nhande 
mongo po ti ga ojipyri yvagi pe avuirama nehẽ. Aꞌereki nhande xajikotyꞌa 
Jesus Cristoꞌga pavẽi nhandepojykahareteꞌga pavẽi.

Nhandepiroꞌy nhande aheremimboꞌeagwera hugwi

7  1 Nhiirũ, pekwaha pe nhanemog̃ita. Tihendu katu nhande morog̃ita 
nhandekovo jipi. Nhanemanorame reki nhandepiroꞌyro jugwi. Aꞌea 

pe pekwaha pa no. 2  Nahã kunhangweraꞌg̃a pe aꞌero hembirekoveꞌg̃a 
pe. G̃anembirekoꞌg̃a manoeꞌymame morog̃ita eꞌi g̃a pe topohiryme ti 
g̃a g̃wembirekoꞌg̃a hugwi. G̃anembirekoꞌg̃a manorame kunhangweraꞌg̃a 

piroꞌyro jugwi. 3  Po hẽarembirekoꞌga manoeꞌymame hẽa ojipeꞌga 
rerekovo, aꞌero po nhande ei hẽa pe: Iteꞌvaruhu hẽa ojipeꞌga rerekovo. Po 
hẽarembirekovaꞌea manorẽ hẽa ojipeꞌga rerekoi, aꞌero morog̃ita ndeꞌi hẽa 
pe hẽa ga rerekorame. Aꞌereki hẽa ipiroꞌy aꞌea hugwi.

4 Na jitehe pe pepiroꞌy Moisésvaꞌea remimboꞌeagwera hugwi Cristoꞌga 
manoro g̃waramo. Kiro pe peko Cristoꞌga rehevaꞌero – gaha ko Tupanaꞌga 
ombogwera gamanoa hugwi. Cristoꞌgarehevaꞌero xako katu Tupanaꞌga 
remimbotarimovaꞌea rehe nhandekovo jipi. 5 Ymya nhande rekouhui 
nhanenhimimbotarimovaꞌea rehe ikwehe. Aꞌero Moisésvaꞌea remimboꞌeagwera 
iꞌei nhande ve novĩa: “Tapekoteꞌvaruhui ti.” Hendukatueꞌyma reki kojiꞌi nhande 
rekoteꞌvaruhupotaruhui. Nhanderekoteꞌvaruhua po nhanemondoag̃wama 
hahyvaꞌea ruvihava pype novĩa. 6 Ymya nhande ei: “Tihendu katu ti Moisésvaꞌea 
remimboꞌeagwera aherembikwatijara. Nahã nhande nhimombyryvi Tupanaꞌga 
pe,” xaꞌe nhande ikwehe novĩa. Emo nhande ndiaꞌeaꞌjavi aꞌea kiro. Aꞌereki 
Tupanaꞌga nhande mbopiroꞌyi Moisésvaꞌea remimboꞌeagwera hugwi. Ag̃wamo 
nhande rekoi tuhẽ Tupanaꞌga remimbotarimovaꞌea rehe. Aꞌereki Tupanaꞌga 
raꞌuva nhande mboheaporog̃ita pyahu.

Aheremimboꞌeagwera okwahavuka nhanderekoteꞌvaruhua
7 Marã aꞌero? Peꞌji po pe: “Iteꞌvaruhu Moisésvaꞌea remimboꞌeagwera 

naerũ?” Na rũi, aꞌe ji pe me. Aheremimboꞌeagwera okwahavuka reki ji 
ve jirekoteꞌvaruhua. Aꞌereki eꞌi: “Tapepotaruhui ti ojipeꞌg̃a mbatera,” eꞌi 
aheremimboꞌeagwera nhande ve. Aꞌero ji ei: Ako teꞌvaruhu reki ji Tupanaꞌga pe ji 
ipotaruhurame g̃ambatera. Aheremimboꞌeagwera iꞌeeꞌymame po ji ndakwahavi 
aꞌea hamo. 8 Aꞌereki: “Tapepotaruhui ti g̃ambatera,” eꞌi. Ikwahavame reki aꞌea 
kojiꞌi tehe reki ji ipotaparavuhui jirekoteꞌvaruhuro g̃waramo. Herekoeꞌymame 
aheremimboꞌeagwera po ndiukwahavi nhanderekoteꞌvaruhua hamo. 
9 Ymya ikwahakatueꞌymame aheremimboꞌeagwera ji etehei: “Jipyry hete ji.” 
Ikwahaveterame aheremimboꞌeagwera aꞌe te ji rekoteꞌvaruhupotari tuhẽ reki. 
10 “Nhimanorame po ti ji hoi hahyvaꞌea ruvihava pype aꞌero nehẽ,” aꞌe ji.

Ymya Tupanaꞌga ei Moisésvaꞌea pe hako: “Emboꞌe ti g̃a nhinhiꞌig̃a rehe,” ei 
ga. “Hendukaturame neremimboꞌea po ti g̃a ndekoi ji pyri nehẽ,” ei Tupanaꞌga 
ahe ve novĩa. Emo ji ikwahavame aheremimboꞌeagwera ji aꞌe: “Aho po ti 
ji hahyvaꞌea ruvihava pype aꞌero nehẽ,” aꞌe ji jijive. 11 Jirekoteꞌvaruhuro 
g̃waramo ji nhimoandyandyi naꞌẽ. Aheremimboꞌeagwera eꞌirame 
tapekoteꞌvaruhui javo kojiꞌi tehe reki ji ako teꞌvaruhu pota aꞌero. Nahã 
jirekoteꞌvaruhua po nhimondoag̃wama hahyvaꞌea ruvihava pype novĩa.

12 Pyry hete reki Moisésvaꞌea remimboꞌeagwera. Aꞌereki Tupanaꞌga 
ahe mboꞌeukari onhiꞌig̃a rehe Moisésvaꞌea pe. Aheremimboꞌeagwera 
okokatukwahavuka pa nhande ve. 13 Ji ndaꞌei reki aheremimboꞌeagwera pe: 
Pyryhetevaꞌea po nhimondoag̃wama hahyvaꞌea ruvihava pype novĩa. Ji ndaꞌei 
tuhẽ aꞌea. Nahã ji ei: Jirekoteꞌvaruhua po nhimondoag̃wama hahyvaꞌea ruvihava 

pype novĩa, aꞌe ji. Aheremimboꞌeagwera pyryhetevaꞌea eꞌi nhande ve: “Peko 
katu ti,” eꞌi. Jirekoteꞌvaruhuro g̃waramo tegwete reki jirekokatuhava a. Aꞌero ji 
ei: Aho po ti ji hahyvaꞌea ruvihava pype nehẽ, aꞌe ji. Jirekoteꞌvaruhua ji mboꞌe 
reki hendukatuukareꞌyma ji ve pyryhetevaꞌea. Jukwaha reki aꞌero. Iteꞌvaruhu 
ko jirekoteꞌvaruhua a. Ikwahavame aheremimboꞌeagwera aꞌero nhande 
nhimombaragwahavi nhanderekoteꞌvaruhua rehe iteꞌvaruhu hete javo jupe.

Ako katu pota ji novĩa, ei Paulovaꞌea
14 Tupanaꞌga nhande mboꞌeuka Moisésvaꞌea pe hako toko ti g̃a 

nhiremimbotarimovaꞌea rehe javo. Emo yvyakotyvaꞌero ji ako 
nhiremimbotarimovaꞌea rehe. Aꞌero ji ndajipiroꞌyi tuhẽ jirekoteꞌvaruhua hugwi. 
15 Marã ji rekoi naerũ? aꞌe ji jitekovo. Aꞌereki jirekokatupotarame ji ndakokatui 
tuhẽ. Ji rekoteꞌvaruhupotareꞌymame ji rekoteꞌvaruhui tuhẽ. 16 Po ji rekoteꞌvaruhui 
jirekoteꞌvaruhupotareꞌymame, aꞌero po ji ei: Pyry tuhẽ Moisésvaꞌea 
remimboꞌeagwera tapekoteꞌvaruhui ti javo. 17 Ji rũi reki anhimongo teꞌvaruhu. 
Jiteꞌvaruhua jipyꞌa pe ji mongo teꞌvaruhu. 18 Ji ako katu pota novĩa. Emo tegwete 
reki jirekokatuhava. Nurã ji nhimombaragwahahetei jipyryveꞌyma rehe jipyꞌa 
pe. 19 Jirekokatupotarame ji ndakokatui reki. Ji rekoteꞌvaruhupotareꞌymame ji 
rekoteꞌvaruhui reki. 20 Po ji rekoteꞌvaruhui jirekoteꞌvaruhupotareꞌymame, aꞌero 
po ji rũi anhimongo teꞌvaruhu. Jiteꞌvaruhua jipyꞌa pe ji mongo teꞌvaruhu.

21 Nahã ji ve aꞌero jipi. Ji ako katu pota novĩa. Emo ji akoteꞌvaruhueꞌymi 
reki. 22  Jireaporog̃ita pe ji rekoi Tupanaꞌga remimboꞌea rehe novĩa. 
23  Emo ji anhimombaragwaha jireaporog̃itateꞌvaruhua rehe no. Aꞌea 
gwovahoguhu jireaporog̃itapyryva jipi. Tegwete aꞌero jirekokatuhava. 
Aꞌereki jireaporog̃itateꞌvaruhua nanhimbopiroꞌyi jirekoteꞌvaruhua hugwi. 
24 Ndavyꞌari hete ji aꞌero! Maꞌg̃a po ti ji mbopiroꞌyi jirekoteꞌvaruhua 
hugwi? aꞌe ji. Aꞌereki aꞌea nhimondoag̃wama hahyvaꞌea ruvihava pype. 
25  Tupanaꞌga jate, aꞌe ji. Gaha ji mbopiroꞌyuka jugwi Jesus Cristoꞌga pe 
nhandepojykahareteꞌga pe. Pyry hete Tupanaꞌga ji ve.

Nahã ji rekoi aꞌero. Aꞌe ko ji novĩa: Jihi tako Tupanaꞌga remimboꞌea 
rupi. Emo jireaporog̃itateꞌvaruhuro g̃waramo ji rekoteꞌvaruhui.

Tupanaꞌga raꞌuva ojikotyꞌa nhande pavẽi

8  1 Jesus Cristoꞌga pavẽi nhandekovo g̃waramo Tupanaꞌga ndeꞌi kiro 
nhande ve: “Peho po ti pe hahyvaꞌea ruvihava pype nehẽ.” Ndeꞌi ga 

kiro nhande ve. 2 Aꞌereki Tupanaꞌga raꞌuva ji mbopiroꞌyi jirekoteꞌvaruhua 
hugwi. Aꞌero ji ndahoaꞌjavi hahyvaꞌea ruvihava pype nehẽ. Tupanaꞌga raꞌuva 
jitehe nhande mboheaporog̃ita pyahu Jesus Cristoꞌga pavẽi nhandekovo 
g̃waramo. 3-4 Moisésvaꞌea remimboꞌeagwera eꞌi nhande ve novĩa: “Peko 
katu ti.” Emo nhande ndiakokatui reki nhandereaporog̃itateꞌvaruhuro 
g̃waramo. Aheremimboꞌeagwera rendukatua nianemongokatui. Tupanaꞌga 
reki nhande mongokatuuka. Ga ombuhuruka gwaꞌyraꞌga yvya koty raikwehe. 

Nhande ja garaꞌyraꞌga rekoi yvyakotyvaꞌero okoteꞌvaruhuveꞌg̃a ja novĩa. 
Emo ga ndokoteꞌvaruhuiꞌiꞌi okokatuavo. Aꞌero Tupanaꞌga Cristoꞌga momanoi 
nhandereaporog̃itateꞌvaruhua rehe tamombo yvyakotyveꞌg̃a ndekoteꞌvaruhua 
g̃a hugwi javo. Nahã ga nhande mbopiroꞌyi nhanderekoteꞌvaruhua hugwi 
toko katu ti g̃a javo. “Ombopiroꞌyrame g̃andekoteꞌvaruhua hugwi po ti g̃a 
hendukatui Moisésvaꞌea remimboꞌeagwera nehẽ aherekokatua mombeꞌuhava,” 
ei Tupanaꞌga. Aꞌereki nhande ndiakoi kiro nhaneremimbotarimovaꞌea rehe. 
Tupanaꞌga raꞌuva remimbotarimovaꞌea rehe jate nhande rekoi a.

5 Kiroki g̃a oko g̃wemimbotarimovaꞌea rehe – g̃wemimbotara rehe g̃a 
ndeaporog̃itaeꞌymi. Kiroki g̃a oko Tupanaꞌga raꞌuva remimbotarimovaꞌea 
rehe – garaꞌuva remimbotara rehe g̃a ndeaporog̃itaeꞌymi. 6 Gweaporog̃itarame 
g̃wemimbotara rehe jipi po ti g̃a hoi hahyvaꞌea ruvihava pype nehẽ. 
Gweaporog̃itarame Tupanaꞌga raꞌuva remimbotara rehe jipi g̃a ndekopyahui. 
Onog̃atu g̃apyꞌa. Aerẽ po ti g̃a ndekoi Tupanaꞌga pyri avuirama nehẽ no. 
7 Gweaporog̃itarame g̃wemimbotara rehe jipi g̃a ndokoi Tupanaꞌga rehe aꞌero. G̃a 
nohendukatui ganhiꞌig̃a. Aꞌereki tegwete g̃a pe garendukatuhava. 8 G̃a ndekorame 
g̃wemimbotarimovaꞌea rehe jipi tegwete Tupanaꞌga nhimohema g̃a ndehe.

9 Oro pe, po Tupanaꞌga raꞌuva jikotyꞌari pe pavẽi, aꞌero po pe ndapekoi 
penhimimbotarimovaꞌea rehe jipi. Tupanaꞌga raꞌuva remimbotarimovaꞌea 
rehe po pe ndekoi jipi. Cristoꞌga raꞌuva jikotyꞌareꞌymame g̃a pavẽi po g̃a 
Cristoꞌgareheveꞌg̃a rũi. 10 Pendekoteꞌvaruhuro g̃waramo po ti pendaꞌoa 
manoi nehẽ novĩa. Po Cristoꞌga jikotyꞌari pe pavẽi aꞌero po pendaꞌuva 
rekopyahui. Aꞌereki Tupanaꞌga pe mombyry pe nderekovo. 11 Tupanaꞌga 
raꞌuva Jesus Cristoꞌga mbogwera gamanoa hugwi raikwehe. Po garaꞌuva 
jikotyꞌari pe pavẽi, aꞌero po ti Tupanaꞌga jitehe pendaꞌoa mbogweravukari 
gwaꞌuva pe nehẽ pemanoa hugwi nehẽ. Aꞌereki garaꞌuva ojikotyꞌa pe pavẽi.

12 Nhiirũ, nahã po nhande rekoi aꞌero hamo. Xako po nhande 
Tupanaꞌga raꞌuva remimbotarimovaꞌea rehe hamo. Ndiakoaꞌjavi po 
nhande nhanenhimimbotarimovaꞌea rehe hamo. 13 Pe ndekorame 
penhimimbotarimovaꞌea rehe po ti pe hoi hahyvaꞌea ruvihava pype aꞌero nehẽ. 
Peꞌji po pe hamo: “Tupanaꞌga raꞌuva nhande pokoga g̃waramo po ti nhande 
pohiri nhanderekoteꞌvaruhua hugwi.” Po pe ei aꞌea, aꞌero po pe ndekopyahui. 
14 Kiroki g̃a ombopogwe Tupanaꞌga raꞌuva – g̃ahã Tupanaꞌga raꞌyramo oko. 
15 Ymya pe ndapepiroꞌyi pejikyhyjia hugwi raikwehe. Emo Tupanaꞌga raꞌuva 
urame pe pyri pe mbopiroꞌyi jugwi. Nurã pe ndapekyhyjiaꞌjavi kiro. Garaꞌuva pe 
mongo Tupanaꞌga raꞌyramo pe mboꞌeavo. Nurã nhande ei Apĩ nhanderuveteꞌga 
pe Tupanaꞌga pe. 16 Nhande ko Tupanaꞌga raꞌyramo, xaꞌe nhande. “Pohi tuhẽ 
peꞌji,” eꞌi Tupanaꞌga raꞌuva nhande ve no. 17 Gwaꞌyra g̃waramo po ti Tupanaꞌga 
imbuhuri pyryvaꞌea nhande ve nehẽ. Jesus Cristoꞌga pavẽi po ti nhande herekoi 
pyryvaꞌea nehẽ. Aꞌereki ga pavẽi nhande xako. Hahy ga pe ga ruvame yvya koty. 
Aꞌero hahy nhande ve no. Po nhande ikwahavi hahya kiro Cristoꞌga pavẽi, aꞌero 
po ti ga imbuhurukari gwuvihavuhua nhande ve nehẽ no.

Pyry hete po ti nhande ve nehẽ
18  Ag̃wamo nhande ikwahavi hahya. Aerẽ po ti Tupanaꞌga 

ikwahavukari gwuvihavuhuhetea nhande ve nehẽ. Aꞌero ji ei: Hahyꞌi reki 
kiro nhande ve. Emo po ti pyry hete hete tuhẽ nhande ve nehẽ Tupanaꞌga 
ikwahavukarame gwuvihavuhuhetea nhande ve nehẽ. 19 Tupanaꞌga 
po ti gwaꞌyraꞌg̃a nduvihavuhua mboukwahahetei nehẽ no. Nurã 
yvagipevaꞌea yvyakotyvaꞌea Tupanaꞌga rembiapoa nhaporemo eꞌi kiro: 

“Tupanaꞌga po ti tomboukwaha tuhẽ gwaꞌyraꞌg̃a nduvihavuhua nehẽ,” 
eꞌi. “Aꞌea nhande tipota hete,” eꞌi pa Tupanaꞌga rembiapoa. 20-21 Aꞌereki 
Tupanaꞌga omboteꞌvaruhu g̃wembiapoa ahe rekoteꞌvaruhurame hako. 
Garembiapoa remimbotarimovaꞌea rehe rũi Tupanaꞌga omboteꞌvaruhu. 
G̃wemimbotarimo ga omboteꞌvaruhu aꞌea novĩa. Emo ga eꞌi: “Aerẽ po 
ti nhirembiapoa ipiroꞌyro ijuga hugwi nehẽ,” ei Tupanaꞌga. “Jiraꞌyraꞌg̃a 
piroꞌyrame po ti pyryhetero g̃a pe nehẽ,” ei ga. “Na jitehe po ti pyryvamo 
nhirembiapoa pe nhaporemo opiroꞌyrame nehẽ no,” ei Tupanaꞌga hako.

22 Tikwaha nhande tiruahũa jupe kiro. Kunhangweraꞌg̃a pe tiruahũ no 
gwaꞌyraꞌg̃a mboꞌag̃werĩrame. Aꞌereki hahy pa g̃a pe. Na jitehe Tupanaꞌga 
rembiapoa pe nhaporemo kiromo jate vehevi tiruahũramo. 23 Garembiapoa pe 
jate rũi reki tiruahũ. Nhande ve na jitehe hahypavamo kiro no. Igwete nhande 
ei tiruahũ kiro nhande ve javo. Emo po ti Tupanaꞌga nhande mboukwahavi 
gwaꞌyramo nehẽ. Ombopiroꞌy po ti ga nhanderaꞌoa iteꞌvaruhuvaꞌea hugwi. 
Aꞌea nhande tipotarahi imbohaꞌuva. Tupanaꞌga omombyryvypy nhande ve 
gwaꞌuva mbuhua nhande pyri ikwehe. Aꞌero nhande ei: Aerẽ po ti Tupanaꞌga 
imombyryvaꞌjavi nhande ve nehẽ, xaꞌe nhande. 24 Nhandejikogame Jesusꞌga 
rehe nhande ei ikwehe: “Aerẽ po ti Tupanaꞌga imbuhuri nhanderaꞌopyahua 
nhande ve aꞌero nehẽ,” xaꞌe nhande. Po ga imbuhuripei nhande ve, aꞌero po 
nhande ndiaꞌei: “Ombuhu po ti ga nhande ve nehẽ.” Aꞌereki ga ombuhuripe. 
25 Emo herekoeꞌymame nhande xaꞌe: “Aerẽ po ti nhande herekoi nehẽ.” 
Imbohaꞌuva g̃waramo nhande nhimomiranami hahya pe aꞌero.

26  Nhande nhimomiranameꞌymame Tupanaꞌga raꞌuva nhande pokogi no. 
Nhande ndikwahavi nhanenhiꞌig̃ame Tupanaꞌga pe marã po ti ji ei ga pe 
javo. Tupanaꞌga raꞌuva ki aꞌe te onhiꞌĩ Tupanaꞌga pe gareheveꞌg̃a ndepyga. 
Inhiꞌig̃a ko ahepytuhemahivuhua ja. Nhande nimombeꞌukwahavi 
aꞌea. 27 Tupanaꞌga ki aꞌe te okwaha. Ga okwaha nhandereaporog̃ita. Ga 
okwaha gwaꞌuva nhiꞌig̃a no aꞌea pe jiraꞌuva ei javo. Aꞌereki Tupanaꞌga 
remimbotarimovaꞌea rehe garaꞌuva rekoi onhiꞌig̃ame ga pe nhande repyga.

28 Nhande xako hete Tupanaꞌga rehe. Aꞌero Tupanaꞌga nhande pokogi mbatera 
rahya mombyrypava nhande ve. Ojikwe vehevi ga ei nhande ve: “Pe ko jirehevaꞌea 
tapeko ti nhiremimbotarimovaꞌea rehe,” ei Tupanaꞌga. 29 Aꞌereki ymya Tupanaꞌga 
nhande moꞌemoꞌẽ ojive. “G̃a po ti jirehevaꞌero,” ei ga, “jiraꞌyraꞌga ja ti g̃a toko javo,” 
ei Tupanaꞌga hako. “Heꞌyjuhu po ti g̃a gairũramo onhimongyavo nehẽ,” ei ga. 

“Jiraꞌyraꞌga ja po ti g̃a ndekoi g̃anduvihavuhuhetero ti ga toko nehẽ,” ei Tupanaꞌga 
hako. 30 Ymya Tupanaꞌga ei aꞌero toko ti g̃a jirehevaꞌero javo. Aꞌero ga ei jireheveꞌg̃a 
nhande ve. Aꞌero ga nhande mombyryvi nhande rerekovo. Aꞌero ga ei: “Gwereko 
po ti g̃a jiruvihavuhua ji pavẽi nehẽ no,” ei Tupanaꞌga nhande mombeꞌgwovo.

Tupanaꞌga pyꞌa ja ko nhande
31 Nahã aꞌero. Tupanaꞌga nhande repygame nianemovahĩhavi aꞌero. 

32  Tupanaꞌga nhande repyga nokateꞌymi gwaꞌyraꞌga rehe. Aꞌereki ga 
ndeꞌi gwaꞌyraꞌga pe: “Terehoi ti emanomo g̃a ndepyga,” ndeꞌi ga. Ga 
gwaꞌyraꞌga mbuhuruka tuhẽ reki yvya koty tomano ti ga g̃a ndepypava 
javo. Gwaꞌyraꞌga ga ombuhuruka nhande pyri raikwehe. Ombuhu pa 
po ti ga pyryvaꞌea nhande ve aꞌero nehẽ. 33  Tupanaꞌga eꞌi nhande ve 
g̃wemimoꞌẽharamo: “Pepyry hete pe kiro,” ei ga. Nimbojahavi nhande 
ve aꞌero. 34 Ndaꞌekavi nhande ve pejeaporog̃ita teꞌvaruhu pe javo. Jesus 
Cristoꞌga ndeꞌi aꞌea nhande ve. Aꞌereki ga omano nhande repyga tamombo 
g̃andekoteꞌvaruhua javo. Tupanaꞌga ga mbogwera reki ga mongovo 
ojipyri yvagi pe tambohete ti ga javo. Cristoꞌga nhande repy kiro onhiꞌig̃a 
Tupanaꞌga pe aꞌero. 35 Cristoꞌga nhande arõhetei nhande rerekovo jipi. 
Nimombikavi Cristoꞌga remiarõa. Hahyrame nhande ve ga nhande arõ. 
Hekoteherame nhandepyꞌa ga nhande arõ. G̃a ndekoteꞌvaruhurame 
nhande ve Cristoꞌga nhande arõ. Tyꞌara nhande jukaheterame ga 
nhande arõ. Nhande herekoeꞌymame mbatera ga nhande arõ. Nhande 
manog̃werĩrame ga nhande arõ. G̃a nhande jukarame ga nhande arõ. 
Nimombikavi tuhẽ Jesusꞌga remiarõa. 36  Aherembikwatijara omombeꞌu 
no. Omombeꞌu ahenhiꞌig̃a Tupanaꞌga pe hako.

“Ore nderehevaꞌero g̃waramo
g̃a ore juka pota jipi,” ei ahe.

“Ore ko ovelhas ja g̃a pe
g̃a ore jukapotarame,” ei ahe ikwatija hako.

37 Nhanembovyꞌareꞌỹvaꞌea nhaporemo ndikwahyi nhande rehe. 
Xanhimomirana nhande jupe. Aꞌereki Cristoꞌga nhande mbopopoaka 
nhanenhimomiranama rehe. Ga nhande arõ hete. Aꞌero kojiꞌi nhande 
roryroryhetero nhandejikoga ga rehe. 38  Aꞌe hete ji: Nimombikavi 
Tupanaꞌga remiarõa. Nhanemanoa nomombigi garemiarõa nhande 
rehe. Nhanemanoeꞌyma na jitehe nomombigi. Yvagipeveꞌg̃a 
nomombigi nhanearõa. G̃anduvihavaꞌg̃a nomombigi no. Ipopoakaveꞌg̃a 
nomombigi. Ag̃wamovaꞌea nomombigi. Aerẽvaꞌea na jitehe nomombigi. 
39 Yvateuhuvaꞌea nomombigi nhanearõa. Yvyvotaruhupevaꞌea nomombigi 
no. Tupanaꞌga rembiapoa nhaporemo nomombigi nhanearõa. Aꞌereki 
Tupanaꞌga nianearombigag̃wami tuhẽ. Nhandejikogame Jesus Cristoꞌga 
rehe nhandepojykahareteꞌga rehe ga okwahavuka Tupanaꞌga remiarõa 
nhande ve.

Tupanaꞌga remimoꞌẽharaꞌg̃a israelitasꞌg̃a

9  1 Cristoꞌgarehevaꞌero ji nhimombeꞌukatui kiro pe me. Ji nanhiꞌmbei. 
Tupanaꞌga raꞌuva okwahavuka ji ve jiyvyteri pe nhiꞌmbeeꞌyma no. 

2 Jivyꞌareꞌỹhetea ji imombeꞌukatui kiro pe me. Aꞌereki ji ndavyꞌari hete 
jireꞌyjaꞌg̃a ndehe judeusꞌg̃a ndehe g̃a jikogeꞌymame Cristoꞌga rehe. Ndopigi 
jirekoveveuhua g̃a ndehe aꞌero. 3 Aꞌereki ji apota hete g̃ajikoga Cristoꞌga rehe. 
Ahepy pota ji g̃a novĩa. Po jireꞌyjaꞌg̃a jikogi Cristoꞌga rehe Cristoꞌga pohira 
g̃waramo ji hugwi hamo, aꞌero po ji ipotari Cristoꞌga pohira ji hugwi hamo, 
aꞌe po ji novĩa. Aꞌereki ji apotarahivuhu g̃ajikoga ga rehe. 4 G̃a ko Tupanaꞌga 
remimoꞌẽharamo israelitasꞌg̃a. Ymya Tupanaꞌga ei g̃anamonhavaꞌea pe: 

“Jiraꞌyramo ko pe ndekoi,” ei ga. Gwepiuka ga gwuvihavuhuhetea ahe ve 
no. “Nahanahã po ti ji rekoi pe nderekokatuavo nehẽ,” ei ga g̃anamonhavaꞌea 
pe. Tupanaꞌga okwatijaruka onhiꞌig̃a Moisésvaꞌea pe teremboꞌe ti g̃a javo. 
Okwahavuka ga g̃anamonhavaꞌea pe nahã ti ji mbohete javo. Tupanaꞌga eꞌi ahe 
ve no: “Nahanahã po ti ji imombyryvi pe me nehẽ,” ei ga ahe ve. 5 Israelitasꞌg̃a 
nemboypya ko Abraãovaꞌea, Isaquevaꞌea, Israelvaꞌea no. Cristoꞌga ko oꞌa 
yvya koty israelitaramo no raikwehe. Gaha ko nhanderuvihavuhuheteꞌga 
Tupanamo. Timbohete ti ga avuirama aꞌero. Na tuhẽ.

6  Israelitasꞌg̃a ndokoi reki Cristoꞌga rehe. Emo ji ndaꞌei: “Tupanaꞌga 
opirĩa oꞌeagwera oꞌerame ahe ve hako tamoꞌẽ ti g̃a jijive javo hako.” 
Ji ndaꞌei aꞌea. Aꞌereki israelitasꞌg̃a nhaporemo rũi Tupanaꞌga omoꞌẽ 
ojive. 7 Ga nomongopavukari Abraãovaꞌea rymyminoꞌg̃a gwaꞌyramo 
no. Tupanaꞌga eꞌi Abraãovaꞌea pe: “Nderaꞌyraꞌga rymyminoꞌg̃a pe jate 
Isaqueꞌga rymyminoꞌg̃a pe jate po ti ji ei nderaꞌyraꞌg̃a nehẽ,” ei ga ahe ve. 
8  Abraãovaꞌea rymyminoꞌg̃a nhaporemo rũi ko Tupanaꞌga raꞌyraꞌg̃a aꞌero. 
Aꞌereki Tupanaꞌga nomoꞌembavi g̃a ojive javo g̃a pe. Tupanaꞌga erame 
jate g̃a pe g̃a moꞌeamo aꞌero garaꞌyramo g̃a ndekoi. 9 Nahã Tupanaꞌga eꞌi 
Abraãovaꞌea pe aꞌero aheraꞌyravaꞌea mombeꞌgwovo hako.

“Ambotaꞌyruka po ti ji nde ve nerembirekohẽa Sarahẽa nehẽ,” ei 
Tupanaꞌga.

“Irũa kwara rupi po ti Sarahẽa gwaꞌyraꞌga mboꞌari aꞌero nehẽ ji 
jivyrame nehẽ,” ei ga Abraãovaꞌea pe hako.

10 Na jitehe Tupanaꞌga ei Rebecavaꞌea pe no nahã po ti pendaꞌyraꞌg̃a nehẽ 
javo. Aheraꞌyravaꞌea memei ko nhaneramonhavaꞌea raꞌyravaꞌea Isaquevaꞌea 
raꞌyravaꞌea novĩa. Emo nahã hako. Isaquevaꞌea ojayꞌro g̃wembirekovaꞌea 
pe Rebecavaꞌea pe. Ojopohe Rebecavaꞌea raꞌyravaꞌea dois. Ojopohevaꞌea 
arame Esaúvaꞌea oꞌarypy. Kirẽ ahepohevaꞌea Jacóvaꞌea ari no. 11-12 Igwete 
Tupanaꞌga ejipei Rebecavaꞌea pe aheraꞌyravaꞌea mombeꞌgwovo. Ojopohevaꞌea 
mboꞌareꞌymame Tupanaꞌga ei: “Oꞌarypyveꞌga po ti oko tehe oirũꞌga pyri nehẽ 

– kiroki ga aerẽ oꞌa,” ei Tupanaꞌga. Tupanaꞌga eꞌi jipe aerẽvaꞌea pe Jacóvaꞌea pe, 
ga rehe po ti ji rekoi nehẽ javo. G̃wemimbotarimovaꞌea rehe Tupanaꞌga rekoi 

javo ahe ve. Aꞌereki ga erame ahe ndojogweroꞌari ve. Nurã ahe ndokokatui ve. 
Ndokoteꞌvaruhui ve ahe no. Aꞌereki ahe ndojogweroꞌari ve. Jacóvaꞌea rekokaturo 
g̃waramo rũi reki Tupanaꞌga ei ahe ve aꞌero. G̃wemimbotarimo tehe Tupanaꞌga 
rekoi javo ahe ve. 13 Nahã ikwatijara eꞌi Tupanaꞌga nhiꞌig̃a mombeꞌgwovo:

“‘Ako ji Jacóvaꞌea rehe,’ ei ga.
‘Esaúvaꞌea rehe aꞌe te ji ndakoi,’ ei Tupanaꞌga,” eꞌi ikwatijara imombeꞌgwovo.

14 Eꞌi tehe po g̃a Tupanaꞌga pe aꞌero: “Ndapyryvi Tupanaꞌga,” e tehe po g̃a. 
“Aꞌereki jaraꞌg̃a ndehe ga ndokoi. Jaraꞌg̃a ndehe ga oko,” e po g̃a. Ndeꞌi po g̃a 
aꞌea Tupanaꞌga pe hamo. 15 Aꞌereki Tupanaꞌga eꞌi Moisésvaꞌea pe hako:

“Ji g̃a porogwetypotarame po ti ji g̃a porogwetygi nehẽ,” ei ga hako.
16  Nahã aꞌero. Nhaneremimbotarimo rũi Tupanaꞌga nhande porogwetygi. 
Nhande rekokaturo g̃waramo rũi Tupanaꞌga nhande porogwetygi. 
G̃wemimbotarimo jate ga nhande porogwetygi. 17 Aꞌereki ikwatijara eꞌi 
Tupanaꞌga nhiꞌig̃a mombeꞌgwovo. Tupanaꞌga eꞌi Faraóvaꞌea pe hako:

“Oromongouka ji nde g̃anduvihavuhuro
terekwahavuka ti ojipeꞌg̃a pe jipopoakara,” ei ga.

“Tajikwahavuka ti g̃a pe g̃agwyri pe nhaporemo,” ei Tupanaꞌga 
Faraóvaꞌea pe.

Ikwatijara omombeꞌu Tupanaꞌga nhiꞌig̃a hako. 18  Nahã aꞌero. Tupanaꞌga 
g̃a porogwetypotarame g̃a porogwety. Ipotarame g̃aꞌangareꞌyma aꞌero ga 
noangarukari tuhẽ g̃a g̃wemimbotarimo okovo g̃waramo.

19 Peꞌji tehe po pe ji ve aꞌero: “Po ore noreangari aꞌero maraname po Tupanaꞌga 
euhui ore ve naerũ? Maraname ga ei: ‘Peko teꞌvaruhu pe peangareꞌyma’?” peꞌji 
po pe ji ve. “Aꞌereki ga tuhẽ oko g̃wemimbotarimo ore angarukareꞌyma. Aꞌereki 
ahe nomovahĩ Tupanaꞌga remimbotarimovaꞌea.” Peꞌji tehe po pe ji ve, aꞌe ji. 20 Ahe 
nonhiꞌig̃ayvari tuhẽ Tupanaꞌga yvyakotyvaꞌero, aꞌe ji. Aherembiapoa ndeꞌi ahe 
ve: “Maraname nde ji apouhui na?” Aherembiapoa po ndeꞌi aꞌea. 21 Kiroki ga oapo 
nhaetĩtujuga – g̃wemimbotarimo tehe ga oapo a. Opyhy po ga tujuga ruꞌuma 
japovo. Jara japorame po ga ei: “Koa po ti ji aꞌapo katu nehẽ. Pyryhetevaꞌea po ti ji 

aꞌapo nehẽ,” e po ga. Igwete po ga ei no: “Kirẽvaꞌea po ti ji aꞌapo jate hembyruera 
pyvõ. Aꞌea po ti ji apoꞌru jipi,” e po ga. G̃wemimbotarimo tehe ga japoi aꞌero. 

22  Ga javijitehe nhandeapoharaꞌga rekoi Tupanaꞌga rekoi yvyakotyveꞌg̃a 
nderekovo. Okwahavuka pota ga onhimboahiva okoteꞌvaruhuveꞌg̃a pe. 
Okwahavuka pota ga opopoakara g̃a pe no. Ga nonhimbaekwahivi ve 
okoteꞌvaruhuveꞌg̃a ndehe – kiroki g̃a Tupanaꞌga monhimboahi ojive. Aꞌea 
ko hahyheteag̃wama g̃a pe. 23  Okwahavuka pota ga gwuvihavuhuhetea 
nhande ve. Tupanaꞌga nhande porogwety. Igwete ga nhande mombyryvi 
togwereko ti g̃a jiruvihavuhuhetea ji pavẽi javo. 24 Nhande tuhẽ ga 
nhande moꞌẽ g̃ahã po ti jireheveꞌg̃a javo. Judeusꞌg̃a pe jate rũi ga 
ei. Judeusꞌg̃arũiveꞌg̃a pe ga ei no g̃a moꞌeamo ojive. Nahã ga nhande 
moꞌemoꞌẽi judeusꞌg̃a hugwi judeusꞌg̃arũiveꞌg̃a hugwi no. 25 Oséiasvaꞌea 
okwatija Tupanaꞌga nhiꞌig̃a aꞌea rehe hako. Nahã Tupanaꞌga ei:

“Kiroki g̃a ag̃wamo jireheveꞌg̃a rũi
– g̃a pe po ti ji ei aerẽ gwe nehẽ jireheveꞌg̃a,” ei ga.

“Kiroki g̃a ag̃wamo nhiremiarõharaꞌg̃a rũi
– g̃a pe po ti ji ei aerẽ gwe nehẽ nhiremiarõharaꞌg̃a,” ei ga.

26  Oséiasvaꞌea okwatijaraꞌja Tupanaꞌga nhiꞌig̃a mombeꞌgwovo. Nahã 
Tupanaꞌga ei:

“Aꞌe ypy ji g̃a pe:
‘Pe ko jirehevaꞌea rũi’,” ei Tupanaꞌga.

“Perope ji aꞌe poa g̃a pe
– pevo jitehe po ti ji ei g̃a pe nehẽ:

‘Pe ko jiraꞌyramo peko kiro.
Aꞌereki jihi ahe mongo jitekovo’,” ei Tupanaꞌga g̃a pe.

Nahã Oséiasvaꞌea omombeꞌu Tupanaꞌga nhiꞌig̃a ikwatija hako.
27 Isaíasvaꞌea okwatija israelitasꞌg̃a mombeꞌgwovo no. Nahã ahe ei hako:

“Heꞌyjuhu po ti israelitasꞌg̃a onhimongyavo nehẽ novĩa.
Yꞌytig̃a hayꞌiuhuvaꞌea javijitehe po ti g̃a ndetauhuro nehẽ novĩa,” ei ahe.
“Emo g̃anembyrueraꞌg̃a jate po ti ga nomomanoukari nehẽ,” ei 

Isaíasvaꞌea.
 28 Aꞌereki Tupanaꞌga eꞌi: “‘Kotihĩ po ti ji epavi heꞌyjuhuveꞌg̃a 

ndeaporog̃ita pe yvyakotyveꞌg̃a ndeaporog̃ita pe nehẽ,’ ei ga,” ei ahe.
29 Aꞌea pe Isaíasvaꞌea eꞌi nhog̃wenonde ikwatija no.

“Ymya Tupanaꞌga ipopoakaheteveꞌga ahereꞌyjuhua mombapavukari 
cidade de Sodoma pe cidade de Gomorra pe no hako,” ei ahe.

“Po ga nombokupyriꞌiꞌi ahe nhaneremboypyro hamo,
aꞌero po nhande papakatukatui ahe javijitehe no,” ei Isaíasvaꞌea hako.

Israelitasꞌg̃a nonhimombyryvi reki
30 Nahã ji ei aꞌero. Judeusꞌg̃arũiveꞌg̃a ndeꞌi ojohupe: “Marã po ti nhande 

nhimombyryvi nehẽ?” ndeꞌi g̃a. Tupanaꞌga reki omombyry g̃a. Aꞌereki 

g̃a ojiko ga rehe. 31 Israelitasꞌg̃a ki aꞌe te nahã eꞌi tehe ojohupe: “Marã 
po ti nhande rekoi nhanenhimombyryva nehẽ?” ei g̃a. “Nahã ti nhande 
xako. Tihendu katu ti nhanemboꞌea, aꞌero po ti Tupanaꞌga ei nhande 
ve nehẽ: ‘Pepyry hete pe’.” Eꞌiteheuhu ko g̃a. 32  Aꞌereki g̃a eꞌi: “Nhande 
tuhẽ po ti xanhimombyry nehẽ.” G̃a ndojikogi Cristoꞌga rehe. Cristoꞌga 
eꞌi g̃a pe: “Pejiko ti ji rehe.” Aꞌero g̃a nhimboahivi ga pe ojikopotareꞌyma 
g̃waramo ga rehe. Itauhua ko ahe mboꞌa ahe nog̃a ahe monhimboahiva. Ita 
javijitehe ko Cristoꞌga judeusꞌg̃a monhimboahivuhui g̃a monhimonhaꞌngavo. 
33 Ikwatijara omombeꞌu Tupanaꞌga nhiꞌig̃a Cristoꞌga mombeꞌurame ita 
javijitehe ko ga javo. Aꞌereki ikwatijara eꞌi Tupanaꞌga nhiꞌig̃a mombeꞌgwovo:

“‘Pehendu katu ti nhinhiꞌig̃a.
Onga apoharaꞌga omondo ita inog̃a.

Aꞌea reki g̃a mboꞌa g̃a nog̃a g̃a monhimboahiva g̃a 
mbopoyjayjareꞌyma g̃a mongovo,’ ei ga.

‘Na jitehe ji ga mondoi cidade de Sião pe ga nog̃a judeusꞌg̃a pyteri pe.
Ita javijitehe ga g̃a monhimboahivuhui g̃a monhimonhaꞌngavo g̃a 

mbopoyjayjareꞌyma,’ ei ga.
‘Emo ojikogame ga rehe po ti g̃a ndipoyjayjareꞌymuhũi nehẽ,’ ei ga,” 

eꞌi ikwatijara.
Aꞌereki ikwatijara omombeꞌu Tupanaꞌga nhiꞌig̃a Cristoꞌga mombeꞌurame 
ga ko ita javijitehe javo.

10  1 Nhiirũ, anhiꞌĩ hete ji Tupanaꞌga pe jireꞌyjaꞌg̃a ndepyga judeusꞌg̃a 
ndepyga tojiko ti g̃a Cristoꞌga rehe javo. Aꞌereki ji apota hete 

g̃ajikoga ga rehe. 2  Aꞌe ji g̃a mombeꞌgwovo: Oko hete g̃a Tupanaꞌga rehe 
xako ti garemimbotarimovaꞌea rupi javo novĩa. Emo g̃a ndokokwahavi reki 
garemimbotarimovaꞌea rupi. 3 G̃a ndokoi Tupanaꞌga remimombyryva rupi. 
Igwete g̃a etehei: “Xanhimombyry nhande,” ei g̃a. “Xako nhande Moisésvaꞌea 
remimboꞌeagwera rupi. Aꞌero po ti Tupanaꞌga ei nhande ve: ‘Pepyry hete 
pe,’ e po ti ga nhande ve nehẽ,” eꞌi tehe g̃a. Aꞌea g̃a eꞌi tehe okoeꞌyma 
Tupanaꞌga remimombyryva rupi. 4 Cristoꞌga jate g̃wendu katu pa Moisésvaꞌea 
remimboꞌeagwera. Nhande nihendukatupavi aꞌea nhanenhimombyryveꞌyma. 
Nurã nhande jikogi Cristoꞌga rehe Tupanaꞌga teꞌi pepyry pe javo nhande ve.

Ojiko pa po g̃a Cristoꞌga rehe hamo
5 Ymya Moisésvaꞌea ikwatijari g̃a mombeꞌgwovo hako – kiroki g̃a 

eꞌi: “Po nhande hendukatui Tupanaꞌga remimboꞌea, aꞌero po ti nhande 
pyryvamo nehẽ.” Kiroki g̃a eꞌi aꞌea – g̃a pe Moisésvaꞌea ei:

“Aꞌea rendukatupava po ti g̃a mombyryvi aꞌero nehẽ,” ei Moisésvaꞌea.
6  Jaraꞌg̃a pe ki aꞌe te ahe eꞌi ikwatija g̃a mombeꞌgwovo no – kiroki g̃a 

eꞌi: “Nhande jikogame Tupanaꞌga rehe po ti ga nhande mombyryvi nehẽ.” 
G̃a pe Moisésvaꞌea ei:

“Teꞌiyme ti g̃a oyvyteri pe:

‘Tojiupi ti g̃a yvagi pe’.”
Cristoꞌga mbojyva pe jugwi Moisésvaꞌea ei teꞌiyme ti g̃a aꞌea javo. Aꞌereki 
Cristoꞌga uripe raikwehe tamombyry g̃a javo. 7 Igwete Moisésvaꞌea ei no:

“Teꞌiyme ti g̃a no:
‘Toho po ti g̃a omanoveꞌg̃a gwyri pe’.”

Cristoꞌga mbogwerava pe jugwi Moisésvaꞌea ei teꞌiyme ti g̃a aꞌea javo. Aꞌereki 
Cristoꞌga okweravipe reki omanoa hugwi raikwehe. 8 Moisésvaꞌea eꞌi aꞌero:

“Pekwaha pe Tupanaꞌga nhiꞌig̃a,” ei ahe.
“Aꞌereki nonhimimi pe me a.

Penhiꞌĩ pe aꞌea rehe.
Pejapyaka pe aꞌea rehe Tupanaꞌga nhiꞌig̃a rehe,” ei ahe ikwatija hako.

Aꞌea ore imombeꞌui pe me no tapejiko ti ga rehe javo. 9 Penhimombeꞌu 
ti jaraꞌg̃a pe Jesusꞌga ko jipojykahareteꞌga javo, oroꞌe ore pe me. Perovia 
hete ti pejipyꞌa pe Jesusꞌga kwerava Tupanaꞌga ombogwera ga gamanoa 
hugwi javo. Heroviaheterame aꞌea po ti Tupanaꞌga pe mondoukari ojipyri 
yvagi pe aerẽ nehẽ. 10 Aꞌereki heroviaheterame nhandepyꞌa pe nhande 
xajiko Jesusꞌga rehe. Nhande jikogame ga rehe ga ko jipojykahareteꞌga 
javo, aꞌero Tupanaꞌga ei nhande ve pepyry hete pe javo. Aꞌero po ti ga 
nhande mondoukari ojipyri nehẽ. 11 Tupanaꞌga rembikwatijarukara eꞌi no:

“Kiroki g̃a ojiko ga rehe
– g̃a po ti ndipoyjayjareꞌymuhũi nehẽ,” eꞌi.

12  Yvyakotyveꞌg̃a pe nhaporemo iꞌei. Aꞌereki g̃a ojoꞌja hete Tupanaꞌga 
pe judeusꞌg̃a judeusꞌg̃arũiveꞌg̃a pavẽi. Aꞌereki Jesus Cristoꞌga ko judeusꞌg̃a 
pojykahareteꞌga. Ga jitehe ko judeusꞌg̃arũiveꞌg̃a pojykahareteꞌga no. Ga 
omombyry hete g̃a pe nhaporemo g̃a jikogame ga rehe ore poko javo. 
13  Aꞌereki ikwatijara eꞌi no:

“Kiroki g̃a ojiko nhandepojykahareteꞌga rehe ore poko javo
– g̃a mondouka po ti ga yvagi pe ojipyri nehẽ,” eꞌi.

14 Emo ojikogeꞌymame ga rehe po g̃a ndeꞌi ore poko javo ga pe. 
Ganhiꞌig̃a renduveꞌymame po g̃a ndojikogi ga rehe. Ga mombeꞌueꞌymame 
g̃a pe po g̃a nohenduvi ganhiꞌig̃a. 15 Tupanaꞌga g̃a mondoeꞌymame ga 
mombeꞌuuka g̃a pe po g̃a nomombeꞌui ga g̃a pe aꞌero. Emo Tupanaꞌga g̃a 
mondouka tuhẽ reki ga mombeꞌgwovouka g̃a pe. Igwete ikwatijara eꞌi no:

“Pyry hete tuhẽ g̃a ndurame imombeꞌgwovo pyryvaꞌea nhande ve,” 
eꞌi hako.

16  Emo imombeꞌurame g̃a pe g̃a nhaporemo rũi g̃wendu katu Tupanaꞌga 
remimombeꞌupyryva. Nanongara pe Isaíasvaꞌea ei Tupanaꞌga pe hako:

“G̃a nohendukatui reki ore imombeꞌurame g̃a pe,” ei ahe 
opojykahareteꞌga pe hako.

17 Nahã aꞌero. Hendukaturame jate Cristoꞌga mombeꞌua nhande jikogi ga rehe.
18  “Oro israelitasꞌg̃a, nohenduvi g̃a pyryvaꞌea mombeꞌua naerũ?” eꞌi po 

g̃a ji ve. G̃wendu tuhẽ reki g̃a. Aꞌereki ikwatijara eꞌi:

“Yvyakotyveꞌg̃a nhaporemo g̃wendu g̃anhiꞌig̃a.
Aꞌereki g̃agwyri pe nhaporemo g̃a oho imombeꞌgwovo pyryvaꞌea,” 

eꞌi ikwatijara hako.
19 “Israelitasꞌg̃a ndokwahavi naerũ?” e po g̃a. Okwaha tuhẽ g̃a. 

Moisésvaꞌea ypy omombeꞌu aꞌea Tupanaꞌga nhiꞌig̃a mombeꞌurame ikwatija 
hako. Tupanaꞌga eꞌi israelitasꞌg̃a pe:

“Peꞌji tehe pe israelitasꞌg̃arũiveꞌg̃a pe:
‘G̃a ko Tupanaꞌgareheveꞌg̃a rũi.
G̃a ndokwahavihu,’ peꞌji tehe pe israelitasꞌg̃arũiveꞌg̃a pe,” ei Tupanaꞌga.

“G̃a pe jitehe po ti ji imombyryvi nehẽ.
Nahã po ti ji pe monhimyrõi israelitasꞌg̃arũiveꞌg̃a ndehe nehẽ.
Igwete po ti ji pe monhimboahivi nehẽ no,” ei Tupanaꞌga israelitasꞌg̃a pe.

Moisésvaꞌea okwatija Tupanaꞌga nhiꞌig̃a inog̃a hako.
20 Isaíasvaꞌea kojiꞌi ndopojihuvi imombeꞌgwovo Tupanaꞌga nhiꞌig̃a. 

Tupanaꞌga eꞌi israelitasꞌg̃arũiveꞌg̃a mombeꞌgwovo:
“Ymya g̃a ndajikwahapotari.

Ag̃wamo ki aꞌe te g̃a ji kwahavi,” ei ga.
“Ymya g̃a ndeꞌi: ‘Pemombeꞌu ti Tupanaꞌga ore ve.’

Ag̃wamo ki aꞌe te ji anhimboukwaha g̃a pe,” ei Tupanaꞌga 
israelitasꞌg̃arũiveꞌg̃a mombeꞌgwovo.

Isaíasvaꞌea omombeꞌu aꞌea Tupanaꞌga nhiꞌig̃a ikwatija hako.
21 Emo ahe omombeꞌu israelitasꞌg̃a no imombeꞌurame Tupanaꞌga nhiꞌig̃a. 

Tupanaꞌga eꞌi hako:
“Aꞌeaꞌe ji g̃a pe jipi novĩa:
‘Pejiko ti ji rehe’,” ei ga.

“Emo g̃a nanhirendupotari.
G̃a noangarihu ojikogeꞌyma ji rehe,” ei Tupanaꞌga israelitasꞌg̃a 

mombeꞌgwovo.
Isaíasvaꞌea okwatija aꞌea Tupanaꞌga nhiꞌig̃a hako.

Tupanaꞌga ndopohiri israelitasꞌg̃a hugwi

11  1 Eꞌi po g̃a ji ve aꞌero: “Tupanaꞌga opohi hete ojiheveꞌg̃a hugwi 
israelitasꞌg̃a hugwi naerũ g̃a jikopotareꞌymame ga rehe?” eꞌi tehe 

po g̃a ji ve. Ga ndopohihetei reki g̃a hugwi, aꞌe ji. Jihi ko israelitaramo ako. 
Abraãovaꞌea ko nhiremboypya. Ji ko Benjamimvaꞌea rymyminoro ako no. 
2  Tupanaꞌga ndopohiri tuhẽ ojiheveꞌg̃a hugwi. G̃ahã ga jypya omoꞌemoꞌẽ ojive.

Pekwaha tuhẽ pe Tupanaꞌga rembikwatijarukara – kiroki omombeꞌu Eliasvaꞌea. 
Aꞌereki Eliasvaꞌea eꞌi hete Tupanaꞌga pe israelitasꞌg̃a mombeꞌgwovo hako.
 3 “Ojuka pa g̃a nenhiꞌig̃a mombeꞌuharavaꞌea,” ei ahe Tupanaꞌga pe.

“Omombo g̃a ikwavaꞌẽhava no
– perope ore orokwavaꞌeg̃uka mbiara jukapyra nde ve jipi.

Ji tehe reki ako nderehevaꞌero.

Kiro po ti g̃a ji jukapotari nehẽ no,” ei ahe Tupanaꞌga pe hako.
4 Igwete Tupanaꞌga ei Eliasvaꞌea pe hako:

“Nde tehe rũi reki ereko,” ei ga.
“Sete milveꞌg̃a akwaimbaeꞌg̃a ji areko jijihevaꞌero.
G̃a nombohetei Baal raꞌangava,” ei Tupanaꞌga ahe ve hako.

5 Na jitehe tuhẽ Tupanaꞌga judeusꞌg̃a nembyrueraꞌg̃a nderekoi ojihevaꞌero 
ag̃wamo. Tupanaꞌga omoꞌemoꞌẽ g̃a ojive. Aꞌereki ga omombyry pota g̃a pe. 
6 G̃a ndekokaturo g̃waramo rũi Tupanaꞌga g̃a moꞌẽi. G̃wemimombyrypotaro 
g̃waramo ga g̃a moꞌẽi ojive. Aꞌereki ga omombyry pota tehe g̃a pe. Po g̃a 
ndekokaturo g̃waramo ga g̃a moꞌẽi ojive hamo, aꞌero po ga nomombyrytehei 
g̃a pe hamo. Omombyry tehe tuhẽ reki ga g̃a pe g̃a moꞌeamo ojive.

7 Aꞌero ji ei: Israelitasꞌg̃a opota omombyryva novĩa. Tupanaꞌga ki aꞌe te 
nomombyrypavi g̃a. G̃wemimoꞌẽharaꞌg̃a jate ga g̃a mombyry. Jaraꞌg̃a reki 
hendupotareꞌymame Tupanaꞌga nhiꞌig̃a ga nohendukatuukari g̃a pe aꞌero. 
8  Ikwatijara eꞌi no:

“Tupanaꞌga noangarukari g̃andeaporog̃ita
tokwahavyme ti g̃a javo.

Henduvame ganhiꞌig̃a
g̃a nohendukatui aꞌero.

Ag̃wamo vehevi g̃a ndokwahavihu,” eꞌi ikwatijara israelitasꞌg̃a 
mombeꞌgwovo hako.

9 Tupanaꞌga ombuhuruka israelitasꞌg̃a pe onhiꞌig̃a pyryvaꞌea nahanahã 
ti g̃a toko katu javo hako. Aꞌea rehe g̃a ndoryndorytehero kiro ti 
nhande nhimombyryvi nehẽ javo tehe. Emo ganhiꞌig̃a omombeꞌu reki 
g̃andekoteꞌvaruhua g̃a mbotegweteavo. Nurã Davivaꞌea ikwatijari g̃a 
mombeꞌgwovo hako.

“Tupanaꞌga nhiꞌig̃a ti tombotegwete g̃a,” ei ahe.
“Tombohahy ti ga g̃a pe nehẽ

g̃andekoteꞌvaruhuro g̃waramo,” ei ahe.
 10 “Tokwahavyme tuhẽ ti g̃a onhimombyryva

ojikogeꞌyma Tupanaꞌga rehe,” ei ahe.
“Tipiroꞌyaꞌjavyme ti g̃a g̃wembikwahaveꞌyma hugwi,” ei Davivaꞌea 

ikwatija hako.
11 Judeusꞌg̃a ndojikopavi Cristoꞌga rehe ag̃wamo aꞌero. Eꞌi tehe po g̃a ji ve aꞌero: 

“Ndojikogi g̃a kiro Tupanaꞌga rehe toho ti g̃a hahyvaꞌea ruvihava pype nehẽ 
naerũ?” eꞌi tehe po g̃a. Ji ndaꞌei aꞌea, aꞌe ji pe me. Judeusꞌg̃a ndekoteꞌvaruhuro 
g̃waramo judeusꞌg̃arũiveꞌg̃a jikogi ga rehe judeusꞌg̃a ti tonhimyrõ g̃a ndehe aꞌero 
nehẽ. Judeusꞌg̃a po ti eꞌi aꞌero nehẽ: “Judeusꞌg̃arũiveꞌg̃a jikogame Cristoꞌga rehe 
Tupanaꞌga omombyry g̃a pe. Xajiko pa ti Cristoꞌga rehe no tomombyry ti ga 
nhande ve g̃a javijitehe nehẽ no,” e po ti g̃a nehẽ. 12 Judeusꞌg̃a ndekoteꞌvaruhuro 
g̃waramo Tupanaꞌga omombyry hete jaraꞌg̃a pe. Aꞌereki judeusꞌg̃a jikogeꞌyma 
g̃waramo Cristoꞌga rehe Tupanaꞌga omombyry hete judeusꞌg̃arũiveꞌg̃a pe. Po 

Tupanaꞌga imombyryvi judeusꞌg̃arũiveꞌg̃a pe judeusꞌg̃a jikogeꞌyma g̃waramo 
Cristoꞌga rehe, kojiꞌi tehe po ti Tupanaꞌga imombyryhetei g̃a pe nehẽ judeusꞌg̃a 
jikopava g̃waramo Cristoꞌga rehe nehẽ no.

Tupanaꞌga omombyry judeusꞌg̃arũiveꞌg̃a pe
13 Aꞌe ji kiro judeusꞌg̃arũiveꞌg̃a pe. Aꞌereki Tupanaꞌga ji mongouka Jesus 

Cristoꞌga moirũharamo. Aꞌero Cristoꞌga ei ji ve: “Eho ti ji mombeꞌgwovo 
judeusꞌg̃arũiveꞌg̃a pe,” ei ga. Pyry hete ji ve aꞌero ji ga mombeꞌui pe me. 
14 Tamonhimyrõ po ti ji pe ndehe jireꞌyjaꞌg̃a judeusꞌg̃a. Aꞌero po ti jararamo 
g̃a jikogi Cristoꞌga rehe nehẽ no. 15 Opohirame judeusꞌg̃a hugwi Tupanaꞌga 
jirekokatuukari judeusꞌg̃arũiveꞌg̃a pe. Aerẽ Tupanaꞌga jirekokatuukarirẽ 
judeusꞌg̃a pe po ti kaitu pyryheteramo yvyakotyveꞌg̃a pe nhaporemo nehẽ!

16  Pão japorame nahã judeusꞌg̃a ndekoi jipi. G̃a g̃wenoꞌẽ ypy 
xunhivaꞌea huꞌuma hugwi Tupanaꞌga apoa javo jupe. Oꞌerame aꞌea 
jypyvaꞌea pe po jaravaꞌea huꞌuma nhaporemo Tupanaꞌga apoa no. Oro 
yva no. Po g̃a ei Tupanaꞌga apoa yvapoa pe, aꞌero po hakã Tupana 
apoa no. Na jitehe Tupanaꞌga ei jireheveꞌg̃a judeusꞌg̃a nemboypya pe 
hako. Po ga ei jireheveꞌg̃a ahe ve, aꞌero po ti aherymyminoꞌg̃a ndekoi 
Tupanaꞌgarehevaꞌero nehẽ no judeusꞌg̃a.

17 Tamombeꞌu katu ti kiro pe me aꞌero ojoꞌjavaꞌea. Gwereko oliveira 
aheremityma. Gwereko irũa no yva kaꞌgwyripevaꞌea aheremityma rũi. 
Aheremityma rakã iteꞌvaruhurame nhande ndipotari aꞌea hakãvondoga yva hugwi. 
Aꞌero po nhande heruri kaꞌgwyripevaꞌea rakã imondovo imbojoapya imohina 
nhakãvondogipyra rehe aꞌea toko hakãteꞌvaruhuvaꞌea pyꞌrovo javo. Aꞌero pyry 
kaꞌgwyripevaꞌea rakã pe oliveira rapoa rerekovo g̃waramo. Judeusꞌg̃a nemboypya 
ko oliveira rapoa javijitehe. Aherymyminoꞌg̃a judeusꞌg̃a ko oliveira rakã ja. Kiroki 
g̃a ndojikogi Tupanaꞌga rehe – ga ndopotari g̃a opohia g̃a hugwi. Pehe reki 
judeusꞌg̃arũivaꞌero pe kaꞌgwyripevaꞌea rakã ja. Pe jikogame ga rehe Tupanaꞌga pe 
mongoi ojihevaꞌero judeusꞌg̃a pyꞌrovouka. Aꞌero pyry hete pe me. Ymya Tupanaꞌga 
imombyryvi judeusꞌg̃a nemboypya pe hako. Ahe ja pe ndekoro g̃waramo ga 
imombyryvi jitehe pe me no. Aꞌereki pe ahe javijitehe pejiko Tupanaꞌga rehe a.

18 Judeusꞌg̃a jikogeꞌymame ga rehe Tupanaꞌga pohiri g̃a hugwi. Emo 
judeusꞌg̃arũivaꞌero tapenhimboheteuhui ti aꞌea rehe. Tapeꞌjiuhui ti: “G̃a hoheꞌi 
tehe ko ore pyryvamo. Nurã Tupanaꞌga opohi g̃a hugwi imombyryva ore ve.” 
Tapeꞌjiuhui ti aꞌea. Aꞌereki judeusꞌg̃a nemboypya rehe Tupanaꞌga omombyry pe 
me. Ndiaꞌei nhande: Hakã rehe ko pyry yva rapoa pe, ndiaꞌei nhande. Aꞌereki 
yva rapoa rehe ko pyry hakã pe. Na jitehe judeusꞌg̃a nemboypya rehe ko pyry 
pe me. Aꞌereki Tupanaꞌga omombyry pe me pe g̃anemboypya javijitehero 
g̃waramo. Aꞌereki ahe ypy gwereko Tupanaꞌga nhiꞌig̃a imombeꞌgwovo pe me. 
Tapeꞌeaꞌjavuhui ti aꞌero: “Ore rehe Tupanaꞌga omombyry judeusꞌg̃a pe.”

19 Peꞌji po pe ji ve aꞌero: “Oliveira nhande tihakãvondo kaꞌgwyripevaꞌea rakã 
toko ipyꞌrovo javo. Na jitehe judeusꞌg̃a hugwi Tupanaꞌga pohiri judeusꞌg̃arũiveꞌg̃a 

Romanos 11



481

toko g̃a pyꞌrovo javo,” peꞌji po pe. “Ore judeusꞌg̃arũivaꞌero orepyry hete g̃a hohe 
aꞌero,” peꞌji tehe po pe ji ve. 20-21 Ndapekwahavihĩ. Tupanaꞌga opohi tuhẽ g̃a 
hugwi g̃a jikogeꞌymame ga rehe. Aꞌero pejikoga g̃waramo ga rehe ga pe mongoi 
ojihevaꞌero. Tapenhimbohetetehei reki aꞌea rehe. Nhande tihakãvondo oliveira 
hugwi hakã iteꞌvaruhurame. Na jitehe Tupanaꞌga pohiri judeusꞌg̃a hugwi 
ojiheveꞌg̃a hugwi g̃a teꞌvaruhurame g̃a jikogeꞌymame ojihe. Opohi ga g̃a hugwi. 
Aꞌero kaitu po ti ga pohiri pe hugwi no pe jikogeꞌymaꞌjavame ga rehe nehẽ. 
Pekyhyji ti gapohira hugwi aꞌero. Tapejikogeꞌymuhũi ti ga rehe aꞌero.

22  Pehepia pe Tupanaꞌga reaporog̃ita. Ga pyry hete. Emo ga ombohahy 
g̃a pe g̃a jikogeꞌymame ojihe. Pe me reki ga pyry pe ndekoro g̃waramo 
garemimombyryva rupi jipi. Ahaname po ti ga pohiri pe hugwi nehẽ no. 
23  Judeusꞌg̃a jikogeꞌymbigame po ti Tupanaꞌga g̃a mongoaꞌjavi ojihevaꞌero 
imombyryvaꞌjava g̃a pe nehẽ no. Aꞌereki aꞌea nonhimimi Tupanaꞌga pe.

24 Nahã aꞌero. Nhande tihakãvondo kaꞌgwyripevaꞌea hugwi hakã mondovo 
imbojoapya ojipea rehe oliveira rehe. Aꞌero ko pyry kaꞌgwyripevaꞌea rakã 
pe. Judeusꞌg̃arũivaꞌero ko pe kaꞌgwyripevaꞌea rakã ja. Pejikogame Tupanaꞌga 
rehe pyry pe me aꞌero. Ymya pe ndapejikogi ga rehe judeusꞌg̃arũivaꞌero 
g̃waramo. Ag̃wamo reki pyry pe me pejikoga g̃waramo ga rehe judeusꞌg̃a 
nemboypya javijitehe. Aꞌero Tupanaꞌga imombyryvi pe me. Po pe me ga 
imombyryvi kojiꞌi tehe po ti ga imombyryvi judeusꞌg̃a pe nehẽ g̃a jikogame 
ga rehe nehẽ. Aꞌereki judeusꞌg̃a ko oliveira rakã ja. Po hakãvondogirẽ oliveira 
hugwi nhande imondopotaraꞌjavi akoja imbojoapypota oliveira rehe jitehe 
aꞌea ko nonhimimi. Aꞌereki oliveira rakã tuhẽ nhande timondoaꞌja oliveira 
rehe. Na jitehe judeusꞌg̃a jikogame Tupanaꞌga rehe po ti nonhimimi tuhẽ ga 
pe ga g̃a mongoaꞌjavame ojihevaꞌero imombyryvaꞌjavame g̃a pe nehẽ.

Tupanaꞌga omombyry g̃a pe nhaporemo
25 Nhiirũ, tamombeꞌu mbatera pe me kiro tapekwaha ti javo. Ymya ko 

nhande ndikwahavi nanongara. Ag̃wamo reki Tupanaꞌga ikwahavukari 
nhande ve. Tamombeꞌu aꞌea kiro pe me tapeꞌeaꞌjavyme ti: “Tupanaꞌga po 
ti nomombyryvaꞌjavi israelitasꞌg̃a pe nehẽ. Nhande ve jate ga omombyry 
kiro.” Tapenhimbohetei aꞌea javo tehe nehẽ. Nahã ti ji imombeꞌui pe me 
aꞌero. Heꞌyjuhu ko g̃a kiro novĩa – kiroki g̃a noangarihu ojikopotareꞌyma 
Cristoꞌga rehe novĩa. Judeusꞌg̃arũiveꞌg̃a ki aꞌe te ojikojiko Cristoꞌga rehe 
kiro. Ogwyri pe nhaporemo po ti g̃a ojiko naꞌẽ ga rehe nehẽ. 26  Nahã po 
ti israelitasꞌg̃a jikojikogi Cristoꞌga rehe nehẽ no. Aꞌero po ti Tupanaꞌga g̃a 
mongopavi ojihevaꞌero nehẽ. Ikwatijara Tupanaꞌga mombeꞌuhava eꞌi no:

“Nhanembopiroꞌyharaꞌga po ti uhu nehẽ.
Judeusꞌg̃a cidade hugwi Sião hugwi po ti ga ruri nehẽ,” eꞌi.

“Aꞌero po ti ga imombori Jacóvaꞌea rymyminoꞌg̃a ndekoteꞌvaruhua 
judeusꞌg̃a ndekoteꞌvaruhua g̃a hugwi nehẽ,” eꞌi ikwatijara.

27 Igwete iꞌei Tupanaꞌga nhiꞌig̃a mombeꞌgwovo:

“Imomborame g̃andekoteꞌvaruhua g̃a hugwi po ti ji rekoi jiꞌea rupi 
katu nehẽ,” eꞌi ikwatijara Tupanaꞌga nhiꞌig̃a mombeꞌgwovo.

28 Judeusꞌg̃a ndogweroviari ag̃wamo Tupanaꞌga remimombeꞌua 
Cristoꞌga mombeꞌua. Nurã Tupanaꞌga nhimonhaꞌngai g̃a ndehe tambojiko 
ti judeusꞌg̃arũiveꞌg̃a jijihe aꞌero javo. Aꞌea ko pyry reki pe me aꞌero. Emo 
Tupanaꞌga oko hete judeusꞌg̃a ndehe no. Aꞌereki ymya ga omoꞌemoꞌẽ 
g̃anemboypya ojive hako. “Pe po ti jirehevaꞌero nehẽ,” ei ga ahe ve hako. 
29 “Opomoꞌẽ ji jijive. Tamombyry ti ji pe me nehẽ,” ei Tupanaꞌga hako. 
Oꞌerame aꞌea ga ndogwerojijyi gweaporog̃ita. Omoꞌẽ tuhẽ ga g̃a ojive 
aꞌero. Omombyry tuhẽ ga g̃a pe no. 30 Ymya pe napehendukatui Tupanaꞌga 
nhiꞌig̃a judeusꞌg̃arũivaꞌero. Emo Tupanaꞌga pe porogwety ag̃wamo judeusꞌg̃a 
hendukatueꞌyma g̃waramo. 31 Na jitehe judeusꞌg̃a nohendukatui Tupanaꞌga 
nhiꞌig̃a ag̃wamo. Emo po ti Tupanaꞌga g̃a porogwety nehẽ no pe porogwetyga 
g̃waramo. 32  Yvyakotyveꞌg̃a ndekoteꞌvaruhupava g̃waramo Tupanaꞌga 
nohenduvukari g̃a pe onhiꞌig̃a taporogwety ti ji g̃a nhaporemo nehẽ javo.

Timbohete ti Tupanaꞌga

 33 Tupanaꞌga pyry hete tuhẽ imbuhua pyryvaꞌea nhande ve.
Heaporog̃ita katu hete ga mbatera rehe.
Okwaha pa hete tuhẽ ga.
Nhande ndikwahavi tuhẽ Tupanaꞌga reaporog̃ita.

“Onhimi hete nhande ve,” xaꞌe nhande jupe.
34 Tupanaꞌga mombeꞌuhava eꞌi no:

“Ndikwahahavi Tupanaꞌga reaporog̃ita,” eꞌi.
“Nimog̃itahavi ga

nahanahã po nde rekoi hamo javeꞌyma ga pe,” eꞌi.
 35 “Nimondohavi ga pe

tokwepy ti ga javo,” eꞌi ikwatijara.
 36 Aꞌereki Tupanaꞌga oapo pa mbatera.

Ga gwereko katu pa mbatera no.
Gwereko ga mbatera

tanhimbohete ti nhirembiapoa nhaporemo javo.
Timbohete ti Tupanaꞌga avuirama aꞌero. Amém.

Penhikwavaꞌẽ ti Tupanaꞌga pe pejikokatuavo

12  1 Nhiirũ, Tupanaꞌga nhande porogwety hete. Nurã ji ehetei pe me: Nahã po 
pe ndekoi aꞌero hamo. Penhikwavaꞌẽ hete ti Tupanaꞌga pe pejikokatuavo. 

Aꞌero po ti ga nhimohẽhetei pe ndehe nehẽ. Nahã po pe Tupanaꞌga mbohetei 
garehevaꞌero hamo penhikwavaꞌeg̃a ga pe pejikokatuavo hamo. 2 Tapembopogwei 
ti g̃a – kiroki g̃a oko Tupanaꞌga remimbotareꞌyma rehe. Peꞌji ti Tupanaꞌga pe: “Ore 
mboheaporog̃itapyahueꞌymi ti,” peꞌji ti ga pe. Pendeaporog̃itapyahurame po ti pe 
ikwahavi pejikovo Tupanaꞌga remimbotarimovaꞌea rehe. Garemimbotarimovaꞌea 

Romanos 11 ,  12



483

ko nahã: kiroki pyry hete, kiroki aꞌea rehe Tupanaꞌga onhimohẽ, kiroki 
ndogwerekoi aꞌea hohevaꞌea pyryvamo – aꞌea ko Tupanaꞌga remimbotarimovaꞌea.

3  Tupanaꞌga omombyry ji ve onhimoirũuka. Nurã ji ei pe me 
nhaporemo: Tapenhimboheteuhui ti. Pe napenani ti pejeaporog̃ita katu 
pejapyakakatuavo pejihe Tupanaꞌga pe mbojikoga g̃waramo ojihe.

4 Tamombeꞌu ti kiro pe me jiraꞌoa tapekwaha ti ojoꞌjavaꞌea. Jiraꞌoa ko 
ojipeji. Heꞌyi reki jiraꞌoarehevaꞌea onhimongyavo jijurua, jireakwara, jipoa 
no. Ojoatyatyvi reki jiraꞌoarehevaꞌea ikarakatuhava. Jiapyakwara pyvõ 
ji ahendu. Jijurua pyvõ ji nahenduvi. Aꞌea pyvõ ji nhiꞌig̃i. Jipoa pyvõ ji 
ipyhygi. Jiraꞌoa ojipejivaꞌea reki. Emo gwereko paravuhu jiraꞌoarehevaꞌea. 
Ojoatyatyvi ikarakatuhava aꞌero. 5 Na jitehe jiraꞌoarehevaꞌeaꞌjavaꞌero 
ko nhande nhimongyi Cristoꞌgarehevaꞌero nhandekovo. Emo nhande 
nhaporemo ko jiraꞌoaꞌjavaꞌero ojipejivaꞌeaꞌjavaꞌero nhande jikotyꞌaro 
g̃waramo Cristoꞌga pavẽi. Aꞌero nhande nhaporemo nhande nhomoiruamo. 
6 Ojoatyatyvi reki nhandekarakatuhava. Aꞌereki ojoatyvivaꞌea Tupanaꞌga 
ombuhuruka nhande ve nhandekarakatuhava ga imombyryvame nhande ve.

Po Tupanaꞌga nhande mbokarakatuuka imombeꞌgwovouka onhiꞌig̃a, 
timombeꞌu hete po ti nhande hamo ga nhande mbojikogame ojihe hamo. 
7 Po Tupanaꞌga nhande mbokarakatuuka ojiheveꞌg̃a pokogauka, tipoko po ti 
nhande g̃a aꞌero hamo. Po Tupanaꞌga nhande mbokarakatuuka g̃a mboꞌeavouka, 
timboꞌe po ti nhande g̃a Tupanaꞌga mombeꞌua rehe aꞌero hamo. 8 Po Tupanaꞌga 
nhande mbokarakatuuka g̃a mbohoryvuka, timbohory po ti nhande g̃a aꞌero 
hamo. Po Tupanaꞌga nhande mbokarakatuuka imomaꞌeamo mbatera ojipeꞌg̃a 
pe, timaꞌeg̃atu po ti nhande g̃a pe aꞌero hamo tipoko ti g̃a javo. Po Tupanaꞌga 
nhande mbokarakatuuka nhande mongovouka g̃anduvihavamo, timondomondo 
katu po ti nhande g̃a aꞌero hamo. Po Tupanaꞌga nhande mbokarakatuuka g̃a 
porogwetygauka, tiporogwety po ti nhande g̃a nhanderoryroryvamo aꞌero hamo.

9 Peꞌara tehe rũi toarõ g̃a. Pearõ hete tuhẽ ti g̃a. Tapekoi ti 
aherekoteꞌvaruhua rehe. Ahepyryva rehe ti peko. 10 Penhoarõarõ 
hete ti aꞌero. Aꞌereki pe penhomoirũirũ Cristoꞌgarehevaꞌero g̃waramo. 
Penhombohete ti nde ko ji hohe javo ojohupe. 11 Pejirokwa ti mbatera 
rehe pejivevugweeꞌyma. Penhimbatepota ti pepyꞌa pe. Aꞌereki 
nhandepojykahareteꞌga remimbotarimovaꞌea rehe pe peko. 12  Peho po ti 
pe pejikovo Tupanaꞌga pyri avuirama nehẽ. Aꞌea mbohaꞌuva g̃waramo ti 
pejoryjory. Penhimomirana ti g̃a imbohahyrame pe me. Penhiꞌig̃eꞌymi 
ti Tupanaꞌga pe. 13  Pemaꞌemaꞌẽ ti penhimbatera Cristoꞌgareheveꞌg̃a pe 
g̃a herekoeꞌymame. Cristoꞌgareheveꞌg̃a ndug̃andurame pejipyteri pe 
pembuhuruka ti g̃a penhonga pe jipi g̃a nderekokatuavo.

14 Pearõeꞌỹveꞌg̃a imbohahyrame pe me penhiꞌĩ ti Tupanaꞌga pe 
tomombyry ti ga g̃a pe javo. Na tuhẽ ti pemombyryvuka g̃a pe g̃a 
imbohahyrame pe me. Tapeꞌeuhui ti Tupanaꞌga pe tomboteꞌvaruhu ti ga 
g̃a pe javo. Tapeꞌeuhui ti aꞌea ga pe g̃a ndehe. 15 Ojipeꞌg̃a ndoryndoryvame 

ti pejoryjory g̃a pavẽi. G̃a jeheꞌorame ti g̃a pavẽi pejeheꞌo no. 16  Peko ti 
pejogwehegwehe. Pejihe jate rũi ti peko. Okoteheveꞌg̃a ndehe ti peko g̃a 
pokoga. Tapeꞌeuhui ti: “Akwaha pa ji mbatera.” Aꞌea ti tapeꞌeuhui pejive.

17 Ojipeꞌga imboteꞌvaruhurame pe me tapemboteꞌvaruhui ti ga pe 
pejipygeꞌyma ga rehe. Ojipeꞌg̃a epavame: “Nahanahã aherekokatua”, nahã 
ti peko katu aꞌero. 18 Pejirokwa hete ti ojipeꞌg̃a nderekokatupava. 19 Nhiirũ, 
tapejipygi ti ojipeꞌg̃a ndehe. Na ti Tupanaꞌga pe ndepygi g̃a ndehe nehẽ 
imbohahyavo g̃a pe nehẽ. Aꞌereki ikwatijara eꞌi Tupanaꞌga nhiꞌig̃a mombeꞌgwovo.

“Jihi po ti g̃a ndepy g̃a ndehe nehẽ
– kiroki g̃a ombohahy ojipeꞌg̃a pe,” ei ga.

“Jihi po ti ambohahyuka g̃a pe aꞌero nehẽ,” ei nhandepojykahareteꞌga, 
ei ikwatijara.

20 Nahã ti peko aꞌero ikwatijara hendukatuavo. Aꞌereki ikwatijara eꞌi:
“Po tyꞌara pearõeꞌỹveꞌg̃a jukai

pemondo ti mbatera g̃a pe toꞌu ti g̃a javo.
Po g̃a ygweiramo

pemondo ti yhya g̃a pe toyꞌu g̃a.
Pe g̃a nderekokaturame

po ti g̃a ndipoyjayjari okoteꞌvaruhuagwera rehe nehẽ,” eꞌi 
ikwatijara hako.

21 G̃a ndekoteꞌvaruhurame pe me tapekoteꞌvaruhui ti g̃a pe pejipygeꞌyma g̃a 
ndehe. Peko katu ti g̃a pe aꞌero g̃andekoteꞌvaruhua hugwi g̃a mbopohiruka.

Pehendu katu ti penduvihavaꞌg̃a

13  1 Pe me nhaporemo ji ei: Pehendu katu ti penduvihavaꞌg̃a. Aꞌereki 
Tupanaꞌga omongo g̃a penduvihavamo. Po Tupanaꞌga nomongoi 

nhanderuvihavaꞌg̃a nhande ve, aꞌero po nianderuvihavi aꞌero hamo. 
2 Penduvihavaꞌg̃a nendukatueꞌymame pe napehendukatui Tupanaꞌga nhiꞌig̃a aꞌero. 
Aꞌereki gaha omongo g̃a penduvihavamo. Penduvihavaꞌg̃a nendukatueꞌymame 
po ti pe ikwahavi hahya nehẽ. 3 Pe ndekokaturame pe ndapekyhyji 
penduvihavaꞌg̃a hugwi. Emo pe ndekoteꞌvaruhurame pe pekyhyji g̃a hugwi 
aꞌero. Pekyhyjipotareꞌymame penduvihavaꞌg̃a hugwi peko katu tuhẽ ti. Aꞌero po 
ti ga pe mbohetei nehẽ. 4 Aꞌereki Tupanaꞌga omongo ga pe pokogauka. Emo pe 
ndekoteꞌvaruhurame pekyhyji ti ga hugwi aꞌero. Aꞌereki ga okwaha imbohahyavo 
ahe ve. Aꞌereki Tupanaꞌga omongo ga tombohahy ti g̃a okoteꞌvaruhuveꞌg̃a pe javo. 
5 Nurã ti pehendu katu penduvihavaꞌg̃a aꞌero tombohahyukaryme ti Tupanaꞌga 
nhande ve javo. Pe pekwaha pejiyvyteri pe no. “Po ahe g̃wendu katu g̃a hamo,” 
peꞌe tuhẽ pe pejiyvyteri pe. Nurã ti pehendu katu penduvihavaꞌg̃a.

6 Na jitehe po pe imondoi itambereꞌia g̃a pe hamo g̃a imonoꞌog̃ukarame. 
Aꞌereki Tupanaꞌga g̃a mondouka pe pyri g̃a mboporavykyavo tohepia katu ti 
g̃a g̃a javo. 7 Nurã ti pemondo katu itambereꞌia g̃a pe g̃a imonoꞌog̃ukarame. 
Pemondo ti pejeaporog̃ita imohina penduvihavaꞌg̃a ndehe.

Pejogwereko katu ti
8  Nahã po pe peko hamo: Pemondo pa ti ikwepykava ojipeꞌg̃a pe 

teꞌiyme ti g̃a pe me aꞌero: “Napembuhurihu pe ore ve.” Nahã po pe 
peko hamo no: Peko katu hete ti pejogwehe pejogwerekokatuavo 
avuirama. Kiroki g̃a oko ojipeꞌg̃a ndehe – g̃a ko g̃wendu katu Moisésvaꞌea 
remimboꞌeagwera. 9 Aꞌereki aheremimboꞌeagwera eꞌi:

“Taperekoi ti ojipeꞌg̃a nembirekoꞌg̃a.
Tapejukai ti ojipeꞌg̃a,” eꞌi.

“Tapemimuhũi ti ojipeꞌg̃a mbatera.
Tapepotarahivuhui ti ojipeꞌg̃a mbatera,” eꞌi aheremimboꞌeagwera.

Aheremimboꞌeagwera nhaporemo reki eꞌi:
“Erenhiarõ hete nde.

Na jitehe ti earõ hete ejikotyveꞌg̃a,” eꞌi aheremimboꞌeagwera 
ikwatijara.

10 Aꞌereki g̃a ndehe nhande rekorame nhande nimboteꞌvaruhui g̃a pe. 
Nahã reki nhande hendukatupavi aheremimboꞌeagwera aꞌero nhande 
rekorame g̃a ndehe.

11 Pejirokwa ti aꞌea rehe Jesus Cristoꞌga jivyhava imbohaꞌuva g̃waramo. 
Aꞌereki ag̃wamo iraꞌagwe hĩ gajivyhava. Ymya nhandejikogypyrame 
Cristoꞌga rehe nhande ei: “Kotihĩ po ti Jesusꞌga jivyri nehẽ.” Ag̃wamo 
kaitu iraꞌagwe gajivyhava. Pejirokwa tuhẽ ti aꞌero. Ojivyrame po ti ga 
nhande rerohoi yvagi pe nehẽ.

12  Tamombeꞌu ti ojoꞌjavaꞌea pe me aꞌero. Ypytunahiva ko iteꞌvaruhu 
nhande ve. Ypytuna javijitehe ag̃wamovaꞌea ko iteꞌvaruhu. Koꞌema reki 
ikatu nhande ve. Koꞌema javijitehe po ti ikaturamo aerẽvaꞌea nehẽ. Cristoꞌga 
jivyrirẽ po ti ikatuheteramo nehẽ. Momina g̃werĩ kiro ag̃wamovaꞌea 
ypytunaꞌjavaꞌea nhande hugwi. Nurã ti xako teꞌvaruhu pi aꞌero. Koꞌeg̃werĩa 
ja ko Cristoꞌga ojivy g̃werĩ. Nurã ti xako katu gaꞌjavaꞌero. 13 Kojahua 
rupi ahe oko katu tohepia ti g̃a jirekokatua javo. Kojahuarupiveꞌg̃a 
javijitehe ti xako katu no. Tapeꞌupeꞌui ti ahemboheagwyryvaꞌea 
kag̃witig̃a pejeagwyryveꞌymamo. Taperekoi ti ojipeꞌg̃a nembirekoꞌg̃a. 
Peakwaha ti. Tapejogwayvaruhui ti. Tapenhimyrõi ti ojipeꞌg̃a ndehe. 
14 Penhimongo ti Jesus Cristoꞌga ja ga pavẽi pejikovo. Tapembopogwei ti 
pejeaporog̃itateꞌvaruhua rehe penhimimbotarimovaꞌea rehe.

Tapeꞌeteꞌvaruhui ti penhiirũꞌg̃a pe

14  1 Kiroki g̃a ndokwahakatui ve Cristoꞌga nhiꞌig̃a ojikogame ga rehe – 
peko ti g̃a ndehe g̃a mbuhuruka pejipyteri pe. Emo tapenhiꞌig̃ayvari 

ti g̃a. 2  Aꞌereki jaraꞌg̃a eꞌi: “Pyry Tupanaꞌga pe ahe iꞌupavame mbatera.” 
Jaraꞌg̃a ki aꞌe te – kiroki g̃a ndokwahakatui ve Cristoꞌga nhiꞌig̃a – g̃ahã eꞌi: 
“Ndapyryvi Tupanaꞌga pe ahe iꞌuuhui mbiara.” 3 Kiroki g̃a oꞌu pa mbatera – 

togwerekomemuayme ti g̃a jaraꞌg̃a g̃a mbiara ueꞌymame. Mbiara ueꞌỹveꞌg̃a 
na jitehe teꞌiuhuyme ti jaraꞌg̃a pe peꞌu paravuhu pe mbatera javo. Aꞌereki 
Tupanaꞌga eꞌi mbatera upaveꞌg̃a pe: “G̃a ko jireheveꞌg̃a.” 4 Tapeꞌei ti g̃a pe: 

“Peko teꞌvaruhu pe.” Aꞌereki g̃a pendeheveꞌg̃a rũi. G̃anduvihavaꞌga po ti eꞌi g̃a 
pe. G̃a ndekokaturame po ti ga ei pepyry pe javo. G̃a ndekoteꞌvaruhurame 
po ti ga ei peko teꞌvaruhu pe javo. Tupanaꞌga po ti eꞌi tuhẽ ojiheveꞌg̃a pe: 

“Peko katu pe.” Aꞌereki nhandepojykahareteꞌga g̃a mongo katu g̃a nderekovo.
5 Jaraꞌg̃a eꞌi: “Kirog̃we ko dia huvihavuhua ojipea hohe,” ei g̃a. Jaraꞌg̃a 

ki aꞌe te eꞌi: “Na rũi. Ndojoavyavyi a,” ei g̃a. Nahã ji ei pe me aꞌero. Pehe 
po pekwaha hete pejiyvyteri pe hamo. 6 Kiroki g̃a eꞌi diaruvihavuhua 
pe – g̃a eꞌi: “Aꞌea rupi timbohete Tupanaꞌga.” Kiroki g̃a oꞌu mbiara jipi – g̃a 
oꞌu timbohete ti Tupanaꞌga javo no. Aꞌereki g̃a eꞌi Tupanaꞌga pe: “Ndepyry 
hete nde imbuhuruka mbiara ore ve.” Kiroki g̃a ndoꞌui mbiara – g̃a ndoꞌui 
aꞌea timbohete Tupanaꞌga javo. Ojipea iꞌurame g̃a ei Tupanaꞌga pe aꞌero: 

“Ndepyry hete nde imbuhuruka ore ve.” 7 Nhanemanoeꞌymame nhande 
ndiaꞌei: Xako ti nhande nhaneremimbotarimovaꞌea rehe. Nhanemanorame 
na jitehe nhande ndiaꞌei aꞌea. 8  Nhanemanoeꞌymame nhande ei: Xako 
ti nhandepojykahareteꞌga remimbotarimovaꞌea rehe. Nhanemanorame 
aꞌea jitehe nhande ei. Nhande ko nhandepojykahareteꞌgarehevaꞌea 
aꞌero nhanemanoeꞌymame nhanemanorame no. 9 Aꞌereki Cristoꞌga 
okwera omanoa hugwi tako ti ji g̃apojykaharetero javo omanoeꞌỹveꞌg̃a 
pojykaharetero omanoveꞌg̃a pojykaharetero no.

10 Oro pe mbiara ueꞌỹvaꞌero, maraname pe euhui penhirũꞌg̃a pe 
Tupanaꞌgareheveꞌg̃a pe peko teꞌvaruhu pe javo? Oro pe no mbatera 
upavaꞌero, maraname pe penhiirũꞌg̃a nderekomemui naerũ? Aꞌereki 
Tupanaꞌga jate okwaha javo aꞌea pe. Nhande ve nhaporemo po ti ga eꞌieꞌi 
nhandereaporog̃ita pe nehẽ. 11 Aꞌereki ikwatijara eꞌi:

“Tupanaꞌga eꞌi:
‘G̃a nag̃anani po ti ji mbohetei nehẽ

ndepyry hete nde javo.
Eꞌi pa po ti g̃a ji ve nehẽ

nde ko Tupanetero javo ji ve nehẽ,’ ei ga.
‘Aꞌiti tuhẽ, aꞌe ji pe me,’ ei Tupanaꞌga,” eꞌi ikwatijara.

12  Nhande nhaporemo po ti imombeꞌui nhandereaporog̃ita Tupanaꞌga 
pe aꞌero nehẽ.

Tapemboteꞌvaruhui penhiirũꞌg̃a
13 Tapeꞌjiaꞌjavuhui ti ojohupeupe peko teꞌvaruhu pe javo. Nahã po peꞌji 

hamo: “Xakoteꞌvaruhuyme ti timboteꞌvaruhuyme nhaneirũꞌg̃a nehẽ,” peꞌji 
po pe hamo. 14 Mbatera nhaporemo pyry reki. Pyry nhande iꞌui mbiara aꞌero. 
Aꞌea tuhẽ Jesusꞌga okwahavuka hete ji ve okovo ji pavẽi. Po ojipeꞌg̃a japyakai 
mbiara rehe iteꞌvaruhu ahe iꞌui javo novĩa, aꞌero po g̃a pe iteꞌvaruhu tuhẽ 

g̃a iꞌurame. 15 Po ti g̃a hepiagi pe iꞌurame g̃wia, aꞌero po ti g̃apyꞌa rekotehei 
pe ndehe nehẽ. Po ti pe g̃apyꞌa mongotehei iꞌgwovo g̃waramo, aꞌero po ti pe 
ndaperekokatui g̃a okoeꞌyma g̃a ndehe. Tapemboteꞌvaruhui ti nanongaraꞌg̃a 
aꞌero mbiara gwoveꞌỹ ga pyri. Aꞌereki Cristoꞌga omano g̃a ndepyga. 16 Peꞌji 
po pe pejohupe: “Nahanahã xako. Aꞌereki aꞌea ko pyry nhande ve,” peꞌji po 
pe novĩa. Emo ojipeꞌg̃a erame iteꞌvaruhu nanongara pe, aꞌea rehe ti tapekoi 
aꞌero teꞌiteꞌvaruhuyme ti g̃a javo. 17 Tupanaꞌgarehevaꞌero nhande ndiaꞌei: 

“G̃wig̃wia ti tiꞌuyme. G̃wia ti tiꞌu.” Ndiaꞌei ko nhande nanongara pe. “Xako 
katu ti. Xajogwereko katu ti no,” xaꞌe nhande. “Tianderoryrory ti. Aꞌereki 
Tupanaꞌga raꞌuva nhande mbohory jipi,” xaꞌe nhande. 18 Nahã nhande 
rekorame Cristoꞌga remimbotarimovaꞌea rehe Tupanaꞌga nhimohemi 
nhande rehe. Ojipeꞌg̃a eꞌi nhande ve no: “Pepyry hete pe pejikokatuavo.”

19 Nurã ti xajirokwa nhandejogwerekokatuavo nhanenhombojikoheteavo 
Cristoꞌga rehe nehẽ. 20 Pyry nhande iꞌupavi mbatera novĩa. Emo iteꞌvaruhu 
nhande mbatera ui g̃a pyri – kiroki g̃a eꞌi: “Iteꞌvaruhu ahe iꞌurame g̃wihã.” 
Iꞌurame po nhande g̃a mboteꞌvaruhui aꞌero. Tapemboteꞌvaruhui ti nanongaraꞌg̃a 
Tupanaꞌgareheveꞌg̃a aꞌero g̃wia ueꞌyma g̃a pyri. 21 Kiro pyry nhande ndiꞌui 
mbiara nanongaraꞌg̃a pyri aꞌero. Pyry nhande ndiꞌui vinho g̃a pyri g̃a erame 
iteꞌvaruhu jupe. Ojipea pe g̃a erame iteꞌvaruhu jupe no pyry nhande pohiri 
jugwi nhande rekorame g̃a pyri timboteꞌvaruhuyme ti nhaneirũꞌg̃a javo.

22 Penembiroviara ti tapemombeꞌuuhui ojipeꞌg̃a pe aꞌero. Pekwaha ti aꞌea 
Tupanaꞌga pavẽi jate. Peꞌji po pe: “Pyry po ti ji rekoi nahanahã nehẽ,” peꞌji po 
pe. Nahã pejikorame po pe ndoryvamo aꞌero pejiꞌeeꞌymame pejiyvyteri pe 
nehẽ: “Ndapyryvi reki nahã ji rekorame.” 23 Po g̃a eꞌi: “Maraꞌngu po pyryvamo 
ji mbiara iꞌui?” Nanongaraꞌg̃a iꞌurame Tupanaꞌga eꞌi iteꞌvaruhu g̃a pe. Aꞌereki 
g̃a ndeꞌi: “Ajiko ji Jesusꞌga rehe. Nurã ko pyry ji iꞌui.” Aꞌea g̃a ndeꞌi. Oko 
teꞌvaruhu reki g̃a aꞌero oꞌeeꞌymame: “Pyry ji rekoi nahã Cristoꞌgarehevaꞌero.”

Timbohory ti ojipeꞌg̃a

15  1 Nhandejikokaturame Cristoꞌga rehe tipoko po nhande jaraꞌg̃a 
hamo – kiroki g̃a ndokwahakatui ve ojikoga Cristoꞌga rehe. Xakoyme 

ti nhande nhanderemimbotarimovaꞌea rehe jate nhanenhimbohoryva. 
2  Nhaneirũꞌg̃a po nhande g̃a mbohory hamo tapyry ti g̃a pe javo. Aꞌero 
po ti g̃a jikokatui Cristoꞌga rehe nehẽ no. 3 Aꞌereki Cristoꞌga vehevi 
nonhimbohoryvi no. Ikwatijara omombeꞌu Cristoꞌga ga nhiꞌig̃ame Tupanaꞌga 
pe. “‘G̃a eteꞌvaruhurame nde ve g̃andekoteꞌvaruhua ji kwai,’ ei ga,” eꞌi 
ikwatijara. 4 Tupanaꞌga okwatijarukaruka ahe ve hako penembikwatijara 
nhaporemo ti tomboꞌemboꞌe aerẽveꞌg̃a javo hako. Aherembikwatijara nhande 
mboꞌemboꞌe aꞌero nhande monhimomiranama. Aꞌea nhande mboꞌe nhande 
mbohoryva no. Aꞌero nhande ei: Aꞌiti tuhẽ po ti pyryvamo nhande ve nehẽ.

5 Tupanaꞌga tuhẽ nhande monhimomirana jipi. Gaha nhande mbohory 
no. Tombojoꞌjajoꞌja ti ga pendeaporog̃ita aꞌero pe mbojogwerekokatuavo 

Jesus Cristoꞌga rupi pe horame. 6 Pejikotyꞌaro g̃waramo po ti pe Tupanaꞌga 
mbohetei aꞌero nehẽ nhandepojykahareteꞌga ruvaꞌga Jesus Cristoꞌga ruvaꞌga.

Judeusꞌg̃arũiveꞌg̃a ombohete Tupanaꞌga
7 Peko hete ti ojogwehe. Aꞌereki Cristoꞌga oko hete pe ndehe. Pe 

ndekorame ojogwehe po ti ojipeꞌg̃a ei nehẽ: “Tupanaꞌga ko pyry hete. 
Aꞌereki gareheveꞌg̃a oko hete ojogwehe,” e po ti g̃a Tupanaꞌga mboheteavo 
nehẽ. 8  Kiro ji ei pe me: Cristoꞌga uhu yvya koty imombyryva judeusꞌg̃a 
pe raikwehe. Aꞌereki Tupanaꞌga eꞌi judeusꞌg̃a namonhavaꞌea pe hako: 

“Tamondo ti Cristoꞌga pe pyri tomombyry ti ga pe me javo,” ei Tupanaꞌga 
hako. Nurã Cristoꞌga ruri aꞌero tanhiꞌĩpoꞌru ti Tupanaꞌga javo. Igwete ga 
ei: “Aꞌero po ti g̃a ei nehẽ: ‘Tupanaꞌga nopiriani g̃wembiꞌea jipi,’ e po ti g̃a 
nehẽ,” ei Cristoꞌga raikwehe. 9 Cristoꞌga uhu imombyryva judeusꞌg̃a pe 
judeusꞌg̃arũiveꞌg̃a ti tombohete Tupanaꞌga javo no. “Tombohete ti g̃a ga 
oporogwetyga rehe,” ei ga. Aherembikwatijara eꞌi no. Aꞌereki omombeꞌu 
Cristoꞌga nhiꞌig̃a Tupanaꞌga pe hako.

“Judeusꞌg̃arũiveꞌg̃a pyteri pe po ti ji ei nehẽ
ndepyry hete nde javo.

Orombohete po ti ji nhinhimbyꞌyita nde ve nehẽ,” eꞌi ikwatijara 
Cristoꞌga nhiꞌig̃a mombeꞌgwovo hako.

10 Ojipevaꞌea rembikwatijara eꞌi no:
“Judeusꞌg̃arũivaꞌero ti pejoryjory Tupanaꞌga remimoꞌẽharaꞌg̃a pavẽi 

judeusꞌg̃a pavẽi,” eꞌi aherembikwatijara.
11 Ojipevaꞌea rembikwatijara eꞌi no:

“Judeusꞌg̃arũivaꞌero ti pembohete nhandepojykahareteꞌga.
Ojipendyhygaꞌg̃a nhaporemo ti tombohete ga,” eꞌi aherembikwatijara.

12  Isaíasvaꞌea okwatija Cristoꞌga mombeꞌujipeavo no hako.
“Jessévaꞌea rymyminoꞌga po ti ojihu yvyakotyvaꞌero nehẽ.
Judeusꞌg̃arũiveꞌg̃a nduvihavamo po ti ga rekoi nehẽ.
‘Gaha po ti nhande reroho yvagi pe nehẽ,’ e po ti judeusꞌg̃arũiveꞌg̃a 

nehẽ,” ei ahe ikwatija hako.
13 Tupanaꞌga pe mboꞌe penderohoag̃wama rehe no. Ga po ti tapembohory 

hete inog̃atuavo pepyꞌa nehẽ. Aꞌereki pe pejiko ga rehe. Igwaigwavete po 
ti Tupanaꞌga raꞌuva pe mboꞌemboꞌei. Aꞌero po ti pe ei nehẽ: “Uhu tuhẽ po ti 
ga nhande rerogwovo yvagi pe nehẽ,” peꞌe po ti pe nehẽ.

Paulovaꞌea poravykyagwera judeusꞌg̃arũivaꞌea pe
14 Nhiirũ, jihi ko opokwaha hete. Pepyry hete pe. Pekwaha hete pe 

mbatera no. Penhomog̃ita kwaha pe no. 15 Emo ji akwatijaruka pe me 
tapekwahavaꞌja ti mbatera javo. Namombeꞌunhimimi ji imondovouka pe me 
aꞌero. Aꞌereki Tupanaꞌga omombyry ji ve. 16 Ga ji mboporavyky Jesus Cristoꞌga 
pe judeusꞌg̃arũiveꞌg̃a pokoguka ji ve. Ikwavaꞌẽharaꞌg̃a omombeꞌumbeꞌu 

Tupanaꞌga nhiꞌig̃a judeusꞌg̃a pe. Na jitehe ji imombeꞌumbeꞌui kiro Tupanaꞌga 
remimombeꞌupyryva judeusꞌg̃arũiveꞌg̃a pe Cristoꞌga mombeꞌgwovo. 
Amombeꞌu ji g̃a pe takwavaꞌẽ ti ji g̃a Tupanaꞌga pe javo. G̃a ndehe po ti 
Tupanaꞌga nhimohẽhetei nehẽ Tupanaꞌga raꞌuva g̃a mombyryvame nehẽ.

17 Jesus Cristoꞌga okovo g̃waramo ji pavẽi jiroryrory hete ji jiporavykyrame 
Tupanaꞌga pe. 18 Amombeꞌu po ti ji pe me jiporavykyagwera. Emo Cristoꞌga 
remimboporavykyagwera jate po ti ji imombeꞌui pe me nehẽ. Aꞌea ji 
namombeꞌunhimimi. Aꞌereki Cristoꞌga ji poko hete ji mboporavykyavo 
Tupanaꞌga pe. Aꞌero ji imombeꞌui Tupanaꞌga nhiꞌig̃a judeusꞌg̃arũiveꞌg̃a pe 
tohendu katu ti g̃a javo. Amombeꞌumbeꞌu ji g̃a pe. Ako katu ji g̃apyteri 
pe no. 19 Tupanaꞌga raꞌuva ombuhu opopoakara ji ve. Aꞌero ji hepiukari 
g̃a pe ahemonhimombyꞌahetevaꞌea. Nurã g̃a hendukatui Tupanaꞌga 
nhiꞌig̃a. Amombeꞌumbeꞌu ji Tupanaꞌga remimombeꞌua g̃a pe aꞌero Cristoꞌga 
mombeꞌgwovo. Jerusalém me naꞌẽ ji ga mombeꞌui g̃a pe. Pea hugwi ji hoi 
aꞌero pea rupi. Ambojoapiapi ji jigwovo cidades pe ga mombeꞌgwovo g̃a 
pe. Aerẽ ji hoi Ilíriapeveꞌg̃a gwyri pe no. 20 Aꞌereki ji ajirokwa Cristoꞌga 
mombeꞌgwovo g̃a pe pevo – perope g̃a nohenduvi ve Cristoꞌga mombeꞌua. 
Jihi ndahoi Cristoꞌga mombeꞌgwovo g̃a pyri – perope ojipeꞌg̃a omombeꞌu jipe 
Cristoꞌga g̃a pe. Nanongaraꞌg̃a ji namboꞌei jipi. 21 Ikwatijara eꞌi no:

“Ojipeꞌg̃a nomombeꞌui ve ga g̃a pe.
Emo po ti g̃a okwaha tuhẽ ga nehẽ.

Kiroki g̃a nohenduvi ve
– okwaha po ti g̃a ga nehẽ,” eꞌi ikwatijara.

Paulovaꞌea oho pota Romapevaꞌea pyri
22  Ymyagwera jate ji hopotarahivamo pe pyri novĩa. Emo ji ahoaho 

ojipeꞌg̃a pyri. Aꞌero tehe ji ndahoi ve pe pyri. 23-24 Ag̃wamo reki ji 
amombeꞌu pa Cristoꞌga avoveꞌg̃a pe. Aꞌero po ti ji hoi Espanhapeveꞌg̃a 
gwyri pe. Ji kwavame po ti ji pytai pe ndepiaga nehẽ. Aꞌereki ymyahũ ji 
porepiapotaramo pe ndehe. Apytaahiꞌvi po ti ji pe pyri nehẽ jiroryroryvamo 
pe ndehe nehẽ. Aꞌero po ti pe ji pokogi nehẽ ji mondovouka pea rupi nehẽ.

25 Kirog̃we po ti ji hoi naꞌẽ Jerusalém me tapoko ti Cristoꞌgareheveꞌg̃a pevo. 
26 Aꞌereki g̃a pe Macedôniapeveꞌg̃a gwyripeveꞌg̃a Cristoꞌgareheveꞌg̃a omonoꞌonoꞌõ 
itambereꞌia. Na jitehe Gréciapeveꞌg̃a gwyripeveꞌg̃a omonoꞌonoꞌõ itambereꞌia g̃a pe. 

“Timondouka ti itambereꞌia Jerusalém me Cristoꞌgareheveꞌg̃a pe imbatereꞌỹveꞌg̃a 
pe,” ei g̃a ojohupe. G̃anemimbuhura po ti ji herohoi kiro heja g̃a pe aꞌero nehẽ. 
27 G̃wemimbotarimo tehe g̃a omondouka imombyryva Jerusalémmeveꞌg̃a pe 
judeusꞌg̃a pe. “Timondouka po nhande mbatera g̃a pe hamo,” ei g̃a raikwehe. Aꞌiti 
tuhẽ. Aꞌereki judeusꞌg̃a ojikwe omombyry g̃a pe judeusꞌg̃arũiveꞌg̃a pe Cristoꞌga 
mombeꞌgwovo g̃a pe. Igwete g̃a jikogi Cristoꞌga rehe raikwehe Macedôniapeveꞌg̃a 
Gréciapeveꞌg̃a no. Kiro pyryvamo g̃a imondoukari ombatera judeusꞌg̃a pe 
ikwepyga aꞌero. Aꞌereki judeusꞌg̃a pyryvipe g̃a pe Cristoꞌga mombeꞌgwovo g̃a 

pe. 28 Kiro po ti ji herohoi g̃anemimbuhura itambereꞌia heja Jerusalémmeveꞌg̃a 
pe aꞌero nehẽ. Hejapavame po ti ji honaꞌẽi pe pyri pe ndepiaga nehẽ jihorame 
Espanhapeveꞌg̃a gwyri pe nehẽ. 29 Cristoꞌga omombyry hete ji ve. Ji horame pe 
pyri po ti ga imombyryhetei pe me nehẽ no. Aꞌea ji akwaha hete.

30 Nhiirũ, xajiko nhande nhandepojykahareteꞌga rehe Jesus Cristoꞌga 
rehe. Nhandejopyꞌa ja nhande no. Aꞌereki Tupanaꞌga raꞌuva nhande mongoi 
nhandejopyꞌa ja. Nurã ji ehetei pe me aꞌero: Ji ja ti penhiꞌĩ hete Tupanaꞌga 
pe ji repyga. 31 Nahã ti peꞌji ga pe: “Apĩ, eaꞌngu ti Pauloꞌga ga horame 
Judéiapeveꞌg̃a gwyri pe tojukayme ti g̃a ga pevo. Aꞌereki g̃a ndojikogi Cristoꞌga 
rehe,” peꞌji ti ga pe. “Kiro po ti Pauloꞌga herohoi judeusꞌg̃arũiveꞌg̃a itambereꞌia 
Cristoꞌgareheveꞌg̃a pe judeusꞌg̃a pe Jerusalém me nehẽ. Ga herohorame g̃a pe 
embohoryory ti g̃a judeusꞌg̃arũiveꞌg̃a itambereꞌia rehe topyhy ti g̃a Pauloꞌga 
hugwi javoji,” peꞌji ti Tupanaꞌga pe ji repyga, aꞌe hete ji pe me. 32 Aꞌero po ti 
ji roryheteramo ji horame pe pyri nehẽ Tupanaꞌga ji mondoukarame pe pyri 
nehẽ. Aꞌero po ti pe ji mbohoryhetei nehẽ no. 33 Tupanaꞌga onog̃atueꞌymi 
nhandepyꞌa. Tapendereko katu pa ti ga aꞌero nehẽ. Na tuhẽ.

Paulovaꞌea omondouka onhiꞌig̃a g̃wembikwahavaꞌea pe

16  1 Tamombeꞌu ti pe me Febehẽa nhaneirũhẽa. Hẽa ko Jesusꞌgareheveꞌg̃a 
ndepiakatuharaꞌg̃a pokoharamo oko cidade de Cencréia pe. Pyry hete 

ko hẽa. 2 Hẽa rurame pe pyri pembuhu ti hẽa penhonga pe pejikokatuavo 
hẽa pe. Aꞌereki hẽa ojiko hete nhandepojykahareteꞌga rehe. Nanongaraꞌg̃a po 
nhande timbuhuruka tuhẽ nhande pyri hamo nhande Cristoꞌgarehevaꞌero 
g̃waramo hamo. Hẽa herekoeꞌymame mbatera pemondomondo ti hẽa pe 
aꞌero. Aꞌereki hẽa jitehe opokopoko jaraꞌg̃a jipi. Hẽa ji poko ikwehe no. Nurã ti 
pepoko hẽa imondovo hẽa pe mbatera nehẽ.
 3 Tamondouka ji nhinhiꞌig̃a Priscilahẽa pe hẽarembirekoꞌga pe no 

Áquilaꞌga pe. G̃a oporavyky ji pavẽi Jesus Cristoꞌga mombeꞌgwovo 
ikwehe. 4 Ji repyga g̃a omano gwerevi onhiaꞌngueꞌyma ikwehe 
tomanoyme ti Pauloꞌga javo ikwehe. Aꞌe ji g̃a pe kiro: “Pepyry 
hete pe.” Judeusꞌg̃arũiveꞌg̃a na jitehe eꞌi – kiroki g̃a onhimonoꞌõ 
jipi Cristoꞌgarehevaꞌero. G̃a nhaporemo eꞌi Áquilaꞌg̃a pe: “Pepyry 
hete pe Pauloꞌga aꞌnguavo.”

 5 Tamondouka ji nhinhiꞌig̃a g̃a pe no – kiroki g̃a onhimonoꞌõ 
Cristoꞌgarehevaꞌero Áquilaꞌg̃a nonga pe.

Tamondouka ti nhinhiꞌig̃a Epênetoꞌga pe no. Jipyꞌa ja hete ga. Ga 
naꞌẽ ko ojiko Cristoꞌga rehe Ásiapeveꞌg̃a gwyri pe ikwehe.

 6 Tamondouka ji nhinhiꞌig̃a Mariahẽa pe. Hẽa oporavyky hete pe 
pokoga raikwehe.

 7 Tamondouka ji nhinhiꞌig̃a Andrônicoꞌga pe Juniashẽa pe no. G̃a ko jireꞌyjaꞌg̃a 
judeusꞌg̃a. Orojogwereko ore cadeia pype ikwehe. Jijikoga renonde g̃a 
jikogi Cristoꞌga rehe. G̃a ko ojipeꞌg̃a hohe Cristoꞌga moirũharaꞌg̃a pyteri pe.

 8 Tamondouka ji nhinhiꞌig̃a Amplíatoꞌga pe no. Jipyꞌa ja hete ga 
Cristoꞌgarehevaꞌero.

 9 Tamondouka ji nhinhiꞌig̃a Urbanoꞌga pe no. Nhande ja ga poravykyi 
tamombeꞌu ti Cristoꞌga g̃a pe javo. Estáquisꞌga pe ji imondoukari 
nhinhiꞌig̃a no. Jipyꞌa ja hete ga.

 10 Tamondouka ji nhinhiꞌig̃a Apelesꞌga pe no. Onhimomirana ga hahya 
pe opohireꞌyma Cristoꞌga hugwi.

Tamondouka ji nhinhiꞌig̃a Aristóbuloꞌga rongapypeveꞌg̃a pe no.
 11 Tamondouka ji nhinhiꞌig̃a Herodiãoꞌga pe. Jireꞌyjaꞌga ko ga judeuꞌga.

Tamondouka ji nhinhiꞌig̃a Narcisoꞌga rongapypeveꞌg̃a pe no – kiroki 
g̃a ojiko Cristoꞌga rehe.

 12 Tamondouka ji nhinhiꞌig̃a Trifenahẽa pe no Trifosahẽa pe no. G̃a 
oporavyky hete nhandepojykahareteꞌga pe.

Tamondouka ji nhinhiꞌig̃a Pérsidehẽa pe. Jipyꞌa ja hete hẽa. Hẽa 
oporavyky hete tuhẽ nhandepojykahareteꞌga pe no.

 13 Tamondouka ji nhinhiꞌig̃a Rufoꞌga pe. Ojipeꞌg̃a hohe ko ga pyry 
hete Cristoꞌgarehevaꞌero. Gayhẽa pe ji imondoukari nhinhiꞌig̃a no. 
Jihya ja ko hẽa ji rerekokaturo g̃waramo.

 14 Tamondouka ji nhinhiꞌig̃a Asíncritoꞌga pe no Flegonteꞌga pe no Hermesꞌga 
pe Pátrobasꞌga pe Hermasꞌga pe g̃apyriveꞌg̃a pe no nhaneirũꞌg̃a.

 15 Tamondouka ji nhinhiꞌig̃a Filólogoꞌga pe Júliahẽa pe no Nereuꞌga pe 
garendyrahẽa pe no Olimpasꞌga pe no g̃apyriveꞌg̃a pe nhaporemo 
no Cristoꞌgareheveꞌg̃a.

 16 Penhoꞌanhuvanhuvã ti penhoiruamo. Ojipendyhygaꞌg̃a nhaporemo 
– kiroki g̃a onhimonoꞌõ jipi Cristoꞌgarehevaꞌero – g̃a omondouka 
onhiꞌig̃a pe me.

Mbapavamo Paulovaꞌea omog̃ita ahe
17 Nhiirũ, kiro ji ehetei pe me. Pehepia ti g̃a pejipeꞌavo g̃a hugwi – kiroki g̃a g̃a 

mbojogwayvayvaruka. “Pemboꞌeagwera ndapyryvi,” ei g̃a. “Ore po ti pe mboꞌe 
nehẽ,” ei g̃a. G̃anhiꞌig̃a rendukaturame po ahe ndojikokatuaꞌjavi Cristoꞌga rehe 
aꞌero. Pejipeꞌa ti g̃a hugwi, aꞌe ji. 18 Nanongaraꞌg̃a ndokoi nhandepojykahareteꞌga 
remimbotarimovaꞌea rehe Cristoꞌga remimbotarimovaꞌea rehe. 
G̃wemimbotaruhua rehe g̃a ndekoi. Onhiꞌig̃atu tehe g̃a ojipeꞌg̃a mboheteteheavo 
g̃a moandyandyita – kiroki g̃a nonhimombaragwahavi g̃andekoteꞌvaruhuvaꞌea 
rehe. 19 Pehe reki pehendu katu Cristoꞌga mombeꞌua. Ojipeꞌg̃a nhaporemo 
okwaha penemiendukatua. Nurã ji roryroryvamo pe ndehe. Aꞌe ji pe me aꞌero: 
Peko katu kwaha ti, aꞌe ji. Tapekoteꞌvaruhukwahavi ti, aꞌe ji pe me no.

20 Tupanaꞌga onog̃atueꞌymi nhandepyꞌa. Ga po ti kotihĩ omombi pe 
hugwi Satanásꞌga popoakara anhag̃a ruvihavuhuꞌga popoakara nehẽ. Pe 
po ti Satanásꞌga hoheramo aꞌero nehẽ.

Nhandepojykahareteꞌga Jesus Cristoꞌga ti tomombyry pe me.

21 Timóteoꞌga – ga oporavyky ji pavẽi – ga omondouka onhiꞌig̃a pe me. 
Na jitehe Lúcioꞌga omondouka onhiꞌig̃a Jasãoꞌga pavẽi Sosípatroꞌga pavẽi. 
Jireꞌyjaꞌg̃a ko g̃a judeusꞌg̃a.

22-24 Gaioꞌga omondouka onhiꞌig̃a pe me no. Garonga pype ji ruvi kiro. 
Garonga pype jitehe Cristoꞌgareheveꞌg̃a onhimonoꞌonoꞌõ jipi. Erastoꞌga 
omondouka onhiꞌig̃a pe me no. Gaha gwereko katu itambereꞌia cidadepeveꞌg̃a 
nduvihavaꞌg̃a pe. Quartoꞌga nhaneirũꞌga omondouka onhiꞌig̃a pe me no.

Ji ko Tércioramo. Jihi akwatija koha Pauloꞌga repyga. 
Cristoꞌgarehevaꞌero ji amondouka nhinhiꞌig̃a pe me no.

Paulovaꞌea ombohete Tupanaꞌga
25 Timbohete ti Tupanaꞌga. Gaha pe mbojiko hete Cristoꞌga rehe. Aꞌea 

pe ko ji ei jipi ji imombeꞌurame Tupanaꞌga remimombeꞌupyryva Cristoꞌga 
mombeꞌgwovo g̃a pe. Aꞌea Tupanaꞌga okwahavuka yvyakotyveꞌg̃a pe 
ag̃wamo. Ymyagwera jate ga ndokwahavukari aꞌea ahe ve. Aꞌero onhimi 
ahe ve. 26 Ag̃wamo ki aꞌe te ikwatijara okwahavuka pa nhande ve – kiroki 
ikwatijara Tupanaꞌga nhiꞌig̃a mombeꞌuharavaꞌea okwatija hako. Aꞌereki 
ag̃wamo Tupanaꞌga okoeꞌymiveꞌga eꞌi: “Akwahavuka ji kiro ojipendyhygaꞌg̃a 
pe nhaporemo tojiko pa ti g̃a Cristoꞌga rehe ga rendukatuavo,” ei Tupanaꞌga.

27 Tupanaꞌga jate okwaha hete. Gaha jate ko Tupanetero. Timbohete ti 
ga avuirama aꞌero. Aꞌereki Jesus Cristoꞌga omboheteuka ga nhande ve. Na 
tuhẽ. Amém. 

1  1 Jihi ko Pauloramo. Sóstenesꞌga oko ji pavẽi no. Nhaneirũramo 
ko ga rekoi Cristoꞌgarehevaꞌero okovo g̃waramo. Kiro ji ikwatijari 

nhinhiꞌig̃a imondovouka pe me. Tupanaꞌga g̃wemimbotarimo 
Jesus Cristoꞌga moirũukari ji ve ikwehe. “Eho ti Jesus Cristoꞌga 
mombeꞌgwombeꞌgwovo ojipeꞌg̃a pe ga repyga,” ei Tupanaꞌga ji ve ikwehe.

2  Kiro ji ikwatijari imondovouka nhinhiꞌig̃a pe me aꞌero – perope 
peju cidade de Corinto pe pejijatykavo Tupanaꞌga mboheteavo. Pe ko 
Tupanaꞌgarehevaꞌero. Aꞌereki Tupanaꞌga pe moꞌemoꞌẽ ojive. “Jirehevaꞌero 
ko pe ndekoi pejikotyꞌa Jesus Cristoꞌga rehe,” ei Tupanaꞌga pe me. 
Ojipeꞌg̃a gwyripeveꞌg̃a pe nhaporemo ga ei no – kiroki g̃a Jesus Cristoꞌga 
mbohete jipi. Ga ko nhandepojykahareteꞌga g̃apojykahareteꞌga no.

3  Tupanaꞌga ti tomombyry pe me nhanderuveteꞌga Jesus Cristoꞌga pavẽi 
nhandepojykahareteꞌga pavẽi. Tonog̃atu ti g̃a pepyꞌa nehẽ no. 

Tupanaꞌga omombyry pe me
4 Nhinhiꞌig̃a nanani Tupanaꞌga pe ji ei: “Ndepyry hete nde imombyryva 

Corintopeveꞌg̃a pe g̃a jikotyꞌaro g̃waramo Jesus Cristoꞌga rehe,” aꞌeaꞌe ji ga pe 
jipi pe mombeꞌgwovo. 5 Pe jikotyꞌaro g̃waramo Jesus Cristoꞌga pavẽi Tupanaꞌga 
imombyryhetepavi pe me a. Ga okwahavuka pa pe me Jesus Cristoꞌga mombeꞌua. 
Pemombeꞌu kwaha hete pe Jesus Cristoꞌga ojipeꞌg̃a pe no. 6 Aꞌereki Tupanaꞌga 
gweroviaheteuka pe me Cristoꞌga mombeꞌua. 7 Aꞌero pe herekopavi Tupanaꞌga 
raꞌuva remimbuhuhava pyryhetevaꞌea pe imbohaꞌuvame Jesus Cristoꞌga 

ukwahava. 8 Jesus Cristoꞌga tuhẽ po ti pe mbojiko hete ojihe pe mongokatuavo 
avuirama nehẽ. Aꞌero po ti ga nombojariꞌiꞌi pe ndehe nehẽ uraꞌjavame nehẽ.

9 Tupanaꞌga g̃wembiꞌea rupi oho jipi. Nurã nhande jikogi ga 
rehe. Eꞌi ga pe me raikwehe tapejikotyꞌa ti jiraꞌyraꞌga pavẽi javo. 
Nhandepojykahareteꞌga pe ga ei Jesus Cristoꞌga pe.

Ojogwayva ahe Corinto pe
10 Nhiirũ, kiro ji ehetei pe me Jesus Cristoꞌga repyga. Pembojoꞌjajoꞌja 

ti penhiꞌig̃a ojohupe. Tapejogwayvayvari ti. Pejiheꞌa katu ti ojogwehe 
imbojoꞌjajoꞌjava pejeaporog̃ita. 11 Aꞌereki Cloehẽa rongapypeveꞌg̃a omombeꞌu 
ji ve pejogwayvayvara. 12  Ojoatyatyvihu po penhiꞌig̃a. Nahã po pe ei. Jaraꞌg̃a 
eꞌi: “Ji ko Pauloꞌgarehevaꞌero.” Jaraꞌg̃a eꞌi: “Ji ko Apoloꞌgarehevaꞌero.” 
Jaraꞌg̃a eꞌi: “Ji ko Pedroꞌgarehevaꞌero.” Jaraꞌg̃a: “Ji ko Cristoꞌgarehevaꞌero.”

13  Cristoꞌga jate ko penduvihaveteꞌga. Garehevaꞌero ko pe nhaporemo 
aꞌero. Maranuhũ pe ndapejiheꞌari ojogwehe naerũ? Ji rũi reki amano 
yva rehe pendepykaramo ikwehe. Pe mobatizarame po g̃a ndeꞌi pe me 
raikwehe: “Kiro pe ndekoi Pauloꞌgarehevaꞌero.” Ndeꞌi po g̃a aꞌea pe me 
raikwehe. “Cristoꞌgarehevaꞌero kiro pe ndekoi,” e po g̃a pe me raikwehe.

14-15 Ji nopomobatizatizai ji ruvame pe pyri ikwehe. Pyry reki ji ve 
ji nopomobatizai. Po ji pe mobatizatizai, aꞌero po g̃a etehei ji ve hamo: 
Ojihevaꞌero Pauloꞌga g̃a mobatizai. Nopomobatizatizai ji aꞌero. Crispoꞌga jate 
ji amobatiza Gaioꞌga reheve Cristoꞌgarehevaꞌero ti g̃a toko javo. 16 G̃ahã nohõ, 
Estéfanasꞌga rongapypeveꞌg̃a ji amobatiza nohõ. Ojipeꞌg̃a po ji namobatizai 
ovuhu. 17 Aꞌereki aꞌea rehe rũi Cristoꞌga ji mbuhuruka avo. “Emombeꞌu ti 

pyryvaꞌea ji mombeꞌgwovo g̃a pe. Terenhiꞌig̃atutehei ti ji mombeꞌurame g̃a pe,” 
ei ga ji ve ikwehe. Ako ji ganhiꞌig̃a rupi aꞌero. Nurã ji nanhiꞌig̃atutehei Cristoꞌga 
mombeꞌurame g̃a pe. Po nahã ji nhiꞌig̃atui g̃a pe hamo, aꞌero po nhinhiꞌig̃atua 
rehe jate g̃a ndekoi hamo. Aꞌero po Cristoꞌga mombeꞌua rehe g̃a ndokoi hamo. 
Ndikwahyi po g̃a pe Cristoꞌga manoagwera g̃a ndepyga aꞌero hamo.

Tupanaꞌga okwaha hete
18  Kiroki g̃a oho hahyvaꞌea ruvihava viara rupi okoteꞌvaruhuro 

g̃waramo – nhande imombeꞌurame g̃a pe Cristoꞌga manoagwera nhande 
repyga, aꞌero g̃a ei: “Pemombeꞌu tehe pe g̃wihã ore ve,” ei g̃a.

Nhande rehe ki aꞌe te Cristoꞌga manoagwera mombeꞌua ikwahy hete 
reki. Aꞌereki nhande xaho Tupanaꞌga ronga viara rupi nhandejikoga 
Cristoꞌga rehe. Cristoꞌga manoagwera pyvõ Tupanaꞌga ikwahavukari 
nhande ve opopoakara. 19 Nahã aherembikwatijara imombeꞌui no 
Tupanaꞌga nhiꞌig̃a mombeꞌgwovo hako. Tupanaꞌga eꞌi hako:

“Eꞌi g̃a ojive novĩa:
‘Jireaporog̃ita katu hete ji ikwahaheteavo,’ ei g̃a ojive novĩa.
Kiro po ti ji imboukwahavukari g̃andeaporog̃itatehea aꞌero nehẽ,” ei 

Tupanaꞌga hako.
Nahã aherembikwatijara omombeꞌu Tupanaꞌga nhiꞌig̃a hako.

20 Maranuhũ nanongaraꞌg̃a ndekoi naerũ ikwahapyraꞌg̃a pemboꞌeharaꞌg̃a no? 
Marã onhiꞌig̃atuharaꞌg̃a no? Yvyakotyveꞌg̃a eꞌi tehe nanongaraꞌg̃a pe: “Okwaha 
hete g̃a.” Tupanaꞌga ki aꞌe te omboukwahavuka reki g̃anembikwahaveꞌyma.

21 Tupanaꞌga okwaha hete. Aꞌero ga ei: “Gweaporog̃ita rupi rũi po ti 
yvyakotyveꞌg̃a ji kwahavi nehẽ,” ei Tupanaꞌga g̃a mombeꞌgwovo. Aꞌero 
ga ei ore ve: “Pemombeꞌumbeꞌu ti Cristoꞌga manoagwera g̃a pe,” ei ga. 

“Kiroki g̃a gwerovia penemimombeꞌua ojikoga Cristoꞌga rehe – g̃ahã po ti 
ji aru yvagi pe jijipyri nehẽ,” ei Tupanaꞌga ore ve.

Ore imombeꞌurame Cristoꞌga manoagwera ojipeꞌg̃a pe, aꞌero g̃a etehei 
ore ve: “Pemombeꞌu tehe pe aꞌea ore ve,” eꞌi tehe g̃a. 22  Judeusꞌg̃a eꞌi ore 
ve: “Peapo naꞌẽ ti ahemonhimombyꞌavaꞌea torohepia,” ei g̃a. “Hepiagame 
jate po ti ore heroviari pe Cristoꞌga mombeꞌurame ore ve,” ei g̃a ore ve. 
Judeusꞌg̃arũiveꞌg̃a eꞌi ore ve: “Pe ikwahaheterame jate penhiꞌig̃atuavo po 
ti ore heroviari penemimombeꞌua nehẽ,” ei g̃a ore ve.

23 Ore ki aꞌe te oromombeꞌu katu Cristoꞌga manoa yva rehe nhande repyga. 
Judeusꞌg̃a onhimonhaꞌnga reki oreremimombeꞌua rehe. Judeusꞌg̃arũiveꞌg̃a 
eꞌi reki ore ve: “Pemombeꞌu tehe pe aꞌea ore ve,” ei g̃a. 24 Na rũi reki ore 
imombeꞌurame Tupanaꞌga remimoꞌẽharaꞌg̃a pe. Tupanaꞌga omoꞌemoꞌẽ g̃a ojive 
toko ti g̃a jirehevaꞌero javo. Judeusꞌg̃a pyteripeveꞌg̃a hugwi ga omoꞌemoꞌẽ g̃a. 
Judeusꞌg̃arũiveꞌg̃a pyteripeveꞌg̃a hugwi ga omoꞌemoꞌẽ g̃a no. Ore imombeꞌurame 
Cristoꞌga manoa g̃a pe g̃a ei: “Cristoꞌga gwepiuka nhande ve Tupanaꞌga 
popoakara,” ei g̃a. “Okwahavuka ga nhande ve Tupanaꞌga reaporog̃ita no. 

Aꞌereki Tupanaꞌga okwaha hete,” ei g̃a. 25 Ojipeꞌg̃a eꞌi tehe Tupanaꞌga pe: “Ga 
ndokwahavihu,” ei g̃a javo tehe. Ga okwaha hete reki nhande hohe pa. G̃a eꞌi 
tehe ga pe no: “Tupanaꞌga ndipopoakarihu. Aꞌereki garaꞌyravaꞌea omano,” ei g̃a 
javo tehe. Nhande hohe pa reki Tupanaꞌga popoakaramo.

26  Nhiirũ, pekwahavaꞌja pejikoagwera Tupanaꞌga pemoꞌemoꞌẽrame 
ojive ikwehe. Aꞌea rupi pe mombeꞌurame ojipeꞌg̃a ei: “Mokonhaꞌg̃a jate 
okwaha hete. Mokonhaꞌg̃a jate ipopoaka hete,” ei g̃a. “Mokonhaꞌg̃a jate 
huvihavuhu. Jaraꞌg̃a ndokwahavihu pa,” ei g̃a pe mombeꞌgwovo. 27 G̃a eꞌi 
pe me ikwahapyreꞌỹveꞌg̃a. Tupanaꞌga ki aꞌe te eꞌi pe me: “Opomoꞌemoꞌẽ 
ji jijive tahepiuka ti ikwahapyraꞌg̃a nembikwahaveꞌyma,” ei Tupanaꞌga 
pe me. Eꞌi g̃a pe me ipopoakareꞌỹveꞌg̃a. Tupanaꞌga ki aꞌe te eꞌi pe me: 

“Opomoꞌemoꞌẽ ji jijive tahepiuka ti ipopoakaveꞌg̃a popoakareꞌyma,” 
ei Tupanaꞌga pe me. 28  Pe ndehe g̃a ndokoi okoteheveꞌg̃a javo pe 
me. “Huvihavaꞌg̃a rũi,” ei g̃a pe me. Tupanaꞌga ki aꞌe te eꞌi pe me: 

“Opomoꞌemoꞌẽ ji tahepiuka ti huvihavaꞌg̃a ndekotehea,” ei ga. 29 Nurã 
Tupanaꞌga ei tonhimbohetepavyme ti g̃a ji pyri aꞌero.

30 Tupanaꞌga pe mbojikotyꞌaruka Jesus Cristoꞌga pavẽi. Aꞌero 
Cristoꞌga okwahavuka nhande ve Tupanaꞌga reaporog̃ita. Cristoꞌga 
nhande mombyry no Tupanaꞌga rerekokatuavouka nhande ve. Cristoꞌga 
nhande mongo Tupanaꞌgarehevaꞌero. Cristoꞌga nhande mbopiroꞌyi 
nhanderekoteꞌvaruhua hugwi no. Nahã nhande rekoi Tupanaꞌga 
nhanembojikotyꞌarukaro g̃waramo Jesus Cristoꞌga pavẽi. 31 Aꞌea pe 
Tupanaꞌga rembikwatijarukara eꞌi aꞌero:

“Kiroki g̃a ombohete pota
– tombohete ti g̃a nhandepojykahareteꞌga jate
ndepyry hete nde ji ve javo,” eꞌi ikwatijara hako.

Cristoꞌga manoagwera mombeꞌua

2  1 Nhiirũ, jihorame pe pyri ji imombeꞌukatui pe me Tupanaꞌga 
mombeꞌua ikwehe. Aꞌea nhande ymya ndikwahavi. 

Ikwahapyraꞌg̃aꞌjarũivaꞌero reki ji imombeꞌui pe me. Nanongaraꞌg̃a 
onhiꞌig̃atu hete jipi orokwaha hete ore javo pe me. Ji ko na rũi amombeꞌu 
pe me aꞌero. 2  Nahã ji ei jiyvyteri pe: “Jesus Cristoꞌga jate po ti ji 
amombeꞌu g̃apyteri pe nehẽ gamanoagwera yva rehe imombeꞌgwovo 
nehẽ,” aꞌe ji jiyvyteri pe.

3  Jipopoakareꞌymamo ji rekoi pe pyri aꞌero. Ahyhyi ji jikyhyjiavo 
maraꞌngu po ti ji Cristoꞌga mombeꞌukatuavo g̃a pe javo.

4 Ikwahapyraꞌg̃aꞌjarũivaꞌero ji ga mombeꞌui pe me. Pe mboꞌerame ji 
ndaꞌei toko ti g̃a nhinhiꞌig̃atua rupi javeꞌyma pe me. Nhiremimombeꞌua 
pyvõ Tupanaꞌga ikwahavukari reki pe me gwaꞌuva popoakara. 5 Tupanaꞌga 
okwahavuka aꞌea pe me jipopoakara ti tombojikoguka g̃a Cristoꞌga rehe 
javo. Yvyakotyveꞌg̃a nembikwahava rũi pe mbojikoguka ga rehe aꞌero.

Tupanaꞌga raꞌuva okwahavuka gareaporog̃ita
6  Tupanaꞌga reaporog̃ita reki ore imombeꞌui g̃a pe – kiroki g̃a okwaha 

hete Cristoꞌga. Yvyakotyveꞌg̃a ndeaporog̃ita ore noromombeꞌui g̃a 
pe. Noromombeꞌui ore g̃andeaporog̃ita no – kiroki g̃a yvyakotyveꞌg̃a 
mondomondoi g̃wemimbotarimovaꞌea rehe jipi. G̃a igwaigwavete 
ndipopoakari nehẽ. 7 Onhimivaꞌea ore oromombeꞌu Tupanaꞌga 
rembikwahava. Ymya ga ndokwahavukari aꞌea yvyakotyveꞌg̃a pe. Emo 
yvya apoa renonde ga eꞌi nhog̃wenonde jupe hako. “Nhirembikwahava po 
ti g̃ambohuvihavuhuag̃wama nehẽ,” ei Tupanaꞌga hako. Nahã Tupanaꞌga 
eꞌi nhog̃wenonde nhande mombeꞌgwovo hako.

8  Yvyakotyveꞌg̃a nduvihavaꞌg̃a ndokwahavi aꞌea raikwehe. Po 
g̃a ikwahavi hamo, aꞌero po g̃a nombovyrukari Cristoꞌga moꞌama 
yva rehe ga jukavo hamo. Ga ko Tupanamo huvihavuhu hete reki. 
9 Aherembikwatijara Tupanaꞌga mombeꞌuhava eꞌi reki hako:

“Ymya Tupanaꞌga eꞌi:
‘Tamombyry hete ti nhiarõharaꞌg̃a pe,’ ei ga,” ei ahe.
“Ndihepiagi pa nhande nanongara Tupanaꞌga 

remimombyryvag̃wama,” ei ahe hako.
“Nihenduvi pa aꞌea no.
Niandeaporog̃itai pa nhande nanongara rehe Tupanaꞌga 

remimombyryvag̃wama rehe,” ei ahe ikwatija hako.
10 Nhande ve reki Tupanaꞌga ikwahavukari onhimivaꞌea. Gwaꞌuva 

pyvõ ga ikwahavukari nhande ve. Aꞌereki aꞌea gwepia pa ikwahapava. 
Tupanaꞌga raꞌuva okwaha pa gareaporog̃ita onhimihetevaꞌea.

11 Nhandereaporog̃ita ojipeꞌg̃a ndokwahavi. Nhande jate tikwaha 
nhandereaporog̃ita. Na jitehe ojipeꞌg̃a ndokwahavi Tupanaꞌga reaporog̃ita. 
Garaꞌuva jate okwaha aꞌea. 12  Ndirekoi reki nhande g̃andeaporog̃ita – 
kiroki g̃a ndojikogi Tupanaꞌga rehe. Tupanaꞌga raꞌuva reki ojikotyꞌa 
nhande pavẽi. Aꞌereki Tupanaꞌga ombuhu gwaꞌuva nhande pyri tokwaha 
ti g̃a nhiremimombyryva ojive javo.

13  Tupanaꞌga remimombyryva rehe garaꞌuva ojipeꞌg̃a mboꞌeukari ore ve. 
Ikwahapyraꞌg̃a ndeaporog̃ita nomboꞌeukari ore ve aꞌea rehe. Igwete ore 
imombeꞌukatui Tupanaꞌga raꞌuva remimboꞌea g̃a pe – kiroki g̃a ojikotyꞌa 
garaꞌuva pavẽi. 14 Kiroki g̃a ndojikotyꞌari garaꞌuva pavẽi – g̃a ndogwerekoi 
Tupanaꞌga raꞌuva remimbuhura. Ore imombeꞌurame g̃a pe g̃a ei: 

“Pemombeꞌu tehe pe aꞌea,” ei g̃a ore ve. Ndokwahavi tuhẽ ko g̃a aꞌea.
G̃ahã jate – kiroki g̃a ojikotyꞌa Tupanaꞌga raꞌuva pavẽi – g̃ahã jate 

onhimombaragwaha nanongara rehe ikwahava. 15 G̃ahã okwaha 
pa. Onhimombaragwaha g̃a pyryvaꞌea rehe. Onhimombaragwaha g̃a 
pyryveꞌỹvaꞌea rehe. Emo g̃andeaporog̃ita pe po ojipeꞌg̃a ndeꞌi hamo 

ikwahaveꞌyma. Aꞌereki g̃a ndojikotyꞌari Tupanaꞌga raꞌuva pavẽi. 16  Nahã 
Tupanaꞌga ikwatijarukari ahe ve hako. Igwete ahe ei hako:

“Ndokwahavi pa g̃a nhandepojykahareteꞌga reaporog̃ita.
Nomog̃itai pa g̃a ga javo ga pe,” ei ikwatijara.

Nhandereaporog̃ita reki Cristoꞌga reaporog̃itaꞌjavaꞌea.

Peko ti Tupanaꞌga reaporog̃ita rupi

3  1 Nhiirũ, jiruvame pe pyri ji namombeꞌui onhimihetevaꞌea pe me 
ikwehe. Pejikotyꞌa pe Tupanaꞌga raꞌuva pavẽi novĩa. Emo pe ndapekoi 

ve Cristoꞌga remimbotarimovaꞌea rehe. Tayriꞌg̃a javuhu pe ndapekwahavi a. 
2  Nurã ji namombeꞌui ve pe me onhimihetevaꞌea ikwehe. Jukwahavaꞌea jate ji 
imombeꞌui pe me aꞌero. Po ji imombeꞌui onhimihetevaꞌea pe me, aꞌero po pe 
ndapekwahavi aꞌea hamo. Na jitehe kiro ji imombeꞌurame onhimihetevaꞌea 
po ti pe ndapekwahavi. 3 Aꞌereki penhimimbotarimovaꞌea rehe pe ndekoi jipi.

Jukwaha reki aꞌea. Penhimyrõ ko pe ojogwehegwehe. Pejogwayvayva 
ko pe no. Nurã ko ji ei pe me: Peko pe penhimimbotarimovaꞌea rehe. 
Cristoꞌgareheveꞌg̃aꞌjarũivaꞌea ko pe. 4 Peꞌe tehe pe javo ojohupe jipi. 
Jaraꞌg̃a eꞌi tehe: “Ore ko Pauloꞌgarehevaꞌea,” ei g̃a. Jaraꞌg̃a eꞌi: “Ore ko 
Apoloꞌgarehevaꞌea.” Nahã po pe etehei pejikovo penhimimbotarimovaꞌea rehe.

5 Marã tuhẽ Apoloꞌga rekoi naerũ? Marã ko ji rekoi naerũ? Tupanaꞌga 
remimbotarimovaꞌearehevaꞌero ore memei oroko. Tupanaꞌga Cristoꞌga 
mombeꞌuuka ore ve pe mboꞌeavouka. Aꞌero pe jikogi Cristoꞌga rehe ikwehe.

6-9 Tamombeꞌu kiro pe me ojoꞌjavaꞌea aꞌero tapekwaha ti nhanderekoa. 
Tupanaꞌgarehevaꞌero ko pe kohoaꞌjavaꞌea. Kohoa jaraꞌgaꞌjaveꞌga ko Tupanaꞌga. 
Tupanaꞌga moirũharamo ko ore g̃a ja aꞌero – kiroki g̃a gwereko katu kohoa. 
Nahã ko kohoa rerekokatuharaꞌg̃a ndekoi jipi. Ojipeꞌga otỹ haꞌynha. Aerẽ 
ojipeꞌga imoakỹakymi herekovo. Tupanaꞌga reki omonhimomboakaruka 
g̃a pe. Na jitehe ore pe nderekokatui. Jihi amombeꞌu ypy Cristoꞌga pe me. 
Aerẽ Apoloꞌga pe mboꞌemboꞌei ga rehe. Tupanaꞌga reki pe mbojikoguka 
hete jipi Cristoꞌga rehe. Ojipeꞌga otỹ, ojipeꞌga omoakỹakỹ. Tupanaꞌga jate 
omonhimomboakaruka g̃anemityma. Gaha jate ko huvihavetea aꞌero. 
Itỹharaꞌga huvihava rũi imoakỹharaꞌga pavẽi. Na jitehe ji huvihava rũi 
Apoloꞌga pavẽi. Tupanaꞌga jate ko huvihavetea pe mbojikoguka hete Cristoꞌga 
rehe. Ore memei oroporavyky Tupanaꞌga pe Cristoꞌga mombeꞌgwovo ojipeꞌg̃a 
pe. Kiroki g̃a oporavyky Tupanaꞌga pe – ga po ti okwepy imondovo g̃a pe nehẽ.

Tupanaꞌgarehevaꞌero ko pe peko ongaꞌjavaꞌero no. 10 Ore ko oroko 
onga apoharaꞌg̃aꞌjavaꞌero. Nahã po ahe japorame onga. Ojipeꞌga ombovy 
okyta imoꞌama. Aerẽ ojipeꞌga imondoi hehevaꞌea japopava. Na ja ore pe 
ndereko katu aꞌero. Tupanaꞌga ji mbokarakaturame ji amombeꞌu katu ypy 
Cristoꞌga pe me pe mbojikogauka ga rehe. Kiro ojipeꞌga pe mboꞌemboꞌei 
ga rehe aꞌero. Kiroki g̃a pe mboꞌe – g̃a po pe mboꞌe katu aꞌero hamo. 
11 Jesus Cristoꞌga jate ko nhande timombeꞌu ypy ojipeꞌg̃a mbojikoguka 

ga rehe. Ojipeꞌga rũi po nhande timombeꞌu ypy hamo. Aꞌereki Jesus 
Cristoꞌga Tupanaꞌga omombeꞌuuka ga rehe jate ti pejiko javo.

12 Japorame mbatera imondovo jypyvaꞌea rehe jaraꞌg̃a opoꞌru pyryhetevaꞌea 
– kiroki ndopavi a, ndokai no. Ouro g̃a opoꞌru, prata. Itaꞌia g̃a opoꞌru, 
ikatuhetevaꞌea – kiroki heꞌyjuhu ahe omondo itambereꞌia hehe. Jaraꞌg̃a 
ki aꞌe te opoꞌru opavaꞌea, okaivaꞌea. Yva g̃a opoꞌru, nhungwava, pindova. 
13 Ikairame g̃anembiapoagwera jukwaha reki ndapyryvivaꞌea. Aꞌereki tata 
ombokai pa ndapyryvivaꞌea g̃a hugwi. Jukwaha pyryhetevaꞌea no. Aꞌereki 
tata omboukwaha pyryvaꞌea nhimomiranama imbokaipaveꞌymame.

Na jitehe jaraꞌg̃a pe mboꞌe katu Jesusꞌga rehe. Jaraꞌg̃a napemboꞌekatui 
ga rehe. Jesus Cristoꞌga rurame po ti jukwahavamo g̃anemimboꞌea nehẽ, 
g̃anemimboꞌekatua. Jukwaha po ti g̃anemimboꞌekatueꞌyma nehẽ nohõ. 
Penembikwahava repiagame po ti Tupanaꞌga ikwahavi jaꞌjavo pemboꞌeharaꞌg̃a 
pe nehẽ. 14 Po ti pe ikwahahetei Jesusꞌga mombeꞌua pejikoga ga rehe, aꞌero po ti 
Tupanaꞌga imombyryhetei pemboꞌeharaꞌg̃a pe nehẽ pemboꞌe katu pe g̃a javo g̃a pe. 
15 Po ti pe ndapekwahavi Jesusꞌga mombeꞌua, aꞌero po ti Tupanaꞌga nomombyryvi 
pemboꞌeharaꞌg̃a pe nehẽ napemboꞌekatujuhu pe g̃a javo g̃a pe. Oho po ti g̃a yvagi 
pe nehẽ novĩa ojikoga g̃waramo Jesusꞌga rehe. Emo po ti Tupanaꞌga eꞌi g̃a pe: 

“Napembojikohetei pe g̃a Cristoꞌga rehe,” e po ti ga g̃a pe nehẽ.
16  Pe ko Tupanaꞌga ruhava. Aꞌereki garaꞌuva oko pe pyri. Pekwaha 

po pe aꞌea hamo. 17 Po g̃a imboteꞌvaruhui pe me, aꞌero po ti Tupanaꞌga 
imboteꞌvaruhui g̃a pe nehẽ. Aꞌereki pe garuhava pyryhetevaꞌea.

18 Tapenhimoandyandyi ti. Po pepyteripeveꞌga eꞌi tehe ojive: 
“Yvyakotyveꞌg̃a ndeaporog̃ita rupi ji akwaha hete.” Topohi ti ga 
g̃andeaporog̃ita hugwi. Toko ti ga Tupanaꞌga reaporog̃ita rupi. Ga rekorame 
Tupanaꞌga reaporog̃ita rupi po ti g̃a ei ga pe ndokwahavihu ga javo novĩa. 
Emo po ti ga okwaha hete tuhẽ nehẽ. Tapenhimoandyandyi ti aꞌea rehe aꞌero.

19 Yvyakotyveꞌg̃a eꞌi tehe ojipyteripeveꞌg̃a pe: “Gweaporog̃ita katu hete 
g̃a ikwahava.” Tupanaꞌga ki aꞌe te eꞌi g̃a pe: “Gweaporog̃ita tehe reki g̃a. 
Aꞌereki g̃a ndokwahavihu,” ei ga. Igwete garembikwatijarukara iꞌei no:

“Gweaporog̃ita kwaha g̃a ojipeꞌg̃a moandyandyita.
Emo Tupanaꞌga okwaha g̃a mombiga g̃a 

ndeaporog̃itateꞌvaruhurame,” ei ikwatijara.
20 Iruꞌĩa ikwatijara iꞌei no:

“Nhandepojykahareteꞌga eꞌi:
‘Heaporog̃ita tehe g̃a

– kiroki g̃a eꞌi tehe ojive
orokwaha hete ore javo,’ ei ga,” ei ikwatijara.

21 Tapembohetei ojipeꞌga ji ko nderehevaꞌero javo ga pe. Pehe reki 
pereko pa. Ore nhaporemo ko pendehevaꞌero pepokohavamo. 22  Aꞌereki 
jihi pe poko. Apoloꞌga pe poko. Pedroꞌga pe poko. Yvya ko pendepykavamo. 
Pemanoeꞌyma ko pendepykavamo. Pemanoa ko pendepykavamo. 

Ag̃wamovaꞌea pendepykavamo. Aerẽvaꞌea pendepykavamo. Aꞌereki pe 
pereko pa aꞌea pejipokohavamo. 23 Aꞌerorame tehe pe pepoko Cristoꞌga 
garehevaꞌero. Cristoꞌga ko opoko Tupanaꞌga garehevaꞌero.

Cristoꞌga moirũharavaꞌea poravykya

4  1 Nahã po pe ei ore mombeꞌgwovo aꞌero hamo: “G̃a ko Cristoꞌga 
remimbotarimovaꞌearehevaꞌero oko ga pokoga,” peꞌji po pe hamo. 

“Tupanaꞌga nhande mboꞌeuka g̃a pe aherembikwahavipyreꞌyma rehe tokwaha 
ti g̃a kiro javo. Nahã ga nhimoirũukari g̃a pe.” Aꞌea po pe ei ore mombeꞌgwovo 
hamo. 2 Huvihavaꞌg̃a eꞌi omoirũharaꞌg̃a pe jipi: “Peporavyky katu ti ji ve aꞌero 
pejikovo nhinhiꞌig̃a rupi,” ei g̃a g̃a pe. 3 Jesus Cristoꞌga eꞌi jiporavykya pe aꞌero. 
Pe erame jupe ji ndahaykai reki. Ji ndahaykai ojipeꞌg̃a erame jiporavykya pe 
no. Jihi vehevi ndaꞌei jupe. 4 Jipoyja hete ji jiyvyteri pe. Aꞌereki ji aporavyky 
katu Cristoꞌga pe jirekoteꞌvaruhueꞌyma. Ji ero g̃waramo rũi reki jukwahavamo 
jiporavykypyryva. Nhandepojykahareteꞌga po ti eꞌi jupe nehẽ Jesus Cristoꞌga.

5 Nurã ji ei pe me: Tapeꞌei ti penhinonde ojipeꞌg̃a poravykya pe. Cristoꞌga urame 
po ti hepiukari nhande ve onhimivaꞌea nehẽ – kiroki nhande ndikwahavi ve. 
Okwahavuka pa po ti ga nhandereaporog̃ita nehẽ. Nhande poravykykaturame 
nhandekovo katu po ti Tupanaꞌga nhande mbohetei aꞌea rupi nehẽ.

6 Nhiirũ, imombeꞌupavame aꞌea pe me ji nhimombeꞌui pe ndepyga. 
Apoloꞌga ji amombeꞌu ko no. Pe me ji imombeꞌui orerekoagwera 
tapenhimboꞌe ti pejikovo ikwatijara rehe jate nehẽ. Tapembohetei ti 
ojipeꞌg̃a garehevaꞌero ko ji javo. “Ji ndakoi ojipeꞌga rehe,” tapeꞌjiuhui ti. 
7 Tapenhimbohetei no ji ko g̃a hohe javo. Aꞌereki ojoꞌjajoꞌjavaꞌero pe peko. 
Tupanaꞌga remimondotehea reki pe pereko. Gaha omondo pe me. Nurã pe 
herekoi. Tapenhimbohetei ti aꞌero. Aꞌereki peapoa ko Tupanaꞌga remimondoa.

8 Perekopavipe pe Tupanaꞌga remimondotehea naerũ? Ndaperekopavi tuhẽ 
reki pe aꞌea. Pe teheuhu peko huvihavamo naerũ ore rekoeꞌymame nahã naerũ? 
Po pyry pe ndekoi huvihavamo novĩa ore ti toroko huvihavamo pe pavẽi novĩa. 
9 Emo Tupanaꞌga po eꞌi ore ve ovuhu: “Nhimoirũharaꞌg̃a ko kojiꞌi toko tehe ojipeꞌg̃a 
hohe pa,” e po ga ore ve. Ore po g̃a ja – kiroki g̃a pe g̃a eꞌi tijukauka g̃a ojipeꞌg̃a 
ndovaki javo, aꞌe ji. Aꞌereki g̃a nhaporemo ore repiaguhu g̃a ko mbipehu javo ore 
ve. Yvyakotyveꞌg̃a eꞌi aꞌea ore ve yvagipeveꞌg̃a pavẽi. 10 Ore Cristoꞌgarehevaꞌero 
g̃waramo g̃a ei ore ve: “Ndapekwahavihu pe,” ei g̃a ore ve. Pe ki aꞌe te peꞌji tehe 
pejive: “Cristoꞌgarehevaꞌero ore orokwaha hete.” Ore ve g̃a ei: “Ndapepopoakarihu 
pe.” Pe ki aꞌe te peꞌji tehe pejive: “Orepopoaka hete ore ojipeꞌg̃a mondovo.” Pe 
ndehe g̃a ndekoi pe mboheteheteavo jipi. Ore rehe ki aꞌe te g̃a ndokoi tuhẽ.

11 Oretyꞌa ore jipi. Oreygwei ore nohõ. Ndorogwerekoi ore tapyꞌynhapira. 
Ore nupanupã g̃a ore rerekoteꞌvaruhuavo. Oropytaahiꞌviiꞌviuhu ore jipi. 
Nahanahã ore rekoi kiromo jate. 12  Oroporavyky hete ore oropokapavamo 
toropyhy ti mbatera orojive javo. G̃a eteꞌvaruhurame ore ve ore ei reki: 

“Tupanaꞌga ti tomombyry pe me.” G̃a imbohahyukarame ore ve ore 

nhimomiranami reki. 13 G̃a ore mbotegweterame ore nhiꞌig̃atui reki g̃a pe. 
Ag̃wamo vehevi ore mbatera ratykweraꞌjavaꞌea aheremimomboraꞌjavaꞌea g̃a 
pe – kiroki g̃a ndojikogi Cristoꞌga rehe.

14 Kiro ji ikwatijarukari pe me. Emo ji ndaꞌei tipoyjayjaryme ti g̃a javo pe 
me. Tamboꞌe ti g̃a javo ji ei pe me jiraꞌyraꞌjavaꞌea pe. Aꞌereki ji opoarõ hete. 15 Po 
pemboꞌeharaꞌg̃a heꞌyjuhu hete novĩa, po g̃a dez mil novĩa. Emo ojipeji reki jihi 
jate ako penduvaꞌjavaꞌero pe nderekovo katu. Ojipeꞌg̃a omombeꞌu Jesus Cristoꞌga 
kiro pe me. Jihi ki aꞌe te pe mbojikogypy ga rehe pyryvaꞌea mombeꞌgwovo pe me 
ikwehe. 16 Nurã ji ehetei pe me: Ji rupi ti peho pejikokatuavo. 17 Aꞌero ji Timóteoꞌga 
mondoi kiro pe pyri. Ga ko jiraꞌyraꞌjavaꞌea ji ve. Aꞌereki jihi ga mbojiko Cristoꞌga 
rehe. Ako hete ji ga rehe. Ga rehe ji jikogi no. Igwete ji Timóteoꞌga mondoi pe pyri 
tokwahavukaraꞌja ti ga pe me jirekoag̃wama ji jikotyꞌarame Cristoꞌga pavẽi. Aꞌea 
rehe ji Cristoꞌgareheveꞌg̃a mboꞌemboꞌei jipi no jihorame g̃agwyri pe nhaporemo.

18 Jararamo pepyteripeveꞌg̃a nhimbohetetehei kiro Pauloꞌga po ti nduri 
nhande pyri nehẽ javo tehe ji ve novĩa. 19 Emo Tupanaꞌga ipotarame po ti 
kotihĩ ji hoi pe pyri nehẽ. Tihepia ti g̃a herekorame Tupanaꞌga popoakara aꞌero, 
aꞌe ji. Aꞌea ji takwaha. G̃anhiꞌig̃a jate rũi ji takwaha g̃a nhimboheteteherame. 
20 Aꞌereki Tupanaꞌgarehevaꞌero nhande nianhiꞌĩteheuhui. Aꞌero koi nhande 
rekokatui Tupanaꞌga popoakara pyvõ. 21 Marã po ti ji rurame pe pyri 
aꞌero nehẽ? Pe pohireꞌymame pendekoagwera hugwi po ti ji nhiꞌig̃ahyi 
pe me imbohahyuka nehẽ. Pe pohirame jugwi po ti ji rekoi pe ndehe pe 
nderekonhyromo nehẽ jirurame pe pyri nehẽ. Marãvaꞌea po pe pepota naerũ?

Ndoakwahavihu ahe

5  1 Kiro ji ei pe me: Omombeꞌu g̃a ji ve pepyteripeveꞌga. 
“Ndoakwahavihu ga okovo,” ei g̃a ga mombeꞌgwovo. Aꞌereki ga 

gwereko gwuvaꞌga rembirekohẽa. Iteꞌvaruhu hete a, xaꞌe pa nhande 
jupe. Tupanaꞌgareheveꞌg̃arũiveꞌg̃a vehevi eꞌi iteꞌvaruhu nanongara pe 
no. 2  Penhimboheteuhu pe naerũ oroko katu pa ore javo tehe naerũ? 
Ndapevyꞌarihu hete po pe ga rehe hamo. Pepeꞌa ti ga pejipytera hugwi 
ga mondovo pejatykarame jipi Tupanaꞌga mboheteavo. 3-4 Jiraꞌoa ko 
irupe pe hugwi kiro novĩa. Emo ji amondo jireaporog̃ita imongovo 
pe pyri. Ji ndakoi pe pyri novĩa. Emo ji aꞌe jipe akojaꞌga pe. “Jesusꞌga 
nhandepojykahareteꞌga eꞌi nde ve: ‘Nde ereko teꞌvaruhu,’ ei ga nde ve,” 
aꞌe ji ga pe aꞌero. Pejatykarame po ti ji imondoi jireaporog̃ita pe pyri 
nehẽ. Jesusꞌga popoakara po ti pe nderekoi nehẽ no. 5 Pejatykarame 
ti pekwavaꞌẽ akojaꞌga Satanásꞌga pe tombotegwete ti ga garaꞌoa nehẽ. 
Jesusꞌga ti togweroho garaꞌuva yvagi pe aꞌero nehẽ uraꞌjavame nehẽ.

6 Ndapyryvi reki pe nhimboheterame oroko katu pa ore javo tehe. Nhande 
japorame pão xunhieteꞌi nhande imondoi imbovuhava huꞌuma pype. Aꞌero 
ivuvuvuvupavi upa. Na jitehe ojipejiveꞌga okoteꞌvaruhuveꞌga pytarame pepyteri pe, 
aꞌero ojupi pavẽi po ga pe mondoi nehẽ pe mongoteꞌvaruhuuka. Ndapekwahavi 

pe aꞌea naerũ? 7 Páscoa rupi judeusꞌg̃a imombopavi imbovuhava ymyavaꞌea pão 
reheve tipyahu ti huꞌuma aꞌero javo – kiroki huꞌuma ndogwerekoi imbovuhava. 
Na jitehe pe pohipavi ymyavaꞌea hugwi pejikoteꞌvaruhua hugwi ikwehe tipyahu ti 
nhandereaporog̃ita aꞌero javo. Aꞌereki na tuhẽ pe pendeaporog̃ita pyahu pejikoga 
g̃waramo Cristoꞌga rehe. Aꞌereki Cristoꞌga omano nhanderekoteꞌvaruhua momboa. 
Pepohi pa ti pejikoteꞌvaruhua hugwi aꞌero. Ymya judeusvaꞌea ijukai cordeiros 
hako tomanoyme ti nhanderaꞌyrypyꞌg̃a javo hako. Ag̃wamo g̃a Jesusꞌga jukaukari 
raikwehe. Jesusꞌga omano nhande repyga tohoyme ti g̃a hahyvaꞌea ruvihava pype 
omanorame javo. 8 Nurã ti xako katu jipi. Xapohi ti nhanderekoteꞌvaruhua hugwi. 
Tiandereaporog̃ita katu ti nhandekovo. Xanhiꞌĩ ti aꞌitituhẽvaꞌea rehe.

9 Akwatijaruka ji imondovouka pe me ikwehe. Ikwatijarukarame ji ei pe me: 
“Tapejiheꞌari ti g̃a ndehe g̃a akwahaveꞌymuhũrame nehẽ,” aꞌe ji pe mog̃itavo 
ikwehe. 10 Ji ndaꞌei g̃a pe – kiroki g̃a ndojikogi Jesusꞌga rehe. Nanongaraꞌg̃a 
ko ndoakwahavihu. G̃a opotarahivuhu mbatera jipi. Omiomi g̃a ojipeꞌg̃a 
mbatera g̃a hugwi. Oko hete g̃a haꞌangava rehe g̃wemimbohetehara rehe 
okoeꞌyma Tupanaꞌga rehe. Nanongaraꞌg̃a pe rũi ji ei pe me: “Tapejiheꞌari ti g̃a 
ndehe.” Aꞌereki yvya koty pejikoro g̃waramo pe pejiheꞌa tuhẽ g̃a ndehe jipi. 
11 Ji ikwatijarame pe me kiro g̃a pe ji ei – kiroki g̃a eꞌi ojive novĩa: “Ji ko peirũa. 
Jesusꞌgarehevaꞌero ko ji,” ei g̃a javo novĩa. Emo g̃a ndoakwahavihu. Jaraꞌg̃a 
opotarahivuhu mbatera. Jaraꞌg̃a oko hete haꞌangava rehe g̃wemimbohetehara 
rehe okoeꞌyma Tupanaꞌga rehe. Jaraꞌg̃a eꞌi teꞌvaruhu ojipeꞌg̃a pe. Jaraꞌg̃a ko 
heagwyryvuhu. Jaraꞌg̃a omiomi ojipeꞌg̃a mbatera. Nanongaraꞌg̃a erame ji ko 
Jesusꞌgarehevaꞌero javo novĩa, tapejiheꞌari ti g̃a ndehe. Tapeꞌui jitehe ti g̃a pavẽi.

12-13  Kiroki g̃a ndojikogi Jesusꞌga rehe – g̃a pe ji ndaꞌei peko teꞌvaruhu 
pe javo. Tupanaꞌga gwe ti eꞌi g̃a pe nehẽ. G̃a pe ki aꞌe te – kiroki g̃a 
ojatyka pe pavẽi Tupanaꞌga mboheteavo – g̃a pe po pe ei hamo g̃a 
ndekoteꞌvaruhurame. Nahã Tupanaꞌga rembikwatijarukara iꞌei no: 

“Pemombo ti okoteꞌvaruhuveꞌga pejipytera hugwi,” eꞌi.

Pemohig̃atu ti ojohupe

6  1 Penhoirũ ko pe Jesusꞌgarehevaꞌero. Nurã ji ei pe me: Pejogwayvarame 
ti tapejogwerohoi juizesꞌg̃a pyri – kiroki g̃a ndokoi Tupanaꞌga rehe. 

Tapejogwerohoi ti nanongaraꞌg̃a pyri tomohig̃atu ti g̃a nhande ve javo. 
Jesusꞌgareheveꞌg̃a jate ti tomohig̃atu pe me. 2  Tupanaꞌgarehevaꞌero po ti pe 
epeꞌei imohig̃atuavo Tupanaꞌga rembiapoꞌg̃a pe nehẽ. Cristoꞌga ruraꞌjavame 
po ti pe ei g̃a pe nehẽ. Ndapekwahavi pe aꞌea naerũ? Po ti pe imohig̃atui 
jaꞌjavo g̃a pe nhaporemo nehẽ, marã po pe ndapehekatui imohig̃atuavo 
nonhimimivaꞌea ojohupe naerũ? 3 Xaꞌe po ti nhande imohig̃atuavo 
yvagipeveꞌg̃a pe nehẽ no Tupanaꞌgapyriveꞌg̃a pe. Ndapekwahavi pe aꞌea? Po ti 
nhande ei g̃a pe vehevi nehẽ, yvyakotyvaꞌea pe kaitu po nhande imohig̃atui 
kiro hamo. 4 Pe jogwayvarame mbatera rehe tapejogwerohoi ti g̃a pyri aꞌero 

– kiroki g̃a pe Jesusꞌgareheveꞌg̃a eꞌi ndapyryvi g̃a javo. Nanongaraꞌg̃a pyri 

tapejogwerohoi aꞌero nehẽ tomohig̃atu ti g̃a nhande ve javo. 5 Aꞌe ji kiro pe 
me tapepoyjayjari ti pejikovo. Ndogwerekoiꞌiꞌi ikwahapyraꞌga pepyteri pe 
naerũ teꞌi ti ga peirũꞌg̃a ndeaporog̃ita pe g̃a ndayvarame naerũ? 6 Nurã pe 
peirũꞌg̃a nderohoi juizesꞌg̃a pyri Jesusꞌgareheveꞌg̃arũiveꞌg̃a pyri naerũ teꞌi ti 
g̃a nhandereaporog̃ita pe javo. Na rũi po pe ndekoi hamo.

7 Ndapyryvi tuhẽ pe me pejogwerohohava juizesꞌg̃a pyri pejogwayvaro 
g̃waramo. Peirũꞌg̃a ndekoteꞌvaruhurame pe me nandejate aꞌero. G̃a 
imimame pembatera pe hugwi tapejipygi ti g̃a ndehe. 8  Pehe reki peko 
teꞌvaruhu g̃a pe a. Pemi reki pe g̃ambatera g̃a hugwi – kiroki g̃a peirũꞌg̃a 
vehevi Jesusꞌgareheveꞌg̃a.

9 Okoteꞌvaruhuveꞌg̃a po ti nduvi Tupanaꞌga pyri yvagi pe nehẽ. 
Ndapekwahavi pe aꞌea naerũ? Tapenhimoandyandyi ti. Kiroki g̃a 
ndoakwahavihu – nduvi po ti g̃a Tupanaꞌga pyri nehẽ. Kiroki g̃a oko 
hete haꞌangava rehe imboheteavo – nduvi po ti g̃a ga pyri nehẽ no. 
Kiroki g̃a gwereko ojipeꞌg̃a nembirekoꞌg̃a – nduvi nehẽ no. Kiroki g̃a 
ojogwereko akwaimbaeꞌg̃a memenhuhũ – nduvi po ti g̃a Tupanaꞌga pyri 
na jitehe nehẽ no. 10 Iporomiveꞌg̃a po ti nduvi pevo nehẽ no. Kiroki g̃a 
opotarahivuhu mbatera na jitehe no. Heagwyryveꞌg̃a po ti nduvi nehẽ no. 
G̃ahã no – kiroki g̃a eꞌi teꞌvaruhu ojipeꞌg̃a pe. Kiroki g̃a onupahũ ojipeꞌg̃a 
herua mbatera g̃a hugwi – nduvi po ti g̃a Tupanaꞌga pyri yvagi pe 
nehẽ no. 11 Na jitehe ko pe jararamo ikwehe novĩa. Emo Jesus Cristoꞌga 
omombo pendekoteꞌvaruhua pe hugwi pe moꞌemoꞌeamo pe mombyryva 
Tupanaꞌga raꞌuva pavẽi ikwehe. Tupanaꞌga nhande timbohete jipi.

Pendaꞌoa ko Cristoꞌga apoa kiro
12 Peꞌji po pe: “Cristoꞌgarehevaꞌero g̃waramo ji ndajikwakuvi. Aꞌero ji rekoi 

nhiremimbotarimovaꞌea rehe,” peꞌji po pe novĩa. Ji na jitehe ndajikwakuvi 
novĩa. Emo jara aheremimbotarimovaꞌea ndapyryvi reki ahe ve. Aꞌereki aꞌea 
ahe pojyka. Nurã ji ndakopavi nhinhimimbotarimovaꞌea rehe tajipiroꞌy ti 
nanongara hugwi – kiroki ahe pojyka, aꞌe ji pe me. 13 Peꞌji po pe no: “Tupanaꞌga 
oapo mbiara aꞌea ti toho g̃andevega pype javo. Ga oapo nhanderevega no aꞌea 
pype ti mbiara toho javo,” peꞌji po pe. Aꞌero pe etehei: “Na jitehe Tupanaꞌga 
oapo nhanderaꞌoa tojogwerekoreko ti g̃a akwaimbaeꞌg̃a kunhangweraꞌg̃a 
pavẽi javo,” peꞌji tehe pe. “Nurã ko pyry nhande g̃a nderekohetei. Tireko 
ti ojipeꞌg̃a nembirekoꞌg̃a no,” peꞌji tehe pe. Nanongara rehe ti tapekoi, aꞌe 
ji pe me. Tupanaꞌga oapo tuhẽ nhanderevega mbiara reheve. Emo po ti ga 
omomba memei nehẽ no. Tupanaꞌga ndoapoi nhanderaꞌoa kia pyvõ ti g̃a 
togwereko g̃a javo. Oapo ga nhanderaꞌoa nhandereaporog̃ita reheve aꞌea pyvõ 
ti g̃a tombohete Jesus Cristoꞌga javo. Ga ko nhandepojykahareteꞌga. Gaha ti 
topojyka nhanderaꞌoa nhandereaporog̃ita reheve. 14 Tupanaꞌga ombogwera 
nhandepojykahareteꞌga gamanoa hugwi ikwehe. Aerẽ po ti ga nhande 
mbogweravi jitehe nehẽ opopoakara pyvõ nehẽ no.

1 Coríntios 6



504

15 Cristoꞌgarehevaꞌero pe pejikotyꞌa ga pavẽi. Aꞌero pendaꞌoa ko Cristoꞌga 
apoa. Ndapekwahavi pe aꞌea naerũ? Taperekoi ti g̃aꞌupaharaꞌg̃a aꞌero. 
Maranuhũrame po pe imondouhui pendaꞌoa Cristoꞌga apoa g̃aꞌupaharaꞌg̃a 
pe g̃a nderekovouka jupe naerũ? Taperekoukari ti g̃a pejaꞌoa pe, aꞌe 
ji. 16 Ga g̃aꞌupaharahẽa rerekorame g̃a jikotyꞌari ojipejivaꞌeaꞌjavaꞌero. 
Ndapekwahavi pe aꞌea naerũ? Aꞌereki Tupanaꞌga rembikwatijarukara eꞌi:

“G̃a ojogwerekoro g̃waramo ojipejivaꞌeaꞌjavaꞌea akwaimbaeꞌga 
kunhahẽa pavẽi,” eꞌi ikwatijara.

17 Emo nhanderekorame Cristoꞌga pavẽi nhande xajikotyꞌa 
ojipejivaꞌeaꞌjavaꞌero garaꞌuva pavẽi.

18  Taperekouhui tuhẽ ti g̃a aꞌero. G̃a nderekouhurame g̃a 
imboteꞌvaruhui gwaꞌoa pe. Ojipea g̃andekoteꞌvaruhua ko na rũi g̃a pe. 
19 Pendaꞌoa ko Tupanaꞌga raꞌuva ruhava. Aꞌereki garaꞌuva oko pe pyri jipi. 
Ndapekwahavi pe aꞌea naerũ? Tupanaꞌga omondo gwaꞌuva, pe imbuhuri 
pejipyri. Pendaꞌoa ko peapoa rũi aꞌero. Pendaꞌoa ko Tupanaꞌga apoa. 
20 Aꞌereki ga Cristoꞌga momanouka pe mbopiroꞌyavo pendekoteꞌvaruhua 
hugwi tapojyka ti g̃a jijive javo. Nurã ti peko katu Tupanaꞌga mboheteavo.

Cristoꞌgareheveꞌg̃a nembirekoa

7  1 Pekwatija pe mbatera imbuhuruka ji ve ikwehe. Takwahavuka ti ji 
kiro pe me aꞌero imombeꞌukatuavo ikwatija imondovouka pe me.

Pyry tuhẽ akwaimbaeꞌg̃a pe kunhangweraꞌg̃a nderekoeꞌymame novĩa. 
2  Emo jaraꞌg̃a ojipeꞌg̃a nembirekoꞌg̃a potarahivuhu g̃a nderekovo. Nurã 
ji ei reki pe me: Tahembireko po akwaimbaeꞌg̃a kunhangweraꞌg̃a pavẽi 
aꞌero, aꞌe ji. Aꞌero po g̃a g̃wembirekoꞌg̃a jate gwereko hamo.

3 G̃wembirekorame nahã po g̃a toko aꞌero hamo. Hẽa g̃wembirekoꞌga 
potarame togwereko po ga hẽa hamo. Na jitehe ga g̃wembirekohẽa 
potarame po hẽa togwereko ga hamo. 4 G̃wembirekorame po hẽa ga 
rerekoi okovo garemimbotarimovaꞌea rehe hamo. Na jitehe po ga hẽa 
rerekoi okovo hẽaremimbotarimovaꞌea rehe hamo. Tokoyme ti g̃a 
g̃wemimbotarimovaꞌea rehe jate. 5 Hembirekoveꞌg̃a ti teꞌiyme ojohupe aꞌero 
ndorogwerekoi ji nde kiro javo. Emo ojipea ji amombeꞌu kiro pe me. Po ti 
pe peꞌe naꞌẽ ojohupe: “Xanhiꞌinhiꞌĩ ti Tupanaꞌga pe. Nurã xajogwerekoyme 
kiro.” Pe erame aꞌea, aꞌea rupi jate ko pyry pejogwerekoeꞌyma. Aꞌereki 
ojikwe pe peꞌe naꞌẽ: “Ndiajogwerekoi kiro xanhiꞌinhiꞌĩ ti Tupanaꞌga pe 
javo,” peꞌe naꞌẽ pe ojohupe. Tapekombegwei ti pejogwerekoaꞌjava, aꞌe ji 
pe me. Pe ndekombegwerame po ti Satanásꞌga ei pe me nehẽ: “Pereko ti 
ojipeꞌg̃a aꞌero,” e po ti ga pe me nehẽ. Penhimomiranameꞌymame po ti 
kotihĩ pe ojipeꞌg̃a potarahivuhui aꞌero Satanásꞌga nhiꞌig̃a rupi pejikovo 
nehẽ. Nurã ji ei pe me: Tapekombegwei ti penhimbirekoaꞌjava aꞌero.

6 Ji ndaꞌei reki kiro: Ahe nhaporemo ti tahembireko aꞌero. Nahã ji ei: 
Ahe hembirekopotarame ti pyry ahe rembirekoro aꞌero nehẽ. 7 Ji ve reki 

kojiꞌi pyry ji javijitehe g̃a nahembirekoi g̃a potareꞌyma. Emo Tupanaꞌga 
nhande mbokarakatu pa. Jaraꞌg̃a Tupanaꞌga g̃a mbokarakatu toko katu ti g̃a 
g̃wembirekoeꞌyma javo. Jaraꞌg̃a ga g̃a mbokarakatu tahembireko katu ti g̃a javo.

8  Kiro ji ei aꞌero hembirekoeꞌỹveꞌg̃a pe aherembirekokweraꞌg̃a pe no. 
Pyry g̃a pe g̃a ndekorame g̃wembirekoeꞌymamo ji javijitehe. 9 Emo g̃a 
nhimomiranameꞌymame g̃a potarahivuhuavo tahembireko ti g̃a g̃a pavẽi 
aꞌero. Aꞌereki nanongaraꞌg̃a g̃wembirekoeꞌymame g̃a potarahivuhuhetei 
novĩa. Kojiꞌi pyry nanongaraꞌg̃a nembirekoro aꞌero.

10 Kiro ji ei hembirekoveꞌg̃a pe kunhangweraꞌg̃a pe topohiryme 
ti g̃a g̃wembirekoꞌg̃a hugwi. Aꞌea ko nhinhiꞌig̃a jate rũi. Aꞌea ko 
nhandepojykahareteꞌga ei g̃a pe no. 11 Kunhangweraꞌg̃a pohirame 
g̃wembirekoꞌg̃a hugwi ji ei g̃a pe togwerekokatuaꞌja ti g̃a g̃wembirekoꞌg̃a 
jitehe. G̃wembirekoꞌg̃a nderekoaꞌjaveꞌymame tahembirekoyme ti g̃a 
ojipeꞌg̃a pavẽi. Akwaimbaeꞌg̃a pe ji ei no topohiryme ti g̃a g̃wembirekoꞌg̃a 
hugwi, aꞌe ji nhandepojykahareteꞌga nhiꞌig̃a mombeꞌgwovo.

12  Jaraꞌg̃a pe ji ei kiro. Tupanaꞌga nhiꞌig̃a ji namombeꞌui kiro g̃a pe. 
Jihi aꞌe g̃a pe. Po Cristoꞌgareheveꞌga rembirekohẽa ndojikogi Cristoꞌga 
rehe. Po hẽa pohipotareꞌymame ga hugwi topohiryme ti ga hẽa hugwi 
aꞌero. 13  Na jitehe ji ei no: Po Cristoꞌgarehevehẽa rembirekoꞌga ndojikogi 
Cristoꞌga rehe. Po ga pohipotareꞌymame hẽa hugwi topohiryme ti hẽa ga 
hugwi aꞌero. 14 Aꞌereki ga Tupanaꞌgareheveꞌg̃aꞌjaveꞌga ga rekoro g̃waramo 
g̃wembirekohẽa pavẽi Cristoꞌgarehevehẽa pavẽi. Na jitehe kiroki hẽa 
ndojikogi Cristoꞌga rehe – hẽa ko Tupanaꞌgareheveꞌg̃aꞌjavehẽa hẽa rekoro 
g̃waramo g̃wembirekoꞌga pavẽi Cristoꞌgareheveꞌga pavẽi. Po na rũi hamo, 
aꞌero po g̃andaꞌyraꞌg̃a Tupanaꞌgareheveꞌg̃arũiveꞌg̃a ja hamo. G̃andaꞌyraꞌg̃a 
ko Tupanaꞌgareheveꞌg̃aꞌjaveꞌg̃a tuhẽ reki.

15  Tupanaꞌga eꞌi ojiheveꞌg̃a pe nhaporemo: “Pejogwereko katu ti,” ei 
ga. Kiroki g̃a ndojikogi Cristoꞌga rehe – g̃a pohipotarame g̃wembirekoꞌg̃a 
hugwi Cristoꞌgareheveꞌg̃a hugwi, na g̃a pohiri g̃a hugwi aꞌero. Naname ko 
Cristoꞌgareheveꞌg̃a piroꞌyro g̃a hugwi aꞌero. 16  Aꞌe reki ji kunhangweraꞌg̃a 
pe: Maraꞌngu po ti nde enhimbirekoꞌga mbojikoguka Cristoꞌga rehe 
nehẽ? Igwete ji ei akwaimbaeꞌg̃a pe: Maraꞌngu po ti nde enhimbirekohẽa 
mbojikoguka Cristoꞌga rehe jitehe nehẽ no?

Nahã ti peko Tupanaꞌga remimoꞌẽa rupi
17 Po nahã pendekoagwera Tupanaꞌga pe moꞌẽrame ojive ikwehe nahã 

jitehe ti peko aꞌero kiro. Aꞌereki nahã nhandepojykahareteꞌga pe mongo 
pe mbokarakatuavo. Aꞌea ji ei pe me. Aꞌea jitehe ji ei Cristoꞌgareheveꞌg̃a pe 
nhaporemo jihorame Tupanaꞌga mbohetehava pype g̃a mboꞌemboꞌerame jipi. 
18 Judeusꞌg̃a okytiuka gwaꞌyraꞌg̃a nakwanhapiꞌria g̃a pitaꞌngirame. Po judeusramo 
pe ndekoi Tupanaꞌga pemoꞌẽrame ojive tapeavykyi ti ikaꞌẽagwera aꞌero 
tiukwahavyme ti javo. Po judeusꞌg̃arũivaꞌero pe ndekoi Tupanaꞌga pemoꞌẽrame 

tapekytiukari ti g̃a pe penhakwanhapira. 19 Na g̃a ndekoi jate ojikytiukareꞌymame. 
Na jitehe na g̃a ndekoi jate ojikytiukarame. Aꞌereki nanongara rehe rũi Tupanaꞌga 
oko. G̃a onhiꞌĩpoꞌrurame aꞌea rehe Tupanaꞌga rekoi.

20 Aꞌe ji pe me aꞌero: Po nahã pe ndekoi Tupanaꞌga pemoꞌẽrame nahã jitehe 
ti peko. 21 Tupanaꞌga pemoꞌẽrame ojive po pe poravykytehei ojipeꞌga pe 
pejipiroꞌyangaveꞌyma penhimboporavykyveꞌga hugwi. Tapevyꞌaruhui ti aꞌea 
rehe. Nandejate ti peko aꞌero pejiporavykyavo ga pe. Aꞌerorame tehe ga pe 
mbopiroꞌypotarame ojihugwi, pejirokwa ti aꞌero pejigwovo ga hugwi. 22 Kiroki 
g̃a ndipiroꞌyi ojipeꞌg̃a hugwi nhandepojykahareteꞌga omoꞌẽrame – g̃a ipiroꞌy 
reki okoteꞌvaruhua hugwi. Aꞌereki nhandepojykahareteꞌga g̃a mbopiroꞌy 
jugwi g̃a mongovo g̃wemimbotarimovaꞌea rehe. Kiroki g̃a ipiroꞌy ojipeꞌg̃a 
hugwi Cristoꞌga omoꞌẽrame – g̃a ndipiroꞌyi reki Cristoꞌga hugwi. Aꞌereki ga g̃a 
mongo g̃wemimbotarimovaꞌea rehe. 23 Tupanaꞌga omomanouka Cristoꞌga pe 
ndepyga ikwehe tapojyka ti g̃a jijive javo. Peko ti garemimbotarimovaꞌea rehe 
aꞌero. Tapekoi ti ojipeꞌg̃a nemimbotarimovaꞌea rehe aꞌero okoteꞌvaruhuveꞌg̃a 
nemimbotarimovaꞌea rehe. 24 Nhiirũ, aꞌeaꞌja ji pe me: Po nahã pe ndekoi 
Tupanaꞌga pemoꞌẽrame ikwehe, nahã ti peko jitehe pejikotyꞌa Tupanaꞌga pavẽi.

Hembirekoeꞌỹveꞌg̃a
25 Ikwatijarame ji ve pe ei ikwehe: “Marã re po hembirekoeꞌỹveꞌg̃a ndekoi 

aꞌero hamo kunhangweraꞌg̃a?” peꞌe pe ikwehe. Kiro ji imombeꞌui pe me aꞌero. 
Nhandepojykahareteꞌga ndeꞌi reki ji ve aꞌea rehe. Jihi aꞌe aꞌero imombeꞌgwovo 
pe me. Aꞌereki nhandepojykahareteꞌga omombyry ji ve. Nurã po ahe ojiko ji rehe. 
26 Aꞌero ji ei kiro pe me: Mbatera rahyag̃wama g̃waramo pyry akwaimbaeꞌg̃a 
ndekoi jitehe okoagwera rehe. 27 Enhimbirekojiperame ti terei aꞌero tapohi 
ti hẽa hugwi javo. Enhimbirekoeꞌymame ti terei tanhirembireko ti kiro javo. 
28 Emo enhimbirekorame nde nderekoteꞌvaruhui. Hembirekoeꞌỹvehẽa na jitehe 
g̃wembirekorame po ti hẽa ndokoteꞌvaruhui aꞌero. Emo penembirekorame kojiꞌi 
po ti pe ikwahavi hahya nehẽ pejikovo avo yvya koty nehẽ. Ndapotari ji hahya 
pe me novĩa. Nurã ji ei pe me: Pyry pe napenembirekoi g̃a potaruhueꞌyma.

29 Nhiirũ, nokombegwei po ti Cristoꞌga uraꞌjava mbapava koty nehẽ, aꞌe 
ji pe me. Nurã ji ei akwaimbaeꞌg̃a pe hembirekoveꞌg̃a pe aꞌero toko po 
g̃a hembirekoeꞌỹveꞌg̃aꞌjavaꞌero hamo. Aꞌereki hembirekoeꞌỹveꞌg̃a ndokoi 
ag̃wamovaꞌea rehe. Aꞌereki aꞌea kotihĩ momina. G̃a ja po hembirekoveꞌg̃a 
ndekoi aꞌero hamo, aꞌe ji pe me. 30 Kiroki g̃a ojeheꞌo hete kiro – toko po g̃a 
ojeheꞌoeꞌỹveꞌg̃a javijitehe hamo. Kiroki g̃a ojai hete kiro – toko po g̃a ijajeꞌỹveꞌg̃a 
javijitehe hamo. Kiroki g̃a opyhypyhy mbatera kiro – toko po g̃a g̃a ja hamo – 
kiroki g̃a okoeꞌyma mbatera rehe nhandeapoa rũi reki javo jupe. 31 Kiroki g̃a 
opoꞌru yvyakotyvaꞌea – toko po g̃a g̃a ja hamo – kiroki g̃a ndokoi yvyakotyvaꞌea 
rehe jate. Aꞌereki yvya ag̃wamovaꞌea mominag̃wama nhande hugwi.

32 Apota ji pepiroꞌya nhag̃atarahivaꞌea hugwi. Akwaimbaeꞌg̃a hembirekoeꞌỹveꞌg̃a 
oko hete Tupanaꞌga rehe tonhimohẽ Tupanaꞌga ji rehe javo. 33 Hembirekoveꞌg̃a ki 

aꞌe te oko hete yvyakotyvaꞌea rehe no tonhimohẽ nhirembirekohẽa ji rehe javo. 
34 Mokõi g̃aꞌag̃atara aꞌero. Oko pota g̃a Tupanaꞌga rehe novĩa. Emo g̃a oko pota 
g̃wembirekoꞌg̃a ndehe no. Nanongara ko ndapyryhetei aꞌero.

Kunhangweraꞌg̃a na jitehe hembirekoeꞌỹveꞌg̃a aherembirekokweraꞌg̃a 
no. Oko hete g̃a Tupanaꞌga rehe tako pa ti garemimbotarimovaꞌea rehe 
javo. Hembirekoveꞌg̃a ki aꞌe te oko hete yvyakotyvaꞌea rehe no tonhimohẽ 
nhirembirekoꞌga ji rehe javo.

35 Aꞌe ji aꞌea pe me topopoko ti ji javo. Ji ndaꞌepotari pe me: “Na rũi peko. 
Na rũi peko.” Ndaꞌei ji aꞌea. Toko katu ti g̃a javo ji ei pe me. Peko hete ti 
Tupanaꞌga remimbotarimovaꞌea rehe pejeaporog̃itakaturo nehẽ, aꞌe ji pe me.

36 Po ojipeꞌga ei g̃wembirekoruamahẽa pe: “Xajogwerekoyme ti.” Emo po 
aerẽ ga ei oyvyteri pe: “Ndapyryvi reki aꞌea hẽa pe,” e po ga. “Apotarahi ji hẽa 
no. Areko pota ji hehã aꞌero hamo,” e po ga. Tahembireko tuhẽ ti ga hẽa pavẽi 
aꞌero g̃wemimbotarimo. Ndokoteꞌvaruhui reki ga g̃wembirekorame hẽa pavẽi.

37 Ojipeꞌga po eꞌi oyvyteri pe: “Ndarekoi tuhẽ ti ji 
nhinhimbirekoruamahẽa pavẽi,” e po ga. Ojipeꞌg̃a rũi eꞌi ga pe. Ga tuhẽ 
eꞌi ojive g̃wemimbotarimo. Ndopotarahivuhui po ga hẽa no. Pyry po ga 
nahembirekoi hẽa pavẽi aꞌero hamo. 38  Nahã aꞌero. Kiroki ga hembireko 
kunhangwerahẽa pavẽi – pyry tuhẽ ga hẽa rerekoi aꞌero. Kiroki ga 
nahembirekoi kunhangwerahẽa pavẽi – kojiꞌi pyry reki garekoa aꞌero.

39 Hembirekovehẽa po nahembirekoaꞌjavi ojipeꞌga pavẽi hamo 
hẽarembirekoꞌga manoeꞌymame hamo. Ahe manorame hẽa piroꞌyro ahe 
hugwi. Aꞌero po pyry hẽa rembirekoro ojipeꞌga pavẽi g̃wemimbotarimo. 
Jesus Cristoꞌgareheveꞌga jate po hẽa gwereko hamo. 40 Emo kojiꞌi hẽa 
roryvamo g̃wembirekoaꞌjaveꞌymame. Jihi reki aꞌe aꞌea pe me. Tupanaꞌga 
raꞌuva po ji mboꞌe aꞌea rehe no.

Ikwavaꞌeg̃ipyra haꞌangava pe

8  1 Tamombeꞌu kiro pe me mbiara ikwavaꞌeg̃ipyra haꞌangava pe 
g̃wemimbohetehara pe. “Maraꞌngu po opyryvamo Tupanaꞌga pe 

nhande iꞌurame aꞌea?” peꞌe pe ji ve ikwatija ikwehe. Pepyteripeveꞌg̃a eꞌi 
reki: “Nhande nhaporemo tikwaha mbatera,” ei g̃a. Aꞌiti nhande tikwaha, aꞌe 
ji. Emo nhande ikwahavame mbatera xanhimbohete pota reki. Hovai jate 
nhanenhoarõheterame nhande nhombojikogi Cristoꞌga rehe. 2 Kiroki g̃a eꞌi tehe 
ojive akwaha ji mbatera javo – g̃a ndokwahakatui ve aꞌero. 3 Hovai jate kiroki g̃a 
oarõ hete Tupanaꞌga – Tupanaꞌga okwaha hete g̃a ojihe g̃a ndekoheterame.

4 Tamombeꞌu kiro aꞌero mbiara ikwavaꞌeg̃ipyra haꞌangava pe. Tikwaha 
nhande g̃anemimbohetehara. Aꞌea ko haꞌangavatehea reki a. Tupanaꞌga jate oko 
Tupanamo. Jara ndogwerekoi. Tikwaha nhande aꞌea. 5 Ojipeꞌg̃a eꞌi: “Gwereko 
tupana yvagi pe yvya koty onhimongyavo yvaga jara pavẽi,” ei g̃a. G̃a pe 
po gwereko aꞌea. 6 Nhande ve ki aꞌe te gwereko ojipejiveꞌga jate Tupanaꞌga 
nhanderuveteꞌga. Gaha oapopavuka mbatera hako. Ga rehe nhande rekoi xako 

ti garemimbotarimovaꞌea rehe javo. Ojipeji jate ko nhandepojykahareteꞌga 
Jesus Cristoꞌga. Gaha oapo pa mbatera hako. Tupanaꞌga oapopavuka ga pe. 
Gaha nhandereaporog̃ita mbopyahu nhande rerekovo no.

7 Jararamo nhande tikwaha aꞌea. Jaraꞌg̃a ki aꞌe te ndokwahavi aꞌea. Aꞌereki 
g̃a ojipokwaha haꞌangava mbohetea rehe Tupanaꞌgarũivaꞌea mbohetea 
rehe ojikoga renonde Jesusꞌga rehe. Ag̃wamo ki aꞌe te Jesusꞌgarehevaꞌero 
g̃a ei haꞌangavatehea jupe novĩa. Emo ojipokwahava g̃waramo g̃a ei jitehe 
kiro mbiara pe ikwavaꞌeg̃ipyra pe: “Aꞌea ko Tupanaꞌgarũivaꞌea apoa.” Aꞌero 
iꞌurame po g̃a ei oyvyteri pe: “Maraꞌngu po Tupanaꞌga nharõeꞌyma ahe 
iꞌurame? Anhimboteꞌvaruhu po ji aꞌea uro g̃waramo,” e po g̃a oyvyteri pe. 
Aꞌereki g̃a ndokwahakatui ve. 8 Tupanaꞌga ndeꞌi nhande ve nhande iꞌurame. 
Ga ndeꞌi jitehe nhande iꞌueꞌymame. Aꞌereki nianemombyryvi iꞌurame. 
Iꞌueꞌymame nianemboteꞌvaruhui no. Aꞌea g̃a ndokwahakatui ve.

9 Aꞌe reki ji pe me aꞌero: Tapemongoteꞌvaruhui ti g̃a. Pehe peꞌe: 
“Nanhimboteꞌvaruhui ji iꞌupavame mbatera,” peꞌe pe. Emo ojipeꞌg̃a ndokwahavi 
ve aꞌea. Aꞌero po g̃a ei: “Cristoꞌgarehevaꞌero nhande nhimboteꞌvaruhui nhande 
jupavame mbatera,” e po g̃a. Tapemongoteꞌvaruhui ti g̃a aꞌero iꞌgwovouka g̃a 
pe. 10 Po nde iꞌui Tupanaꞌgarũivaꞌea ronga pype, aꞌero po ga nde repiagi. Aꞌero 
po ga ei: “Ga okwaha hete mbatera. Igwete ga iꞌui reki Tupanaꞌgarũivaꞌea 
rupiara,” e po ga nde mombeꞌgwovo. “Ga javijitehe ti taꞌu no,” e po ga. Aꞌero 
po ga iꞌui a. Emo ga pe po ndapyryvi ga iꞌurame. Aꞌereki oyvyteri pe ga 
etehei: “Jesusꞌgarehevaꞌero ji nhimboteꞌvaruhui ji iꞌurame Tupanaꞌgarũivaꞌea 
rupiara,” eꞌi tehe ga. 11 Ga ndokwahakatui ve. Nde ki aꞌe te erekwaha 
nhanerembiꞌua nianhimboteꞌvaruhui reki javo. Nerembikwahava reki 
g̃amongoteꞌvaruhuag̃wama nde iꞌurame g̃andovaki. 12 Ga ko neirũꞌga. Ga repyga 
Cristoꞌga omano no tamombo ti garekoteꞌvaruhua javo. Nde ereko teꞌvaruhu 
enhirũꞌga pe iꞌgwovouka ga pe pyryveꞌymame ga pe. Nahã nde ereko teꞌvaruhu 
Cristoꞌga pe no. 13 Nurã ji ei: Po ti nhirembiꞌua nhiirũꞌga mongoteꞌvaruhui nehẽ, 
aꞌero po ti ji ndaꞌuag̃wami mbiara tamongoteꞌvaruhuyme ti ga javo g̃waramo.

Paulovaꞌea onhimombeꞌu Jesusꞌga moirũharamo

9  1 Jipiroꞌy ko ji ojipeꞌg̃a hugwi. Ji ko Jesus Cristoꞌga moirũharamo 
ako. Aꞌereki ji ahepia ga ikwehe nhandepojykahareteꞌga. Ji ve ga pe 

mbojikoguka ojihe ikwehe. 2  Ojipeꞌg̃a po eꞌi ji ve Jesusꞌga moirũharaꞌga 
rũi. Pe ki aꞌe te peꞌe ji ve Jesusꞌga moirũharaꞌga tuhẽ. Jukwaha reki aꞌea. 
Aꞌereki pehe ko nhiremimbojikohara. Aꞌereki ji ve nhandepojykahareteꞌga 
onhimoirũuka nahã pe mbojikoguka ojihe.

3 Ojipeꞌg̃a eꞌi tehe ji ve: “Po Jesusꞌga moirũharamo nde rekoi hamo, aꞌero po 
na rũi nde rekoi hamo,” eꞌi tehe g̃a ji ve. Nahã ji ei aꞌero nhinhimombeꞌgwovo g̃a 
pe: 4 Jesusꞌga moirũharamo ore Jesusꞌga mombeꞌumbeꞌui ojipeꞌg̃a pe. Aꞌero po 
pyry tuhẽ orerenduharaꞌg̃a imbuhuri mbatera ore ve ikwepykavamo hamo novĩa. 
5 Jesusꞌga moirũharamo jaraꞌg̃a nembirekoro Jesusꞌgareheveꞌg̃a pavẽi. Jesusꞌga 

rekiꞌyraꞌg̃a ko na, Pedroꞌga no. G̃a g̃wembirekoꞌg̃a nderohorame ojupi ojipeꞌg̃a 
imondoi mbatera g̃a pe no. Po ore rembirekoro Jesusꞌgareheveꞌg̃a pavẽi hamo, 
aꞌero po pyry ore g̃a nderohoi ore rupi hamo novĩa. 6 Jesusꞌga moirũharamo jaraꞌg̃a 
Jesusꞌga mombeꞌurame g̃anenduharaꞌg̃a omondo mbatera g̃a pe toporavykyyme 
ti g̃a ojipea rehe mbatera pyhyga javo. Ore po na jitehe no hamo jihi Barnabéꞌga 
pavẽi. Pyry po ore ndoroporavykyi ojipea rehe mbatera pyhyga orojive hamo 
novĩa. Aꞌereki ore na jitehe Jesusꞌga mombeꞌumbeꞌu ojipeꞌg̃a pe jipi novĩa.

7 Soldadosꞌg̃a tavukarame g̃anduvihavaꞌg̃a omondo mbatera g̃a 
pe. G̃a ndoporavykyi ojipea rehe no tipyhy ti mbatera nhandejive 
javo. G̃anduvihavaꞌg̃a omondo g̃a pe. Oro itỹharaꞌg̃a no. G̃a oꞌu yvaꞌia 
g̃wemitymagwera oporavykyagwera rehe. Na jitehe oporavykyagwera 
rehe ovelhas repiakatuharaꞌg̃a oꞌu ikaꞌmbya ovelhas hugwi.

8  Nanongara pe nhande epavi yvyakotyvaꞌero. Nhande jate rũi reki xaꞌe. 
Aꞌereki Tupanaꞌga okwatijaruka nanongara Moisésvaꞌea pe hako. 9 Aꞌea 
ikwatijarame Moisésvaꞌea ei aꞌero:

“Tapembojurutyvukari yuranuhũa aꞌea ipyrũpyrug̃ame ipiꞌrogame 
japea haꞌynha hugwi.

Na iꞌui oporavykyro g̃waramo,” ei ahe ikwatijarame 
g̃wemimboꞌeagwera hako.

Gara pe ikwatijara iꞌei? Yuranuhũa rehe jate Tupanaꞌga ag̃ataramo 
ikwatijarukarame naerũ? 10 Ore repyga jate rũi Tupanaꞌga ei naerũ? Ore 
repyga tuhẽ reki Tupanaꞌga ei ikwatijaruka hako togwereko ti g̃a mbatera 
javo hako. Nurã ore Jesusꞌga mombeꞌurame po orerenduharaꞌg̃a tombuhu 
mbatera ore ve hamo. Ore ko itỹharaꞌg̃aꞌjavaꞌea. Hyvykoirame ityma 
renonde po itỹharaꞌg̃a ei hamo: “Aerẽ po ti ji iꞌui kohoa pora nehẽ,” e po 
g̃a hamo. G̃ahã no – kiroki g̃a onupanupã ipiꞌroga japea haꞌynha hugwi. 
Ipiꞌrogame po g̃a ei aerẽ ti taꞌu nehẽ javo hamo. 11 Ore na jitehe no aꞌero. 
Ore Jesusꞌga mombeꞌumbeꞌurame pe me po tiruahũ pe me pe imbuhurame 
mbatera ore ve naerũ? Pyry tuhẽ reki pe imbuhuri ore ve novĩa. 12  Po pyry 
ojipeꞌg̃a ei pe me mbatera rehe, ore kaitu po pyry ore ei pe me hamo novĩa.

Aꞌerorame tehe ore ndoroꞌei reki pe me pembuhu ti mbatera ore ve javo. Po 
ore ei pe me mbatera rehe, aꞌero po ojipeꞌg̃a eteꞌvaruhui ore ve ore Cristoꞌga 
mombeꞌurame. “Mbatera rehe jate g̃a Cristoꞌga mombeꞌui ore ve,” e po g̃a. “Nurã 
ore norohendupotaraꞌjavi gamombeꞌua,” e po g̃a ore mombeꞌuteꞌvaruhuavo. 
Nurã ore ndoroꞌei pe me mbatera rehe jipi. Oronhimomirana ore hahyparavuhua 
pe orokovo jipi timombigyme ti pyryvaꞌea mombeꞌua javo g̃waramo.

13 Oro g̃a – kiroki g̃a oporavyky judeusꞌg̃a jatykahavuhua pype – g̃a oꞌu 
pevovaꞌea ojipeꞌg̃a nembikwavaꞌeg̃a jipi. G̃a inog̃ame mbiara ikwavaꞌẽhava rehe 
tikwavaꞌẽ Tupanaꞌga pe javo g̃a opojyka mo ojive. Pekwaha pe aꞌea. 14 Aꞌeaꞌjavaꞌea 
pe nhandepojykahareteꞌga eꞌi ore ve no: “Kiroki g̃a omombeꞌu katu pyryvaꞌea jipi – 
g̃anenduharaꞌg̃a po omondo mbatera g̃a pe aꞌea rehe hamo,” ei ga.

15 Pyry po pe imbuhuri mbatera ji ve Jesusꞌga mombeꞌua rehe hamo novĩa. 
Emo ji ndapojykai mbatera pe hugwi. Ji ikwatijarukarame kiro pe me ji ndaꞌei: 

“Tapojyka ti mbatera pe hugwi.” Ji ndapojykai tuhẽ reki pe hugwi. Nhimanoa ko 
kojiꞌi pyry ji ve aꞌea hohe. Anhimbohete ji nhirembipojykaeꞌyma rehe. Teꞌiyme 
ti g̃a ji ve aꞌero: “Pauloꞌga onhimbohete tehe reki. Aꞌereki ga opojyka mbatera g̃a 
hugwi,” teꞌiyme ti g̃a ji ve aꞌero. 16 Emo pyryvaꞌea mombeꞌurame ji nanhimbohetei 
aꞌea rehe jipi. Aꞌereki Tupanaꞌga ji mondouka aꞌea rehe tuhẽ. “Emombeꞌu ti 
Jesusꞌga mombeꞌupyryva,” ei ga ji ve ikwehe. Po ji nahendukatui Tupanaꞌga nhiꞌig̃a 
Jesusꞌga mombeꞌgwoveꞌỹ, aꞌero po iteꞌvaruhu ji ve. 17-18 Po nhiremimbotarimo ji 
Jesusꞌga mombeꞌumbeꞌui jipi, aꞌero po pyry g̃a imbuhuri mbatera ji ve hamo. Po 
nhiremimbotarimo rũi Tupanaꞌga ji mondoukari g̃a pyri ga mombeꞌgwovouka ji ve, 
aꞌero po pyry ji ve ji ndapojykai mbatera ojipeꞌg̃a hugwi ji Jesusꞌga mombeꞌurame 
g̃a pe. Aꞌero po ji ga mombeꞌui g̃a pe mbatera rehe rũi.

Paulovaꞌea ombojiko pota ahe Jesusꞌga rehe
19 Jipiroꞌy ji ojipeꞌg̃a hugwi nhaporemo novĩa. Emo g̃andeaporog̃ita rupi 

nhaporemo ji nhimondoi reki tambojiko ti kojiꞌiveꞌg̃a Jesusꞌga rehe javo. 20 Ji 
Jesusꞌga mombeꞌurame judeusꞌg̃a pe g̃andeaporog̃ita rupi ji hoi aꞌero tambojiko 
ti g̃a Jesusꞌga rehe javo. Jipiroꞌy ji Moisésvaꞌea remimboꞌeagwera hugwi novĩa. 
Emo judeusꞌg̃a aꞌea g̃wendu katu. Aꞌero ji g̃a javijitehe hendukatui no tambojiko 
ti g̃a Jesusꞌga rehe javo. 21 Na jitehe Jesusꞌga mombeꞌurame judeusꞌg̃arũiveꞌg̃a pe 
g̃andeaporog̃ita rupi ji hoi no tambojiko ti g̃a Jesusꞌga rehe javo. G̃a ndogwerekoi 
Moisésvaꞌea remimboꞌeagwera. Nurã jirekorame g̃apyteri pe ji ndakoi hehe 
no. Ji ndaꞌei reki: Ji ndakoi Tupanaꞌga nhiꞌig̃a rehe. Aꞌea rũi ji aꞌe. Aꞌereki ji ako 
tuhẽ Cristoꞌga nhiꞌig̃a rupi. 22 Jirekorame g̃apyteri pe – kiroki g̃a ndokwahakatui 
ojikogame Jesusꞌga rehe – ikwahakatueꞌỹveꞌg̃aꞌjavaꞌero ji rekoi tambojiko hete ti g̃a 
Jesusꞌga rehe javo. Jihojihorame ojipeꞌg̃a pyteri pe g̃a javijitehe ji rekoi aꞌero nahã 
ti tambojiko jaraꞌg̃a mo Jesusꞌga rehe javo. 23 Nahã ji rekorekoi g̃apyteri pe aꞌero 
tokwaha pa ti g̃a Jesusꞌga mombeꞌua. Akwahavuka ji Jesusꞌga g̃a pe Tupanaꞌga ti 
tomombyry g̃a pe javo. Aꞌereki imombyryvame g̃a pe ga omombyry ji ve no.

24 Penembikwahava pe kiro ji ei pe me. G̃a nhag̃anhaname ji ypy ti 
tavahẽ javo, heꞌyjuhuveꞌg̃a onha novĩa. Emo ojipejiveꞌga jate ga ypy 
ovahẽ. Ga pe g̃a imondoi pyryvaꞌea aꞌero ikwepykavamo. Ga javijitehe ti 
pejirokwa pejikokatuheteavo Tupanaꞌga ti tomombyry ji ve aꞌero nehẽ javo. 
25 Kiroki g̃a onha hete tapyhy ti pyryvaꞌea javo – ojikwe g̃a nhag̃anhahetei 
jipi onhimboitavo tanhag̃atu kwaha ti javo. Nhande ki aꞌe te xako katu 
katu hete jipi xako katu kwaha ti javo. Kiroki g̃a onha hete pyryvaꞌea 
rehe – pyrygwereuhuvaꞌea rehe reki g̃a ndekoi novĩa kaꞌatehea apopyra 
rehe oakag̃arehevaꞌea rehe. Emo aꞌea kotihĩ opa g̃a hugwi. Nhande ki 
aꞌe te pyryhetevaꞌea rehe nhande rekoi avuiramavaꞌea rehe. Aꞌereki 
nhanderuvag̃wama Tupanaꞌga pyri namomini. 26 Onhaname g̃a hokatui 
tavahẽ tuhẽ ti javo. Na jitehe ji rekokatui tavahẽ tuhẽ ti Tupanaꞌga pyri javo.

Ojipeꞌg̃a okwaokwarame ojogwehe g̃a opoa mondokatui toho ti jipoa ga 
rehei katu javo. Na jitehe ji rekokatui taho ti Tupanaꞌga rehei katu javo.

27 Amombeꞌumbeꞌu ji ojipeꞌg̃a pe jipi: “Peko katu ti Jesusꞌga 
remimbotarimovaꞌea rehe. Aꞌero po ti Tupanaꞌga imombyryvi pe me 
nehẽ,” aꞌe ji g̃a pe jipi. Jihi na jitehe ako katu aꞌea rehe no Tupanaꞌga ti 
tomombyry ji ve javo. Ji nanhimongoukari nhiremimbotarimovaꞌea rehe 
aꞌero, teꞌiyme ti ga ji ve: “Namombyryvaꞌjavi reki ji nde ve.”

Tapembohetei Tupanaꞌgarũivaꞌea

10  1 Nhiirũ, tapekwahavaꞌja ti nhaneramonhavaꞌea rekoagwera 
Moisésvaꞌearehevaꞌea rekoagwera. Ohorame Egitopevaꞌea gwyra 

hugwi ahe oho pa yvag̃atig̃a gwyri hako – kiroki yvag̃atig̃a ahererohohava 
hako. Oho pa katu ahe yvya pikag̃a rupi ypiahua pytera rupi oꞌyahava. 
2  Ohorame yvag̃atig̃a gwyri ahe nhimboukwahapavi Moisésvaꞌearehevaꞌero 
ohorame yvya pikag̃a rupi ypiahua pytera rupi. 3 Ahe nhaporemo oꞌu maná 
– aꞌea Tupanaꞌga ombuhuruka ahe ve yvaga hugwi aherembiꞌuramo. 4 Ahe 
nhaporemo oꞌu yhya no – kiroki Tupanaꞌga ombuhuruka ahe ve toyꞌu pa ti g̃a 
javo. Aꞌereki Tupanaꞌga ombuhuruka yhya ahe ve itauhua hugwi. Cristoꞌga 
pe ji ei reki ita mombeꞌgwovo. Aꞌereki Cristoꞌga ombuhuruka yhya ahe ve 
ogwovo ahe rupi. 5 Nahã Tupanaꞌga imombyryhetei ahe ve novĩa. Emo ahe 
rekouhurame iteꞌvaruhuvaꞌea rehe onhimongyavo ga nhimonhaꞌngahetei 
ahereꞌyjuhua rehe ahe apitiuka aheraꞌoa momboruka ongaeꞌỹi me hako.

6 Ahemombeꞌupyra nhande momoranduvi nhande mog̃itavo. Ahe ja rũi ti xako 
aꞌero. Tipotaruhuyme ti iteꞌvaruhuvaꞌea. 7 Ahereꞌyjuhua ombohete haꞌangava 
Tupanaꞌgarũivaꞌea no hako. Tupanaꞌga rembikwatijarukara ahe mombeꞌu javo:

“Oꞌuoꞌu g̃a oina toryva apovo.
Aꞌero g̃a pyi oꞌama Tupanaꞌgarũivaꞌea mboheteavo,” eꞌi ikwatijara 

ahe mombeꞌgwovo hako.
Ahe ja rũi ti xako aꞌero. Timboheteyme ti haꞌangava Tupanaꞌgarũivaꞌea.

8 Ahereꞌyjuhua gwereko ojipevaꞌea rembirekovaꞌea hako. Nurã ahe manoi 
ara rupi ve vinte e três milveꞌg̃a onhimongyavo. Aꞌereki Tupanaꞌga oapitiuka 
ahe hako. Ahe ja rũi ti xako aꞌero. Tirekoyme ti ojipeꞌg̃a nembirekoꞌg̃a.

9 Ahereꞌyjuhua ombokwerajahi nhandepojykahareteꞌga 
onhiroyrõyromo jipi hako. Nurã ga mboja mondomondoi ahe ve ahe 
huꞌuuka ahe apitiuka hako. Ahe ja rũi ti xako aꞌero. Timbokwerajahivyme 
ti nhandepojykahareteꞌga monhimonhaꞌngavo.

10 Ahereꞌyjuhua eꞌieꞌi teꞌvaruhu onhiroyrõyromo jipi hako. Nurã 
Tupanaꞌga ahe apitiukari ojipyriveꞌga pe. Ahe ja rũi ti xako aꞌero. 
Xaꞌeteꞌvaruhuyme ti nhanenhiroyrõeꞌyma.

11 Nahanahã ahe rekoi hako. Aꞌea koi ojipeꞌg̃a momorandu. Igwete 
Tupanaꞌga ikwatijarukari aherekoagwera mombeꞌgwovouka aꞌea ti 

tapemog̃ita javo nhande ve. Tapekoteꞌvaruhui ti aꞌero. Aꞌereki momina 
g̃werĩ yvya yvyarehevaꞌea reheve nhande hugwi.

12 Tapeꞌei ti pejive: “Jijikohetero g̃waramo Cristoꞌga rehe po ti 
ji ndakoteꞌvaruhuaꞌjavi nehẽ,” tapeꞌei ti. Maraꞌngu po ti pe kotihĩ 
pejikoteꞌvaruhuaꞌjava nehẽ? Penhimbokoꞌi ti. Pejapyaka katu ti 
tapekoteꞌvaruhuaꞌjavyme ti aꞌero. 13 Pekwaha pe mbatera rahya jipi. 
Nanongara jitehe reki ojipeꞌg̃a okwaha no. Emo po ti Tupanaꞌga oho g̃wembiꞌea 
rupi pe pokoga jipi. Ga nomondoahivuhuukari hahyheteuhuvaꞌea pe me. 
Hahyrame pe me po ti ga pe mbopopoakari hehe nehẽ. Ga po ti pe mboꞌe nehẽ 
nahã ti peko javo nehẽ. Aꞌero po ti pe nhimomiranambavi hahya pe nehẽ.

14 Nhiirũ, tapemboheteiꞌiꞌi ti haꞌangava Tupanaꞌgarũivaꞌea. 15 Pekwaha 
hete pe mbatera, aꞌe ji pe me. Penhimombaragwaha hete ti aꞌitituhẽvaꞌea 
rehe aꞌero kiro ji nhiꞌig̃ame pe me. 16  Amoamome nhande iꞌui vinho pão 
raygweꞌroga reheve xajapyaka kiro Cristoꞌga manoagwera rehe javo. 
Nhande iꞌurame vinho copopypevaꞌea nhande ei Tupanaꞌga pe: “Ndepyry 
hete nde Cristoꞌga rekoa rekaꞌvogauka ga momanomouka ore ve,” xaꞌe 
nhande ga pe. Nhande iꞌurame vinho copopypevaꞌea nhande jogwerekoi 
nhanenhimbojikotyꞌa Cristoꞌga pavẽi garekoa rerekovo. Nhande iꞌurame 
pão nhanerembihaygweꞌroga nhande jogwerekoi nhanenhimbojikotyꞌa 
Cristoꞌga pavẽi Cristoꞌga raꞌoa rerekovo. 17 Nhandereꞌyjuhu nhande novĩa. 
Emo nhande xajogwereko pa nhandejikotyꞌa Cristoꞌga pavẽi ojipejivaꞌero. 
Aꞌereki nhande nhaporemo tiꞌu akoja jitehe pão ojipejivaꞌea.

18 Pehepia ti judeusꞌg̃a ndekoagwera no. Gweru g̃a mbiara jipi imondovouka 
Tupanaꞌga pe ikwavaꞌẽhava rehe. Aerẽ g̃a iꞌui mo. Iꞌurame Tupanaꞌgapevaꞌea 
g̃a jogwerekoi ojikotyꞌa Tupanaꞌga pavẽi. 19 Oro Tupanaꞌgarũivaꞌeapevaꞌea, 
marãi ji jupe aꞌero? Oko tehe reki Tupanaꞌgarũivaꞌea, aꞌe ji, g̃anembikwavaꞌeg̃a 
pavẽi – kiroki ikwavaꞌembyra Tupanaꞌgarũivaꞌea pe. 20 Imondorame 
mbatera jupe ikwavaꞌẽhava rehe Tupanaꞌga pe rũi g̃a imondoi. Omondo 
g̃a Diaboꞌgapyrivaꞌea pe reki anhag̃a pe, aꞌe ji. Ndapotari ji pejikotyꞌara 
Diaboꞌgapyrivaꞌea pavẽi. 21 Peꞌu pe copopypevaꞌea nhandepojykahareteꞌgapevaꞌea. 
Tapeꞌui po pe copopypevaꞌea Diaboꞌgapyrivaꞌeapevaꞌea no hamo. Peꞌu pe 
mbatera ikwavaꞌembyra nhandepojykahareteꞌga pe. Tapeꞌui po pe mbatera 
ikwavaꞌembyra Diaboꞌgapyrivaꞌea pe no hamo. 22 Iꞌurame aꞌeapevaꞌea po ti nhande 
nhandepojykahareteꞌga monhimboahivuhui nhandejive nehẽ. Aꞌero po ti ga 
imbohahyukari nhande ve nehẽ. Aꞌereki ga ipopoakaruhu hete nhande hohe pa.

Ji rupi jitehe ti peho, ei ahe
23  Peꞌji po pe: “Cristoꞌgarehevaꞌero g̃waramo nhande ndikwakuvaꞌjavi. 

Aꞌero ji rekoi nhiremimbotarimovaꞌea rehe,” peꞌji po pe. Na tuhẽ nhande 
ndikwakuvaꞌjavi novĩa. Emo amoamome ndapyryvi reki ojipeꞌg̃a 
pe nhande rekorame nhaneremimbotarimovaꞌea rehe. Amoamome 
nhanderekorame nhaneremimbotarimovaꞌea rehe nhande ndipokopokogi 

reki ojipeꞌg̃a Cristoꞌgareheveꞌg̃a. 24 Nhandejive jate rũi po nhande 
imombyryvi hamo. Timombyry po nhande ojipeꞌg̃a pe hamo no.

25 Nahã ti peko aꞌero. Peꞌu pa ti mbiara ipyhygame imaꞌẽhai pe. Tapeꞌei ti g̃a 
pe: “Pemombeꞌu ti ji ve. Omondo jipe g̃a agwa Tupanaꞌgarũivaꞌea pe ikwavaꞌẽhava 
rehe inog̃a? Marã aꞌero?” Tapeꞌei ti aꞌea g̃a pe. Peꞌu pa ti javeꞌyma. Tapemongotehei 
ti pejipyꞌa mbatera rehe iꞌgwovo aꞌero. 26 Aꞌereki Tupanaꞌga mombeꞌuhava eꞌi:

“Yvya ko nhandepojykahareteꞌga apoa yvyakotyvaꞌearehevaꞌea 
nhaporemo no,” eꞌi ikwatijara imombeꞌgwovo.

Pyry tuhẽ nhande iꞌui garembiapoa aꞌero.
27 Po Cristoꞌgareheveꞌgarũiveꞌga ei pe me: “Pejijo iꞌgwovo ji pyri,” e po 

ga. Pehopotarame ti peho ga pyri aꞌero iꞌgwovo. Peꞌu pa ti garemimbuhura. 
Tapeꞌei ti ga pe: “Marã? Eremondo jipe nde agwa Tupanaꞌgarũivaꞌea pe 
ikwavaꞌeg̃a inog̃a?” Tapeꞌei aꞌea ga pe. Peꞌu pa ti imongoteheeꞌyma pejipyꞌa 
hehe iꞌgwovo pa ga pyri. 28  Hovai jate po ojipeꞌga ei pe me: “Okwavaꞌẽ 
g̃a agwa Tupanaꞌgarũivaꞌea pe.” Po ga erame aꞌea pe me tapeꞌui ti aꞌero 
penhag̃ataruhuramo ga rehe – kiroki ga omombeꞌu pe me. Aꞌereki oyvyteri 
pe ga eꞌi jupe: “Po Cristoꞌgareheveꞌg̃a ndoꞌui nanongara hamo,” ei ga. 29 Pe 
me ko pyry pe iꞌui novĩa. Emo ga pe ndapyryvi iꞌua. Nurã tapeꞌui aꞌero.

Peꞌe po pe ji ve aꞌero: “Marã naerũ? Jipiroꞌy ji jijikwakuva hugwi iꞌgwovo pa 
mbatera. Maraname ji ndaꞌui naerũ g̃a eteherame jupe ahe ndoꞌui javo?” peꞌe 
po pe ji ve. 30 “Iꞌurame jipi ji ei Tupanaꞌga pe: ‘Ndepyry hete nde imbuhuruka 
mbatera ji ve,’ aꞌe ji ga pe,” peꞌe po pe ji ve. “Maranuhũrame g̃a eteꞌvaruhui ji ve 
nhirembiꞌua rehe ji ekaturame Tupanaꞌga pe iꞌgwovo naerũ?” peꞌe po pe ji ve.

31 Nahã aꞌero, aꞌe ji. Peko katu ti mbatera urame mbatera aporame no 
pejikovo katu pa. Aꞌero po ti ojipeꞌg̃a pe ndepiagame Tupanaꞌga mbohetei 
nehẽ. “Ndepyry hete nde g̃a mongokatuavo,” e po ti g̃a Tupanaꞌga pe aꞌero 
pe mombeꞌgwovo nehẽ. 32  Peko katu ti aꞌero. Tapemongoteꞌvaruhui ti 
judeusꞌg̃a. Tapemongoteꞌvaruhui ti judeusꞌg̃arũiveꞌg̃a no. Tupanaꞌgareheveꞌg̃a 
ti tapemongoteꞌvaruhui Jesusꞌgareheveꞌg̃a. 33 Ji rupi jitehe ti peko katu aꞌero. 
Ji tamonhimohemuka pa ojipeꞌg̃a jijihe jipi. Namombyrypotari ji jijive jate. 
G̃a pe nhaporemo ji imombyrypotari jipi tojiko ti g̃a Jesusꞌga rehe javo.

11  1 Cristoꞌga rupi jitehe ji hoi. Na jitehe ti peho ji rupi.

Kunhangweraꞌg̃a ndekoa g̃a jatykarame
2  Pyry hete pe napemokaꞌnhymi jipi jirekoagwera pejipyri. Peho pe 

nhiremimboꞌea rupi no. Aꞌereki Cristoꞌgareheveꞌg̃a nemimombeꞌua rehe ji 
pe mboꞌei.

3 Takwahavuka ti aꞌero pe me. Cristoꞌga ko huvihavaꞌga akwaimbaeꞌg̃a 
pe. Akwaimbaeꞌg̃a ko huvihavaꞌg̃a g̃wembirekoꞌg̃a pe. Tupanaꞌga ko 
huvihavaꞌga Cristoꞌga pe. 4 Ndapyryvi aꞌero akwaimbaeꞌg̃a nhakag̃ahovi 
onhiꞌig̃ame Tupanaꞌga pe g̃andovaki Tupanaꞌga mombeꞌurame ojipeꞌg̃a pe no. 
Onhakag̃ahovame po g̃a imboteꞌvaruhui Cristoꞌga pe ga ko jiruvihavaꞌga rũi javo.

5 Emo kunhangweraꞌg̃a nhakag̃ahoveꞌymame ndapyryvi g̃a nhiꞌig̃ame 
Tupanaꞌga pe g̃andovaki g̃a Tupanaꞌga mombeꞌurame ojipeꞌg̃a pe no. 
Onhakag̃ahoveꞌymame po g̃a ei: “Nhirembirekoꞌga ko huvihava rũi ji ve,” e po g̃a. 
Nanongaraꞌg̃a ko g̃a ja – kiroki g̃a, ojipeꞌg̃a opĩ g̃aꞌava g̃a hugwi tipoyjaryme ti g̃a 
javo. 6 Onhakag̃ahoveꞌymame po g̃a tokyti pa oꞌava aꞌero hamo. Po g̃a ndopotari 
opoyjayjareꞌymamo oapina rehe, aꞌero po g̃a tonhakag̃aho hamo. Tonhakag̃aho 
po g̃a onhiꞌig̃ame Tupanaꞌga pe g̃andovaki ga mombeꞌurame no hamo.

7 Akwaimbaeꞌg̃a po nonhakag̃ahovi hamo. Aꞌereki Tupanaꞌga oapo 
akwaimbaeꞌg̃a ojiꞌjavaꞌero. G̃andeaporog̃ita Tupanaꞌga reaporog̃ita ja. 
Kunhangweraꞌg̃a ki aꞌe te g̃andeaporog̃ita akwaimbaeꞌg̃a ndeaporog̃ita 
ja. 8 Tupanaꞌga ndoapoi reki akwaimbaꞌevaꞌea kunhangweravaꞌea raꞌoa 
pyvõ. Ga oapo kunhangweravaꞌea akwaimbaꞌevaꞌea nharukag̃a pyvõ hako. 
9 Na jitehe Tupanaꞌga ndoapoi akwaimbaꞌevaꞌea kunhangweravaꞌea pe. Ga 
oapo kunhangweravaꞌea akwaimbaꞌevaꞌea pe topoko ti hẽa ga javo hako. 
10 Aꞌero po kunhangweraꞌg̃a tuhẽ eꞌi onhakag̃ahova pe hamo yvagipeveꞌg̃a 
nembiepiaga g̃waramo. 11 Ojikotyꞌaro g̃waramo nhandepojykahareteꞌga pavẽi 
g̃a jikogi ojogwehe jipi kunhangweraꞌg̃a akwaimbaeꞌg̃a pavẽi. 12  Aꞌereki ymya 
Tupanaꞌga oapo kunhangweravaꞌea akwaimbaꞌevaꞌea nharukag̃a pyvõ. Nahã 
kunhangweravaꞌea ohẽ akwaimbaꞌevaꞌea hugwi. Emo kiro akwaimbaeꞌg̃a oꞌa 
kunhangweraꞌg̃a hugwi. Tupanaꞌga reki oapopavuka okovo.

13 Pehe ti penhimombaragwaha hehe. Pyry pe me kunhangweraꞌg̃a 
nhiꞌig̃ame Tupanaꞌga pe g̃andovaki g̃a nhakag̃ahoveꞌymame naerũ? 
Ahã, aꞌe ji. 14 Pekwaha pe pejiyvyteri pe akwaimbaeꞌg̃a avukuhua 
g̃ambopoyjayjareꞌyma. 15 Kunhangweraꞌg̃a avukuhua ki aꞌe te g̃ambokatua 
rupiara. Aꞌereki Tupanaꞌga omondo aꞌea g̃a pe toakag̃ahoꞌi ti g̃a aꞌea pyvõ 
javo. 16 Momina nhinhiꞌig̃a aꞌea rehe aꞌero. Po ojipeꞌg̃a ji rayvapotari 
g̃aꞌakag̃ahova rehe, aꞌero po ji ei g̃a pe: Na tuhẽ ore rekoi. Nahã jaraꞌg̃a 
ndekoi no Cristoꞌgareheveꞌg̃a ojatykarame Tupanaꞌga mboheteavo.

Ahe oꞌu ikwahavaꞌjava Cristoꞌga manoagwera
17 Kiro pe mboꞌerame po ti ji nopombohetei nehẽ. Anhiꞌig̃ahy po ti ji pe me nehẽ. 

Aꞌereki pe jatykarame Tupanaꞌga mboheteavo aꞌea ko pendekokatuag̃wama rũi 
reki. Peko teꞌvaruhu reki pe. 18 Tanhiꞌĩ naꞌẽ pe me pejogwayvara rehe aꞌero. Aꞌereki 
ojipeꞌg̃a omombeꞌu aꞌea ji ve. “Corintopeveꞌg̃a ojatykarame g̃a jogwayvayvari 
jipi. G̃a ndojiheꞌakatui,” ei g̃a pe mombeꞌgwovo ji ve. Arovia gwere ji g̃anhiꞌig̃a. 
19 Tupanaꞌga po eꞌi aꞌero: “Na g̃a jogwayvari tomboukwaha ti okokatuveꞌg̃a 
aꞌero.” 20 Pejatykarame pe ei: “Tiꞌu ti nhandejapyakavo nhandepojykahareteꞌga 
rehe,” peꞌe tehe pe jipi. Emo reki pe ndapekoi ga rehe pejikoteꞌvaruhuro g̃waramo 
iꞌurame. 21 Pejihe reki pe peko. Aꞌereki iꞌurame jararamo pe peꞌu jipe imaꞌẽa 
renonde. Jaraꞌg̃a ndogwerekoi reki. Nurã ko tyꞌara jaraꞌg̃a jukai. Jaraꞌg̃a ki aꞌe te 
heagwyry vinho iꞌuhetero g̃waramo. 22 Ndaperekoi tuhẽ po pe onga naerũ tapeꞌu 
ipype? Ndapekoaꞌjavi po pe Tupanaꞌgareheveꞌg̃a ndehe naerũ imbatereꞌỹveꞌg̃a 

mbopoyjayjareꞌyma naerũ? Marãi po ti ji aꞌero pe me nehẽ naerũ? Opombohete po 
ti ji aꞌea rehe naerũ? Nopombohetei tuhẽ po ti pe aꞌero nehẽ.

23 Amombeꞌu ko ji pe me nhandepojykahareteꞌga remimboꞌeagwera ikwehe 
– aꞌea ga omombeꞌuuka ji ve. Nahã aꞌero. Omanoa renonde Jesusꞌga rekoi 
g̃wemimboꞌeharaꞌg̃a pavẽi ypytunimo ikwehe. Judasvaꞌea omondouka g̃werĩ 
ga guardasꞌg̃a po pe tojuka ti g̃a ga javo. Aꞌea renonde Jesusꞌga ipyhygi pão. 
24 Igwete ga ei Tupanaꞌga pe: “Ndepyry hete nde imbuhua ore ve,” ei Jesusꞌga 
javo ga pe. Igwete ga haygweꞌrogweꞌrogi imondovo g̃wemimboꞌeharaꞌg̃a 
pe. “Aꞌea ko jiraꞌoa, aꞌe ji jupe,” ei ga g̃a pe. “Peꞌu kiro. Aꞌereki jiraꞌoa ji 
anhikwavaꞌẽ kiro pe ndepykaramo nhimanorame,” ei ga. “Aerẽ ti peꞌuaꞌjaaꞌja 
pão aꞌero tanhimokaꞌnhymyme ti,” ei Jesusꞌga g̃wemimboꞌeharaꞌg̃a pe ikwehe.

25 Na jitehe g̃a iꞌurẽ mbatera Jesusꞌga ipyhygi copo vinho ryrua. Igwete ga 
imondoi g̃a pe javo. “Peꞌu kiro copopypevaꞌea,” ei ga. Igwete ga imombeꞌui 
gwekoa g̃a pe. “Ahekaꞌvoguka po ti ji jirekoa g̃a pe jijijukauka nehẽ,” ei ga. 

“Nahã po ti ji manoi yvyakotyveꞌg̃a ndepyga. Aꞌereki Tupanaꞌga eꞌi ipyahuvaꞌea 
imombeꞌgwovo. ‘Garekoa rekaꞌvogame po ti ji imombori g̃andekoteꞌvaruhua 
g̃a hugwi,’ ei Tupanaꞌga,” ei ga. “Nurã jirekoa rekaꞌvoga g̃waramo aꞌiti hete 
tuhẽ po ti Tupanaꞌga imombori heꞌyjuhuveꞌg̃a ndekoteꞌvaruhua g̃a hugwi 
nehẽ g̃wembiꞌea rupi,” ei Jesusꞌga g̃a pe. “Peꞌu ti aꞌero vinho copopypevaꞌea. 
Pe iꞌuaꞌjaaꞌjavame ji kwahavaꞌja aꞌero nehẽ,” ei Jesusꞌga g̃wemimboꞌeharaꞌg̃a 
pe. 26 Aꞌea ko Jesusꞌga nhiꞌig̃agwera ikwehe. Igwete ji ei pe me: Garuraꞌjava 
renonde nahã po ti pe iꞌuaꞌjaaꞌjavi pão copopypevaꞌea reheve. Iꞌua nanani po 
ti pe ikwahavukari ojipeꞌg̃a pe gamanoagwera nehẽ.

27 Peko katu ti aꞌero iꞌurame pão copopypevaꞌea reheve Cristoꞌga manoagwera 
herekokatuavo. Kiroki ga oko teꞌvaruhu iꞌgwovo – ga ombotegwete Cristoꞌga 
raꞌoa garekoa reheve, ga ombotegwete gamanoagwera aꞌero. 28 Nurã ti 
pekwaha naꞌẽ pejeaporog̃ita iꞌua renonde. Pendeaporog̃ita pyryvame ti peꞌu 
pão copopypevaꞌea reheve herekokatuavo aꞌero nehẽ. 29-30 Pepyteripeveꞌg̃a ki 
aꞌe te nonhimombaragwahavi nhandepojykahareteꞌga manoagwera rehe g̃a 
iꞌurame pão copopypevaꞌea reheve. Nanongaraꞌg̃a pe Tupanaꞌga ombohahyuka 
aꞌero. Nurã pepyteripeveꞌg̃a tetirũaramo opopoakareꞌyma onhimongyavo. 
Jaraꞌg̃a omano no. 31 Po ti nhande ikwahavi nhandereaporog̃itapyryva naꞌẽ iꞌua 
renonde, aꞌero po ti ga nombohahyukari nhande ve nehẽ. 32 Imbohahyukarame 
nhande ve ga nhande mboꞌei nhanderekoteꞌvaruhua rehe tomombi ti g̃a 
aꞌea javo. Ga nhande mboꞌei teꞌiyme ti ga nhanderekoteꞌvaruhua pe oꞌerame 
oarõeꞌỹveꞌg̃a pe nehẽ g̃a mondovo hahyvaꞌea ruvihava pype nehẽ.

33  Nhiirũ, pejatykarame iꞌgwovo Cristoꞌga manoagwera kwahavaꞌjava 
tapeꞌunaꞌẽi ti aꞌero. Peꞌji ti pejohupe: “Na ti g̃a ndupavi naꞌẽ,” peꞌji ti. 
34 Tapeꞌunaꞌẽi ti mbatera Tupanaꞌga ti tombohahyukaryme pe me. Po ti 
tyꞌara jaraꞌg̃a jukahetei, aꞌero po ti g̃a g̃wonga pe naꞌẽ iꞌui mo hamo.

Jihorame pe pyri po ti ji pe mboꞌei jara rehe pe nderekovo nehẽ.

Tupanaꞌga raꞌuva ahe mbokarakatu

12  1 Nhiirũ, tamombeꞌu ti kiro pe me Tupanaꞌga raꞌuva remimbuhura 
Cristoꞌgareheveꞌg̃a pe. Aꞌereki aꞌea rehe pe ikwatijari ji ve ikwehe. Aꞌea ji 

tamombeꞌu katu kiro pe me tapekwaha hete ti javo. 2 Pekwaha pe pejikoagwera. 
Pe ndapejikogi Cristoꞌga rehe ikwehe. Nurã g̃a pe mbopogwepogweuhui 
g̃wemimbotarimovaꞌea rupi imboheteuka pe me haꞌangava Tupanaꞌgarũivaꞌea 
okojirũivaꞌea. 3 Aꞌero ji takwahavuka kiro pe me Tupanaꞌga raꞌuva remimboꞌea. 
Tupanaꞌga raꞌuva omboꞌerame g̃a nombotegwetei Jesusꞌga aꞌero. Tupanaꞌga 
raꞌuva omboꞌerame jate reki g̃a ei: “Jesusꞌga ko orepojykaharetero oko,” ei g̃a.

4 Tupanaꞌga raꞌuva ombuhu paravuhu nhandekarakatua. Garaꞌuva 
jitehe reki ombuhu pa nhande ve nhande nanenani. 5 Nhandeporavykya 
ojoatyatyvi ojohugwi novĩa. Emo Jesusꞌga pe jitehe nhande xaporavyky 
nhandekovo. 6  Nhandekarakatua ojoatyatyvi ojohugwi novĩa. Emo 
Tupanaꞌga jitehe nhande mbokarakatu pa nhande rerekovo.

7 Tupanaꞌga gwepiuka gwaꞌuva remimbuhura nhande nanenani topoko pa 
ti g̃a ojipeꞌg̃a javo. 8 Nahã Tupanaꞌga raꞌuva nhande mbokarakatu pa. Ojipeꞌga 
pe garaꞌuva omombeꞌuuka Tupanaꞌga rembikwahava. Tupanaꞌga raꞌuva 
jitehe omboꞌeuka ojipeꞌga pe aꞌitituhẽvaꞌea kwahava rehe. 9 Garaꞌuva jitehe 
ombojiko hete ojipeꞌga Tupanaꞌga rehe. Aꞌea jitehe omombiguka ojipeꞌga pe 
g̃atetirũa g̃a hugwi. 10 Aꞌea jitehe oapouka ahemonhimombyꞌavaꞌea ojipeꞌga 
pe. Ojipeꞌga pe aꞌea omombeꞌuuka Tupanaꞌga nhiꞌig̃a. Tupanaꞌga raꞌuva 
omombaragwahavuka ojipeꞌga pe g̃wemimbokarakatua. Aꞌero ga ikwahavi 
javo Tupanaꞌga raꞌuva g̃a mbokarakaturame. Ga ikwahavi javo Tupanaꞌga 
raꞌuvarũivaꞌea g̃a mbokarakaturame. Tupanaꞌga raꞌuva ombokarakatu 
ojipeꞌga monhiꞌĩparavuhuavo. Aꞌero ko ganhiꞌig̃a yvyakotyveꞌg̃a 
nembikwahaveꞌỹvaꞌea. Ojipeꞌga pe Tupanaꞌga raꞌuva okwahavuka akojaꞌga 
nhiꞌig̃a imombeꞌukatuavouka nhanerembikwahaveꞌỹvaꞌea tokwaha pa 
ti g̃a javo. 11 Tupanaꞌga raꞌuva jitehe ombokarakatu pa g̃a aꞌero. Aꞌea jate 
ombokarakatu paravuhu g̃a nag̃anani g̃wemimbotarimo okovo.

Heꞌyi nhanderaꞌoarehevaꞌea
12 Taꞌe ti kiro nhanderaꞌoaꞌjavaꞌea mombeꞌgwovo. Ojipeji aheraꞌoa rekoi 

novĩa. Emo aheraꞌoa gwereko heꞌyivaꞌea ojihe: ahetĩa, ahepotiꞌa, ahepyꞌa no. 
Aheraꞌoarehevaꞌea nhaporemo ojiheꞌa reki ojogwehe onhimongovo ojipejivaꞌero 
aheraꞌoro. Na jitehe nhande reꞌyiro Cristoꞌgarehevaꞌero nhanenhimongyavo 
novĩa. Emo nhande nhaporemo xako ojipejivaꞌeaꞌjavaꞌero Cristoꞌga pavẽi. 
13 Aꞌereki Tupanaꞌga raꞌuva nhande mongo pa ojipejivaꞌeaꞌjavaꞌero. Nhande xako 
paravuhu novĩa. Jaraꞌg̃a ko judeusramo, jaraꞌg̃a judeusꞌg̃arũivaꞌero. Jaraꞌg̃a 
oporavyky tehe ojipeꞌg̃a pe opiroꞌyeꞌyma g̃a hugwi. Jaraꞌg̃a oporavyky opiroꞌyro 
ojipeꞌg̃a hugwi. Nhande pyri nhaporemo ko Tupanaꞌga ombuhu gwaꞌuva jitehe.

14 Pehepia aheraꞌoa aꞌero. Ojipejivaꞌea jate rũi aheraꞌoarehevaꞌea. 
Heꞌyivaꞌea reki aheraꞌoa gwereko ojihe. 15 Po ahepya ei: “Ji ko ahepoa rũi. Ji 
aheraꞌoarehevaꞌea rũi reki aꞌero.” Ahepya erame aꞌea po iꞌetehei ikwahaveꞌyma 
javo. Aꞌereki ahepya ko aheraꞌoarehevaꞌero tuhẽ reki oko. 16 Po aheapyakwara 
ei: “Ji ko ahereakwara rũi. Ji aheraꞌoarehevaꞌea rũi reki aꞌero.” Aheapyakwara 
erame aꞌea po iꞌetehei. Aꞌereki aheapyakwara ko aheraꞌoarehevaꞌero tuhẽ reki 
oko. Na jitehe nhande reꞌyiro Cristoꞌgarehevaꞌero nhandekarakatuparavuhuavo 
ojipeꞌg̃a pokoga. Ojipejiveꞌga jate rũi reki Cristoꞌgarehevaꞌero. Po ojipeꞌga ei: 

“Ikarakatu g̃a japovo ahemonhimombyꞌavaꞌea. Ji ndajikarakatui japovo aꞌea. Ji 
Cristoꞌgarehevaꞌea rũi reki aꞌero.” Ga erame aꞌea po ga etehei ikwahaveꞌyma. 
Aꞌereki ga Cristoꞌgarehevaꞌero tuhẽ reki oko.

17 Aꞌeaꞌja ji pe me. Pehepia aheraꞌoa. Po ahereakwara jate hekorame gara pyvõ 
po ahe henduvi hamo naerũ? Po aheapyakwara jate hekorame gara pyvõ po ahe 
hetuni aꞌero hamo naerũ? Nahã ji ei Cristoꞌgareheveꞌg̃a mombeꞌgwovo aꞌero no. 
Po ahemonhimombyꞌavaꞌea apoharaꞌg̃a jate g̃a ndekorame maꞌg̃a po omombeꞌu 
Tupanaꞌga ojipeꞌg̃a pe hamo naerũ? 18-20 Aheraꞌoarehevaꞌea nhaporemo reki 
Tupanaꞌga omongo katu aheraꞌoa rehe g̃wemimbotarimo. Po hehevaꞌea jate 
hekorame ojipejivaꞌea jate, marã po aheraꞌoa rekoi aꞌero hamo naerũ – kiroki 
aꞌea rehe oko hehevaꞌea? Heꞌyi reki aheraꞌoarehevaꞌea. Emo ojipejivaꞌea aheraꞌoa. 
Na jitehe nhande nanenani Tupanaꞌga nhande mongoi ojihevaꞌero nhande 
mbokarakatuparavuhuavo g̃wemimbotarimo. Po ojipejiveꞌga jate ga rekorame 
Cristoꞌgarehevaꞌero marã po nhande xajiheꞌa ojogwehe Cristoꞌga pavẽi hamo 
naerũ? Nhandereꞌyjuhu reki nhande Cristoꞌgarehevaꞌero. Emo nhande xako 
ojipejivaꞌeaꞌjavaꞌero Cristoꞌga pavẽi nhandekarakaturo nhandejopokopokoga.

21 Ahereakwara ndeꞌi ahepoa pe: “Ji ndajikogi nde rehe,” ndeꞌi jupe. 
Na jitehe aheakag̃a ndeꞌi ahepya pe no: “Ji ndajikogi nde rehe,” ndeꞌi 
jupe. Aꞌereki aheraꞌoarehevaꞌea ojiko tuhẽ ojogwehegwehe. Na jitehe 
Cristoꞌgareheveꞌg̃a jikogi ojogwehegwehe no.

22 Jara pe nhanderaꞌoarehevaꞌea pe nhande ei ipopoakareꞌỹvaꞌea. Emo xajiko 
hete reki nhande nanongara rehe. 23 Jara pe nhande ei okotehevaꞌea. Aꞌea 
nhande imbojigwagi tireko katu ti javo. Jara nhande ndihepiukari ojipeꞌg̃a 
pe. Aꞌea rehe nhande timongi katu tapyꞌynhapira aꞌero tohepiagyme ti g̃a 
javo. 24 Kiroki kojiꞌi ikatu nhande ve nhanderaꞌoarehevaꞌea – aꞌea nhande 
nimbojigwagi aꞌero. Tupanaꞌga tuhẽ ombojiheꞌa pa aheraꞌoarehevaꞌea tombojigwa 
hete ti g̃a okotehevaꞌea javo nhande ve. 25 Nahã Tupanaꞌga imbojiheꞌakatui 
aheraꞌoarehevaꞌea aꞌero tokoteꞌvaruhuyme ti hehevaꞌea ojohupeupe javo. “Tiꞌag̃ata 
pa ti aheraꞌoarehevaꞌea ojogwehegwehe,” ei Tupanaꞌga. Na jitehe Tupanaꞌga 
nhande mbojiheꞌakatui ojipejivaꞌeaꞌjavaꞌero tokoteꞌvaruhuyme ti Cristoꞌgareheveꞌg̃a 
ojohupe javo. “Tiꞌag̃ata pa ti g̃a ojogwehegwehe ojogwerekokatuavo,” ei 
Tupanaꞌga nhande ve. 26 Hahyrame ojipejivaꞌea pe aheraꞌoarehevaꞌea pe hahy 
jara pe nhaporemo aꞌero. G̃a imombyryvame ojipejivaꞌea pe aꞌea ko pyry jara pe 
nhaporemo no. Na jitehe hahyrame ojipejiveꞌga pe Cristoꞌgareheveꞌga pe hahy 

jaraꞌg̃a pe nhaporemo Cristoꞌgareheveꞌg̃a pe nhaporemo. Ojipeꞌg̃a imombyryvame 
ojipejiveꞌga pe Cristoꞌgareheveꞌga pe jaraꞌg̃a ndorypavamo ga pavẽi aꞌero.

27 Penhinanhinani peko Cristoꞌgarehevaꞌero. Igwete ojipejivaꞌero pe jiheꞌari 
ojogwehe Cristoꞌga pavẽi. 28 Aꞌero pe jatykatykai Tupanaꞌga mboheteavo. 
Igwete Tupanaꞌga pepyteripeveꞌg̃a moꞌemoꞌẽi tojopokopoko ti g̃a javo. Jaraꞌg̃a 
pe ga ei: “G̃a hohe pa po ti pe. Cristoꞌga moirũharamo po ti pe peko nehẽ,” ei 
ga. Jaraꞌg̃a pe ga ei: “Cristoꞌga moirũharaꞌg̃a ndehohyvaꞌero po ti pe peko. Pe 
po ti nhinhiꞌig̃a mombeꞌuharamo peko nehẽ,” ei ga. Jaraꞌg̃a pe Tupanaꞌga ei: 

“Nhinhiꞌig̃a mombeꞌuharaꞌg̃a ndehohyvaꞌero po ti pe peko. Ojipeꞌg̃a mboꞌeharamo 
po ti pe peko nehẽ tapemongo ti g̃a Cristoꞌga nhiꞌig̃a rupi,” ei ga g̃a pe. Jaraꞌg̃a 
pe Tupanaꞌga ei: “Pe po ti peapo ahemonhimombyꞌavaꞌea nehẽ.” Jaraꞌg̃a pe ga 
ei: “Pe po ti pemombiguka ojipeꞌg̃a tetirũa g̃a hugwi nehẽ.” Jaraꞌg̃a pe ga ei: 

“Pe po ti ojipeꞌg̃a pokopoko imbatereꞌỹveꞌg̃a nehẽ ipopoakareꞌỹveꞌg̃a nehẽ no.” 
Jaraꞌg̃a pe Tupanaꞌga ei: “Pe po ti ojipeꞌg̃a mog̃itai g̃a mondomondovo.” Jaraꞌg̃a 
pe ga ei: “Opombokarakatu po ti ji pe monhiꞌĩparavuhuavo nehẽ. Penhiꞌig̃a po ti 
yvyakotyveꞌg̃a nembikwahaveꞌỹvaꞌea aꞌero nehẽ,” ei Tupanaꞌga g̃a pe.

29 G̃a nhaporemo rũi reki Cristoꞌga moirũharaꞌg̃a aꞌero. G̃a nhaporemo rũi 
Tupanaꞌga nhiꞌig̃a mombeꞌuharaꞌg̃a. G̃a nhaporemo rũi g̃amboꞌeharaꞌg̃a. G̃a 
nhaporemo rũi oapo ahemonhimombyꞌavaꞌea. 30 G̃a nhaporemo rũi Tupanaꞌga 
g̃a mbokarakatui imombigauka g̃a pe ojipeꞌg̃a tetirũa g̃a hugwi. G̃a nhaporemo 
rũi Tupanaꞌga g̃a monhiꞌig̃i imongovo g̃anhiꞌig̃a nhanerembikwahaveꞌỹvaꞌero. 
G̃a pe nhaporemo rũi Tupanaꞌga imombeꞌukwahavukari g̃anhiꞌig̃a 
nhanerembikwahaveꞌỹvaꞌea. 31 Pepota tuhẽ ti pejive aꞌero Tupanaꞌga raꞌuva 
remimbuhura aꞌea remimbokarakatua – kiroki kojiꞌi pyryvaꞌea ojipea hohe.

Igwete ji kiro imombeꞌunaꞌẽi pe me penemiarõhetea tapendeaporog̃ita 
katu ti javo. Aꞌereki kojiꞌi pyry hete tuhẽ nhande ojipeꞌg̃a arõ hete a.

Tiarõ hete nhande ojipeꞌg̃a

13  1 Po nhande nhiꞌig̃i hajiheveꞌg̃a nhiꞌig̃imo yvagipeveꞌg̃a nhiꞌig̃imo 
no. Po nhande niarõi ahe nhanenhiꞌig̃ame g̃anhiꞌig̃imo, aꞌero po 

nhande nhiꞌĩtehei reki imotininiuhũvaꞌea ja hahyahivuhuvaꞌea ja.
2  Po Tupanaꞌga nhande mbokarakatui imombeꞌgwovouka onhiꞌig̃a. Po 

nhande niarõi ahe imombeꞌurame, aꞌero po nhande rekotehei reki.
Po nhande ikwahapavi mbatera ikwahava Tupanaꞌga rembikwahava 

onhimivaꞌea. Po nhande niarõi ahe nhande ikwahapavame mbatera, aꞌero 
po nhande rekotehei reki.

Nhande jikohetero g̃waramo Tupanaꞌga rehe po ga nhande pokogi yvytyruhua 
mbojipeꞌauka nhande ve nhande erame jupe pepeꞌa javo. Po nhande niarõi ahe 
nhandejikoheterame Tupanaꞌga rehe nahã javo, aꞌero po nhande rekotehei reki.

3  Po nhande imaꞌemaꞌembavi nhanembatera imbatereꞌỹveꞌg̃a pe. Po 
nhande niarõi ahe nhande imaꞌembavame, aꞌero po nhande imaꞌẽtehei. 
Nhaneremimaꞌembava nomombyryvi reki nhande ve.

Po g̃a ei nhande ve: “Pe pohireꞌyma g̃waramo Cristoꞌga hugwi po ti ore 
imbokaipavi pendaꞌoa nehẽ,” e po g̃a nhande ve. Nhandepohipotareꞌymame 
ga hugwi po nhande ikwavaꞌeg̃i nhanderaꞌoa g̃a pe aꞌero tombokai ti g̃a 
javo. Po nhande niarõi ahe nhanenhikwavaꞌeg̃ame g̃a pe, aꞌero po nhande 
nhikwavaꞌẽtehei reki. Nhanenhikwavaꞌeg̃a nomombyryvi reki nhande ve.

4 Nhande ojipeꞌg̃a arõheterame nhande nianhimonhaꞌngajipei g̃a ndehe 
jipi. Timombyry nhande g̃a pe. Nhande ojipeꞌg̃a arõheterame nhande 
nianhimyrõi g̃a ndehe. Nianhimbohetei nhande ji ko g̃a hohe javeꞌyma. 5 G̃a 
arõheterame nhande xako katu tuhẽ g̃a pe. Nhandejihe jate rũi nhande 
xako. Nhande nianhimboahivi g̃a pe. Nhande ndikwahavaꞌjaꞌjavi ojipeꞌg̃a 
ndekoteꞌvaruhua nhandejive. 6 G̃a arõheterame nhande nianderoryvi 
g̃andekoteꞌvaruhua rehe. G̃andekokatua rehe nhande roryroryvamo. 7 G̃a 
arõheterame nhande xanhimomirana jipi g̃a ndekoteꞌvaruhurame nhandejive. 
Tiarõ hete nhande avuirama. “Aerẽ po ti pyryvamo nehẽ,” xaꞌe nhande jipi. 
Nhande xajiko ojipeꞌg̃a ndehe jipi. Xanhimomirana nhande jipi aꞌero.

8  G̃a arõheterame nhande niarombigi tuhẽ g̃a. Opi po ti 
nhandekarakatua nehẽ Tupanaꞌga remimbuhura. Tupanaꞌga nhiꞌig̃a 
mombeꞌua po ti opi. G̃anhiꞌig̃a po ti opi no nhanerembikwahaveꞌỹvaꞌea. 
Mbatera kwahava po ti opi nehẽ no. 9 Ag̃wamo ndikwahapavi nhande. 
Nhande nimombeꞌukwahapavi Tupanaꞌga nhiꞌig̃a no. 10 Tupanaꞌga ki aꞌe te 
okwaha pa. Cristoꞌga rurame po ti opa nhanerembikwahapaveꞌyma nehẽ.

11 Jivojaꞌirame ji ndakwahapavi ikwehe. Tayriꞌg̃a ja ji nhiꞌig̃i aꞌero 
ikwehe. Ndajireaporog̃itakatui ji no. Nanhimombaragwahakatui ji 
mbatera rehe no jivojaꞌiro g̃waramo ikwehe. Aerẽ jiyvuakarame ji pohiri 
tayriꞌg̃a ndeaporog̃itaꞌjavaꞌea hugwi.

12 Hepiagame espelho pyvõ nhande ndihepiakatuhetei. Aꞌereki 
nhanderaꞌangava tehe nhande tihepia. Na jitehe ag̃wamo nhande 
ndikwahahetei Tupanaꞌga repiageꞌymame. Aerẽ po ti nhande aꞌea ga 
repiakatui ga kwahava nehẽ. Ojogwovavo po ti nhande jogwepiagi Tupanaꞌga 
pavẽi. Ag̃wamo nhande ndikwahapavi ga. Ga ki aꞌe te nhande kwaha hete pa. 
Na jitehe po ti nhande ga kwahahetei nhandekovo ga pyri nehẽ no.

13  Nahã hekoi avuiramavaꞌea aꞌero:
Xajiko nhande Tupanaꞌga rehe.
Tikwaha nhande pyryvag̃wama.
Tiarõ hete nhande ojipeꞌg̃a.
Pyry Tupanaꞌga pe nhande jikogame ga rehe.
Pyry nhande ikwahavame pyryvag̃wama no.
Joheꞌi tehe reki pyry Tupanaꞌga pe nhanderemiarõhetea.

G̃anhiꞌig̃a nhanerembikwahaveꞌỹvaꞌea

14  1 Pejirokwa ti ojipeꞌg̃a arõheteavo aꞌero. Pepota ti Tupanaꞌga 
raꞌuva remimbuhura penhimbokarakatua. Pepota ti pejikarakatua 

Tupanaꞌga nhiꞌig̃a mombeꞌua rehe kaitu.
2 Tupanaꞌga raꞌuva ombokarakatu ojipeꞌg̃a monhiꞌig̃a. Aꞌero g̃anhiꞌig̃a 

nhanerembikwahaveꞌymag̃wama. Nahã onhiꞌig̃ame g̃a nhiꞌig̃i Tupanaꞌga pe aꞌero. 
Nhande ve rũi reki g̃a onhiꞌĩ. Aꞌereki nhande ndikwahavi nanongara g̃anhiꞌig̃a. 
3 Emo kiroki g̃a omombeꞌu Tupanaꞌga nhiꞌig̃a ikwahavuka ojipeꞌg̃a pe – g̃a onhiꞌĩ 
nhande ve tuhẽ. Aꞌero g̃a nhande mbojikoheteukari Jesusꞌga rehe. Onog̃atu g̃a 
nhandepyꞌa no. 4 Kiroki g̃a g̃anhiꞌig̃a rekoi nhanerembikwahaveꞌỹvaꞌero – g̃a 
onhimbojiko hete Tupanaꞌga rehe. G̃a ki aꞌe te – kiroki g̃a omombeꞌu Tupanaꞌga 
nhiꞌig̃a – g̃a ombojikoguka pa Jesusꞌgareheveꞌg̃a ga rehe aꞌero.

5 Apota po ji pe napenani penhiꞌig̃a hekorame nhanerembikwahaveꞌỹvaꞌero 
novĩa. Kojiꞌi reki ji apota penemimombeꞌua Tupanaꞌga nhiꞌig̃a 
rehe. Nanongaraꞌg̃a nemimombeꞌua kojiꞌi pyry ojipeꞌg̃a nhiꞌig̃a hohe 
nhanerembikwahaveꞌỹvaꞌea hohe, aꞌe ji. Aꞌereki g̃a omombeꞌu katu Tupanaꞌga 
nhiꞌig̃a. Kiroki g̃anhiꞌig̃a ikwahavipyreꞌỹvaꞌea – aꞌea nhande ndikwahavi. 
Ojipeꞌg̃a ikwahavukarame g̃anhiꞌig̃a nhande ve aꞌea ko pyry jitehe no. Aꞌero 
g̃a Jesusꞌgareheveꞌg̃a mbojikohetei Jesusꞌga rehe imombeꞌurame g̃a pe.

6  Nhiirũ, po ti nhinhiꞌig̃a nhanerembikwahaveꞌỹvaꞌea ji horame pe 
pyri nehẽ, aꞌero po ti ji ndopopokogi tuhẽ nehẽ. Po ti ji imombeꞌui pe me 
Tupanaꞌga rembikwahavukara ikwahavuka mbatera pe me, aꞌero po ti ji 
pe pokogi nehẽ. Po ti ji imombeꞌui Tupanaꞌga nhiꞌig̃a pe me pe mboꞌeavo 
aꞌitituhẽvaꞌea rehe, aꞌero po ti ji pe pokogi nehẽ no.

7 Ehepia ko imonhiꞌingava jiruꞌaꞌjavaꞌea violão no heaporog̃itaeꞌỹvaꞌea. 
Inhiꞌig̃atueꞌymame po nhande niambaragwahavi inhimbyꞌyja rehe. 8  Opy 
g̃a trombeta soldadosꞌg̃a momoranduva tapetavuka ti g̃a pe kiro javo. Po 
trombeta nonhiꞌig̃atui ikwahavukareꞌyma g̃a pe, aꞌero po ti soldadosꞌg̃a 
nonhimboavujikweri tuhẽ otavukara rehe.

9 Na jitehe po ti penhiꞌig̃a oko aherembikwahaveꞌỹvaꞌero, aꞌero po ti g̃a 
ndokwahavi pe nhiꞌig̃ame g̃a pe aꞌero nehẽ. “Onhiꞌĩ tehe po g̃a upa,” e 
po ti g̃a pe me nehẽ. 10 Gwereko paravuhu hete po yvyakotyveꞌg̃a nhiꞌig̃a 
ojoatyatyvivaꞌea. Ojogweꞌyjaꞌg̃a okwaha reki onhonhiꞌinhiꞌig̃a. 11 Emo ji 
ikwahaveꞌymame ojipeꞌga nhiꞌig̃a ga ko hajihevaꞌea ji ve. Ji hajihevaꞌea ga pe no.

12  Oro pe, pe nhiꞌig̃ame ojipeꞌg̃a pe tokwaha ti g̃a penhiꞌig̃a. Pepota 
pe Tupanaꞌga raꞌuva remimbuhura penhimbokarakatua pejikovo. 
Pepota hete ti aꞌero penhimbokarakatua – kiroki aꞌea nhaporemo 
Jesusꞌgareheveꞌg̃a mbojikohetei Jesusꞌga rehe.

13 Nurã ji ei pe me: G̃anhiꞌig̃a rekorame nhanerembikwahaveꞌỹvaꞌero teꞌi ti 
g̃a Tupanaꞌga pe aꞌero: “Nhimbokarakatuaꞌja ti. Aꞌero po ti ji imombeꞌukatui 
nhinhiꞌig̃a g̃a pe nehẽ tokwaha ti g̃a javo,” teꞌi ti g̃a Tupanaꞌga pe. 14 Nhinhiꞌig̃a 

rekorame nhanerembikwahaveꞌỹvaꞌero nhinhiꞌig̃ame Tupanaꞌga pe, jihi anhiꞌĩ. 
Emo nhiakag̃a ndokwahavi aꞌea. 15 Marã po ti ji rekoi aꞌero nehẽ naerũ? Anhiꞌĩ 
po ti ji Tupanaꞌga pe nhinhiꞌig̃a rekorame nhanerembikwahaveꞌỹvaꞌero. Anhiꞌĩ 
po ti ji ga pe nhiakag̃a ikwahavame nehẽ no. Na jitehe po ti ji nhimbyꞌyi 
nhinhimbyꞌyja rekorame nhanerembikwahaveꞌỹvaꞌero. Anhimbyꞌyi po ti ji 
nhiakag̃a ikwahavame nehẽ no. 16 Pejatyka pe jipi Tupanaꞌga mboheteavo 
ndepyry nde javo ga pe. Po nenhiꞌig̃a rekoi nhanerembikwahaveꞌỹvaꞌero nde 
nhiꞌig̃ame Tupanaꞌga pe, aꞌero po ti marã ikwahaveꞌỹveꞌga ei amém na tuhẽ 
javo nde nhiꞌimbavame nehẽ naerũ? Aꞌereki ga ndokwahavi nde nhiꞌig̃ame. 
17 Pyry hete po nenhiꞌig̃a Tupanaꞌga pe ovuhu. Emo nde nerembojikogi 
ojipeꞌga Tupanaꞌga rehe. Aꞌereki ga ndokwahavi nde nhiꞌig̃ame.

18  Pe hohe pa ji nhiꞌinhiꞌig̃i nhinhiꞌig̃a rekorame 
nhanerembikwahaveꞌỹvaꞌea novĩa. Igwete ji ei Tupanaꞌga pe: “Pyry hete 
nde ji mbokarakatui aꞌea rehe jipi,” aꞌe ji ga pe. 19 Emo nhande jatykarame 
jipi kojiꞌi pyry ji ve nhinhiꞌig̃a rekoi ikwahavukavaꞌea tamboꞌe ti ojipeꞌg̃a 
aꞌea pyvõ. Po xunhi hete ji nhiꞌig̃i g̃a pe novĩa. Emo g̃a okwaha pa reki. 
Po ji nhiꞌinhiꞌĩhetei nhinhiꞌig̃a rekorame nhanerembikwahaveꞌỹvaꞌero, 
aꞌero po ndapyryvi g̃a pe. Aꞌereki g̃a ndokwahavi reki nhirembiꞌea.

20 Nhiirũ, ipitaꞌngiveꞌg̃a ndokoteꞌvaruhukwahavi. G̃a ja ti peko aꞌero 
pejikoteꞌvaruhukwahaveꞌyma. Tayriꞌg̃a ndaheaporog̃itakatui okovo. G̃a ja rũi ti 
peko aꞌero pejeaporog̃itarame. Peyvuakara g̃waramo ti tapendeaporog̃ita katu.

21 Aherembikwatijara omombeꞌu Tupanaꞌga nhiꞌig̃a ga judeusꞌg̃a 
mombeꞌurame. Nahã Tupanaꞌga ei:

“Jireheveꞌg̃a nohendukatui nhinhiꞌig̃a.
Nurã po ti ji hajiheveꞌg̃a mondoukari g̃a monhiꞌig̃uka g̃a pe
tokwaha ti g̃a nhiremimboꞌea javo novĩa,” ei Tupanaꞌga.

“Hajihevaꞌero g̃waramo ko g̃anhiꞌig̃a jireheveꞌg̃a nembikwahaveꞌỹvaꞌea.
Emo g̃anhiꞌig̃a vehevi po ti nohendukatuukari jireheveꞌg̃a 

pe nhiremimboꞌea nehẽ,” ei Tupanaꞌga judeusꞌg̃a 
remienduveꞌyma imombeꞌgwovo.

22 Nurã ji ei pe me: Tupanaꞌga g̃anhiꞌig̃a mongo nhanerembikwahaveꞌỹvaꞌero 
Jesusꞌgareheveꞌg̃arũiveꞌg̃a ti tokwaha jipopoakara javo. Nhande ki aꞌe 
te Jesusꞌgarehevaꞌero tikwahavipe gapopoakara. Tupanaꞌga onhiꞌig̃a 
omombeꞌuuka Jesusꞌgareheveꞌg̃a ti tokwaha javo. Jesusꞌgareheveꞌg̃arũiveꞌg̃a 
pe ki aꞌe te Tupanaꞌga ndokwahavukari aꞌea. 23 Pejatyka po pe Tupanaꞌga 
mboheteavo jipi. Po ti penhiꞌig̃a nhaporemo nhanerembikwahaveꞌỹvaꞌea 
ikwahaveꞌỹveꞌg̃a ndurame pepyteri pe Jesusꞌgareheveꞌg̃arũiveꞌg̃a ndurame 
no. Aꞌero po ti g̃a ei nehẽ: “Mbipe hete g̃anhiꞌig̃a. Heagwyry pa g̃a a,” e po 
ti g̃a pe me nehẽ. 24 Po ti pe nhaporemo imombeꞌumbeꞌui Tupanaꞌga nhiꞌig̃a 
Jesusꞌgareheveꞌgarũiveꞌga rurame pepyteri pe ikwahaveꞌỹveꞌga rurame no. 
Henduvame penemimombeꞌua po ti ga ei: “Kiro ji ikwahavi jirekoteꞌvaruhua. 
Penhiꞌig̃a nhaporemo omombeꞌu katu ji ve Tupanaꞌga rembiꞌea jirekoteꞌvaruhua 

pe,” e po ti ga nehẽ. 25 Omohẽ po ti ga gweaporog̃itateꞌvaruhua oyvyteripevaꞌea 
pendovaki nehẽ. Aꞌero po ti ga nhovaꞌapyni Tupanaꞌga mboheteavo ndepyry 
hete nde javo nehẽ. “Tupanaꞌga oko tuhẽ pepyteri pe,” e po ti ga pe me nehẽ.

Nahã nhande rekoi nhandejatykarame
26 Marã aꞌero, nhiirũ? Pejatykarame jipi Tupanaꞌga mboheteavo jaraꞌg̃a 

onhimbyꞌyi Tupanaꞌga pe. Jaraꞌg̃a omboꞌe ojipeꞌg̃a. Jaraꞌg̃a omombeꞌu Tupanaꞌga 
rembikwahavukara. Jaraꞌg̃a nhiꞌig̃a ko penembikwahaveꞌỹvaꞌea. Jaraꞌg̃a 
omombeꞌu katu akojaꞌg̃a nhiꞌig̃a penembikwahaveꞌỹvaꞌea tokwaha ti g̃a javo. Na 
tuhẽ ti peko aꞌero pejopokopokoga penhombojikojikoga Tupanaꞌga rehe. 27 Po ti 
penembikwahaveꞌỹvaꞌea g̃anhiꞌig̃a pe jatykarame mokonhaꞌg̃a po ti onhiꞌĩ aꞌero 
hamo. Ndaheꞌyiveꞌg̃a trêsveꞌg̃ahoherũiveꞌg̃a po ti onhiꞌĩ hamo. Ojopyꞌrupyꞌru po 
ti g̃a onhiꞌig̃a hamo. Aꞌero po ti ojipeꞌga imombeꞌumbeꞌui g̃anhiꞌig̃a tokwaha ti 
g̃a javo hamo. 28 Po ti nimombeꞌuhavi g̃anhiꞌig̃a pe tonhiꞌig̃yme ti g̃a pendovaki 
aꞌero. Pendovakieꞌỹ ti g̃a tonhiꞌĩ Tupanaꞌga pe okovo.

29 Oro Tupanaꞌga nhiꞌig̃a mombeꞌuharaꞌg̃a no. Na mokonhaꞌg̃a nhiꞌig̃i, trêsveꞌg̃a 
po. Aꞌero po ti jaraꞌg̃a japyakai g̃anhiꞌig̃a rehe nahanahã javo hamo. 30 Po 
ti Tupanaꞌga ikwahavukarame mbatera ojipeꞌga pe ga apygame pepyteri pe, 
onhiꞌig̃ypyveꞌga po ti opi hamo ji pyꞌrovo ti ga omombeꞌu kiro aꞌero javo hamo. 
31 Pe nhaporemo ti pemombeꞌumbeꞌu Tupanaꞌga nhiꞌig̃a aꞌero pejopyꞌrupyꞌruavo 
nhande nhaporemo tikwaha ti henduva javo. Tapenhombojiko pa ti Tupanaꞌga 
rehe aꞌero no. 32 Tupanaꞌga nhiꞌig̃a mombeꞌuharaꞌg̃a imombeꞌupotarame g̃a 
imombeꞌui. Opipotarame g̃a pigi no. 33-34 Pejopyꞌrupyꞌrueꞌymame hahyahivamo 
penhiꞌig̃a. Nanongara rehe Tupanaꞌga ndokoi. Pejogwerekokatukatua rehe ga rekoi.

Pe jatykarame po kunhangweraꞌg̃a opi hamo Tupanaꞌga nhiꞌig̃a 
henduva onhiꞌig̃eꞌyma hamo. Nahã Tupanaꞌgareheveꞌg̃a ndekopavi 
no ojatykarame ga mboheteavo. Moisésvaꞌea rembikwatijara eꞌi jupe 
no. 35 Ikwahapotarame mbatera po g̃wonga pype kunhangweraꞌg̃a ei 
g̃wembirekoꞌg̃a pe marã javo hamo. Ndipoyjayjari po kunhangweraꞌg̃a 
onhiꞌig̃ame pe jatykarame Jesusꞌgarehevaꞌero hamo.

36  Marã pe ndekouhui naerũ? Peheypyuhu pemombeꞌu Tupanaꞌga 
nhiꞌig̃a raikwehe naerũ? Pe me jate Tupanaꞌga ombuhuruka onhiꞌig̃a 
raikwehe naerũ? Ahã reki. 37 Po pepyteripeveꞌg̃a ei ojive: “Jihi ko 
Tupanaꞌga nhiꞌig̃a mombeꞌuhara. Tupanaꞌga raꞌuva ji mbokarakatu ji 
rerekovo,” e po g̃a. Nanongaraꞌg̃a po onhimombaragwaha nhiremimog̃ita 
rehe hamo. Eꞌi po g̃a ji ve hamo: “Nhandepojykahareteꞌga Cristoꞌga 
okwatijaruka Pauloꞌga pe nhande mog̃itauka aꞌero,” e po g̃a ji ve hamo. 
38  G̃a ndekoeꞌymame nhiremimog̃ita rehe tapekoi g̃a ndehe aꞌero.

39 Nhiirũ, kiro ji ei pe me aꞌero: Peꞌji ti Tupanaꞌga pe: “Ji mbokarakatu 
ti. Aꞌereki ji tamombeꞌu nenhiꞌig̃a,” peꞌji ti ga pe. Nahã ji ei pe me no: 
Ojipeꞌg̃a nhiꞌig̃a rekorame nhanerembikwahaveꞌỹvaꞌea tapemombigi ti 
g̃anhiꞌig̃a. 40 Pejatykarame ti pejopyꞌrupyꞌru katu pejogwerekokatuavo.

Tupanaꞌga ombogwera Cristoꞌga

15  1 Nhiirũ, kiro ji ikwahavukaraꞌjavi pe me 
nhiremimombeꞌupyryvagwera Cristoꞌga mombeꞌuagwera. Pehendu 

katu pe nhinhiꞌig̃a ikwehe. Nhiremimombeꞌua rehe pe peko hete kiro aꞌero 
pejikoga Cristoꞌga rehe. 2  Po ti pe heroviahetei nhiremimombeꞌua avuirama 
nehẽ, aꞌero po ti Cristoꞌga pe nderohoi yvagi pe nehẽ pe mongovouka 
avuirama nehẽ. Po pe heroviaꞌrag̃uhũi, aꞌero po ti ga napenderohoi nehẽ.

3 Nhiremienduvagwera ji amombeꞌu pe me ikwehe. Kojiꞌi hete po nhande 
tihendu katu aꞌea ojipea hohe hamo. Nhiremimombeꞌuagwera ko na: 
Cristoꞌga omano raikwehe tamombo ti g̃andekoteꞌvaruhua g̃a hugwi javo 
raikwehe. Tupanaꞌga rembikwatijarukara rupi ga manoi. 4 Igwete g̃a garaꞌoa 
rerohoi inog̃a itaruvihava kwaruhua pype. Mokõi ahe kirirẽ Tupanaꞌga 
ga mbogweravi. G̃wembikwatijarukara rupi Tupanaꞌga ga mbogweravi 
raikwehe. 5 Aerẽ Cristoꞌga jipiukari Pedroꞌga pe. Aerẽ ga jipiukari dozeveꞌg̃a 
pe no omoirũharaꞌg̃a pe. 6 Aerẽ ga jipiukari kiro ve heꞌyjuhuveꞌg̃a pe 
quinhentosveꞌg̃a pe. Heꞌyjuhuveꞌg̃a ndeꞌyja jararamo g̃a ndekoji ag̃wamo. 
Jararamo ahe manoi. G̃a nhaporemo ko gareheveꞌg̃a. 7 Aerẽ ga jipiukari 
Tiagoꞌga pe. Aerẽ ga jipiukari omoirũharaꞌg̃a pe nhaporemo.

8  Mbapavamo ga jipiukari ji ve no. Na ja hekoi. Kunhangweraꞌg̃a 
gwaꞌyra mboꞌariperame nhande nimbohaꞌuvi. Na jitehe ji jikogame 
Cristoꞌga rehe nhande nimbohaꞌuvi aꞌea no. 9 Aꞌereki ji ambohahy naꞌẽ 
Tupanaꞌgareheveꞌg̃a pe jirekoteꞌvaruhuavo ikwehe. Nurã ji ei jijive kiro: 
Jaraꞌg̃a gwyreꞌi hete ko ji Cristoꞌga moirũharaꞌg̃a gwyreꞌi hete. Cristoꞌga 
moirũharaꞌga po g̃a ndeꞌi ji ve hamo novĩa. Aꞌereki ji ako teꞌvaruhu 
Tupanaꞌgareheveꞌg̃a pe ikwehe. 10 Emo Tupanaꞌga omombyry reki ji ve ji 
mongovo Cristoꞌga moirũharamo. Nomombyrytehei reki ga ji ve. Aꞌereki 
ji aporavyky hete ga pe Cristoꞌga moiruamo jaraꞌg̃a hohe pa. Ji tehe 
rũi reki aporavyky. Tupanaꞌga imombyryvame ji ve ji mbokarakatui ji 
mboporavykyavo. 11 Nhiremimombeꞌua ojoꞌja reki g̃anemimombeꞌua 
pavẽi. Aꞌea jitehe pe heroviari aꞌero pejikoga Cristoꞌga rehe.

Nhanembogwerahava
12  Xaꞌe nhande jipi: Tupanaꞌga ombogwera Cristoꞌga gamanoa hugwi 

heikwehe. Maranuhũrame po pepyteripeveꞌg̃a euhui naerũ Tupanaꞌga 
nombogweravi omanoveꞌg̃a javo? 13  Po ga nombogweravi g̃a hamo, aꞌero 
po ga nombogweravi Cristoꞌga raikwehe hamo. 14 Po ga nombogweravi 
Cristoꞌga hamo, aꞌero po ore Cristoꞌga mombeꞌutehei pe me hamo. Aꞌero 
po pe jikotehei ga rehe hamo.

15 Nahã no. Po ga nombogweravi Cristoꞌga hamo, aꞌero po jukwahavamo 
oreꞌmbea ore Tupanaꞌga mombeꞌurame hamo. Aꞌereki ore oroꞌe: “Tupanaꞌga 
ombogwera Cristoꞌga gamanoa hugwi,” oroꞌe ore ga mombeꞌgwovo. Po aꞌiti 

omanoveꞌg̃a mbogweraveꞌymamo, aꞌero po ga nombogweravi Cristoꞌga hamo. 
16 Aꞌereki nahã ji aꞌe: G̃a mbogweraveꞌymame po ga nombogweravi Cristoꞌga 
hamo. 17 Po Cristoꞌga ndokweravi, aꞌero po pe jikotehei ga rehe hamo. Aꞌero po 
ga nomombori pendekoteꞌvaruhua pe hugwi hamo. 18 Po Cristoꞌga ndokweravi 
hamo, aꞌero po Cristoꞌgarehevaꞌea hoi hahyvaꞌea ruvihava pype hamo – kiroki 
ahe omano jipe. 19 Po nhande ei hamo: “Nhande manoeꞌymame jate Cristoꞌga 
imombyryvi nhande ve”, aꞌero po nhande poriaꞌiheteramo g̃a hohe pa hamo.

20 Emo Tupanaꞌga ombogwera tuhẽ reki Cristoꞌga ikwehe. Aꞌea ko 
Cristoꞌgarehevaꞌea mbogwerahavag̃wamamo oko. 21 Akwaimbaꞌevaꞌea 
rekoteꞌvaruhuro g̃waramo nhande manoi reki. Ojipeꞌga rekokaturo 
g̃waramo po ti nhande kweravaꞌjavi nhanemanoa hugwi nehẽ. 22  Nahã ji ei. 
Aꞌereki Adãovaꞌea rymyminoro nhandekovo g̃waramo nhande manombavi. 
Cristoꞌga pavẽi nhandekovo g̃waramo po ti nhande kwerapavi aꞌero nehẽ.

23 Nahã Tupanaꞌga g̃a mbogweravi aꞌero: Cristoꞌga naꞌẽ ga ga mbogwera. 
Aerẽ na jitehe Cristoꞌga ruraꞌjavame po ti Tupanaꞌga g̃a mbogweragweravi 
nehẽ no Cristoꞌgareheveꞌg̃a. 24 Aerẽ mbapava koty po ti Cristoꞌga ikwavaꞌeg̃i 
g̃wembipojykahava uvaꞌga pe nehẽ koro ndeapoa javo Tupanaꞌga pe nehẽ. 
Cristoꞌga po ti omombi pa naꞌẽ Tupanaꞌga arõeꞌỹveꞌg̃a popoakara tohendu 
katu pa ti g̃a Tupanaꞌga nhiꞌig̃a javo nehẽ. Kiroki g̃a huviha hete yvaga gwyri 
pe yvya koty no – g̃apopoakara po ti Cristoꞌga omombi pa nehẽ. 25 Aꞌereki 
Tupanaꞌga eꞌi nhog̃wenonde Cristoꞌga pe: “Ndehe ti g̃anduvihavamo eko 
avuirama nehẽ. Tamongo pa ti nearõeꞌỹveꞌg̃a nenhiꞌig̃a rupi,” ei ga Cristoꞌga pe.

26  Mbapavamo po ti Tupanaꞌga imombipavi ahemanoa tiruahũhetevaꞌea 
nehẽ. 27 Tupanaꞌga rembikwatijarukara eꞌi hako:

“Tupanaꞌga omongo pa Cristoꞌga nhiꞌig̃a rupi,” eꞌi.
Jukwaha reki ikwatijara mombeꞌua. Tupanaꞌga imongopavame ga 
nonhimongoi Cristoꞌga nhiꞌig̃a rupi. 28  Ihopavame ganhiꞌig̃a rupi aꞌero 
Cristoꞌga jitehe Tupanaꞌga raꞌyraꞌga po ti onhikwavaꞌẽ Tupanaꞌga pe nehẽ 
Tupanaꞌga jate ti toko huvihavuhuhetero avuirama nehẽ.

29 Oro g̃a – kiroki g̃a onhimobatizauka omanovaꞌea repyga 
onhimobatizaukareꞌỹvaꞌea repyga – marã g̃a ndekoi nanongara rehe 
naerũ? Po Tupanaꞌga nombogweravi ahe hamo, aꞌero po g̃a ndeꞌi hamo: 
Xanhimobatizauka ahe repyga nehẽ.

30 Oro ore, po Tupanaꞌga nombogweravi omanoveꞌg̃a hamo, aꞌero po ore 
pohiri Cristoꞌga hugwi hamo tombohahyyme ti g̃a ore ve javo hamo. 31 Nhiirũ, 
naneꞌymi g̃a ji jukapotari novĩa. Amombeꞌu ji aꞌea pe me. Aꞌereki ji pe mbohetei 
nhande jikotyꞌaro g̃waramo Jesus Cristoꞌga rehe nhandepojykahareteꞌga rehe. 
32 Imombeꞌupotarame Tupanaꞌga nhiꞌig̃a ji g̃a ndayvayvari Éfesopeveꞌg̃a. G̃a ko 
jaꞌgwara ja ji ve, aꞌe ji. Aꞌereki g̃a onharõ hete tijuka ti ga javo. Po ji ikwahahetei 
hahya nhimanomo Tupanaꞌga nanhimbogweravaꞌjavi javo, aꞌero po ji ikwahatehei 
hahya Tupanaꞌga nhiꞌig̃a mombeꞌgwovo hamo. Po Tupanaꞌga nombogweravi 
omanoveꞌg̃a, aꞌero po xako aherembiꞌea rupi hamo – kiroki ahe eꞌi:

“Maraꞌngu po ti nhanemanomo koꞌemame nehẽ?
Tiꞌu hete ti mbatera toryva apovo aꞌero.
Tiꞌu hete ti kag̃witig̃a no,” ei ahe.

33  Tapenhimoandyandyjukari ti g̃a pe.
“Tapekoi ti g̃a pavẽi jipi – kiroki g̃a heaporog̃ita teꞌvaruhu.
Pe ndekorame g̃a pavẽi po ti g̃a ndupi jitehe pendeaporog̃ita ihoi 

aꞌero nehẽ,” eꞌi ikwatijara.
34 Peapyakwapupu ti imombiga pejikoteꞌvaruhua. Jararamo pepyteripeveꞌg̃a 
ndokoi hete Tupanaꞌga pavẽi. Aꞌe ji aꞌea pe me tapepoyjayjaryme ti aꞌero.

Nhanderaꞌoa ti okweravaꞌja
35 Jaraꞌga po eꞌi: “Marã po ti omanoveꞌg̃a mbogwerava? Marã po ti g̃andaꞌoa 

nehẽ Jesusꞌgareheveꞌg̃a ndaꞌoa nehẽ?” e po ga javo. 36 Nderekwahavihu nde! aꞌe 
po ji ga pe. Nde itymame po haꞌynha omano naꞌẽ jipi. Narunheꞌymame nahenhui 
reki mbatera. Na jitehe po ti nhande manoi nhanembogwerava renonde nehẽ. 
37 Itymame mbatera po nde neretymi henhuivaꞌea. Haꞌynha tehe po nde eretỹ 
trigo raꞌynha ojipea raꞌynha no. 38 Henhunhame Tupanaꞌga g̃wemimbotarimo 
imondoi haꞌoa haꞌynha pe. Haꞌynha hetakweraꞌja gwereko gwaꞌoa aꞌero.

39 Ojoatyatyvi reki haꞌoa. Yvyakotyveꞌg̃a gwereko gwaꞌoa. Mbiara gwereko 
ojipea gwaꞌoa. Gwyraꞌia gwereko ojipea gwaꞌoa. Pira gwereko ojipea gwaꞌoa nohõ.

40 Gwereko yvagipevaꞌea raꞌoa. Gwereko yvyakotyvaꞌea raꞌoa nohõ. 
Ojoatyvi reki yvagipevaꞌea katua yvyakotyvaꞌea katua pavẽi. 41 Kwara 
gwereko okatua. Jahya katua ojipea. Jaytataꞌia katua ojipea no. 
Ojoatyatyvi reki jaytataꞌia katua ojohugwi no.

42  Nahã po ti nhande mbogweravame aꞌero nehẽ. Otymame 
nhanderaꞌoa ijugamo. Ombogweravame po ti nhanderaꞌoa ndijugi 
nehẽ. 43 Otymame nhanderaꞌoa iteꞌvaruhuro. Ombogweravame po ti 
nhanderaꞌoa ikatuheteramo nehẽ. Otymame nhanderaꞌoa ndipopoakari. 
Ombogweravame po ti ipopoakaramo nehẽ. 44 Otymame nhanderaꞌoa 
yvyakotyvaꞌea. Ombogweravame nhanderaꞌoa po ti Tupanaꞌga raꞌuva 
remimongopyra nehẽ. Gwereko nhanderaꞌoa yvyakotyvaꞌea. Nurã ji ei: 
Gwereko nhanderaꞌoag̃wama no. Aꞌea Tupanaꞌga raꞌuva omongo nhande ve.

45 Nahã Tupanaꞌga rembikwatijarukara iꞌei no:
“Tupanaꞌga omongo jypyveꞌga Adãoꞌga,” eꞌi ikwatijara hako.

Aerẽveꞌga Adãoꞌga nhande mongo nhande mboheaporog̃itapyahuavo. Cristoꞌga 
pe ji ei. Aꞌereki gaha nhande mboheaporog̃ita pyahu gwaꞌuvimo. 46 Jypya ko 
nhande rekoi yvyakotyvaꞌero. Aerẽ nhande reaporog̃itapyahuro nhandekovo. 
47 Tupanaꞌga oapo jypyvaꞌea Adãovaꞌea yja pyvõ. Ahe ko yvyakotyvaꞌea 
aꞌero. Aerẽveꞌga ko yvagahugwiveꞌga Cristoꞌga. 48 Yvyakotyveꞌg̃a ko oho 
Adãovaꞌea rupi yjapyvõvaꞌea rupi. Cristoꞌgareheveꞌg̃a ko oho Cristoꞌga rupi 
yvagahugwiveꞌga rupi. 49 Nhanderaꞌoa ko yjapyvõvaꞌea raꞌoa ja kiro Adãovaꞌea 
raꞌoa ja. Aerẽ po ti nhanderaꞌoa yvagahugwiveꞌga raꞌoa ja Cristoꞌga raꞌoa ja nehẽ.

50 Nhiirũ, amombeꞌu katu ji pe me. Yvyakotyveꞌg̃a ndaꞌoa nhande 
herekorame po ti nhande ndiahoi yvagi pe nehẽ – perope Tupanaꞌga oko 
huvihavuhuhetero. Ijuvaꞌea ndokoag̃wami ijugeꞌỹvaꞌero.

51-52  Pehendu ti kiro ji imombeꞌurame aherembikwahavipyreꞌyma. 
Jararamo po ti nhande niamanoi ve Cristoꞌga ruraꞌjava renonde nehẽ. 
Emo po ti Tupanaꞌga nhande mbojirojijyipavi nehẽ trombeta nhiꞌig̃ame 
mbapavamo nehẽ. Trombeta nhiꞌig̃ame po ti Tupanaꞌga g̃a mbogweravi 
naꞌẽ omanoveꞌg̃a Cristoꞌgareheveꞌg̃a. Nomanoaꞌjavi po ti g̃a aꞌero nehẽ. 
Kotihĩ hete po ti Tupanaꞌga nhande mbojirojijyi aꞌero nehẽ.

53  Yvyakotyvaꞌero nhanderaꞌoa omano ojugamo. Nurã po ti Tupanaꞌga 
imbuhuri hajihevaꞌea nhande ve nehẽ. Aꞌea po ti nomanoi ojugeꞌyma 
nehẽ. 54 Imbuhurukarame omanoeꞌỹvaꞌea nhande ve po ti ihoi Tupanaꞌga 
rembikwatijarukara japiavo nehẽ – kiroki eꞌi:

“Ndogwerekoaꞌjavi kiro ahemanoa.
Tupanaꞌga omombi pa aꞌea kiro,” eꞌi.

Irũa aherembikwatijara eꞌi:
 55 “Nhanemanoa niandepojykapavaꞌjavi.

Nhanemanoa nombohahyaꞌjavi nhande ve,” eꞌi aherembikwatijara.
56  Nhanemanoa ombohahy nhande ve nhande rekoteꞌvaruhuro 

g̃waramo. Nhanderekoteꞌvaruhua ipopoaka nhande rehe nhande 
ikwahava g̃waramo Moisésvaꞌea remimboꞌeagwera. Aꞌereki aꞌea eꞌi 
nhande ve: “Kiroki g̃a oko teꞌvaruhu – g̃a po ti omano ogwovo hahyvaꞌea 
ruvihava pype nehẽ,” eꞌi aheremimboꞌeagwera. 57 Emo Tupanaꞌga 
ombuhuruka avo Jesus Cristoꞌga nhandepojykahareteꞌga. Igwete ga manoi 
nhande repyga nhande mbopiroꞌyavo nhanderekoteꞌvaruhua hugwi. 
Timbohete ti Tupanaꞌga aꞌero ndepyry hete nde Jesusꞌga mbuhuruka javo.

58  Nhiirũ, ako hete ji pe ndehe. Pemondo ti pejipyꞌa mbotyva 
pejikoheteavo Cristoꞌga rehe. Peporavyky katu hete ti ga pe ojipeꞌg̃a 
mbojikoguka ga rehe. Aꞌereki pejiporavykyrame garemimbotarimovaꞌea 
rehe pe ndapeporavykytehei pejikovo. Pekwaha pe aꞌea.

Itambereꞌia monoꞌog̃a

16  1 Taꞌe ti kiro pe me itambereꞌia monoꞌonoꞌog̃a pe – akoja po ti nhande 
timondo Cristoꞌgareheveꞌg̃a pe imbatereꞌỹveꞌg̃a pe Judéiapeveꞌg̃a gwyri 

pe. Aꞌe ji Cristoꞌgareheveꞌg̃a pe Galáciapeveꞌg̃a gwyri pe itambereꞌia rehe ikwehe. 
Nahã ti peko javo ji ei g̃a pe. Kiro ji ei jitehe pe me no: Nhirembiꞌea rupi po ti peko 
no hamo. 2 Domingo nanani ti pemonoꞌõ mo imongovo penhonga pe. Pe napenani 
ti pemonoꞌõ. Heꞌyjuhurame peporavykya kwepykava itambereꞌia heꞌyiꞌivaꞌea ti 
pemonoꞌõ. Mbohapyreterame peporavykya kwepykava mbohapyreteꞌi ti pemonoꞌõ. 
Aꞌero ji horame pe pyri po ti pe herekojipei imonoꞌog̃ipyra nehẽ. 3 Jihorame po ti ji 
aꞌea imondoukari penemimoꞌẽharaꞌg̃a pe nehẽ togweroho ti g̃a Jerusalémmeveꞌg̃a 
pe nehẽ. Togweroho ti g̃a g̃a pe ikwatijara no – kiroki omombeꞌu g̃andekokatua. 

1 Coríntios 15 ,  16



527

Aꞌero po ti g̃a imondoi itambereꞌia ikwatijara reheve Jerusalémmeveꞌg̃a pe nehẽ. 
4 Po pyryvame ji hoi pevo no, aꞌero po ti ji g̃a nderohoi ji rupi nehẽ.

Paulovaꞌea omombeꞌu ohoag̃wama
5 Taho ti pe pyri nehẽ jihorẽ Macedôniapeveꞌg̃a gwyra rupi. Aꞌereki pevo 

naꞌẽ ji hoi g̃a pyri. 6 Aerẽ po ti ji pytai pe pyri ovuhu. Amongo pa po ti 
ji yapoa jipytavo pe pyri nehẽ. Aꞌero po ti pe ji pokogi ojipeꞌg̃a gwyri pe 
ji mondovo nehẽ. 7 Ndahopotari po ti ji pe pyri ag̃wamo jipytaahiꞌviavo 
jate. Aꞌereki Tupanaꞌga ipotarame ji pytapotari manamehũ pe pyri. 
8  Kirog̃we ji pytai avo cidade de Éfeso pe toryva rupi Pentecostes rupi 
nehẽ. 9 Aꞌereki avoveꞌg̃a g̃wendu pota kiro Cristoꞌga nhiꞌig̃a onhimongyavo. 
Tamombeꞌumbeꞌu ti g̃a pe aꞌero g̃a mbojikoguka ga rehe nehẽ. Emo 
heꞌyjuhuveꞌg̃a ji movahĩ tomombeꞌuyme ti ga Cristoꞌga nhiꞌig̃a javo ji ve.

10 Po ti Timóteoꞌga vahemi pe pyri pereko katu ti ga gapyꞌa inog̃atuavo 
pepyteri pe nehẽ. Aꞌereki ga oporavyky Cristoꞌga pe ganhiꞌig̃a 
mombeꞌgwovo ji javijitehe. 11 Tapeꞌei ti ga pe aꞌero: “Ga ndokwahavihu 
ovojaꞌiro g̃waramo.” Pepoko ti ga mbohoryva ga mbuhuruka ji pyri nehẽ. 
Aꞌereki ji ga mbohaꞌuvi jaraꞌg̃a ndeheve nhaneirũꞌg̃a ndeheve nehẽ.

12  Oro Apoloꞌga no nhaneirũꞌga. Apota hete ji gahoa pe pyri ikwehe 
novĩa. Igwete ji ehetei ga pe toho ti ga jaraꞌg̃a ndupi nhaneirũꞌg̃a 
ndupi javo novĩa. “Ndahopotari tuhẽ ji kiro,” ei ga ji ve ikwehe. “Aerẽ 
pyryvame po ti ji hoi g̃a pyri nehẽ,” ei ga ji ve.

Paulovaꞌea remimboꞌea mbapavavaꞌea
13  Pejapyaka katu jipi. Pejiko hete ti Cristoꞌga rehe. Penhimboita tuhẽ ti. 

Pemondo ti pejipyꞌa mbotyva. 14 Pearõarõ ti ojipeꞌg̃a pejikojikovo jipi.
15-16 Pekwaha pe Estéfanasꞌg̃a. Ga naꞌẽ ojiko Cristoꞌga rehe g̃wongapeveꞌg̃a 

pavẽi ikwehe – perope Acaiapeveꞌg̃a gwyri pe. Onhimondo g̃a 
onhimboporavykyavo Cristoꞌgareheveꞌg̃a pokopokoga jipi. Nhiirũ, aꞌe hete ji pe 
me tapehendu katu ti nanongaraꞌg̃a nhiꞌig̃a pejikovo hupi. Pehendu katu ti jaraꞌg̃a 
nhiꞌig̃a no – kiroki g̃a Cristoꞌgarehevaꞌero oporavyky hete ojipeꞌg̃a pokopokoga jipi.

17 Jirory hete ji kiro Estéfanasꞌg̃a ndura rehe – gaha Fortunatoꞌga pavẽi 
Acaicoꞌga pavẽi no. Aꞌereki pendakykweri g̃a nduri ji pokoga. 18  Onog̃atu 
g̃a jipyꞌa ji mbohoryva. Nahã g̃a inog̃atui pepyꞌa pe mbohoryva no. 
Pemondo ti imohina pejeaporog̃ita nanongaraꞌg̃a ndehe.

19 Ásiapeveꞌg̃a gwyripeveꞌg̃a Cristoꞌgareheveꞌg̃a omondo onhiꞌig̃a pe me. 
Cristoꞌgarehevaꞌero Áquilaꞌga omondo hete onhiꞌig̃a pe me no Priscilahẽa 
pavẽi jaraꞌg̃a pavẽi – kiroki g̃a ojatyka g̃anonga pe jipi Tupanaꞌga mboheteavo. 
20 Avoveꞌg̃a nhaporemo nhaneirũꞌg̃a omondo onhiꞌig̃a pe me nohõ.

Penhoꞌanhuvanhuvã ti Cristoꞌgarehevaꞌero pejoryjoryva ojogwehe.
21 Jihi tuhẽ Pauloramo akwatija koha kiro pe me jipoa pyvõ 

imondovouka nhinhiꞌig̃a pe me.

1 Coríntios 16



528

22  Kiroki g̃a ndokoi nhandepojykahareteꞌga rehe Jesus Cristoꞌga rehe – 
g̃a pe ti Tupanaꞌga tombohahy aꞌero nehẽ.

Kiro ji ei Jesus Cristoꞌga pe: “Marana tá!” (Aꞌea ko: “Herejo 
orepojykaharetero!”)

23  Jesusꞌga tomombyry pe me nhandepojykahareteꞌga.
24 Opoarõ hete pe nhaporemo nhande jikotyꞌaro g̃waramo Jesus Cristoꞌga pavẽi. 

1  1 Jihi ko ako Pauloramo Jesus Cristoꞌga moirũharamo. Aporavyky ji 
Tupanaꞌga pe Cristoꞌga mombeꞌgwovo. Aꞌereki aꞌea Tupanaꞌga opota.

Kiro ji ikwatijarukari orenhiꞌig̃a imondovouka pe me Timóteoꞌga pavẽi. 
Timóteoꞌga oko nhaneirũramo ojikoga g̃waramo Jesusꞌga rehe nhande 
pavẽi. Jesusꞌgarehevaꞌero pejiko pe Tupanaꞌga rehe penhimonoꞌog̃a 
tihendu ti ganhiꞌig̃a javo. Kiro ore ikwatijarukari imondovouka pe me – 
perope pecidade de Corinto pe. Kiro ore ikwatijarukari g̃a pe nhaporemo 
no – kiroki Tupanaꞌga remimoꞌẽharaꞌg̃a u pegwyri pe Grécia pe.

2 Ore oroꞌe: Nhanderuveteꞌga Tupanaꞌga ti tomombyry pe me Jesus Cristoꞌga 
pavẽi nhandepojykahareteꞌga pavẽi. Tonog̃atu ti g̃a pepyꞌa, oroꞌe ore.

Paulovaꞌea ombohete Tupanaꞌga
3  Timbohete ti Tupanaꞌga! Ga ko Jesus Cristoꞌga ruvihavuhuheteꞌga 

garuvaꞌga no nhandepojykahareteꞌga ruvaꞌga. Ga nhande porogwety 
nhande arõheteavo. Ga nhande poko hete jipi nhandepyꞌa nog̃atuavo.

4 Naneꞌymi ga ore pokogi hahyrame ore ve ji javijitehe ti g̃a topoko ojipeꞌg̃a 
javo ore ve. Oropokoga g̃waramo ore g̃a pokokwahavi hahyparavuhurame 
g̃a pe. 5 Hahyahy Cristoꞌga pe ymya. Na jitehe hahyahy ore ve kiro ore 
Cristoꞌgarehevaꞌero g̃waramo. Hahyahyheterame ore ve Tupanaꞌga ore 
pokopoko hete ore Cristoꞌgarehevaꞌero g̃waramo. 6 Hahy ore ve jipi ore pe 
pokogame pe mbojikoheteavo Tupanaꞌga rehe. Hahyrame ore ve Tupanaꞌga 
ore poko. Aꞌero ore pe pokokwahavi nahã ahe nhimomiranami hahya pe javo. 
Aꞌereki na jitehe hahy pe me no. Aꞌero pe nhimomiranami hahya pe.

PAULOVAꞌEA 
OMOMBEꞌUAꞌJA 

CORINTOPEVAꞌEA PE
Segunda Carta de Paulo 

7 Orojiko hete ore Tupanaꞌga rehe ga po ti Corintopeveꞌg̃a poko jipi 
nehẽ javo. Nurã ore ei: Tupanaꞌga ore poko hahyheterame ore ve. Aꞌero 
po ti ga Corintopeveꞌg̃a pokogi hahyheterame g̃a pe nehẽ no, oroꞌe ore.

8  Tamombeꞌu kiro pe me nhiirũa pe tapekwaha ti. Tiruahũ hete ore ve 
Ásiapeveꞌg̃a gwyri pe ikwehe. Hahyhetero tuhẽ ore ve pevo. Aꞌero ore 
ei ikwehe: Kiro po ti nhande manoi nehẽ, oroꞌe ore orovyꞌaheteeꞌyma. 
9 Xamano tuhẽ ti nhande! oroꞌe ore ikwehe.

Tupanaꞌga ore momanouka gwerevi tojikogyme ti g̃a ojihe javo. 
Tojiko ti g̃a ji rehe jate javo ga ore momanoukari gwerevi omanoveꞌg̃a 
mbogweraharaꞌga. 10 Aꞌea rupi ga ore pokohetei tuhẽ tomanoteꞌvaruhuyme 
ti g̃a javo. Aerẽ po ti ga ore pokogaꞌjavi nehẽ no tomanoyme ti g̃a javo. 
Ga rehe jate ore jikohetei aerẽ ti ga nhande pokogaꞌjaꞌjavi nehẽ no javo. 
11 Nahã po ti nehẽ pe nhiꞌinhiꞌig̃ame Tupanaꞌga pe epoko ti Pauloꞌg̃a javo. 
Penhiꞌĩ ti ga pe aꞌero ojipeꞌg̃a pavẽi penhimongyavo. Aꞌero po ti pe ei ga pe 
g̃a pavẽi ndepyry hete nde imombyryva Pauloꞌg̃a pe javo nehẽ.

Paulovaꞌea oho pota Corintopevaꞌea pyri novĩa
12 Tupanaꞌga oropokoga g̃waramo orepyry hete ore orokokatuavo ojipeꞌg̃a 

pe nhaporemo g̃a moandyandyjeꞌyma. Pe me kojiꞌi ore rekokatui. Aꞌea ore ei 
oronhimboheteavo. Aꞌereki ore orokwaha oroyvyteri pe orereaporog̃itapyryva. 
Yvyakotyveꞌg̃a nembikwahatehea rupi rũi ore rekokatui pe me. Tupanaꞌga 
remimombyryva g̃waramo reki ore ve ore rekokatui pe me.

13-14 Hajihevaꞌea ore ndorokwatijari javo pe me. Onhimimeꞌỹvaꞌea jate 
orokwatija ore pe me. Nurã pe ikwahavi nahanahã Pauloꞌg̃a ei nhande 
ve ikwatija javo. Aꞌerorame tehe pe ndapekwahakatui ve orereaporog̃ita. 
Ikwahaheterame po ti pe ndoryndoryvamo ore rehe nehẽ. Na jitehe po 
ti ore roryroryvamo pe ndehe nehẽ nhandepojykahareteꞌga ruraꞌjavame 
Jesusꞌga ruraꞌjavame nehẽ. Aꞌea ore oropota hete.

15-16  Nahã tuhẽ ko Corintopeveꞌg̃a, aꞌe ji ikwehe. Nurã ji enaꞌẽi: 
Apytaahiꞌvi po ti ji Corintopeveꞌg̃a pyri g̃a ndepiaga jikwavame jigwovo 
Macedôniapeveꞌg̃a gwyri pe nehẽ, aꞌe ji novĩa. Aerẽ po ti ji jivyri 
Corintopeveꞌg̃a pyri g̃a mbohoryvaꞌjava nehẽ. Aꞌero po ti g̃a ji pokogi ji 
horame Judéiapeveꞌg̃a gwyri pe nehẽ, aꞌe ji novĩa.

17 Aerẽ ji herojijyi jireaporog̃ita ikwehe ndahoaꞌjavi po ti ji kiro Corintopeveꞌg̃a 
pyri javo. Nurã jararamo pe ei: “Heaporog̃ita teꞌvaruhu Pauloꞌga jipi herojijyjijyita 
ojeaporog̃ita. Aꞌereki ga ombotemboteꞌiuhu javo nhande ve,” peꞌji pe ji ve.

Ndajireaporog̃itateꞌvaruhui ji. Nanhiꞌĩtehei ji. 18 Jireaporog̃ita katu reki ji 
nhinhiꞌig̃a rerojijyirame. Tupanaꞌga eꞌi katu jipi. Aꞌitituhẽvaꞌea pe ga ei. Na jitehe 
ore ekatui oronhiꞌig̃ame pe me. Noronhiꞌĩtehei ore aꞌitituhẽvaꞌea mombeꞌgwovo 
jipi. 19 Aꞌereki ore Jesus Cristoꞌga ja imombeꞌukatuavo. Jesus Cristoꞌga Tupanaꞌga 
raꞌyraꞌga, gaha ore ga mombeꞌu katu pe me jihi Silasꞌga pavẽi Timóteoꞌga pavẽi 
no. Nombotemboteꞌiuhui ga. Aꞌitituhẽvaꞌea jate ga omombeꞌu. 20 Onhiꞌĩpoꞌru 

pa ga Tupanaꞌga no Jesus Cristoꞌga. Aꞌero ga Tupanaꞌga nhiꞌĩpoꞌruavo g̃waramo 
nhande ei na tuhẽ hekoi javo Tupanaꞌga pe ga mboheteavo.

21 Tupanaꞌga tuhẽ ore mbojikoheteuka Cristoꞌga rehe pe ndeheve. 
Tupanaꞌga nhande moꞌemoꞌẽ ojive tomombeꞌu ti g̃a Jesus Cristoꞌga javo. 
22  Tupanaꞌga nhande mongoi ojihevaꞌero. Ombuhuruka ga gwaꞌuvapyryva 
nhande pyri. Garaꞌuvapyryva okwahavuka nhande ve. Aꞌero nhande 
ei: Nhande xako Tupanaꞌgarehevaꞌero kiro. Omombyry po ti Tupanaꞌga 
nhande ve nehẽ, xaꞌe nhande.

23  Jihi aꞌe Tupanaꞌga pe kiro:
— Tupanamo ehendu ti nhinhiꞌig̃a ji ikwatijarame Corintopeveꞌg̃a pe. Po 

ji mbero kiro g̃a pe, aꞌero po ti embuhu hahyvaꞌea ji ve.
Aꞌea ji ei kiro Tupanaꞌga pe. Aꞌereki ga okwaha jipyꞌa.
Kiro ji ei pe me aꞌero Corintopevaꞌea pe. Namondopotari hahyvaꞌea 

pe me. Nurã ji ndahoaꞌjavi pe pyri ikwehe. 24 Ndoroꞌei ore kiro pe me: 
Nahanahã tuhẽ ti pejiko. Aꞌea rũi ore ei pe me. Aꞌereki pe pejiko hete 
tuhẽ Tupanaꞌga rehe. Opopoko pota reki ore kojiꞌi pe mbohoryoryva jipi.

2  1 Nurã ji ei jiyvyteri pe ikwehe: Ndahoaꞌjavi ti ji Corintopeveꞌg̃a 
pyri tahahyaꞌjavyme ti g̃a pe javo. 2  Po ti ji hoi pe pyri hamo, aꞌero 

po ji imondoi hahyvaꞌea pe me pe mongoveveuhuavo hamo. Aꞌero po 
nanhimbohoryhavi hamo pe ndekoveveuhuro g̃waramo.

3 Nurã ji ikwatijari pe me ikwehe pepohi ti pejikoteꞌvaruhua hugwi kiro 
javo. Aꞌereki ji aꞌe: Po ji hoi g̃a pyri nhinhiꞌig̃ahyavo g̃a pe g̃andekoteꞌvaruhua 
rehe nehẽ, aꞌero po ti g̃a ji mongoveveuhui ji rayva nehẽ. G̃ahã po ji 
mbohory hamo! aꞌe ji ikwehe. Akwaha pa reki pendeaporog̃ita. Ji roryvame 
pe ndorypavamo no. 4 Hahy hete ji ve ji ikwatijarame pe me ikwehe. Ji 
rekoveveuhuro jijeheꞌoheteavo ikwehe. Nopomongoveveuhupotari reki ji 
ikwatijarame pe me. Aꞌereki ji opoarõ hete. Akwatija po ti ji Corintopeveꞌg̃a 
pe tokwaha ti g̃a nhiremiarõhetea, aꞌe ji ikwatijarame pe me ikwehe.

Tapehenonhaꞌjavi ti garekoteꞌvaruhua, ei Paulovaꞌea
5 Kiroki ga omondo hahyvaꞌea okoteꞌvaruhurame ikwehe – ji ve 

jate rũi ga imondoi hahyvaꞌea. Pe me ga imondoi hahyvaꞌea pe 
mongoveveuhuavo no. Emo kotihĩ ipavi pendekoveveuhua pe hugwi. Aꞌea 
ji ei. Aꞌereki ji nanhiꞌig̃ahyhetepotari reki ga pe. 6  Aꞌereki penhimongyavo 
pe peko ga rehe imondovo hahyvaꞌea ga pe. Kirupi kiro aꞌero! 
7 Tapehenonhaꞌjavi ti garekoteꞌvaruhua kiro aꞌero ga mbohoryvaꞌjava 
garekoveveuhuhetea tojukayme ti ga. 8  Nurã ji ehetei kiro pe me: 
Pekwahavuka ti ga pe penhimiarõa oroarõ hete nde javo.

9 Ikwatijarame pe me ji ei jiyvyteri pe ikwehe: Tahepia ti nhinhiꞌĩpoꞌrupava. 
G̃wendu katu po Corintopeveꞌg̃a nhinhiꞌig̃a jipi, aꞌe ji jiyvyteri pe ikwehe.

10 Pe aherekoteꞌvaruhua renonheꞌymame ji na jitehe nahenonhaꞌjavi 
aherekoteꞌvaruhua no. Po ji henonhaꞌjaveꞌymame aherekoteꞌvaruhua, aꞌero 

pe ndehe ji nahenonhaꞌjavi. Cristoꞌga okwaha nhiremienonhaꞌjaveꞌyma. 
11 Nahã ji rekoi Satanásꞌga tianemoandyandyjyme javo. Aꞌereki Satanásꞌga 
nhande arõeꞌỹveꞌga heaporog̃ita teꞌvaruhu. Ga nhande mongo pota 
g̃wemimbotarimovaꞌea rupi nhande mboteꞌvaruhuavo. Aꞌea nhande ikwahahetei.

Paulovaꞌea opytaahiꞌvi cidade de Trôade pe
12 Aho ji cidade de Trôade pe ikwehe tamombeꞌu ti pyryvaꞌea g̃a pe javo 

Jesus Cristoꞌga mombeꞌua. Ji vahemame pevo g̃a ndoryvamo ji rehe hendupota. 
Aꞌereki nhandepojykahareteꞌga eꞌi jipe kiro ihoi japiavo nhimombeꞌua apiavo 
Trôade pe javo. 13 Jipyꞌa ndukatui reki okoteheavo. Aꞌereki pevo ji ndahepiagi 
Titoꞌga nhaneirũꞌga. Nurã ga rureꞌymame ji ei pevoveꞌg̃a pe: Kiro ji hoi aꞌero. 
Pea hugwi ji hoi aꞌero jigwovo Macedôniapeveꞌg̃a gwyri pe Titoꞌga reka.

Tupanaꞌga opoko hete omoirũharavaꞌea
14 Timbohete ti Tupanaꞌga! Tupanaꞌga Cristoꞌga poko hete tipopoaka hete 

ti ga Diaboꞌgapyrivaꞌea hohe anhag̃a hohe javo. Nhande Cristoꞌgarehevaꞌero 
g̃waramo Tupanaꞌga nhande poko hete tipopoaka ti g̃a Cristoꞌga pavẽi 
Diaboꞌgapyrivaꞌea hohe no javo. Nhande ipoꞌrurame perfume kiro 
ihoi ojipeꞌg̃apeꞌg̃a pe. Na jitehe Tupanaꞌga nhande poꞌrurame Cristoꞌga 
mombeꞌgwovouka kiro gamombeꞌua ihoi ojipeꞌg̃apeꞌg̃a pe nhaporemo.

15 G̃apyteri pe Cristoꞌga mombeꞌurame nhande ikatuvaꞌea ja perfume ja 
Tupanaꞌga pe ga mbohoryva.

Jaraꞌg̃a ojiko Cristoꞌga rehe. Aꞌero ga g̃a nderohoi Tupanaꞌga viara rupi.
Jaraꞌg̃a ndojikogi reki Cristoꞌga rehe ogwovo hahyvaꞌea ruvihava 

viara rupi. 16 G̃a pe Cristoꞌga mombeꞌua iꞌagahivaꞌea ja ndikatui okovo 
ahejukaag̃wama. Aꞌereki henduvame Cristoꞌga mombeꞌua g̃a ndogweroviari 
ipotareꞌyma. Nurã po ti g̃a manoi ogwovo hahyvaꞌea ruvihava pype nehẽ.

Kiroki g̃a Cristoꞌga gweroho Tupanaꞌga viara rupi – g̃a pe Cristoꞌga 
mombeꞌua perfume ja ikatu hete okovo g̃ambogweravag̃wama. Aꞌereki 
henduvame Cristoꞌga mombeꞌua g̃a ojiko ga rehe. Aꞌero po ti g̃a ndekoi 
avuirama ga pyri nehẽ.

Maꞌg̃a po ipopoaka Cristoꞌga mombeꞌgwovo g̃a pe hamo naerũ? Aꞌereki 
ahã ipopoakaveꞌg̃a jupe. 17 Kiroki g̃a pe Tupanaꞌga eꞌi reki g̃a mbopopoaka 
pemombeꞌu ti javo – g̃ahã po omombeꞌu Tupanaꞌga nhiꞌig̃a Cristoꞌga 
mombeꞌua g̃a pe hamo. Emo heꞌyiveꞌg̃a ojiroho tehe onhimonhiꞌig̃a 
imombeꞌgwovo ojipeꞌg̃a pe. G̃a pe Tupanaꞌga ndeꞌi. G̃a oho tehe. Kirẽ g̃a 
ei: “Pembuhu ti itambereꞌia ore ve kiro. Aꞌereki ore Tupanaꞌga nhiꞌig̃a 
mombeꞌu pe me,” ei g̃a g̃a pe.

Ore ki aꞌe te g̃a ja rũi ore rekoi. Ore orepyry hete ojipeꞌg̃a 
moandyandyjeꞌyma Tupanaꞌga nhiꞌig̃a mombeꞌgwovo. Aꞌereki Tupanaꞌga 
eꞌi ore ve pemombeꞌu ti nhinhiꞌig̃a javo. Nurã Cristoꞌgarehevaꞌero ore 
nhiꞌig̃atui imombeꞌgwovo katu Tupanaꞌga rekorame ore rupi.

Paulovaꞌea oporavyky ipyahuvaꞌea mombeꞌgwovo

3  1 Oronhimombeꞌurame pe me ore ndoroꞌei: Corintopeveꞌg̃a niandekwahavi 
ve. Nurã xanhimombeꞌu katu g̃a pe. Aꞌea rũi ore ei. Aꞌereki aꞌea rehe rũi 

reki ore nhimombeꞌui javo pe me. Ore ojipeꞌg̃a ja rũi. Ohoohorame Tupanaꞌga 
nhiꞌig̃a mombeꞌgwovo g̃a gweroho pevoveꞌg̃a pe onhimombeꞌuvaꞌea ojipeꞌg̃a 
nembikwatijara. Ikwatijara eꞌi: “Agwaꞌg̃a ko Tupanaꞌga nhiꞌig̃a mombeꞌuharamo 
oko,” eꞌi. “Pyry hete g̃a.” Nahã ikwatijara ei tokwaha hete g̃a g̃a javo. Ohorame g̃a 
hugwi g̃a gweroho g̃anembikwatijara no ojipeꞌg̃a ti torekwaha hepiagame javo.

Ore ko ndorogwerohoi pe me ikwatijara orenhimombeꞌuvaꞌea. Aꞌereki pe 
nhaporemo ore kwahavipe. Ndorogwerohoi pe hugwi ikwatijara ojipeꞌg̃a pe no. 
Aꞌereki g̃a nhaporemo ore kwahavipe no. 2 Pe tuhẽ orerekokatua kwahavuka 
g̃a pe. Oroyvyteri pe ore ikwahavi aꞌea. G̃a nhaporemo orerekokatua kwaha 
no pendekokatua repiaga. 3 Aꞌereki pe ndepiagame g̃a eꞌi: “Cristoꞌga tuhẽ 
Pauloꞌg̃a mondouka Corintopeveꞌg̃a pyri onhimombeꞌuuka g̃a pe. Gaha 
g̃wendukatuuka g̃a pe g̃a mongokatuavo Pauloꞌg̃a omombeꞌurame,” ei g̃a.

Na tuhẽ Cristoꞌga pe pojykai. Aꞌero pe pejikokatua ikwahavukari ojipeꞌg̃a 
pe. Ahe okwatija imohũhava pyvõ tokwahavuka ti mbatera ojipeꞌg̃a 
pe. Tupanaꞌga ki aꞌe te avuiramaveꞌga, ga gwaꞌuva pyvõ pendeaporog̃ita 
mbopyahui pe mongokatuavo tokwahavuka ti ojipeꞌg̃a pe. Ahe okwatija 
itapereuhuvaꞌea rehe tokwahavuka ti g̃a pe javo. Tupanaꞌga ki aꞌe te 
pendeaporog̃ita mbopyahui peyvyteri pe tokwahavuka ti g̃a pe javo.

4 Hepiagame pendekokatua ore ei: Tupanaꞌga nhande mondo tuhẽ 
Corintopeveꞌg̃a pyri g̃a mbojikoguka nhande ve. Aꞌea ore oroꞌe. Aꞌereki aꞌea 
Cristoꞌga okwahavuka ore ve Tupanaꞌga pe mondo g̃a pyri javo. 5 Marã po 
nhande timbojikoguka g̃a Cristoꞌga rehe? oroꞌe ore. Aꞌereki ore ndorepopoakari 
ikwahaveꞌyma. Aꞌero ore ndoroꞌei: Ore tehe ti torombojiko g̃a ga rehe. Aꞌea 
rũi ore ei. Aꞌereki Tupanaꞌga jate okwahavuka ore ve ore mbopopoaka nahã ti 
pembojikoguka g̃a Cristoꞌga rehe javo. 6 Aꞌereki ga okwahavuka ore ve ipyahuvaꞌea 
javo: “Pe Cristoꞌga mombeꞌurame g̃a pe ti jiraꞌuva g̃a mbojikogi ga rehe 
imbopyahuavo g̃andeaporog̃ita nahã g̃a mongovo ji pyri avuirama nehẽ. Aꞌea ti 
pemombeꞌu g̃a pe,” ei ga ore ve. “Nahã ti ji g̃a pokokatui kiro,” ei Tupanaꞌga ore ve.

Nurã ore imombeꞌui aꞌea ipyahuvaꞌea g̃a pe Tupanaꞌga raꞌuva ti tomongo g̃a 
Tupanaꞌga pyri javo. Ore noromombeꞌui Tupanaꞌga rembikwatijarukaragwera – 
kiroki garembikwatijarukaragwera Moisésvaꞌea pe. Aꞌereki aꞌea eꞌi: “Nahanahã 
ti peko Tupanaꞌga remimbotarimovaꞌea rehe jipi. Pejikoeꞌymame hehe po ti pe 
hoi hahyvaꞌea ruvihava pype nehẽ,” eꞌi Moisésvaꞌea rembikwatijaragwera.

Moisésvaꞌearehevaꞌea g̃wendu aherembikwatijaragwera novĩa 
okokatuangaveꞌyma Tupanaꞌga remimbotarimovaꞌea rupi. Aꞌero ahe hoi 
hahyvaꞌea ruvihava pype onhimongyavo. Aꞌereki aherembikwatijaragwera 
nombopopoakarukari ahe pokogeꞌyma. Aꞌero ore ei: Moisésvaꞌea 
rembikwatijaragwera ahe mondouka hahyvaꞌea ruvihava pype.

2 CORÍNTIOS 3



534

7 Tupanaꞌga okwatijaruka Moisésvaꞌea pe onhiꞌig̃a itapereuhua rehe 
ikytikytiuka. Tupanaꞌga ikwatijarukarame gakatukatuhetea jukwahavamo 
g̃wendyꞌjandyꞌjavamo imohendyꞌjaheteavo Moisésvaꞌea rova. Aꞌero aherehevaꞌea 
israelitasvaꞌea nonhimomiranami Moisésvaꞌea rova repiaheterame ojirovaga 
ahe hugwi ahe imombeꞌurame Tupanaꞌga rembikwatijarukara. Igwaigwavete 
aherova rendyꞌjava igwevi avuiramarũivaꞌea. Aꞌea vehevi ahe nonhimomiranami 
hepiahetea rehe Tupanaꞌga katua jukwahavame. Tupanaꞌga ikatu hete 
ikwatijarukarame Moisésvaꞌea pe. Moisésvaꞌea imombeꞌurame g̃wembikwatijara 
israelitasvaꞌea ndogwerojijyi reki ojeaporog̃ita okoeꞌyma Tupanaꞌga pyri.

8 Kojiꞌi Tupanaꞌga katukatuhetea jukwaha hete tuhẽ ga nhiꞌig̃ame 
ipyahuvaꞌea rehe Cristoꞌga mombeꞌua rehe aꞌero. Aꞌereki g̃a Cristoꞌga 
mombeꞌurame g̃a pe Tupanaꞌga raꞌuva ombopyahu g̃andeaporog̃ita g̃a 
mbojikoga ga rehe. Aꞌero po ti aꞌea g̃a mongoi Tupanaꞌga pyri avuirama nehẽ.

9 Ikatu hete Tupanaꞌga rembikwatijarukara Moisésvaꞌea pe novĩa 
ymyahũvaꞌea. Aꞌea eꞌi: “Tupanaꞌga nhiꞌĩpoꞌrupaveꞌymame ti g̃a toho 
hahyvaꞌea ruvihava pype nehẽ.”

Kojiꞌi hete ikatu hete Tupanaꞌga nhiꞌig̃a ipyahuvaꞌea rehe Cristoꞌga 
mombeꞌua. Aꞌereki onhiꞌig̃ame ga rehe ga gwaꞌuva mbuhurukari 
nhande pyri nhanderekoteꞌvaruhua momboa nhande hugwi nhande 
mongokatuavo. 10 Kojiꞌi hete tuhẽ ikatu hete Tupanaꞌga nhiꞌig̃apyahua 
garembikwatijarukaragwera hohe. Ganhiꞌig̃apyahua katuhetea ombogwe 
garembikwatijarukaragwera katua. 11 Garembikwatijarukaragwera ikatu 
avuiramarũivaꞌea. Kojiꞌi hete ikatu hete avuiramavaꞌea ganhiꞌig̃apyahua.

12 Nurã orojikoga g̃waramo Tupanaꞌga nhiꞌig̃apyahua rehe ore imombeꞌukatui 
aꞌea g̃a pojihuveꞌyma tokwaha hete ti g̃a avuiramavaꞌea javo. 13 Moisésvaꞌea ja 
rũi ore rekoi imombeꞌurame aꞌero. Imombeꞌurẽ Tupanaꞌga rembikwatijarukara 
Moisésvaꞌea ojovapia tapyꞌynhapira pyvõ jireheveꞌg̃a tajirepiagyme javo. 
Aꞌero aherehevaꞌea ndokwahavi aherova rendyꞌjava gweva ahe hugwi 
aꞌea ko avuiramarũivaꞌea javeꞌyma. 14 Ndoki aheakag̃i pe ahe Moisésvaꞌea 
rembikwatijara monhiꞌig̃ame. Ojikogeꞌyma g̃waramo Tupanaꞌga rehe kojiꞌi 
ahe ndokwahavi imonhiꞌig̃ame nahanahã Tupanaꞌga ei nhande ve javeꞌyma. 
Ojovapiaveꞌg̃a ja ahe rekoi. Aꞌereki ojovapiaveꞌg̃a ndokwahavi hepiakatueꞌyma.

Na jitehe kiromonhate aherakykwepoharaꞌg̃a israelitasꞌg̃a ndokwahavi 
imonhiꞌig̃ame Moisésvaꞌea rembikwatijara Tupanaꞌga nhiꞌig̃a ymyahũvaꞌea. 
Aꞌereki Cristoꞌga rehe ojikogame jate g̃a okwaha Cristoꞌga pe Moisésvaꞌea 
ei javo. 15 Kiromonhate vehevi imonhiꞌig̃a nanani Moisésvaꞌea 
rembikwatijara ndoki g̃aꞌakag̃i pe g̃a jikogeꞌyma g̃waramo Cristoꞌga rehe. 
Ojovapiaveꞌg̃a ja g̃a ndekoi aꞌero ikwahaveꞌyma hepiakatueꞌyma.

16  Kiroki ga gwerojijyi ojeaporog̃ita ojikoga Cristoꞌga rehe 
nhandepojykahareteꞌga rehe – gaha okwaha javo: “Cristoꞌga omano ji 
repyga imomboa jirekoteꞌvaruhua ji hugwi,” ei ga. “Jijikoga g̃waramo 

Cristoꞌga rehe ti ji hoi yvagi pe nehẽ,” ei ga. Okwaha ga kiro g̃a ja – 
kiroki g̃andova hugwi ojipeꞌg̃a opeꞌa tapyꞌynhapira.

17 Jiꞌerame nhandepojykahareteꞌga pe ji ei Tupanaꞌga raꞌuva pe. 
Aꞌereki nhande jikogame nhandepojykahareteꞌga rehe Cristoꞌga rehe ga 
ombopyahuuka nhandereaporog̃ita Tupanaꞌga raꞌuva pe. Aꞌero nhande 
piroꞌyro Cristoꞌga kwahaveꞌyma hugwi nhanderekoteꞌvaruhua hugwi no 
hahyvaꞌea ruvihava hugwi no. 18  Cristoꞌgarehevaꞌero nhande nhaporemo 
ikwahavi g̃a ja kiro – kiroki g̃andova hugwi ojipeꞌg̃a opeꞌa tapyꞌynhapira. 
Aꞌereki nhande nhandepojykahareteꞌga katukatuhetea kwaha 
hete. Aꞌero nhande ikwahavame igwaigwavete ga herojijyjijyjukari 
nhandereaporog̃ita gwaꞌuva pe ji javijitehe ti g̃a tikatu katu hete javo.

Paulovaꞌea ndipopoakari; Tupanaꞌga ahe mbopopoaka

4  1 Tupanaꞌga pyry hete Cristoꞌga mombeꞌuuka ore ve ore pokoguka. 
Ore Cristoꞌga mombeꞌukatui jipi aꞌero orojirokwa. 2  Noronhinotĩ 

ore. Ndorokoteꞌvaruhui ore. Noromoandyandyi ore ojipeꞌg̃a. Tupanaꞌga 
nhiꞌig̃aatyvivaꞌea rũi ore imombeꞌui. Ndorogwerojijyi ore ganhiꞌig̃a. 
Aꞌitituhẽvaꞌea ore imombeꞌukatui Tupanaꞌga nhiꞌig̃a kwahavuka 
g̃andovaki. Nahã ore rekoi ikwahavuka orokokatuavo g̃a pe nhaporemo 
Tupanaꞌga ore repiagame. Aꞌero po ti g̃a ikwahavi javo oyvyteri pe nehẽ: 

“Pauloꞌg̃a omombeꞌu katu aꞌitituhẽvaꞌea,” e po ti g̃a nehẽ.
3 Jaraꞌg̃a pe oreremimombeꞌua onhimivaꞌea – kiroki g̃a oho hahyvaꞌea 

ruvihava viara rupi. G̃a pe jate onhimi. 4 Ndojikogi g̃a Cristoꞌga rehe 
heroviareꞌyma oreremimombeꞌua. Aꞌereki okoteꞌvaruhuveꞌg̃a pojykaharaꞌga 
Satanásꞌga, ga ndokwahavukari pyryvaꞌea mombeꞌua g̃a pe tombokojahuyme 
ti g̃aꞌakag̃i pe javo. Omondomondo ga g̃a g̃wemimbotarimovaꞌea rupi 
yvya koty. Ndoki g̃ayvyteri pe aꞌero Cristoꞌga katukatua mombeꞌua. 
Gaha okwahavuka Tupanaꞌga nhande ve Cristoꞌga. 5 Noronhimombeꞌui 
ore. Jesus Cristoꞌga ore oromombeꞌu ga ko nhandepojykahareteꞌga javo. 
Jesusꞌgarehevaꞌero g̃waramo ore pe pokopokogi ga mombeꞌgwovo pe me.

6  Ymyahũ japorame yvya yvaga reheve Tupanaꞌga ei hako: “Tokojahu 
kiro ypytuna pyteri pe.” Aꞌea Tupanaꞌga ei hako. Aꞌero kojahuro. Ag̃wamo 
ga jitehe ombokojahu nhaneakag̃i pe imbopyahuavo nhandereaporog̃ita 
ikwahavuka okatukatua nhande ve Cristoꞌga kwahavukarame nhande ve. 
Aꞌereki Cristoꞌga okwahavuka Tupanaꞌga katukatua nhande ve.

7 Ore Cristoꞌga mombeꞌurame ore ko itujuga apopyra ja – kiroki 
gwereko mbatepyryva ipype. Aꞌereki itujuga apopyra ndipopoakari 
ohag̃eꞌyma g̃waramo. Ore na jitehe ndorepopoakari pyryhetevaꞌea 
mombeꞌgwovo katu Cristoꞌga mombeꞌgwovo katu. Tupanaꞌga ki aꞌe te ore 
mbopopoaka ore pojykavo. Nurã ore Cristoꞌga mombeꞌukatui ojipeꞌg̃a 
pe. Aꞌero g̃a ei: “Tupanaꞌga popoakahetea opoko Pauloꞌg̃a. Nurã Pauloꞌg̃a 
Tupanaꞌga nhiꞌĩpoꞌrupavi Cristoꞌga mombeꞌukatuavo nhande ve,” ei g̃a.

8 Tupanaꞌga arõeꞌỹveꞌg̃a ombuhu hahyparavuhuvaꞌea ore ve jipi tomombeꞌuyme 
ti g̃a Cristoꞌga javo novĩa. Emo g̃a nomombigi oreremimombeꞌua. Aꞌereki ore 
Cristoꞌga mombeꞌu jitehe. Oroko tehe ore jipi marã po ti nhande rekoi javo 
novĩa. Emo Tupanaꞌga ore poko jipi nahã ti pe ndekoi javo. 9 Otiruahũro ore 
ve g̃a ndekoteꞌvateꞌvari okookovo ore rehe novĩa. Emo Tupanaꞌga ndorerejari 
g̃apo pe. Tomano ti g̃a javo novĩa g̃a ore mboteꞌvaruhui. Emo ore noromanoi 
oropoꞌamaꞌjava. 10 Naneꞌymi ore manoi g̃werĩ nhandepojykahareteꞌga ja Jesusꞌga ja. 
Aꞌereki gaꞌarõeꞌỹveꞌg̃a ore juka pota no novĩa. Emo Jesusꞌga ndorejukaukari g̃a pe. 
Aꞌereki ga oko ore pyri. Nahã Jesusꞌga ore pokogi tokwaha ti g̃a jikweravaꞌjava javo.

11 Ag̃wamo g̃a ore juka pota novĩa ore Jesusꞌgarehevaꞌero g̃waramo. 
Ore ve tiruahũro jipi. Emo Jesusꞌga noremomanoukari tokwaha ti g̃a 
jikweravaꞌjava javo. Aꞌereki ore repiagame g̃a eꞌi: “Jesusꞌga ko oko reki 
Tupanaꞌga pyri Pauloꞌg̃a pokoga g̃a mongovo Tupanaꞌga pyri no,” ei g̃a.

12  Ore Jesusꞌga mombeꞌurame g̃a ore juka pota. Emo oreremimombeꞌua 
pemongoag̃wama Tupanaꞌga pyri. Aꞌereki pe oreremimombeꞌua rendu katu.

13  Tupanaꞌga rembikwatijarukara omombeꞌu aheꞌeagwera hako. Eꞌi:
“‘Ajiko ji Tupanaꞌga rehe.
Nurã ji ga mombeꞌui,’ ei ahe,” eꞌi ikwatijaripyra hako.

Na jitehe ore jikogi Tupanaꞌga rehe. Nurã ore ga mombeꞌui ojipeꞌg̃a 
pe. 14 Aꞌereki ore orokwaha hete nhanembogweravag̃wama. Tupanaꞌga 
ombogwera nhandepojykahareteꞌga Jesusꞌga hako. Nhande jikotyꞌaro 
g̃waramo Jesusꞌga pavẽi ti Tupanaꞌga nhande mbogweravi nehẽ no. Aꞌero 
ti ga ore mboukwahavi pe ndeheve nehẽ.

15 Pe ndepyga reki ore nhimomiranami hahyvaꞌea pe Cristoꞌga 
mombeꞌgwovo. Aꞌereki ore ga mombeꞌurame pe me pejiko pe ga rehe. Aꞌero 
Tupanaꞌga imombyryvi pe me. Igwaigwavete ti g̃a ndeꞌyjuhuro nehẽ – kiroki 
g̃a ojiko ga rehe garemimombyryva kwahava no. Aꞌero igwaigwavete ti g̃a 
ndeꞌyjuhuro – kiroki g̃a Tupanaꞌga mbohete hete ndepyry hete nde javo.

Xajiko Jesusꞌga rehe imbohaꞌuva nhanderuhava yvagi pe
16 Ore Cristoꞌga mombeꞌu katu jipi aꞌero orojirokwa. Igwaigwavete ore 

ymyahũramo oropopoakareꞌỹreꞌymamo jipi novĩa. Emo orereaporog̃ita 
igwaigwavete Tupanaꞌga imbopyahui jipi imbopopoakaraꞌjaraꞌjava. 17 G̃a 
imbuhurame hahyvaꞌea ore ve kiro ore ei: Ndahahyhetei novĩa. Kotihĩ po ti ipigi 
ore hugwi, oroꞌe ore. Hahyvaꞌea rehe ti Tupanaꞌga imombyrymbyryvi ore ve 
yvagi pe nehẽ ore mongovo ojipyri avuirama nehẽ. Nurã ag̃wamovaꞌea hahyvaꞌea 
Tupanaꞌga remimombyryvag̃wama. Kojiꞌi hete ranuhũ ti garemimombyryva ore 
ve hahyvaꞌea hohe! Ikatu hete hete ti ore ve avuirama nehẽ.

18  Nahã ore ei. Aꞌereki ore toromondo orereaporog̃ita yvagipevaꞌea 
rehe pyryvaꞌea rehe imohina. Noromondoi ore orereaporog̃ita avovaꞌea 
rehe hahyvaꞌea rehe imohineꞌyma. Nimbegwei po ti avovaꞌea momina 
hahyvaꞌea nehẽ. Yvagipevaꞌea po ti namominag̃wami pyryvaꞌea nehẽ.

5  1 Nahã ore ei. Aꞌereki ore orokwaha nhanderuhavag̃wama yvagi 
pe. Avo yvya koty nhande xakoahiꞌvi. Po nhande manoi nhande 

ve Tupanaꞌga gwereko yvagi pe nhanderuhava – kiroki aꞌea Tupanaꞌga 
oapo nhande ve avuiramavaꞌea. Pevo ti nhande ruvi avuirama 
nhanemanoeꞌymaꞌjava nehẽ. 2  Nhanderekorame yvya koty nhande 
ndiavyꞌahetei xaju pota hete nhande yvagi pe nhanderuhava pype javo.

3 Nhanderuvame nhanderuhava pype yvagi pe nhande tireko aꞌea jipi. 4 Avo 
yvya koty nhanderekoahiꞌvirame nhande rekoveveuhui. Aꞌereki nhande xaju 
pota nhanderuhava pype yvagi pe. Ndiaꞌei reki nhande: Ndiajupotaraꞌjavi avo 
xamano javo. Aꞌea rũi nhande ei. Nhande manoeꞌymame vehevi pyry nhande 
hoi yvagi pe nhandekovo avuirama nehẽ. Aꞌea nhande ipotari.

5 Tupanaꞌga tuhẽ opota hete aꞌea jitehe nhanderuva yvagi pe ojipyri. 
Nurã ga nhande mboavujikweri. Ombuhurukaripe ga gwaꞌuva nhande ve. 
Nahã ga ikwahavukari nhande ve nhanderuhavag̃wama ojipyri.

6 Nurã nhande roryhetero jipi. Avo yvya koty nhanderuvame, Cristoꞌga rovakieꞌỹ 
nhandepojykahareteꞌga rovakieꞌỹ nhande rekoi aꞌero. Aꞌea ore orokwaha. 7 Aꞌereki 
nhande ndihepiagi ga kiro novĩa. Emo nhande xajiko ga rehe. 8 Aꞌeaꞌja ji pe me 
aꞌero: Nhanderory hete nhande. Aꞌereki nhande tipota hete nhandehoag̃wama 
Cristoꞌga pyri. Nurã pyry nhande ve nhanemanoa. Nhanemanorame ti nhande hoi 
yvagi pe nhandejupa nhandepojykahareteꞌga pyri nehẽ.

9 Nurã ore jirokwari ga nhiꞌĩpoꞌruavo jipi tonhimohẽ hete ti ga nhande 
rehe javo. Ore rekorame yvya koty na jitehe ore rekorame yvagi pe ore ga 
monhimohẽhetepotari orojihe. 10 Aꞌereki Cristoꞌga ikwepykaraꞌga nhande 
ve. Xaho pa ti nhande Cristoꞌga rovai pyteri pe nehẽ tokwepy ti ga 
nhande ve nanani nehẽ. Po nhande rekoteꞌvaruhui avo yvya koty, aꞌero 
ti ga ikwepygi imbuhua hahyvaꞌea nhande ve nehẽ. Po nhande rekokatui 
yvya koty, aꞌero ti ga ikwepygi imbuhua pyryvaꞌea nhande ve nehẽ.

Ahereaporog̃itapyahua
11 Aꞌero ore ikwahavi nhandepojykahareteꞌga nhimombojya ga omondo 

hahyvaꞌea okoteꞌvaruhuveꞌg̃a pe javo. Aꞌero ore ga mombeꞌukatui 
ojipeꞌg̃a pe tomomboruka ti g̃a ga pe okoteꞌvaruhua javo. Tupanaꞌga 
orereaporog̃itakatua kwaha hete. Po pe orereaporog̃itakatua kwahahetei 
pejiyvyteri pe no, aꞌea pyry ji ve.

12 Aꞌea pe ore erame po pe ei: “Kiro Pauloꞌg̃a nhimboheteaꞌjavi ojikwahavuka 
nhande ve,” peꞌji po pe pejiyvyteri pe. Noronhimbohetetehei reki ore javo pe me. 
Oroꞌe ore pe me pejoryjory ti ore rehe javo. Igwete po ti pe ore mombeꞌukwahavi 
ore repyga g̃a pe – kiroki g̃a onhimbohete tehe orepyry hete ore javo. Emo g̃a 
heaporog̃ita teꞌvaruhu reki. 13 Ojipeꞌg̃a eꞌi: “Pauloꞌg̃a ndokwahavi heagwyryveꞌg̃a 
ja Cristoꞌga mombeꞌgwombeꞌgwovo jipi,” ei g̃a novĩa. Emo nahã ore rekoi 
Cristoꞌga mombeꞌgwombeꞌgwovo timbohoryory ti Tupanaꞌga javo.

Ojipeꞌg̃a eꞌi: “Onhimbovyvy Pauloꞌg̃a ikwahaheteavo gweaporog̃itakaturo 
Cristoꞌga mombeꞌukatuavo,” ei g̃a. Oronhimbovyvy tuhẽ ore Cristoꞌga 
mombeꞌgwombeꞌgwovo pe me tipoko ti g̃a ikwahavuka g̃a pe javo. 14 Aꞌereki 
Cristoꞌga nhande arõ hete. Nurã ore ei: Cristoꞌga remiarõa g̃waramo timombeꞌu 
tuhẽ nhande Cristoꞌga ojipeꞌg̃a pe. Aꞌereki ore orokwaha hete gamanoa 
yvyakotyveꞌg̃a ndepykavamo. Aꞌereki g̃a ndekoteꞌvaruhuro g̃waramo Tupanaꞌga 
eꞌi: “Omanomba ti g̃a ogwovo hahyvaꞌea ruvihava pype aꞌero nehẽ,” ei ga. 
Cristoꞌga ki aꞌe te eꞌi: “Jihi ojipejivaꞌero ti tamano g̃a ndepypava imomboa 
g̃andekoteꞌvaruhua g̃a hugwi tohopavyme ti g̃a hahyvaꞌea ruvihava pype javo.”

Nurã ore ei: Cristoꞌga yvyakotyveꞌg̃a ndepypavi omanomo. Nurã gamanoa 
kwahyro g̃a ndehe nhaporemo, oroꞌe ore. 15 Cristoꞌga omano yvyakotyveꞌg̃a 
ndepypava toko ti g̃a nhiremimbotarimovaꞌea rupi aꞌero javo – kiroki g̃a 
ombopyahuuka ojeaporog̃ita ga pe. Tokoaꞌjavyme ti g̃a g̃wemimbotarimovaꞌea 
rupi kiro javo Cristoꞌga g̃a ndepygi omanomo okweravaꞌjava, oroꞌe ore.

16  Nurã orojikogirẽ Cristoꞌga rehe ore ndoroꞌeteheaꞌjavi ojipeꞌg̃a pe 
ikwahaveꞌymame g̃andeaporog̃ita. Ymya ore eteheypyi Cristoꞌga pe no ga 
ko yvyakotyvaꞌea jate javo. Orojikogirẽ ga rehe ore ndoroꞌeaꞌjavi aꞌea ga 
pe. 17 Aꞌero ji ei: Cristoꞌga pavẽi g̃a jikotyꞌarame g̃andeaporog̃ita ipyahu. 
G̃andeaporog̃itateꞌvaruhua opi. Pehendu ti! G̃andeaporog̃ita ipyahu!

Na Tupanaꞌga nhiarõukari pe me imbopyahuavouka pendeaporog̃ita
18 Tupanaꞌga ombopyahu nhandereaporog̃ita imombiga 

nhandereaporog̃itateꞌvaruhua. Gaha omondo Jesus Cristoꞌga yvya koty javo 
ga pe: “Yvyakotyveꞌg̃a ndojikotyꞌaraꞌjavi ji pavẽi ji arõeꞌyma. Emano ti g̃a 
ndepyga. Aꞌero ti ji nhiarõukari g̃a pe nehẽ,” ei ga. Cristoꞌga manoro g̃waramo 
Tupanaꞌga nhiarõukari nhande ve. Aꞌero nhandejikotyꞌari ga pavẽi ga aromo.

Aꞌero Tupanaꞌga ei ore ve: “Ji mombeꞌu ti ojipeꞌg̃a pe kiro,” ei ga. “Peꞌji 
ti g̃a pe nhaporemo: ‘Na Tupanaꞌga nhiarõukari pe me imbopyahuavouka 
pendeaporog̃ita.’ Aꞌea ti peꞌji g̃a pe g̃a mbojikotyꞌa ji pavẽi,” ei Tupanaꞌga 
ore ve. 19 Aꞌereki Cristoꞌga manoro g̃waramo yvyakotyveꞌg̃a pe Tupanaꞌga 
onhiarõuka g̃a pe imomboa g̃andekoteꞌvaruhua henonhaꞌjaveꞌyma 
ikwahavaꞌjaveꞌyma. “Aꞌea ti pemombeꞌu g̃a pe,” ei Tupanaꞌga ore ve.

20 Cristoꞌga repykaramo ore rekoi. Aꞌereki Tupanaꞌga omombeꞌuuka ore 
ve. Ga eꞌi: “Peꞌji ti g̃a pe: ‘Pehendu katu ti’,” ei ga. Cristoꞌga repykaramo 
ore ehetei aꞌero: Na Tupanaꞌga nhiarõukari pe me imbopyahuavouka 
pendeaporog̃ita. 21 Aꞌereki Cristoꞌga ndokoteꞌvaruhuangaviꞌiꞌiveꞌga, ga pe 
Tupanaꞌga gwerekouka nhanderekoteꞌvaruhua nhande repyga. Aꞌea ga 
herekoukari Cristoꞌga pe Cristoꞌgareheveꞌg̃a ti togwereko jipyryva javo.

6  1 Tupanaꞌga moiruamo ore ehetei pe me aꞌero: Tupanaꞌga pe arõ hete 
imombyryva pe me. Peko hete ti gapyryva rehe pejikokatuavo aꞌero 

tomombyryteheyme ti ga pe me. 2  Aꞌereki Tupanaꞌga eꞌi ikwatijaruka hako:
“Oho nhiremimombyryhava japiavo.

Aꞌero pe erame ji ve ji pe nenduvi pe mombyryva.
Oho nhirembipokohava japiavo.
Aꞌero ji pe pokogi imomboa pendekoteꞌvaruhua pe hugwi.”

Aꞌea Tupanaꞌga ei hako.
Pehendu ti! oroꞌe ore. Ag̃wamo tuhẽ Tupanaꞌga pe mombyrypotahetei. Ag̃wamo 

tuhẽ ga pe pokopotahetei imombopota pendekoteꞌvaruhua pe hugwi, oroꞌe ore.

Paulovaꞌea oko katu tiruahũrame ahe ve
3 Oroko katu pota ore jipi teꞌiteꞌvaruhuyme ti g̃a ore Cristoꞌga mombeꞌurame. 

Po ti ore rekoteꞌvaruhui, aꞌero po ti ojipeꞌg̃a ei nehẽ: “Omombeꞌu tehe Pauloꞌg̃a 
Cristoꞌga nhiꞌig̃a. Aꞌereki g̃a vehevi ndokoi ganhiꞌig̃a rupi okoteꞌvaruhuavo. 
Tiroviaryme ti g̃anemimombeꞌua aꞌero,” e po ti g̃a aꞌero nehẽ.

4 Naneꞌymi ore rekokatupotari teꞌi katu ti g̃a ore ve javo. “Tupanaꞌga pe 
Pauloꞌg̃a poravykyi,” eꞌi katu po ti g̃a aꞌero nehẽ.

Oronhimomirana ore tiruahũheterame ore ve. Oronhimomirana ore 
hahyrame ore ve no. Iteꞌvaruhurame ore ve no ore oronhimomirana. 5 Ore 
nupanupã g̃a. Ore mongi tehe g̃a cadeia pype. Ojatykatyka g̃a ore ve 
onhimboahiheteavo ore rayvaheteavo. Naneꞌyneꞌymi ore poravykyhetei 
Tupanaꞌga mombeꞌgwombeꞌgwovo. Aꞌero ore ndorokikatukatui ypytunimo. 
Ore ndoroꞌuroꞌui no. Aꞌea rupi nhaporemo ore rekokatui oronhimomiranama 
tikwahavuka ti g̃a pe nhandeporavykya Tupanaꞌga pe javo.

6 Orereaporog̃ita pyry ore orokokatuavo ikwahavuka g̃a pe oroporavykya 
Tupanaꞌga pe. Orokwaha hete ore Cristoꞌga mombeꞌua. Ndorohaykai ore 
ojipeꞌg̃a g̃a ndekoteꞌvaruhurame ore ve. Oroko katu ore g̃a pe. Nahã ore 
rekokatui oronhimomiranama tokwaha ti g̃a oreporavykya Tupanaꞌga 
pe. Tupanaꞌga raꞌuvapyryva ore poko ore poravykyrame Tupanaꞌga pe. 
Oroarõ hete g̃a. 7 Ore aꞌitituhẽvaꞌea mombeꞌu Cristoꞌga mombeꞌgwovo. 
Jukwaha Tupanaꞌga popoakara ore pokoga. Tupanaꞌga ore mombyry. 
Aꞌero ore Cristoꞌga mombeꞌui g̃a pe. Ore orojiko hete Tupanaꞌga rehe g̃a 
eteꞌvaruhurame ore ve. Aꞌero g̃a ikwahavi oreporavykya Tupanaꞌga pe.

8 Ojipeꞌg̃a eꞌi katu ore ve. Ojipeꞌg̃a eꞌi teꞌvaruhu ore ve. Ojipeꞌg̃a ore mbotegwete. 
Ojipeꞌg̃a ore mbohete. Ojipeꞌg̃a eꞌi ore ve Pauloꞌg̃a iꞌmbe ahe moandyandyita 
javo novĩa. Emo ore oroꞌe katu reki aꞌitituhẽvaꞌea mombeꞌgwovo. Jukwaha aꞌero 
oreporavykya Tupanaꞌga pe. 9 Ojipeꞌg̃a eꞌi ore ve okoteheveꞌg̃a ko Pauloꞌg̃a javo. 
Emo ojipeꞌg̃a ore kwaha hete reki Pauloꞌg̃a oporavyky Tupanaꞌga pe javo. Oromano 
gweregwerevi ore. Emo ore orokoji reki. Ore nupanupã g̃a. Emo g̃a ndorejukai reki.

10 Ndorovyꞌari ore novĩa. Emo oreroryrory ore jipi orojikotyꞌaro g̃waramo 
Cristoꞌga pavẽi. Norembateriꞌiꞌi ore. Emo ore oromombyry reki g̃a pe g̃a 
mbojikogukarame ga rehe. Aꞌereki g̃a jikogame ga rehe Tupanaꞌga omombyry 
hete g̃a pe. Ndorogwerekoi ore mbatera. Emo Tupanaꞌga omombyry pa ore ve.

11 Pe me Corintopevaꞌea pe ore imombeꞌupavi orereaporog̃ita ikwahavuka 
pe me. Aꞌereki ore opoarõ hete. 12  Ore opoarõ pota ikwahavuka 

orereaporog̃ita pe me. Emo pehe ko norearõpotari ikwahavukareꞌyma 
pejeaporog̃ita. 13 Kiro ji nhiꞌig̃i pe me penduvaꞌg̃a ja. Pejipy ti ore arõheteavo!

Tapejiheꞌari ti Tupanaꞌga arõeꞌỹveꞌg̃a ndehe
14 Tapejiheꞌari ti Tupanaꞌga arõeꞌỹveꞌg̃a ndehe pejogwerekoeꞌyma g̃a pavẽi. 

Aꞌereki tegwete okokatuveꞌg̃a jiheꞌakatua okoteꞌvaruhuveꞌg̃a ndehe. Na 
tuhẽ! Kojahua ndojiheꞌari ypytuna rehe. Na jitehe heaporog̃itapyahuveꞌg̃a 
ndojiheꞌakatuag̃wami te heaporog̃itateꞌvaruhuveꞌg̃a ndehe. 15 Na tuhẽ! 
Tegwete g̃ajogwerekokatua Cristoꞌga Diaboꞌga pavẽi. Cristoꞌgareheveꞌg̃a 
ndeaporog̃ita ko Cristoꞌgareheveꞌg̃arũiveꞌg̃a ndeaporog̃ita atyvi.

16  Tupanaꞌga mbohetehava pype ndogwerekoi haꞌangava – kiroki 
aꞌea pe g̃a eꞌi oreremimbohetehara. Aꞌereki aꞌea ndojogwerekokatui 
Tupanaꞌga pavẽi. Aꞌereki pevo Tupanaꞌga ruvi jipi. Garehevaꞌero nhande 
tuhẽ xako Tupanaꞌga mbohetehavamo avuiramaveꞌga mbohetehavamo. 
Nhandepyteri pe ga ruvi no. Aꞌea pe tuhẽ Tupanaꞌga ei javo hako:

“Aju ti ji g̃a pyri jitekovo g̃apyteri pe.
Jihi po ti g̃a ji mbohetei nehẽ.
Oko ti g̃a nhinhiꞌig̃arupivaꞌero nehẽ,” ei Tupanaꞌga hako.

17 Nurã nhandepojykahareteꞌga Tupanaꞌga ei onhiꞌig̃arupiveꞌg̃a pe hako:
“Pejipeꞌa ti g̃a hugwi pejipohia g̃a mbopogweeꞌyma

– kiroki g̃a ndojikogi ji rehe.
Tapekoiꞌiꞌi g̃andekoteꞌvaruhua rehe.
Aꞌero ti ji ei pe me nehẽ: ‘Hepejijo ji pyri’,” ei Tupanaꞌga hako.

 18 “Ji ti ako penduveteramo aꞌero nehẽ.
Pe ti peko jiraꞌyramo nehẽ,” ei Tupanaꞌga hako.

Ga ko g̃apojykaharetero ojipeꞌg̃a hohe g̃a mondomondopava onhiꞌig̃a rupi.

7  1 Tupanaꞌga eꞌi aꞌea nhande ve no. Nurã ti xapohi pa nhanderekoteꞌvaruhua 
hugwi: kiroki nhanderaꞌoa mboteꞌva, kiroki nhandereaporog̃ita mboteꞌva 

no. Aꞌea ore ei pe me oreremiarõa pe. Tikwaha nhande Tupanaꞌga popoakara 
gapyryva reheve. Nurã ti xako pa garemimbotarimovaꞌea rupi nhandekokatuavo.

Horyory Paulovaꞌea Corintopevaꞌea rehe
2  Peko ti ore rehe ore arõheteavo. Aꞌereki ore ndorokoteꞌvaruhui pe me. 

Nopomboteꞌvaruhui ore. Nopomoandyandyi ore no. 3  Aꞌea pe ji erame 
ji ndaꞌei pe me: Peꞌe teꞌvaruhu pe ore ve. Aꞌea ji ndaꞌei. Aꞌereki ji aꞌe 
jipe pe me ko: Opoarõ hete ore. Aꞌero po ti ore jikotyꞌari pe pavẽi nehẽ 
nhande manorame nehẽ. Nhanemanoeꞌymame na jitehe nehẽ no. 4 Ajiko 
hete ji pe ndehe g̃a ji arõ hete javo. Opombohete ji. Penog̃atu pe jipyꞌa ji 
mbohoryheteavo kiro tiruahũrame vehevi ore ve.

5 Ore rurame Macedôniapeveꞌg̃a gwyri pe orepyꞌa ndukatui. Aꞌereki naneꞌymi 
tiruahũ ore ve. G̃a ore rayvayva. Oko tehe orepyꞌa no. 6 Emo Tupanaꞌga onog̃atu 
ovyꞌareꞌỹveꞌg̃a pyꞌa jipi. Aꞌero ga onog̃atu orepyꞌa ore mbohoryva Titoꞌga 

mbuhua ore pyri. 7 Garuro g̃waramo orepyꞌa rukatui kiro. Garemimombeꞌuro 
g̃waramo orepyꞌa rukatui no. Aꞌereki ga pe mombeꞌu javo: “Corintopeveꞌg̃a 
jipyꞌa nog̃atu,” ei ga. “G̃a nde repiagaꞌu hete,” ei ga ji ve. “Ndovyꞌari g̃a ore 
Pauloꞌga mongoveveuhu javo,” ei ga. “Oko hete g̃a nde rehe ovavagahiva nde 
rehe,” ei ga ji ve pe mombeꞌgwovo. Ganhiꞌig̃a renduvame kojiꞌi ji roryroryvamo.

8-9 Aꞌereki ji akwaha kiro pepohira pejikoteꞌvaruhua hugwi. Aꞌereki pe pepohi 
pejikoteꞌvaruhua hugwi imonhiꞌig̃ame nhirembikwatijaripyra – kiroki aꞌea 
ji akwatija nhinhiꞌig̃ahyavo pe me ikwehe. Nhirembikwatijaripyra imondoi 
hahyvaꞌea pe me heikwehe. Ikwahavame ji rekoveveuhunaꞌẽi. Aꞌereki jiyvyteri 
pe ji aꞌe: Maraname ji akwatija nhinhiꞌig̃ahyavo g̃a pe? Emo avuirama rũi 
reki hahy pe me. Ndakoveveuhuaꞌjavi ji kiro. Aꞌereki hahyrame pe me pe 
pekoveveuhu pejikoteꞌvaruhua rehe. Aꞌero pe pohiri jugwi pejikovo Tupanaꞌga 
remimbotarimovaꞌea rehe. Ndajiroryvi reki ji hahyro g̃waramo pe me. Emo 
pejikoteꞌvaruhua hugwi pe pohiro g̃waramo ji roryhetero. Aꞌereki aꞌea pyry reki 
pe me. Nurã ji ei: Ndorokoteꞌvaruhui ore pe me ikwatijarame pe me ikwehe.

10 Aꞌereki pejikoteꞌvaruhua rehe pevyꞌareꞌyma g̃waramo pe pepohi jugwi 
pejikovo Tupanaꞌga remimbotarimovaꞌea rupi. Aꞌero pe ndapekoveveuhuag̃wami 
pejikoteꞌvaruhua mombora rehe. Yvagi pe po ti pe hoi nehẽ imomborukaro 
g̃waramo pejikoteꞌvaruhua Tupanaꞌga pe. Ojipeꞌg̃a ki aꞌe te g̃a ndekoveveuhutehei. 
Aꞌero g̃a ndopohiri jugwi onhimondovo hahyvaꞌea ruvihava pype.

11 Pehepia ti pejeaporog̃ita jirojijyja pevyꞌareꞌymame pejikoteꞌvaruhua 
rehe pejikovo Tupanaꞌga remimbotarimovaꞌea rupi. Aꞌero pe penhimbovyvy 
kiro. Pe pejirokwa pota pejikokatuavo pejivavagahiva pejihe kiro. 
Penhimonhaꞌnga pe pejikoteꞌvaruhuagwera rehe. Pekyhyji pe tiruahũ po 
ti ore ve aꞌero nehẽ javo. Pe ji repiagaꞌu hete pe ji arõheteavo. Pemondo 
pe hahyvaꞌea pepyteripeveꞌga pe topohi ti ga okoteꞌvaruhua hugwi javo. 
Nahanahã pe pehepiuka pa ore ve aꞌero pejipohira pejiteꞌvaruhua hugwi.

12 Akwatija ji pe me nhinhiꞌig̃ahyavo pepyteripeveꞌga ti topohi okoteꞌvaruhua 
hugwi javo ikwehe. Akwatija ji pe me tapemohig̃atu ti ga pe no javo. Ga pe ji ei – 
kiroki ga pe ga okoteꞌvaruhu. Kojiꞌi hete reki ji epotari ikwatija pe me tapekwaha 
ti peꞌag̃atarahiva ji rehe javo. Nurã Tupanaꞌga ji repiagame ji ikwatijari pe me 
heikwehe. 13 Ore pendeaporog̃ita rerojijyja kwahavame pyry hete orepyꞌa.

Kojiꞌi hete ore roryroryvamo Titoꞌga roryva rehe no. Aꞌereki gapyꞌa u 
katu pe ndehe. Aꞌereki pe nhaporemo pevyꞌa hete ga rehe ore reheve. Pe 
pembohory ga ga vahemame pe pyri heikwehe.

14 Gahoa renonde pe pyri ji pe mombeꞌukatui ga pe pe mboheteavo 
oko pota g̃a Tupanaꞌga remimbotarimovaꞌea rupi javo ga pe ikwehe. Na 
tuhẽ pe ndekoi ga vahemame pe pyri heikwehe. Aꞌero ji poyjahetero. 
Naneꞌymi ore imombeꞌukatui aꞌitituhẽvaꞌea pe me. Na jitehe ore 
imombeꞌukatui aꞌitituhẽvaꞌea pe mombeꞌurame Titoꞌga pe pe mboheteavo.

15  Titoꞌga pe arõhetei ikwahava pendekokatua ojapyakavo pe ndehe. 
Aꞌereki pe nhaporemo pehendu katu ganhiꞌig̃a pejipohia pejikoteꞌvaruhua 

hugwi. Pejikoveveuhuavo pejikoteꞌvaruhua rehe pe pejikotyꞌa pota ga 
pavẽi ga vahemame pe pyri. 16  Aꞌea kwahavame ji roryroryvamo jijikoga 
tuhẽ pe ndehe pe ndekoro g̃waramo Tupanaꞌga nhiꞌig̃a rehe.

Pejirokwa ti imondovo Judéiapeveꞌg̃a pe, ei ahe

8  1 Oreirũramo ko pe, oroꞌe ore pe me pejikoga g̃waramo Cristoꞌga rehe 
ore ja. Kiro ore ikwahavukari pe me. Macedôniapeveꞌg̃a gwyripeveꞌg̃a pe 

Tupanaꞌga remimombyryva g̃waramo g̃a imondoi oitambereꞌia – kiroki g̃a ojiko 
Cristoꞌga rehe onhimonoꞌog̃a tihendu ti Tupanaꞌga nhiꞌig̃a javo. 2 Tiruahũ hete 
ranuhũ g̃a pe ikwehe novĩa. Emo g̃a ndoryndoryhetero reki. Nimbateri hete g̃a 
oporiaꞌiro novĩa. Emo g̃a imondohetei reki oitambereꞌia ojipeꞌg̃a pe toropoko 
tuhẽ ti g̃a javo. “Aꞌereki g̃a kojiꞌi iporiaꞌi ore hohe imbatereꞌyma,” ei g̃a ikwehe.

3  Akwaha tuhẽ ji g̃anemimondoa. Nahã g̃a jaꞌrojaꞌrogi oitambereꞌia 
imondovo: Kiroki g̃a ndaheꞌyivaꞌea rereko – g̃ahã omondoꞌi. Kiroki g̃a 
kojiꞌivaꞌea rereko – kojiꞌi g̃a imondoi aꞌero. Omondo hete tuhẽ g̃a ore 
monhimombyꞌavo. Marã g̃a omondo hete herekoeꞌymame? oroꞌe ore.

G̃wemimbotarimo g̃a imondoi. Ore ndoroꞌei g̃a pe. 4 “Na ore imondoi 
ojipeꞌg̃a pavẽi nhaneirũꞌg̃a pe Tupanaꞌga remimoꞌẽharaꞌg̃a pe,” ei g̃a ore 
ve imondopotaheteavo. “Aꞌereki ahã g̃a pe ogwyri pe Judéia pe. Peroho ti 
g̃a pe aꞌero,” ei Macedôniapeveꞌg̃a gwyripeveꞌg̃a ore ve ikwehe.

5 Oronhimombyꞌa ore g̃andekokatua rehe. Aꞌereki Tupanaꞌga 
remimbotarimovaꞌea rupi okovo g̃a eꞌi ypy Cristoꞌga pe nhandepojykahareteꞌga pe 
ore poꞌru ti javo. Aerẽ Tupanaꞌga ipotaro g̃waramo g̃a ei ore ve no ore poꞌru ti javo. 
Nahã Macedôniapeveꞌg̃a gwyripeveꞌg̃a ei oporavykypota Tupanaꞌga pe ore ve no.

6  Aꞌero ore Titoꞌga mondopotari pe pyri. Aꞌero ore ei Titoꞌga pe ikwehe: 
Ehoaꞌja ti Corintopeveꞌg̃a pyri itambereꞌia imonoꞌog̃uka g̃a pe no. Aꞌereki 
ymyahũ g̃a omondo pota no nhaneirũꞌg̃a pe imbatereꞌỹveꞌg̃a pe nde g̃a 
mombeꞌurame g̃a pe, oroꞌe ore Titoꞌga pe ikwehe.

Kiro ga hoaꞌjavi pe pyri ipyhyga itambereꞌia pe hugwi 
imonoꞌonoꞌog̃ukapava. Aꞌero ti pehe Macedôniapeveꞌg̃a pavẽi 
Judéiapeveꞌg̃a pokogi itambereꞌia mondovo g̃a pe imombyryva nehẽ.

7 Pejiko hete pe Tupanaꞌga rehe. Penhiꞌĩ kwaha hete pe Cristoꞌga 
mombeꞌukatuavo gamombeꞌua kwahaheteavo. Pejirokwa hete pe 
peporavykyavo Tupanaꞌga pe. Pe ore arõ hete. Nahanahã pe ndekohetei 
ojipeꞌg̃a hohe pa. Na jitehe ti pejirokwa hete imombyryva ojipeꞌg̃a pe no 
imondovo katu itambereꞌia Judéiapeveꞌg̃a pe.

8 Nanhiꞌig̃ahyi ji pe me pemondo tuhẽ ti javeꞌyma. Pyry po pe imondoi 
hamo, aꞌe ji. Amombeꞌu ji pe me Macedôniapeveꞌg̃a nemimondopotara ko. 
Aꞌereki ji aꞌe jiyvyteri pe: Henduvame po ti Corintopeveꞌg̃a imondopotari na 
jitehe nehẽ no. Aꞌero po ti ji ikwahavi g̃anemiarõhetea nehẽ, aꞌe ji jiyvyteri pe.

9 Aꞌereki pe pekwaha tuhẽ Jesus Cristoꞌga remimombyryva 
nhandepojykahareteꞌga remimombyryva ga nhande arõhetero g̃waramo. 

2 CORÍNTIOS 7 ,  8



543

Jypya ga huvihavamo oko yvagi pe Tupanaꞌga pyri okovo Tupanaꞌga katukatua 
pyteri pe pyryvaꞌea herekopava. Gwereko pa ga hako novĩa. Emo ga opohi pa 
jugwi ua avo yvya koty onhimongovo okotehevaꞌero nhande ja. Aꞌero ga manoi 
nhande repyga toho ti g̃a yvagi pe herekopava nehẽ javo. Pekwaha pe Jesus 
Cristoꞌga remiarõhetea ga javijitehe ti tiarõ hete ojipeꞌg̃a aꞌero javo.

10 Kiro jireaporog̃ita pe me nahã ti pemondo nehẽ javo. Ereki pe ypy 
pemondo pota itambereꞌia nhaneirũꞌg̃a pe Judéiapeveꞌg̃a gwyripeveꞌg̃a pe 
heikwehe. Aꞌea rupi pe imonoꞌog̃i aꞌero. Emo pe napemonoꞌombavi reki. 
Nurã kiro jireaporog̃ita ko nahã: Pyry hete pe imonoꞌombavi kiro, aꞌe ji.

11 Pemondo pota pe heikwehe. Na jitehe kiro aꞌero. Pejirokwa ti 
imonoꞌombava toromondo ti imbatereꞌỹveꞌg̃a pe javo. Kiroki aꞌea pe pereko 
– aꞌea ti pejaꞌro imonoꞌog̃a g̃a pe. Po pe pereko heꞌyjuhuhetevaꞌea, aꞌero ti 
pemonoꞌõ heꞌyivaꞌea. Po ndaheꞌyivaꞌea pe pereko, aꞌero ti pemonoꞌoꞌngi. 
12  Po pe imondopotari g̃a pe, aꞌero pyry Tupanaꞌga pe penemimondoa. 
Aꞌereki penemimondopotara rehe Tupanaꞌga onhimohẽ. Nurã ji ei: Pemondo 
katu ti peitambereꞌia g̃a pe. Herekorame ti pejaꞌro pota imondovo g̃a pe 
aꞌero. Pe herekoeꞌymame Tupanaꞌga ndeꞌi reki pe me embuhu javeꞌyma.

13 Tapemondopavi ti pejihugwi imbatereꞌỹveꞌg̃a pe, aꞌe ji. Po ti pe imondopavi 
nehẽ, aꞌero po ti imbatereꞌỹveꞌg̃a gwereko pa pe herekoeꞌymame nehẽ. 
14 Ojogwetakweraꞌja ti g̃a pe pavẽi, aꞌe ji. Ag̃wamo reki pe herekohetei. Pejaꞌro 
ti mo g̃a pe aꞌero kiro. Aꞌero ti g̃a kiro herekoi. Aerẽ po ti pe ndaperekoaꞌjavi 
nehẽ. Aꞌero ti g̃a jipygi imbuhua pe me g̃a herekoheterame nehẽ. Aꞌero po ti pe 
herekoi nehẽ no. Nahã ojopokogame ahe nhaporemo herekoi jipi aꞌero.

15 Aꞌea pe Tupanaꞌga rembikwatijarukara iꞌei oꞌerame:
“Kiroki g̃a omonoꞌõ heꞌyjuhuvaꞌea

– g̃a ndogwerekoi hembyruera.
Kiroki g̃a omonoꞌõ ndaheꞌyivaꞌea

– ohy reki g̃a ndehe.”

Titovaꞌea oho pota imonoꞌõpokoga
16  Tupanaꞌga rehe ore roryroryvamo ndepyry hete nde javo ga pe. 

Nahã ore ga mbohetei. Aꞌereki ga pe pokopotaruka Titoꞌga pe. Aꞌero ore 
javijitehe Titoꞌga pe pokopotari. 17 Ore ga mondoaꞌja pota pe pyri aꞌero 
javo ga pe. Kotihĩ ga ei reki: “Aho tuhẽ ti.” Aꞌereki ga tuhẽ oho potaripe 
pe pyri pe pokopotaheteavo. Nurã g̃wemimbotarimo ga hoi pe pyri aꞌero.

18  Kiro ore ojipeꞌga mondoi Titoꞌga rupi pe pyri no. Ga ko nhaneirũꞌga 
ojikoga g̃waramo Cristoꞌga rehe. Cristoꞌgareheveꞌg̃a nhaporemo ga kwaha 
hete pyry hete ga javo. Aꞌereki ga Cristoꞌga mombeꞌu katu katu jipi. 
19 Kojiꞌi ji ga mombeꞌui pe me kiro. Aꞌereki Cristoꞌgareheveꞌg̃a Macedônia 
pe eꞌi ga pe toho ti ga Pauloꞌg̃a ndupi Judéiapeveꞌg̃a gwyri pe javo. Aerẽ 
po ti ga hoi ore rupi aꞌero orepokohavamo ore herohorame peitambereꞌia 
pevo nehẽ – kiroki penemimondoa Macedôniapeveꞌg̃a nemimondoa no. 

Orogweroho ti ore imbatereꞌỹveꞌg̃a pe g̃a ti tombohete Cristoꞌga javo. G̃a 
po ti eꞌi nehẽ: “Pyry hete Cristoꞌga nhandepojykahareteꞌga. Aꞌereki ga 
ombuhuruka itambereꞌia nhande ve,” e po ti g̃a nehẽ. Orogweroho ti ore 
imbatereꞌỹveꞌg̃a pe tokwaha ti g̃a nhanerembipokopotara javo.

20 Orojirokwa hete ore teꞌiteꞌvaruhuyme ti g̃a ore ve javo. Nurã ore 
ei: Toho ti ga ore rupi. Ohorame ore rupi ore pokoga ti ga hepiagi 
imaꞌemaꞌẽkatua penemimondohetea imbatereꞌỹveꞌg̃a pe nehẽ. Aꞌereki ore 
oroꞌe: Maraꞌngu po ti jaraꞌg̃a eteꞌvaruhuavo ore ve nehẽ javo: “Nomaꞌeg̃atui 
reki Pauloꞌg̃a imbatereꞌỹveꞌg̃a pe imombytavo jara ojive”? Aꞌea po ti g̃a 
ei nehẽ, oroꞌe ore. Nurã ko pyry ore ve ga hoi hepiaga imombeꞌukatuavo. 
21 Aꞌereki ore oromondo orogweaporog̃ita orokokatua rehe tokwaha ti g̃a 
aꞌea javo. Tupanaꞌga jate rũi ti tokwaha orekokatua. Ojipeꞌg̃a ti tokwaha no.

22 Kiro ore akojaꞌga mondoi pe pyri Titoꞌga rupi. G̃a ndupi ore ojipeꞌga mondoi 
no. Ga ko nhaneirũꞌga no ojikoga g̃waramo Cristoꞌga rehe. Irũiruꞌĩa rehe ore ga 
mboporavykyvykyrame naneꞌymi ga ore nhiꞌĩpoꞌrupotari oporavykykatuavo 
Tupanaꞌga pe ojipeꞌg̃a pokopokoga. Aꞌero ore pe mombeꞌurame ga pe ga jikogi 
pe ndehe omondo po ti g̃a imbatereꞌỹveꞌg̃a pe Judéia pe nehẽ javo. Kojiꞌi ga 
poravykypotari Tupanaꞌga pe kiro. Aꞌero ga hopotari pe pyri pe pokoga nehẽ.

23 Oro Titoꞌga, ga ko nhimoirũharamo oko oporavykyavo ji pavẽi pe pokoga. 
Akojaꞌg̃a – kiroki g̃a oho ga rupi nhaneirũꞌg̃a – g̃a oporavyky katu Cristoꞌga 
mombeꞌgwovo nahã ga mboheteavouka. Oho g̃a Cristoꞌgareheveꞌg̃a ndepyga.

24 Titoꞌg̃a vahemame pe pyri pemboapy ti g̃a pejipyri 
pendoryndoryvamo g̃a ndehe. Aꞌero po ti Cristoꞌgareheveꞌg̃a 
Macedôniapeveꞌg̃a ikwahavi penemiarõhetea. Eꞌi po ti g̃a no: “Pauloꞌg̃a 
omombeꞌu katu Corintopeveꞌg̃a mboheterame,” e po ti g̃a nehẽ.

9  1 Akwatija tehe ji kiro pe me itambereꞌia mondoa mombeꞌgwovo – 
kiroki aꞌea ore orogweroho pota Tupanaꞌga remimoꞌẽharaꞌg̃a pe Judéia 

pe. 2  Aꞌereki pe pemondopotaripe g̃a pe. Aꞌea ji akwaha pe mboheteavo pe 
mombeꞌurame Macedôniapeveꞌg̃a gwyripeveꞌg̃a pe – kiroki g̃a ojiko Cristoꞌga 
rehe. Aꞌe ji g̃a pe ikwehe: Ymya Gréciapeveꞌg̃a gwyripeveꞌg̃a Corintopeveꞌg̃a 
ei timondo ti itambereꞌia g̃a pe javo. Aꞌea ji ei pe mombeꞌgwovo g̃a pe ikwehe. 
Aꞌero henduvame heꞌyjuhuveꞌg̃a imondopotari no.

3 Amondo ji kiro Titoꞌg̃a pe pyri aꞌero tomonoꞌog̃uka tuhẽ ti g̃a Corintopeveꞌg̃a 
pe itambereꞌia javo. Aꞌereki ji aꞌe jipe Macedôniapeveꞌg̃a pe: Omonoꞌonoꞌog̃ipe 
Corintopeveꞌg̃a kiro itambereꞌia imbatereꞌỹveꞌg̃a pe. Amondo ji kiro Titoꞌg̃a pe 
pyri aꞌero teꞌiyme ti g̃a Pauloꞌg̃a omombeꞌu tehe Corintopeveꞌg̃a ore ve.

4 Po ti pe napemonoꞌog̃i ve itambereꞌia ji Macedôniapeveꞌg̃a 
nderohorame pe pyri nehẽ, aꞌero po ti g̃a ikwahavi nehẽ. Aꞌero po ti 
ore ndorepoyjayjari orojiko tehe ore Corintopeveꞌg̃a ndehe javo nehẽ. 
Ndaꞌepotari ji pepoyjayjareꞌymag̃wama rehe no.

5 Nurã jijapyakarame hehe ji ei Titoꞌg̃a pe: Nhiirũramo peho naꞌẽ ti 
Corintopeveꞌg̃a pyri ji renonde imonoꞌombavuka g̃a pe itambereꞌia – akoja pe 

g̃a eꞌi toromondo ti javo, aꞌe ji. Aꞌero po ti g̃a imonoꞌog̃ipyra mboavujikweripei 
jirura renonde nehẽ, aꞌe ji g̃a pe. Aꞌero ti ojipeꞌg̃a ikwahavi javo nehẽ: “G̃a tuhẽ 
omondo hete pota imonoꞌog̃a gworygworyvamo. G̃wemimbotarimo g̃a imondoi. 
Ojipeꞌg̃a ndeꞌi g̃a pe.” Aꞌea po ti g̃a ei nehẽ, aꞌe ji Titoꞌg̃a pe g̃a mondovo pe pyri.

6  Pehendu ti aꞌero! Ojoꞌjavaꞌea kiro ji imombeꞌui pe me. Kiroki ga otỹ 
ndaheꞌyivaꞌea kohoꞌiapypevaꞌea – ndaheꞌyivaꞌea ga omondoro ojive. Kiroki 
ga otỹ heꞌyjuhuvaꞌea kohouhua pypevaꞌea – heꞌyjuhuvaꞌea ga omondoro 
ojive. Na jitehe ti pe me nehẽ no. Po ti ndaheꞌyivaꞌea pe imondoi 
imbatereꞌỹveꞌg̃a pe imondopotareꞌymame nehẽ, aꞌero po ti ndaheꞌyivaꞌea 
jitehe pe me nehẽ. Po ti heꞌyjuhuvaꞌea pe imondoi imbatereꞌỹveꞌg̃a pe 
imondopotarame nehẽ, aꞌero po ti heꞌyjuhuvaꞌea jitehe pe me nehẽ.

7 Pe napenani ti pekwaha naꞌẽ javo pejiyvyteri pe: “Maranime po ti ji 
imondoi nehẽ itambereꞌia?” Aerẽ ikwahavame ti pemondo akoja. Imondorame 
ti tapevyꞌareꞌymuhũi nehẽ namondopotari tuhẽ ji javeꞌyma nehẽ. Imondorame 
ti tapeꞌei: “Ojipeꞌga ero g̃waramo jate ji ve ji imondoi g̃a pe.” Tapeꞌei aꞌea. 
Aꞌereki Tupanaꞌga ga arõ hete – kiroki ga omondo pota gworygworyvamo 
imondorame. 8 Tupanaꞌga gwereko pa opopoakaramo imombyryva pe me. 
Aꞌero po ti pe herekoparavuhui jipi ahe pokopokoga nehẽ no.

9 Aꞌea pe Tupanaꞌga rembikwatijarukara iꞌei oꞌerame:
“Pyryveꞌga omondo katu nimbateriveꞌg̃a pe gworygworyvamo g̃a ndehe.
Naneꞌymi ga gwereko imondomondovo mbatera g̃a pe okokatuavo 

avuirama,” eꞌi ikwatijaripyra.
10 Kiro ji ei aꞌero: Tupanaꞌga omondo haꞌynha itỹharaꞌga pe totỹ ti ga javo. 

Tupanaꞌga ombohoryoryvuka garemitymipyra ga pe no tomondoro ti ga iꞌgwovo 
javo. Na jitehe ti Tupanaꞌga imbuhumbuhurukari pe me pe mombateruka nehẽ. 

“Nahã ti g̃a herekohetei imondomondopotarame imbatereꞌỹveꞌg̃a pe okokatuavo 
g̃a pe,” ei Tupanaꞌga. Kojiꞌi ti Tupanaꞌga imbuhumbuhurukari pe me aꞌero nehẽ 
kojiꞌi ti g̃a tomondomondo ojipeꞌg̃a pe javo.

11 Na tuhẽ. Naneꞌymi ti Tupanaꞌga imombyryparavuhui pe me tomondo ti 
g̃a ojipeꞌg̃a pe jipi aꞌero javo nehẽ. Aꞌero ore herohorame peitambereꞌia g̃a pe ti 
heꞌyjuhuveꞌg̃a Tupanaꞌga mbohetei ndepyry hete nde imbuhuruka ore ve javo. 
12 Aꞌereki pe imondorame Tupanaꞌga remimoꞌẽharaꞌg̃a pe imbatereꞌỹveꞌg̃a pe 
g̃a pe jate rũi pe imombyryvi. Tupanaꞌga pe pe imombyryhetei no. Aꞌereki 
heꞌyjuhuveꞌg̃a ga mbohete hete ndepyry hete nde imbuhuruka ore ve javo.

13  Pe imondorame po ti jukwahavamo pendekoa Cristoꞌga rehe. Aꞌereki 
pe peꞌe jipe: “Orojiko hete Tupanaꞌga rehe orokovo pyryvaꞌea rehe 
Cristoꞌga mombeꞌua rehe.” Aꞌea pe ei.

Aꞌero pe imondorame Tupanaꞌga remimoꞌẽharaꞌg̃a pe po ti heꞌyjuhuveꞌg̃a 
ei Tupanaꞌga pe ga mboheteavo nehẽ: “Corintopeveꞌg̃a nonhiꞌĩtehei. Ojiko 
hete tuhẽ g̃a nde rehe okoheteavo Cristoꞌga mombeꞌua rehe hendukatuavo 
nenhiꞌig̃a. Ndepyry hete nde itambereꞌia mbuhuheteukari ore ve ojipeꞌg̃a pe 

nhaporemo no. Aꞌereki nde ereꞌe Corintopeveꞌg̃a pe pemondo ti g̃a pe javo,” 
e po ti Tupanaꞌga remimoꞌẽharaꞌg̃a ga pe nehẽ.

14 Horyory hete ti g̃a pe ndehe nehẽ. Nhag̃ata hete po ti g̃a pe ndehe 
onhiꞌig̃a Tupanaꞌga pe nehẽ epoko ti Corintopeveꞌg̃a javo nehẽ. Onhiꞌig̃atu 
ti g̃a Tupanaꞌga pe pe nenoig̃atuavo pe ndepyga nehẽ garemimombyryva 
g̃waramo pe me nehẽ.

15 Timbohete katu ti Tupanaꞌga! Gaha jate ombuhu hete kwaha. Aꞌereki 
ga Jesus Cristoꞌga mbuhuruka ga momanouka nhande repyga. Tupanaꞌga 
pyry hete hete tuhẽ nhande ve! Nomombeꞌupakatukatui ahe gapyryva!

Paulovaꞌea ko Jesus Cristoꞌga moirũharamo oko

10  1 Kiro ji pe mog̃itahetei. Jihi Paulo opomog̃ita. Cristoꞌga oko 
nhyrõ opyryvamo nhande ve. Ga ja ji rekopotari pe mog̃itarame. 

Pe ki aꞌe te pe ei ji ve: “Pauloꞌga nhande pojihu okoteheavo nhanderovaki. 
Paivouhurame jate nhande hugwi ga niandepojihuvi onhiꞌig̃ahyavo 
ikwatija nhande ve.” Jararamo pe ei aꞌea ji ve.

2  Tapeꞌeaꞌjavi ti nanongara, aꞌe hete ji pe me. Pe pigame po ti ji 
nanhiꞌig̃ahyaꞌjavi pe me nehẽ javo. Aꞌereki aꞌe jipe jiyvyteri pe: Po 
Corintopeveꞌg̃a ndogwerojijyi ojeaporog̃ita ji rendukatuavo, aꞌero po ti 
ji nhiꞌig̃ahyi g̃a pe nhivahemame g̃a pyri nehẽ. Nahã ji ei jiyvyteri pe. 
Aꞌereki ji akwaha nhinhiꞌig̃ahyag̃wama g̃a pe.

Tupanaꞌga ji mongo omoirũharamo. Nurã ko pyryvamo ji ei javo 
pepyteripeveꞌg̃a pe – kiroki g̃a eꞌi ore ve: “Pauloꞌg̃a oko g̃wemimbotarimovaꞌea 
rupi yvyakotyvaꞌero okoteꞌvaruhuavo. Tupanaꞌga remimbotarimovaꞌea rupi 
rũi g̃a ndekoi.” Aꞌea pepyteripeveꞌg̃a ei ore atyvi imombeꞌgwovo.

G̃a pe ji ei aꞌero: Tapeꞌei ti nanongara ore ve tanhiꞌig̃ahyyme ti ji ji rurame 
pe pyri nehẽ. 3 Aꞌereki pe peꞌmbe javo aꞌea. Aꞌiti hete tuhẽ ore yvyakotyvaꞌero 
oroko. Emo oreremimbotarimovaꞌea rupi rũi ore rekoi. Cristoꞌga ore ga 
mombeꞌui g̃a pe toromongo ti g̃a garemimbotarimovaꞌea rupi.

4 Orepopoakarimo rũi ore oromombeꞌu Tupanaꞌga nhiꞌig̃a yvyakotyvaꞌero. 
Tupanaꞌga popoakarimo ore ganhiꞌig̃a mombeꞌukatui toromongo ti g̃a 
garemimbotarimovaꞌea rehe. Tupanaꞌga popoakarimo ore imombigi 
okoteꞌvaruhuveꞌg̃a ndeaporog̃itateꞌvaruhua – kiroki g̃a nombojikogukari ojipeꞌg̃a 
Tupanaꞌga rehe. 5 Tupanaꞌga popoakarimo ore ga reaporog̃itaatyvivaꞌea mombigi. 
Okoteꞌvaruhuavo onhimboheteveꞌg̃a nhiꞌig̃i tokwahavyme ti g̃a Tupanaꞌga 
javo. Tupanaꞌga popoakarimo ore g̃anhiꞌig̃a mombipavi. Orombogwerojijyi pa 
g̃andeaporog̃ita tohendu katu ti g̃a Cristoꞌga nhiꞌig̃a javo. 6 Aerẽ po ti ore imondoi 
hahyvaꞌea pepyteripeveꞌg̃a pe nehẽ – kiroki g̃a nohendukatui orenhiꞌig̃a. Nahã 
po ti ore g̃a nderekoi nehẽ pe hendukatupavame orenhiꞌig̃a.

7 Oreꞌarajatea repiagame pe ei pejiyvyteri pe orepyꞌa kwahaveꞌyma: “Pauloꞌg̃a 
okoteheveꞌg̃a. Tupanaꞌga nomondoi g̃a tomombeꞌu ti nhinhiꞌig̃a javeꞌyma.” Aꞌea 
pe ei oreꞌarajatea repiaga pejapyakakatueꞌyma orereaporog̃ita kwahaveꞌyma.

Kiroki ga eꞌi ojive jihi ko Cristoꞌga moirũharamo ako javo – tokwaha 
ti ga oyvyteri pe. Po Cristoꞌga ei ga pe nde ko nhimoirũharamo eko javo, 
aꞌero po aꞌea jitehe Cristoꞌga ei ore ve pe ko nhimoirũharamo peko javo. 
Hehe ojapyakakaturame po ti ga ikwahavi oyvyteri pe Pauloꞌg̃a Cristoꞌga 
moirũharamo tuhẽ oko no javo.

8  Anhimbohete hete ji jipoyjaheteramo Cristoꞌga ei ore ve javo. 
Aꞌereki nhandepojykahareteꞌga Jesus Cristoꞌga eꞌi tuhẽ ore ve pe ko 
nhimoirũhara javo. “Pembojiko hete ti g̃a ji rehe nhinhiꞌig̃a kwahavuka 
g̃a pe,” ei Cristoꞌga ore ve. Ga ndeꞌi ore ve: “Penhiꞌig̃ahy ti g̃a pe 
tipoyjayjaryme ti g̃a ojeaporog̃ita rehe.” Aꞌea rũi ga ei ore ve.

9 Aꞌea ji imombeꞌui pe me tapeꞌei ti ji ve javo. Aꞌereki maraꞌngu po 
peꞌjavo ji ve: “Pauloꞌg̃a nhande mongyhyji hete pota”? Peꞌe po pe aꞌea ji 
ve. 10 Aꞌereki pepyteripeveꞌg̃a eꞌi ji ve: “Paivouhua hugwi ikwatijarame 
nhande ve Pauloꞌga onhiꞌig̃ahy nhande mondomondovo onhiꞌig̃a rupi 
aheruvihavaꞌga ja,” ei g̃a. “Nhande pyri ga ruvame ndipopoakari 
ganhiꞌig̃a reki. Nonhiꞌĩhetekwahavi ga onhiꞌĩteheavo,” ei g̃a ji ve novĩa.

11 Nanongaraꞌg̃a ti tokwaha nhinhiꞌig̃a kiro. Orepopoaka ore pe me kiro 
orojuvame paivouhu pe hugwi ikwatija. Na jitehe orovahemame pe pyri 
Corinto pe po ti ore popoakaro pe me oronhiꞌig̃a nehẽ no, aꞌe ji g̃a pe.

12  Ndoroꞌei ore: Ore ko g̃andehevaꞌea. Ore ko g̃a javijitehe. Ndoroꞌeaꞌuvi 
ore aꞌea! Aꞌereki g̃a onhimbohete tehe. Ndokwahavihu g̃a. Aꞌereki g̃a eꞌi: 

“Nahanahã ore rekoi. Aꞌea ko pyry aꞌero,” eꞌi tehe g̃a. “Nahã ore rekorame 
ore pyryvamo aꞌero,” eꞌi tehe g̃a.

13 Ore ki aꞌe te ikwahakatui Tupanaꞌga ea ore ve. Ore ve ga ei: “Nahã ti 
peko katu. Pevo ti peporavyky Cristoꞌga mombeꞌuharamo ji pembopopoakaro 
g̃waramo. Corintopeveꞌg̃a pyri vehevi ti peho ga mombeꞌgwovo g̃a pe nohõ.” 
Aꞌea Tupanaꞌga ei ore ve. Koa rupi jate ti ore hoi aꞌero oroporavykyavo 
oronhimboheteavo nehẽ. Hajihea rupi rũi ti ore hoi oronhimboheteavo nehẽ. 
14 Aꞌereki Tupanaꞌga ore mondo pemombeꞌu ti Cristoꞌga Corintopeveꞌg̃a pe 
javo. Aꞌero ore hoi ga mombeꞌgwovo pe me ikwehe orokovo Tupanaꞌga nhiꞌig̃a 
rupi. Ga eeꞌymame ndorohoi ore pevo – perope ga ndeꞌi ore ve peho javo.

15 Ndoroꞌei ore oreporavykyagwera ojipeꞌg̃a poravykyagwera 
pe oronhimboheteteheavo. Aꞌereki oreporavykya rũi. Tupanaꞌga 
noremboporavykyi aꞌea rehe. Kojiꞌi pe jikojikoheterame oreremimombeꞌua 
rehe Cristoꞌga rehe kojiꞌi po ti ore Cristoꞌga mombeꞌui pegwyri pe hehemoꞌi 
orogwovo ojipeꞌg̃a pyri Cristoꞌga mombeꞌgwovo jaraꞌg̃a pe nehẽ. Tupanaꞌga 
erame jate ore ve po ti ore hoi nehẽ. 16 Aꞌero hajihejihe pe cidades pe po ti ore 
hoi ga mombeꞌgwovo ojipeꞌg̃a gwyri pe nehẽ – perope nimombeꞌuhavi g̃a pe. 
Aꞌero ti ore ypy Cristoꞌga mombeꞌui g̃a pe nehẽ. Aꞌero po ti ore nhimbohetei 
Tupanaꞌga ore mondo pevo javo. Ojipeꞌg̃a poravykyagwera rehe rũi ti ore 
nhimbohetei – perope g̃a oporavyky jipe Cristoꞌga mombeꞌgwovo.

17 Tupanaꞌga rembikwatijarukara eꞌi:

“Kiroki g̃a ombohete pota
– tombohete ti g̃a nhandepojykahareteꞌga jate ndepyry hete nde 

javo ga pe,” eꞌi ikwatijaripyra.
18  Na tuhẽ. Tupanaꞌga ndeꞌi pyry ga pe – kiroki ga onhimbohete. Emo 
Tupanaꞌga ga mboheterame aꞌero ga pyry tuhẽ.

Paulovaꞌea onhiꞌig̃ahy Cristoꞌga moirũharaꞌg̃aatyvivaꞌea pe

11  1 Aꞌe ji pe me kiro: Na ji etehei pe me. Aꞌereki ji tanhimbohete tehe. 
Iteꞌvaruhu ahe nhimboheterame. Emo ji rendu tehe ti. 2 Aꞌereki 

Tupanaꞌga ja ji akateꞌỹ pe ndehe pe arõheteavo. Tamombeꞌu ojoꞌjavaꞌea pe me 
kiro. Hẽakuvyraꞌga hẽa mohembirekouka ga pavẽi ga rehe jate ti eko javo. Na 
jitehe ji pe mbojiko Cristoꞌga rehe ga rehe jate ti peko javo. Taperojijyi ti jaraꞌg̃a 
ndehe pejikovo, aꞌe ji. Aꞌero po ti ji ei Cristoꞌga pe pe mombeꞌgwovo nehẽ: Koro 
g̃a ndekoi. Nde rehe jate g̃a jikojikogi jipi okokatuavo, aꞌe po ti ji nehẽ. Aꞌero po 
ti ga pe nderohoi yvagi pe pe mombytavo ojipyri avuirama nehẽ.

3 Ako tehe ji jikateꞌyma pe ndehe. Maraꞌngu po ti Corintopeveꞌg̃a opohia 
Cristoꞌga hugwi nehẽ? aꞌe ji jiyvyteri pe. Ymyahũ Evavaꞌea gwerovia Satanásꞌga 
nhiꞌig̃a ga omoandyandyirame. Na jitehe ojipeꞌg̃a pe moandyandyipotari kiro 
heroviapotaruka pe me mbehea. Aꞌero g̃a nderoviarame po ti pe pohiri Cristoꞌga 
hugwi nehẽ. Aꞌero Cristoꞌga rehe jate rũi ti pe jikogi nehẽ. Aꞌea ji ndapotari.

4 Aꞌeaꞌja ji pe me: Na ji etehei pe me nhimboheteteherame. Iteꞌvaruhu ahe 
nhimboheterame. Emo ji rendu tehe ti. Aꞌereki pe pehendu tehe ojipeꞌg̃a nhiꞌig̃a 
iꞌmbeveꞌg̃a nhiꞌig̃a ikatu g̃a nhimboheterame javo – kiroki g̃a omombeꞌu Jesusꞌga 
mombeꞌuaatyvivaꞌea pe me ogwovo pe pyri. Ore Cristoꞌga mombeꞌurame pe me 
Tupanaꞌga raꞌuva tuhẽ oho upa pe pyri ikwehe. Hajihevaꞌea rehe pe ndekoi reki 
kiro peangaruhuramo g̃aꞌmbea renduvame. Opomog̃ita ore Jesusꞌga mombeꞌua 
rehe ikwehe. Hajihevaꞌea rehe pe ndekoi reki Jesusꞌga mombeꞌuarũivaꞌea rehe g̃a 
pe mog̃itarame hehe kiro. Pehendu tehe katu reki g̃anhiꞌig̃a pendoryndoryvamo 
g̃a ndehe ahemoandyandyiharaꞌg̃a ndehe!

5 Eꞌi g̃a pe me: “Ore ko huvihava jitehe Cristoꞌga moirũharamo 
orokovo,” ei ahemoandyandyiharaꞌg̃a pe me.

Aꞌero ji mombeꞌukatueꞌyma pe ei: “Pauloꞌga ko g̃a gwyreꞌi.” Aꞌea pe 
peꞌji tehe ji ve naerũ? Ji g̃agwyreꞌivaꞌea rũi tuhẽ!

6  “Nonhiꞌig̃atukwahavi Pauloꞌga ojipeꞌg̃a mongoeꞌyma ojihe. Aꞌereki 
ahã gamboꞌeharaꞌga hehe,” ei g̃a pe me. Ahã tuhẽ nhimboꞌeharaꞌga hehe. 
Nurã g̃a pe ndikatui nhinhiꞌig̃a. Cristoꞌga mombeꞌua ji akwaha hete reki 
ga mombeꞌukatuavo. Jukwaha aꞌea pe me. Aꞌereki naneꞌymi ore Cristoꞌga 
mombeꞌu katu ikwahavuka pa pe me ikwehe.

7 Amombeꞌu katu ji pyryvaꞌea pe me ikwehe. Cristoꞌga omano nhande 
repyga imomboruka nhanderekoteꞌvaruhua nhande hugwi, aꞌe ji pe me ikwehe. 
Aꞌero po ti ga nhande rerohoi yvagi pe nhande mongovo ojipyri avuirama nehẽ 
nhande jikoga g̃waramo ga rehe. Aꞌea pa ji imombeꞌui pe me Tupanaꞌga nhiꞌig̃a. 

Ndaꞌei ji pe me: Pembuhu ti itambereꞌia ji ve ji Cristoꞌga mombeꞌuro g̃waramo 
pe me. Aꞌea ji ndaꞌei pe me. Ji aporavyky okoteheveꞌga ja pe pyri Cristoꞌga 
mombeꞌgwovo pe me ikwehe tomombyry ti Tupanaꞌga Corintopeveꞌg̃a pe javo.

Maraꞌngu po pe javo: “Pauloꞌga oko teꞌvaruhu igwareꞌyma g̃waramo 
itambereꞌia nhande hugwi”? Aꞌea peꞌji ji ve naerũ? Ji jipyry hete reki 
igwareꞌyma pe hugwi. Ndapekwahavi pe aꞌea naerũ?

8  Po pyry pe imbuhuri ji ve ji poravykyrame Cristoꞌga mombeꞌgwovo pe 
me ramo. Napembuhuri reki pe ji ve ikwehe. Ojipeꞌg̃a ki aꞌe te ombuhu ji 
ve Cristoꞌgareheveꞌg̃a. G̃anemimbuhura ji herohoi g̃a hugwi aꞌero ikwehe. 
Tareko ti jijive jijuvame Corintopeveꞌg̃a pyteri pe reki, aꞌe ji ikwehe. Nurã 
ji herekoi naꞌẽ Cristoꞌga mombeꞌurame pe me.

9 Aerẽ ji ndarekoaꞌjavi jijive. Ndaꞌei ji pe me reki: Pembuhu ti ji ve. Aꞌea ji 
ndaꞌei. Aꞌereki momina rupi Cristoꞌgareheveꞌg̃a ombuhu ji ve itambereꞌia urame 
Macedôniapeveꞌg̃a gwyra hugwi. Aerẽ ti ji ndaꞌei aꞌea rehe pe me nehẽ no. 
10 Naneꞌymi Cristoꞌga omombeꞌu aꞌitituhẽvaꞌea ymya. Ji ojihevaꞌero g̃waramo 
ga imombeꞌuukari ji ve aꞌitituhẽvaꞌea no. Kiro ji imombeꞌui aꞌitituhẽvaꞌea pe 
me: Cristoꞌga mombeꞌurame pegwyripeveꞌg̃a pe Grécia pe po ti ji ndaꞌeag̃wami 
pembuhu ji ve itambereꞌia javo nehẽ. Naneꞌymi ti ji nhimbohetei aꞌea rehe nehẽ. 
Ji nhimboheterame ti nanhimombihavi nehẽ no, aꞌe hete ji.

11 Peꞌe tehe po pe: “Aꞌea Pauloꞌga ei nhande ve. Aꞌereki ga nianearõi,” 
peꞌe po pe novĩa. Ji opoarõ hete reki! Tupanaꞌga okwaha aꞌea.

12  Ndapyhygi ji itambereꞌia pe hugwi. Aerẽ po ti na jitehe nehẽ no tamombi 
ti ji g̃aꞌeteꞌvaruhua ji ve – kiroki g̃a onhimbohete oporavykya rehe. Aꞌereki 
g̃a eꞌi tehe ojive: “Oromombeꞌu ore Cristoꞌga pe me Pauloꞌg̃a javijitehe,” eꞌi 
tehe g̃a ojive. Aꞌereki ore ja rũi reki g̃a ndekoi. Aꞌereki g̃a opyhy itambereꞌia 
onhiꞌig̃a renduveꞌg̃a hugwi jipi. 13 G̃a ko Cristoꞌga moirũharaꞌg̃aatyviveꞌg̃a. 
Aꞌereki Cristoꞌga rũi eꞌi g̃a pe g̃a ko nhimoirũharamo oko javo. Oꞌmbero g̃a 
imombeꞌui ojipeꞌg̃a pe g̃a moandyandyita. Oaꞌãaꞌã g̃a Cristoꞌga moirũharaꞌg̃a 
okokatuꞌag̃a pepyteri pe oroko tuhẽ ore gamoirũharamo javo oꞌmbero.

14 Nianhimombyꞌai nhande aꞌea rehe. Satanásꞌga vehevi oaꞌãaꞌã hete 
Tupanaꞌgapyriveꞌg̃a yvagipeveꞌg̃a g̃wendyꞌjandyꞌjavamo ako tuhẽ ji 
Tupanaꞌgapyrivaꞌero jipyryvamo javo oꞌmbero. Nahã ga rekoi nhande 
moandyandyipota nhande arõeꞌyma. 15 Aꞌero nhande nianhimombyꞌai 
Satanásꞌgareheveꞌg̃a ndehe g̃a okokatuveꞌgareheveꞌg̃a raꞌag̃ame oroko tuhẽ 
ore Jesusꞌgarehevaꞌero javo oꞌmbero. Aerẽ mbapava koty ti Tupanaꞌga g̃a 
mondoi hahyvaꞌea ruvihava pype nehẽ g̃a ndekoteꞌvaruhuro g̃waramo.

Hahy hete Paulovaꞌea pe
16 Aꞌeaꞌja ji pe me: Na ji etehei pe me. Iteꞌvaruhu ahe nhimboheterame. 

Tapeꞌei ji ve: “Pauloꞌga ikwahaveꞌỹveꞌga ja onhimbohete.” Aꞌea pe ti tapeꞌei 
ji ve. Pe epotarame ji ve ji rendu tehe aꞌero. Aꞌereki ji tanhimboheteꞌi no.

17 Jesus Cristoꞌga nhandepojykahareteꞌga ndeꞌi ji ve: “Enhimbohete ti javo g̃a 
pe.” Aꞌea rũi ga ei ji ve. Jihi reki aꞌe jijive ikwahaveꞌỹveꞌga ja jipyry tuhẽ ji javo.

18 Heꞌyiveꞌg̃a onhimbohete pepyteripeveꞌg̃a nahanahã ore ojipeꞌg̃a hohe javo. 
Nurã ti ji nhimbohetei no kiro. 19 Aꞌereki pe pehendu tehe ikwahaveꞌỹveꞌg̃a 
pendoryndoryvamo g̃a ndehe. Nahã ikwahapyramo po pe ndekoi pejikovo g̃a 
ndehe naerũ novĩa? Po ikwahapyraꞌg̃a nohendukatui ikwahaveꞌỹveꞌg̃a hamo.

20 G̃a napembopiroꞌyukari pe mondomondovo onhiꞌig̃a rupi jipi. G̃a 
opojyka pa peitambereꞌia pembatera reheve pe moandyandyita. Pe me 
g̃a ei: “Ore huvihavamo oroko. Peko tehe pe ore pyri,” ei g̃a pe me. G̃a 
pe mbotegwete hete pe pojihuveꞌyma. Emo pe g̃a nendu tehe reki jipi 
g̃andekoteꞌvaruhua mbogwavipeavo na g̃a ndekoi nahã ore ve javo.

21 “Pauloꞌg̃a opojihu huvihaveꞌỹvaꞌero okovo ore atyvi,” ei g̃a pe me. Aꞌe 
ji pe me: Aꞌiti tuhẽ ore oropojihu iteꞌvaruhuvaꞌea. Nurã ore oropojihu 
oronhimimbojigwaraja pe ndehe. Aꞌea rehe ji poyjahetero pe nderekokatuavo. 
Ore g̃a atyvi oroko. Ndorojigwarai ore pe ndehe. Aꞌea pe ndapekwahavihu naerũ?

G̃a ja reki kiro ji nhimbohetei aꞌero. Aꞌe tehe reki ji ikwahaveꞌỹveꞌg̃a ja. 
Aꞌereki iteꞌvaruhu ahe nhimboheterame.
 22 “Ore ko hebreusramo oroko,” ei g̃a onhimboheteavo.

Jihi ko hebreuramo no, aꞌe ji nhinhimboheteavo.
“Ore ko israelitasramo oroko,” ei g̃a.
Jihi ko israelitaramo ako no, aꞌe ji.
“Ore ko Abraãovaꞌea rakykwepoharamo oroko,” ei g̃a.
Jihi ko Abraãovaꞌea rakykwepoharamo ako no, aꞌe ji.

23  “Oroporavyky ore Cristoꞌga pe,” ei g̃a onhimboheteavo. Jihi kaitu ko 
aporavyky hete Cristoꞌga pe g̃a hohe. Aꞌea ji ei nhinhimboheteheteavo 
ikwahaveꞌỹheteveꞌga ja heagwyryveꞌga ja. Po ahe nonhimbohetei hamo. 
Emo ji tanhimombeꞌu katu pe me.

G̃a hohe ji heꞌyjuhu aporavykyvyky Cristoꞌga pe.
G̃a hohe ji heꞌyjuhu akiaki cadeia pype. Aꞌereki Cristoꞌga 

arõeꞌỹveꞌg̃a ji mongimongi cadeia pype ji moꞌama Pauloꞌga ti 
tomombeꞌuaꞌjavyme Cristoꞌga javo.

Pepyteripeveꞌg̃a hohe ji heꞌyjuhu akwahakwaha hahya. Aꞌereki Cristoꞌga 
arõeꞌỹveꞌg̃a ji nupanupã teremombeꞌuaꞌjavi Cristoꞌga javo ji ve.

Ji amano gweregwerevi.
24 Kiro ji imombeꞌukatui aꞌea pe me:

Manamenameꞌĩ cinco vezes g̃a ji pyhypyhygi ji nupanupamo ipira 
apopyra pyvõ. Jipyhyga nanani judeusꞌg̃a nduvihavaꞌg̃a ei: 

“Penupanupã ti Pauloꞌga momi trinta e nove ga mondohondohoga 
ipyvõ,” ei g̃a ojipyriveꞌg̃a pe. Aꞌero g̃a ji nupanupãi trinta e nove 
okovo Moisésvaꞌea remimboꞌeagwera rehe.

 25 Manamenameꞌĩ três vezes romanosꞌg̃a gwyripeveꞌg̃a ji pyhypyhygi ji 
nupanupamo yvyra pyvõ.

Ojipeji ojipeꞌg̃a ji apiapi ita pyvõ ji juka pota novĩa.
Manamenameꞌĩ três vezes yharuhua ihoi ypy pe ji rerotypyvy 

gweregwerevi ypy pe no.
Ojipeji ji pytai ypiahua ruvihava pyteri pe ypytunimo arimo no 

yhara raygwera rehe.
26  Ambojoapiapi ji jigwovo g̃acidades pe g̃agwyri pe no. Tiruahũ ji ve ji 

hojihorame jipi. Kiro ti ji imombeꞌukatui pe me:
Tiruahũ ji ve ji paranauhũa ahaahavame nhatymbavame.
Tiruahũ ji ve iporomiveꞌg̃a imimame nhimbatera ji hugwi ji hojihorame.
Tiruahũ ji ve jireꞌyjaꞌg̃a judeusꞌg̃a ndekoteꞌvaruhurame ji ve ji hojihorame.
Tiruahũ ji ve judeusꞌg̃arũiveꞌg̃a ndekoteꞌvaruhurame ji ve ji hojihorame.
Tiruahumba ji ve ji hojihorame cidades pe ongaeꞌỹi me no ypiahua 

ruvihava rehe no.
Tiruahũ ji ve g̃a ji moandyandyirame – kiroki g̃a eꞌi ji ve oꞌmbero: 

“Nde ja ore orojiko Cristoꞌga rehe.”
27 Aporavyky hete ji ipyhyga mbatera ji ve. Jipokapa ji!

Manamenameꞌiuhũ ji ndakiri.
Manamenameꞌiuhũ tyꞌara ji jukai. Ndayꞌuyꞌui ji no jitekovo.
Manamenameꞌiuhũ ji ndaꞌukatui.
Manamenameꞌiuhũ iroyxag̃ahivuhu ji ve. Ahã ji ve nhimbukuhava jipira.

28 Kojiꞌivaꞌea tiruahũ ji ve nanongara hahyvaꞌea no. Aꞌea ji namombeꞌui kiro.
Ojipevaꞌea ti ji imombeꞌui kiro pe me jipyꞌa. Naneꞌymi ji 

ag̃ataruhuramo Cristoꞌgareheveꞌg̃a ndehe nhaporemo – kiroki g̃a pe ji 
Cristoꞌga mombeꞌu g̃a mbojikoguka ga rehe. Akwaha pota ji maraꞌngu po 
g̃a ojikoheteavo kiro Cristoꞌga rehe javo.

29 Po ojipeꞌga oko gwereuhu Cristoꞌga nhiꞌig̃a rupi opopoakareꞌymamo, aꞌero 
ji haykahetei gapopoakareꞌymagwera. Ji ndajipopoakari aꞌero. Po ojipeꞌg̃a ga 
mboꞌe iteꞌvaruhua rehe tambotegwete ti ji ga javo, aꞌero ji nhimboahivi g̃a pe.

30 Tanhimbohete ti ji ikaturo g̃waramo pe me. Aꞌereki pepyteripeveꞌg̃a 
onhimbohete pe mbohoryva. Aꞌero kiro ti ji nhimbohetei no. Eꞌi g̃a ji ve: 

“Nahanahã Pauloꞌga rekoi. Nurã ore ikwahavi ga ndipopoakari javo,” ei g̃a.
Kiroki omboukwaha jipopoakareꞌyma – aꞌea rehe ti ji nhimbohetei kiro 

aꞌero. 31 Nanhiꞌmbei ji javo pe me. Tupanaꞌga okwaha aꞌea. Gaha nhande 
timbohete avuirama. Ga ko Jesus Cristoꞌga ruvihavuhuheteꞌga garuvaꞌga 
no nhandepojykahareteꞌga ruvaꞌga.

32 Jiruvame cidade de Damasco pe governadorꞌga ji pyhyguka pota ikwehe 
novĩa. Aꞌero ga soldadosꞌg̃a mondoi cidade rokairungava apoa pyri portões pyri 
g̃a moꞌama pevo tonhimimyme ti Pauloꞌga nhande hugwi javo. Garuvihavuhuꞌga 
ko Aretasꞌga. 33 Cristoꞌgareheveꞌg̃a ki aꞌe te ji poko. Anhimboꞌa ji pandyruhua 
pype. Aꞌero ipype ji rekorame g̃a ji mondoi cidade rokairungava kwara rupi ji 
mbojyva yvyvo. Nahã ji nhimimi Damascopeveꞌg̃a nduvihavaꞌga hugwi jigwovo 
ga hugwi. Nahã jipopoakareꞌyma aꞌero. Nanongara rehe ji nhimbohetei aꞌero. 

Paulovaꞌea omombeꞌu Cristoꞌga rembiepiukara

12  1 Kojiꞌi ti ji tanhimbohete ikaturo g̃waramo pe me. Aꞌereki 
pepyteripeveꞌg̃a onhimbohete pe mbohoryva. Nomombyryvi reki 

ji nhimboheterame. Emo ji nhimbohetei jitehe. Kiro ji imombeꞌui aꞌero 

Cristoꞌga rembiepiukara ji ve nhandepojykahareteꞌga rembiepiukara. Ga 
ikwahavukari ji ve aherembikwahavipyreꞌyma no.

2  Ga hepiukarirẽ ji ve catorze anos imbokwaraꞌari ji rehe kiro. Ojipeji 
Tupanaꞌga ji reroho yvagi pe kako hepiuka ji ve kako. Kiro ti ji imombeꞌui 
jirerohohava. Avo yvya koty ji rekoi Cristoꞌgarehevaꞌero kako. Nanime 
Tupanaꞌga ji pyhygi ji rerogwovo jaytataꞌia rehemoꞌi ji rerogwovo dois 
yvaga aherovai yvaga pype hete. Maraꞌngu po jiraꞌoa tuhẽ Tupanaꞌga 
herogwovo? Aꞌereki ji ndakwahavi. Maraꞌngu po ga jiraꞌuva jate 
rerogwovo yvagi pe? Ji ndakwahavi. Tupanaꞌga jate okwaha aꞌea.

3-4 Ji reroho ga yvagi pe ahererekokatuhai pe. Maraꞌngu po Tupanaꞌga 
jiraꞌoa rerogwovo? Maraꞌngu po ga jiraꞌuva jate rerogwovo? Ji ndakwahavi, 
aꞌe ji. Tupanaꞌga jate okwaha aꞌea. Yvagi pe ahererekokatuhai pe ga ji rerohoi. 
Pevo ji henduvi pevoveꞌg̃a nhiꞌig̃ame. Tegwete nhiremimombeꞌuhava. Aꞌereki 
Tupanaꞌga nomombeꞌuukari ji ve aꞌea yvagipeveꞌg̃a nhiꞌig̃a. 5 Nanongaraꞌga 
po ji ga mbohetei hamo – kiroki Tupanaꞌga rembirohoꞌga. Emo po ti ji 
nanhimbohetei jijihe nehẽ. Jipopoakareꞌyma rehe jate ti ji nhimbohetei nehẽ.

6  Po ti ji nhimbohetepotari Cristoꞌga rembiepiukara rehe, aꞌero po 
ti ikwahaveꞌỹvaꞌea ja rũi ji rekoi nehẽ aꞌitituhẽvaꞌea mombeꞌgwovo 
g̃waramo. Emo po ti ji namombeꞌui ojipea pe me nhinhimboheteeꞌyma. 
Aꞌereki ji aꞌe: Po ti ji aꞌea mombeꞌui pe me nehẽ, aꞌero po ti pe 
nhimboheteranuhũi nehẽ Pauloꞌga pe Cristoꞌga gwepiuka hete javo. Pyry 
pe ikwahavi jireaporog̃ita jate henduva nhiremimboꞌea Cristoꞌga rehe.

Paulovaꞌea omombeꞌu nahã ji ndajipopoakari javo
7 Heꞌyivaꞌea Cristoꞌga okwahavuka ji ve aherembikwahavipyreꞌyma ikwehe. 

Ikatu hete ji ve ji monhimombyꞌaheteavo ga ikwahavukarame ji ve. Aerẽ 
Tupanaꞌga ei oyvyteri pe: “Maraꞌngu po Pauloꞌga onhimboheteranuhũavo 
jihi jate Tupanaꞌga ji arõ hete ikwahavuka ji ve javo?” ei Tupanaꞌga. “Na 
ti Satanásꞌgapyrivaꞌea anhag̃a ihoi ga pyri ojigwaraita ga rehe nehẽ 
tonhimboheteranuhũyme ti Pauloꞌga javo,” ei Tupanaꞌga oyvyteri pe.

Na tuhẽ ji ve aꞌero. Naneꞌymi juhua ja Satanásꞌgapyrivaꞌea anhag̃a 
jigwarai ji rehe ji mbopopoakareꞌyma. Aꞌero ji nanhimbohetepotaraꞌjavi.

8  Três ko ji aꞌeaꞌjaaꞌja nhandepojykahareteꞌga pe Cristoꞌga pe tojipeꞌa ti 
Satanásꞌgapyrivaꞌea ji hugwi javo. 9 Emo Cristoꞌga eꞌi ji ve: “Ndapeꞌai ti ji 
nde hugwi nehẽ. Ji amombyry nde ve jipi. Aꞌero nhiremimombyryva ihygi 
nde rehe ndepokohavamo. Aꞌereki ndepopoakareꞌymame igwaigwavete 
jipopoakara nde pojykapavi nde pokoheteavo jipi,” ei Cristoꞌga ji ve.

Nurã kojiꞌi pyry ji ve kiro jipopoakareꞌyma Satanásꞌgapyrivaꞌea peꞌahava 
hohe. Epeꞌa ti ji hugwi, ndaꞌeaꞌjavi ji Cristoꞌga pe aꞌero. Jipopoakareꞌyma 
rehe ji roryheteramo aꞌero nhinhimboheteavo hehe Cristoꞌga popoakara 
tajipojyka ji rerekovo javo. 10 Aꞌero ji nhimohẽhetei jipopoakareꞌyma rehe 
jipopoakareꞌymame Cristoꞌgarehevaꞌero g̃waramo. Cristoꞌga arõeꞌỹveꞌg̃a 

2 CORÍNTIOS 12



554

ji mbotegwete novĩa. Emo nhimbotegwetea rehe ji nhimohẽhetei. 
Iteꞌvaruhu ji ve novĩa. Emo iteꞌvaruhuvaꞌea rehe ji nhimohẽhetei. G̃a 
ombuhu hahyvaꞌea ji ve novĩa. Emo hahyvaꞌea rehe ji nhimohẽhetei. 
Tiruahũ ji ve novĩa. Emo tiruahũvaꞌea rehe ji nhimohẽhetei. Nanongara 
rehe nhaporemo ji nhimohẽhetei. Aꞌereki naname ji ve ji ndajipopoakari. 
Jipopoakareꞌyma nanani Cristoꞌga ombuhumbuhu opopoakara ji ve aꞌero.

Paulovaꞌea nhag̃ataruhu Corintopevaꞌea rehe
11 Ikwahaveꞌỹveꞌga ja tuhẽ ko ji ko nhinhimboheteavo. Emo ji imbojari 

pe ndehe. Aꞌereki pe nanhimbohetei jipi Pauloꞌga Cristoꞌga moirũharamo 
tuhẽ javeꞌyma. Pehe po peꞌe aꞌea hamo ji repyga pepyteripeveꞌg̃a pe 
hamo. Emo pe ndapeꞌei reki ji mboheteeꞌyma.

Pepyteripeveꞌg̃a eꞌi ji ve: “Pauloꞌga ko okotehevaꞌea.” Aꞌea g̃a ei – kiroki g̃a 
eꞌi tehe ojive huvihavuhuro ore rekoi Cristoꞌga moirũharamo orokovo javo.

Po ji okotehevaꞌea, aꞌero po g̃a okotehevaꞌea no. Aꞌereki ji g̃agwyreꞌivaꞌea 
rũi tuhẽ. 12 Heꞌyivaꞌea Tupanaꞌga japoukari ji ve ahemonhimombyꞌahetevaꞌea 
hepiuka opopoakahetea pepyteri pe ikwehe. Nanongara ga japoukari ji ve ji 
poravykyrame ga pe Cristoꞌga mombeꞌgwovo pe me jikwerajeꞌyma. Japoukaro 
g̃waramo ga ikwahavukari pe me aꞌero Pauloꞌga ko nhimoirũharamo oko javo.

13  Nahã ji rekoi ji Cristoꞌga mombeꞌurame pe me aꞌero. Na jitehe ji rekoi 
ji Cristoꞌga mombeꞌurame ojipeꞌg̃a pe no. Ojoꞌjajoꞌja ji rekokatui pe me g̃a 
pe no. Marã ji rekoteꞌvaruhui pe me jijekokaturame g̃a pe naerũ?

Ji ndaꞌei pe me ikwehe: Pembuhumbuhu itambereꞌia ji ve ji Cristoꞌga 
mombeꞌuro g̃waramo. Aꞌea rũi ji ei pe me ikwehe. Nurã po pe ei ji ve naerũ: 

“Pauloꞌga iteꞌvaruhu ore ve ipyhygeꞌyma ore hugwi ipyhygame ojipeꞌg̃a 
hugwi.” Aꞌea po pe ei ji ve naerũ? Po pe ei aꞌea ji ve, aꞌero ji nhimombyꞌahetei 
heroviareꞌyma! Jipyry ji pe me imbuhurukareꞌyma pe hugwi ikwehe.

14 Dois ko ji hoi pe pyri ikwehe. Kiro ji hoaꞌjapotari pe pyri. Ndaꞌei po ti ji pe 
me nehẽ: Pembuhu ti itambereꞌia ji ve. Aꞌereki peitambereꞌia ji ndapotari. Apota 
hete ji nhiarõhetea. Pe ko jiraꞌyraꞌjavaꞌea ji ve. Nurã ti jihi topogwereko katu. 
Aꞌereki tayriꞌg̃a nduvaꞌg̃a omonoꞌõ itambereꞌia tipyhy ti mbatera nhanderaꞌyraꞌg̃a 
pe javo. Tayriꞌg̃a nomonoꞌog̃i uvaꞌg̃a pe jipi. 15 Penduvaꞌjavamo ti ji roryheteramo 
imondopava nhinhikwavaꞌeg̃a pe me nehẽ pe pokoga pe mbojikoheteavo Cristoꞌga 
rehe nehẽ. Igwaigwavete ji pe arõheterame igwaigwavete po pe nanhiarõi naerũ?

16  Peꞌji po pe aꞌero pejikovo nhinhiꞌig̃a rupi: “Pauloꞌga ndeꞌi pembuhu ti 
itambereꞌia ji ve javeꞌyma,” peꞌe po pe.

Emo po pepyteripeveꞌg̃a ei: “Heaporog̃ita teꞌvaruhu Pauloꞌga pe 
moandyandyita reki. Aꞌereki ga eꞌi: ‘Pembuhu itambereꞌia toromondo ti ojipeꞌg̃a 
pe,’ ei ga. Pe imondorame ga ipojykai ojive pe moandyandyita,” e po g̃a oꞌmbero.

17 Ji nopomoandyandyjangavi. Ji ojipeꞌg̃a mondorame pe pyri g̃a ndeꞌi 
pe me: “Pembuhu ti itambereꞌia ore ve.” Aꞌea rũi g̃a ei herureꞌyma pe 
hugwi imbuhureꞌyma ji ve.

18 Aꞌe hete ji Titoꞌga pe ikwehe: Eho ti Corintopeveꞌg̃a pyri. Aꞌero ga hoi pe 
pyri. Ga rupi ji amondo ojipeꞌga no. Titoꞌg̃a napemoandyandyi reki pembuhu ti 
ore ve javeꞌyma. Gareaporog̃ita ko jireaporog̃ita ja. Ojoꞌja hete orepyꞌa ojogwehe.

19 Marãi pe pejiyvyteri pe penhiꞌig̃ame nhirembikwatijara pe? Peꞌe po pe: 
“Onhimombeꞌumbeꞌu Pauloꞌga nahanahã ji ako katu pe moandyandyjeꞌyma 
javo. Nahã ga ei nhande ve teꞌi katu ti g̃a ji ve javo.” Aꞌea po pe ei ji ve naerũ? 
Na rũi reki ji rekoi. Tupanaꞌga ore renduva ore nhimombeꞌukatui aꞌitituhẽvaꞌea 
mombeꞌgwovo katu Cristoꞌgarehevaꞌero. Oreremiarõhara ko pe, aꞌe ji pe me. Pe 
ndepyga ore imombeꞌupavi timbojiko hete ti Corintopeveꞌg̃a Cristoꞌga rehe javo. 
20 Aꞌereki ji nhiꞌag̃ataruhu nhandejogwerekoag̃wama rehe jihorame pe pyri.

Maraꞌngu po ti nhande javo ojohupe: “Ndapyryvi ndereaporog̃ita ji ve”?
Maraꞌngu po ti pe pejogwayva nehẽ? Maraꞌngu po ti pe penhimyromo 

pejogwehe nehẽ? Maraꞌngu po ti pe penhimboahiva nehẽ? Maraꞌngu 
po ti pe javo pejohupe: “Ore ko pehohevaꞌero”? Maraꞌngu po 
ti pe penhombotegweteavo nehẽ? Maraꞌngu po ti pe peꞌmbero 
imombeꞌumoanhana nehẽ? Maraꞌngu po ti pe penhimboheteavo nehẽ? 
Maraꞌngu po ti pe pejikouhuavo penhimbotarimovaꞌea rupi nehẽ?

21 Maraꞌngu po ti Tupanaꞌga ji mbopoyjayjareꞌymaꞌjava ji horame pe 
ndepiaga nehẽ? Nhiꞌag̃ataruhu ji pendekoteꞌvaruhua rehe. Aꞌereki pe 
peko teꞌvaruhu penhimongyavo ikwehe. Pepyteripeveꞌg̃a hembireko 
teꞌvaruhu. G̃a oko g̃wembirekoꞌg̃arũiveꞌg̃a pavẽi. G̃a ndoakwahavihu 
ikwehe. Maraꞌngu po pe pejipohia pejikoteꞌvaruhua hugwi pejeaporog̃ita 
rerojijyita? Po pe pohireꞌymame jugwi po ti ji rekoveveuhui jijeheꞌgwovo 
pe ndehe jipoyjayjareꞌyma nehẽ.

Mominakotyvaꞌea Paulovaꞌea okwatija Corintopevaꞌea pe

13  1 Dois ji ahoaho pe pyri ikwehe. Kiro ji hoaꞌjavi pe pyri nehẽ. 
Nhivahemame pe pyri ti ji henduvi g̃andekoteꞌvaruhua mombeꞌua. 

Xako po ti nhande Tupanaꞌga rembikwatijarukara rupi aꞌero nehẽ – kiroki 
eꞌi nahã:

“Ojipejiveꞌga imbojarame ojipeꞌga rehe,
tihenduvyme ti ga. Aꞌereki ga tehe omombeꞌu garekoteꞌvaruhua.

Po ojipeꞌg̃a imombeꞌui garekoteꞌvaruhua no,
tihendu ti g̃anhiꞌig̃a aꞌero ikwahava g̃a ekaturame.

Po doisveꞌg̃a omombeꞌu,
tihendu ti aꞌero.

Po trêsveꞌg̃a omombeꞌu,
tihendu ti aꞌero.

Nahã ti nhande rekoi aꞌero henduva g̃andekoteꞌvaruhua mombeꞌua 
nehẽ,” eꞌi ikwatijaripyra.

2  Jihoaꞌjavame pe pyri ji ei pepyteripeveꞌg̃a pe g̃a momoranduva 
ikwehe – kiroki g̃a ndopohipotari okoteꞌvaruhua hugwi ikwehe. Avo 

jirekorame kiro ji eaꞌjavi ikwatija pepyteripeveꞌg̃a pe jitehe. Akwatija ji 
g̃a pe no – kiroki g̃a kirẽ oko teꞌvaruhu no. Kiro ji ei g̃a pe nhaporemo: 
Amondo tuhẽ po ti ji hahyvaꞌea pe me nhivahemaꞌjavame pe pyri nehẽ, 
aꞌe ji g̃a pe. 3  Aꞌereki pe peꞌe: “Maraꞌngu po Cristoꞌga Pauloꞌga mongovo 
omoirũharamo ga monhiꞌig̃a jipi? Aꞌereki Pauloꞌga ndipopoakari. Pauloꞌga 
ti tohepiuka Cristoꞌga popoakara nhande ve aꞌero.”

Aꞌea pe ei. Nurã nhivahemaꞌjavame javo pe me ti Cristoꞌga imbuhuri 
tuhẽ opopoakara ji ve emondo ti hahyvaꞌea g̃a pe javo. Ga pe ti tapeꞌei ga 
ndipopoakari javeꞌyma. Opopoakahetea ga gwepiuka pe me nhaporemo.

4 Cristoꞌga jukarame yva rehe g̃a po eꞌi: “Ga ndipopoakari.” Aꞌea po g̃a ei novĩa 
hako. Emo kiro ga okoji Tupanaꞌga popoakarimo. Ga ja ore ndoropopoakari kiro 
orojikotyꞌa Cristoꞌga pavẽi. Nahã ore rekoi pe pyri imondoveꞌỹ hahyvaꞌea pe me 
ikwehe. Emo orovahemaꞌjavame pe pyri javo pe me po ti ore rekoi Tupanaꞌga 
popoakarimo nehẽ orojikotyꞌa Cristoꞌga pavẽi avuiramaveꞌga pavẽi nehẽ.

5 Marã pendeaporog̃ita naerũ? Ndapejikogi pe Jesus Cristoꞌga rehe naerũ? 
Pekwaha hete ti pejiyvyteri pe. Pe napembaragwahavi Cristoꞌga jikotyꞌara 
rehe penhipavẽi naerũ? Po Cristoꞌga ndojikotyꞌari pe pavẽi, aꞌero po pe 
Cristoꞌgarehevaꞌea rũi hamo. 6 Pe ikwahavame pejikoga Cristoꞌga rehe po ti 
pe ei Pauloꞌg̃a ko Cristoꞌga moirũharaꞌg̃a tuhẽ javo nehẽ no. Aꞌea ji apota.

7 Aꞌe ji Tupanaꞌga pe:
— Epoko ti Corintopeveꞌg̃a tokoteꞌvaruhuyme ti g̃a. Aꞌereki ji apota 

g̃andekokatua, aꞌe ji Tupanaꞌga pe.
Ji ndaꞌei pendekokatua pe ojipeꞌg̃a ti teꞌi katu ji ve javo. Aꞌereki ji 

apota tuhẽ pendekokatua. Emo pe ndekoteꞌvaruhuaꞌjaveꞌymame po ti ore 
noromondoaꞌjavi pe me hahyvaꞌea hepiukareꞌyma Tupanaꞌga popoakara 
pepyteri pe. Ji hepiukareꞌymame po ti ojipeꞌg̃a ei ore ve nehẽ: “Pauloꞌg̃a 
ko Cristoꞌga moirũharaꞌg̃a rũi. Aꞌereki g̃a ndohepiukari ore ve Tupanaꞌga 
popoakara,” e po ti g̃a nehẽ. Na g̃a etehei ore ve aꞌero. Aꞌereki kojiꞌi pyry 
hete ji ve pendekokatua. 8  Aꞌereki ore noromondotehei hahyvaꞌea pe me.

Po pe ndekoteꞌvaruhui, aꞌero ti ore toromondo hahyvaꞌea pe me 
toko ti g̃a Tupanaꞌga nhiꞌig̃a rehe aꞌitituhẽvaꞌea rehe javo. Po ti pe 
ndekoi Tupanaꞌga nhiꞌig̃a rehe, aꞌero po ti ore pe pokogi nehẽ kojiꞌi ti 
Corintopeveꞌg̃a ndekokatui nehẽ javo. 9 Aꞌea ore oropota hete pendekokatua. 
Aꞌereki pe ndekokaturame ore noromondoi hahyvaꞌea pe me. Aꞌereki ore 
noromondotehei hahyvaꞌea. Aꞌero po pe peꞌe: “Pauloꞌg̃a ndipopoakari,” peꞌe 
po pe. Po ore nahã, aꞌero oropopoakareꞌyma rehe ore roryroryvamo reki. 
Aꞌereki pe pepopoaka pejikokatuavo. Oroꞌe ore Tupanaꞌga pe aꞌero:

— Igwaigwavete ti emongo katu Corintopeveꞌg̃a jipi g̃a 
mbojogwerekokatuavo, oroꞌe ore ga pe.

10 Oropota tuhẽ ore pendekokatua. Nurã avo jirekorame ji ikwatijari 
imondovo nhinhiꞌig̃a pe me pe mog̃itavo jihoa koty pe pyri. Aꞌereki ji 
aꞌe jiyvyteri pe: Po ti ji ikwatijanaꞌẽi imondovouka g̃a pe, aꞌero po ti 

Corintopeveꞌg̃a pohiri okoteꞌvaruhua hugwi nehẽ. Aꞌero nhivahemame 
g̃a pyri po ti ji nanhiꞌig̃ahyi g̃a pe nehẽ imondoveꞌỹ hahyvaꞌea g̃a pe nehẽ. 
Jesus Cristoꞌga nhandepojykahareteꞌga eꞌi ore ve: “Pepoko ti jireheveꞌg̃a 
mbojikoheteavo ji rehe nhinhiꞌig̃a kwahavuka g̃a pe,” ei Jesus Cristoꞌga ore ve. 
Ga ndeꞌi ore ve: “Penhiꞌig̃ahy ti g̃a pe g̃a mbopoyjayjareꞌyma.” Aꞌea rũi ga ei.

11 Kiro ji ikwatijapavi pe me nhiirũa pe. Pejoryjory ti Cristoꞌga rehe. 
Penhimbovyvy ti. Pehendu katu ti oreremimog̃ita inog̃atuavo pepyꞌa. 
Pembojoꞌja ti pejeaporog̃ita. Peko katu ti pejohupe. Naneꞌymi ti tapeko 
nahã. Aꞌero po ti Tupanaꞌga oko pe pyri nehẽ. Gaha nhande arõ hete 
nhandepyꞌa nog̃atuavo nhande mbojogwerekokatuavo.

12  Penhoꞌanhuvã ti penhoiruamo Cristoꞌgarehevaꞌero.
13  Avoveꞌg̃a – kiroki g̃a Tupanaꞌga remimoꞌẽharaꞌg̃a – g̃a nhaporemo 

omondouka onhiꞌig̃a pe me.
14 Kiro ji ei:

Nhandepojykahareteꞌga Jesus Cristoꞌga tomombyry ti pe me.
Tupanaꞌga ti tokwahavuka pe me g̃wemiarõhetea.
Tojikotyꞌa Tupanaꞌga raꞌuva pe pavẽi. 

Paulovaꞌea okwatijaruka
Galáciapevaꞌea pe

1  1 Jihi ko Pauloramo. Jesus Cristoꞌga ji mongo omoirũharamo 
ikwehe. Tupanaꞌga pavẽi nhanderuveteꞌga pavẽi ga ji mongo 

ikwehe. Yvyakotyveꞌg̃a rũi ji mongo gamoirũharamo. Jesus Cristoꞌga 
nanhimongoukari yvyakotyveꞌg̃a pe. Jesus Cristoꞌga tuhẽ ji mongo 
omoirũharamo Tupanaꞌga pavẽi. Gaha ombogwera Jesus Cristoꞌga 
gamanoa hugwi ikwehe Tupanaꞌga. 2  Kiro ji ikwatijarukari nhinhiꞌig̃a 
mondovouka pe me – pero ki pe peju pejigwyri pe Galácia pe. Pejiko pe 
Jesus Cristoꞌga rehe pejatykavo ga mboheteavo jipi. Pe me nhipavẽiveꞌg̃a 
omondo pota onhiꞌig̃a no Jesusꞌgareheveꞌg̃a.

3  Kiro ji ei aꞌero: Tupanaꞌga ti tomombyry pe me nhanderuveteꞌga Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, aꞌe ji.

4 Cristoꞌga onhikwavaꞌẽ omanomo heikwehe tamombo 
g̃andekoteꞌvaruhua javo. “Tamano ti ji g̃a mbopiroꞌyavo 
gweaporog̃itateꞌvaruhua hugwi,” ei Cristoꞌga. Aꞌereki ag̃wamoveꞌg̃a 
gweaporog̃ita teꞌvaruhu hete jipi. Jesus Cristoꞌga oko nhanderuveteꞌga 
remimbotarimovaꞌea rehe Tupanaꞌga remimbotarimovaꞌea rehe omanomo 
nhande repyga aꞌero heikwehe. 5 Timbohete Tupanaꞌga jipi aꞌero. Na tuhẽ.

Cristoꞌga mombeꞌupyryva
6 Ji moꞌma hete g̃a pe mombeꞌurame ji ve ikwehe. Aꞌereki kotihĩ pe pepohi 

ga hugwi – kiroki ga pe moꞌẽ ojive Cristoꞌga remimombyryva rupi. Pepohiruhu 
reki pe Tupanaꞌga hugwi kiro ojipeꞌg̃a nemimombeꞌua rupi pejikovo. Aꞌereki g̃a 
eꞌi pe me: “Pyryvaꞌea ore oromombeꞌu,” eꞌi tehe g̃a pe me. 7 Ndogwerekoi reki 
irũa Cristoꞌga mombeꞌupyryva. Omomyi tehe g̃a pepyꞌa herojijyipota pyryvaꞌea 

Cristoꞌga mombeꞌua. Aꞌero g̃a jatyvivaꞌea omombeꞌu pe me. 8 Tupanaꞌga po 
ti ombohahyuka g̃a pe hamo. Ore vehevi po ti jatyvivaꞌea imombeꞌui pe me, 
po ti Tupanaꞌga tombohahyuka ore ve hamo. Po ti yvagahugwiveꞌga vehevi 
imombeꞌui jatyvivaꞌea pe me, po ti Tupanaꞌga tombohahyuka ga pe hamo. 9 Aꞌe 
ji aꞌea pe me ikwehe. Kiro ji eaꞌjavi no: Pehendu katu pe ji imombeꞌukaturame 
Cristoꞌga mombeꞌupyryva ikwehe. Aꞌeaatyvivaꞌea g̃a imombeꞌurame pe me po 
ti Tupanaꞌga tombohahyuka g̃a pe hamo.

10 Ji ndaꞌei: Yvyakotyveꞌg̃a tanhimbohete. Aꞌea ji ndaꞌei. Tupanaꞌga 
tanhimbohete. Aꞌea ji ei. Ji ndaꞌei no: Tonhimohẽ g̃a ji rehe. Ndaꞌei ji 
aꞌea. Po ji ipotari ve g̃anhimohema jijihe, aꞌero po ji ndakoi Cristoꞌga 
remimbotarimovaꞌea rehe hamo.

Paulovaꞌea ko Jesus Cristoꞌga moirũharamo
11 Nhiirũ, kiro ti ji ikwahavukari pe me. Amombeꞌumbeꞌu ji pyryvaꞌea jipi. 

Emo yvyakotyveꞌg̃a ndeaporog̃ita rũi nhiremimombeꞌua. 12  Yvyakotyveꞌg̃a 
nanhimboꞌei aꞌea rehe. Jesus Cristoꞌga reki okwahavuka ji ve.

13 Omombeꞌu pa g̃a pe me jirekoagwera raikwehe. Ajikwaku hete ji 
jireꞌyjaꞌg̃a javijitehe judeusꞌg̃a javijitehe ikwehe. Ambohahy hete ji Tupanaꞌga 
remimoꞌẽharaꞌg̃a pe Jesus Cristoꞌgareheveꞌg̃a pe. “Tamokaꞌnhymba ti g̃a,” aꞌe 
ji g̃a pe novĩa. 14 Judeuramo ji akwaku hete jireꞌyjaꞌg̃a hohe jirupiveꞌg̃a hohe. 
G̃a hohe ji rekohetei oreramonhavaꞌea remimboꞌeagwera rupi katu ikwehe.

15 Tupanaꞌga pyry hete reki ji ve. Ji areꞌymame ga ei ji mombeꞌgwovo: 
“Aerẽ po ti ji Pauloꞌga mongoi jiraꞌyraꞌga moirũharamo nehẽ,” ei Tupanaꞌga. 
16 “Akwahavuka hete ti ji Jesusꞌga ga pe tomombeꞌu ti ga ga nehẽ javo. 
Judeusꞌg̃arũiveꞌg̃a pe po ti ga Jesusꞌga mombeꞌui nehẽ,” ei Tupanaꞌga ji 
mombeꞌgwovo. Okwahavuka ga Jesusꞌga aꞌero ji ve ji mbojikoguka ga rehe 
ikwehe. Aꞌea rupi ji ndahoi ojipeꞌg̃a pyri tanhimboꞌe ti g̃a javo. 17 Ji ndahoi ve 
cidade de Jerusalém me jaraꞌg̃a pyri Jesusꞌga moirũharaꞌg̃a pyri. Ji renonde g̃a 
Jesusꞌga moirũ. Emo ji ndahoi g̃a pyri nhinhiꞌig̃a g̃a pe. Arábiapeveꞌg̃a gwyri 
pe ji hojipei reki jitekovo ikwehe. Aerẽ ji jivyri cidade de Damasco pe ikwehe.

18  Três kwara mboꞌarirẽ ji hoi Jerusalém me tahepia ti Pedroꞌga 
javo. Mbohapyrete ji kiri quinze ji kiri ga pyri ikwehe. 19 Ndahepiagi 
ji jaraꞌg̃a Jesusꞌga moirũharaꞌg̃a. Tiagoꞌga jate ji ahepia Jesusꞌga irũꞌga 
nhandepojykahareteꞌga irũꞌga.

20 Aꞌitituhẽvaꞌea ji amombeꞌu pe me ikwatijaruka. Tupanaꞌga ji repia 
ikwahava nhiꞌmbeeꞌyma.

21 Aerẽ ji hoi judeusꞌg̃a gwyra hugwi Judéia hugwi ikwehe. Hajiheveꞌg̃a 
gwyri pe ji hoi Síria pe Cilícia pe no. 22 Aꞌea rupi Judéiapeveꞌg̃a ndajirepiagi ve 
Jesusꞌgareheveꞌg̃a. 23 Ji mombeꞌua reki g̃a g̃wendu. Ojipeꞌg̃a po eꞌi g̃a pe: “Kiroki 
ga ombohahy nhande ve ikwehe – kiro ga jirojijyi reki,” e po g̃a ji mombeꞌgwovo. 

“Ymya ga nhande mokaꞌnhypotari okovo. Omombi pota ga nhandejikoga Jesusꞌga 

rehe novĩa. Emo ag̃wamo ga Jesusꞌga mombeꞌukatui reki pejiko ti ga rehe javo,” 
e po g̃a. 24 Henduvame g̃a Tupanaꞌga mbohetei jijirojijyja rehe aꞌero.

Paulovaꞌea oho huvihavavaꞌea pyri

2  1-2 Aerẽ catorze ji kwara mboꞌari jitekovo. Aꞌero ji hoaꞌjavi Jerusalém me. 
Aꞌereki Tupanaꞌga eꞌi ji ve: “Ehoaꞌja ti kiro Jerusalém me,” ei ga. Garembiꞌea 

rupi ji hoi pevo aꞌero Barnabéꞌga pavẽi ikwehe. Titoꞌga ji aroho ji rupi no. 
Huvihavaꞌg̃a pyri ji hoi nhinhimombeꞌgwovo. Huvihavaꞌg̃a, ei Jesusꞌgareheveꞌg̃a 
g̃a pe. G̃a pe tehe ji imombeꞌukatui nhiremimboꞌea aꞌero. “Amboꞌemboꞌe ji 
nhandereꞌyjaꞌg̃arũiveꞌg̃a judeusꞌg̃arũiveꞌg̃a jipi,” aꞌe ji g̃a pe. “Pyryvaꞌea rehe ji g̃a 
mboꞌei Jesus Cristoꞌga mombeꞌgwovo ikwehe. Ag̃wamo na jitehe no. Nahanahã ji 
ei g̃a pe jipi,” aꞌe ji imombeꞌgwovo huvihavaꞌg̃a pe. Igwete ji imombeꞌupakatui g̃a 
pe nhiremimboꞌea teꞌiyme ti g̃a ji ve oreremimboꞌeaatyvivaꞌea rehe nde g̃a mboꞌei 
javo. Ndeꞌi tuhẽ reki g̃a aꞌea ji ve aꞌero. 3-6 Emo ore nhomonhiꞌig̃ame ojipeꞌg̃a oko 
orepyteri pe henduva orenhiꞌig̃a. “Ore ko peirũa. Orojiko ore Jesus Cristoꞌga rehe 
pe javijitehe,” ei g̃a oꞌmbero. Uhu reki g̃a ore pyri tihepia ti g̃andeaporog̃ita javo. 

“Maranuhũ g̃a ndekoi?” ei g̃a. “Marã g̃a piroꞌyramo Moisésvaꞌea remimboꞌeagwera 
hugwi ojikotyꞌaro g̃waramo Jesus Cristoꞌga pavẽi?” ei g̃a ojohupe. Nurã g̃a 
ei ore ve: “Po nhande niandepiroꞌyi te Moisésvaꞌea remimboꞌeagwera hugwi. 
Tihendu katu pa po nhande aꞌea hamo,” ei g̃a ore ve. “Ehepia te Titoꞌga,” ei g̃a, 

“Pauloꞌgarupiveꞌga. Ga ko Gréciapeveꞌga. Nhandereꞌyjaꞌga rũi ko ga judeuꞌga rũi,” 
ei g̃a ore ve. “Pekytiuka ti garakwanha pira aꞌero ga mongovo nhande ja. Nahã 
po ti pe Moisésvaꞌea nhiꞌig̃a poꞌrui nehẽ,” ei g̃a ore ve novĩa. G̃a nomombeꞌui 
aꞌitituhẽvaꞌea. Nurã ore ndorokoiꞌiꞌi g̃anhiꞌig̃a rupi g̃a erame ore ve. “Po ti nhande 
rekoi g̃anhiꞌig̃a rupi, aꞌero po ti ojipeꞌg̃a heroviari g̃aꞌmbea nehẽ,” oroꞌe ore 
orojohupe. Ndoropotari ore pemoandyandyjuhua. Nurã ore ndorokoi g̃anhiꞌig̃a 
rupi tapekwaha katu ti aꞌitituhẽvaꞌea Jesus Cristoꞌga mombeꞌupyryva.

Igwete huvihavaꞌg̃a – huvihavaꞌg̃a, e po g̃a g̃a pe. Aꞌea pe ji ndaꞌei. Aꞌereki 
nanongara pe rũi Tupanaꞌga ei. Nhandereaporog̃ita pe ga ei. Igwete 
huvihavaꞌg̃a ndeꞌi ji ve: “Emboꞌe ti g̃a ojipea rehe.” Aꞌea g̃a ndeꞌi. “Ekytiuka 
ti Titoꞌga,” aꞌea g̃a ndeꞌi ji ve no. 7 Aꞌereki g̃a eꞌi: “Tupanaꞌga moirũharaꞌg̃a 
memei ko g̃a Pauloꞌga Pedroꞌga no. G̃a pe memei Tupanaꞌga eꞌi: ‘Tomboꞌe ti 
g̃a pyryvaꞌea rehe Jesusꞌga mombeꞌgwovo’,” ei g̃a. “Pedroꞌga pe Tupanaꞌga ei: 
‘Judeusꞌg̃a ti emboꞌe Jesusꞌga rehe.’ Pauloꞌga pe aꞌe te ga eꞌi: ‘Judeusꞌg̃arũiveꞌg̃a 
ti emboꞌe Jesusꞌga rehe,’ ei Tupanaꞌga,” ei g̃a. 8 “Tupanaꞌga omongo Pedroꞌga 
omoirũharamo tomboꞌe ti ga judeusꞌg̃a javo. Tupanaꞌga jitehe omongo Pauloꞌga 
omoirũharamo gaha ti tomboꞌe judeusꞌg̃arũiveꞌg̃a javo,” ei g̃a ji mombeꞌgwovo.

9 Aerẽ Tiagoꞌga, Pedroꞌga, Joãoꞌga no – g̃ahã po huvihavaꞌg̃a – aerẽ g̃a ei ji 
ve: “Tupanaꞌga pyry tuhẽ nde ve nde mongovo omoirũharamo,” ei g̃a. “Ore 
javijitehe nde a, Barnabéꞌga no,” ei g̃a. “Xanhomoirũ ti aꞌero,” ei g̃a ore 
ve. “Peho po ti pe Jesusꞌga mombeꞌgwovo judeusꞌg̃arũiveꞌg̃a pyri nehẽ,” ei 
g̃a. “Ore po ti oroho ga mombeꞌgwovo judeusꞌg̃a pyri nehẽ,” ei g̃a ore ve. “Kwa. 

Gálatas 1 ,  2



561

Xanhomoirũ ti,” oroꞌe ore g̃a pe. Nurã ore jopopyhygi aꞌero. 10 Igwete g̃a ei ore 
ve: “Tapemokaꞌnhymi ti imondovo mbatera Jesusꞌgareheveꞌg̃a pe – kiroki g̃a 
ndogwerekoi avo oregwyri pe,” ei g̃a. “Aꞌea pe jate ko ore ei pe me,” ei g̃a ore ve. 
Ji namokaꞌnhymi tuhẽ jijirokwa g̃a ndehe imondomondovo mbatera g̃a pe jipi.

Pedrovaꞌea ndokokatui Antioquia pe
11 Aerẽ Pedroꞌga ruri ore pyri cidade de Antioquia pe ikwehe. Igwete ji ga 

movahĩ g̃andovaki. Aꞌereki ga ndokokatui ojiheꞌareꞌyma judeusꞌg̃arũiveꞌg̃a 
ndehe. 12  Urypyrame Pedroꞌga iꞌui judeusꞌg̃arũiveꞌg̃a pyri jipi ojiheꞌa g̃a 
ndehe – kiroki g̃a Jesusꞌgareheveꞌg̃a. Emo Tiagoꞌga hugwi mbohapyreteꞌg̃a 
nduri. Pedroꞌga opojihu reki Tiagoꞌgahugwiveꞌg̃a. Aꞌereki judeusramo g̃a 
ojikwaku. Judeusꞌg̃a eꞌi jipi: “Judeusꞌg̃arũiveꞌg̃a ndojikwakuvi. Ndiꞌui nhande 
g̃a pyri aꞌero,” eꞌi judeusꞌg̃a jipi. “Po pyry tuhẽ te nhande iꞌui g̃a pyri hamo,” 
ei Pedroꞌga oyvyteri pe novĩa. Emo Tiagoꞌga hugwi mbohapyreteꞌg̃a nduri. 
Igwete Pedroꞌga g̃a pojihuvi. Nurã ga ndoꞌuaꞌjavi judeusꞌg̃arũiveꞌg̃a pyri 
ojiheꞌareꞌyma g̃a ndehe. 13 Na jitehe jaraꞌg̃a no nhaneirũꞌg̃a. Judeusramo g̃a 
hoi Pedroꞌga rupi ojiheꞌareꞌyma judeusꞌg̃arũiveꞌg̃a ndehe. G̃a jiheꞌareꞌymame 
Barnabéꞌga vehevi g̃a mbopogwei. Aꞌero ga ndoꞌuaꞌuvi g̃a pyri no.

14 Nahã Pedroꞌg̃a ndokoaꞌjavi aꞌitituhẽvaꞌea rupi Jesus Cristoꞌga 
mombeꞌua rupi. Igwete aꞌea repiagame ji Pedroꞌga movahĩ g̃andovaki. “Nde 
ko judeu ji javijitehe. Emo judeusꞌg̃a atyvi reki nhande rekoi ag̃wamo 
nhaneramonhavaꞌea atyvi,” aꞌe ji. “Nhaneramonhavaꞌea ojikwaku pa 
jipi. Nhande ki aꞌe te nhandejikoga g̃waramo Jesus Cristoꞌga rehe nhande 
jikwakupigi aꞌero ikwehe,” aꞌe ji ga pe. “Judeusꞌg̃arũiveꞌg̃a javijitehe reki 
nhande rekoi ag̃wamo. Maraname nde euhui kiro judeusꞌg̃arũiveꞌg̃a pe 
aꞌero? Aꞌereki nde ereꞌe g̃a pe: ‘Pejikwaku ti, aꞌero po ti ore jiheꞌari pe ndehe 
nehẽ.’ Po ahe nombojikwakuvukari g̃a hamo,” aꞌe ji Pedroꞌga pe ikwehe.

Nahã Tupanaꞌga nhande mombyry
15 Judeusramo nhande ari kako. Nhande ko g̃a rũi – kiroki g̃a 

ndokwahavi Moisésvaꞌea remimboꞌeagwera judeusꞌg̃arũiveꞌg̃a. 16  Nhande 
tikwaha pa aheremimboꞌeagwera novĩa. Emo aꞌea rupi rũi nhande 
xanhimombyry. Nhande jikogame jate Jesus Cristoꞌga rehe Tupanaꞌga ei 
nhande ve: “Pepyry pe kiro.” Tupanaꞌga ndeꞌi aꞌea nhande Moisésvaꞌea 
remimboꞌeagwera hendukaturo g̃waramo. Aꞌea nhande tikwaha. Nurã 
nhande jikogi Jesus Cristoꞌga rehe ikwehe Tupanaꞌga tianemombyry 
nhandejikoga g̃waramo ga rehe javo. Tupanaꞌga nianemombyryvi nhande 
hendukaturame Moisésvaꞌea nhiꞌig̃agwera. Aꞌereki aꞌea rendukatua rehe 
rũi Tupanaꞌga eꞌi yvyakotyveꞌg̃a pe: “Pepyry pe kiro.”

17 Xajiko nhande Cristoꞌga rehe Tupanaꞌga ti tianemombyry javo. 
Nhandejikogame ga rehe nhande ndiajikogaꞌjavi Moisésvaꞌea nhiꞌig̃agwera rehe 
aꞌero. Nurã po ojipeꞌg̃a eꞌi tehe nhande ve: “Pe hendukatueꞌymame Moisésvaꞌea 

remimboꞌeagwera pe peko teꞌvaruhu judeusꞌg̃arũiveꞌg̃a javijitehe,” e po g̃a 
nhande ve. “Cristoꞌga reki pe mboteꞌvaruhu. Aꞌereki pejikogame ga rehe pe 
napehendukatuaꞌjavi ahenhiꞌig̃agwera pejikoteꞌvaruhuavo,” e tehe po g̃a nhande 
ve. Na rũi reki, xaꞌe nhande g̃a pe. Cristoꞌga nomboteꞌvaruhui tuhẽ ahe! xaꞌe 
nhande g̃a pe. 18 Ymya ji jikopigi Moisésvaꞌea remimboꞌeagwera rehe ikwehe. 
Po ji jikogaꞌjavi hehe kiro, aꞌero po ji imboukwahavi jirekoteꞌvaruhua. Aꞌereki 
Moisésvaꞌea nhiꞌig̃agwera tuhẽ eꞌi ji ve: “Nde ereko teꞌvaruhu.” 19 Ji ahenhiꞌig̃a 
renduvame Tupanaꞌga nanhimombyryvi. Aꞌero ji pohiri ahenhiꞌig̃agwera hugwi 
tako ti Tupanaꞌga remimbotarimovaꞌea rehe javo. Aꞌereki ji repyga Cristoꞌga 
omano yva rehe jirekoteꞌvaruhua rehe raikwehe. Jijikotyꞌa ga pavẽi ji piroꞌyro 
ahenhiꞌig̃a hugwi aꞌero – kiroki eꞌi ji ve: “Ereko teꞌvaruhu nde.”

20 Nhiremimbotarimovaꞌea rehe ji ndakoaꞌjavi kiro. Cristoꞌga reki ji pojyka a 
ji rerekovo. Garemimbotarimovaꞌea rehe ji rekoi kiro jijikoga ga rehe Tupanaꞌga 
raꞌyraꞌga rehe. Gaha ji arõ hete. Ga onhikwavaꞌẽ omanomo jirepykaramo 
raikwehe. 21 Ji namovahĩ Tupanaꞌga remimombyryva jijive. Aꞌereki Tupanaꞌga 
ndeꞌi nhande ve: “Pepyry pe Moisésvaꞌea remimboꞌeagwera hendukatuavo 
g̃waramo.” Aꞌea Tupanaꞌga ndeꞌi. Po ga nhande mombyryvi hendukatua rehe 
hamo, aꞌero po Cristoꞌga manotehei tamombyry g̃a javo hamo.

Pejiko ti Jesus Cristoꞌga rehe

3  1 Ah, Gálatas! Perovia paravuhu pe g̃anhiꞌig̃a pejipohia aꞌitituhẽvaꞌea 
hugwi. Maraname g̃a pe moandyandyjuhu pe nderekovo? Aꞌereki 

ji amombeꞌu katu pe me Jesus Cristoꞌga manoagwera yva rehe ikwehe. 
2  Marã naerũ? Pe hendukaturame Moisésvaꞌea remimboꞌeagwera po 
Tupanaꞌga omondouka gwaꞌuva pe pyri naerũ? Ahã tuhẽ reki. Aꞌea rehe rũi 
ga omondouka pe pyri. Ji Jesus Cristoꞌga mombeꞌurame pe me pe pejiko ga 
rehe ikwehe. Nurã Tupanaꞌga imondoukari gwaꞌuva pe pyri tapendereko 
katu javo. 3 Maranuhũrame pe peroviaruhu pejipohia aꞌitituhẽvaꞌea hugwi 
naerũ? Jypya Tupanaꞌga raꞌuva pe mombyry. Kiro pehe penhimombyry 
avuirama naerũ? 4 Pejikoga g̃waramo Jesusꞌga rehe ojipeꞌg̃a imbohahyukari 
pe me jipi. Penhimomirana tehe po pe naerũ. Ereki kiro pe pepohi Jesusꞌga 
hugwi. Ndapepohiri po pe ga hugwi ovuhu. 5 Tupanaꞌga omondouka 
gwaꞌuva pe pyri. Igwete ga hepiukari ahemonhimombyꞌavaꞌea pepyteri pe. 
Aꞌereki henduvame Jesusꞌga mombeꞌua pe pejiko ga rehe. Nurã Tupanaꞌga 
imondoukari gwaꞌuva pe pyri hepiuka ahemonhimombyꞌavaꞌea. Na rũi pe 
me Moisésvaꞌea remimboꞌeagwera rendukatua rehe.

6 Ehepia re ko Abraãovaꞌea no. Tupanaꞌga rembikwatijarukara omombeꞌu ahe. 
Gwerovia hete ko ahe Tupanaꞌga nhiꞌig̃a ojikoga ga rehe hako. Aꞌero Tupanaꞌga ei:

“Pyry hete Abraãoꞌga a.
Aꞌereki ga ojiko hete ji rehe,” ei Tupanaꞌga.

Gálatas 2 ,  3



563

7 Pekwaha ti aꞌero – kiroki g̃a ojiko Tupanaꞌga rehe – g̃ahã ko Abraãovaꞌea 
raꞌyraꞌjaveꞌg̃a. 8  Tupanaꞌga okwaha nhog̃wenonde judeusꞌg̃arũiveꞌg̃a jikoga 
ojihe. Igwete ga ei:

“Aꞌero po ti ji ei g̃a pe nehẽ:
‘Pepyry pe pejikoga ji rehe’,” ei Tupanaꞌga.

Nurã ga imombeꞌui pyryvaꞌea Abraãovaꞌea pe hako.
“Oropoꞌru po ti ji nde imombyryva ojipeꞌg̃a pe nhaporemo nehẽ,” ei 

Tupanaꞌga ahe ve hako.
9 Na tuhẽ aꞌero. Abraãovaꞌea ojiko hete Tupanaꞌga rehe hako. Nurã 
Tupanaꞌga imombyryvi ahe ve. Ahe javijitehe ojipeꞌg̃a jikogame ga rehe 
Tupanaꞌga imombyryvi g̃a pe no.

10 Kiroki g̃a ojiko Moisésvaꞌea remimboꞌeagwera rehe – g̃a pe po ti 
Tupanaꞌga imboteꞌvaruhui nehẽ. Aꞌereki Tupanaꞌga rembikwatijarukara eꞌi:

“G̃a hendukatupaveꞌymame Moisésvaꞌea remimboꞌeagwera po ti 
Tupanaꞌga imboteꞌvaruhui g̃a pe aꞌero nehẽ,” eꞌi ikwatijara.

11 Jukwaha nhande ve aꞌero. Tupanaꞌga ndeꞌi: “Pepyry pe Moisésvaꞌea 
nhiꞌig̃agwera renduva g̃waramo.” Ga ndeꞌi aꞌea nhande ve. Aꞌereki ikwatijara eꞌi:

“Tupanaꞌga ei g̃a pe g̃ajikoga g̃waramo ojihe:
‘Pepyry hete pe a,’ ei ga g̃a pe.
Nanongaraꞌg̃a po ti heaporog̃ita pyahu aꞌero nehẽ,” eꞌi ikwatijara.

12  Ojikogame Moisésvaꞌea remimboꞌeagwera rehe g̃a ndojikogi Tupanaꞌga 
rehe aꞌero. Ikwatijara iꞌei no:

“Okopotarame ahenhiꞌig̃agwera rupi po ti g̃a naneꞌymi tonhiꞌĩpoꞌru 
pa ahe hamo,” eꞌi ikwatijara.

13 Ore ko judeusramo novĩa. Emo tegwete reki ore ve Moisésvaꞌea nhiꞌĩpoꞌrupava. 
Ore ahe nhiꞌĩpoꞌrupaveꞌymame Tupanaꞌga ei ore ve aꞌero: “Peko teꞌvaruhu pe 
pejikovo. Aꞌero po ti pe manoi pejigwovo hahyvaꞌea ruvihava pype nehẽ,” ei ga. 
Emo Cristoꞌga ore mbopiroꞌyi garembiꞌea hugwi. Aꞌereki ga oreteꞌvaruhua rereko 
ore repyga omanorame yva rehe. Tupanaꞌga eꞌi ga pe: “Ndeteꞌvaruhu nde kiro,” ei 
ga Cristoꞌga pe. Aꞌereki ikwatijara omombeꞌu nanongaraꞌg̃a.

“Kiroki g̃a g̃a g̃a moꞌami yva rehe g̃a jukavo
– Tupanaꞌga eꞌi nhog̃wenonde g̃a pe iteꞌvaruhu hete,” eꞌi ikwatijara 

imombeꞌgwovo.
14 Cristoꞌga ore repy ore mbopiroꞌyavo Tupanaꞌga ti tomombyry 
judeusꞌg̃arũiveꞌg̃a pe javo. Aꞌereki Tupanaꞌga eꞌi: “Abraãovaꞌea poꞌruavo 
po ti ji imombyryvi g̃a pe nehẽ.” Igwete ji ei no: Cristoꞌga ore mbopiroꞌy 
Tupanaꞌga ti toko g̃wembiꞌea rupi katu javo. Aꞌereki ymya Tupanaꞌga 
eꞌi okovo: “Tamondo ti jiraꞌuva g̃a pyri nehẽ,” ei ga. Nurã ore jikogame 
Cristoꞌga rehe Tupanaꞌga imbuhurukari gwaꞌuva ore pyri ore pojykauka.

Tupanaꞌga nhiꞌig̃a Abraãovaꞌea pe
15 Nhiirũ, nahã nhande rekoi jipi. Mokonhaꞌg̃a po onhomonhiꞌĩ mbatera 

rehe ojogwerokuva. “Nahã ti xako,” e po ojipeꞌga. “Kwa. Nahã ti aꞌero,” e po 
ojipeꞌga. Igwete po g̃a ikwatijapavi inog̃a onhiꞌig̃a aꞌero. Ogwera po g̃a okwatija 
hehe no. Aerẽ po na tuhẽ reki g̃a jogwerekoi. Aꞌereki g̃a okwatijapavipe inog̃a. 
Ndogwerojijyi po ahe aꞌea aꞌero. Ahe po ndokwatijari ojipea akoja rehe no.

16 Oro Abraãovaꞌea pe Tupanaꞌga ei hako: “Nahã po ti ji tamombyry g̃a pe 
nde poꞌruavo nehẽ,” ei ga ahe ve. Abraãovaꞌea rymyminoꞌga pe Tupanaꞌga 
ei aꞌea no ojipejiveꞌga pe. Tupanaꞌga ndeꞌi heꞌyiveꞌg̃a pe aherymyminoꞌg̃a pe. 

“Nerymyminoꞌga pe ji ei javo ga pe,” ei ga ahe ve. Aꞌereki ga eꞌi Cristoꞌga pe.
17 Na ji imombeꞌukatui kiro. Ymya Tupanaꞌga ei Abraãovaꞌea pe 

hako: “Tamombyry ti g̃a pe nde poꞌruavo,” ei ga. Aerẽ ga eaꞌjavi ahe 
ve na tuhẽ ti javo. Aerẽ heꞌyjuhuvaꞌea quatrocentos e trinta Tupanaꞌga 
kwara mboꞌari okovo. Aꞌero ga nhiꞌig̃i Moisésvaꞌea pe emboꞌe ti g̃a 
nhinhiꞌig̃a rehe javo. Onhiꞌig̃ame Moisésvaꞌea pe ga ndogwerojijyi reki 
onhiꞌig̃agwera g̃wenondevaꞌea Abraãovaꞌea pe. Aꞌereki onhiꞌig̃a rupi 
tuhẽ Tupanaꞌga oko. 18  Po Tupanaꞌga ei tamondo ti pyryvaꞌea javo, aꞌero 
po ga g̃wembiꞌea rupi tuhẽ imondoi. Po Tupanaꞌga imondoi pyryvaꞌea 
ahenhiꞌig̃a rendukatua rehe jipi, aꞌero po g̃wembiꞌea rupi rũi ga imondoi. 
G̃wembiꞌea rupi tuhẽ reki ga imondoi pyryvaꞌea Abraãovaꞌea pe hako.

19 Aꞌero po pe ei: “Maraname Tupanaꞌga omondo onhiꞌig̃a Moisésvaꞌea pe 
aꞌero tomboꞌe ti ga g̃a javo?” peꞌji po pe. Omboꞌeuka ga ahe ve onhiꞌig̃a rehe 
tonhimombaragwaha ti g̃a okoteꞌvaruhua rehe javo. “Tohendu katu naꞌẽ ti g̃a 
Moisésvaꞌea remimboꞌea,” ei Tupanaꞌga hako. “Abraãovaꞌea rymyminoꞌga hoa 
renonde yvya koty ti g̃a tohendu katu naꞌẽ,” ei ga. Abraãovaꞌea rymyminoꞌga 
pe Tupanaꞌga eꞌi – kiroki ga pe Tupanaꞌga eꞌi nhog̃wenonde nde poꞌruavo 
ti ji tamombyry g̃a pe javo, Cristoꞌga. “Gahoa renonde yvya koty po ti g̃a 
hendukatui Moisésꞌga remimboꞌea nehẽ hamo,” ei Tupanaꞌga hako. Nahã 
Moisésvaꞌea remimboꞌea ruri hako. Tupanaꞌga onhiꞌĩ naꞌẽ ojipyriveꞌg̃a pe. Aerẽ 
Tupanaꞌgapyriveꞌg̃a heruri ganhiꞌig̃a yvya koty imombeꞌgwovo Moisésvaꞌea 
pe. Aerẽ ahe imbuhurukari oreramonhavaꞌea pe hako. Na tuhẽ ko Tupanaꞌga 
imonhimoanhani onhiꞌig̃a imbuhuruka ahe ve hako. 20 Abraãovaꞌea pe ki aꞌe 
te Tupanaꞌga tehe ombuhu onhiꞌig̃a. Ga nomonhimoanhani onhiꞌig̃a ojipeꞌg̃a 
pe imbuhuruka. Ga tehe ombuhu katu onhiꞌig̃a ahe ve hako.

Moisésvaꞌea remimboꞌeagwera rehe ndatekwavaꞌjavi
21 Tupanaꞌga eꞌi ypy Abraãovaꞌea pe hako. Aerẽ ga ei Moisésvaꞌea pe. Peꞌe 

po pe aꞌero: “Tupanaꞌga nhiꞌig̃a Moisésvaꞌea pe omovahĩ ganhiꞌig̃a Abraãovaꞌea 
pe naerũ?” Nomovahĩ tuhẽ reki. Aꞌereki Tupanaꞌga onhiꞌĩ Abraãovaꞌea pe g̃a 
mombyryva rehe. Aꞌereki g̃amombyryva ko g̃amongoag̃wama Tupanaꞌga pyri. 
Moisésvaꞌea remimboꞌea renduva ki aꞌe te nianemongoi reki Tupanaꞌga pyri. 

Po Tupanaꞌga nhande mongohetei ojipyri nhande aheremimboꞌea rendukaturo 
g̃waramo hamo, aꞌero po ga nhande mombyryvi nhande hendukaturame 
hamo. 22 Tupanaꞌga eꞌi reki: “Ndipiroꞌyhavi okoteꞌvaruhua hugwi yvya koty,” 
ei ga. “Aꞌe ji poa g̃a pe tamombyry ti g̃a nhirembiꞌeagwera rupi,” ei ga. G̃a pe 
ga ei – kiroki g̃a ojiko Jesus Cristoꞌga rehe. Aꞌereki g̃a jikogame Jesus Cristoꞌga 
rehe Tupanaꞌga g̃a mombyryvi.

23 Jesus Cristoꞌga rureꞌymame yvya koty ndorojikogi ve ore ga rehe. Aꞌea rupi 
ore ndorepiroꞌyi ve Moisésvaꞌea remimboꞌeagwera hugwi. Aꞌereki Tupanaꞌga 
g̃wenduvuka naꞌẽ aꞌea ore ve jipi aꞌea pyꞌrovo ti g̃a tojiko Jesus Cristoꞌga rehe 
javo. “Tojiko ti g̃a ga rehe ji ikwahavukarame g̃a pe Cristoꞌga mombeꞌua nehẽ,” 
ei ga. 24 Cristoꞌga rureꞌymame Moisésvaꞌea remimboꞌeagwera ko tayriꞌga 
rerekoharaꞌga ja ore ve – kiroki ga tayriꞌga rereko katu jipi eko katu javo ga 
pe. Na jitehe Moisésvaꞌea remimboꞌeagwera ore rerekokatui jipi peko katu javo 
ore ve. Aꞌereki Tupanaꞌga eꞌi: “Aꞌea g̃a ndereko naꞌẽ. Aꞌea pyꞌrovo ti Cristoꞌga 
toko g̃a pavẽi,” ei ga. “Cristoꞌga ti tomombyry g̃a g̃ajikoga g̃waramo ga rehe,” ei 
Tupanaꞌga. 25 Ag̃wamo ore jikogi Jesus Cristoꞌga rehe aꞌero. Nurã Moisésvaꞌea 
remimboꞌeagwera ndorererekoaꞌjavi. Aꞌereki ndatekwavaꞌjavi aꞌea rehe.

26  Peko pa pe Tupanaꞌga raꞌyramo kiro pejikotyꞌa Jesus Cristoꞌga pavẽi. 
Aꞌereki pe pejiko pa ga rehe. 27 Penhimobatizauka pe Cristoꞌgarehevaꞌero 
pejikotyꞌa ga pavẽi. 28  Ojoꞌjajoꞌja pe ndekoi kiro penhoirũiruamo. Igwete 
Tupanaꞌga ei: “Ojoꞌja g̃a ndekoi kiro judeusꞌg̃a judeusꞌg̃arũiveꞌg̃a pavẽi,” ei 
ga. “Ipiroꞌyveꞌg̃a ojoꞌja ipiroꞌyeꞌỹveꞌg̃a pavẽi – kiroki g̃a ndipiroꞌyi ojaraꞌg̃a 
hugwi. Akwaimbaeꞌg̃a ojoꞌja kunhangweraꞌg̃a pavẽi,” ei ga. Aꞌereki pe 
nhaporemo penhoirũirũ pejikotyꞌaro g̃waramo Jesus Cristoꞌga pavẽi. 
29 Cristoꞌgarehevaꞌero g̃waramo ko pe Abraãovaꞌea rymyminoaꞌjavaꞌea. 
Aꞌereki ymya Tupanaꞌga eꞌi Abraãovaꞌea pe aherymyminoag̃wamaꞌg̃a 
mombeꞌgwovo. Igwete po ti Tupanaꞌga pe mombyryvi nehẽ.

4  1-2 Kojiꞌi ti taꞌe pe me aꞌea rehe kiro ojoꞌjavaꞌea mombeꞌgwovo. Tayriꞌga 
ruvaꞌga po eꞌi ojipyriveꞌg̃a pe: “Tamondo pa ti nhimbatera jiraꞌyraꞌga pe 

nehẽ,” e po ga. “Momi po ti kwara ari ga rehe nehẽ. Aꞌea rupi po ti ga ipojykai 
nhimbatera ojive nehẽ,” e po ga g̃a pe. “Aꞌea renonde pereko katu ti jiraꞌyraꞌga 
mboꞌeavo ga rerekovo nehẽ. Pehepia katu naꞌẽ ti gambatera ga pe nehẽ no. 
Aꞌereki ga ivojaꞌi hete kiro,” e po ga ojipyriveꞌg̃a pe. Garaꞌyraꞌga gwereko pa tehe 
reki ombatera novĩa. Emo ga ovojaꞌirame ndopojykai ve. Okoteheveꞌg̃a javijitehe 
reki ga rekoi novĩa ipojykaeꞌymame ombatera. Ojipeꞌg̃a omboꞌe tayriꞌga aꞌero 
gambatera rerekokatuavo. Ga ndipiroꞌyi g̃a hugwi. 3 Tayriꞌg̃a javijitehe ko ore 
rekoi Cristoꞌga rureꞌymame. Aꞌereki aꞌea rupi ore ndorepiroꞌyi ikwakuva hugwi.

4-5 Ihog̃werĩrame Tupanaꞌga raꞌyraꞌga rura japiavo Tupanaꞌga ei ikwehe: 
“Ag̃wamo ko pyry jiraꞌyraꞌga hoa yvya koty. Tombopiroꞌy ti ga yvyakotyveꞌg̃a 
Moisésvaꞌea remimboꞌeagwera hugwi,” ei ga. Aꞌero Tupanaꞌga gwaꞌyraꞌga 
mbuhurukari kokoty ikwehe. Igwete ahe Jesusꞌga mboꞌari aꞌero ga 
monhimomboaka ikwehe. Yvya koty Jesusꞌga ruvi hendukatupava Moisésvaꞌea 

remimboꞌeagwera. Ga ndipiroꞌyi aꞌea hugwi ore mbopiroꞌyavo jugwi. 
“Tupanaꞌga ti tomombyry g̃a pe aꞌero. Ereki g̃a garaꞌyramo oko,” ei Jesusꞌga.

6  Peko pe garaꞌyramo tuhẽ. Aꞌero Tupanaꞌga ombuhuruka gwaꞌyraꞌga 
raꞌuva nhandepyꞌa pyri nhande mboꞌeavo. Nurã nhande ehetei Tupanaꞌga 
pe Apĩ. 7 Ndapekoaꞌjavi pe kiro pepiroꞌyeꞌỹvaꞌea aꞌero. Aꞌereki Tupanaꞌga 
raꞌyramo pe peko. Gwaꞌyra g̃waramo Tupanaꞌga pe mombyrypavi aꞌero.

Paulovaꞌea nhag̃ataruhu Galáciapevaꞌea rehe
8  Ymya Tupanaꞌga kwahaveꞌymame pe Tupanaꞌgarehevaꞌea rũi ikwehe. 

Aꞌea rupi po pe ndapepiroꞌyi haꞌangava hugwi penemimbohetehara 
hugwi. 9 Ag̃wamo ki aꞌe te pe pekwaha tuhẽ Tupanaꞌga. Gaha reki 
ojikwahavuka pe me pe mbojikoguka ojihe. Maranuhũrame pe 
perojijyjuhu pejeaporog̃ita kiro pejikopotaraꞌjava ikwakuvaꞌea rehe – 
kiroki ndipopoakari tehe? Maranuhũrame pe ndapepiroꞌypotaraꞌjavi aꞌea 
hugwi? 10 Pekwaku po pe sábado jipi. Jahya porame po pe pekwaku no. 
Yapoarupivaꞌea po pe pekwaku. Kwara mboꞌara rupi na jitehe no. Nahã 
po pe ikwakukwakuvi jipi. 11 Oko tehe jipyꞌa pe ndehe. Maraꞌngu po ji 
poravykyteheuhuavo pe mboꞌemboꞌerame ikwehe, aꞌe ji.

12  Nhiirũ, aꞌe hete ji pe me: Ji rupi ti peho. Aꞌereki ji pe javijitehe no. Pe 
ndapekoteꞌvaruhui ji ve ji horame pe pyri ikwehe. 13  Napemokaꞌnhymi 
pe jihoypya pegwyri pe ikwehe. Nhitetirũaro g̃waramo ji pytai pe 
pyri. Aꞌero ji imombeꞌui pyryvaꞌea pe me Jesus Cristoꞌga mombeꞌgwovo. 
14 Nhitetirũa iteꞌvaruhu pe me novĩa. Emo pe ndapekoteꞌvaruhui 
ji ve. Pe ji mbuhuruka katu reki pejipyteri pe ji rerekovo katu. Po 
Tupanaꞌgahugwiveꞌga ruri pe pyri hamo, aꞌero po pe ga mbuhurukakatui 
pejipyteri pe hamo. Po Jesus Cristoꞌga ruri pe pyri hamo, aꞌero po pe ga 
mbuhurukakatui pejipyteri pe hamo. Nahã ja ko pe ji mbuhuruka katu 
pejipyteri pe ikwehe. 15-16  Aꞌea rupi pe vyꞌahetei ji rehe novĩa. Aꞌiti tuhẽ 
pe ndekohetei ji rehe penhikwavaꞌeg̃a ji ve. Aꞌea rupi pe hendukatui 
nhiremimombeꞌua pe me novĩa. Ag̃wamo ki aꞌe te ji imombeꞌuro 
g̃waramo aꞌitituhẽvaꞌea pe me po pe etehei ji ve: “Pauloꞌga ndokoaꞌjavi 
nhande rehe kiro,” peꞌji tehe po pe. Marã po pe ndekoi kiruamo naerũ?

17 Nhaneirũꞌg̃aatyviveꞌg̃a oko hete tehe pe ndehe onhiꞌig̃atuavo pe me jipi. 
“Xanhiꞌig̃atu ti g̃a pe tojaꞌojaꞌo ti g̃a Pauloꞌga hugwi,” e po g̃a ojohupe. “Po 
ti g̃a jaꞌogi Pauloꞌg̃a hugwi, aꞌero po ti g̃a ndekohetei nhande rehe nehẽ,” e 
po g̃a ojohupe. Nurã g̃a ndekoi pe ndehe, aꞌe ji. 18 Pyry hete reki aherekoa 
pe ndehe pe nderekokaturame. Aꞌero ko pyry jirekoa pe ndehe ji rekorame 
pe pyri. Pyry ji rekoeꞌymame pe pyri no. 19 Pe ko jiraꞌyraꞌjavaꞌea. Hahyahi 
kunhangwerahẽa pe gwaꞌyra mboꞌarame. Na jitehe hahyahi ji ve ikwehe. 
Aꞌereki aꞌea rupi ji apotarahi pejikoga Cristoꞌga rehe. Ag̃wamo hahyahivaꞌja 
ji ve pejikoheteeꞌymame Cristoꞌga rehe. 20 Marã po pe ndekouhui aꞌero? 
Ako po ji kiro pe pyri hamo. Hajihe po nhinhiꞌig̃a pe me aꞌero hamo.

Abraãovaꞌea raꞌyravaꞌea memei
21 Jararamo po pe peꞌe tehe ojohupe: “Xako ti Moisésvaꞌea remimboꞌeagwera 

rehe. Aꞌero po ti Tupanaꞌga ei nhande ve nehẽ: ‘Pepyry hete pe’,” peꞌe tehe po pe. 
Peko pota pe aheremimboꞌeagwera rehe novĩa. Emo pe ndapehenduvi ahenhiꞌig̃a. 
22 Aꞌereki aherembikwatijara nhande mboꞌe Abraãovaꞌea raꞌyravaꞌea rehe. Dois 
aheraꞌykwaimbaꞌea hako. Ojipevaꞌea ko Agarvaꞌea raꞌyravaꞌea. Ojipevaꞌea ko 
Abraãovaꞌea rembirekoetevaꞌea raꞌyravaꞌea Saravaꞌea raꞌyravaꞌea. Agarvaꞌea 
oporavyky Saravaꞌea pe ipiroꞌyeꞌyma ahe hugwi. Aꞌereki ymyahũagwera jate 
gwereko ipiroꞌyeꞌỹvaꞌea akwaimbaꞌevaꞌea kunhangweravaꞌea no. Ahe oporavyky 
hete ojaravaꞌea pe gwaꞌyravaꞌea pavẽi ipiroꞌyangava ahe hugwi. Nahã ko 
Agarvaꞌea aꞌero. Ahe oporavyky Saravaꞌea pe ipiroꞌyeꞌyma ahe hugwi. Naneꞌymi 
ahe rekoi Saravaꞌea remimbotarimovaꞌea rupi aꞌero. Saravaꞌea ki aꞌe te na rũi 
Abraãovaꞌea rembirekoetevaꞌea. Ahe ko ipiroꞌyvaꞌea.

Mokõi Abraãovaꞌea raꞌykwaimbaꞌea aꞌero hako Saravaꞌea raꞌyravaꞌea 
Agarvaꞌea raꞌyravaꞌea pavẽi hako. 23  Tupanaꞌga eꞌi nhog̃wenonde 
Abraãovaꞌea pe hako: “Aerẽ po ti nerembirekohẽa tuhẽ ga mboꞌari nde 
ve nehẽ,” ei ga ahe ve Saravaꞌea mombeꞌgwovo hako. Emo Abraãovaꞌea 
taꞌy naꞌẽ ipiroꞌyeꞌỹvaꞌea pe Agarvaꞌea pe Tupanaꞌga nhiꞌig̃a rupi rũi. Aerẽ 
Abraãovaꞌea xavaꞌehetero g̃wembirekoetevaꞌea pavẽi Saravaꞌea pavẽi 
novĩa. Emo Tupanaꞌga g̃wembiꞌea rupi katu ahe mbotaꞌyruka Abraãovaꞌea 
pe. Nurã Isaquevaꞌea ari g̃waivĩvaꞌea hugwi Saravaꞌea hugwi.

24-25 Nanongara ko nhande mboꞌe Tupanaꞌga nhiꞌig̃a rehe. Aꞌereki Tupanaꞌga 
nhiꞌig̃a oko kunhangweravaꞌeaꞌjavaꞌea. Dois kunhangweravaꞌea. Na jitehe ko 
dois Tupanaꞌga nhiꞌig̃a hako. Ga nhiꞌig̃ame Abraãovaꞌea pe Tupanaꞌga nhiꞌig̃a 
ko Saravaꞌeaꞌjavaꞌea. Ga nhiꞌig̃ame Moisésvaꞌea pe Tupanaꞌga nhiꞌig̃a ko 
Agarvaꞌeaꞌjavaꞌea. Nahã aꞌero. Ymya Moisésvaꞌea hoi oꞌama yvytyruhua rehe 
Sinai rehe Arábiapeveꞌg̃a gwyri pe hako. Pevo Moisésvaꞌea henduvi Tupanaꞌga 
nhiꞌig̃a. Aꞌero ahe judeusvaꞌea mboꞌemboꞌei aꞌea rehe. Kiroki g̃a oko Moisésvaꞌea 
remimboꞌeagwera rupi – g̃a ndipiroꞌyi jugwi. G̃a ko Agarvaꞌea raꞌyravaꞌea ja. 
Aꞌereki kiroki ahe oko Agarvaꞌea raꞌyramo – ahe ko ipiroꞌyeꞌỹvaꞌea no.

Ag̃wamovaꞌea cidade de Jerusalém ko Agarvaꞌea javijitehe. Ojaravaꞌea 
nhiꞌig̃a hugwi Agarvaꞌea ndipiroꞌyi jipi gwaꞌyravaꞌea pavẽi. Na jitehe 
Jerusalémmeveꞌg̃a ndipiroꞌyi Moisésvaꞌea remimboꞌeagwera hugwi judeusꞌg̃a. 
26 Gwereko iruꞌĩa Jerusalémaꞌjavaꞌea Tupanaꞌga apoa. Aꞌepevaꞌea ko nhande. 
Aꞌereki nhande nhandepiroꞌy Moisésvaꞌea remimboꞌeagwera hugwi.

Saravaꞌea Abraãovaꞌea rembirekoetevaꞌea na jitehe ipiroꞌy oporavykyeꞌyma 
ojipevaꞌea pe. 27 Igwete Tupanaꞌga ikwatijarukari onhiꞌig̃a inog̃auka hako.

“Nanderaꞌyri nde g̃a mboꞌareꞌyma.
Aꞌereki ga opohi nde hugwi.
Emo po ti nde roryroryvamo nehẽ,” ei ga.

“Nde nderekwahavi ve hahya g̃a mboꞌareꞌyma.

Emo ti nde rahẽrahemamo g̃a mboꞌamboꞌa nehẽ,” ei Tupanaꞌga.
“Ejoryjory ti aꞌero.

Opohi ga nde hugwi novĩa.
Emo po ti nderaꞌyraꞌg̃a ndetauhuro nehẽ hẽaraꞌyraꞌg̃a hohe hẽa 

rembirekorame ga pavẽi,” ei Tupanaꞌga ikwatijaruka hako.
28 Nhiirũ, Tupanaꞌga eꞌi Abraãovaꞌea pe hako: “Aerẽ po ti nde raꞌyramo nehẽ,” 

ei ga. “Tamombyry ti nde ve aꞌero nehẽ nerymyminoꞌg̃a pe nehẽ no,” ei ga 
Abraãovaꞌea pe hako. G̃wembiꞌea rupi Tupanaꞌga Isaquevaꞌea mongoi Abraãovaꞌea 
raꞌyramo gwaꞌuva pyvõ aꞌero. G̃wembiꞌea rupi jitehe Tupanaꞌga pe mongoi 
Abraãovaꞌea raꞌyraꞌjavamo no pejikotyꞌaro g̃waramo Cristoꞌga pavẽi. 29 Tupanaꞌga 
raꞌuva pyvõ Isaquevaꞌea oꞌa. Ismaelvaꞌea Agarvaꞌea raꞌyravaꞌea ki aꞌe te aꞌea 
pyvõ rũi oꞌa. Aꞌereki Abraãovaꞌea taꞌy tehe ipiroꞌyeꞌỹvaꞌea pe. Aerẽ Ismaelvaꞌea 
rekoteꞌvaruhui Isaquevaꞌea pe hako. Na jitehe ag̃wamo – kiroki g̃a Moisésvaꞌea 
remimboꞌeagwera rupi oko – g̃a oko teꞌvaruhu nhande ve nhande jikotyꞌarame 
Cristoꞌga pavẽi Tupanaꞌga raꞌuva pyvõ. 30 Marã reki ikwatijara eꞌi aꞌero hako? 
Ikwatijara omombeꞌu Saravaꞌea nhiꞌig̃agwera g̃wembirekovaꞌea pe Abraãovaꞌea pe.

“Emombo ti avo hugwi ipiroꞌyeꞌỹvehẽa hẽaraꞌyraꞌga reheve,” ei ahe.
“Ga po ti ndopojykai tuhẽ nembatera nehẽ ipiroꞌyeꞌỹvehẽa raꞌyraꞌga,” 

ei Saravaꞌea ahe ve.
“Jihi ko nerembirekoetea,” ei ahe.
“Jiraꞌyraꞌga jate po ti opojyka ndeapoa nehẽ,” ei ahe Abraãovaꞌea pe hako.

Nahã ikwatijara imombeꞌui Saravaꞌea nhiꞌig̃agwera hako.
31 Nhiirũ, ipiroꞌyeꞌỹvaꞌea raꞌyravaꞌea ja rũi nhande rekoi aꞌero. Aꞌereki 

Moisésvaꞌea remimboꞌeagwera rupi rũi nhande xako. Xako nhande ipiroꞌyvaꞌea 
raꞌyravaꞌea javijitehe. Nurã nhande rekoi Tupanaꞌga remimombyryva rupi.

Cristoꞌga nhande mbopiroꞌy

5  1 Cristoꞌga nhande mbopiroꞌy yvyakotyvaꞌea remimboꞌeagwera 
hugwi tipiroꞌy tuhẽ ti g̃a javo. Na tuhẽ ti peko aꞌero. Tapekoaꞌjavi ti 

ipiroꞌyeꞌỹveꞌg̃a ja g̃a jikwakukwakuvame.
2 Ji rendu katu ti. Tapenhimboꞌeaꞌjavukari g̃a pe. Aꞌereki g̃a eꞌi pe me jipi: 

“Pekytiuka ti penhakwanhapira,” ei g̃a. “Aꞌero po ti Tupanaꞌga ei pe me nehẽ: 
‘Pepyry hete pe’.” Aꞌea g̃a ei pe me novĩa. Ji ki aꞌe te Pauloramo taꞌe pe me: Po ti 
pe jikytiukapotari nehẽ, aꞌero po ti Cristoꞌga ndapepokogiꞌiꞌi nehẽ. 3 Aꞌeaꞌja hete 
ko ji: Kiroki g̃a ojikytiuka pota – tonhiꞌĩpoꞌru pa po ti g̃a Moisésvaꞌea hamo. 
4 Jararamo po pe ei ojohupe: “Po nhande Moisésvaꞌea nhiꞌĩpoꞌrurame po ti 
Tupanaꞌga ei nhande ve aꞌero nehẽ: ‘Pepyry hete pe’,” peꞌe tehe po pe. Peꞌerame 
aꞌea po pe nhimbopohiri Cristoꞌga hugwi. Pemovahĩvahĩ po pe Tupanaꞌga 
remimombyryva pejive aꞌero. 5 Ore ki aꞌe te orojikotyꞌa Cristoꞌga pavẽi. 
Tupanaꞌga raꞌuva ore mboꞌe aꞌero. Nurã ore ehetei: “Tupanaꞌga po ti eꞌi nhande 
ve nehẽ: ‘Pepyry hete pe,’ e po ti ga nehẽ,” oroꞌe ore. Na tuhẽ. Aꞌereki orojiko 
ore Cristoꞌga rehe. 6 Ore jikotyꞌaro g̃waramo Jesus Cristoꞌga pavẽi Tupanaꞌga 

ei: “Pyry hete g̃a jikogi ga rehe.” Ga ndeꞌi pyry ore jikytiukaro g̃waramo. Pyry 
ga ndeꞌi ore jikytiukareꞌyma g̃waramo. Ore jikoga g̃waramo Cristoꞌga rehe 
Tupanaꞌga eꞌi pyry. Ore ojipeꞌg̃a arõheterame jukwaha reki orejikoga ga rehe.

7 Ymya pe jikohetei Jesus Cristoꞌga rehe pyryvaꞌea rerovia ikwehe. Emo 
kiro pe napehendukatuaꞌjavi pyryvaꞌea mombeꞌua. Maranuhũrame ojipeꞌga 
pe ndovahoguhui pendeaporog̃ita rerojijyjijyita? 8 Tupanaꞌga rũi gwerojijyi 
pendeaporog̃ita. Gaha eꞌi pe me peko ti jirehevaꞌea javo. 9 Tamombeꞌuaꞌja 
pe me ojoꞌjavaꞌea aꞌero. Nhande imondoꞌirame imbovuhava pão huꞌuma 
pype, aerẽ imbovuvupavi reki huꞌuma aꞌero. Na jitehe ga pe mboꞌeꞌirame 
kiro Tupanaꞌga nhiꞌig̃arũivaꞌea rehe, aerẽ po ti pe heroviapavi garemimboꞌea 
Tupanaꞌga nhiꞌig̃arũivaꞌea nehẽ. 10 Na rũi reki pe ndekoi, aꞌe ji. Jijikotyꞌaro 
g̃waramo Cristoꞌga pavẽi ji ei: Pejapyaka katu tuhẽ po ti pe ji javijitehe 
nehẽ. Emo pemomynhuhũveꞌga pe po ti Tupanaꞌga imbohahyukari nehẽ. 
Maraꞌngu po ga huvihavamo okovo? Ga vĩa po ti okwaha hahya nehẽ.

11 Oro ji, nhiirũ, ji ndaꞌei tuhẽ ahe ve tojikytiuka ti g̃a javo. Iꞌmbe reki judeusꞌg̃a 
ji mombeꞌgwovo Pauloꞌga eꞌi jupe javo. “‘Tojikytiuka ti g̃a. Aꞌea pyry Tupanaꞌga 
pe,’ ei Pauloꞌga,” ei g̃a oꞌmbero. Ymya ji ei aꞌea novĩa. Ag̃wamo ji erame po g̃a 
ndokoteꞌvaruhuaꞌjavi ji ve aꞌero hamo. Aꞌereki ahekytia g̃a opota hete. G̃a oko 
teꞌvaruhu tuhẽ reki ji ve. Aꞌeaꞌe ko ji jipi: Jesus Cristoꞌga omano yva rehe nhande 
repyga, aꞌe ji. Pejikoga rehe jate ga rehe po ti Tupanaꞌga ei pepyry pe javo. Emo 
ji ndaꞌei tojikytiuka ti g̃a javo. Ji erame po g̃a nonhimonhaꞌngaaꞌjavi ji ve hamo ji 
Cristoꞌga manoagwera mombeꞌurame hamo. 12 Kiroki g̃a ombovambova pepyꞌa 
tapekytiuka ti penhakwanha javo – maranuhũrame g̃a ndojirakwanhaꞌotehei?

13  Pehe reki, Tupanaꞌga pe moꞌẽ tapepiroꞌy ti javo. Tapeꞌei ti aꞌero: 
“Nhandepiroꞌy nhande. Xako teꞌvaruhu ti nhaneremimbotarimo aꞌero.” 
Tapeꞌei ti aꞌea. Nahã ti peko: Pejopokopoko ti penhoaromo. 14 Aꞌereki 
Moisésvaꞌea remimboꞌeagwera nhaporemo eꞌi no:

“Erenhiarõ hete nde.
Na jitehe ti earõ hete ejikotyveꞌg̃a,” eꞌi aheremimboꞌeagwera aꞌero.

15 Emo pejogwayvarame ko pe onharõvaꞌeaꞌjavaꞌea. Aꞌea ojouꞌuuꞌu okovo. 
Penhimbokoꞌi ti aꞌero. Pejogwayvarame po ti pe nhomboteꞌvaruhupavi nehẽ.

Peko ti Tupanaꞌga raꞌuva remimbotarimovaꞌea rehe
16  Na tuhẽ ji ei pe me kiro: Na Tupanaꞌga raꞌuva nhimbopogweukari pe 

me. Nahã po ti pe ndapekoi tuhẽ pejipyꞌateꞌvaruhua remimbotarimovaꞌea 
rehe pejikovo. 17 Nhandepyꞌateꞌvaruhua omovahĩ Tupanaꞌga raꞌuva jipi. 
Tupanaꞌga raꞌuva omovahĩ nhandepyꞌateꞌvaruhua jipi no. Onhomovahĩ 
tuhẽ a. Tupanaꞌga raꞌuva omovahĩ pepyꞌateꞌvaruhua tapekoyme ti 
penhimimbotarimovaꞌea rehe. 18  Tupanaꞌga raꞌuva nhimbopogweukarame 
pe me aheremimboꞌeagwera napemondomondoi aꞌero.

19 G̃apyꞌa teꞌvaruhurame jukwaha reki g̃andekoteꞌvaruhua. Gwerekouhu 
g̃a ojipeꞌg̃a nembirekoꞌg̃a. Ndoakwahavihu g̃a okovo a. G̃a nanuhũ jipi. 20 Oko 

hete ko g̃a haꞌangava rehe g̃wemimbohetehara rehe okoeꞌyma Tupanaꞌga rehe. 
Omboteꞌvaruhu g̃a opajiro. Nanongaraꞌg̃a nombopogwei Tupanaꞌga raꞌuva 
remimbotarimovaꞌea rehe. Ojogwereko teꞌvaruhu g̃a. Ojogwayvaruhu g̃a okovo. 
Onhimyrõ g̃a ojogwehe. Onhimboahiahivuhu g̃a ojohupe. Ojihe jate g̃a ndekoi 
ji po ti jaraꞌg̃a hohe nehẽ javo. Ojipeꞌapeꞌa g̃a jaraꞌg̃a hugwi ndokwahavihu 
g̃a javo. Ndojiheꞌaraꞌjavi g̃a jaraꞌg̃a ndehe g̃wemimboꞌea rehe. 21 Opota pota 
g̃a ojohugwi. Heagwyrygwyry g̃a toryva rerekouhurame. Ojipejipea ko 
g̃andekoteꞌvaruhua no nanongara jitehe. Amombeꞌu ko ji pe me ikwehe. Kiro ji 
imombeꞌuaꞌjavi aꞌero. Nanongaraꞌg̃a po ti Tupanaꞌgareheveꞌg̃a rũi nehẽ.

22 Emo Tupanaꞌga raꞌuva nhande pojykarame ko nhande nanongaraꞌg̃a atyvi. 
Tiarõ hete nhande ojipeꞌg̃a. Nhanderory nhande aꞌero. Aꞌereki Tupanaꞌga raꞌuva 
nhande mbohoryory nhande rerekovo. U katu nhandepyꞌa. Xanhimomirana 
nhande avuirama ojipeꞌg̃a ndekoteꞌvaruhurame nhande ve. Timombyry 
nhande g̃a pe. Nhandepyry tuhẽ nhande. Jaraꞌg̃a ojiko nhande rehe. Nahã 
nhande rekoi Tupanaꞌga raꞌuva nhande pojykarame. 23 Nhanenhyrõ nhande 
jaraꞌg̃a pe. Nhande ndiakoaꞌjavi nhandepyꞌateꞌvaruhua remimbotaruhua rupi. 
Aheremimboꞌea nomovahĩ nanongaraꞌg̃a! 24 Jesus Cristoꞌgarehevaꞌero g̃waramo 
nhande ei: Ndiakoaꞌjavi nhande nhandepyꞌateꞌvaruhua remimbotarimovaꞌea 
rupi. 25 Tupanaꞌga raꞌuva nhande mboheaporog̃ita pyahu nhande rerekovo. 
Xako po ti garaꞌuva remimbotarimovaꞌea rupi aꞌero hamo. 26 Xanhimboheteyme 
ti, ji po ti jaraꞌg̃a hohe nehẽ javo. Xanhimyrõyme ti g̃a ndehe no.

Pejopokopoko ti

6  1 Nhiirũ, nahã po pe ndekoi penhirũꞌga pavẽi hamo ikwahavame 
garekoteꞌvaruhua hamo. Pendekorame Tupanaꞌga raꞌuva 

remimbotarimovaꞌea rehe penhiꞌinhyrõ ti ga pe aꞌero ga mongokatuaꞌjava. 
Pejapyaka katu ti pejihe tapembopogweyme ti garekoteꞌvaruhua rehe 
nehẽ no. 2  Pejopokopoko ti aꞌero jipi. Nahã po ti pe hendukatui Cristoꞌga 
remimboꞌea nehẽ. 3  Kiroki g̃a onhimbohete tehe – g̃a onhimoandyandyi 
reki. 4 Pejapyaka katu ti pejeaporog̃ita rehe tahepia ti jirekokatua javo. 
Pendekokaturame, aꞌea rehe po ti pe ndoryvamo aꞌero ji g̃a hohe javeꞌỹ. 
5 Nhande retakweraꞌja po xako katu jipi hamo.

6  Nhanemboꞌeharaꞌg̃a pe po nhande timondomondo pyryvaꞌea hamo g̃a 
nhanemboꞌemboꞌerame Cristoꞌga nhiꞌig̃a rehe jipi.

7 Tapenhimoandyandyi ti pejikoteꞌvaruhua rehe. Aꞌereki ahe 
nomoandyandyi Tupanaꞌga. Jukwaha reki nhande ve. Nhande itymame 
mbatera g̃wia jitehe po ti nhande jykyi aꞌero nehẽ. Na jitehe nhande 
rekoteꞌvaruhurame iteꞌvaruhu tuhẽ po ti nhande ve aꞌero nehẽ. Tupanaꞌga po 
ti ombohahyuka nhande ve nehẽ. 8 Po ti nhande rekoi nhandepyꞌateꞌvaruhua 
remimbotarimovaꞌea rehe, aꞌero po ti nhandepyꞌateꞌvaruhua jitehe 
nhanemondoag̃wama hahyvaꞌea ruvihava pype nhande manorame nehẽ. 
Po ti nhande rekoi Tupanaꞌga raꞌuva remimbotarimovaꞌea rehe, aꞌero po ti 

garaꞌuva jitehe nhande mongoi Tupanaꞌga pyri nehẽ. 9 Tiandekwerajyme ti 
nhanderekokatua rehe. Nhande jirokwarame nhandekokatuavo jipi po ti oho 
nhande ve imombyryhava apiavo nehẽ. 10 Nhanderekorame g̃a pavẽi xako 
katu ti g̃a pe nhaporemo aꞌero, g̃a pe kaitu Jesusꞌgareheveꞌg̃a pe.

Paulovaꞌea okwatija pa Galáciapevaꞌea pe
11 Jihi kiro akwatija jipovo pe me. Pehepia nhirembikwatijara. 

Hehanhuhũvaꞌea ji aꞌapo.
12 Topomog̃ita katu ti ji kiro aꞌero. Cristoꞌga omano yva rehe nhande 

repyga ikwehe. Nhande jikogame jate Cristoꞌga rehe Tupanaꞌga ei pepyry pe 
javo. Judeusꞌg̃a ki aꞌe te eꞌi: “Po ahe g̃wendu Moisésvaꞌea remimboꞌeagwera 
hamo,” ei judeusꞌg̃a. Nurã akojaꞌg̃a – kiroki g̃a oho pe pyri – g̃a pe kytiuka pota 
tohendu katu ti g̃a Moisésvaꞌea remimboꞌeagwera aꞌero javo. Aꞌea g̃a opota. 
Aꞌereki g̃a eꞌi ojohupe: “Nhande g̃a kytiukarame po ti judeusꞌg̃a nhimohemi 
nhande rehe nehẽ,” ei g̃a. “Ndokoteꞌvaruhui po ti g̃a nhande ve aꞌero nehẽ 
nhande Cristoꞌga manoa mombeꞌurame nehẽ,” ei g̃a. Aꞌea rehe jate g̃a eꞌi 
hete pe me pejikytiuka javo. 13 “Pejikytiuka ti hendukatupava Moisésvaꞌea 
remimboꞌeagwera,” eꞌi tehe g̃a pe me. G̃a vehevi ki aꞌe te nohendukatupavi 
Moisésvaꞌea remimboꞌeagwera no. G̃a opota tehe pekytiukara. Pe kytiukarame 
po ti g̃a nhimboheteuhui aꞌea rehe nehẽ ore tuhẽ g̃a kytiuka javo nehẽ.

14 Ji ki aꞌe te nanhimbohetei. Jesus Cristoꞌga jate ji ambohete 
nhandepojykahareteꞌga. Aꞌereki ga omano yva rehe nhande repyga. Aꞌero jijikoga 
g̃waramo Cristoꞌga rehe kiro ji ndakoaꞌjavi yvyakotyveꞌg̃a ndeaporog̃ita rehe. 
Na jitehe – kiroki g̃a oko yvyakotyveꞌg̃a ndeaporog̃ita rehe – g̃a ndokoaꞌjavi 
jireaporog̃ita rehe no. 15 Tupanaꞌga ndeꞌi reki pyry nhande kytirame. Ga ndeꞌi pyry 
nhande kytieꞌymame. Nhande reaporog̃itapyahurame, aꞌea pe Tupanaꞌga eꞌi pyry.

16  Kiroki g̃a g̃wendu katu aꞌea nhiremimboꞌea rehe okovo – Tupanaꞌga 
ti tonog̃atu g̃apyꞌa. Toporogwety ti ga g̃a no. Ojiheveꞌg̃a nhaporemo ti ga 
toporogwety.

17 Kiro ji ei aꞌero: Tanhimomynhaꞌjavyme ti g̃a onhiꞌĩteheavo. Aꞌereki Jesusꞌga 
ko jipojykahareteꞌga. Jukwaha reki aꞌea. Aꞌereki jukwaha ikaꞌẽagwera jiraꞌoa rehe. 
Aꞌereki ji Jesusꞌga mombeꞌumbeꞌurame ojipeꞌg̃a jigwarai ji rehe ji nupanupamo.

18  Nhiirũ, Jesus Cristoꞌga tomombyry pe me nhandepojykahareteꞌga. Na 
tuhẽ. Amém. 

Gálatas 6



572

1  1 Jihi ko Pauloramo Jesus Cristoꞌga moirũharamo jiporavykyavo 
Tupanaꞌga pe Cristoꞌga mombeꞌgwovo. Aꞌereki nahã Tupanaꞌga opota.

Kiro ji ikwatijarukari imondouka pe me. Pe ko Tupanaꞌga remimoꞌẽharamo. 
Ndapepohiri pe Cristo Jesusꞌga hugwi pejikovo garehevaꞌero jipi. Kiro ji 
ikwatijarukari imondouka pe me – perope cidade de Éfeso pe.

2  Kiro ji ei: Nhanderuveteꞌga Tupanaꞌga ti tomombyry pe me Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, aꞌe ji.

Tupanaꞌga pyry hete nhande ve

 3 Timbohete ti Tupanaꞌga! Ga ko nhandepojykahareteꞌga ruvaꞌga Jesus 
Cristoꞌga ruvaꞌga. Ga ko Jesus Cristoꞌga ruvihavuhuheteꞌga no.

Ymyahũ yvaga hugwi Tupanaꞌga omondo gwaꞌuvapyryva nhande 
pyri imombyryva nhande ve. Nhande jikotyꞌaro g̃waramo 
Cristoꞌga pavẽi aꞌea imombyryparavuhupavi nhande ve.

 4 Aꞌereki ymyahũ yvya apoa renonde yvaga apoa renonde Tupanaꞌga 
eꞌi: “Tamombyry ti ji g̃a pe nehẽ,” ei ga. Aꞌea rupi ga nhande 
mbojikotyꞌaruka Cristoꞌga pavẽi. Nahã ga nhande moꞌemoꞌẽi ojive.

“Toko pyry ti g̃a okoteꞌvaruhueꞌyma tuhẽ jirovai pyteri pe ji 
arõheteavo nehẽ,” ei Tupanaꞌga nhande moꞌemoꞌeamo.

 5 Aꞌereki ymyahũ ga eꞌi ojapyakavo nhande rehe: “Ambojaꞌojaꞌo ti ji g̃a 
jijive toko ti g̃a jiraꞌyramo upa ji pyri nehẽ Jesus Cristoꞌga manoro 
g̃waramo g̃a ndepyga nehẽ,” ei ga.

“Nanongara ji apota,” ei ga.
 6 Nahã ymyahũ ga pyryvamo nhande ve nhande moꞌemoꞌeamo 

nhande mongovo gwaꞌyramo tanhimboheteuka ti g̃a pe jipyryva 
katukaturo g̃waramo g̃a pe javo.

Tupanaꞌga pyryhetero nhande ve nhande jikotyꞌaro g̃waramo 
Cristoꞌga pavẽi Tupanaꞌga remiaꞌnguheteꞌga pavẽi.

 7 Gwekoa rekaꞌvogukaro g̃waramo omanomo Cristoꞌga nhande 
mbopiroꞌyi nhanderekoteꞌvaruhua hugwi. Nurã Tupanaꞌga 
ndokwahavaꞌjavi nhanderekoteꞌvaruhua imomboa.

Nahã Tupanaꞌga pyrykatukaturo.
 8 Nahã ga pyryhetero nhande ve ikwahapava onhimombaragwahava.
 9 G̃wemimbotarimovaꞌea g̃wembiepiukaripyreꞌyma ga ikwahavukari 

reki nhande ve.
Aꞌereki ga okwahavuka pota hete nhande ve. Eꞌi ga: “Nahanahã ti 

nehẽ ji Cristoꞌga mondoro g̃waramo g̃a pyri nehẽ,” ei ga.
 10 “Aerẽ mbapava koty ti pyry ji ve ji g̃a mongopavi Cristoꞌga nhiꞌig̃a 

rupi yvagipeveꞌg̃a yvyakotyveꞌg̃a ndeheve nehẽ. Nahã ti ga 
g̃apojykahareteꞌga nehẽ, ei ga.

Cristoꞌga nhiꞌig̃a rupi ti ji imongopavi yvagipevaꞌea yvyakotyvaꞌea 
reheve nehẽ. Nahã ti ga aꞌea pojykahareteꞌga nehẽ no.

Nahã ti Cristoꞌga rekoi tuhẽ huvihavuhuhetero mbatera nhaporemo 
ipojykaharetero g̃a nhaporemo g̃apojykaharetero nehẽ no,” ei Tupanaꞌga.

 11 Ore jikotyꞌaro g̃waramo Cristoꞌga pavẽi Tupanaꞌga pyryhetero ore ve. 
Aerẽ ti ga ore mongoi ojipyri ore mombytavo avuirama nehẽ no.

Aꞌereki ymyahũ Tupanaꞌga omongo pa g̃wemimbotarimovaꞌea 
rehe. Aꞌea rupi ga ojapyaka ore rehe no. Heaporog̃ita ga ore 
moꞌemoꞌeamo ojive javo hako. Eꞌi ga:

 12 “Tanhimboheteuka ti g̃a pe jikatukaturo g̃waramo – kiroki g̃a 
ojikogypy Cristoꞌga rehe,” ei ga hako. Na tuhẽ. Aꞌereki Tupanaꞌga 
ojapyaka ypy gweaporog̃itaro.

Aerẽ te ga imongopavi g̃wemimbotarimovaꞌea rehe. Orojikogypy ore 
Cristoꞌga rehe.

 13 Ymyaꞌĩ pejiko pe Cristoꞌga rehe no henduvame Cristoꞌga mombeꞌua 
aꞌitituhẽvaꞌea.

G̃a eꞌi pe me: “Pejiko ti Cristoꞌga rehe imomboruka ga pe 
pejekoteꞌvaruhua,” ei g̃a pe me.

Cristoꞌga pavẽi pe jikotyꞌaro g̃waramo Tupanaꞌga imondoi 
gwaꞌuvapyryva imombytavo pe pyri no pejikogame Cristoꞌga rehe.

Aꞌereki ymyahũ Tupanaꞌga eꞌi: “Amondo ti ji jiraꞌuvapyryva g̃a pyri g̃a 
pojykauka jijive nehẽ – kiroki g̃a ojiko Cristoꞌga rehe. Jukwaha a aꞌero 
nhirembipojyka nehẽ.” Aꞌea Tupanaꞌga ei gwaꞌuvapyryva mondovo pe pyri.

 14 Pyryvaꞌea gwaꞌuvapyryva ga imondoi nhande ve kiro. Nurã nhande 
ei ikwahava javo: Tupanaꞌga ti imombyryhetei nhande ve nhande 
pokoguka nhande mbopiroꞌyuka nhanderekoteꞌvaruhua hugwi nehẽ.

Ojipyri ti ga nhande rerohoukari nhande mombytavo avuirama nehẽ 
toko ti g̃a jirehevaꞌero javo, xaꞌe nhande ikwahava.

Pyry hete ga nhande ve gwaꞌuvapyryva mondovo nhande pyri 
tanhimboheteuka ti g̃a pe jikatukaturo g̃waramo javo.

Paulovaꞌea onhiꞌĩ Tupanaꞌga pe Éfesopevaꞌea repyga
15-16 Nurã jihi no, nhinhiꞌig̃ame Tupanaꞌga pe ji nanhiꞌimbigi ga pe pe ndepyga.
— Ndepyry hete nde, aꞌe ji Tupanaꞌga pe. Aꞌereki nde erembojiko 

Éfesopeveꞌg̃a Jesusꞌga rehe g̃a pokoga. Emombyry ti g̃a pe, aꞌe ji ga pe jipi.
Aꞌereki ojipeꞌg̃a pe mombeꞌu ji ve. “Éfesopeveꞌg̃a ojiko hete Jesusꞌga 

rehe nhandepojykahareteꞌga rehe ikwehe,” ei g̃a ji ve. “Oarõ hete g̃a 
Tupanaꞌga remimoꞌẽharaꞌg̃a nhaporemo,” ei g̃a pe mombeꞌgwovo.

17 Tupanaꞌga ko nhandepojykahareteꞌga ruvihavuhuheteꞌga Jesus 
Cristoꞌga ruvihavuhuheteꞌga. Gaha timbohete! Aꞌereki ga pyry katu katu 
nhanderuveteꞌga. Ga pe ji ei pe ndepyga jipi:

— Ekwahaheteuka ti Éfesopeveꞌg̃a pe nahanahã ji rekoi javo. Nderaꞌuva 
ti tomboꞌe g̃a nde rehe nde monhimombaragwahavuka g̃a pe. Nderaꞌuva 
ti tanderepiuka g̃a pe g̃a mboheaporog̃itakatuavo nahanahã Tupanaꞌga 
rekoi javo, aꞌe ji Tupanaꞌga pe pe ndepyga.

18  Ga pe ji ei:
— Aꞌero ti gweaporog̃itakatuheterame Éfesopeveꞌg̃a ikwahavi oyvyteri pe nehẽ. 

Nurã ti g̃a ei nehẽ: “Pyry hete ti nhande ve nehẽ. Aꞌereki Tupanaꞌga eꞌi opyryvamo 
nhande ve: ‘Tuhu ti g̃a upa avuirama ji pyri nehẽ,’ ei Tupanaꞌga nhande ve.”

— Nahã ti g̃a ei ojikoheteavo nde rehe gworygworyvamo nehẽ, aꞌe ji 
Tupanaꞌga pe pe ndepyga.

Ga pe ji ei:
— Gweaporog̃itakatuheterame ti Éfesopeveꞌg̃a ikwahavi neremimbokatukatua 

ojive, aꞌe ji. Nurã ti g̃a ei nehẽ: “Yvagi pe ti ikatu katu nhande ve nhaporemo 
nehẽ Jesusꞌgarehevaꞌero nhande rekoro g̃waramo. Tupanaꞌga ti nhande mongoi 
ojipyri jaraꞌg̃a ndeheve nehẽ no g̃wemimoꞌẽharaꞌg̃a. Ga pyri ti nhande rukatui 
g̃a pavẽi avuirama nehẽ,” eꞌi ti g̃a ikwahava nehẽ, aꞌe ji Tupanaꞌga pe pe 
ndepyga. Nahã ti ejikwahavuka Éfesopeveꞌg̃a pe, aꞌe ji Tupanaꞌga pe pe ndepyga.

19 Ga pe ji ei:
— Gweaporog̃itakatuheterame ti Éfesopeveꞌg̃a ikwahavi 

ndepopoakahetehetea nehẽ. Aꞌea nde hepiukari ji ve g̃a pe nhaporemo no 
– kiroki g̃a ojiko nde rehe. Nurã ore ei: Ndepopoakaheteavo g̃waramo ti 
nde ore pokogi nehẽ no. Aꞌea ore ei, aꞌe ji Tupanaꞌga pe pe ndepyga.

20 Aꞌereki Tupanaꞌga opopoakara pyvõ Cristoꞌga mbogweravaꞌja omanoveꞌg̃a 
hugwi. Opopoakara pyvõ jitehe ga Cristoꞌga reroho ojipyri ga mboapyga ojohukoty 
rũi ga mongovo toko ti ga huvihavuhuhetero yvagi pe okovo nhimoirũharamo 
javo. Nahã opopoakahetea pyvõ Tupanaꞌga imombyryvi Cristoꞌga pe. Na jitehe ti 
Tupanaꞌga imombyryvi nhande ve opopoakahetea pyvõ nehẽ no.

21 Yvaga pype hete Tupanaꞌga omongo Cristoꞌga ojohukoty rũi. Kojiꞌi 
hete tuhẽ Cristoꞌga popoakaramo ojipeꞌg̃a hohe pa aꞌero. Ipopoaka hete 

ranuhũ ga aꞌero ipopoakaheteveꞌg̃a hohe pa ipopoakaheteveꞌg̃andeheveꞌg̃a 
hohe pa no g̃anduvihavaꞌg̃a hohe pa no g̃anduvihaꞌviꞌg̃a hohe pa no. G̃a 
nhaporemo omondomondouka ojipeꞌg̃a g̃wemimbotarimovaꞌea rehe 
ag̃wamo. Aerẽ ti g̃a g̃a mondomondouka nehẽ no. G̃a hohe pa Cristoꞌga 
ipopoaka ojipeꞌg̃a hohe pa nhaporemo no.

22 Tupanaꞌga g̃a mongopavukari yvagipeveꞌg̃a nhaporemo yvyakotyveꞌg̃a 
nhaporemo Cristoꞌga nhiꞌig̃a rupi ga ko g̃apojykaharetero javo. Tupanaꞌga 
imongopavukari yvagipevaꞌea nhaporemo yvyakotyvaꞌea nhaporemo Cristoꞌga 
nhiꞌig̃a rupi ga ko aꞌea pojykaharetero javo. Cristoꞌga rekorame ipojykaharetero 
g̃apojykaharetero Tupanaꞌga ga mongoi g̃apojykaharetero – kiroki g̃a ojiko ga 
rehe onhimonoꞌonoꞌog̃a jipi tihendu Tupanaꞌga nhiꞌig̃a javo. Nahã Tupanaꞌga ga 
mongoi g̃aꞌakag̃amo tomongo ti ga g̃a g̃wemimbotarimovaꞌea rehe javo.

23  G̃a pe ji ei: Cristoꞌga raꞌoa. Aꞌereki gaha g̃a poko g̃a 
monhimomiranambava g̃a mbopopoaka imombyrypava g̃a pe okovo g̃a 
pyri. Nahã ga g̃a pojykapavi ohygahipava g̃a ndehe jipi. Yvagipevaꞌea 
yvyakotyvaꞌea ga ipojykapavi ohygahipava hehe jipi no. Yvagipeveꞌg̃a 
yvyakotyveꞌg̃a ga g̃a pojykapavi ohygahipava g̃a ndehe jipi no.

Tupanaꞌga ombopyahu nhandereaporog̃ita

2  1 Pehe, ymyaꞌĩ pendeaporog̃ita Tupanaꞌga nombopyahui ve. Aꞌero 
Tupanaꞌga pe pe ndekoi omanoveꞌg̃a ja. Aꞌereki ga eꞌi: “Ji ve ko 

g̃a ambotehea imombigukareꞌyma g̃waramo gweaporog̃itatiruahũa. Ji 
ndajikotyꞌari g̃a pavẽi aꞌero. Aꞌereki g̃a oko nhiremimbotarimovaꞌea rehe 
rũi okoteꞌvaruhuavo,” ei Tupanaꞌga pe mombeꞌgwovo.

2 G̃a oko teꞌvaruhu jipi avoveꞌg̃a nhaporemo yvya koty. Ymyaꞌĩ naneꞌymi pe 
ndekoteꞌvaruhui g̃a pavẽi pejikovo g̃anduvihavuhuꞌga nhiꞌig̃a rupi Satanásꞌga 
nhiꞌig̃a rupi – kiroki ga u yvatea gwyri okovo yvatea gwyripeveꞌg̃a nduvihavuhuro 
no. Ga ko oko iteꞌvaruhuveꞌga ndahaꞌoiveꞌga. Ndapekoaꞌjavi ganhiꞌig̃a rupi 
ag̃wamo. Jaraꞌg̃a reki oko ga rupi ag̃wamo Tupanaꞌga nhiꞌig̃a rendukatueꞌyma.

3 Ymyaꞌĩ nhande nhaporemo xako g̃a ja nhandekoteꞌvapotaruhuavo 
nhandekovo nhaneremimbotarimovaꞌea rehe. Ymyaꞌĩ tiruahũ nhandereaporog̃ita. 
Nhande japyakateꞌvaruhui. Naneꞌymi nhande rekoteꞌvaruhui. Nurã Tupanaꞌga 
nhimonhaꞌngai nhande rehe kako. Na jitehe jaraꞌg̃a ndehe ga nhimonhaꞌngai no.

4 Tupanaꞌga nhande arõ hete ranuhũ reki. Nurã ga nhande 
porogwetyhetei. 5 Emo nhandereaporog̃ita tiruahũ reki. Aꞌea rupi ga 
pe nhande rekoi omanoveꞌg̃a ja. Nhandereaporog̃ita tiruahũrame ga 
nhandereaporog̃ita mbopyahui reki nhande arõheteavo g̃waramo. Ymyahũ 
Tupanaꞌga ombogwera Cristoꞌga gamanoa hugwi ga mbopyahuavo. Na 
jitehe Tupanaꞌga nhandereaporog̃ita mbopyahui. Opyryhetero g̃waramo 
Tupanaꞌga imombopaheteukari pendekoteꞌvaruhua pejikogame ga rehe.

6 Ymyahũ Tupanaꞌga Cristo Jesusꞌga mbogweravi gamanoa hugwi ga 
mbopyahuavo. Cristo Jesusꞌga pavẽi nhande jikotyꞌaro g̃waramo ga 

nhandereaporog̃ita mbopyahui. Aꞌero ga nhandereaporog̃ita mbuhuri 
yvagi pe ojipyri no. Ga nhandereaporog̃ita mbopyahui toko ti g̃a 
huvihavamo Jesusꞌga pavẽi yvagi pe javo. Ag̃wamo Cristo Jesusꞌga apygi 
Tupanaꞌga pyri yvagi pe okovo huvihavamo. Aꞌereki ymyahũ Tupanaꞌga 
Cristo Jesusꞌga mbuhu ojipyri imombyrymbyryva ga pe. Cristo Jesusꞌga 
pavẽi nhande jikotyꞌaro g̃waramo Tupanaꞌga na jitehe imombyryvi nhande 
ve no ga moirũuka. 7 Nahã ti Tupanaꞌga hepiukari opyrykatukatua nhande 
ve avuirama nehẽ Cristo Jesusꞌga manoro g̃waramo nhande repyga.

8 Aꞌereki opyryhetero g̃waramo Tupanaꞌga pendekoteꞌvaruhua mombo pa 
hete pe jikoheterame Cristo Jesusꞌga rehe. Pe rũi pemombo pejikoteꞌvaruhua 
pejihugwi. Tupanaꞌga reki omombo imombyrypota pe me ipotaro g̃waramo. 
Nurã ji ei: Omombyry tehe ga pe me. 9 Aherekokatua kwepyga g̃waramo rũi 
Tupanaꞌga imombyryvi ahe ve. Aꞌereki ga eꞌi: “Teꞌiyme ti g̃a: ‘Ji pyryro g̃waramo 
Tupanaꞌga imombyryvi ji ve.’ Aꞌea ti g̃a teꞌiyme. Tonhimboheteyme ti g̃a aꞌero,” ei 
Tupanaꞌga. 10 Aꞌereki Tupanaꞌga nhande mombyry. Cristo Jesusꞌga pavẽi nhande 
jikotyꞌaro g̃waramo Tupanaꞌga nhandereaporog̃ita mbopyahui toko katu ti g̃a 
aꞌero ojipeꞌg̃a pokoga javo. Aꞌereki ymyahũ nhandereaporog̃ita mbopyahua 
renonde Tupanaꞌga eꞌi: “Nahanahã ti g̃a toko katu jipi ojipeꞌg̃a pokoga nehẽ,” ei ga.

Ojoꞌja hete nhandereaporog̃ita
11 Pekwahavaꞌja ti aꞌero. Ymyaꞌĩ jukwaha hete pe ndekoi 

judeusꞌg̃arũivaꞌero Tupanaꞌgareheveꞌg̃arũivaꞌero. Judeusramo ore 
orokytiuka orerakwanhapira ore ko Tupanaꞌgarehevaꞌero javo. Aꞌea rupi 
oroꞌe teꞌvaruhu ore pe me aꞌero ojikytiukareꞌỹveꞌg̃a.

12  Pekwahavaꞌja ti. Ymyaꞌĩ pe ndapekoi Cristoꞌgarehevaꞌero 
pejikovo oreirũꞌg̃arũivaꞌero. Peko pe orereꞌyjaꞌg̃a rũi israelitasꞌg̃a 
ndeꞌyjaꞌg̃arũivaꞌea judeusꞌg̃a ndeꞌyjaꞌg̃arũivaꞌea. Aꞌereki pe ko ambotehea 
Tupanaꞌga pe. Aꞌero Tupanaꞌga ndeꞌi pe me: “Tamombyry ti ji pe me.” Aꞌea 
rũi Tupanaꞌga ei pe me. Nurã pe ndapeꞌei: “Aerẽ ti nhande hoi yvagi pe 
Tupanaꞌga pyri nhandejupa avuirama nehẽ.” Aꞌea rũi pe ei. Ndapekoi pe 
Tupanaꞌgarehevaꞌero. Nahã pe ndekoi pejikovo okoteꞌvaruhuveꞌg̃a pyteri 
pe. 13  Na tuhẽ. Ymyaꞌĩ irupeveꞌg̃a ja pe ndekoi Tupanaꞌga hugwi pejikovo 
g̃waramo judeusꞌg̃arũivaꞌero. Aꞌereki ymyaꞌĩ pe ndapejikotyꞌari ga pavẽi.

Ag̃wamo reki pe ndekoi iraꞌagweveꞌg̃a ja Tupanaꞌga hugwi pejikotyꞌaro 
g̃waramo Cristo Jesusꞌga pavẽi. Tupanaꞌga pavẽi pe jikotyꞌari kiro. Aꞌereki 
Cristoꞌga gwekoa rekaꞌvoguka omanomo pe ndepyga. 14 Aꞌereki Jesusꞌga 
nhandepyꞌa nog̃atu nhande jikotyꞌaro g̃waramo onhipavẽi.

Ymya judeusramo ore nopoarõhetei. Pe na jitehe judeusꞌg̃arũivaꞌero pe 
norearõhetei no. Nhanenhoarõeꞌyma ko hovapiahava ja nhandepyteri pe. 
Aerẽ Cristoꞌga nhande monhoarõuka nhande mbohoryvaꞌjavi Tupanaꞌga 
rehe. Nahã ga nhande mbojogwerekokatuavo. Ag̃wamo judeusramo ore 
roryvamo pe ndehe. Na jitehe judeusꞌg̃arũivaꞌero pe ndoryvamo ore rehe. 

Aꞌero hovapiahavaꞌjavaꞌea ndogwerekoaꞌjavi nhandepyteri pe. Aꞌereki 
nhanenhoarõeꞌyma opi nhande hugwi. 15 Aꞌereki Cristoꞌga omombi 
nhandejogwerekoteꞌvaruhua omanomo g̃waramo nhande repyga. Aꞌea rupi 
ga eꞌi: “Ndatekwavaꞌjavi kiro Moisésvaꞌea rembikwatijaragwera rehe,” ei ga.

Aherembikwatijara eꞌi judeusꞌg̃a pe jate. Jesusꞌga manoa renonde 
oronhimboheteavo judeusramo ore ei pe me judeusꞌg̃arũivaꞌea pe: Ore ve jate 
Tupanaꞌga onhiꞌĩ. Pe me rũi ga onhiꞌĩ. Nahã ore ei ore ko pe hohe javo. Aꞌea 
rupi Moisésvaꞌea rembikwatijara ko nhanemonhoarõeꞌymukavaꞌea aꞌero.

Aherembikwatijara rehe ndatekwavaꞌjavi ag̃wamo. Judeusvaꞌero ore jikogame 
Cristoꞌga rehe ga orereaporog̃ita mbopyahui. Na jitehe Cristoꞌga pendeaporog̃ita 
mbopyahui no pe jikogame ga rehe judeusꞌg̃arũivaꞌero. Nhandereaporog̃ita 
mbopyahurame ga nhandereaporog̃ita mbojoꞌjavi aꞌero. Nahã ga nhandepyꞌa 
nog̃atui nhande monhoarõheteuka. 16 Nahã yva rehe omanoro g̃waramo 
Cristoꞌga nhandereaporog̃ita rerojijyi nhandereaporog̃ita mbopyahuavo. Omano 
ga yva rehe imombiga nhandejogwerekoteꞌvaruhua nhande mongovo ojaꞌoro. 

“Nahã ti ji imombigi g̃andekoteꞌvaruhua Tupanaꞌga pe nehẽ no,” ei ga.
17 Cristoꞌga uhu yvya koty pyryvaꞌea mombeꞌgwovo. “Tanog̃atu ti 

judeusꞌg̃arũiveꞌg̃a pyꞌa – kiroki g̃a oko irupeveꞌg̃a ja Tupanaꞌga hugwi ga 
kwahaveꞌyma g̃waramo,” ei ga. “Tanog̃atu ti judeusꞌg̃a pyꞌa no – kiroki 
g̃a oko iraꞌagweveꞌg̃a ja Tupanaꞌga hugwi ga kwahava g̃waramo,” ei 
Cristoꞌga pyryvaꞌea mombeꞌgwovo pe me ore ve no.

Pe me ga ei, aꞌe ji. Aꞌereki pe peko judeusꞌg̃arũivaꞌero. Ore ve ga ei, aꞌe 
ji. Aꞌereki ore oroko judeusvaꞌero. 18  Nhande ve nhaporemo ga ei, aꞌe ji. 
Aꞌereki Cristoꞌga manoro g̃waramo nhande repyga Tupanaꞌga raꞌuva tuhẽ 
nhande pojyka nhande nhaporemo. Garaꞌuva nhande pokoga g̃waramo 
nhande nhiꞌig̃i Tupanaꞌga pe nhanderuveteꞌga pe.

19 Aꞌero judeusꞌg̃arũivaꞌero pe ndapekoaꞌjavi ambotehero Tupanaꞌga pe 
kiro. Ga ndeꞌiaꞌjavi pe me: “Jigwyripevaꞌea rũi pe ndekoi.” Aꞌea rũi ga ei 
pe me ag̃wamo. Aꞌereki ag̃wamo pe peko oreirũramo pejikovo Tupanaꞌga 
remimoꞌẽharamo ore javijitehe. Tupanaꞌga oko oreruvihavuhuhetero 
penduvihavuhuhetero no. Peko pe Tupanaꞌga reꞌyjamo.

20 Jesus Cristoꞌga moirũharaꞌg̃a ojikogypy Jesus Cristoꞌga rehe Tupanaꞌga 
nhiꞌig̃a mombeꞌuharaꞌg̃a pavẽi. Aerẽ pe jikogi Jesus Cristoꞌga rehe no. G̃a pe ji 
ei onga pyhykava. Aꞌereki g̃a ojikogypy Cristoꞌga rehe pejikoga renonde. Jesus 
Cristoꞌga pe tuhẽ ji ei onga pyhykava ruvihava. Aꞌereki ga rehe nhande xajiko g̃a 
pavẽi. 21 Ga pavẽi nhandejikotyꞌaro g̃waramo nhande nhaporemo xajogwereko 
katu katu nhandepyrypyryvamo tu katu ti Tupanaꞌga nhandepyteri pe jipi javo. 
Nahã ko nhande Tupanaꞌga rongapyryva ja gambohetehava ja nhandejikotyꞌaro 
g̃waramo Jesus Cristoꞌga pavẽi nhandepojykahareteꞌga pavẽi. 22 Na jitehe ga 
pavẽi pe jikotyꞌaro g̃waramo pehe Tupanaꞌga raꞌuva pe mbojogwereko katu 
katu pe mombyrymbyryva pe pyri ti Tupanaꞌga ruvi jipi javo.

Paulovaꞌea omombeꞌu Tupanaꞌga nhiꞌig̃a judeusꞌg̃arũivaꞌea pe

3  1 Jihi ko ako cadeia pype kiro. Aꞌereki ji aporavyky Jesus Cristoꞌga 
pe ga mombeꞌgwovo pe me judeusꞌg̃arũivaꞌea pe Cristoꞌga omano pe 

ndepyga javo. Nurã ojipeꞌg̃a ji mongi cadeia pype tomombeꞌuaꞌjavyme ti 
ga Cristoꞌga judeusꞌg̃arũiveꞌg̃a pe javo.

2 Pekwaha po pe Tupanaꞌga eagwera ji ve. Ymya Tupanaꞌga ei ji ve: 
“Eho eporavykyavo pyryvaꞌea mombeꞌgwovo Cristoꞌga mombeꞌgwovo 
judeusꞌg̃arũiveꞌg̃a pe. Tokwaha ti g̃a jipyryva ojive,” ei Tupanaꞌga ji ve. 3 Aꞌero 
ga hepiukari ji ve ikwahavuka ji ve g̃wembiepiukaripyreꞌyma. Tupanaꞌga 
rembiepiukara mombeꞌgwovo ji akwatijaꞌri pe me ojiꞌi. 4 Imonhiꞌig̃ame 
nhirembikwatijara po ti jukwaha pe me nhirembikwahava nehẽ. Aꞌereki 
Tupanaꞌga okwahavuka ji ve g̃wembiepiukaripyreꞌyma Cristoꞌga mombeꞌgwovo.

5 Ymyahũ Tupanaꞌga ndokwahakatuukari ahe ve g̃wembiepiukaripyreꞌyma. 
Ag̃wamo reki ga ikwahaheteukari pyryveꞌg̃a pe – kiroki g̃a oporavyky katu ga 
pe ganhiꞌig̃a mombeꞌuharaꞌg̃a Cristoꞌga moirũharaꞌg̃a pavẽi. Tupanaꞌga gwaꞌuva 
mondoi g̃a pyri tohepiuka ti jiraꞌuva g̃a pe nhirembiepiukaripyreꞌyma javo.

6 Aꞌero Tupanaꞌga raꞌuva iꞌei: “Judeusꞌg̃arũiveꞌg̃a ti tuhu yvagi pe upa 
Tupanaꞌga pyri avuirama nehẽ judeusꞌg̃a pavẽi nehẽ,” eꞌi Tupanaꞌga raꞌuva. 

“G̃a nhaporemo oko gareheveꞌg̃a Cristo Jesusꞌga raꞌoa. Aꞌero nahanahã ga 
imombyryvi g̃a pe judeusꞌg̃arũiveꞌg̃a pe judeusꞌg̃a pe no Cristo Jesusꞌga 
manoro g̃waramo g̃a ndepyga. Aꞌereki pyryvaꞌea mombeꞌua renduva g̃a jikogi 
ga rehe. Aꞌero ga imombori g̃andekoteꞌvaruhua g̃a hugwi g̃a pojykavo.” Nahã 
Tupanaꞌga raꞌuva iꞌei ikwahavuka Tupanaꞌga rembiepiukaripyreꞌyma pyryvaꞌea 
kwahavuka ganhiꞌig̃a mombeꞌuharaꞌg̃a pe Cristoꞌga moirũharaꞌg̃a pe no.

7 Pyryvaꞌea pe Cristoꞌga mombeꞌua pe Tupanaꞌga ei ji ve: “Paulo, emombeꞌu 
ti Cristoꞌga judeusꞌg̃arũiveꞌg̃a pe. Nahã ti eporavyky ji ve,” ei ga. Aꞌero ga ji 
mbopopoakari opopoakara pyvõ toporavyky katu ti ga ji ve javo. Opyryhetero 
g̃waramo ji ve ga ji mongoi toko ti ga Cristoꞌga mombeꞌuharamo javo.

8 Jihi reki Jesusꞌgareheveꞌg̃a gwyreꞌiꞌi pa garemimoꞌẽharaꞌg̃a gwyreꞌiꞌi pa ji 
rekotehei! Ji ve reki Tupanaꞌga pyryhetero emombeꞌu ti Cristoꞌga pyrykatukatua 
judeusꞌg̃arũiveꞌg̃a pe javo. Manameuhũ ti nhande ikwahapavi Cristoꞌga 
pyrykatukatua! Ndikwahapavi po ti nehẽ! 9 Jypya Tupanaꞌga oapo pa hako. Aꞌea 
rupi ga ndohepiukari g̃wemimbotarimovaꞌea. Aꞌereki ga nomombeꞌukatui Jesus 
Cristoꞌga hako. Ag̃wamo ji ve Tupanaꞌga ei opyryhetero: “Ekwahavuka ti g̃a pe 
nhaporemo nhiremimbotarimovaꞌea nhirembiepiukaripyreꞌyma,” ei ga.

10 Takwahavuka ti ji Cristoꞌgareheveꞌg̃a pe aꞌero. Tohepiuka ti 
g̃a ag̃wamo Tupanaꞌga rembikwahaparava ipopoakaheteveꞌg̃a pe 
ipopoakaheteveꞌg̃andeheveꞌg̃a pe no – kiroki ipopoakaheteveꞌg̃a 
omondomondouka ojipeꞌg̃a g̃wemimbotarimovaꞌea rehe yvagi pe 
ipopoakaheteveꞌg̃andeheveꞌg̃a pavẽi. 11 Aꞌereki ymyahũ Tupanaꞌga 
heaporog̃ita ypy hako. Aꞌero ga ei: “Omanomo g̃waramo ti Cristo Jesusꞌga 

g̃apojykaharetero ojiheveꞌg̃a mbojikogukari ojihe g̃a nderua ji pyri nehẽ,” 
ei Tupanaꞌga ojapyakaypyavo gweaporog̃itaro.

12 Nurã nhandejikotyꞌaro g̃waramo Cristo Jesusꞌga pavẽi nhande ndipojihuvi. 
Aꞌereki nhande xaꞌe: Tupanaꞌga ko nhande rendu pota nhande arõheteavo. 
Nhande nhiꞌig̃i Tupanaꞌga pe aꞌero nhandejikoga g̃waramo Cristoꞌga rehe.

13  Nurã ji ei pe me: Tapeneꞌouhũi pejikyhyjieꞌyma hahyrame ji ve 
ji pe ndepyga g̃waramo. Aꞌereki g̃a ji mongi cadeia pype ji Cristoꞌga 
mombeꞌurame pe me judeusꞌg̃arũivaꞌea pe. Hahyrame ji ve ojipeꞌg̃a eꞌi: 

“Pauloꞌga Éfesopeveꞌg̃a arõhetei,” ei g̃a pe mboheteavo. Pejoryjory ti aꞌero!

Cristoꞌga nhande arõ hete
14 Jijapyakarame Tupanaꞌga pyryva rehe ji renypyꞌandurugi Jesus Cristoꞌga 

ruvaꞌga rovai pyteri pe nhandepojykahareteꞌga ruvaꞌga rovai pyteri pe 
nhinhiꞌig̃a ga pe pe ndepyga aꞌero. 15 Ga pe gareheveꞌg̃a nhaporemo ei apinaꞌga. 
Nahã g̃a ei – kiroki g̃a yvagi pe, kiroki g̃a yvya koty no. Aꞌereki Tupanaꞌga oko 
g̃anduveteꞌga. 16 Ji nhiꞌig̃i Tupanaꞌga pe pe ndepyga. Aꞌero ji ei ga pe:

— Nderaꞌuva tombopopoaka Éfesopeveꞌg̃a ndeaporog̃ita g̃a mbokatuavo 
toko katu ti g̃a javo. Nahã ti nde g̃a pokoheteuka nehẽ. Aꞌereki nde 
ndepopoaka hete epyryhetero ekatukaturo. 17 G̃andeaporog̃ita popoakarame 
ti Cristoꞌga g̃a pojykai jipi aꞌero. Aꞌereki g̃a ojiko ga rehe, aꞌe ji Tupanaꞌga pe.

— Aꞌero naneꞌymi ti g̃a vyꞌari jipi nde rehe nehẽ Cristoꞌga rehe no 
ojogwehe nehẽ no. Oko katu ti g̃a nde arõheteavo Cristoꞌga arõheteavo no 
onhoarõheteavo nehẽ no. Noarõhetepigi ti g̃a nehẽ, aꞌe ji Tupanaꞌga pe pe 
ndepyga. 18  Onhoarõheterame ti g̃a ikwahavi Tupanaꞌga remimoꞌẽharaꞌg̃a 
pavẽi nhaporemo nehẽ Cristoꞌga nhande arõ hete javo. “Naneꞌymi ga 
nhande arõ hete,” eꞌi ti g̃a ojohupe nehẽ. “Nhande nhaporemo ga nhande 
arõ katu katu!” Nahã ti g̃a ei onhimombyꞌavo ikwahava oyvyteri pe nehẽ, 
aꞌe ji Tupanaꞌga pe pe ndepyga. Onhoarõheterame ti g̃a ikwahakwahavi.

19 — G̃a ti eꞌi jitehe aꞌero nehẽ: “Ndikwahapavi reki nhande nahanahã 
Cristoꞌga nhande arõ hete javo. Aꞌereki tegwete ahereaporog̃itapava hehe 
Cristoꞌga ahe arõheteranuhũro g̃waramo,” eꞌi ti g̃a nehẽ, aꞌe ji Tupanaꞌga 
pe pe ndepyga. Cristoꞌga remiarõhetea kwahaheterame tuhẽ ti nde 
javijitehe g̃a ndekoi. Ndepyryva ti g̃a herekopavi nehẽ, aꞌe ji Tupanaꞌga 
pe. Aꞌea pa ji apota g̃a pe, aꞌe ji Tupanaꞌga pe pe ndepyga.

20 Po nhande nhiꞌig̃i Tupanaꞌga pe nahanahã ti emombyry ore ve javo, 
kojiꞌi hete tuhẽ po ti ga imombyryhetei nhande ve nehẽ. Po nhande 
japyakai nahanahã ti Tupanaꞌga imombyryvi nhande ve javo, kojiꞌi hete 
tuhẽ po ti ga imombyryhetei opyryhetero nhande ve nehẽ. Nahã ga 
pyryhetero nhande ve opopoakara pyvõ. Opopoakara pyvõ ga nhande 
pojyka nhandereaporog̃ita mbopopoaka. 21 Kiro ji ei ga pe aꞌero:

— Tanemboukwaha ti Cristo Jesusꞌgareheveꞌg̃a. Tanemboukwaha ti g̃a 
nde kwahavuka ndepyryva kwahavuka no ndepopoakara kwahavuka no. 

Cristo Jesusꞌga rembipojykaro g̃waramo ti g̃a tanemboukwaha avuirama 
nehẽ. Na tuhẽ! Amém! aꞌe ji Tupanaꞌga pe.

Cristoꞌgarehevaꞌero ti pejogwereko katu

4  1 Nurã ji ei pe me jitekovo cadeia pype nhandepojykahareteꞌga 
mombeꞌgwovo g̃waramo. Aꞌe ji pe me: Tupanaꞌga pe moꞌemoꞌẽ toko 

ti g̃a Cristoꞌgarehevaꞌero okokatuavo javo. Nurã ti naneꞌymi peko katu 
pejikovo garemimbotarimovaꞌea rehe, aꞌe hete ji pe me. 2  Tapenhimboheteiꞌiꞌi 
ti. Penhimog̃atyromba ti. Penhimomirana ti penhimonhaꞌngaeꞌyma 
pejogwerekokatuavo penhoarõheteavo. 3 Tupanaꞌga raꞌuva pe pojykai 
pendeaporog̃ita mbojoꞌjava pe monhoarõheteavo. Naneꞌymi ti pejirokwa 
pejogwerekokatuavo aꞌero inog̃atuavo pejopyꞌa penhimonhaꞌngaeꞌyma 
pejogwehe. Aꞌea ti pepota hete. Nahã ti pendeaporog̃ita ndojirojijyi 
imbojoyvyreꞌyma ojogwehe nehẽ. Aꞌea nhaporemo ji ehetei pe me.

4 Cristoꞌgarehevaꞌero nhande nhaporemo ko Cristoꞌga raꞌoa. Ojipejivaꞌea jate 
reki ko garaꞌoa. Nhande nhaporemo Tupanaꞌga raꞌuva nhande pojyka. Ojipejivaꞌea 
jate reki ko garaꞌuva. Nhande nhaporemo ti Cristoꞌga nhande reroho yvagi pe 
nhande mongovo Tupanaꞌga pyri avuirama nehẽ Tupanaꞌga nhande moꞌemoꞌeamo 
g̃waramo ojive. Aꞌea rehe jate ko nhande nhaporemo xanhimbovyꞌa.

5 Nhande nhaporemo xako Cristoꞌga remimbotarimovaꞌea rehe. Ojipeji 
jate reki ko nhandepojykahareteꞌga Cristoꞌga. Ga rehe jate nhande 
nhaporemo xajiko. Nhande nhaporemo nhande nhimobatizaukarame 
nhande xaꞌe: Jesus Cristoꞌga omano nhande ve nhandereaporog̃itatiruahũa 
mombiga nhandereaporog̃ita mbopyahuavo no nhande jikogame ga rehe. 
Aꞌea pe jate nhande nhaporemo xaꞌe nhanenhimobatizauka.

6  Nhande nhaporemo xaꞌe Tupanaꞌga pe nhanderuvihavuhuheteꞌga. Ga 
pe nhande nhaporemo xaꞌe nhanderuveteꞌga. Ojipeji jate ko Tupanaꞌga. 
Gaha ipopoaka ojipeꞌg̃a hohe pa. Naneꞌymi ga oko yvya koty yvaga koty 
no ipojykapava. Ga nhande pojyka nhande nhaporemo.

7 Nhande nanenani Cristoꞌga pyryhetero imbuhua pyryvaꞌea 
nhande ve nhande mbokarakatuuka nahã ti pe ojipeꞌg̃a pokogi javo. 
G̃wemimbotarimovaꞌea rehe ga rekoi nahanahã ji pe mbokarakatuuka 
javo. 8  Aꞌea mombeꞌgwovo Tupanaꞌga rembikwatijarukara eꞌi hako:

“Ojiupirame yvate ga g̃wembipyhyharaꞌg̃a nderohoi ojupi ojirovia.
Aꞌea rupi ga imondoi pyryvaꞌea yvyakotyveꞌg̃a pe,” eꞌi Tupanaꞌga 

rembikwatijarukara hako.
9 “Ojiupi ga yvate,” eꞌi. Nurã nhande ikwahavi gajyvypyagwera yvatea 

hugwi. Aꞌereki ojiupia renonde ga ojy yvya koty ogwovo omanoveꞌg̃a gwyri 
pe. 10 Kiroki ga ojy Cristoꞌga – gaha ojiupi yvate aꞌero ogwovo yvaga aherovai 
nhaporemo okovo nhandepojykahareteꞌga. “Tako ti ji yvyakotyvaꞌea 
pyri nanani yvyakotyveꞌg̃a pyri nanani no yvagipevaꞌea pyri nanani no 
yvagipeveꞌg̃a pyri nanani no,” ei Cristoꞌga ojyva. Aꞌea ga ei ojiupia no.

11 Aꞌero ga imondoi pyryvaꞌea yvyakotyveꞌg̃a pe opyryhetero javo 
jaraꞌg̃a pe: “Peko ti nhimoirũharamo pejigwovo ji mombeꞌgwovo 
hajiheveꞌg̃a pe,” ei Cristoꞌga.

Jaraꞌg̃a pe ga ei: “Peko ti Tupanaꞌga nhiꞌig̃a mombeꞌuharamo nahanahã 
Tupanaꞌga ei pe me javo g̃a pe,” ei Cristoꞌga.

Jaraꞌg̃a pe ga ei: “Peropero ti peho pyryvaꞌea mombeꞌgwovo ji 
mombeꞌgwovo g̃a pe g̃a mbojikoguka ji rehe,” ei Cristoꞌga.

Jaraꞌg̃a pe ga ei: “Pehepia katu ti g̃a pokoga – kiroki g̃a ojiko ji rehe. 
Pemboꞌe katu ti g̃a nhinhiꞌig̃a rehe no,” ei Cristoꞌga.

12  Aꞌea rupi ga ei: “Aꞌea ji ei pe me. Aꞌero ti pe nhombopopoakaakari 
penhomongokatukatuavo penhomboavujikwea nehẽ. Aꞌero ti 
pe poravykykwahavi Tupanaꞌga pe pejopokopokoga Tupanaꞌga 
remimbotarimovaꞌea kwahapavuka pejohupe nehẽ. Aꞌero ti pe 
pejogwereko katu pejikoheteavo Tupanaꞌga rehe pejikokatuavo nehẽ,” ei 
ga. “Aꞌereki jiraꞌoa aꞌe ji pe me,” ei Cristoꞌga.

13  Aꞌero tuhẽ ti ojoꞌja nhande jikohetei Tupanaꞌga rehe nehẽ. Nhande 
ojoꞌja Tupanaꞌga raꞌyraꞌga kwahahetei nehẽ no. Aꞌero ti nhande 
nhimbovyvyri nhandereaporog̃itapyryvamo nehẽ. Aꞌero ti Cristoꞌga 
javijitehe nhande rekokatui nhandepyryvamo nehẽ.

14 Nurã ti nhande ndiakoaꞌjavi tayriꞌg̃a ja nehẽ. Tayriꞌg̃a 
gwerojijyjijyiꞌiuhu ojeaporog̃ita jipi ojipeꞌg̃a eg̃aꞌerame g̃a pe. Na jitehe 
po ojipeꞌg̃a eg̃aꞌei nhande ve no. Ojapyakavo tehe g̃a nhande mboꞌei 
gweaporog̃itateꞌvaruhuavo nhande moandyandyipota oꞌmbero nehẽ. 
Nhanderekoaꞌjaveꞌymame tayriꞌg̃a ja ti nhande nianhimboꞌeukari g̃a pe 
nhaporemo nehẽ. Ndirojijyjukaraꞌjaraꞌjavi ti nhandereaporog̃ita nehẽ.

15 Xanhiꞌig̃atu ti nhande aꞌero aꞌitituhẽvaꞌea mombeꞌgwovo 
nhanenhoarõheteavo nehẽ. Aꞌero kojiꞌi ti nhande rekoi Cristoꞌga 
ja nhandejikotyꞌa ga pavẽi nhandekovo ganhiꞌig̃a rupi nhaporemo 
nehẽ. Aꞌereki ga pe nhande xaꞌe nhaneakag̃a. 16 Aꞌereki ga tuhẽ 
ko nhandepojykaharetea. Cristoꞌga raꞌoa xaꞌe nhande nhandejive 
nhandejikoga Cristoꞌga rehe. Gaha nhande mohig̃atui nhande 
mbojogwerekokatuavo nhande retakweraꞌja. Okovo g̃wemimbotarimovaꞌea 
rupi ga nhande mboporavykyparavuhui nhande mbojopokoga. Nahã ti 
kojiꞌi nhande nhombopopoakari nhanenhombojikoga Tupanaꞌga rehe 
nhanenhoarõheteavo nhanenhomombyrymbyryva nehẽ.

Ipyahu nhandereaporog̃ita
17 Nurã nhandepojykahareteꞌga pavẽi jijikotyꞌaro g̃waramo ji ehetei pe me: 

Pepohi ti pejikoagwera hugwi. Peko ti pejeꞌyjaꞌg̃a ja rũi judeusꞌg̃arũiveꞌg̃a ja 
rũi – kiroki g̃a ndojikogi Cristoꞌga rehe. Aꞌereki g̃a heaporog̃ita tehe okovo jipi.

18 Satanásꞌga ndokwahavukari g̃a pe g̃andeaporog̃ita mbopyahuukareꞌyma 
Tupanaꞌga pe. Ypytunahivareheveꞌg̃aꞌjavaꞌero ko g̃a ndekoi aꞌero. G̃a 

ndokwahavi Tupanaꞌga. Aꞌereki g̃a ndokwahapotari ga. 19 Nurã oyvyteri 
pe g̃a ndapyryvi. Aꞌereki g̃a ojipokwaha Tupanaꞌga kwahapotareꞌyma 
rehe. Aꞌero g̃a nhikwavaꞌeg̃i okoteꞌvaruhua pe oakwahaveꞌyma. Gwereko 
g̃a g̃wembirekoꞌg̃arũiveꞌg̃a no g̃a nderekoteꞌvaruhuavo. Nahanahã g̃a 
ndekoteꞌvateꞌvaruhupavi okoteꞌvaruhupotapota.

20 Pehe reki nanongara rehe rũi pe nhimboꞌei pejikogirẽ Cristoꞌga rehe. 
Cristoꞌga rehe pe penhimboꞌe. Ga oko katu hete. 21 Pehendu pe Jesusꞌga 
mombeꞌua g̃a ga mombeꞌurame pe me. G̃a pe mboꞌei aꞌitituhẽvaꞌea rehe 
ikwahavuka pe me nahanahã Jesusꞌga oko javo.

22  Gamombeꞌua renduvame pe ikwahavi javo: 
“Xapohi ti nhandereaporog̃itaymyana hugwi. Aꞌereki 
nhandereaporog̃itatiruahũrame nhande xako teꞌvateꞌvaruhu 
nhanenhimoandyandyita nhanerembipotateꞌvaruhuro g̃waramo,” 
peꞌe pe ikwahava. 23  “Timbopyahuukaraꞌjaraꞌja ti nhandereaporog̃ita. 
Aꞌero pyryvaꞌea rehe ti nhande japyakai nehẽ,” peꞌe pe ikwahava. 
24 “Xanhimboheaporog̃itapyahuukari ti Tupanaꞌga pe hendukatuavo 
ganhiꞌig̃a. Nhandereaporog̃ita mbopyahurame ti Tupanaꞌga nhande 
mongo katu nhande mombyryva nhande mongovo ojiꞌja nehẽ,” peꞌe pe. 

“Ga nhande mombyryvame ti nhande rekoi aꞌitituhẽvaꞌea rehe nehẽ.” Aꞌea 
peꞌe pe ikwahava pejikoga ga rehe gamombeꞌua renduvame.

25 Nurã ti tapeꞌmbeaꞌjavi. Pe napenani ti penhiꞌig̃atu pejikotyveꞌg̃a pe 
aꞌitituhẽvaꞌea mombeꞌgwovo. Aꞌereki nhande ko nhandejogweꞌyjavaꞌea Cristoꞌga 
pavẽi nhandejikotyꞌaro g̃waramo. 26 Penhimonhaꞌngarame ti tapekoteꞌvaruhui. 
Ypytuna renonde ti penhimonhaꞌngapi. 27 Penhimonhaꞌngapigeꞌymame kotihĩ 
ti Diaboꞌga pe mongo teꞌvaruhu nehẽ. Aꞌereki ga ko iteꞌvaruhuveꞌga Satanásꞌga. 
Tapenhimongoteꞌvaruhuukari ti ga pe aꞌero ga pokogeꞌyma.

28 Iporomiveꞌg̃a ti tomimaꞌjavyme kiro. Toporavyky katu ti g̃a jipi 
ipyhykatuavo ojive. Aꞌero ti g̃a herekoi timondo ti mo imbatereꞌỹveꞌg̃a pe javo.

29 Tapenhiꞌĩteꞌvaruhui ti pejohupe penhombotegweteeꞌyma. Penhiꞌig̃atu 
ti pejohupe penhombopopoaka pejopokoga imombyryva pejohupe.

30 Tapemongoveveuhui ti Tupanaꞌga raꞌuvapyryva. Garaꞌuvapyryva uhu 
upa pe pyri. Aꞌereki Tupanaꞌga eꞌi: “Amondo ti ji jiraꞌuvapyryva g̃a pyri 
nehẽ – kiroki g̃a ojiko Cristoꞌga rehe. Jukwaha hete ti aꞌero g̃andekoa 
jirehevaꞌero. Opyta ti jiraꞌuva g̃a pyri Cristoꞌga mbuhua nehẽ. Aꞌero ti 
jijipyri ji g̃a nderurukari Cristoꞌga pe g̃a mbopiroꞌyavo g̃andekoteꞌvaruhua 
hugwi nhaporemo nehẽ,” ei Tupanaꞌga.

31 Pepohi ti g̃aꞌarõeꞌymuhũa hugwi penhimboahivuhua hugwi 
no penhimonhaꞌngahetea hugwi no penhinhiꞌig̃ahyahiva hugwi no 
penhiꞌĩteꞌvaruhua hugwi no. Tapetiruahũi ti pejohupe. Aꞌea hugwi ti 
pepohi. 32 Pejogwereko katu ti. Pejoporogwety ti. Tupanaꞌga pyry pe me 
henonhaꞌjaveꞌyma pendekoteꞌvaruhua Cristoꞌga manoro g̃waramo pe ndepyga. 
Ga ja ti tapehenonhaꞌjavi ojipeꞌg̃a ndekoteꞌvaruhua pejive pepyryvamo g̃a pe.

Tupanaꞌgarehevaꞌero ti peko katu

5  1 Tupanaꞌga nohenonhaꞌjavi pendekoteꞌvaruhua. Nurã ti peko 
Tupanaꞌga ja pejikovo garaꞌyramo garemiarõhetero. 2  Penhoarõ 

hete ti. Aꞌereki Cristoꞌga nhande arõ hete omanomo nhande repyga 
ojijukauka g̃a pe. Nahã ga rekoi jukapyraꞌjavaꞌero Tupanaꞌga pe. Nahã ga 
nhikwavaꞌeg̃ame pyry Tupanaꞌga pe.

3 Taperekoi ti penhimbirekoꞌg̃arũiveꞌg̃a. Ojipeꞌg̃a no 
taperekoteꞌvaruhuiꞌiꞌi ti g̃a Tupanaꞌga remimoꞌẽharamo pejikovo g̃waramo. 
Ojipevaꞌea rehe iteꞌvaruhuvaꞌea rehe nhaporemo ti tapekoi. Tapepotaruhui 
ti ojipeꞌg̃a apoa. Tapekoiꞌiꞌi ti na Tupanaꞌga remimoꞌẽharamo pejikovo 
g̃waramo. Aꞌero po ti ojipeꞌg̃a ndeꞌiꞌiꞌi tuhẽ pe me nehẽ.

4 Tapeꞌeteꞌvaruhui ti. Tapeakwahavi ti. Tapenhiꞌĩtehei ti. Tapejai ti iteꞌvavaꞌea. 
Aꞌea rehe nhaporemo ndatekwavaꞌjavi Tupanaꞌgarehevaꞌero pendekoro g̃waramo. 
Emo pyry hete peꞌerame Tupanaꞌga pe: “Ndepyry hete nde!” Aꞌea ti peꞌji.

5 Aꞌea ji epavi pe me. Aꞌereki g̃ahã ndohoi yvagi pe Tupanaꞌga pyri 
– kiroki g̃a gwereko g̃wembirekoꞌg̃arũiveꞌg̃a. Kiroki ndapyryviveꞌg̃a 
ojipeꞌg̃a ndereko teꞌvaruhu – g̃ahã ndohoi yvagi pe no. Kiroki g̃a 
opotaruhu ojipeꞌg̃a apoa – g̃ahã ndohoi yvagi pe no. Aꞌereki nahã 
g̃a mbatera arõ Tupanaꞌga arõa hohe. G̃anduvihavuhuheteꞌga rũi ko 
Cristoꞌga. G̃anduvihavuhuheteꞌga rũi ko Tupanaꞌga. Ndohoi ti g̃a yvagi pe 
Cristoꞌga pyri Tupanaꞌga pyri upa nehẽ. Aꞌea pe pekwaha.

6 Tapenhimoandyandyjukari ti g̃a pe g̃a eteherame. Aꞌereki g̃a eꞌi 
okoteꞌvaruhua pe: “Aꞌea rupi nhande ndiakoteꞌvaruhui,” ei g̃a onhiꞌĩteheavo 
oꞌmbero. Tapenhimoandyandyjukari ti g̃a pe pejikoeꞌyma g̃anhiꞌig̃a rupi. Aꞌereki 
Tupanaꞌga noarõi nanongara iteꞌvaruhua. Kiroki g̃a oko teꞌvaruhu Tupanaꞌga 
renduveꞌỹveꞌg̃a – g̃a ndehe ti Tupanaꞌga nhimonhaꞌngai aꞌero nehẽ. 7 Nurã 
g̃anhiꞌig̃a rupi rũi ti peko g̃a moirũeꞌyma. 8 Aꞌereki nypytunahivaꞌjavi pe me kiro.

Ymyaꞌĩ pe peko ypytunahivareheveꞌg̃a ja – kiroki g̃a ndokwahavi 
hepiageꞌyma. G̃a javijitehe pe ndapekwahavi. Peko teꞌvaruhu pe Tupanaꞌga 
kwahaveꞌyma. Ag̃wamo reki nhandepojykahareteꞌga Cristoꞌga jikotyꞌaro 
g̃waramo pe pavẽi kojahua ja pe me. Aꞌereki pe Tupanaꞌga kwaha. Nurã ti 
peko katu kojahuarupiveꞌg̃a ja ikwahapyraꞌg̃a ja Tupanaꞌga raꞌyraꞌg̃a ja.

9 Gara pe ji ei ji erame: Kojahuarupiveꞌg̃a ja ti peko? Kiro ji imombeꞌui pe 
me: Pejogwereko katu pa ti. Peko katu pa. Pemombeꞌu pa ti aꞌitituhẽvaꞌea 
ojipeꞌg̃a moandyandyjeꞌyma. Nanongara rehe Tupanaꞌga raꞌuva nhande mboꞌei 
ikwahavuka nhande ve. 10 Penhimboꞌe ti takwaha ti ji nhandepojykahareteꞌga 
remimbotarimovaꞌea javo Cristoꞌga remimbotarimovaꞌea.

11 Ypytunimo ojipeꞌg̃a ndekoi tianderepiagyme ti g̃a javo. Aꞌero g̃a 
ndekoteꞌvaruhui. G̃a ja rũi ti peko aꞌero. Tapekoteꞌvaruhui ti. Aꞌereki 
nanongaraꞌg̃a ndojogwerekokatui. Ndokokatui g̃a. Nomombeꞌui g̃a 
aꞌitituhẽvaꞌea. Peꞌji ti g̃a pe aꞌero: “Tapekoteꞌvaruhuaꞌjavi ti. Pepohi ti 

pejikoteꞌvaruhua hugwi imomboruka Cristoꞌga pe pejikoga ga rehe.” Aꞌea 
ti peꞌji g̃a pe g̃andekoteꞌvaruhua mboukwahava.

12  Oko teꞌvaruhu ranuhũ g̃a onhimima tianderepiagyme ti g̃a nhande 
rekorame aꞌea rehe javo. Nimombeꞌupotari nhande g̃andekoteꞌvaruhua. 
Aꞌereki aꞌea rehe nhande niandepoyjayjari. 13  Emo ti tiandepoyja hete 
imombeꞌgwovo g̃a pe. Timombeꞌu ti g̃a pe: Nahanahã pe pekoteꞌvaruhu. 
Pejiko ti Cristoꞌga rehe imomboruka ga pe pejikoteꞌvaruhua. Nahanahã 
ga pendekokatua pota. Aꞌea ti timombeꞌu g̃a pe.

Nhande g̃andekoteꞌvaruhua mboukwahavame nahã g̃a pe ti g̃a 
ndekoteꞌvaruhupigi aꞌero nehẽ. Aꞌereki nhande rendukaturame ti g̃a eꞌi 
nehẽ: “Na tuhẽ! Xako teꞌvaruhu reki nhande,” eꞌi ti g̃a. Aꞌero ti g̃a jikogi 
Cristoꞌga rehe imomboruka ga pe okoteꞌvaruhua herojijyjijyita ojeaporog̃ita 
okovo kojahuarupiveꞌg̃a ja nehẽ. 14 Nurã Tupanaꞌga rembikwatijarukara iꞌei:

“Pemaꞌẽ ti ikwahaheteavo!
Aꞌereki pe ndapekwahavi g̃a ja

– kiroki g̃a oki upa ikwahaveꞌyma.
Pendeaporog̃ita tiruahũ.
Nurã Tupanaꞌga pe pe ndekoi omanoveꞌg̃a ja ga kwahaveꞌyma 

g̃waramo.
Pejirokwa ti imbopyahuuka pejeaporog̃ita Cristoꞌga pe!
Aꞌero ti ga imboukwahavi pe me pendekoteꞌvaruhua.
Aꞌero ti pe pohiri pejikoteꞌvaruhua hugwi
pejikoga ga rehe nehẽ,” ei Tupanaꞌga rembikwatijarukara.

15 Nurã peko katu tuhẽ ti. Ikwahaveꞌỹveꞌg̃a ja rũi ti peko. 
Penhimombaragwaha ti ikwahava. 16  Pereko katu ti g̃a jipi Cristoꞌga 
mombeꞌukatuavo g̃a pe g̃a ndetakweraꞌja nehẽ. Aꞌereki g̃a oko 
teꞌvateꞌvaruhu onhimongyavo. 17 Nurã pekwaha hete ti. Tupanaꞌga 
remimbotarimovaꞌea rehe ti penhimombaragwaha. Ikwahaveꞌỹveꞌg̃a ja 
rũi ti peko.

18  Tapeheagwyryvi ti ahemboheagwyryvaꞌea gwoveꞌỹ vinho gwoveꞌỹ. 
Aꞌereki ahe iꞌuranuhũrame vinho aꞌea ahe mboteꞌvaruhu ahe mongovo 
tehe. Emo pejipojykauka ti Tupanaꞌga raꞌuva pe penhimongokatuuka.

19 Penhomog̃ita ti penhimbyꞌyita. Penhimbyꞌyi ti Tupanaꞌga nhiꞌig̃a 
mombeꞌgwovo Jesusꞌga mombeꞌgwovo no imombeꞌgwovo g̃andekokatua 
g̃anemimombyryva nhande ve. Nahanahã ti penhimbyꞌymbyꞌyi 
nhandepojykahareteꞌga pe Cristoꞌga pe ga mboheteavo ga rehe 
pejoryjoryvamo. 20 Peꞌji ti Tupanaꞌga pe: “Apĩ, ndepyry hete nde imbuhua 
ore ve. Ore roryroryvamo neremimbuhupava rehe. Ehendu ti orenhiꞌig̃a 
nde ve. Aꞌereki ore repyga Jesus Cristoꞌga omano orepojykahareteꞌga.” 
Aꞌea ti peꞌji Tupanaꞌga pe jipi.

21 Peko ti penhonhiꞌig̃a rehe pejopokoga pejogwerekokatuavo 
Tupanaꞌga rendukatukatuavo g̃waramo.

Hembirekoveꞌg̃a
22  Kunhano peko ti penhimbirekoꞌg̃a nhiꞌig̃a rehe pejikotyꞌaro g̃waramo 

Cristoꞌga pavẽi nhandepojykahareteꞌga pavẽi. 23  Aꞌereki akwaimbaeꞌg̃a 
oko g̃wembirekoꞌg̃a pojykaharamo. Cristoꞌga oko ojiheveꞌg̃a 
pojykaharetero – kiroki g̃a ojatyka tihendu ti Tupanaꞌga nhiꞌig̃a javo. Na 
jitehe akwaimbaeꞌg̃a ndekoi g̃wembirekoꞌg̃a pojykaharamo. Cristoꞌga 
oko ojiheveꞌg̃a mbopiroꞌyharamo imomboa g̃andekoteꞌvaruhua g̃a hugwi. 
Ga ko g̃aꞌakag̃amo, aꞌe ji aꞌero. Garaꞌoa aꞌe ji gareheveꞌg̃a pe. 24 Aꞌereki 
Cristoꞌgareheveꞌg̃a oko Cristoꞌga nhiꞌig̃a rehe gaha nhandepojykahareteꞌga 
javo. Na jitehe ti kunhaꞌg̃a toko pa g̃wembirekoꞌg̃a nhiꞌig̃a rehe.

25 Cristoꞌga oarõ hete ojiheveꞌg̃a omanomo g̃a ndepyga. Na jitehe 
ti akwaimbaꞌevaꞌero pearõ hete penhimbirekoꞌg̃a nderekokatuavo. 
26  Cristoꞌga omano ojiheveꞌg̃a ndepyga tamoꞌemoꞌẽ ti ji g̃a jijive g̃a 
mombyryva javo. Ombopyahu ga g̃andeaporog̃ita g̃a hendukaturame 
gamombeꞌua. Aꞌereki ga ohy pa g̃andeaporog̃itatiruahũa ipeꞌavo g̃a hugwi 
g̃a hendukaturame gamombeꞌua. 27 Cristoꞌga omano g̃a ndepyga tuhu ti g̃a 
ji pyri okatuhetero javo. “Nditeꞌvaruhuiꞌiꞌi ti g̃a otiruahũeꞌyma tuhẽ aꞌero 
nehẽ,” ei ga. “Nurã ti g̃a pyryvamo okokatuavo nehẽ,” ei ga omanomo.

28  Nhande tiaꞌngu nhandejaꞌoa nhanenhiarõheteavo. Na jitehe ti 
akwaimbaeꞌg̃a toarõ hete g̃wembirekoꞌg̃a g̃a aꞌnguheteavo g̃a pokoga. 
Kiroki g̃a oarõ hete g̃wembirekoꞌg̃a – g̃ahã onhiarõ hete. 29 Aꞌereki 
nhande nhaporemo niarõheteeꞌỹangavi nhandejaꞌoa. Tiaꞌngu reki nhande 
nhandejaꞌoa nhandejiporaka. Nahã Cristoꞌga nhandepojykahareteꞌga 
nhande arõ hete ojihevaꞌea nhande aꞌnguheteavo nhande pokoga. 
30 Aꞌereki garehevaꞌero nhande xako garaꞌoa reꞌyjavaꞌero tuhẽ, aꞌe ji.

31 Tupanaꞌga rembikwatijarukara eꞌi:
“Nurã akwaimbaeꞌg̃a jaꞌogi uvaꞌg̃a hugwi oyꞌg̃a hugwi no g̃wembirekokaturo.
G̃a ojogwerekoro g̃waramo ojipejivaꞌeaꞌjavaꞌea akwaimbaeꞌga 

kunhahẽa pavẽi,” eꞌi Tupanaꞌga rembikwatijarukara.
32  Aꞌea rehe jijapyakaheterame ji akwaha onhimivaꞌea ikatuhetevaꞌea, 

aꞌe ji. Aꞌea pe ji ei: Cristoꞌga ojogwereko gareheveꞌg̃a pavẽi – kiroki g̃a 
ojatyka tihendu ti Tupanaꞌga nhiꞌig̃a javo.

33 Aꞌero ji ei akwaimbaeꞌg̃a pe g̃a ndetakweraꞌja tuhẽ: Penhiarõ hete pe. Na 
jitehe ti pearõ hete ti penhimbirekoꞌg̃a aꞌnguheteavo g̃a pokoga. Kunhaꞌg̃a pe 
ji ei no: Pemondo ti pejeaporog̃ita imohina penhimbirekoꞌg̃a nhiꞌig̃a rehe.

Tayriꞌg̃a; g̃anduvaꞌg̃a; g̃ayꞌg̃a

6  1 Tayꞌriro pehendu katu ti pejuvaꞌg̃a nhiꞌig̃a penhyꞌg̃a nhiꞌig̃a no 
Cristoꞌga rendukatuavo g̃waramo. Aꞌereki aꞌea ko pyry Cristoꞌga pe 

nhandepojykahareteꞌga pe.

 2 “Pemondo ti pejeaporog̃ita imohina pejuvaꞌg̃a ndehe penhyꞌg̃a ndehe 
no,” ei Tupanaꞌga ikwatijaruka hako.

Aꞌea ji imombeꞌui pe me. Aꞌereki aꞌea Tupanaꞌga okwatijarukarypy 
Moisésvaꞌea pe amombyry ti g̃a pe javo. 3 Aꞌereki garembikwatijarukara eꞌi:

“Po pemondo pejeaporog̃ita imohina pejuvaꞌg̃a ndehe penhyꞌg̃a 
ndehe no,
aꞌero ti pyryhetero pe me nehẽ.

Mbaigwe hete ti pe nduvi yvya koty pemanoa renonde nehẽ no,” eꞌi 
garembikwatijarukara.

4 G̃anduvamo tapemonhimonhaꞌnganhaꞌngaukari ti pejaꞌyraꞌg̃a pejihe 
jaꞌjavo g̃a pe. Pearõ hete ti g̃a mboꞌekatuavo g̃a monhimomboaka. 
Pemboꞌe ti g̃a Cristoꞌga nhiꞌig̃a rehe nhandepojykahareteꞌga nhiꞌig̃a rehe 
toko katu ti g̃a javo.

G̃apojykaharaꞌg̃a; g̃apyriveꞌg̃a
5 Ojipeꞌg̃apyrivaꞌero ipiroꞌyeꞌỹvaꞌero pehendu katu ti g̃anhiꞌig̃a 

peporavykykatuavo g̃a pe. Pehendu katu ti g̃a nhiꞌĩpoꞌruavo. Pekyhyji 
hete ti g̃a hugwi maraꞌngu po ji jiporavykyteꞌvaruhuavo ga pe javo. 
Peporavyky katu ti pejikokatuavo Cristoꞌga rendukatuavo g̃waramo.

6  Peko ti ojipeꞌg̃a ja rũi. Opojykaharaꞌg̃a gwepiagame g̃a oporavyky 
katu tianembohete ti g̃a javo. G̃a gwepiageꞌymame g̃a ndoporavykyi. 
Peko ti g̃a ja rũi. Pejipojykaharaꞌg̃a pejepiagame ti peko g̃anhiꞌig̃a rupi. 
G̃a pejepiageꞌymame ti peko g̃anhiꞌig̃a rupi jitehe peporavykykatuavo. 
Cristoꞌgarehevaꞌero ti pejirokwa pejiporavykykatuavo pejipojykaharaꞌg̃a 
pe pejoryjoryvamo nanongara Tupanaꞌga opota javo. 7 Peporavyky pota 
ti pejipojykaharaꞌg̃a pe. Peꞌji ti pejiyvyteri pe: “Nhandepojykaharaꞌg̃a 
pe jate rũi nhande poravykyi. Nhandepojykahareteꞌga pe Cristoꞌga pe 
nhande poravykyi no nhande poravykyrame g̃a pe.” Aꞌea ti peꞌji.

8 Aꞌereki pe pekwaha javo: “Po nhande xaporavyky katu nhandekokatuavo, 
aꞌero ti Cristoꞌga nhandepojykahareteꞌga imombyryvi nhande ve ikwepyga 
nehẽ. Aꞌereki Cristoꞌga omombyry okokatuveꞌg̃a pe nhaporemo ikwepyga g̃a 
poravykykaturame. Omombyry ga ipiroꞌyeꞌỹveꞌg̃a pe – kiroki okokatuveꞌg̃a 
ojipeꞌg̃a remimboporavykyveꞌg̃a. Kiroki okokatuveꞌg̃a oporavyky ojive jate 
ipiroꞌyveꞌg̃a – g̃a pe Cristoꞌga omombyry no.” Aꞌea pe ei ikwahava.

9 G̃apojykaharamo peko katu ti no pejirokwa pejipyriveꞌg̃a nderekokatuavo 
penhimohemuka Cristoꞌga pe pejihe nanongara Tupanaꞌga opota javo. 
Tapeꞌeaꞌjavi ti pejipyriveꞌg̃a pe: “Po pe ndapeporavykyheteranuhũi, aꞌero ti ji 
tiruahũhetero pe me nehẽ.” Aꞌea rũi ti peꞌji pejikoteꞌvaruhueꞌyma g̃a pe.

Pekwahavaꞌja ti. Tupanaꞌga yvagipeveꞌga oko pepojykahareteꞌga 
pepyriveꞌg̃a pojykahareteꞌga no. Tapeꞌeteꞌvaruhuaꞌjavi ti g̃a pe. Aꞌereki 
ojoꞌja g̃a ndekoi Tupanaꞌga pe g̃apojykaharaꞌg̃a g̃apyriveꞌg̃a pavẽi. Kiroki g̃a 
oko teꞌvaruhu – g̃a pe nhaporemo po ti ga ei peko teꞌvaruhu pe javo nehẽ.

Jesusꞌgareheveꞌgã mbopopoakahava
10 Nhiirũ, kiro ji ikwatijapavukari 

g̃werĩ imombeꞌgwovo pe me 
tapehendu katu ti Tupanaꞌga 
nhiꞌig̃a. Penhimbopopoakaruka 
ti nhandepojykahareteꞌga pe 
Cristoꞌga pe gapopoakahetea 
pyvõ penhimongovouka 
garemimbotarimovaꞌea rehe 
pejikotyꞌaro g̃waramo ga pavẽi.

11 Soldadosꞌg̃a nduvihavaꞌga 
omongiuka itahetevaꞌea nhaporemo 
metal apopyra soldadosꞌg̃a pe 
tonhiaꞌngu ti g̃a javo. “Aꞌero 
ojipeꞌg̃a ndurame g̃a movahiamo 
ti g̃a popoakaro g̃a pe nehẽ,” ei 
ga. “Ndokutugi ti g̃a g̃a nehẽ g̃a 
itahetevaꞌea mongiro g̃waramo,” ei ga.

Peko ti soldadosꞌg̃a ja 
penhiaꞌnguavo. Penhiaꞌngu 
ti iteꞌvaruhua hugwi. 
Penhimbopopoakaheteuka ti Tupanaꞌga pe gapopoakahetea pyvõ 
nhaporemo aꞌero. Aꞌero ti pe napenhimoandyandyjukari Diaboꞌga pe 
iteꞌvaruhuveꞌga pe nehẽ. 

12  Aꞌereki yvyakotyveꞌg̃a rũi nhande timovahĩ. Ndahaꞌoivaꞌea 
ndahekoivaꞌea aꞌea reki nhande timovahĩ anhag̃a Diaboꞌgapyrivaꞌea. 
Aꞌea ko oko ipopoakahetevaꞌea ipopoakahetevaꞌearehevaꞌea no 
Cristoꞌgareheveꞌg̃arũiveꞌg̃a nduvihavavaꞌea no. Cristoꞌgareheveꞌg̃arũiveꞌg̃a 
nduvihavavaꞌea g̃a pojykaro g̃waramo g̃a pe ypytuna ja kiro. Aꞌereki 
g̃a ndokwahavi Tupanaꞌga. Aꞌereki g̃anduvihavavaꞌea noarõi Tupanaꞌga 
kwahavukareꞌyma g̃a pe. Nhande timovahĩ Diaboꞌgapyrivaꞌea nhaporemo 
anhag̃a nhaporemo aꞌero. Yvatea gwyri pe aꞌea ruvi okoteꞌvaruhuavo.

13  Nurã penhimbopopoakaruka ti Tupanaꞌga pe gapopoakahetea 
pyvõ nhaporemo. Nurã ti pe popoakahetero anhag̃a pe nhaporemo 
Diaboꞌgapyrivaꞌea pe nhaporemo nehẽ. Pepopoaka ti pe aꞌea pe nehẽ aꞌea 
pe mongoteꞌvaruhuukapotarame nehẽ. Pejiko jitehe ti Tupanaꞌga rehe 
nehẽ aꞌea movahĩhetepavame nehẽ.
 14 Pejiko jitehe ti aꞌero Tupanaꞌga rehe pepopoakaramo. Soldadosꞌg̃a 

onhimboavujikwe okuꞌayvira mongiavo timovahĩ katu ti kiro 
javo. Peko pe soldadosꞌg̃a ja onhimboavujikweraꞌg̃a ja pe 
imombeꞌurame aꞌitituhẽvaꞌea jate.

Soldadosꞌg̃a omongi itahetevaꞌea metal apopyra onhiaꞌnguavo 
tegwete nhandepotiꞌa kutuhava javo. Peko pe soldadosꞌg̃a ja 
itahetevaꞌea mongiharaꞌg̃a ja penhiaꞌnguavo pejikokaturame. 
Aꞌereki pendekokatua rupi pe nhiaꞌngui.

 15 Soldadosꞌg̃a gwereko sapatos xaho katu ti javo. Peko pe soldadosꞌg̃a 
ja sapatos rerekoharaꞌg̃a ja pe ikwahavame Cristoꞌga mombeꞌua 
pejipyꞌa nog̃atuuka jupe. Aꞌero ti pe hokatui imombeꞌgwovo 
ojipeꞌg̃a pe no Tupanaꞌga onog̃atu pota pepyꞌa javo g̃a pe.

 16 Soldadosꞌg̃a omombo taꞌakwaꞌria hendyvaꞌea g̃a ndehe g̃a 
movahĩrame tomboteꞌvaruhu ti okirame g̃a pype javo. Ojipeꞌg̃a 
soldadosꞌg̃a g̃a movahĩrame opyhy opo pe itahetevaꞌea oꞌara 
piahava taꞌakwara mombihava tokiyme ti nhande pype javo 
g̃a imomborame hehe. Peko pe soldadosꞌg̃a ja oꞌara piahava 
pyhyharaꞌg̃a ja pejikoheterame Tupanaꞌga rehe Diaboꞌga 
mombiharaꞌga rehe. Aꞌereki iteꞌvaruhuveꞌga Diaboꞌga pe 
mboteꞌvaruhu pota toki hete ti nhinhiꞌig̃a g̃ayvyteri pe g̃a 
mongoteꞌvaruhuavo javo. Pejikoheterame Tupanaꞌga rehe 
Tupanaꞌga omombiguka Diaboꞌga popoakara pe me.

 17 Akanitara soldadosꞌg̃a opyhy inog̃a onhiaꞌnguavo tonupãyme ti g̃a 
nhaneakag̃a javo. Peko pe soldadosꞌg̃a ja akanitara noharaꞌg̃a ja pe 
pejikoteꞌvaruhua mombora kwahavaꞌjavame. Peko pe soldadosꞌg̃a ja 
akanitara noharaꞌg̃a ja pejeaporog̃ita mbopyahua kwahavaꞌjavame 
no. Aꞌea nhaporemo ikwahavaꞌjavame peko pe g̃a ja penhiaꞌnguavo 
Tupanaꞌga ti nhande rerohoi yvagi pe nhande mombytavo avuirama 
nehẽ javo. Aꞌereki penhimbikwahava rupi pe nhiaꞌngui.

Soldadosꞌg̃a opyhy haimbejovaivaꞌea xanhiaꞌngu ti javo. Peko pe 
soldadosꞌg̃a ja haimbejovaivaꞌea pyhyharaꞌg̃a ja penhiaꞌnguavo 
pejipojykaukarame Tupanaꞌga raꞌuva pe toremboꞌe ti Tupanaꞌga 
nhiꞌig̃a rehe javo. Aꞌero ti pe ojipeꞌg̃a mboꞌei aꞌitituhẽvaꞌea 
rehe nehẽ imboukwahava g̃a pe g̃andekoteꞌvaruhua nehẽ. Pe 
napenhimongoteꞌvaruhuukari ti iteꞌvaruhuveꞌga pe Diaboꞌga 
pe g̃a pavẽi nehẽ no ikwahava g̃waramo Tupanaꞌga nhiꞌig̃a. 
Penhimbikwahava rupi pe nhiaꞌngui.

 18 Naneꞌymi ti penhiꞌĩ hete Tupanaꞌga pe nahanahã ti emombyry 
g̃a pe javo. Pejipokoguka ti Tupanaꞌga raꞌuva pe pejipojykauka 
penhiꞌig̃ame Tupanaꞌga pe. Pejirokwa ti penhiꞌig̃ame ga pe. Penhiꞌĩ 
ti ga pe jipi. Pemombeꞌu ti ga pe garemimoꞌẽharaꞌg̃a nhaporemo 
epoko ti g̃a javo.

19 Jihi ti ji mombeꞌu no. Peꞌji ti ga pe ji repyga: “Epoko ti Pauloꞌga monhiꞌig̃a 
tomombeꞌu ti ga nhinhiꞌig̃a javo. Tomombeꞌu ti ga ojipeꞌg̃a pe Cristoꞌga 
mombeꞌua nerembiepiukaripyreꞌyma g̃a pojihuveꞌyma. Aꞌea ymyahũ ahe 

ndokwahavi nerembiepiukaripyreꞌyma Cristoꞌga mombeꞌua. Epoko ti Pauloꞌga 
aꞌero tokwahavuka ti ga g̃a pe javo.” Aꞌea ti peꞌji Tupanaꞌga pe ji repyga.

20 Ymyahũ Tupanaꞌga ei ji ve: “Ehoeho ti imombeꞌgwombeꞌgwovo 
Cristoꞌga mombeꞌua g̃a pe nhaporemo nhirembiepiukaripyreꞌyma,” ei ga 
ji ve kako. Aꞌero ji hojihoi imombeꞌgwovo. Nurã g̃a ji mongi cadeia pype 
tomombeꞌuaꞌjavyme ti ga javo. Aꞌea pype ji rekoi ag̃wamo aꞌero. Peꞌji ti 
Tupanaꞌga pe aꞌero: “Epoko ti Pauloꞌga tomombeꞌu ti ga g̃a pojihuveꞌyma 
javo.” Aꞌea ti peꞌji ga pe. Nahã ti ji tamboꞌe katu g̃a ikwahaheteuka g̃a pe 
Cristoꞌga mombeꞌua nehẽ.

Mbapavamo Paulovaꞌea okwatija Éfesopevaꞌea pe
21 Kiro ji ei pe me: Tíquicoꞌga ti ji mombeꞌupavi pe me nehẽ nahanahã 

Pauloꞌga rekoi javo. Aꞌero po ti pe ikwahavi nehẽ no. Tíquicoꞌga ko 
nhaneirũꞌga ojikoga g̃waramo Cristoꞌga rehe. Oko hete ga Tupanaꞌga 
nhiꞌig̃a rupi. Orojiko ore ga rehe aꞌero. Aꞌarõ hete ji ga. Oporavyky katu 
ga nhandepojykahareteꞌga pe Cristoꞌga pe ga mombeꞌgwovo. 22  Kiro ti 
ji ga mondoukari pe pyri aꞌero tomombeꞌu ti ga pe me orerekoa pepyꞌa 
nog̃atuavo pe mbohoryvaꞌjava nehẽ.

23  Kiro ji ei: Nhanderuveteꞌga Tupanaꞌga ti tonog̃atu nhaneirũꞌg̃a 
pyꞌa – kiroki g̃a ojiko ga rehe Jesus Cristoꞌga rehe no, aꞌe ji. Na jitehe 
ji ei: Jesus Cristoꞌga nhandepojykahareteꞌga ti tonog̃atu g̃apyꞌa. Pyry 
nhaneirũꞌg̃a jikogi Tupanaꞌga rehe Jesus Cristoꞌga rehe no. G̃a jikogame ti 
Tupanaꞌga tomonhoarõ hete g̃a Jesus Cristoꞌga pavẽi, aꞌe ji. 24 Tupanaꞌga 
ti tomombyry g̃a pe nhaporemo – kiroki g̃a oarõ hete Jesus Cristoꞌga 
nhandepojykahareteꞌga ga arõhetepigeꞌyma tuhẽ, aꞌe ji. 

1  1 Jihi ko Pauloramo. Ako ji Jesus Cristoꞌga remimbotarimovaꞌea rehe 
jipi Timóteoꞌga pavẽi. Ga pavẽi ji ikwatijarukari kiro imondovouka pe 

me aꞌero tapekwaha ti nhinhiꞌig̃a javoji. Pe me nhaporemo ji ikwatijarukari 
pendepiakatuharaꞌg̃a pe no, g̃apokoharaꞌg̃a pe no – perope peju cidade de 
Filipos pe. Aꞌereki pe Jesus Cristoꞌgarehevaꞌero pejikotyꞌa ga pavẽi.

2  Tupanaꞌga nhanderuveteꞌga tomombyry pe me Jesus Cristoꞌga pavẽi 
nhandepojykahareteꞌga pavẽi. Tonog̃atu ti g̃a pepyꞌa no.

Paulovaꞌea onhiꞌĩ Tupanaꞌga pe ahe repyga
3  Jijapyaka nanani pe ndehe ko ji ei Tupanaꞌga pe: “Apĩ, ndepyry hete 

nde. Aꞌereki nde erembojikoguka Filipospeveꞌg̃a ejihe g̃a nderekokatuavo,” 
aꞌe ji nhinhiꞌig̃a Tupanaꞌga pe nhiremimboheteharaꞌga pe. 4 Nhinhiꞌig̃a 
nanani ga pe ji roryvamo nhinhiꞌig̃a pe ndepypava. 5 Aꞌereki pe ji 
moirũ hete ji Jesus Cristoꞌga mombeꞌupyryva mombeꞌurame pe me. 
Pejikogypyrame Jesus Cristoꞌga rehe pe ji moirũi pejikovo kiromo jate.

6 Tupanaꞌga pe mbojikogypyrame ojihe pe mombyryvi ikwehe. Arovia hete 
ji garemimombyrypavag̃wama no Jesus Cristoꞌga ruraꞌjavame nehẽ. 7 Pyry 
hete ji japyakahetei pe ndehe. Aꞌereki pe jipyꞌa ja hete. Aꞌereki Tupanaꞌga 
imombyryvame ji ve omombyry pe me nhaporemo no. Nahã ko nhande ve g̃a ji 
mongiukarame cadeia pype. Nahã nhande ve ji piroꞌyrame no imombeꞌukatuavo 
Jesus Cristoꞌga mombeꞌua ikwahavuka ojipeꞌg̃a pe. 8 Jesus Cristoꞌga pyꞌa ja hete 
pe. Nurã jipyꞌa ja hete pe no. Tupanaꞌga okwaha nhiꞌmbeeꞌyma.

9-10 Igwete ji nhiꞌig̃i Tupanaꞌga pe pe ndepyga aꞌero. “Apĩ, Filipospeveꞌg̃a 
oarõ ojipeꞌg̃a. Igwaigwavete ti g̃a toarõ hete g̃a,” aꞌe ji Tupanaꞌga pe. 

“Tokwaha hete ti g̃a aꞌitituhẽvaꞌea. Tonhimombaragwaha ti g̃a pyryvaꞌea rehe 
iteꞌvaruhuvaꞌea rehe no toho ti g̃a pyryhetevaꞌea rupi,” aꞌe ji ga pe. “Aꞌero po 
ti g̃a ndekokatui hete nehẽ no. Ndokoteꞌvaruhuiꞌiꞌi po ti g̃a nehẽ Cristoꞌga 

ruraꞌjavame nehẽ. 11 Jesus Cristoꞌga ti tomongo katu hete g̃a. Aꞌero po ti ore 
nde mbohetei ndepyry hete nde javo,” aꞌe ji Tupanaꞌga pe pe ndepyga jipi.

Cristoꞌga rehe jate ji rekoi, ei ahe
12 Nhiirũ, takwahavuka ti kiro pe me. Aꞌereki g̃a ji mongiuka avo cadeia 

pype tohenduvyme ti g̃a Jesus Cristoꞌga mombeꞌua javo novĩa. Emo ji mongiro 
g̃waramo kojiꞌi hete reki nhirendukatuharaꞌg̃a onhimongyavo ji Jesusꞌga 
mombeꞌurame. 13 Aꞌero guardasꞌg̃a – kiroki g̃a gwepia katu huvihavuhuꞌga 
ronga – g̃a nhaporemo ji kwaha kiro. Avoveꞌg̃a nhaporemo reki ji kwaha. Aꞌero 
g̃a ei: “Ga Cristoꞌgarehevaꞌero g̃waramo g̃a Pauloꞌga mongiukari cadeia pype,” 
ei g̃a ji mombeꞌgwovo. 14 Hepiagame jirekoa cadeia pype nhaneirũꞌg̃a kojiꞌi hete 
ojiko nhandepojykahareteꞌga rehe onhimongyavo. Nurã g̃a kojiꞌi ndopojihuvi 
imombeꞌgwovo Tupanaꞌga nhiꞌig̃a okyhyjieꞌyma ojipeꞌg̃a hugwi.

15-17 Jaraꞌg̃a omombeꞌu Cristoꞌga gweaporog̃itapyryvamo timoirũ ti 
Pauloꞌga javo. Aꞌereki g̃a ji arõ hete. Aꞌereki g̃a okwaha jiporavykya. 

“Tupanaꞌga omboporavykyuka Pauloꞌga tomombeꞌu katu ti ga Cristoꞌga 
javo,” ei g̃a ji mombeꞌgwovo. Jaraꞌg̃a ki aꞌe te omombeꞌu tehe Cristoꞌga 
gweaporog̃itateꞌvaruhuro g̃waramo. Aꞌereki g̃a onhimyrõ ji rehe. Nurã g̃a 
Cristoꞌga mombeꞌui nhanenhiꞌig̃a ti g̃a tohendu javoji. “Pauloꞌga ikwahavame 
kojiꞌi hete po ti hahyramo ga pe nehẽ – perope cadeia pype,” ei g̃a novĩa.

18  Emo pyry tuhẽ g̃a Cristoꞌga mombeꞌui, aꞌe ji. Jiroryrory reki ji 
aꞌea rehe g̃a Cristoꞌga mombeꞌurame. G̃a ndeaporog̃itapyryvame ga 
mombeꞌgwovo pyry, g̃a ndeaporog̃itateꞌvaruhurame ga mombeꞌgwovo 
pyry jitehe. Aꞌereki pyry tuhẽ Cristoꞌga mombeꞌua.

Igwete po ti ji roryroryvamo nehẽ no. 19 Aꞌereki ji akwaha 
nhimbopiroꞌyukarag̃wama agwa hugwi. Aꞌereki pe peꞌe jipi Tupanaꞌga 
pe ji repyga. Jesus Cristoꞌga raꞌuva ji poko no. Nurã ji ikwahavi 
nhimbopiroꞌyukarag̃wama.

20 Ako pota hete ji Cristoꞌga remimbotarimovaꞌea rehe tajipoyja hete ti 
javoji jipi. Ndapojihupotari ji Cristoꞌga mombeꞌgwovo g̃a pe. Ag̃wamo vehevi, 
naneꞌymi nehẽ no. Aꞌero po ti ji Cristoꞌga mboheteukari g̃a pe nehẽ jirekokatua 
rehe nhinhiꞌig̃a rehe nehẽ no. Nhimanoeꞌymame po ti ji Cristoꞌga mboheteukari 
g̃a pe nehẽ. Nhimanorame po ti ji na jitehe ga mboheteukari nehẽ no. 21 Aꞌereki 
ji Cristoꞌga rehe jate ako. Ji manorame pyry hete reki. 22 Emo ji manoeꞌymame 
po ti ji ojipeꞌg̃a mbojikogukari Cristoꞌga rehe nehẽ. Marãvaꞌea po ji apota aꞌero? 
Aꞌereki ji ndakwahavi. Maraꞌngu po nhimanoa? Maraꞌngu po nhimanoeꞌyma? 
23 Apota ji nhimanoa jigwovo Cristoꞌga pyri jitekovo novĩa. Aꞌereki aꞌea joheꞌi 
pyry hete ji ve. 24 Emo po ti joheꞌi pyry nhimanoeꞌymame jipytavo yvya koty pe 
ndepyga nehẽ. 25 Na tuhẽ. Nurã ji ikwahavi hete nhimanoeꞌymag̃wama. Apyta 
po ti ji aꞌero pe pyri jitekovo. Aꞌero po ti ji kojiꞌi pe mbojikogukari Cristoꞌga rehe 
pe mbohoryoryva pejikogame ga rehe nehẽ. 26 Aꞌero po ti pe Jesus Cristoꞌga 
mbohetehetei ji rehe ji hoaꞌjavame pe pyri nehẽ.

27 Ji rendu katu ti aꞌero. Peko katu ti Cristoꞌga mombeꞌua hendukatuavo. 
Aꞌero po ti g̃a ei pe mombeꞌgwovo nehẽ: “Filipospeveꞌg̃a ojiko hete Cristoꞌga 
rehe. Ojoꞌjajoꞌja g̃andeaporog̃ita,” e po ti g̃a nehẽ. “Ojopokopoko pa g̃a 
Cristoꞌga mombeꞌukatuavo timbojiko ojipeꞌg̃a Cristoꞌga rehe aꞌero javo,” e po 
ti g̃a pe mombeꞌgwovo nehẽ. Aꞌea ji tahendu g̃a pe mombeꞌurame jihorame pe 
pyri nehẽ. Aꞌea jitehe ji tahendu pe mombeꞌurame jihoeꞌymame pe pyri nehẽ.

28 Tapekyhyji ti g̃a hugwi – kiroki g̃a pe movahĩ – g̃a imbohahyukapotarame 
pe me nehẽ. Tapepojihuvi ti g̃a Cristoꞌga mombeꞌgwombeꞌgwovo. 
Penembipojihuveꞌyma repiagame po ti g̃a ei ojohupe nehẽ: “Jukwaha reki aꞌero 
nhandehoag̃wama hahyvaꞌea ruvihava pype,” e po ti g̃a. “G̃a po ti aꞌea oho 
yvagi pe Tupanaꞌga pyri nehẽ,” e po ti g̃a ojohupe nehẽ. Na tuhẽ reki. Aꞌereki 
Tupanaꞌga omboukwaha aꞌea. 29 Aꞌereki ga omombyry pe me tohepy ti g̃a 
Cristoꞌga javo. Tupanaꞌga eꞌi pe me: “Pejiko ti Cristoꞌga rehe ga repyga. Pekwaha 
ti hahyvaꞌea no Cristoꞌga repyga,” ei ga. 30 Nahã ko ji no. Pehepia pe hahya ji ve ji 
Cristoꞌga mombeꞌurame ikwehe. Pehendu pe kiro hahya ji ve no. Hahya jitehe po 
ti g̃a ikwahavukari pe me nehẽ no – kiroki g̃a noarõi pe Cristoꞌga mombeꞌurame.

Cristoꞌga ja ti peko penhimboheteeꞌyma

2  1 Pejikotyꞌaro g̃waramo Cristoꞌga pavẽi aꞌea pe mbojirokwa mbatera rehe. 
Cristoꞌga remiarõro g̃waramo pepyꞌa u katu no. Pejogwereko katu pe 

Tupanaꞌga raꞌuva pavẽi. Pejopyꞌa pe ojoꞌja hete. Pejoporogwety pe no. 2 Nurã 
ji ei pe me: Pembojoꞌja hete ti pendeaporog̃ita. Pembojoꞌja ti penhoarõa no. 
Ojoꞌjajoꞌja ti peko pejapyakavo nahã ti xako javo. Nahã ti ji mbohoryoryhetei 
ji rendukatuavo. 3 Pejihe jate rũi ti pejapyaka aꞌero. Tapenhimboheteteheuhui 
ti pejikovo. Nahã po peꞌji ojipeꞌg̃a mombeꞌgwovo hamo: “Ji hohe ko g̃a ndekoi,” 
peꞌji penhimboheteeꞌyma. 4 Penhimimbotarimovaꞌea rehe jate rũi ti peko. 
Ojipeꞌg̃a nemimbotarimovaꞌea rehe ti peko no g̃a nderekokatuavo.

5 Jesus Cristoꞌga reaporog̃ita javijitehe po ti pendeaporog̃ita toko hamo.
 6 Jesus Cristoꞌga ko Tupanaꞌgaꞌjavijitehevaꞌero oko po rimbaꞌe.

Emo ga ndeꞌiahai Tupanaꞌga pe:
“Avuirama ti ji rekoi nde javijitehe huvihavuhuhetero nehẽ,” ga ndeꞌi.

 7 G̃wemimbotarimo ga opohi gwuvihavuhuhetea hugwi.
Okoteheveꞌg̃aꞌjavaꞌero ga nhimongoi.
Aꞌero ga ari yvyakotyveꞌg̃a ja raikwehe.
Akwaimbaeꞌg̃a javijitehe ga rekoi aꞌero.

 8 Igwete ga nhimongotehei a okoveꞌỹ g̃wemimbotarimovaꞌea rehe.
Tupanaꞌga nhiꞌig̃a rehe jate ga rekoi avuirama.
Aꞌero ga manoi ganhiꞌig̃a rupi okovo.
Yva rehe vĩa reki ga omano raikwehe.

 9 Cristoꞌga nhimongotehero g̃waramo
Tupanaꞌga ga mongoi huvihavuhuhetero jaraꞌg̃a hohe pa.

 10 Tupanaꞌga ga mongoi nhandepojykaharetero

tombohete hete ti g̃a Jesus Cristoꞌga javo.
Yvagipeveꞌg̃a po ti ga mbohetei nehẽ.
Yvyakotyveꞌg̃a po ti ga mbohetei nehẽ.
Yvyagwyripeveꞌg̃a po ti ga mbohetei nehẽ no.

 11 Eꞌi pa po ti g̃a nehẽ:
“Jesus Cristoꞌga ko nhandepojykahareteꞌga,” e po ti g̃a nehẽ.

Oꞌerame po ti g̃a nhanderuveteꞌga mbohetei nehẽ Tupanaꞌga.

Pekwahavuka Tupanaꞌga ojipeꞌg̃a pe
12 Nhiirũ, pe ji rendu katu jipi. Pejirokwa hete ti aꞌero pejikopaheteavo Tupanaꞌga 

rehe. Nahã pe ndekoi ji ruvame pe pyri ikwehe. Ag̃wamo kaitu ji ruveꞌymame 
pejipyri pejirokwa pejikovo hete Tupanaꞌga rehe. 13 Aꞌereki Tupanaꞌga pe 
mbojirokwaruka pe mongopotaruka g̃wemimbotarimovaꞌea rehe jipi.

14-15 Tapenhonhiꞌig̃ayvaruhui ti penhiroyrõeꞌyma pejogwerekovo. Nahã po pe 
peko hamo tokwaha ti g̃a pendekokatua nehẽ. Tapekoteꞌvaruhuiꞌiꞌi ti Tupanaꞌga 
raꞌyramo. Nhanderyapehava yvagipevaꞌea jukwaha g̃wendyꞌjavame ypytunahiva 
pyteri pe. Na jitehe pe ukwahavamo pejikokaturame heaporog̃itateꞌvaruhuveꞌg̃a 
pyteri pe okoteꞌvaruhuveꞌg̃a pyteri pe. 16 Igwete pe ikwahavukari g̃a pe 
imombeꞌgwovo Cristoꞌga mombeꞌua – aꞌea g̃wendukaturame nhande 
mongopyahui. Aꞌero po ti ji vyꞌahetei pe ndehe nehẽ Jesus Cristoꞌga ruraꞌjavame 
nehẽ. Aꞌea rupi po ti ji ei nehẽ: “Amog̃ita hete ji Filipospeveꞌg̃a mboꞌemboꞌeavo 
ikwehe. Ji namog̃itatehei tuhẽ g̃a a,” aꞌe po ti ji nehẽ.

17 Tupanaꞌga ti tonhimohẽ nhande rehe javo ahe ikwavaꞌeg̃i Tupanaꞌga pe 
jipi. Igwete ahe hekaꞌvogi vinho g̃wembikwavaꞌeg̃a pavẽi. Pe pejiko Cristoꞌga 
rehe. Pejikoga ko penembikwavaꞌeg̃a Tupanaꞌga pe. Maraꞌngu po ti g̃a hekaꞌvoga 
jirekoa vinho javijitehe ji jukavo nehẽ? Naname po ti ji mbohoryvi nehẽ jirekoa 
rekaꞌvogag̃wama penembikwavaꞌeg̃a pavẽi nehẽ. Opombohoryvuka pa po ti ji 
nehẽ no ji manorame nehẽ. Aꞌereki nhande xanhikwavaꞌẽ Tupanaꞌga pe. 18 Na 
jitehe po ti pe ndoryvamo ji mbohoryvuka hamo.

Paulovaꞌea omombeꞌu Timóteovaꞌea
19 Cristoꞌga ipotarame kotihĩ ti tamondouka Timóteoꞌga pe pyri pe 

mbohoryvuka nehẽ. Timóteoꞌga ti tanhimbohoryory uraꞌjavame ji pyri pe 
mombeꞌgwovo ji ve nehẽ no. 20 Aꞌereki gaha jate ko jireaporog̃itaꞌjaveꞌga. 
Nhag̃ata hete ga pe ndehe. 21 Jaraꞌg̃a ki aꞌe te g̃wemimbotarimovaꞌea rehe jate g̃a 
ag̃ataramo. Jesus Cristoꞌga remimbotarimovaꞌea rehe ki aꞌe te g̃a niꞌag̃atari okovo. 
22 Pekwaha pe Timóteoꞌga reaporog̃ita. Ga omboukwaha gweaporog̃itakatua ji 
moirũirũrame ikwehe. Ehepia ko nhanderaꞌyraꞌg̃a gwuvaꞌg̃a moirũi jipi. Nahã 
ko Timóteoꞌga ji moirũi Cristoꞌga mombeꞌgwombeꞌgwovo ji pavẽi ikwehe. 
23 Gaha po ji amondouka pe pyri. Tihepia naꞌẽ ti ji mohemukara cadeia hugwi. 
Ikwahavame po ti ji Timóteoꞌga mondoukari pe pyri aꞌero nehẽ. 24 Jihi ti taho pe 
pyri nehẽ no. Tupanaꞌga ipotarame kotihĩ po ti ji hoi pe pyri aꞌero nehẽ.

Paulovaꞌea omombeꞌu Epafroditovaꞌea
25 Aꞌeaꞌja ji ei jiyvyteri pe no: Amondo po ji Epafroditoꞌga Filipospeveꞌg̃a pyri 

hamo, aꞌe ji. Epafroditoꞌga nhaneirũꞌga ji moirũ hete. Omombeꞌumbeꞌu ga Jesus 
Cristoꞌga ji pavẽi ojipeꞌg̃a pojihuveꞌyma ikwehe. Igwete pe ga mbuhurukari 
ji pyri terepoko ti Pauloꞌga javo. 26 Pe ndepiagaꞌu ga kiro. Oko tehe gapyꞌa 
no. Aꞌereki pe pehendu gatetirũa mombeꞌua. “Kiro po jigwyripeveꞌg̃a 
ag̃ataruhuramo ji rehe,” ei ga. 27 Itetirũa hete tuhẽ Epafroditoꞌga ikwehe. 
Omano gwerevi ga. Emo Tupanaꞌga ga porogwetygi imombiga karugwara 
ga hugwi. Tupanaꞌga ji porogwety no tokoveveuhuheteyme ti Pauloꞌga javo. 
28 Nurã ji ehetei: “Amondo po ti ji Epafroditoꞌga g̃a pyri tohoryvaꞌja ti g̃a ga 
repiaga javo,” aꞌe ji. Pe ndoryvame ga repiaga po ti ji ndakoveveuhuaꞌjahetei 
aꞌero nehẽ no. 29 Pe Cristoꞌgarehevaꞌea g̃waramo pembuhu katu ti Epafroditoꞌga 
pejipyteri pe nehẽ. Pejoryjory ti ga rehe ga repiagame. “Pepyry hete pe,” peꞌji 
ti g̃a pe no – kiroki g̃a Epafroditoꞌga ja. 30 Aꞌereki ga omano gwerevi Cristoꞌga 
moiruamo. Nonhiaꞌngui ga ua ji pyri tapoko ti Pauloꞌga javo. Pe pyꞌrovo ga ji 
pokogi. Aꞌereki tegwete penduhava ji pyri ji pokoga.

Cristoꞌga jate nhande mombyry

3  1 Nhiirũ, kiro ji ei mbapavamo pe me: Pejoryjory ti 
Cristoꞌgarehevaꞌero g̃waramo. Ymyaꞌi ji ikwatijarukari mbatera pe 

momoranduva. Ji ndajikwerai reki ikwatijaruka aꞌea jitehe kiro pe me. 
Igwete po ti aꞌea pe mondoi aꞌitituhẽvaꞌea rupi.

2  Penhimbokoꞌi ti heaporog̃itateꞌvaruhuveꞌg̃a hugwi – kiroki g̃a okyti 
pota ahe. “Nahã pe Tupanaꞌga monhimohemukari pejihe,” eꞌi tehe g̃a 
pe me okoteꞌvaruhuheteveꞌg̃a. 3  Nhande ki aꞌe te timonhimohemuka 
Tupanaꞌga nhandejihe Jesus Cristoꞌgarehevaꞌero. Nhande timbohete 
Tupanaꞌga. Aꞌereki garaꞌuva ga mboheteuka nhande ve. Nhanderoryrory 
nhande nhandejikotyꞌaro g̃waramo Jesus Cristoꞌga pavẽi. 
Ndiajikwakuvaꞌjavi nhande no. Aꞌereki nhande aꞌea rehe ndiajikogaꞌjavi.

4 Ajiko po ji jijikwakuva rehe hamo novĩa. Po ojipeꞌga etehei: “Ajikwaku 
hete ji. Nurã ji Tupanaꞌga monhimohemukari jijihe.” Eꞌi tehe po ga aꞌea ojive. Ji 
kaitu po aꞌe aꞌea hamo novĩa. Aꞌereki ji ajikwaku hete ikwehe novĩa. 5 Jiꞌarirẽ 
mbohapyꞌri sete ji kiri ikwehe. Aꞌero g̃a ikyti nhirakwanhapiꞌria nde ko 
Tupanaꞌgarehevaꞌea javo ji ve. Israelitaramo ji ari Israelvaꞌea rakykwepoharamo. 
Benjamimvaꞌea rakykwepoharamo ko ji rekoi no. Ji ko hebreuramo tuhẽ. Aꞌereki 
nhiramonhavaꞌea nhaporemo ko hebreusvaꞌea. Fariseuramo ko ji ei novĩa: Ahendu 
katu pa ji Moisésvaꞌea remimboꞌeagwera. 6 Apota hete ji jitekovo Tupanaꞌga rehe 
novĩa. Nurã ji imbohahyukari Jesus Cristoꞌgareheveꞌg̃a pe ikwehe. Ojipeꞌg̃a eꞌi ji ve 
novĩa: “Oko katu hete Pauloꞌga hendukatupava Moisésvaꞌea remimboꞌeagwera,” ei 
g̃a ji ve novĩa. Aꞌero ji ei: “Nahã ti ji nhimombyryvi,” aꞌe ji ikwehe novĩa.

7 Aꞌea rupi ji rekohetei nanongara rehe nhaporemo novĩa. Ag̃wamo ki aꞌe te ji 
ndakoaꞌjavi hehe. Arojijyi ji jireaporog̃ita kiro. Aꞌereki Cristoꞌga oko ji pavẽi. Ji 
ndaꞌeaꞌjavi pyry jijikwakuvagwera pe. Iteꞌvaruhu aꞌe ji kiro jupe. 8 Iteꞌvaruhu pa 
hete reki jirekoagwera, aꞌe ji kiro. Aꞌereki Jesus Cristoꞌga ji takwaha hete jitekovo 
ga pavẽi jipojykahareteꞌga. Gakwahava ko pyry hete ji ve. Ga rehe ji pohipavi 
jirekoagwera hugwi iteꞌvaruhuhetevaꞌea javo jupe. Apohi ji jugwi Cristoꞌga ti 
toko ji pavẽi javo. 9 Tajikotyꞌa ti ji Cristoꞌga pavẽi, aꞌe ji. Ag̃wamo ji pyryvamo 
Moisésvaꞌea remimboꞌeagwera hendukatuavo g̃waramo rũi. Cristoꞌga rehe 
jijikoga g̃waramo ji pyryvamo aꞌero. Aꞌereki ji jikogame Cristoꞌga rehe Tupanaꞌga 
ji mombyryvi. 10 Ajikotyꞌa pota ji Cristoꞌga pavẽi takwaha tuhẽ ti ga jitekovo 
ga pavẽi. Aꞌero po ti ji ikwahavi gapopoakara rerekovo nehẽ. Aꞌereki Cristoꞌga 
ipopoaka hete okwerava omanoa hugwi. Takwaha gapopoakara aꞌero. Ajikotyꞌa 
pota ti Cristoꞌga pavẽi hahya rerekovo no – kiroki hahya Cristoꞌga okwaha. Aꞌero 
po ti ji rekoi Cristoꞌga ja ga manorame. Aꞌereki omanorame ga eꞌi: “Tamombi ti 
g̃andekoteꞌvaruhua.” Igwaigwavete ji tamombi jirekoteꞌvaruhua aꞌero. 11 Aerẽ po 
ti Tupanaꞌga ji mbogweravi nhimanoa hugwi aꞌero nehẽ.

Takwaha hete ti Cristoꞌga, ei ahe
12 Ji ndaꞌei: Akwaha hete jipe ji Cristoꞌga jitekovo ga pavẽi. Tupanaꞌga ji 

mongokatupavipe, ji ndaꞌei. Emo ji ajirokwa hete aꞌea rehe. Aꞌereki aꞌea rehe 
Cristoꞌga ji mongoukari ojihevaꞌero. 13 Nhiirũ, jihi ndaꞌei jijive: Ako katu 
kwaha hete, ji ndaꞌei. Nahã ji ei: Ymyahũvaꞌea rehe ji ndakoaꞌjavi jirekoagwera 
rehe. Aerẽvaꞌea rehe ji rekohetei tako katu tuhẽ ti javo. 14 Aꞌero ji jirokwahetei 
jirekokatuavo. Aꞌea rehe jate ji rekoi Tupanaꞌga ti tomombyry ji ve javo. 
Aꞌereki Tupanaꞌga eꞌi ji ve: “Pejikoga g̃waramo Jesus Cristoꞌga rehe po ti ji nde 
mbuhurukari jijipyri yvagi pe imombyryva nde ve nehẽ,” ei Tupanaꞌga.

15 Nahã tuhẽ ti xako, xaꞌe po nhande hamo nhanderekoheterame 
Cristoꞌga rupi hamo. Po jararamo pe japyakai ore atyvi, aꞌero po ti 
Tupanaꞌga ikwahavukari aꞌitituhẽvaꞌea pe me nehẽ no. 16  Aꞌea ja ti xako 
Tupanaꞌga rembikwahavukara rupi. Aꞌea rupi jitehe nhande rekoi jipi.

17 Nhiirũ, pejogweroho ti ji rupi. Orohepiuka ore pe me orokokatua. 
Pejapyaka ti g̃a ndehe no – kiroki g̃a oko katu ore javijitehe. 18 Amombeꞌumbeꞌu 
ko ji pe me ikwehe. Aꞌea jitehe ji amombeꞌuaꞌja kiro pe me jijeheꞌgwovo. Aꞌereki 
ji ndavyꞌari hete ojipeꞌg̃a ndehe g̃a ndekoteꞌvaruhuro g̃waramo. Cristoꞌga 
omano yva rehe ikwehe tamombo ti g̃andekoteꞌvaruhua javo. Emo g̃a ndopohiri 
okoteꞌvaruhua hugwi onhimongyavo imbokwahyeꞌyma Cristoꞌga manoa 
ojihe. 19 Oho po ti g̃a hahyvaꞌea ruvihava pype nehẽ. Aꞌereki g̃wemimbotarimo 
jate g̃a ndekoi. Ndipoyjayjaruhui po g̃a hamo. Emo g̃a onhimbohete reki. 
Yvyakotyvaꞌea rehe g̃a ndekohetei – kiroki aꞌea Tupanaꞌga noarõi.

20 Nhande ki aꞌe te yvaga ko nhandegwyra. Igwete po ti pea hugwi 
Jesus Cristoꞌga ruri nehẽ nhanembopiroꞌyharaꞌga. Timbohaꞌu hete garura 
aꞌero. 21 Gwerojijyi po ti ga nhanderaꞌoa imongovo hajihevaꞌea. Aꞌereki 

okoꞌã tehe nhanderaꞌoa omanomo. Cristoꞌga raꞌoaꞌjavaꞌea pyryhetevaꞌea po 
ti nhanderaꞌoa nehẽ. Opopoakara pyvõ po ti ga herojijyi nhanderaꞌoa nehẽ. 
Aꞌereki aꞌea pyvõ jitehe ga karakaturamo imongopava g̃wemimbotarimo.

Paulovaꞌea omog̃ita ahe

4  1 Nhiirũ, opogwepiagaꞌu hete ji. Aꞌereki ji ako hete pe ndehe. 
Pe ji mbohoryory hete nhiremiarõhetea. Aꞌereki pe ji rendu 

katu ji Cristoꞌga mombeꞌurame pe me ikwehe. Nahã ti peko 
penhimboitakwerimo pejikotyꞌa nhandepojykahareteꞌga pavẽi.

2  Kiro ji ehetei Evódiahẽa pe Síntiquehẽa pe no: Pe 
nhandepojykahareteꞌgarehevaꞌero g̃waramo pembojoꞌja hete 
ti pejeaporog̃ita aꞌero pejogwerekokatuavo. 3 Nde ve ji ei 
nhimoirũhareteramo: Emog̃ita katu ti Evódiaꞌg̃a pokoga taheaporog̃ita 
pyry ti g̃a javo. Aꞌereki g̃a oporavyky hete ji pavẽi ikwehe Cristoꞌga 
mombeꞌgwovo ojipeꞌg̃a pe ikwehe. Clementeꞌga na jitehe oporavyky hete 
Cristoꞌga mombeꞌgwombeꞌgwovo ji pavẽi ikwehe no. Jaraꞌg̃a no – g̃andera 
Tupanaꞌga okwatija pa livro pype tarohouka ti g̃a jijipyri yvagi pe nehẽ javo.

4 Pejoryjory ti jipi Cristoꞌgarehevaꞌero g̃waramo. Aꞌeaꞌja ji aꞌea pe me: 
Pejoryjory ti.

5 Pekwahavuka ti penhyrõa ojipeꞌg̃a pe nhaporemo. Aꞌereki Cristoꞌga 
uraꞌja g̃werĩ yvya koty. 6  Tokoteheyme tuhẽ ti pepyꞌa. Penhiꞌinhiꞌĩ ti 
Tupanaꞌga pe jipi. Pemombeꞌu pa ti ga pe penhiporanduva. Penhiꞌig̃a 
nanani ga pe peꞌji ti: “Ndepyry hete nde ore ve jipi.” 7 Aꞌero po ti 
Tupanaꞌga inog̃atuhetei pepyꞌa. Yvyakotyvaꞌero nhande nhimombyꞌai 
aꞌea rehe marã po ga inog̃atuhetei nhandepyꞌa javo. Inog̃aturame po ti 
ndokotehei pepyꞌa aꞌero. Aꞌereki pe pejikotyꞌa Jesus Cristoꞌga pavẽi.

8 Nhiirũ, kiro ji ei reki pe me aꞌero: Pejapyaka hete ti aherekokatua rehe. 
Kiroki aꞌea rehe ojipeꞌg̃a ahe mbohete pyryhetevaꞌea rehe – aꞌea rehe ti 
pejapyaka no. Okokatuveꞌg̃a ko oko aꞌitituhẽvaꞌea rehe jate opoyjahetero. 
Onhimbovyvy g̃a. G̃a ojipeꞌg̃a ndereko katu. Ojipeꞌg̃a ndeꞌi g̃a pe: “Oko 
teꞌvaruhu g̃a,” ndeꞌi g̃a. “Pyry hete g̃a,” ei g̃a g̃a pe. Onhiarõuka hete g̃a ojipeꞌg̃a 
pe. Pejapyaka hete ti aherekokatua rehe nhaporemo aꞌero. 9 Opomboꞌemboꞌe ko 
ji ikwehe. Igwete pe ndekoi nhiremimboꞌeagwera rehe. Pehendu pe ji nhiꞌig̃ame 
pe me ikwehe. Pehepia pe jirekoagwera no. Ji rupi ti peho aꞌero, aꞌe ji pe me. 
Aꞌero po ti Tupanaꞌga rekoi pe pavẽi nehẽ nhandepyꞌa nog̃atuharaꞌga.

Pyry pe imbuhurukari ji ve, ei ahe
10 Ymya pe ag̃ataramo ji rehe ji poko pota novĩa. Emo avuirama ahã 

pe me imbuhurukahava. Ag̃wamo reki pe ag̃ataraꞌjavamo imbuhuruka 
ji ve. Aꞌea rehe ji roryhetero jijikotyꞌa Cristoꞌga pavẽi. 11 Ji ndaꞌei aꞌea 
nhimbatereꞌyma g̃waramo. Aꞌereki ji anhimboꞌe nhinhiroyrõeꞌyma mbatera 
rehe. 12  Ajipokwaha ji herekoeꞌyma rehe. Ji ajipokwaha herekoahivuhua 

rehe no. Naneꞌyneꞌymi ji nhimboꞌepavi nhinhiroyrõeꞌyma jikogahivame 
tyꞌara ji rerekorame no. Jirory ji mbatera rerekoheterame. Herekoeꞌymame 
ji roryvamo jitehe nehẽ no. 13 Anhimomiranamba ji jupe jipopoakaramo 
Cristoꞌga pavẽi jitekovo g̃waramo. Aꞌereki gaha ji mbopopoaka ji rerekovo.

14 Pyry hete reki pe ji moirũi ikwehe ji ikwahavame hahya ikwehe. 
15 Filipospevaꞌero pe pekwaha hete ojipeꞌg̃a remimbuhureꞌyma ji ve – 
kiroki g̃a ojatyka Cristoꞌgarehevaꞌero. Ji Cristoꞌga mombeꞌuypyrame 
pe me jigwovo pegwyra hugwi Macedônia hugwi ikwehe pehe jate 
pembuhuruka itambereꞌia ji ve ikwehe. 16  Aꞌereki cidade de Tessalônica 
pe vehevi pe pembuhumbuhuruka ji ve ji herekoeꞌymame ikwehe. 17 Ji 
ndapotarahivuhui reki itambereꞌia. Apotarahi ji imombyryva pe me. Pe 
imbuhumbuhurame igwaigwavete po ti Tupanaꞌga imombyryvi pe me 
nehẽ no. 18  Apyhy pa ji penemimbuhurukara kiro. Ji areko hete aꞌero. 
Nhimbatereꞌyjuhu ji kiro. Aꞌereki Epafroditoꞌga gweru pa ji ve pe hugwi. 
Penemimbuhuragwera ko ikwavaꞌeg̃ipyra Tupanaꞌga pe pyryhetevaꞌea. 
Tupanaꞌga onhimohẽ hehe pyry hete javo jupe. 19 Aꞌero po ti jirepykavamo 
Tupanaꞌga imondoukari pe me ombateraheteahugwivaꞌea nehẽ pe 
herekoeꞌymame nehẽ. Jesus Cristoꞌga pe po ti ga ei emondo ti g̃a pe javo.

20 Naneꞌymi timbohete Tupanaꞌga nhanderuveteꞌga avuirama nehẽ. Amém.

Paulovaꞌea omondo pa onhiꞌig̃agwera
21 Pemondo ti nhinhiꞌig̃a g̃a pe nhaporemo – kiroki g̃a ojikotyꞌa Jesus 

Cristoꞌga pavẽi. Nhipavẽiveꞌg̃a omondouka onhiꞌig̃a pe me no nhaneirũꞌg̃a. 
22  Avoveꞌg̃a nhaporemo Jesus Cristoꞌgareheveꞌg̃a omondouka pe me. 
Kiroki g̃a oporavyky huvihavuhuꞌga ronga pe Césarꞌga ronga pe – g̃a 
kaitu omondouka onhiꞌig̃a pe me.

23 Nhandepojykahareteꞌga Jesus Cristoꞌga tomombyry pe me nhaporemo. 

1  1 Jihi ko Pauloramo Jesus Cristoꞌga moirũharamo jiporavykyavo 
Tupanaꞌga pe Cristoꞌga mombeꞌgwovo. Aꞌereki nahã Tupanaꞌga opota.

Kiro ji ikwatijarukari imondouka pe me Timóteoꞌga pavẽi. Timóteoꞌga 
oko nhaneirũꞌga ojikoga g̃waramo Jesusꞌga rehe nhande pavẽi. 2  Ore ja ko 
pe Tupanaꞌga remimoꞌẽhara pejikoga g̃waramo Cristoꞌga rehe. Peko pe 
oreirũa aꞌero pepohireꞌyma Cristoꞌga hugwi pejikovo garehevaꞌero. Kiro 
ore ikwatijarukari imondouka pe me perope cidade de Colossos pe.

Kiro ore ei: Nhanderuveteꞌga Tupanaꞌga ti tomombyry pe me Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, oroꞌe ore.

Onhiꞌĩ Paulovaꞌea Tupanaꞌga pe Colossospevaꞌea repyga
3  Tupanaꞌga ko nhandepojykahareteꞌga ruvaꞌga Jesus Cristoꞌga ruvaꞌga. 

Naneꞌymi ore nhiꞌig̃i Tupanaꞌga pe pe ndepyga.
— Ndepyry hete nde, oroꞌe ore Tupanaꞌga pe. Aꞌereki nde erembojiko 

Colossospeveꞌg̃a Cristo Jesusꞌga rehe g̃a pokoga, oroꞌe ore ga pe.
4 Nahã ore ei ga pe jipi pejikoga kwahavypyagwera jate. Aꞌereki 

Epafrasꞌga pe mombeꞌu ore ve. “Colossospeveꞌg̃a ojiko hete Cristo Jesusꞌga 
rehe,” ei ga ore ve. “Oarõ hete g̃a Tupanaꞌga remimoꞌẽharaꞌg̃a nhaporemo. 
5 Nahã Colossospeveꞌg̃a ndekoi. Aꞌereki g̃a eꞌi: ‘Aerẽ po ti nhande hoi yvagi 
pe nhandejupa Tupanaꞌga pyri nehẽ,’ ei g̃a,” ei ga pe mombeꞌgwovo ore ve.

Epafrasꞌga omombeꞌu pehoag̃wama pe me heikwehe. Aꞌereki ga 
omombeꞌu pyryvaꞌea aꞌitituhẽvaꞌea pe me Cristoꞌga mombeꞌuypyrame pe 
me. Aꞌea rupi ga ei heikwehe: “Uhuraꞌja ti Cristo Jesusꞌga yvaga hugwi 
nhande rerogwovo ojupi yvagi pe Tupanaꞌga pyri nhande jikogame 
Jesusꞌga rehe. Ga omano nhande repyga imomboa nhanderekoteꞌvaruhua. 
Pevo ti nhande ruvi Tupanaꞌga pyri Cristoꞌga pavẽi avuirama nehẽ. 
Aꞌereki Tupanaꞌga eꞌi na,” ei Epafrasꞌga pe me imombeꞌukatuavo heikwehe.

PAULOVAꞌEA OMOMBEꞌU 
COLOSSOSPEVAꞌEA PE

6 Omombeꞌu ga pe me pyryvaꞌea aꞌitituhẽvaꞌea Cristoꞌga mombeꞌurame 
pe me. Na jitehe g̃a imombeꞌumbeꞌui kojiꞌiveꞌg̃a pe g̃agwyri pe nhaporemo. 
Henduvame g̃a jikogi Cristoꞌga rehe okokatuavo ojipeꞌg̃a pe. Nahã pe jikogi 
ga rehe no pejikovo katu hendukatuypyagwera jate Tupanaꞌga pyryva pejive. 
Ikwahavame pe ei: “Aꞌiti tuhẽ! Tupanaꞌga pyry hete nhande ve!” peꞌe pe.

7 Epafrasꞌga omombeꞌu Tupanaꞌga pyryva pe me heikwehe. Oroarõ 
hete Epafrasꞌga. Ga ko oporavyky ore ja Jesus Cristoꞌga mombeꞌgwovo. 
Nahã ga Cristoꞌga nhiꞌĩpoꞌrui pe pokoga oporavykyavo Cristoꞌga 
pe opohireꞌyma ga hugwi. 8  Gaha pe mombeꞌu ore ve. “Oarõ hete 
Colossospeveꞌg̃a Jesusꞌgareheveꞌg̃a. Aꞌereki Tupanaꞌga raꞌuva g̃a 
arõheteuka g̃a pe,” ei ga pe mombeꞌgwovo.

9 Nurã pendekokatua kwahavirẽ naneꞌymi ore nhiꞌig̃i Tupanaꞌga pe 
pe ndepyga. Ga pe ore ei: Emombaragwahapavuka ti Colossospeveꞌg̃a 
pe enhimimbotarimovaꞌea. Emboꞌeuka ti g̃a ejaꞌuva pe tokwaha pa 
ti g̃a nhiremimbotarimovaꞌea javo, oroꞌe ore ga pe. 10 Aꞌero ti g̃a 
ndekokatui nde javijitehe nde mbohoryheteavo jipi nehẽ. Ojipeꞌg̃a pe ti g̃a 
ndekokatupavi nehẽ no, oroꞌe ore Tupanaꞌga pe. Naneꞌymi kojiꞌi ti g̃a nde 
kwahakwahavi nehẽ no nahã Tupanaꞌga opota javo.

11 Ikatu ndereaporog̃ita popoakahetea ojipeꞌg̃a ndeaporog̃ita popoakahetea 
hohe pa, oroꞌe ore Tupanaꞌga pe. Ndereaporog̃ita popoakahetea javijitehe 
tuhẽ ti Colossospeveꞌg̃a ndeaporog̃ita popoakahetea nehẽ no. Aꞌero ti 
naneꞌymi g̃a nhimomiranami hahya pe onhimonhaꞌngaeꞌyma nehẽ no. 
Hahyrame g̃a pe nehẽ po ti g̃a ndoryndoryvamo nehẽ no, oroꞌe ore Tupanaꞌga 
pe. 12  G̃a po ti eꞌi nde ve nehẽ no: “Apĩ, ndepyry hete nde.” Aꞌea ti g̃a ei nde 
ve nehẽ gaha nhanderuveteꞌga javo, oroꞌe ore Tupanaꞌga pe. Nahanahã ti g̃a 
ndekokatupavi nehẽ nde g̃a pokogame, oroꞌe ore Tupanaꞌga pe.

Pyry nhande ei Tupanaꞌga pe: Apĩ, ndepyry hete nde. Aꞌereki ga 
nhande mombyry nhanderekoteꞌvaruhua momboa nhande mongovo 
g̃wemimoꞌẽharamo. Nurã kojahuaꞌjavamo nhande ve kiro gapyryva 
kwahava g̃waramo. Ga pyri po ti nhande hoi nehẽ nhandejupa avuirama 
ojipeꞌg̃a pavẽi garemimoꞌẽharaꞌg̃a pavẽi nehẽ. Pevo ti Tupanaꞌga 
pyryhetero nhande ve g̃a pe nehẽ no.

13 Nhande rekoteꞌvaruhuypyi Diaboꞌga nhiꞌig̃a rendukatuavo iteꞌvaruhuveꞌga 
nhiꞌig̃a rendukatuavo. Nurã ko ypytunahivuhuaꞌjavamo nhande ve aꞌea 
rupi. Ag̃wamo Tupanaꞌga hendukatuukari nhande ve gwaꞌyraꞌga nhiꞌig̃a 
g̃wemiaꞌnguheteharaꞌga nhiꞌig̃a. Nahã Tupanaꞌga imombigi Diaboꞌga nhiꞌig̃a 
rendukatua ypytunareheveꞌga nhiꞌig̃a rendukatua. 14 Tupanaꞌga raꞌyraꞌga nhande 
mbopiroꞌyi nhanderekoteꞌvaruhua hugwi imomboa omanomo g̃waramo gwekoa 
rekaꞌvoguka. Nurã ga nohenonhukaraꞌjavi Tupanaꞌga pe nhanderekoteꞌvaruhua.

Cristoꞌga oko ojipeꞌg̃a hohe pa okoypyavo g̃waramo

 15 Ndihepiagi nhande Tupanaꞌga.

Aꞌereki ga ndahaꞌoi.
Tihepia reki nhande garaꞌyraꞌga Cristoꞌga. Cristoꞌga ko Tupanaꞌga javijitehe.
Jypya Cristoꞌga oko.

Aꞌea rupi ko ahã ve yvyakotyvaꞌea. Ahã ve yvyakotyveꞌg̃a no.
Nurã Cristoꞌga rekoi Tupanaꞌga rembiapoa hohe pa okovo g̃a 

nenonde okoypyavo g̃waramo.
 16 Aꞌereki Tupanaꞌga oapopavuka Cristoꞌga pe yvagipeveꞌg̃a 

yvagipevaꞌea reheve yvyakotyveꞌg̃a ndeheve yvyakotyvaꞌea reheve.
Oapopavuka ga ga pe aherembiepiagipyra aherembiepiagipyraꞌg̃a ndeheve 

aherembiepiagipyreꞌyma reheve aherembiepiagipyreꞌymaꞌg̃a ndeheve.
Ga oapopavuka ga pe yvagipeveꞌg̃a nduvihavaꞌg̃a g̃anduvihaꞌviꞌg̃a ndeheve 

ipopoakaheteveꞌg̃a ndeheve ipopoakaheteveꞌg̃andeheveꞌg̃a ndeheve.
G̃a nhaporemo omondomondouka ojipeꞌg̃a g̃wemimbotarimovaꞌea 

rehe opopoakahetero.
Nahã Tupanaꞌga oapopavuka g̃ahã mbatera reheve toapo pa ti 

jiraꞌyraꞌga ojive javo.
 17 Cristoꞌga oko ypy. Aerẽ ga oapo pa.

Okoji pa garembiapoa ga herekoro g̃waramo.
 18 Cristoꞌga rehe nhande jikogi.

Ga ko nhanderuvihavuhuheteꞌga.
Nurã nhande ei ga pe: Ga ko nhaneakag̃a.
Xako nhande ganhiꞌig̃a rupi nhandekovo garehevaꞌero.
Nurã nhande ei nhandejive: Nhande ko Cristoꞌga raꞌoa.

Gaha ombopyahu nhandereaporog̃ita
tuhu ti g̃a Tupanaꞌga pyri okovo avuirama nehẽ javo.

Ga ti nhande mongoi pevo ore mombytavo nehẽ.
Aꞌereki ga okweravaꞌjavypy omanoa hugwi omanoaꞌjaveꞌyma
tako ti ji g̃a hohe pa mbatera hohe pa no huvihavuhuhetero javo.

 19 Aꞌereki aꞌea pyry hete Tupanaꞌga pe garuvaꞌga pe.
“Toko ti ga ji javijitehe,” ei Tupanaꞌga.

“Toko ti ga ojipeꞌg̃a hohe pa mbatera hohe pa no ji ja,” ei ga 
gworygworyvamo.

 20 “Oko teꞌvaruhu g̃a. Ndapotari ji g̃andekoteꞌvaruhua.
Pyry ti ga manoi yva rehe g̃a ndepyga g̃a nhaporemo aꞌero nehẽ,” ei ga.

“Ga gwekoa rekaꞌvogukaro g̃waramo omanomo yva rehe ti ji 
yvyakotyveꞌg̃a ndeaporog̃ita rerojijyi yvagipeveꞌg̃a ndeaporog̃ita 
reheve g̃andeaporog̃ita mohig̃atupava nehẽ.

Nahã ti ji jirekokatuukari g̃a pe nehẽ Cristoꞌga manoro g̃waramo, ei 
Tupanaꞌga.

Ga gwekoa rekaꞌvogukaro g̃waramo ti ji herojijyipavi yvyakotyvaꞌea 
yvagipevaꞌea reheve imohig̃atupava nehẽ.

Colossenses 1



601

Nahã ti ji jirekokatuukari aꞌea pe nehẽ Cristoꞌga manoro g̃waramo,” 
ei Tupanaꞌga.

Na tuhẽ reki. Cristoꞌga omano yva rehe. Tupanaꞌga omohig̃atu pa.
21-22  Pehe Colossospevaꞌero ymyaꞌĩ peko teꞌvaruhu heikwehe. Aꞌero 

napehendupotari Tupanaꞌga nhiꞌig̃a ga arõeꞌyma pejikotyꞌareꞌyma ga 
pavẽi. Korogwe reki Tupanaꞌga pendeaporog̃ita rerojijyi hendukatuuka 
pe me onhiꞌig̃a garaꞌyraꞌga manoro g̃waramo. Nahã ga pendeaporog̃ita 
mohig̃atui ojirekokatuuka pe me. Aꞌero ga ei pe mombeꞌgwovo: “Pyry 
hete g̃a. Oko katu g̃a. Nahenonhaꞌjavi ji g̃andekoteꞌvaruhua g̃a pe. Aꞌereki 
mbatera ndojaraꞌjavi g̃a ndehe.” Aꞌea ga ei pe ndepiaga.

23  Penhimomirana ti Cristoꞌga mombeꞌua reroviaheteavo aꞌero pejikoga 
ga rehe jipi pejipopoakaramo. Taperoviari ti hajihevaꞌea. Ymyaꞌĩ Cristoꞌga 
mombeꞌua renduvame pe jikogi ga rehe heikwehe. Nurã pe ikwahavi 
javo: “Cristoꞌga ti nhande rerohoi ojupi nhande mongovo Tupanaꞌga pyri 
avuirama nehẽ,” peꞌe pe herovia. Taperoviapigi ti aꞌero!

Yvyakotyveꞌg̃a pe nhaporemo g̃a Cristoꞌga mombeꞌui Cristoꞌga ti nhande 
mongoi Tupanaꞌga pyri nehẽ javo. Jihi amombeꞌu aꞌea ojipeꞌg̃a pe no. Aꞌereki 
ymya Tupanaꞌga eꞌi ji ve: “Eho ti Cristoꞌga mombeꞌgwovo g̃a pe,” ei ga ji ve.

Paulovaꞌea oporavyky pyryvaꞌea mombeꞌgwovo
24 Pe Cristoꞌga mombeꞌua renduva g̃waramo g̃a imondoi hahyhetea ji ve. 

Kiro ji roryroryvamo reki aꞌea rehe. Hahyrame ji ve ji ipoꞌrupavi hahya 
Cristoꞌga pyꞌrovo. Tahahy tuhẽ ahe ve. Apoꞌru pa ji hahya Cristoꞌga raꞌoa 
repyga. Garaꞌoa aꞌe ko ji g̃a pe – kiroki g̃a ojiko Cristoꞌga rehe.

25 Ymya Tupanaꞌga ei ji ve: “Ekwahavuka ti g̃a pe – kiroki g̃a 
ojiko Cristoꞌga rehe. Epoko ti g̃a imombeꞌupava nhinhiꞌig̃a Cristoꞌga 
mombeꞌgwovo.” Aꞌea ga ei ji ve pe pokoguka judeusꞌg̃arũivaꞌea pokoguka.

26 Ymyahũ Tupanaꞌga ndokwahavukari g̃wembiepiukaripyreꞌyma 
ymyahũvaꞌea pe aheraꞌyravaꞌea pe no. Ag̃wamo reki ga ikwahavukari 
g̃wemimoꞌẽharaꞌg̃a pe g̃wembiepiukaripyreꞌyma. 27 Tupanaꞌga eꞌi: “Tokwaha 
pa ti nhiremimoꞌẽharaꞌg̃a nehẽ. Cristoꞌga ti topojyka pa yvyakotyveꞌg̃a 
nhaporemo judeusꞌg̃arũiveꞌg̃a vehevi nehẽ. G̃a pojykarame ti ga g̃a nderuri 
ojupi g̃a mombytavo ji pyri avuirama opyryvamo g̃a pe nehẽ, ei ga. Aꞌea 
ji akwahavuka pota,” ei Tupanaꞌga. “Aꞌea ko nhirembiepiukaripyreꞌyma 
ikatukatuhetea,” ei ga ikwahavuka g̃wemimoꞌẽharaꞌg̃a pe.

28 Nurã Cristoꞌga ore oromombeꞌu g̃a pe nhaporemo g̃a momoranduva 
pekwaha ti Cristoꞌga javo. Nahã ore ga kwahavukari g̃a pe g̃anag̃anani. G̃a 
mboꞌekwahapava ore g̃a mboꞌekatupavi Cristoꞌga rehe tojiko hete ti g̃a Cristoꞌga 
rehe okokatuheteavo javo. Nahã ore g̃a mboꞌekatui. Aꞌereki ore oroꞌe: Tikatu 
hete ti g̃a Tupanaꞌga rovai pyteri pe Tupanaꞌga nhiꞌig̃a kwahaheteavo Cristoꞌga 
jikotyꞌaro g̃waramo g̃a pavẽi. 29 Nurã jihi no ji aporavyky hete Cristoꞌga 
mombeꞌgwovo Cristoꞌga popoakara poꞌruavo ga ji mbopopoakahetero g̃waramo.

2  1 Aporavyky hete ji nhiꞌag̃ataramo pe ndehe takwahavuka ti ji g̃a pe 
Tupanaꞌga nhiꞌig̃a javo. Jiporavykya pe pekwaha. Aporavyky hete ji 

nhiꞌag̃ataramo Laodicéiapeveꞌg̃a ndehe no – kiroki g̃a ojiko Cristoꞌga rehe 
onhimonoꞌonoꞌog̃a pevo tihendu Tupanaꞌga nhiꞌig̃a javo. Ojipeꞌg̃apeꞌg̃a 
pe Jesusꞌgareheveꞌg̃a pe ti ji takwahavuka ganhiꞌig̃a no. G̃a nhaporemo 
ndajirepiagi ve jiraꞌoa kwahaveꞌyma. Pe nhaporemo ndajirepiagi ve no.

2  Nhiꞌag̃ata ji pe ndehe g̃a ndehe no jiporavykyheteavo 
tokoveveuhuaꞌjavyme ti g̃a javo. Jiyvyteri pe ji ei ipota pe me g̃a pe no: 
Tonhoarõ hete ti g̃a ovyꞌa ojogwehe. Tokwaha ti g̃a aꞌitituhẽvaꞌea. Po g̃a 
aꞌitituhẽvaꞌea kwahavi, aꞌero kojiꞌi ti g̃a Tupanaꞌga rembiepiukaripyreꞌymaꞌga 
kwahahetei tuhẽ nehẽ. Garembiepiukaripyreꞌymaꞌga ko Cristoꞌga tuhẽ. Aꞌea 
nhaporemo ji apota javo jijapyakavo pe ndehe g̃a ndehe no jiporavykyavo. 
3 Ikatu hete Tupanaꞌga rembikwahava. Omombaragwaha pa ga. Onhimi 
nhande ve garembikwahava. Cristoꞌga jate okwahavuka pa garembikwahava.

4 Aꞌea ji ei pe me pekwaha ti javo. Nurã ti pe napenhimoandyandyjukari ojipeꞌg̃a 
pe g̃a imombeꞌurame hajihea pe me nehẽ. Ikatu po pe me g̃a nhiꞌig̃aturame 
oꞌmbero. Tapenhimoandyandyjukari ti g̃a pe, aꞌe ji pe me. 5 Aꞌereki jireaporog̃ita 
oko pe pyri ji rekoeꞌymame pe pyri. Ikwahava pendekoa ji roryroryvamo. Aꞌereki 
pe peko katu pejohupe pejikoheteavo Cristoꞌga rehe penhimboitavo.

Nahanahã nhande xajikotyꞌa Cristoꞌga pavẽi
6  Pejiko pe Cristo Jesusꞌga rehe heikwehe imomboruka pejikoteꞌvaruhua 

gaha ko nhanderuvihavuhuhetero javo. Na jitehe ti pejiko jitehe ga rehe 
xako katu ti nhandejikotyꞌa ga pavẽi javo. 7 Naneꞌymi ti peko Cristoꞌga 
rehe pepohireꞌyma ga hugwi. Kojiꞌi ti peko katu hendukatuavo ganhiꞌig̃a. 
Kojiꞌi ti pejiko hete ga rehe pejikotyꞌa ga pavẽi. Aꞌea rehe Epafrasꞌga pe 
mboꞌei heikwehe nahanahã ti peko javo. Naneꞌymi ti peꞌjipeꞌji Cristoꞌga 
pe: “Ndepyry hete tuhẽ nde nhande ve.” Aꞌea ti peꞌji.

8  Penhimbokoꞌi ti pejijupa. Tapenhimoandyandyjukari ti ojipeꞌg̃a pe. 
G̃a g̃wendukatuuka pota pe me onhiꞌĩtehea pe mbopohipota Cristoꞌga 
hugwi. Imombeꞌgwovo oꞌmbea g̃a nhiꞌig̃atui pe me onhiꞌĩteheavo pe 
moandyandyipota. Aꞌea g̃anemboypya tuhẽ ombojihu ojapyakateheavo 
gwakykwepoharaꞌg̃a mboꞌeavo hehe. “Nahanahã yvya hako yvaga pavẽi po 
rimbaꞌe,” ei ahe. “Nahanahã ti xako,” ei ahe gwakykwepoharaꞌg̃a mboꞌeavo.

Na rũi Cristoꞌga remimboꞌea. Tapenhimoandyandyjukari ti g̃a pe aꞌero. 
Cristoꞌga hugwi ti tapenhimbopohirukari g̃a pe. 9 Uvame yvya koty okovo 
Cristoꞌga gwepiuka pa nhande ve Tupanaꞌga rekokatua gareaporog̃ita. 
Aꞌereki ga oko Tupanaꞌga javijitehe. 10 Nurã pe pavẽi Cristoꞌga jikotyꞌaro 
g̃waramo Tupanaꞌga jikotyꞌari pe pavẽi no. Tupanaꞌga pendeaporog̃ita 
mbopyahui tuhẽ pe mboheaporog̃itakatukatuavo pe pokopava pe 
monhimomiranambava. Pyry hete pa pe me aꞌero pe jikotyꞌaro g̃waramo 
Cristoꞌga pavẽi. Yvagipeveꞌg̃a nduvihavaꞌg̃a Tupanaꞌgapyriveꞌg̃a nduvihavaꞌg̃a 

omondomondouka g̃a g̃wemimbotarimovaꞌea rehe opopoakahetero 
gwuvihavamo. Diaboꞌgapyrivaꞌea anhag̃a omondomondouka ojipea anhag̃a 
g̃wemimbotarimovaꞌea rehe opopoakahetero gwuvihavamo no. Cristoꞌga ki 
aꞌe te oko g̃a hohe pa aꞌea hohe pa no nhanderuvihavuhuhetero.

11 Judeusꞌg̃a okytiuka gwaꞌyraꞌg̃a nakwanhapiꞌria g̃ahã koi Tupanaꞌgareheveꞌg̃a 
kiro javo. Cristoꞌga ki aꞌe te omanoro g̃waramo yva rehe omombo hete 
pendekoteꞌvaruhua g̃ahã koi jireheveꞌg̃a kiro javo. “Tokoteꞌvaruhupotaraꞌjavyme 
ti g̃a aꞌero kiro,” ei ga omanomo pe ndepyga. Nahã ojikotyꞌaro pe pavẽi Cristoꞌga 
pendeaporog̃itatiruahũa mombigi pe jikogame ga rehe.

12  Penhimobatizaukarame pe ei aꞌero: “Ymyahũ Cristoꞌga omano 
tamombo g̃andekoteꞌvaruhua javo. Aꞌero g̃a ga tymi. Omanorame 
Cristoꞌga omombo jirekoteꞌvaruhua ji hugwi. Ga jikotyꞌaro g̃waramo ji 
pavẽi jireaporog̃itatiruahũa opi aꞌero.” Nahã pe ei penhimobatizaukarame. 
Aꞌea rupi pe ei no: “Tupanaꞌga ombogwera Cristoꞌga gamanoa hugwi 
ga mbopyahuavo. Na jitehe Cristoꞌga pavẽi nhande jikotyꞌaro g̃waramo 
Tupanaꞌga nhandereaporog̃ita imbopyahui opopoakara pyvõ. Aꞌereki 
nhande xajiko Tupanaꞌga popoakara rehe,” peꞌe pe penhimobatizaukarame.

13  Ymyaꞌĩ pendeaporog̃ita ndipyahui ve heikwehe. Aꞌea rupi Tupanaꞌga 
pe pe peko omanoveꞌg̃a ja aꞌero. Aꞌereki ga eꞌi: “Ji ve ko g̃a ambotehea 
imombigukareꞌyma g̃waramo gweaporog̃itatiruahũa. Ji ndajikotyꞌari g̃a 
pavẽi aꞌero. Aꞌereki g̃a okoteꞌvaruhu,” ei Tupanaꞌga.

Ag̃wamo Tupanaꞌga ombopyahu pendeaporog̃ita imomboa 
pendekoteꞌvaruhua nhaporemo Cristoꞌga jikotyꞌaro g̃waramo pe 
pavẽi. Ymyahũ Tupanaꞌga ombogwera Cristoꞌga gamanoa hugwi ga 
mbopyahuavo. Na jitehe Tupanaꞌga pendeaporog̃ita imbopyahui.

14 Ymya nhande nihendukatui g̃a Tupanaꞌga nhiꞌig̃a mombeꞌurame nahanahã ti 
ahe toko katu javo. Emo Tupanaꞌga ohy reki nhanderekoteꞌvaruhua mbojaragwera. 
Aꞌereki Cristoꞌga omano yva rehe nhanderekoteꞌvaruhua momboa. Nurã Tupanaꞌga 
ei: “Ndatekwavaꞌjavi g̃andekoteꞌvaruhua mbojaragwera rehe kiro,” ei ga.

15 Omanomo Cristoꞌga imombigi Diaboꞌgapyrivaꞌea 
popoakara anhag̃a popoakara. Anhag̃a omondomondouka 
ojipea anhag̃a g̃wemimbotarimovaꞌea rehe ipopoakahetevaꞌea 
ipopoakahetevaꞌearehevaꞌea pavẽi. Ipopoakara mombigipyra Tupanaꞌga 
hepiukapavi tuhẽ ojipeꞌg̃a pe Cristoꞌga mbojirovia aꞌea rehe.

16  Nurã ti tapenhimboꞌeukari ojipeꞌg̃a pe haꞌoa rehe. Aꞌereki g̃a eꞌi jupe: 
“G̃wig̃wia ahe ndoꞌui. G̃wig̃wia ahe toꞌu.” Tyhya pe g̃a ei: “G̃wig̃wia ahe 
ndoꞌui. G̃wig̃wia ahe toꞌu.” G̃a eꞌi: “Tokwaku ahe toryva aporame ano 
nanani. Toapo ahe toryva jahya porame no ikwakuva. Nahanahã ahe 
toko sábado rupi ikwakuva,” ei g̃a.

Aꞌea rehe nhaporemo tapenhimboꞌeukari ti g̃a pe. 17 G̃anemimboꞌea 
nhaporemo ko aereꞌĩvaꞌea raꞌangava nahanahã ti Cristoꞌga rurame javo. 
Okorame g̃anemimboꞌea rehe ahe ikwahaꞌvi aerẽvaꞌea pyry hete ti nehẽ 

Colossenses 2



604

javo. Ahe ndokwahapavi reki. G̃anemimboꞌea rehe ndatekwavaꞌjavi 
kiro. Aꞌereki Cristoꞌga tuhẽ uripe reki. Nurã ojikogame ga rehe ahe 
ikwahahetei tokoaꞌjavyme ti ahe g̃anemimboꞌea rupi aꞌero javo.

18  Taperoviari ti ga – kiroki ga eꞌi tehe: “Ji ko ako tehe. Nanhimbohetei ji. 
Aꞌea ti ahe teꞌi ji pavẽi,” eꞌi tehe ga. “Tombohete ti ahe Tupanaꞌgapyriveꞌg̃a 
yvagipeveꞌg̃a okoteheavo g̃a ko jiruvihavuhuheteꞌg̃a javo. Nahã ti xaꞌe,” ei 
ga ikwahaveꞌyma. “Ahepia ji yvagipeveꞌg̃a,” ei ga oꞌmbero. Omoandyandyi 
pota ga ahe jihi akwaha hete javo tehe. Ndokwahavi reki ga 
onhimboheteavo. Gareaporog̃ita tiruahũ. Taperoviari ti ga. Ganhiꞌig̃a rupi 
pe ndekorame ga ndogwerekoukari pe me pyryvaꞌea Tupanaꞌga hugwi. 
19 Nanongaraꞌga ndojikotyꞌari Cristoꞌga pavẽi okoeꞌyma ganhiꞌig̃a rupi.

Nhandejikotyꞌaro g̃waramo Cristoꞌga pavẽi ga pe nhande xaꞌe 
nhaneakag̃a. Aꞌereki Cristoꞌga ko nhanderuvihavuhuheteꞌga. Ganhiꞌig̃a 
rupi nhandekovo g̃waramo xaꞌe nhande: Nhande ko Cristoꞌga raꞌoa 
nhandejikoga Cristoꞌga rehe. Naneꞌymi Cristoꞌga nhaneakag̃amo nhande 
pokopokogi nhande monhimbopopoaka nhande mbojogwerekokatuavo. 
Nahã Cristoꞌga nhande pojykai hendukatuuka nhande ve Tupanaꞌga nhiꞌig̃a.

20 Cristoꞌga omano tamombo g̃andekoteꞌvaruhua javo. Nurã Cristoꞌga 
pavẽi pe jikotyꞌaro g̃waramo pendeaporog̃itatiruahũa opi. Nurã pe 
ndekoi ojipeꞌg̃a ja rũi avo yvya koty g̃andeaporog̃itatiruahũrame. Aꞌereki 
nahã g̃anemimboꞌea eꞌi: “Nahanahã yvya hako yvaga pavẽi po rimbaꞌe. 
Nahanahã ti ahe toko,” eꞌi g̃anemimboꞌea. Peko pe g̃a ja rũi. Maranameuhũ 
pe ndekopotaraꞌjavi g̃anemimboꞌea rupi naerũ? Tapekoaꞌjavi hehe. 21 Eꞌi: 

“Topyhygyme ti ahe g̃wig̃wia mbatera. Toꞌuyme ti ahe tahepia javo. 
Topokogyme ti ahe hehe,” eꞌi g̃anemimboꞌea. 22  Aꞌea nhaporemo opa ahe 
iꞌurame. Kiroki opa ahe iꞌurame – aꞌea pe nhaporemo g̃anemimboꞌea eꞌi. 
Aꞌereki nanongara rehe ko g̃a ojapyaka avo yvya koty. Aꞌea ko g̃anemimboꞌea.

23  Ojipeꞌg̃a g̃anemimboꞌea renduvypyrame po g̃a ei: “Pyry 
g̃anemimboꞌea. Okwaha hete g̃a Tupanaꞌga mboheteavo,” e po 
g̃a. Ikwahaveꞌyma g̃a ei aꞌea g̃anemimboꞌea renduva. Tiruahũ reki 
g̃anemimboꞌea. Aꞌereki g̃wemimbotarimovaꞌea rehe g̃a oko nahanahã ahe 
ombohete Tupanaꞌga javo. Tupanaꞌga mbohete tehe reki g̃a. Tupanaꞌga 
remimbotarimovaꞌea rehe rũi g̃a ndekoi.

G̃anemimboꞌea renduvame po g̃a ei: “Pyry g̃anemimboꞌea g̃a erame: 
‘Ahe nonhimbohetei hamo’,” e po g̃a.

Ndapyryvi reki g̃anemimboꞌea. Aꞌereki g̃a onhimbohete reki javo.
G̃anemimboꞌea renduvame po g̃a ei: “Pyry g̃anemimboꞌea g̃a erame: 

‘Ojipejipea pe ahe tonhimomirana onhimondoheteavo onhiꞌig̃a rupi. Ahe ndoꞌui 
g̃wig̃wia ojipea no.’ Nahanahã g̃anemimboꞌea pyryvaꞌea,” e po g̃a henduva.

Tiruahũ reki g̃anemimboꞌea. Aꞌereki aꞌea rupi okorame ahe 
nonhiaꞌngukatui ojirekokatueꞌyma. Aꞌiti a. Ndatekwavaꞌjavi g̃anemimboꞌea 
rehe. Aꞌereki g̃anemimboꞌea nomombigi aherekoteꞌvaruhua.

Nhandereaporog̃itatiruahũa; nhandereaporog̃itapyahua

3  1 Tupanaꞌga ombogwera Cristoꞌga gamanoa hugwi ga mbopyahuavo. 
Na jitehe pe pavẽi Cristoꞌga jikotyꞌaro g̃waramo Tupanaꞌga 

pendeaporog̃ita mbopyahui. Pepota ti pyryvaꞌea yvagi pe Tupanaꞌga pyri 
aꞌero. Aꞌereki pevo Cristoꞌga oapy Tupanaꞌga pyri Tupanaꞌga johukoty 
rũi okovo nhanderuvihavuhuhetero. 2  Penhimbovyꞌa ti pyryvaꞌea rehe 
yvagipevaꞌea rehe. Yvyakotyvaꞌea rehe rũi ti penhimbovyꞌa. 3 Aꞌereki 
pendeaporog̃itatiruahũa opi. Omanorẽ omanoveꞌg̃a nonhimbovyꞌaraꞌjavi 
yvyakotyvaꞌea rehe. Omanoveꞌg̃a ja pe napenhimbovyꞌaraꞌjavi 
yvyakotyvaꞌea rehe pendeaporog̃itatiruahũa pigirẽ. Pe pavẽi Cristoꞌga 
jikotyꞌaro g̃waramo pendeaporog̃itapyahua hekokatui yvagi pe Tupanaꞌga 
pyri Cristoꞌga pavẽi. Pevo Tupanaꞌga pendeaporog̃itapyahua rereko katu pe 
me Cristoꞌga reheve. 4 Cristoꞌga pavẽi nhandejikotyꞌaro g̃waramo nhande 
reaporog̃itapyahuro nhandekovo. Aerẽ po ti Cristoꞌga ukwahavamo uaꞌjava 
nehẽ. Aꞌero ti pe ukwahavamo ga pavẽi gakatukatua rerekovo nehẽ.

5 Nurã pemombi hete ti penhimimbotarimovaꞌea iteꞌvaruhuvaꞌea 
pejipygwaꞌjaveꞌyma hehe. Taperekoaꞌjavi ti penhimbirekoꞌg̃arũiveꞌg̃a. 
Tapeakwahaveꞌymuhũaꞌjavi ti g̃a nderekoteꞌvaruhuaꞌjaveꞌyma. 
Tapepotaruhuaꞌjavi ti g̃a. Tapepotateꞌvaruhui ti. Tapepotaruhuaꞌjavi ti 
ojipeꞌg̃a apoa. Aꞌereki nahã pe g̃ambatera arõ Tupanaꞌga arõa hohe. 6 Kiroki 
g̃a nahã oko teꞌvaruhu pota okoeꞌyma Tupanaꞌga nhiꞌig̃a rehe – g̃a ndehe 
Tupanaꞌga onhimonhaꞌnga. 7 G̃a ja pehe peko teꞌvaruhu no heikwehe.

8  Ag̃wamo ti tapekoteꞌvaruhuaꞌjavi! Ag̃wamo ti pepohi pejikoteꞌvaruhua 
hugwi aꞌero. Tapenhimonhaꞌngaaꞌjavi ti. Tapenhimboahivaꞌjavi 
ti. Tapetiruahũaꞌjavi ti. Tapembotegweteaꞌjavi ti ojipeꞌg̃a. 
Tapenhiꞌĩteꞌvaruhuaꞌjavi ti ojipeꞌg̃a pe. 9 Tapeꞌmbeaꞌjavi ti pejohupe. 
Aꞌereki pe pepohi pejeaporog̃itaymyana hugwi pejikoteꞌvaruhuaꞌjaveꞌyma.

10 Pendeaporog̃ita ipyahu ag̃wamo. Aꞌereki ymyaꞌĩ Tupanaꞌga ombopyahu 
pendeaporog̃ita pejikoga g̃waramo Cristoꞌga rehe. Naneꞌymi Tupanaꞌga 
pendeaporog̃ita mbopyahuaꞌjaaꞌjavi kojiꞌi ti g̃a toko ji ja ji kwahaheteavo javo.

11 G̃a ndokoaꞌjavi nhande ve ojoatyatyviveꞌg̃a Tupanaꞌga nhandereaporog̃ita 
mbopyahurame. Nurã xaꞌeteꞌvaruhuyme ti ojohupe orepyry ore pe hohe 
javeꞌyma. Judeusramo toroꞌeteꞌvaruhuyme ti pe me judeusꞌg̃arũivaꞌea pe. 
Judeusꞌg̃arũivaꞌero tapeꞌeteꞌvaruhui ti ore ve judeusvaꞌea pe. Aꞌereki nhande 
ojoꞌja judeusvaꞌea judeusꞌg̃arũivaꞌea pavẽi Tupanaꞌga nhandereaporog̃ita 
mbopyahurame. Xaꞌeteꞌvaruhuyme ti ojohupe orepyry ore pe hohe javeꞌyma.

Po nhande tikytiuka nhanerakwanhapira nhande ko Tupanaꞌgarehevaꞌero 
kiro javo, xaꞌeteꞌvaruhuyme ti ojikytiukareꞌỹveꞌg̃a pe. Po nhande 
ndiajikytiukari, xaꞌeteꞌvaruhuyme ti ojikytiukaveꞌg̃a pe. Aꞌereki nhande ojoꞌja 
nhandejikytiukavaꞌea nhandejikytiukareꞌỹvaꞌea pavẽi. Aꞌereki Tupanaꞌga 
nhandereaporog̃ita mbopyahu. Nhande ojoꞌja pa: nhandegwyripeveꞌg̃a 

nhandegwyripeveꞌg̃arũiveꞌg̃a pavẽi, nhandeꞌjaveꞌg̃a hajiheveꞌg̃a pavẽi, 
ipiroꞌyeꞌỹveꞌg̃a g̃a pavẽi – kiroki g̃a oporavyky ojive jate ipiroꞌyveꞌg̃a.

G̃a nhaporemo ojoatyatyviveꞌg̃a nhaporemo ndokoaꞌjavi ag̃wamo 
nhande ve. Aꞌereki nhande ojoꞌja pa Tupanaꞌga nhandereaporog̃ita 
mbopyahurame. Cristoꞌga rehe jate nhande xanhimbovyꞌa. Ga jate 
nhande hohe pa nhanderuvihavuhuhetero. Ga nhande pojyka pa.

12-13 Nurã pejikovo Jesusꞌgarehevaꞌero ti peko katu. Aꞌereki Tupanaꞌga oko 
hete pe ndehe pe arõheteavo. Ga pe moꞌemoꞌẽ toko ti g̃a Jesusꞌgarehevaꞌero 
okokatuavo javo. Pejoporogwety po ti pe hamo hahyrame pe me nehẽ. Pepyry 
ti pejohupe. Tapenhimbohetei ti. Penhimog̃atyrõ ti. Penhimomirana ti 
penhimonhaꞌngaeꞌyma pejikokatuavo pejohupe. Ojipeꞌga rekoteꞌvaruhurame 
nde ve terehenonhaꞌjavi garekoteꞌvaruhua ejive. Nahã ti tapehenonhaꞌjavi 
pejikoteꞌvaruhua pejohupe. Aꞌereki imomborirẽ Cristoꞌga nohenonhaꞌjavi 
pendekoteꞌvaruhua. Na jitehe ti tapehenonhaꞌjavi pejikoteꞌvaruhua pejohupe.

14 Kojiꞌi ji ei pe me: Penhoarõ hete ti no. Penhoarõheterame ti pe 
peko pa Tupanaꞌga ja. Aꞌea ga opota. 15 Tupanaꞌga pe mbojogwereko 
katu. Aꞌero ti pejikokatuavo pejohupe pejeaporog̃ita katu nahanahã 
nhande rekoi javo. Aꞌea Tupanaꞌga opota. Ymyahũ ga pe moꞌemoꞌemba 
Jesusꞌgarehevaꞌero g̃a ti tojogwereko katu pa javo. Peꞌji ti Tupanaꞌga pe: 
“Ndepyry hete nde ore ve!” Aꞌea ti peꞌji ga pe.

16 Naneꞌymi pejapyaka hete ti Cristoꞌga remimboꞌea rehe nhaporemo 
ikwahaheteavo garemimboꞌea toki hete peyvyteri pe ikwahyheteavo 
pe mombyrymbyryva pe mboꞌemboꞌeavo. Penhomboꞌemboꞌe ti hehe 
penhomomoranduva. Penhimbyꞌyi ti pehendu katu ti Cristoꞌga nhiꞌig̃a javo. 
Penhimbyꞌyi ti Tupanaꞌga nhiꞌig̃a mombeꞌgwovo Jesusꞌga mombeꞌgwovo no 
imombeꞌgwovo g̃andekokatua g̃anemimombyryva nhande ve. Nahanahã ti 
penhimbyꞌymbyꞌyi Tupanaꞌga pe ga mboheteavo ga rehe pejoryjoryvamo.

17 Cristo Jesusꞌgarehevaꞌero g̃waramo ti peko katu pejikovo ganhiꞌig̃a rupi 
peporavykyrame. Peko katu ti penhiꞌig̃ame. Pendekoa rupi nhaporemo ti 
peko katu jipi ga mboheteavo penhinhiꞌig̃a Tupanaꞌga pe. “Ndepyry hete nde, 
Apĩ,” peꞌji ti ga pe. “Ag̃wamo pyry hete ore ve. Aꞌereki nde orerekoteꞌvaruhua 
momboruka Jesusꞌga manoro g̃waramo ore ve. Ga ko orepojykahareteꞌga ore 
pokoga aꞌero.” Aꞌea ti peꞌji Tupanaꞌga pe nhanderuveteꞌga pe.

G̃anembirekoꞌg̃a; g̃anongapypeveꞌg̃a
18  Kunhano peko ti penhimbirekoꞌg̃a nhiꞌig̃a rehe pejikotyꞌaro g̃waramo 

Cristoꞌga pavẽi.
19 Akwaimbaꞌero pearõ hete ti penhimbirekoꞌg̃a nderekokatuavo g̃a 

aꞌnguavo penhimonhaꞌngaeꞌyma g̃a ndehe.
20 Tayꞌriro pehendu katu ti pejuvaꞌg̃a nhiꞌig̃a penhyꞌg̃a nhiꞌig̃a reheve. 

Aꞌereki nanongara rehe Cristoꞌga onhimohẽ.

21 G̃anduvamo tapemonhimonhaꞌnganhaꞌngaukari ti pejaꞌyraꞌg̃a pejihe jaꞌjavo 
g̃a pe g̃a mboꞌerame g̃a monhimomboaka. Pe g̃a monhimonhaꞌngaukarame po 
ti g̃a okoveveuhu okoteheavo nehẽ ore ndorokwahavi hete javo.

22  Ojipeꞌg̃apyrivaꞌero ipiroꞌyeꞌỹvaꞌero pehendu katu ti g̃anhiꞌig̃a 
penhimboporavykyveꞌg̃a nhiꞌig̃a g̃a nhiꞌĩpoꞌrupava. Peko ti ojipeꞌg̃a ja rũi. 
Opojykaharaꞌg̃a gwepiagame g̃a oporavyky katu tianembohete ti g̃a javo. G̃a 
gwepiageꞌymame g̃a ndoporavykyi aꞌero. Peko ti g̃a ja rũi. Pejipojykaharaꞌg̃a 
pejepiagame ti peko g̃anhiꞌig̃a rupi. G̃a pejepiageꞌymame ti peko g̃anhiꞌig̃a 
rupi jitehe pejiporavykykatuavo. Cristoꞌga rendukatuavo g̃waramo 
pejeaporog̃ita katu ti xaporavyky katu tuhẽ ti nhandepojykaharaꞌg̃a pe javo.

23  Peporavykyrame ti pejirokwa jipi peporavykykatupota pejikokatuavo 
pejoryjoryvamo. Penhiꞌig̃ame ti pejirokwa jipi pejikokatuavo 
pejoryvamo. Pejikoa rupi nhaporemo ti pejirokwa jipi. Peꞌji ti 
pejiyvyteri pe: “Nhandeporavykykaturame nhandepojykaharaꞌg̃a pe g̃a 
pokoga, Cristoꞌga pe tuhẽ nhande xaporavyky katu ga pokoga,” peꞌji 
ti. 24 “Cristoꞌga nhandepojykahareteꞌga, gaha ti nhande reroho yvagi 
pe pevo nhande mongovo Tupanaꞌga pyri avuirama nehẽ.” Aꞌea ti peꞌji 
pejiporavykykatuavo. Na tuhẽ ti ga okwepy katu pe me. Aꞌereki Cristoꞌga 
pe tuhẽ pe peporavyky nhandepojykahareteꞌga pe.

25 Tapeporavykyteꞌvaruhui ti. Aꞌereki ojoꞌja yvyakotyveꞌg̃a ndekoi 
Tupanaꞌga pe. Kiroki g̃a oko teꞌvaruhu – g̃a pe nhaporemo ti ga ei peko 
teꞌvaruhu pe javo nehẽ.

4  1 G̃apojykaharamo pemondo katu ti pejipyriveꞌg̃a pe pejikokatuavo 
g̃a pe. Aꞌereki pe pereko pepojykaharaꞌga no. Ga ko Tupanaꞌga. Ga 

oko yvagi pe pepojykaharetero pendekoa repiapava. Aꞌea ikwahavame ti 
pereko katu pejipyriveꞌg̃a.

Kojiꞌi Paulovaꞌea omog̃ita Colossospevaꞌea
2  Penhiꞌĩ ti Tupanaꞌga pe jipi. Pejirokwa ti penhinhiꞌig̃a ga pe. Peꞌji ti ga 

pe no: “Ndepyry hete nde ore ve.”
3 Ji Cristoꞌga mombeꞌurame ojipeꞌg̃a ji mondo cadeia pype tomombeꞌuaꞌjavyme 

ti ga Cristoꞌga javo ikweheꞌi. Aꞌea pype ji rekoi ag̃wamo. Penhiꞌig̃ame Tupanaꞌga 
pe ti peꞌji: “Ymyahũ ahe ndokwahavi ve Cristoꞌga nerembiepiukaripyreꞌymaꞌga. 
Aerẽ nde ga kwahavuka pota yvyakotyveꞌg̃a pe. Marã po ti Pauloꞌg̃a ga mombeꞌui? 
Aꞌereki tegwete g̃a pe imombeꞌuhava kiro. Ekwahavuka ti g̃a pe tomombeꞌu g̃a ga 
ojipeꞌg̃a pe.” Aꞌea ti peꞌji Tupanaꞌga pe ore repyga. 4 Peꞌji ti Tupanaꞌga pe: “Epoko 
ti Pauloꞌga g̃a mboꞌekatukatuuka ga pe nenhiꞌig̃a rehe. Aꞌero ti g̃a ikwahahetei 
Cristoꞌga mombeꞌua.” Aꞌea ti peꞌji Tupanaꞌga pe. Ji amboꞌe katu po g̃a hamo.

5 Kiroki g̃a ndojikogi Cristoꞌga rehe – g̃apyteri pe ti peko katu katu 
ikwahava teꞌiteꞌvaruhuyme ti g̃a nhande ve javo. Pemombeꞌumbeꞌu 
ti Cristoꞌga g̃a pe jipi. 6 Penhiꞌig̃atu ti g̃a pe pejikokatuavo g̃a pe 
hendupotaruka. Aꞌero ti pe g̃a pokokwahavi ikwahavuka g̃a pe nanani nehẽ.

Mbapavamo Paulovaꞌea okwatija Colossospevaꞌea pe
7 Tíquicoꞌga ti ji mombeꞌupavi pe me nehẽ nahanahã Pauloꞌga rekoi javo. 

Ga ko nhaneirũꞌga ojikoga g̃waramo Cristoꞌga rehe. Oroarõ hete ore ga. Oko 
hete ga Tupanaꞌga nhiꞌig̃a rupi. Orojiko ore Tíquicoꞌga rehe aꞌero. Ji pavẽi ga 
oporavyky katu nhandepojykahareteꞌga pe Cristoꞌga pe ga mombeꞌgwovo.

8  Kiro ti ji Tíquicoꞌga mondoukari pe pyri nehẽ tomombeꞌu ti ga pe me 
jirekoa javo. Nahã ti ga pepyꞌa nog̃atui pe mbohoryvaꞌjava nehẽ. Tokwaha 
ti ga pendekoa no. 9 Pendeheveꞌga Onésimoꞌga ti ji amondouka pe pyri 
nehẽ no Tíquicoꞌga rupi nehẽ. Onésimoꞌga ko nhaneirũꞌga no ojikoga 
g̃waramo Cristoꞌga rehe. Oroarõ hete ore ga. Oko hete ga Tupanaꞌga 
nhiꞌig̃a rupi. Orojiko ore Onésimoꞌga rehe aꞌero. Tíquicoꞌga Onésimoꞌga 
pavẽi g̃a memei ti omombeꞌu pa pe me nahanahã Pauloꞌg̃a ndekoi javo.

10 Aristarcoꞌga omondouka onhiꞌig̃a pe me. Ga ko cadeia pype kiro 
ji pavẽi. Marcosꞌga omondouka onhiꞌig̃a pe me no. Ga ko Barnabéꞌga 
rendyrahẽa raꞌyraꞌga. Ga rurame pe pyri ti pejoryjory ga rehe imondovo 
ga pe, aꞌe jipe ko ji pe me. Aꞌea ji eaꞌjavi kiro pe me. 11 Josuéꞌga omondouka 
onhiꞌig̃a pe me no. Ga pe nhande ei Justo. Aꞌereki ga pyry hete. Aristarcoꞌga 
Marcosꞌga pavẽi Josuéꞌga pavẽi – g̃a ko judeusramo oko ojikoga Cristoꞌga 
rehe. G̃a jate judeusramo oporavyky avo ji pavẽi toko ti Tupanaꞌga 
yvyakotyveꞌg̃a nduvihavuhuhetero javo. G̃ahã onog̃atu jipyꞌa ji pokoga.

12 Pendeheveꞌga Epafrasꞌga omondouka onhiꞌig̃a pe me no. Oporavyky 
ga Cristoꞌga pe ga mombeꞌgwovo ojipeꞌg̃a pe. Naneꞌymi ga nhiꞌinhiꞌĩhetei 
Tupanaꞌga pe pe ndepyga. Tupanaꞌga pe ga ei jipi: “Epoko ti Colossospeveꞌg̃a,” 
ei ga Tupanaꞌga pe. “Nurã ti g̃a jikohetei Cristoꞌga rehe opohireꞌyma ga hugwi 
okokatuheteavo nehẽ. Aꞌero ti g̃a ikwahapavi tuhẽ neremimbotarimovaꞌea 
nde nhiꞌĩpoꞌrupava,” ei ga Tupanaꞌga pe jipi. 13 Aꞌiti a. Ojirokwa hete ga javo 
Tupanaꞌga pe pe ndepyga jipi ojipevaꞌepeveꞌg̃a ndepyga cidadespeveꞌg̃a ndepyga 
no Laodicéiapeveꞌg̃a Hierápolispeveꞌg̃a. Garemimbotarimovaꞌea pe me ji akwaha.

14 Lucasꞌga omondouka onhiꞌig̃a pe me. Ga ko ore pohano okovo 
oreremiarõheteharaꞌga. Demasꞌga omondouka onhiꞌig̃a pe me no.

15 Pemombeꞌu ti nhaneirũꞌg̃a pe – kiroki g̃a oko cidade de Laodicéia pe. 
G̃a ko nhaneirũꞌg̃a ojikoga g̃waramo Cristoꞌga rehe. G̃a pe ti peꞌji Pauloꞌg̃a 
omondouka onhiꞌig̃a pe me javo.

Pemombeꞌu ti Ninfaꞌga pe no Pauloꞌg̃a omondouka onhiꞌig̃a nde ve javo. 
G̃a pe no – kiroki g̃a ojatyka Ninfaꞌga ronga pe tihendu Tupanaꞌga nhiꞌig̃a 
javo – g̃a pe ti pemombeꞌu no.

16  Pemonhiꞌĩ ti pejohupe nhirembikwatijarukara tihendu ti Pauloꞌga 
nhiꞌig̃a nhandejive javo. Imonhiꞌig̃irẽ nhirembikwatijarukara ti pemondo 
cidadepeveꞌg̃a pe Laodicéiapeveꞌg̃a pe. Tohendu ti g̃a nhinhiꞌig̃a pe me no. 
Akwatijaruka ji ojipea nhinhiꞌig̃a mondovouka Laodicéiapeveꞌg̃a pe ojiꞌi. 

Imonhiꞌig̃irẽ ojohupe tomondo ti g̃a pe me tomonhiꞌĩ ti g̃a ojohupe javo. 
Pemonhiꞌĩ ti aꞌero pejohupe ikwahava nhinhiꞌig̃a g̃a pe.

17 Peꞌji ti Arquipoꞌga pe: “Cristoꞌga nhandepojykahareteꞌga ko eꞌi nde 
ve raikwehe: ‘Nahanahã ti ji nhiꞌĩpoꞌru pa,’ e ko ga nde ve raikwehe. 
Enhiꞌĩpoꞌru pa ti ga aꞌero.” Aꞌea ti peꞌji Arquipoꞌga pe.

18  Ji tuhẽ kiro ikwatijari jipovo inog̃a nhinhiꞌig̃a imondovouka pe me. 
Tapemokaꞌnhymi ti jirekoa cadeia pype.

Kiro ji ei: Tomombyry ti Tupanaꞌga pe me, aꞌe ji. 

1  1 Três ore rekoi ikwatijaharamo pe me: Jihi Pauloramo Silasꞌga pavẽi 
Timóteoꞌga pavẽi. Kiro ore ikwatijarukari imondovouka pe me cidade de 

Tessalônica pe – perope peko Tupanaꞌgarehevaꞌero nhanderuveteꞌgarehevaꞌero 
pejikovo Jesus Cristoꞌgarehevaꞌero nhandepojykahareteꞌgarehevaꞌero.

Kiro ore ei: Nhanderuveteꞌga Tupanaꞌga ti tomombyry pe me Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, oroꞌe 
ore pyryvaꞌea pota pe me.

Ojiko Tessalônicapevaꞌea Tupanaꞌga rehe okokatuavo
2  Oronhiꞌig̃ame Tupanaꞌga pe ore ei jipi:

— Ore roryroryvamo Tessalônicapeveꞌg̃a ndehe nhaporemo. Aꞌereki nde g̃a 
mombyry. Aꞌero ore ei nde ve: Ndepyry hete nde. Aꞌea ore ei Tupanaꞌga pe.

3  Noromokaꞌnhymi ore pendekoa Tupanaꞌga nhiꞌig̃a rupi. Aꞌea 
mombeꞌgwovo ore ei ga pe:

— Tessalônicapeveꞌg̃a oporavyky Jesusꞌga mombeꞌgwovo g̃a pe, oroꞌe 
ore ga pe pe mombeꞌgwombeꞌgwovo jipi. Aꞌereki g̃a ojiko nde rehe, oroꞌe 
ore. Oarõ hete g̃a ojikotyveꞌg̃a nhaporemo. Nurã g̃a g̃a pokopokogi 
g̃a nderekokatuavo. Aꞌereki g̃a nde arõ hete, oroꞌe ore Tupanaꞌga 
pe. Onhimomirana g̃a mbatera rahya pe opohireꞌyma nde hugwi 
orepojykahareteꞌga rura pota jipi Jesus Cristoꞌga rura pota, oroꞌe ore 
Tupanaꞌga pe nhanderuveteꞌga pe pe mombeꞌgwombeꞌgwovo jipi.

4 Oreirũa ko pe. Tupanaꞌga pe moꞌemoꞌẽ ojive pe arõheteavo. Aꞌea ore 
orokwaha. 5 Noronhiꞌĩtehei ore pe me pyryvaꞌea mombeꞌurame Jesus Cristoꞌga 

mombeꞌurame ikweheꞌi. Aꞌereki Tupanaꞌga raꞌuva ore moirũ. Garaꞌuva 
gweroviaruka pe me aꞌero oreremimombeꞌua. Imombeꞌurame pe me ore ei 
oroyvyteri pe: Tupanaꞌga ore pojykai ore moiruamo heroviaruka g̃a pe, oroꞌe ore. 
Aꞌereki pe pekwaha orerekokatuagwera ore ruvame pe pyri. Nahã ore rekoi tojiko 
ti Tessalônicapeveꞌg̃a Jesusꞌga rehe javo ikweheꞌi. 6 Oro pe, Tupanaꞌga nhiꞌig̃a 
renduvame orereaporog̃ita rupi pe hoi ikweheꞌi. Jesus Cristoꞌga reaporog̃ita rupi 
pe hoi. Ojipeꞌg̃a jigwarairame vehevi pe ndehe pe heroviari oreremimombeꞌua 
pendoryndoryvamo. Aꞌereki Tupanaꞌga raꞌuvapyryva pe mbohory.

7 Aꞌero Jesus Cristoꞌgareheveꞌg̃a – kiroki g̃a u Macedôniapeveꞌg̃a gwyri 
pe Acaiapeveꞌg̃a gwyri pe no – pemombeꞌua renduvame g̃a epavi: “Xako 
ti Tessalônicapeveꞌg̃a javijitehe,” ei g̃a.

8 Pevoveꞌg̃a jate rũi okwaha pejikoga Tupanaꞌga rehe. Aꞌereki g̃a pe 
mombeꞌumbeꞌu pa irupeveꞌg̃aveꞌg̃a pe. Aꞌero g̃a henduvi Jesus Cristoꞌga mombeꞌua. 
Aꞌereki g̃a pe nhaporemo g̃a omombeꞌu nahanahã Tessalônicapeveꞌg̃a jikogi 
Tupanaꞌga rehe javo. Nurã ore noromombeꞌui aꞌea g̃a pe. Aꞌereki g̃a okwahapavipe.

9 G̃a tuhẽ omombeꞌu orehoa pe pyri. G̃a eꞌi: “Nahanahã Pauloꞌga Jesus 
Cristoꞌga mombeꞌui Tessalônicapeveꞌg̃a pe Silasꞌga pavẽi Timóteoꞌga pavẽi 
no ohorame cidade de Tessalônica pe heikwehe,” ei g̃a. “Hendukaturame 
g̃anemimombeꞌua Tessalônicapeveꞌg̃a herojijyjijyi ojeaporog̃ita imondovo 
imohina Tupanaꞌga rehe. Opohi g̃a g̃wemimbohetehara hugwi haꞌangava hugwi 
aꞌero,” ei g̃a. “Avuiramaveꞌga rehe Tupanaꞌga rehe g̃a jikogi ga nhiꞌĩpoꞌruavo 
aꞌitituhẽveꞌga nhiꞌĩpoꞌruavo,” ei g̃a. 10 “G̃a Tupanaꞌga raꞌyraꞌga rura pota tuhu ti 
ga nhande koty yvaga hugwi javo Jesusꞌga,” ei g̃a pe mombeꞌgwombeꞌgwovo. 
Gaha Tupanaꞌga ga mbogwera gamanoa hugwi. Jesusꞌga nhande 
mbopiroꞌyi hahyheteag̃wama hugwi – kia po ti Tupanaꞌga omondo ahe ve 
aherekoteꞌvaruhuro g̃waramo. Aꞌereki ga ndopotariuhu aherekoteꞌvaruhua.

Paulovaꞌea oporavyky Tupanaꞌga nhiꞌig̃a mombeꞌgwovo

2  1 Ndorojotehei ore pe pyri ikwehe. Aꞌea pehe tuhẽ pekwaha. Aꞌereki pe 
pejiko Tupanaꞌga rehe oreirũramo ore imombeꞌurame ganhiꞌig̃a pe me.

2  Ymya ore pytaahiꞌvi cidade de Filipos pe ikwehe. Aerẽ Filipospeveꞌg̃a 
jigwarajuhu ore rehe. Onhiꞌĩteuhu g̃a ore ve no ore mbotegweteavo. Aꞌea 
pe pekwaha.

Aerẽ ore hoi g̃a hugwi orovahema pe pyri cidade de Tessalônica pe ikweheꞌi. 
Ore ruvame pe pyri ojipeꞌg̃a nohendupotarihu Tupanaꞌga nhiꞌig̃a no. Emo 
Tupanaꞌga ore moirũ ore pavẽi ojikotyꞌa. Nurã ore ndoropojihuvi g̃a Tupanaꞌga 
nhiꞌig̃a mombeꞌukatuavo pe me Cristoꞌga omano pe ndepyga javo. 3 Aꞌitituhẽvaꞌea 
ore ei imombeꞌukatuavo Tupanaꞌga nhiꞌig̃a pe me ikweheꞌi pe motetirũpotareꞌyma. 
Opogwereko katu orokoteꞌvaruhueꞌyma pe me. Nopomoandyandyi ore pehe.

4 Ymya Tupanaꞌga ei oyvyteri pe kako: “Pauloꞌg̃a ko ahembojikoharaꞌg̃a ojihe 
upa. Pyry ko Pauloꞌg̃a imombeꞌui nhinhiꞌig̃a Cristoꞌga mombeꞌgwovo nehẽ,” ei 
Tupanaꞌga. Nurã ore imombeꞌui ganhiꞌig̃a. Torombohory ti ojipeꞌg̃a javo rũi 

ore imombeꞌui ganhiꞌig̃a. Aꞌea ore imombeꞌui Tupanaꞌga ti torombohory javo. 
Aꞌereki gaha okwaha hete orereaporog̃ita. 5 Tupanaꞌga nhiꞌig̃a mombeꞌurame 
ore noronhiꞌig̃atutehei pe me tonhimohẽ ti g̃a nhande rehe okovo nhanenhiꞌig̃a 
rehe javeꞌyma. Aꞌea pe pekwaha. Ndoroꞌeangavi oroyvyteri pe: Timombeꞌu ti 
Tupanaꞌga nhiꞌig̃a g̃a pe. Aꞌero po ti g̃a imombyryvi nhande ve nehẽ. Aꞌea rũi 
ore ei. Aꞌea Tupanaꞌga okwaha orereaporog̃ita kwahava.

6 Ndoroꞌei ore: Torembohete ti. Aꞌea rũi ore ei pe me. Ojipeꞌg̃a pe ndoroꞌei no. 
7 Po ore ei aꞌea hamo nhande ve ti g̃a tombuhu javo hamo, aꞌero po pyryvamo 
hamo. Aꞌereki ore Cristoꞌga moirũharamo oroko. Aheyꞌg̃a gwereko katu 
gwaꞌyraꞌg̃a onhyromo. Aheyꞌg̃a javijitehe ore pe nderekokatui orenhyromo 
ikweheꞌi. 8 Opoarõ hete ore orokovo. Nurã ore imombeꞌupotahetei pe me 
Tupanaꞌga nhiꞌig̃a Jesus Cristoꞌga mombeꞌua ikweheꞌi. Opopoko pota hete ore no. 
Aꞌereki ore orovyꞌa hete pe ndehe. 9 Napemokaꞌnhymi tuhẽ pe oreporavykyagwera. 
Oroporavyky hete ore arimo ypytunimo no ikweheꞌi. Ore tuhẽ oropyhy orojive 
mbatera. Nurã ore ndoroꞌei pe me pembuhu tehe ore ve javo. Nahã ore rekoi 
imombeꞌurame pe me Tupanaꞌga nhiꞌig̃a Jesus Cristoꞌga mombeꞌgwovo ikweheꞌi.

10 Cristoꞌgarehevaꞌero pe pekwaha orerekokatua ore ruvame pe pyri 
ikweheꞌi. Aꞌea Tupanaꞌga okwaha no. Pe me ore pyryvamo. Nurã tegwete 
ojipeꞌg̃a nemimbojahava ore rehe.

11-12 Aheruvaꞌg̃a gwaꞌyraꞌg̃a mboꞌe katu. Aheruvaꞌg̃a ja ore pe mboꞌekatui pe 
napenani pe mbohoryva Tupanaꞌga rehe ikweheꞌi. Oroꞌeroꞌe hete pe me ikweheꞌi: 
Peko katu ti Tupanaꞌga mbohoryva jipi. Gaha eꞌi pe me: “Tuhu ti g̃a upa ji pyri 
nhirendyꞌjava pyri no,” ei ga. “Ji tuhẽ tako g̃anduvihavamo,” ei ga pe me.

13  Oreremimombeꞌua renduvame pe ei ikweheꞌi: “Yvyakotyveꞌg̃a rũi 
omombeꞌuuka Pauloꞌg̃a pe. Tupanaꞌga tuhẽ omombeꞌuuka g̃a pe,” peꞌe 
pe. Na tuhẽ. Tupanaꞌga nhiꞌig̃a tuhẽ ore imombeꞌui pe me ikweheꞌi. Aꞌero 
ganhiꞌig̃a herojijyjijyi pendeaporog̃ita pe mombyryva okwahyro pe ndehe 
pe jikogame ga rehe. Nurã ore ei Tupanaꞌga pe jipi:

— Pyry hete Tessalônicapeveꞌg̃a hendukatui nenhiꞌig̃a, oroꞌe ore ga pe.
14 Pehe oreirũramo peko Jesusꞌgareheveꞌg̃a ja judeusꞌg̃a ja – kiroki 

Judéiapeveꞌg̃a ojiko Cristo Jesusꞌga rehe onhimonoꞌog̃a tihendu katu ti 
Tupanaꞌga nhiꞌig̃a javo. Aꞌereki judeusꞌg̃a ndeꞌyjaꞌg̃a ndopotari g̃ajikoga 
Jesus Cristoꞌga rehe okoteꞌvaruhuavo g̃a pe. Na jitehe pendeꞌyjaꞌg̃a 
ndekoteꞌvaruhui pe me ipotareꞌyma pejikoga Jesus Cristoꞌga rehe.

15 Ymyahũ judeusvaꞌea ojuka Tupanaꞌga nhiꞌig̃a mombeꞌuharavaꞌea. Aerẽ 
judeusꞌg̃a Cristo Jesusꞌga jukai nhandepojykahareteꞌga jukai. Ag̃wamo g̃a 
jigwarajuhu ore rehe ore mondovo cidades hugwi. Tupanaꞌga ndopotariuhu 
g̃andekoteꞌvaruhua. Okouhu g̃a ojipeꞌg̃a ndehe nhaporemo g̃a arõeꞌyma. 
16 Aꞌereki g̃a ore mombi pota ore Jesus Cristoꞌga mombeꞌurame g̃a pe. 
Omombi pota g̃a orenhiꞌig̃a tojikogyme judeusꞌg̃arũiveꞌg̃a ga rehe javo.

Ymyahũ judeusꞌg̃a omombipembipeuhuaꞌjaaꞌja Tupanaꞌga pyꞌa ojihe 
okoteꞌvateꞌvaruhuavo. Kiro mbapava g̃andekoteꞌvaruhua reki. Aꞌereki 
Tupanaꞌga ndipygwaꞌjavi aꞌero onhimonhaꞌngavo g̃a ndehe kiro.

Ojivy pota Paulovaꞌea Tessalônicapevaꞌea repiagaꞌjava
17 G̃a orombojaꞌogame pe hugwi norombegwei orojirokwaheteavo xaho 

ti oreirũꞌg̃a ndepiaga javo novĩa ikweheꞌi. Aꞌereki ore pe ndepiagaꞌu hete. 
Tegwete orehoa reki. Emo ore nopomokaꞌnhymi. 18  Pe pyri ore hopotari. 
Ji tuhẽ aꞌeaꞌe tajivy ti Tessalônicapeveꞌg̃a pyri javo novĩa. Emo Satanásꞌga 
norembojivyrukari pe pyri.

19 Aꞌiti tuhẽ ore pe ndepiapotari. Aꞌereki ore oroko pe ndehe. Aꞌero po ti 
Jesus Cristoꞌga ruraꞌjavame ore ei: Orereheveꞌg̃a Tessalônicapeveꞌg̃a ojiko hete 
nde rehe, oroꞌe ti ore nehẽ. Aꞌea rupi po ti pe ore mbohoryvi Jesus Cristoꞌga 
pyri nehẽ. Pe ndehe po ti ga ore mbohetei nehẽ pe pembojikoguka g̃a ji rehe 
javo. Pe tuhẽ po ti nahã ore ve nehẽ nhande amame nhandepojykahareteꞌga 
rovai pyteri pe nehẽ. 20 Aꞌereki pehe ore mboukwaha. Pehe ore mbohory.

3  1 Tegwete orepyꞌa rukatua ojiꞌi. Aꞌereki ore orokwaha pota pendekoa. 
Nurã ji ei Silasꞌga pavẽi Timóteoꞌga pavẽi: Timondouka ti g̃a mo 

Tessalônicapeveꞌg̃a pyri, oroꞌe ore orojohupe. Ore nhomonhiꞌimbavame ji ei 
Silasꞌga pavẽi: Xapyta ti nhande tehe cidade de Atenas pe. 2 Ore Timóteoꞌga 
mondouka pe pyri aꞌero ojiꞌi. Ga ko nhaneirũꞌga. Aꞌereki ga ojiko Jesus Cristoꞌga 
rehe. Ymyaꞌĩ Tupanaꞌga ga mbuhuruka ore pyri. “Gaha tomombeꞌu Cristoꞌga no,” 
ei Tupanaꞌga. Nurã ga ore moirũi Cristoꞌga mombeꞌua mombeꞌgwovo.

Timóteo, oroꞌe ore ga pe ojiꞌi, eho ti aꞌero Tessalônicapeveꞌg̃a 
pyri. Ere ti g̃a pe tojikopigyme ti Jesus Cristoꞌga rehe javo. Kojiꞌi ti 
embohory g̃a Jesusꞌga rehe. 3  Ere ti g̃a pe tomynhyme ti g̃apyꞌa ojipeꞌg̃a 
jigwarajuhurame g̃a ndehe, oroꞌe ore ga pe ga mondovo pe pyri.

Aꞌereki pe tuhẽ pekwaha Tupanaꞌga remimbotarimovaꞌea nhande ve. Ga 
eꞌi: “Kiroki g̃a ojiko ji rehe – g̃a ndehe nhaporemo po ti ojipeꞌg̃a jigwarajuhu 
nehẽ,” ei Tupanaꞌga. 4 Orojuvame pe pyri ore ejipei pe me ikweheꞌi: Aerẽ 
ti ojipeꞌg̃a jigwarajuhu nhande rehe nehẽ, oroꞌe ore pe me. Na tuhẽ reki. 
Aꞌereki g̃a okouhu nhande rehe nhande arõeꞌyma. Aꞌea pe pekwaha.

5 Akwaha ko ji hahyrame pe me ojiꞌi. Nurã tegwete jipyꞌa rukatua. Aꞌero ji ei 
Timóteoꞌga pe ojiꞌi: Eho ti Tessalônicapeveꞌg̃a pyri. Aꞌereki ji akwaha pota g̃ajikoga 
Jesus Cristoꞌga rehe, aꞌe ji. Maraꞌngu po Diaboꞌga ojiroviaruka g̃a pe? Maraꞌngu 
po g̃a opohia Jesus Cristoꞌga hugwi aꞌero? Po g̃a Diaboꞌga reroviari, aꞌero po ore 
poravykytehei Jesus Cristoꞌga mombeꞌgwovo g̃a pe raikweheꞌi, aꞌe ji ga pe.

6 Nurã Timóteoꞌga hoi pe ndepiaga ojiꞌi. Korogwe reki ga jivyri pe hugwi 
ua pyryvaꞌea mombeꞌgwovo ore ve. Aꞌereki ga eꞌi: “Tessalônicapeveꞌg̃a 
ndopohiri Jesus Cristoꞌga hugwi ojikoheteavo Tupanaꞌga rehe,” ei ga ore ve. 

“Onhoarõarõ hete g̃a onhimongyavo no,” ei ga. “G̃a nhande arõarõ hete jitehe. 
Omondo hete g̃a ojeaporog̃ita imohina nhande rehe jipi,” ei ga. “Nhande 

repiapotarahi g̃a jipi. Ehepia ko nhande g̃a ndepiapotari jipi. Na jitehe g̃a 
nhande repiapotarahivi no,” ei ga pe mombeꞌgwombeꞌgwovo ore ve.

7 Tu katu orepyꞌa kiro pe ndehe aꞌero. Aꞌereki pe pejiko jitehe Tupanaꞌga 
rehe. Mbatera rahya orokwaha hete jipi. Ojipeꞌg̃a ojigwarai ore rehe 
no. Emo Timóteoꞌga uhu pe mombeꞌgwovo ore ve ore mbohoryoryva. 
8  Pe jikohetero g̃waramo nhandepojykahareteꞌga rehe Jesusꞌga rehe ore 
kweravaꞌjavi oreroryroryvamo! 9 Aꞌero ore norombohetepigi tuhẽ Tupanaꞌga 
pejikoga g̃waramo Jesus Cristoꞌga rehe. Oroꞌe hete ore Tupanaꞌga pe:

— Orerory hete ore nde rehe. Aꞌereki Tessalônicapeveꞌg̃a ojiko nde rehe jipi. 
Ndepyry hete nde g̃a mbojikoguka ejihe ore mbohoryva, oroꞌe ore Tupanaꞌga pe.

10 Arimo ore nhiꞌĩhetei Tupanaꞌga pe ypytunimo na jitehe no.
— Ore mondoaꞌja ti Tessalônicapeveꞌg̃a pyri, oroꞌe ore ga pe. 

G̃anembikwahaveꞌyma rehe ore g̃a mboꞌepotari g̃a mbojikoga nde rehe 
kojiꞌi ti g̃a tojiko hete javo, oroꞌe ore Tupanaꞌga pe.

11 Nhanderuveteꞌga Tupanaꞌga tuhẽ ti torererohouka pe pyri 
nhandepojykahareteꞌga pavẽi Jesus Cristoꞌga pavẽi, oroꞌe ore pe me. 
12  Igwaigwavete ti nhandepojykahareteꞌga tapemonhoarõheteuka, oroꞌe ore. 
Toarõheteuka ti ga pe me ojipeꞌg̃a nhaporemo, oroꞌe ore. Opoarõ hete ore. 
Na jitehe ti Jesus Cristoꞌga toarõheteuka g̃a pe me, oroꞌe ore. 13 Nahã ti Jesus 
Cristoꞌga tapepoko pe mbojikoheteavo ojihe pe mombyryva nehẽ. Aꞌero pe 
amame nhanderuveteꞌga rovai pyteri pe Tupanaꞌga rovai pyteri pe po ti ga 
ei pe me nehẽ: “Ndojari tuhẽ iteꞌvaruhua pe ndehe.” Aꞌea tuhẽ po ti ga ei pe 
me nehẽ Jesus Cristoꞌga ruraꞌjavame g̃wemimoꞌẽharaꞌg̃a pavẽi nhaporemo.

Paulovaꞌea eꞌi nahã ahe tomonhimohẽ Tupanaꞌga ojihe javo

4  1 Oromombeꞌu ore Jesus Cristoꞌga pe mboꞌeavo ga rehe ikweheꞌi nahanahã ti 
peko katu Tupanaꞌga monhimohema pejihe javo. Aꞌero nahã pe ndekokatui. 

Igwaigwavete ore ehetei kiro pe me: Kojiꞌi ti peko katu Tupanaꞌga monhimohema 
pejihe. Aꞌea ore ei pe me Jesusꞌga repyga. Aꞌereki Jesusꞌga nhandepojykahareteꞌga 
ojikotyꞌa nhande pavẽi nhande mboꞌeavo aꞌea rehe. 2 Pe pekwaha oreremimboꞌea 
– kiroki aꞌea rehe ga ore mboꞌe pemboꞌe ti g̃a aꞌea rehe javo.

3 Kiro Tupanaꞌga remimbotarimovaꞌea pe me. Aꞌea mombeꞌgwovo ga 
ei: “Peko pyry hete ti jirehevaꞌero,” ei ga pe me. “Tapejiheꞌari ti iteꞌvaruhua 
rehe,” ei ga. “Tapejiavykyukari ti penhimbirekoꞌg̃arũiveꞌg̃a pe. Tapeavykyi 
ti penhimbirekoꞌg̃arũiveꞌg̃a,” ei ga pe me. 4 “Pekwaha ti penhimbovyvya 
pejeaporog̃itakaturo. Peko pyry pa ti pejikovo nhinhiꞌig̃a rupi ji monhimohema 
pejihe. Aꞌero po ti hajiheveꞌg̃a pe mbohete nehẽ no pyry g̃a javo pe me. 
5 Ndoakwahavihu judeusꞌg̃arũiveꞌg̃a gentiosꞌg̃a – kiroki g̃a ndokoi ji rehe,” ei 
Tupanaꞌga. “Ojogwereko teꞌvaruhu g̃a ojopotaheteavo. G̃a ja rũi ti peko,” ei 
ga pe me. 6 “Aꞌea pe ji ei aꞌero. Tapemoandyandyi ti ojipeꞌg̃a g̃anembirekoꞌg̃a 
nderogwoveꞌỹ pejive pejikoteꞌvaruhueꞌyma,” ei Tupanaꞌga pe me.

1 Tessalonicenses 3 ,  4



615

Nanuhũ pe ndekoteꞌvaruhurame ti nhandepojykahareteꞌga g̃a 
ndepygi pe ndehe nehẽ. Aꞌea rehe ore opomomorandu hete pekwaha 
ti javo ikwehe. 7 Nhande moꞌemoꞌẽrame ojive Tupanaꞌga ei: “Toko 
katu ti g̃a. Toko pyry ti g̃a,” ei ga. Peko teꞌvaruhu ti javo rũi ga ei 
nhande moꞌemoꞌẽrame ojive. 8  Aꞌero g̃a – kiroki g̃a nohendupotari 
oreremimombeꞌua – yvyakotyveꞌga jate rũi g̃a nohendupotari. Tupanaꞌga 
g̃a nohendupotari. Gaha omondo gwaꞌuva pe pyri pyryvaꞌea pe pyri.

9 Ndakwatijari ti ji pe me kiro penhoarõ hete ti javo. Aꞌereki 
Tupanaꞌga tuhẽ pe mboꞌe jipe aꞌea rehe. 10 Pe pearomba tuhẽ penhiirũꞌg̃a 
Jesusꞌgareheveꞌg̃a – kiroki g̃a u pegwyri pe nhaporemo Macedôniapeveꞌg̃a 
gwyri pe. Igwaigwavete ti pearõarõ hete oreirũramo, oroꞌe hete ore aꞌero.

11 Pejirokwa ti pejikokatuavo. Peko jate ti ojipeꞌg̃a pyteri pe. 
Tapehopehoi ti ojipeꞌg̃a pyri g̃a ndehe peangaangaeꞌyma. Pe tuhẽ ti 
peporavyky katu pejive. Ojikwe ore ei aꞌea pe me ikweheꞌi. 12  Peporavyky 
ti, oroꞌe ore. Aꞌero po ti g̃a ei nehẽ – kiroki g̃a ndojikogi Jesus Cristoꞌga 
rehe – g̃ahã eꞌi: “Pyry hete reki Jesusꞌgareheveꞌg̃a. Aꞌereki g̃a oporavyky 
hete ipyhyga mbatera ojive oporanduveꞌyma,” e po ti g̃a pe mboheteavo 
nehẽ. Pe poravykyrame po ti mbatera nomominag̃wami pe hugwi nehẽ.

Nhandepojykahareteꞌga ti uhuraꞌja nehẽ
13  Ore torokwahavuka pota pe me oreirũa pe nahanahã Jesus 

Cristoꞌgareheveꞌg̃a manorame javo. Aꞌero po ti pe napenhimongoveveuhui 
pejeheꞌoeꞌyma ahe rehe. G̃a ja rũi ti peko – kiroki g̃a ndojikogi Jesus 
Cristoꞌga rehe. Aꞌereki g̃a ndovyꞌari ojeheꞌgwovo ahe rehe ndovyri po 
ti ahe nehẽ javo. 14 Omano Jesusꞌga rakaꞌe. Aerẽ ga vyri gwyvya hugwi 
okweravaꞌjava. Aꞌea nhande heroviari. Nurã po nhande ei heroviaheteavo 
hamo: Na jitehe ti omanoveꞌg̃a pe nehẽ. Tupanaꞌga ti ombuhuruka 
omanoveꞌg̃a Jesus Cristoꞌga reheve nehẽ – kiroki omanoveꞌg̃a ojiko Jesus 
Cristoꞌga rehe omanorame. Aꞌea po nhande heroviari hamo.

15 Kiro po ti ore imombeꞌukatui pe me omanoveꞌg̃a jiupirag̃wama yvagi 
pe. Nhandepojykahareteꞌga omombeꞌu aꞌea ore ve. Po ti nhande niamanoi 
ve nehẽ nhandepojykahareteꞌga Jesus Cristoꞌga ruraꞌjavame yvya koty 
nhande koty nehẽ, aꞌero ti nhande ndiahoi tuhẽ omanoveꞌg̃a jiupira 
renonde nehẽ nhandehorame Jesus Cristoꞌga rovatiamo nehẽ.

16 Nhandepojykahareteꞌga tuhẽ ti ga ruraꞌjavi nehẽ yvaga hugwi ojyva 
nehẽ Jesus Cristoꞌga. Ojyvame ti ga onhiꞌig̃a mbuhuhetei nhande koty nehẽ. 
Ohapukai ti Tupanaꞌgapyriveꞌg̃a nduvihavuhuꞌga nehẽ. Tupanaꞌga apoa 
trombeta ti onhiꞌĩ nehẽ no. Aꞌero ti omanoveꞌg̃a vyri naꞌẽ gwyvya hugwi 
okweravaꞌjava nehẽ – kiroki omanoveꞌg̃a ojiko Jesus Cristoꞌga rehe omanorame.

17 Aꞌero ti Tupanaꞌga nhande manoeꞌymame nhande pyhypavi 
okweravaꞌjaveꞌg̃a ndeheve nhande rerogwovo Jesus Cristoꞌga 
rovatiamouka nehẽ. Nahã ti ga nhande monoꞌonoꞌog̃i okweravaꞌjaveꞌg̃a 

ndeheve yvag̃atig̃a pype nehẽ Jesus Cristoꞌga rovatiamouka yvatea gwyra 
koty nehẽ. Aꞌero ti nhande ruvi Jesus Cristoꞌga pyri avuirama nehẽ.

18  Tapenhimongoveveuhui ti Jesus Cristoꞌgareheveꞌg̃a manorame aꞌero. 
Peꞌji ti pejohupe: “Pekwahavaꞌja ti Pauloꞌga remimboꞌeagwera nhande ve. 
Aꞌereki ga eꞌi: ‘Aerẽ ti Jesus Cristoꞌga ruraꞌjavi omanoveꞌg̃a mbovya nehẽ 
ojihevaꞌea mbovya ahe mbogweravaꞌjava nehẽ,’ ei Pauloꞌga nhande ve,” 
peꞌji ti pejohupe nehẽ. Nahã ti penhombohory inog̃atuavo pejipyꞌa.

Xanhimboavujikwe ti nhandepojykahareteꞌga rura pota

5  1 Marã po ti ji ikwatijari pe me Jesus Cristoꞌga ruraꞌjahavag̃wama 
rehe? Aꞌereki aꞌea rehe pe pekwahavipe aerẽ po ti ga ruri yvya 

koty nhande koty nehẽ javo. 2  Aꞌereki pe tuhẽ pekwaha hete nahã: Ahe 
ndokwahavi iporomiveꞌga rurag̃wama aheronga pype ypytunimo ga 
mbohaꞌuveꞌyma. Aꞌereki iporomiveꞌga nomombeꞌui ahe ve. Na jitehe ahe 
ndokwahavi Jesus Cristoꞌga ruraꞌjahava maname po ti ga ruri nehẽ javo. 
Aꞌereki Jesus Cristoꞌga nomombeꞌui aꞌea ahe ve. Aꞌea pe pekwaha hete.

3 Tegwete ipuruꞌavehẽa kaꞌnhyhava ojaꞌyra rahya hugwi. Ndy! e te 
hahyrame hẽarembeypya. Na jitehe ti tegwete Jesusꞌgareheveꞌg̃arũiveꞌg̃a 
kaꞌnhyhava hahya hugwi nehẽ. Tiruahũ ranuhũ po ti g̃a pe nehẽ. Nurã ti g̃a 
etehei garuraꞌjava renonde nehẽ: “Tu katu nhandepyꞌa. Nimotiruahũhavi 
nhande ve,” e po ti g̃a novĩa ga mbohaꞌuveꞌyma nehẽ. Emo kotihĩ po ti 
tiruahũ g̃a pe nehẽ. Aꞌea ko g̃ahoag̃wama hahyhava ruvihai pe.

4 Oreirũramo pe ki aꞌe te g̃a ja rũi – kiroki g̃a ndojikogi Jesus Cristoꞌga 
rehe okoteꞌvaruhuavo. G̃a jikogeꞌyma g̃waramo nhande ei g̃a pe 
ypytunahivareheveꞌg̃aꞌjaveꞌg̃a. Pejikoga g̃waramo Jesus Cristoꞌga rehe ji 
ei pe me: Pe ko g̃a ja rũi. Pe pekwaha Jesus Cristoꞌga rura pota aerẽ ti ga 
ruri nehẽ javo. Nurã ti garuraꞌjava napemoꞌmag̃uhũi nehẽ. Iporomiveꞌga 
rura ahe moꞌmag̃uhũ. Aꞌereki ahe nombohaꞌuvi ga. Garura ja rũi po ti 
Jesus Cristoꞌga rura pe me nehẽ.

5 Pehe nhaporemo pejiko Jesus Cristoꞌga rehe pejikokatuavo. Nurã 
nhande ei nhandejive: Nhande xako kojahuarupiveꞌg̃aꞌjavaꞌero. Nhande 
ko g̃a ja rũi – kiroki g̃a ndojikogi Jesusꞌga rehe okoteꞌvaruhuavo. 
Ypytunahivareheveꞌg̃aꞌjaveꞌg̃a xaꞌe nhande g̃a pe. Nhande g̃a ja rũi. 6 Nurã 
ti xajirokwa nhanenhimbovyvya Jesus Cristoꞌga rura raꞌaromo. G̃a ja rũi 
ti xako – kiroki g̃a ombopogwe aherekoteꞌvaruhua garura raꞌarõeꞌyma. 
7 Ypytunahivareheveꞌg̃aꞌjaveꞌg̃a ndojirokwari pyryvaꞌea rehe heagwyryveꞌg̃a 
ja Jesus Cristoꞌga rura raꞌarõeꞌyma. G̃a ombopogweuhu aherekoteꞌvaruhua.

8 Nhande ki aꞌe te arimorupiveꞌg̃aꞌjavaꞌero xako. Xanhimbovyvy ti aꞌero. 
Soldadosꞌg̃a omongi itahetevaꞌea metal apopyra onhiaꞌnguavo tegwete 
nhandepotiꞌa kutuhava javo. Xako ti g̃a ja nhanenhiaꞌnguavo. Xanhiaꞌngu 
ti iteꞌvaruhua hugwi. Xajiko hete ti Jesus Cristoꞌga rehe aꞌero ga arõheteavo 
ojipeꞌg̃a arõheteavo no. Aꞌereki nhandejikoga rupi nhande nhiaꞌngui. 

Nhaneremiarõa rupi nhande nhiaꞌngui. Soldadosꞌg̃a ono akanitara onhiaꞌnguavo 
tonupãyme ti g̃a nhaneakag̃a javo. Xako ti g̃a ja nhanenhiaꞌnguavo. Xanhiaꞌngu 
ti iteꞌvaruhua hugwi. Tikwaha ti nhandererohoag̃wama yvagi pe Tupanaꞌga pyri. 
Aꞌereki nhanerembikwahava rupi nhande nhiaꞌngui.

9 Aꞌereki nhande moꞌemoꞌẽrame Tupanaꞌga ndeꞌi: “Aerẽ ti ji g̃a mombori 
tata pype hahyvaꞌea ruvihava pype nehẽ.” Aꞌea rũi ga ei nhande 
moꞌemoꞌẽrame. Aꞌereki ga eꞌi: “Aerẽ jijipyri ti ji g̃a nderurukari Jesus 
Cristoꞌga pe g̃apojykahareteꞌga pe nehẽ,” ei ga. 10 Nhandepojykahareteꞌga 
Jesus Cristoꞌga omano nhande repyga nhanderekoteꞌvaruhua momboa 
tuhu g̃a ji pyri upa avuirama javo. Aꞌero nhande manorame nhande ruvi 
ga pyri. Na jitehe nhande ruvi ga pyri nhanemanoeꞌymame. 11 Aꞌero ore 
ei pe me: Naneꞌymi ti penhombohory inog̃atuavo pejopyꞌa. Pemombeꞌu 
katu ti Jesus Cristoꞌga pejohupe penhombojikoguka ga rehe jipi. Ag̃wamo 
vehevi pe jopokogi nahã ga mombeꞌukatuavo pejohupe.

Mbapavamo Paulovaꞌea omog̃ita Tessalônicapevaꞌea
12  Kiro ore ehetei pe me oreirũa pe: Pemondo ti pejeaporog̃ita imohina 

pendepiakatuharaꞌg̃a ndehe. Aꞌereki nhandepojykahareteꞌga omoꞌemoꞌẽ 
g̃a toko ti g̃a pemboꞌeharamo pendepiakatuharamo. Aꞌero g̃a nduvi 
pe pyri oporavykyheteavo pe mboꞌekatuavo Tupanaꞌga nhiꞌig̃a rehe. 
13  Pemondo tuhẽ ti pejeaporog̃ita imohina g̃a ndehe g̃a arõheteavo g̃a 
poravykyro g̃waramo pepyteri pe. Tapejogwayvari ti.

14 Kiro ore ehetei pe me oreirũa pe pepyteripeveꞌg̃a ndehe: Peꞌji ti 
nimbotepotariveꞌg̃a pe: “Pejirokwa ti pejiporavykykatuavo.” Aꞌea ti peꞌji hete g̃a pe. 
Pembohory ti okyhyjiveꞌg̃a inog̃atuavo g̃apyꞌa – kiroki g̃a oko tehe g̃apyꞌa. Kiroki 
g̃a ndojikohetei Jesusꞌga rehe – pembojikoheteuka ti g̃a. Tapenhimbaekwahivi 
ti ojipeꞌg̃a ndehe pejikokatupava g̃a pe. 15 Ojipeꞌg̃a ndekoteꞌvaruhurame pe me 
tapejipygi tuhẽ ti g̃a ndehe pejikoteꞌvaruhueꞌyma g̃a pe. Pe me nhaporemo ore ei. 
Naneꞌymi ti peko katu pejohupe pejikovo. Peko katu pa ti hajiheveꞌg̃a pe no.

16  Naneꞌymi ti pejoryjory pejikovo. 17 Naneꞌymi ti tapenhiꞌimbigi 
Tupanaꞌga pe jipi. 18  Hahyrame pe me ti peꞌji Tupanaꞌga pe: “Naneꞌymi 
ndepyry hete ore ve.” Hahyeꞌymame pe me ti peꞌji ga pe: “Naneꞌymi 
ndepyry hete ore ve.” Navaꞌea Tupanaꞌga opota pejoryva ojihe 
penhiꞌinhiꞌig̃a ojive. Aꞌereki pe pejikotyꞌa Cristo Jesusꞌga pavẽi.

19 Tapemombigi ti Tupanaꞌga raꞌuva penhimboꞌerame. Pehendu katu ti inhiꞌig̃a.
20 Po ojipeꞌg̃a imombeꞌupotarame nahã Tupanaꞌga ei javo, aꞌero 

tapeꞌetevaruhui ore norohendupotari javeꞌyma g̃a pe. 21 Pekwaha naꞌẽ ti 
aꞌitituhẽvaꞌea. Po Tupanaꞌga nhiꞌig̃a rũi g̃a imombeꞌui, taperoviari ti g̃a. 
Po Tupanaꞌga nhiꞌig̃a tuhẽ g̃a imombeꞌui, aꞌero ti perovia g̃a. Pekwaha pa 
ti jipi ikwahava Tupanaꞌga remimbuhura. Pyryvaꞌea ti pembopogwe aꞌero.

22  Emo tapejiheꞌari ti iteꞌvaruhua rehe nhaporemo imbopogweeꞌyma.

23 Tupanaꞌga onog̃atu yvyakotyveꞌg̃a pyꞌa. Ga tuhẽ ti tapemombyry 
hete tokoteꞌvaruhuyme tuhẽ g̃a javo. Tohepia katu ti ga pendeaporog̃ita 
tojapyakateꞌvaruhuyme ti g̃a javo. Tapendepia katu ti ga tojikopigyme ti g̃a ji 
rehe javo. Tapendepia katu ti ga tokoteꞌvaruhuyme ti g̃a javo. Po nahã ga pe 
nderekoi, aꞌero pe pyryvamo tuhẽ. Aꞌero pendeaporog̃ita pyryvamo no. Aꞌero 
nhandepojykahareteꞌga Jesus Cristoꞌga ruraꞌjavame yvya koty po ti Tupanaꞌga ei 
pe me nehẽ: “Ndojari tuhẽ iteꞌvaruhua pe ndehe,” e po ti ga nehẽ. Aꞌea pa ore ei. 
Aꞌereki ore oropota Tupanaꞌga pyryva pe me.

24 Tupanaꞌga eꞌi pe me ikweheꞌi: “Peko ti Jesusꞌgarehevaꞌea pejikoga 
ji rehe pejikokatuavo. Aꞌero po ti ji pe mombyryvi nehẽ.” Nopiriani ga 
oꞌeagwera. Aꞌero ti ga pe mombyryvi pe ndepiakatuavo nehẽ.

25 Kiro ore ei pe me oreirũa pe: Penhiꞌinhiꞌĩ ti Tupanaꞌga pe ore repyga 
epoko ti Pauloꞌg̃a imombyryva g̃a pe javo.

Paulovaꞌea omondouka onhiꞌig̃a Tessalônicapevaꞌea pe
26  Peꞌanhuvamba ti pevoveꞌg̃a nhaneirũꞌg̃a ore repyga. 27 Ji aꞌe hete pe 

me kiro: Pemonhiꞌĩ ti nhirembikwatijara g̃a pe nhaporemo tohendu pa ti 
g̃a javo. Aꞌereki aꞌea nhandepojykahareteꞌga opota, aꞌe hete ji pe me.

28  Nhandepojykahareteꞌga Jesus Cristoꞌga ti tomombyry pe me. 

1  1 Três ore rekoi ikwatijaharamo pe me: Jihi Pauloramo Silasꞌga pavẽi 
Timóteoꞌga pavẽi. Kiro ore ikwatijarukari imondovouka pe me cidade de 

Tessalônica – perope peko Tupanaꞌgarehevaꞌero nhanderuveteꞌgarehevaꞌero 
pejikovo Jesus Cristoꞌgarehevaꞌero nhandepojykahareteꞌgarehevaꞌero.

2  Kiro ore ei: Nhanderuveteꞌga Tupanaꞌga ti tomombyry pe me Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, oroꞌe 
ore pyryvaꞌea pota pe me.

Tupanaꞌga reaporog̃itakatua Jesus Cristoꞌga ruraꞌjavame
3  Pe me oreirũa pe ore ei: Toroꞌe tuhẽ Tupanaꞌga pe ndepyry hete 

nde javo ga pe. Aꞌereki ga pe mombyrymbyry. Aꞌero ore roryroryvamo 
ga rehe. Pyry ore ei na Tupanaꞌga pe pe mombeꞌgwovo jipi. Aꞌereki 
igwaigwavete pe pejiko hete ga rehe. Pe nhaporemo penhoaromba hete 
tuhẽ no. 4 Nurã ore tuhẽ pe mbohetei pe mombeꞌgwombeꞌgwovo ojipeꞌg̃a 
pyteri pe – perope g̃a ojatyka jipi Jesusꞌgarehevaꞌero tihendu katu 
Tupanaꞌga nhiꞌig̃a javo. Oroꞌe ore g̃a pe: Tessalônicapeveꞌg̃a ojiko hete 
Jesus Cristoꞌga rehe. Ojipeꞌg̃a jigwarairame g̃a ndehe g̃a ndopohiri jitehe 
reki Tupanaꞌga hugwi. Hahyvaꞌea pe nhaporemo g̃a nhimomiranambavi 
ojikoheteavo Jesusꞌga rehe, oroꞌe ore g̃a pe pe mombeꞌgwombeꞌgwovo.

5 Pe jikopigeꞌymame aꞌea hepiukari Tupanaꞌga rekokatua. Aꞌereki g̃a 
jigwarairame pe ndehe Tupanaꞌga pe mombyry pe mboavujikwea tuhu ti 
g̃a upa ji pyri avuirama nehẽ javo. Aꞌereki pe penhimomirana hahyvaꞌea 

pe pejikoga g̃waramo ga rehe. 6  Pyry po ti Tupanaꞌga pe ga pe ndepygi g̃a 
ndehe nehẽ g̃a jigwarairo g̃waramo pe ndehe.

7 Tupanaꞌga po ti imombigi hahyvaꞌea pe me ore ve nehẽ no inog̃atuavo 
nhandepyꞌa Jesus Cristoꞌga jipiukarame ua yvaga hugwi ojipyriveꞌg̃a pavẽi 
ipopoakaheteveꞌg̃a pavẽi nehẽ yvagipeveꞌg̃a. 8 Tata rendya pyteri pe ti 
ga ruri imondovo hahyvaꞌea g̃a pe nehẽ – kiroki g̃a ndojikogi Tupanaꞌga 
rehe hendukatueꞌyma pyryvaꞌea nhandepojykahareteꞌga mombeꞌua Jesus 
Cristoꞌga mombeꞌua. 9 Aꞌero ti Jesus Cristoꞌga g̃a mondoi hahyvaꞌea ruvihava 
pype nehẽ topyta ti g̃a ipype avuirama javo. Nahã g̃amondoag̃wama 
nhandepojykahareteꞌga hugwi ipopoakaheteveꞌga hugwi garendyꞌjava 
hugwi. 10 Nahã po ti g̃a pe nehẽ ga ruraꞌjavame yvya koty nehẽ.

Nhiremimoꞌẽharaꞌg̃a ti tanhimbohete tuhẽ javo ti ga uhu nehẽ. Uhu 
ti ga tonhimombyꞌa pa ti g̃a ji rehe jipopoakahetea rehe javo. Pehe ti 
penhimombyꞌa ga mboheteavo g̃a pavẽi no ndorohepiagangavi nanongaraꞌga 
javo ga ruraꞌjavame nehẽ. Aꞌereki pe perovia oreremimombeꞌuagwera.

11 Aꞌero ore ei Tupanaꞌga pe pe mombeꞌgwombeꞌgwovo jipi:
— Eremoꞌemoꞌẽ nde Tessalônicapeveꞌg̃a ikweheꞌi toko ti g̃a 

Cristoꞌgarehevaꞌero javo. Nurã ti emombyrymbyry g̃a mongovo 
enhimimbotarimovaꞌea rupi. G̃a oko katu pota jipi nde nhiꞌĩpoꞌrupota ojikoga 
g̃waramo nde rehe. Emongo katu ti g̃a aꞌero epopoakara pyvõ g̃a pokoga.

12  Aꞌea ore ei Tupanaꞌga pe jipi. Aꞌero po ti pekotyveꞌg̃a ei nehẽ: “Jesus 
Cristoꞌga herojijyjijyi g̃andeaporog̃ita g̃a mombyryva. Aꞌero g̃a ndekokatui. 
Jesus Cristoꞌga pyry hete g̃apojykahareteꞌga!” Aꞌea ti pekotyveꞌg̃a ei pe 
mombeꞌgwovo nehẽ. Aꞌereki ore oronhiꞌĩ Tupanaꞌga pe emombyry ti 
Tessalônicapeveꞌg̃a javo. Aꞌero po ti pyry hete pe me nehẽ pejikotyꞌaro 
g̃waramo Jesus Cristoꞌga pavẽi. Aꞌea Tupanaꞌga opota hete no Jesus Cristoꞌga 
pavẽi nhandepojykahareteꞌga pavẽi. Aꞌereki g̃a omombyry pota pe me.

Jesus Cristoꞌga ti uhuraꞌja tiruahũheteveꞌga jipiukarirẽ

2  1 Kiro ore imombeꞌuaꞌjavi pe me oreirũa pe nhandepojykahareteꞌga 
ruraꞌjavag̃wama Jesus Cristoꞌga ruraꞌjavag̃wama. Aerẽ po ti ga ruri 

nhande monoꞌog̃a ojipyri, oroꞌe ore imombeꞌuaꞌjava.
2  Ojipeꞌga po eꞌi tehe pe me: “Uhuraꞌja reki Cristoꞌga,” e po ga. Aꞌea 

jitehe po ojipeꞌga eꞌi tehe Tupanaꞌga raꞌuva omombeꞌu aꞌea ji ve javo. 
Ojipeꞌga po eꞌi tehe no Pauloꞌg̃a okwatija nanongara javo. Kiro ore ehetei 
pe me: G̃a erame na, tapemongoteheukaripei g̃a pe pejipyꞌa g̃aꞌetehea rehe. 
Aerẽ gwe ti Jesus Cristoꞌga ruraꞌjavi nhande monoꞌonoꞌog̃a ojipyri nhande 
rerogwovo ojupi nehẽ. 3  Tapenhimoandyandyjukariꞌiꞌi ti nanongara rehe.

Kiro po ti ore imombeꞌui Cristoꞌga ruraꞌjava renondehava pe me. Jesus 
Cristoꞌga rureꞌymame ti heꞌyiveꞌg̃a pohiri Tupanaꞌga hugwi hendupotaraꞌjaveꞌyma 
ganhiꞌig̃a nehẽ. Cristoꞌga rura renonde ti tiruahũheteveꞌga jipiukari nehẽ novĩa. 

Aꞌereki ymyahũ Tupanaꞌga eꞌi ga pe: “Aerẽ ti ji ga mondoi ji hugwi hahyvaꞌea 
ruvihava pype nehẽ. Tiruahũ hete tuhẽ ti ga pe pevo jipi aꞌero nehẽ,” ei Tupanaꞌga.

4 Tupanaꞌga movahĩharamo ti tiruahũheteveꞌga ei nehẽ: “Jihi ko g̃a 
hohe – kiroki g̃a pe g̃a eꞌi tehe Tupana. Jihi ko g̃anemimbohetehava hohe 
pa no,” eꞌi ti ga onhimboheteavo nehẽ. “Yvyakotyveꞌg̃a tanhimbohete 
kiro, jihi jate,” eꞌi hete ti ga nehẽ. Aꞌero ti ga apygi Tupanaꞌga ryrua pype 
vehevi oina nehẽ ji ko Tupana tuhẽ javo.

5 Ji aꞌea mombeꞌu pa pe me jiruvame pe pyri Tessalônica pe ikweheꞌi. 
Pemokaꞌnhy pe nhiremimombeꞌuagwera naerũ? 6  Pe pemokaꞌnhy aꞌea – 
kiroki aꞌea nombojipiukari tiruahũheteveꞌga kiro. Aerẽ ti gambojipiukara 
apiavo ihoi nehẽ.

7 Ndojipiukari ve tiruahũheteveꞌga upa novĩa. Emo okoteꞌvaruhuveꞌg̃a 
oko reki tiruahũheteveꞌga reaporog̃ita rupi kiro Tupanaꞌga movahiamo 
avo yvya koty okovo. Jesusꞌgarehevaꞌero nhande jate tikwaha aꞌea. U ve 
gambojipiukareꞌỹvaꞌea. Aerẽ ti ihoi japiavo aꞌea peꞌahava apiavo nehẽ. 8 Kirẽ 
aꞌea rakykweri ti tiruahũheteveꞌga jipiukari okoteꞌvaruhuheteavo nehẽ.

Aꞌero ti nhandepojykahareteꞌga tiruahũheteveꞌga jukai opytua pyvõ ga nog̃a. 
Omombi ga gapopoakara g̃wendyꞌjava pyvõ nehẽ uraꞌjavame nehẽ Jesusꞌga.

9 Kiro ore imombeꞌuaꞌjakatui tiruahũheteveꞌga jipiukarag̃wama. Satanásꞌga 
popoakara rerekovo ti tiruahũheteveꞌga jipiukari nehẽ. Aꞌereki Satanásꞌga ga 
pojyka ga moiruamo. Nurã ti tiruahũheteveꞌga popoakahetero japovo hepiukahava 
ahemonhimombyꞌahetevaꞌea no Tupanaꞌga oapouka ji ve javo oꞌmbero.

10 Okoteꞌvaruhuparavuhua rupi po ti tiruahũheteveꞌga g̃a moandyandyi 
aꞌero nehẽ – kiroki g̃a oho hahyvaꞌea ruvihava viara rupi. Oho tuhẽ ti g̃a 
hahyvaꞌea ruvihava pype nehẽ. Aꞌereki g̃a nohendupotari aꞌitituhẽvaꞌea 
Jesusꞌga mombeꞌua rehe okoveꞌỹ imomborukareꞌyma Jesus Cristoꞌga pe 
okoteꞌvaruhua aꞌero. 11 Nurãro g̃waramo ti Tupanaꞌga heroviarukari g̃a pe 
mbehea nehẽ. 12  Nahã po ti Tupanaꞌga g̃a nderekoi nehẽ toho ti g̃a hahyvaꞌea 
ruvihava pype nehẽ javo – kiroki g̃a nhaporemo ndogweroviari aꞌitituhẽvaꞌea 
Jesus Cristoꞌga mombeꞌua gworygworyvamo okoteꞌvaruhua rehe.

Jypya vehevi Tupanaꞌga ahe moꞌemoꞌẽ Cristoꞌgarehevaꞌero
13  Pe me oreirũa pe ore ei: Nhandepojykahareteꞌga pe arõ hete. 

Naneꞌymi toroꞌe tuhẽ Tupanaꞌga pe aꞌero ndepyry hete nde javo ga pe. 
Aꞌereki jypya vehevi ga pe moꞌemoꞌẽ pe mongovo Cristoꞌgarehevaꞌero 
tambopyahuuka ti ji g̃andeaporog̃ita javo. Aꞌero garaꞌuva pendeaporog̃ita 
rerojijyi imombyryva. Pe perovia aꞌitituhẽvaꞌea Jesus Cristoꞌga mombeꞌua. 
Nahã Tupanaꞌga pendeaporog̃ita mbopyahuukari.

14 Nanongara Tupanaꞌga opota hete. Na tuhẽ. Ga omombeꞌuuka ore ve 
pyryvaꞌea Jesusꞌga mombeꞌua tipyahu ti Tessalônicapeveꞌg̃a ndeaporog̃ita 
javo. “Nahã ti g̃a togwereko opojykahareteꞌga katuhetea Jesus Cristoꞌga 
katuhetea nehẽ no,” ei Tupanaꞌga.

15 Aꞌero ti pejiko hete Jesus Cristoꞌga rehe jipi oreirũramo. Tapepohiri 
ti oreremimboꞌea hugwi. Oreremimombeꞌua ti perovia hete. 
Orerembikwatijara ti perovia hete no.

16-17 Nhanderuveteꞌga Tupanaꞌga nhande arõhetei. Ga onog̃atu nhandepyꞌa 
jipi nhande mbohoryva avuirama. Ga nhande mbojiko ojihe jipi. Nurã ore ei: 
Ga ti nhande reroho yvagi pe nehẽ. Nahã ga rekoi. Aꞌereki ga pyry nhande 
ve. Aꞌero ore ei: Jesus Cristoꞌga tuhẽ ti tonog̃atu pepyꞌa pe mbohoryva pe 
moiruamo Tupanaꞌga pavẽi. Toapoparavuhuuka ti g̃a pe me pyryvaꞌea jipi. 
Tomombeꞌuparavuhuuka ti g̃a pe me pyryvaꞌea jipi no, oroꞌe ore.

Paulovaꞌea omombeꞌu penhiꞌĩ ti Tupanaꞌga pe ore repyga javo

3  1 Kiro po ti ore imombeꞌupavi pe me oreirũa pe nehẽ. Oromombeꞌu 
pota ore pyryvaꞌea ojipeꞌg̃a pe tojiko ti g̃a Jesus Cristoꞌga rehe. Peꞌji 

ti Tupanaꞌga pe ore repyga aꞌero: “Emoirũ ti Pauloꞌg̃a g̃a Jesus Cristoꞌga 
mombeꞌurame ojipeꞌg̃a pe tomonhimoanhaanha ti g̃a orepojykahareteꞌga 
mombeꞌua imondovo. Kotihĩ po ti heꞌyjuhuveꞌg̃a henduvi gamombeꞌua 
aꞌero ojikoga ga rehe ga reroviaheteavo ore javijitehe nehẽ,” peꞌji ga pe.

2  Ojipea peꞌji ti Tupanaꞌga pe no: “Ehepy ti Pauloꞌg̃a iteꞌvaruhuveꞌg̃a 
ti tokoteꞌvaruhuyme g̃a pe,” peꞌji ti ga pe. “Aꞌereki iteꞌvaruhuveꞌg̃a 
nomombeꞌuukari nenhiꞌig̃a Pauloꞌg̃a pe gweaporog̃itateꞌvaruhuavo.” Peꞌji 
ti aꞌea Tupanaꞌga pe torepoko ti ga. Aꞌereki heꞌyiveꞌg̃a ndogweroviari 
Jesus Cristoꞌga mombeꞌua hendukatueꞌyma onhimongyavo.

3  Emo nhanembojikoharamo Jesus Cristoꞌga oko. Aꞌero ti ga 
napembopohirukari ojihugwi pe mbopopoaka pe mbojikoheteavo ojihe 
nehẽ Satanásꞌga ti togweroviarukaryme g̃a pe onhiꞌig̃a javo. Aꞌereki 
Satanásꞌga pe mongo teꞌvaruhu pota.

4 Pehendu katu pe orenhiꞌig̃a pe me ikweheꞌi. Naneꞌymi po ti pe ore 
rendukatui aꞌero nehẽ. Aꞌea ore ei. Aꞌereki nhandepojykahareteꞌga Jesus 
Cristoꞌga ore mbojiko pe ndehe.

5 Kiro ore ei: Tokwahavuka ti nhandepojykahareteꞌga pe me Tupanaꞌga 
remiarõhetea. Onhimomirana Cristoꞌga hahyvaꞌea pe hako. Aꞌea ti ga 
tokwahavuka pe me no. “Ji javijitehe ti g̃a nhimomiranami hahyvaꞌea pe 
aꞌero nehẽ,” ei ga.

Oporavyky po ahe hamo
6 Peko pe oreirũa pejikoga g̃waramo Jesus Cristoꞌga rehe ore ja. Nurã 

ore ei pe me peporavyky katu ti pejikokatuavo javo ikweheꞌi. Jararamo pe 
napehendukatupotari orenhiꞌig̃a pevevugwehetero pejikovo ojipeꞌg̃a mbatera 
rehe. Tapejiheꞌari ivevugweuhuveꞌg̃a ndehe nhaporemo. Nahã ore ehetei pe me. 
Aꞌereki aꞌea rehe nhandepojykahareteꞌga Jesus Cristoꞌga pe mboꞌeuka ore ve.

7 Ore javijitehe po pe peko aꞌero hamo pejivevugweeꞌyma. Pe tuhẽ pekwaha 
aꞌea. Ndorevevugwei ore pepyteri pe ikweheꞌi. 8 Oromondo ore itambereꞌia pe me 

2 Tessalonicenses 2 ,  3



623

pe imbuhurame mbatera ore ve. Oroporavyky hete ore ypytunimo arimo orojupa 
ipyhyga mbatera orojive tombuhuteheyme ti g̃a ore ve mbatera javo ikweheꞌi.

9 Oromombeꞌu katu ore Tupanaꞌga nhiꞌig̃a pe me ikweheꞌi. Nurã po pyry 
tuhẽ ore ipyhygi mbatera pe hugwi imondoeꞌyma pe me ikweheꞌi novĩa. 
Emo ore oroꞌe orojive: Xaporavyky hete ti ipyhyga mbatera nhandejive 
nhandeporanduveꞌyma. Nhande repiagame ti Tessalônicapeveꞌg̃a oporavyky 
nhande javijitehe ipyhyga mbatera ojive nehẽ no, oroꞌe ore ikwehe. 10 Orojuvame 
pe pyri ore ereꞌei pe me ikweheꞌi: Toꞌuyme ti g̃a – kiroki g̃a ndoporavykypotari 
okovo. Tapemondoi ti mbatera g̃a pe aꞌero, oroꞌe hete ore ikweheꞌi.

11 Aꞌea ore ei kiro ikwahavukaraꞌjava pe me. Aꞌereki ojipeꞌg̃a eꞌi ore ve 
pepyteripeveꞌg̃a mombeꞌgwovo: “Tessalônicapeveꞌg̃a mo nohendukatui 
ovevugwero,” ei g̃a. “Ndoporavykyiꞌiꞌi g̃a okovo,” ei g̃a. “G̃a oko tehe 
ojivyjivya oporogwyruva tehe okovo ojipeꞌg̃a mombituva,” ei g̃a ore ve kiro.

12  Nanongaraꞌg̃a pe ore ehetei – kiroki g̃a ndoporavykypotari 
oporogwyruva okovo – g̃a pe ore ereꞌei: Pekojate ti pejiporavykyavo 
ipyhyga mbatera pejive, oroꞌe ore g̃a pe. Aꞌereki nahã 
nhandepojykahareteꞌga Jesus Cristoꞌga g̃a mboꞌeuka ore ve.

13 Pe ki aꞌe te peporavykypotavaꞌero naneꞌymi ti peko katu pejikovo 
Tupanaꞌga remimbotarimovaꞌea rehe pejikwerajeꞌyma hehe. 14 Po g̃a mo 
nohendupotari orerembikwatijara ojive, penhimombaragwaha ti g̃a ndehe. 
Aꞌero ti g̃a ndehe tapejiheꞌari tipoyjayjaryme ti g̃a. Aꞌero po ti g̃a herojijyi 
ojeaporog̃ita nehẽ. 15 Tapekoteꞌvaruhui ti g̃a pe. Aꞌereki g̃a peirũramo. 
Peꞌepeꞌe hete ti g̃a pe g̃a mboꞌekatuavo peko katu ti javo g̃a pe.

Mbapavamo Paulovaꞌea okwatija Tessalônicapevaꞌea pe
16  Nhandepojykahareteꞌga onog̃atu ojiheveꞌg̃a pyꞌa. Nurã ore ei: Ga tuhẽ 

ti tonog̃atu pepyꞌa jipi iteꞌvaruhurame pe me. Iteꞌvaruhueꞌymame pe me 
ti ga tonog̃atu jitehe pepyꞌa jipi. Toko ti ga pe pavẽi nhaporemo, oroꞌe ore.

17 Kiro ji tuhẽ Pauloramo ji ei ikwatija pe me. Pehepia ti 
nhirembikwatijara papel rehe. Nahã ji ikwatijari jipoa pyvõ inog̃a jirera 
papel rehe ikwatijarame ojipeꞌg̃apeꞌg̃a pe. Nahã g̃a ikwahavi Pauloꞌga 
tuhẽ ombuhu g̃wembiꞌea nhande ve javo.

18  Kiro ore ei: Nhandepojykahareteꞌga Jesus Cristoꞌga ti tomombyry pe 
me nhaporemo. 

1  1 Jihi ko Pauloramo Cristo Jesusꞌga moirũharamo. Aporavyky ji Tupanaꞌga 
pe aꞌero Cristo Jesusꞌga mombeꞌgwovo. Aꞌereki nhanembopiroꞌyharamo 

Tupanaꞌga eꞌi ji ve eko ti Cristoꞌga moirũharamo ga mombeꞌgwovo javo. Cristo 
Jesusꞌga eꞌi ji ve no ji mongovo omoirũharamo onhimombeꞌuuka ji ve. Ga rehe 
tuhẽ nhande xajiko gaha po ti nhande reroho yvagi pe nehẽ javo.

2 Timóteo, kiro ji ikwatijari nhinhiꞌig̃a imondouka pevo nde ve. Nde ko 
jiraꞌyraꞌjavaꞌea. Aꞌereki nde erejiko Jesus Cristoꞌga rehe ji ga mombeꞌurame nde ve.

Kiro ji ei: Nhanderuveteꞌga Tupanaꞌga ti tomombyry nde ve Jesus 
Cristoꞌga pavẽi nhandepojykahareteꞌga pavẽi. Tandeporogwety ti g̃a. 
Tonog̃atu ti g̃a ndepyꞌa, aꞌe ji.

Tupanaꞌga nhiꞌig̃aatyvivaꞌea ojipevaꞌea omombeꞌu
3  Ymyaꞌĩ ji hoi cidade de Macedônia pe ikweheꞌi. Jihorame ji ei nde 

ve: Epyta ti cidade de Éfeso pe teremombi ti g̃a – kiroki g̃a omboꞌe g̃a 
Tupanaꞌga nhiꞌig̃aatyvivaꞌea rehe.

Kiro ji eaꞌjavi aꞌea pe jitehe. Ere ti g̃a pe: “Tapemboꞌeaꞌjavi ti Tupanaꞌga 
nhiꞌig̃aatyvivaꞌea rehe Tupanaꞌga remiarõeꞌỹvaꞌea rehe,” ere ti g̃a pe. 
4 “Pepohi ti penhimimombeꞌutehea hugwi. Tapemombeꞌumbeꞌutehei 
penhemboypya aherakykwepohara jipi no,” ere ti g̃a pe. Aꞌereki 
imombeꞌumbeꞌuteherame ojipeꞌg̃a onhonhiꞌig̃ayva hehe. Tupanaꞌga 
nhiꞌig̃aatyvivaꞌea mombeꞌua aheremboypya mombeꞌua pavẽi 
ndokwahavukari Tupanaꞌga remimbotarimovaꞌea g̃a pe. Ojikogame jate 
Jesus Cristoꞌga rehe g̃a ikwahavi Tupanaꞌga remimbotarimovaꞌea.

PAULOVAꞌEA 
OMOMBEꞌUYPY 

TIMÓTEOVAꞌEA PE
Primeira Carta de 
Paulo a Timóteo

5 Aꞌe ji nde ve aꞌero: Emombi ti g̃anemimboꞌea. Aꞌereki ji apota ndepyriveꞌg̃a 
nhoarõhetea. Imombopavukarame okoteꞌvaruhua Tupanaꞌga pe opohia 
onhimimombeꞌutehea hugwi, g̃a onhoarõ hete tuhẽ. Gweaporog̃itapyryvame 
g̃a onhoarõ hete tuhẽ. Ojikogame Jesus Cristoꞌga rehe g̃a onhoarõ hete 
tuhẽ. 6 Nanongara rehe jararamo g̃a ndokoi okoteꞌvaruhuavo. Aꞌero g̃a 
imombeꞌutehei mbatera. 7 Moisésvaꞌea remimboꞌeagwera rehe Tupanaꞌga 
rembikwatijarukara rehe g̃a g̃a mboꞌe pota novĩa. Emo onhiꞌig̃ame g̃a 
ndokwahavi. G̃wemimombeꞌuhetea g̃a ndokwahavi no.

8 Xaꞌe nhande: Moisésvaꞌea remimboꞌea pyry hete nhande imombeꞌukaturame 
Tupanaꞌga remimbotarimovaꞌea okoteꞌvaruhuveꞌg̃a momoranduva. 9 Aꞌereki 
tikwaha nhande. Pyryveꞌg̃a pe rũi Tupanaꞌga ei ikwatijarukarame javo. Momi ko 
g̃a – kiroki g̃a pe Tupanaꞌga eꞌi ikwatijarukarame Moisésvaꞌea pe:

Tupanaꞌga nhiꞌĩpoꞌrueꞌỹveꞌg̃a
Tupanaꞌga nhiꞌig̃a rendukatueꞌỹveꞌg̃a
Tupanaꞌgareheveꞌg̃arũiveꞌg̃a
okoteꞌvaruhuveꞌg̃a
kiroki g̃a ndokoi Tupanaꞌga rehe ndapyryviveꞌg̃a
kiroki g̃a Tupanaꞌga movahĩ tiruahũveꞌg̃a
kiroki g̃a ojuka uvaꞌg̃a
kiroki g̃a ojuka oyꞌg̃a
iporojukaharaꞌg̃a nhaporemo

 10 kiroki g̃a gweroho ojive g̃wembirekoꞌg̃arũiveꞌg̃a
kiroki akwaimbaeꞌg̃a memei ojogwereko g̃wembirekoro
kiroki kunhangweraꞌg̃a memei ojogwereko g̃wembirekoro
kiroki g̃a omi ojipeꞌg̃a g̃andeꞌyjaꞌg̃a hugwi g̃a mboporavykyavo
iꞌmbeveꞌg̃a
kiroki g̃a eꞌi oꞌmbero aꞌiti tuhẽ javo
kiroki g̃a nohendukatui Tupanaꞌga nhiꞌig̃a garemimboꞌekatuukara 

aꞌitituhẽvaꞌea.
G̃a pe nhaporemo Tupanaꞌga ei ikwatijaruka Moisésvaꞌea pe pepohi 
ti pejikoteꞌvaruhua hugwi javo. G̃a nhaporemo oko teꞌvaruhu 
hendukatueꞌyma aꞌitituhẽvaꞌea Tupanaꞌga remimombeꞌukatuukara. 
11 Tupanaꞌga remimboꞌekatuukara ko Jesus Cristoꞌga mombeꞌua – kiroki 
aꞌea ji amombeꞌu Tupanaꞌga ero g̃waramo ji ve. Jesusꞌga mombeꞌua 
okwahavuka Tupanaꞌga popoakahetekatua garoryhetea no.

Tupanaꞌga pyry hete Paulovaꞌea pe
12 Jirory hete ji nhandepojykahareteꞌga rehe Cristo Jesusꞌga rehe. Aꞌe ji ga pe:
— Ndepyry hete nde. Aꞌereki nde ji poko ji mbopopoakaruka 

enhimombeꞌukatuuka ji ve. Ndepyry hete nde. Aꞌereki ji ve nde ereꞌe: 
“Nde po ti ji mombeꞌukatui nehẽ. Nurã ji ei nde ve: Ji mombeꞌu ti aꞌero,” 
ere nde ji ve, aꞌe ji Jesusꞌga pe.

13  Jijikogeꞌymame Cristo Jesusꞌga rehe ji eteꞌvaruhui ga mombeꞌgwovo 
ojipeꞌg̃a pe kako. Gaha ranuhũ! Tupanaꞌga raꞌyraꞌga rũi po ga, aꞌe ji. 
Jirekoteꞌvaruhuavo ga rehe ji jigwarai gareheveꞌg̃a ndehe. Nahanahã ji 
ga mbotegweteuhui. Emo Cristo Jesusꞌga ji porogwety. Aꞌereki ga rehe 
jijikogeꞌyma g̃waramo ji ndakwahavihu jirekoteꞌvaruhuavo ga rehe g̃a 
ndehe no. 14 Pyry hete Cristo Jesusꞌga ji ve nhandepojykahareteꞌga. Ga ji 
arõ hete ji mbojikoguka ojihe ojipeꞌg̃a arõheteuka ji ve.

15 Aꞌitituhẽvaꞌea nhande ei. Togwerovia hete ti g̃a aꞌero nhande 
pavẽi. Ymya Cristo Jesusꞌga uhu yvya koty tamombo ti ji yvyakotyveꞌg̃a 
ndekoteꞌvaruhua g̃a hugwi javo, xaꞌe nhande aꞌitituhẽvaꞌea mombeꞌgwovo. 
G̃a hohe pa reki ji ako teꞌvaruhu kako.

16 Emo Tupanaꞌga ji porogwety. Aꞌereki ga eꞌi ojiyvyteri pe: “Tomombo ti Jesus 
Cristoꞌga Pauloꞌga rekoteꞌvaruhua ga hugwi nehẽ. Aꞌero po ti Pauloꞌga rekoi 
ikwahavukahavamo g̃a pe – kiroki g̃a ndojikogi ve ji rehe. Okwaha po ti g̃a 
Pauloꞌga rekoteꞌvaruhua mombora aꞌero nehẽ. Aꞌero po ti g̃a ei nehẽ: ‘Pyry Jesus 
Cristoꞌga! Nonhimonhaꞌngai ga onhimomiranaheteavo Pauloꞌga rekoteꞌvaruhua 
pe aerẽ po ti ga imomborukari ji ve javo,’ e po ti g̃a nehẽ. ‘Ndoporogwetypigi 
ga Pauloꞌga. Aꞌereki ga omombo Pauloꞌga hugwi garekoteꞌvaruhuhetea,’ e po ti 
g̃a nehẽ,” ei Tupanaꞌga. “‘Aꞌero nhanderekoteꞌvaruhua po ti ga imombori nehẽ 
no nhande mongovo ojipyri avuirama nehẽ.’ Aꞌea po ti g̃a ei gworygworyvamo 
ojikoga Jesus Cristoꞌga rehe nehẽ,” ei Tupanaꞌga oyvyteri pe.

17 Nurã ji ei Tupanaꞌga mombeꞌgwovo: Tupanaꞌga huvihavuhuhetero 
omongomongo pa g̃wemimbotarimovaꞌea rupi ymyypyagwera jate. Aerẽ po 
ti na jitehe nehẽ no. Gaha ko avuiramaveꞌga omanoeꞌyma. Nhande ndihepiagi 
ga novĩa. Aꞌereki ga ndahaꞌoi. Gaha jate ko Tupanamo oko. Timboukwaha ti ga 
avuirama aꞌero nehẽ. Timbohete hete ti ga avuirama nehẽ. Na tuhẽ. Amém!

Paulovaꞌea omboꞌe Timóteovaꞌea aheporavykya rehe
18 Timóteo, nde ereko jiraꞌyraꞌjavaꞌea. Kiro ji ei nde ve: Ere hete ti ojipeꞌg̃a 

pe g̃a mongovo nhiremimboꞌea rehe topohi ti g̃a g̃wemimombeꞌutehea hugwi 
Tupanaꞌga nhiꞌig̃aatyvivaꞌea hugwi. Nhirembiꞌea nde ve ko Tupanaꞌga nhiꞌig̃a 
ja – kiroki aꞌea Tupanaꞌga nhiꞌig̃a mombeꞌuharaꞌg̃a omombeꞌu nde ve nahã 
Tupanaꞌga ei nde ve javo. Hendukaturame g̃anhiꞌig̃a po ti nde poravykykatui 
ojipeꞌg̃a mboꞌeharamo Jesus Cristoꞌga mombeꞌua rehe g̃a mboꞌepava nehẽ. 
Soldadosꞌg̃a oporavyky katu gwuvihavaꞌga pe. Na jitehe eporavyky katu 
Tupanaꞌga pe aꞌero. 19 Terepohiri ti Tupanaꞌga hugwi ejikoga Jesus Cristoꞌga 
rehe. Eko pyry ti jipi. Aꞌero po ti ndereaporog̃ita pyryvamo nehẽ.

Jararamo g̃a ndokoaꞌjavi ojeaporog̃itapyryva rupi. Aꞌero g̃a heroviari 
Tupanaꞌga nhiꞌig̃aatyvivaꞌea opohia Tupanaꞌga nhiꞌig̃a hugwi. 20 Nanongaraꞌg̃a 
ko Himeneuꞌga Alexandreꞌga pavẽi. Aꞌe ji: Satanásꞌga ti tombohahy g̃a pe. 
Aꞌero po ti g̃a ndeꞌiuhuaꞌjavi Tupanaꞌga pe okoteꞌvaruhuaꞌjaveꞌyma nehẽ.

Nahã po ojatykaveꞌg̃a eꞌi Tupanaꞌga pe hamo

2  1 Kiro ji enaꞌẽi nde ve: Jesusꞌgareheveꞌg̃a ti tonhiꞌĩ Tupanaꞌga pe 
yvyakotyveꞌg̃a mombeꞌgwovo g̃a nhaporemo g̃a ndepyga. Teꞌi 

ti g̃a ga pe: “Epoko ti g̃a imombyryva g̃a pe. Ndepyry hete nde g̃a 
nderekokatuavo jipi.” Aꞌea ti g̃a teꞌi Tupanaꞌga pe.

2  Na jitehe ti g̃a teꞌi Tupanaꞌga pe nhanderuvihavuhuꞌg̃a mombeꞌgwovo 
huvihavaꞌg̃a mombeꞌupava no Tupanaꞌga ti tomombyry g̃a pe javo. Aꞌero po 
ti g̃a pyryvamo nhande pokokatuavo nehẽ. Aꞌero po ti nianemongyhyjihavi 
niandeavykyhavi nehẽ no. Aꞌero po ti nhande rekokatui imondoheteavo 
nhandereaporog̃ita Tupanaꞌga rehe imohina nehẽ ojipeꞌg̃a ndehe nehẽ no.

3  Pyry Tupanaꞌga pe nhanembopiroꞌyharaꞌga pe nhande nhiꞌig̃ame 
ga pe emombyry ti g̃a pe javo. 4 Ga opota hete yvyakotyveꞌg̃a 
ndekoteꞌvaruhua mombora g̃a nhaporemo ti tomomboruka ji ve javo. 
G̃anembikwahava ga opota no g̃a nhaporemo ti tokwaha Jesus Cristoꞌga 
mombeꞌua aꞌitituhẽvaꞌea javo.
 5 Aꞌereki Tupanaꞌga tehe ko Tupanamo.

Gaha yvyakotyveꞌg̃a tombohete
gaha jate ko nhanderuvihavuhuheteꞌga javo.

Yvyakotyvaꞌero Cristo Jesusꞌga jate ombojikotyꞌaruka yvyakotyveꞌg̃a.
Nurã yvyakotyveꞌg̃a jikotyꞌari Tupanaꞌga pavẽi.

 6 Ojijukaukarame g̃a ndepypava ga g̃a mbopiroꞌyukari 
g̃andekoteꞌvaruhua hugwi.
Nurã g̃a jikotyꞌari Tupanaꞌga pavẽi aꞌero.

Gamanoa okwahavuka Tupanaꞌga remimbotarimovaꞌea.
Aꞌea kiro yvyakotyveꞌg̃a piroꞌyag̃wama g̃andekoteꞌvaruhua hugwi.

7 Nurã Tupanaꞌga ei ji ve aꞌea pa emombeꞌu javo. “Eko ti Jesus Cristoꞌga 
moirũharamo egwovo judeusꞌg̃arũiveꞌg̃a pyri gentiosꞌg̃a pyri,” ei ga ji 
ve. “Emombeꞌu pa ti Jesusꞌga g̃a pe tojiko ti g̃a ga rehe. Aꞌero po ti g̃a 
imomborukari ga pe okoteꞌvaruhua ojihugwi nehẽ. Emboꞌemboꞌe ti g̃a 
Jesusꞌga mombeꞌua nhaporemo rehe aꞌitituhẽvaꞌea rehe.” Aꞌea Tupanaꞌga 
ei ji ve. Amombeꞌu katu ji nde ve. Nanhiꞌmbei ji.

8 Onhimonoꞌog̃ame Tupanaꞌga nhiꞌig̃a renduva ogwyri pe nhaporemo marã 
po ti akwaimbaeꞌg̃a ndekoi aꞌero nehẽ Jesusꞌgareheveꞌg̃a? Kiro ji imombeꞌui 
nde ve jireaporog̃ita. Onhimonoꞌog̃a ti akwaimbaeꞌg̃a tonhiꞌĩ Tupanaꞌga pe 
gweaporog̃itapyryvamo onhimonhaꞌngaeꞌyma g̃a ndayvapotareꞌyma.

Paulovaꞌea eꞌi nahã ti kunhangweraꞌg̃a toko javo
9 Marã po ti kunhangweraꞌg̃a ndekoi nehẽ Jesusꞌgareheveꞌg̃a? Kiro ji imombeꞌui 

nde ve jireaporog̃ita. Tonhimbovyvy ti kunhangweraꞌg̃a okopyryheteavo 
imongirame opira. Taheaporog̃itaranuhũyme ti g̃a oꞌava mbojigwajigwaga rehe. 
Taheaporog̃itaranuhũyme ti g̃a mboꞌyra nog̃a rehe ouro apopyra nog̃a rehe no 

pérolas nog̃a rehe no. Taheaporog̃itaranuhũyme ti g̃a opikatua mongia rehe no 
– kiroki aꞌea gwerohoahivuhu itambereꞌia. 10 G̃a eꞌi ore Jesus Cristoꞌgarehevaꞌea 
javo. Toko katu ti g̃a aꞌero ojipeꞌg̃a pe. Nahã ti Jesus Cristoꞌgareheveꞌg̃a toko aꞌero.

11 Jesus Cristoꞌgareheveꞌg̃a nhimonoꞌog̃ame tihendu ti Tupanaꞌga nhiꞌig̃a 
javo, kunhangweraꞌg̃a ti tojapyaka tuhẽ ganhiꞌig̃a rehe. Onhiꞌig̃eꞌyma ti 
g̃a tohendu pota okokatuavo.

12  Aꞌe hete ji nde ve: Kunhangweraꞌg̃a ti toko Tupanaꞌga nhiꞌig̃a rehe jate. 
Tomboꞌeyme ti g̃a Tupanaꞌga nhiꞌig̃aatyvivaꞌea rehe. Teꞌiyme tuhẽ ti g̃a: 

“Kunhangweravaꞌea oapo akwaimbaꞌevaꞌea.” Tomboꞌeyme ti g̃a aꞌea rehe 
Tupanaꞌga nhiꞌig̃aatyvivaꞌea rehe. 13 Aꞌereki akwaimbaꞌevaꞌea Tupanaꞌga oapo 
ypy Adãovaꞌea. Kirẽ kunhangweravaꞌea ga oapo Evavaꞌea hako. 14 Adãovaꞌea 
rũi reki Satanásꞌga omoandyi hako. Kunhangweravaꞌea ga omoandyi. Aꞌero 
kunhangweravaꞌea nonhiꞌĩpoꞌrui Tupanaꞌga okoteꞌvaruhuavo.

15 Emo kunhangweraꞌg̃a jikogame Jesus Cristoꞌga rehe jipi Tupanaꞌga 
omombo g̃andekoteꞌvaruhua g̃a hugwi. Ojikogame ga rehe g̃a ojipeꞌg̃a 
arõhetei okopyryvamo onhimbovyvya. Nahã g̃andeaporog̃ita pyahuro. 
Igwete pyryvamo g̃a ndaꞌyramo g̃wembirekoꞌg̃a pe.

Jesusꞌgareheveꞌg̃a ndepiakatuharaꞌga

3  1 Aꞌitituhẽvaꞌea nhande ei: Kiroki ga eꞌi taporavyky ti ji 
Jesusꞌgareheveꞌg̃a ndepiakatuavo javo – ga opota pyryvaꞌea. Aꞌereki 

nanongara aheporavykya ko pyry, xaꞌe nhande aꞌitituhẽvaꞌea mombeꞌgwovo.
2  Toko katu ti Jesusꞌgareheveꞌg̃a ndepiakatuharaꞌga ojikoheteavo Jesusꞌga 

rehe. Aꞌero tegwete ojipeꞌg̃a ehava ga pe. Ojipeji tehe ti ga togwereko 
g̃wembirekohẽa. Taheaporog̃ita pyry ti ga. Tonhimbovyvy ti ga okokatuavo. 
Po ojipeꞌg̃a nduri ga repiaga oropyta pota ore nde pyri javo, aꞌero ti ga 
tohoryory g̃a ndehe g̃a mbuhuruka g̃wonga pe g̃a pokoga. Tomboꞌe 
kwaha hete ti ga Tupanaꞌga nhiꞌig̃a rehe. 3 Heagwyryveꞌg̃a ja rũi ti ga toko 
jugwejuhueꞌyma ahemboheagwyryvaꞌea vinho. Tonhimboahivyme ti ga 
ojipeꞌg̃a pe. Toko katu ti ga ojipeꞌg̃a pe g̃a ndayvareꞌyma onhyromo. Tokoyme 
ti ga ojipeꞌg̃a ja – kiroki g̃a itambereꞌia pyhyga rehe jate gweaporog̃ita jipi.

4 Tohepia katu kwaha ti ga g̃wongapypeveꞌg̃a mondomondokatuavo. 
Tomondo ti ga gwaꞌyraꞌg̃a onhiꞌig̃a rupi. Ojihe ti ga tomondouka 
gwaꞌyraꞌg̃a ndeaporog̃ita imohinuka. 5 Po ga ndohepiakatukwahavi 
g̃wongapypeveꞌg̃a gwaꞌyraꞌg̃a no g̃a mongoeꞌyma onhiꞌig̃a rupi, aꞌero po ti 
ga ndohepiakatukwahavi Jesusꞌgareheveꞌg̃a g̃a nhimonoꞌog̃ame tihendu ti 
Tupanaꞌga nhiꞌig̃a javo. Nanongaraꞌga ti tokoyme g̃andepiakatuharamo aꞌero.

6 Tokoyme ti ga g̃andepiakatuharamo – kiroki ga korogwe ojiko Jesus Cristoꞌga 
rehe. Aꞌereki ga ndokwahahetei ve nahã ahe toko Tupanaꞌga remimbotarimovaꞌea 
rupi javeꞌyma. Maraꞌngu po ti nanongaraꞌga okoteꞌvaruhuavo onhimboheteavo 
nehẽ? “Ako pyry ji g̃a hohe pa jitekovo g̃andepiakatuharamo,” e po ti ga nehẽ. 
Po ti ga ei aꞌea nehẽ, aꞌero po ti Tupanaꞌga ei ga pe nehẽ ereko teꞌvaruhu nde 

enhimboheterame javo. Aꞌea jitehe Tupanaꞌga ei Diaboꞌga pe ga mondovo 
ojihugwi hako. Aꞌereki Diaboꞌga onhimbohete.

7 Toko katu ti Jesusꞌgareheveꞌg̃a ndepiakatuharaꞌga. Aꞌero po ti 
Jesusꞌgareheveꞌg̃arũiveꞌg̃a ekatui ga mombeꞌgwovo pyry hete ga okokatuavo 
javo. Ga rekokatueꞌymame po ti g̃a ga rerekomemui nehẽ iteꞌvaruhu reki ga 
javo. Nahã po ti Diaboꞌga ga mondoi g̃wemimbotarimovaꞌea rupi nehẽ.

Jesusꞌgareheveꞌg̃a pokoharaꞌg̃a
8  Kiro ti ji imombeꞌui nde ve Jesusꞌgareheveꞌg̃a ndepiakatuharaꞌg̃a 

pokoharaꞌg̃a. G̃andepiakatuharaꞌg̃a javijitehe ti g̃a tonhimbovyvy 
ojikoheteavo Jesusꞌga rehe. Tiꞌmbeyme ti g̃a. Tougwejuhuyme ti 
g̃a ahemboheagwyryvaꞌea vinho okovo. Tokoyme ti g̃a ojipeꞌg̃a ja – 
kiroki g̃a itambereꞌia pyhyga rehe jate heaporog̃ita jipi. 9 Naneꞌymi 
gweaporog̃itapyryvamo ti g̃a togwerovia hete aherembikwahavipyreꞌyma 
– kiroki aꞌea Tupanaꞌga okwahavuka kiro Jesus Cristoꞌga mombeꞌua. 
Tojiko hete ti g̃a Jesus Cristoꞌga rehe omano ga nhande repyga javo.

10 Jaraꞌg̃a Jesusꞌgareheveꞌg̃a ti teꞌi g̃a pe: “Tihepia naꞌẽ ti pendekokatua 
pe g̃a pokogame.” Aꞌea ti g̃a teꞌi g̃a ndepiaga. Po g̃a ndekopyryvamo g̃a 
pokokatuavo, aꞌero po ti g̃a toko g̃apokoharamo.

11 G̃a javijitehe ti kunhangweraꞌg̃a tonhimbovyvy. Teꞌiteꞌiuhuyme ti g̃a 
ojipeꞌg̃a pe. Taheaporog̃ita pyry ti g̃a. Tombojiko pa ti g̃a ojipeꞌg̃a ojihe 
jipi. Nahã ti kunhangweraꞌg̃a toko.

12  Akwaimbaeꞌg̃a Jesusꞌgareheveꞌg̃a ndepiakatuharaꞌg̃a pokoharaꞌg̃a ti 
togwereko ojipeji tehe g̃wembirekoꞌg̃a. Tomondo ti g̃a gwaꞌyraꞌg̃a onhiꞌig̃a 
rupi g̃a ndepiakatukwahava. Tohepia katu kwaha ti g̃a g̃wongapypeveꞌg̃a 
no g̃a mondomondokatuavo.

13  Aerẽ, Jesusꞌgareheveꞌg̃a ndepiakatuharaꞌg̃a pokoharamo, g̃a 
jaraꞌg̃a pokokaturame po ti kojiꞌi g̃ambohetea nehẽ. Kojiꞌi po ti g̃a 
Tupanaꞌga kwahavi nehẽ g̃a g̃a pokoga g̃waramo. Ndopojihuvi hete ti g̃a 
imombeꞌuheteavo g̃wembiroviara Cristo Jesusꞌga mombeꞌua aꞌero nehẽ.

Paulovaꞌea omombeꞌu aꞌitituhẽvaꞌea rerekokatua
14 Aho pota tuhẽ ji nde pyri nambegwei jihoa javo. Emo ji akwatija nde 

ve kiro. 15 Aꞌereki ji aꞌe: Maraꞌngu po ti nhimbegweramo jigwovo nehẽ? 
Nurã ji herohoukari nhirembikwatijarukara kiro. Imonhiꞌig̃ame po ti nde 
ikwahavi javo nehẽ. “‘Nahanahã ti Jesusꞌgareheveꞌg̃a toko katu ojohupe 
Tupanaꞌga raꞌyramo,’ ei Pauloꞌga,” ere po ti nde nehẽ. Jesusꞌgareheveꞌg̃a 
ko avuiramaveꞌgareheveꞌg̃a. G̃a okwahavuka Jesus Cristoꞌga mombeꞌua 
ojipeꞌg̃a pe aꞌea ko aꞌitituhẽvaꞌea javo herekokatuavo.

16  Cristo Jesusꞌga mombeꞌua aꞌitituhẽvaꞌea ko huvihavuhu tuhẽ 
ahe monhimombyꞌaheteavo. Aꞌea jukwaha nhande ve nhaporemo. 
Aꞌitituhẽvaꞌea ko aherembikwahavipyreꞌyma – kiroki aꞌea 

Tupanaꞌga okwahavuka nhande ve kiro Cristo Jesusꞌga mombeꞌua 
nhanerembiroviara. Momi ko Cristo Jesusꞌga mombeꞌua aꞌitituhẽvaꞌea:

Ga ko ojipiuka onhimongovo yvyakotyvaꞌero.
“Gareaporog̃ita ko pyry hete,” eꞌi Tupanaꞌga raꞌuva ga kwahaheteavo.
Gaha Tupanaꞌgapyriveꞌg̃a ga repia.
Gaha gareheveꞌg̃a ga mombeꞌu judeusꞌg̃arũiveꞌg̃a pe gentiosꞌg̃a pe.
Ga rehe yvyakotyveꞌg̃a pyteripeveꞌg̃a ojiko.
Gaha Tupanaꞌga ga reroho yvagi pe ga mboheteavo pevo.

Aꞌea ko Cristo Jesusꞌga mombeꞌua.

Tupanaꞌga raꞌuva omombeꞌu aerẽveꞌg̃a iꞌmbeveꞌg̃a

4  1 Tupanaꞌga raꞌuva eꞌi hete aerẽvaꞌea mombeꞌukatuavo. Nurã iꞌei: 
“Mbapava koty po ti jaraꞌg̃a ndogweroviaraꞌjavi Jesus Cristoꞌga mombeꞌua 

nehẽ. G̃a po ti ombopogwe Tupanaꞌga nhiꞌig̃aatyvivaꞌea mombeꞌuharaꞌg̃a 
nehẽ okoheteavo g̃aꞌmbea rehe g̃anemimboꞌeteꞌvaruhua rehe nehẽ no – 
kiroki aꞌea rehe anhag̃a Diaboꞌgapyrivaꞌea g̃a mboꞌe. 2 Aꞌea po ti Tupanaꞌga 
nhiꞌig̃aatyvivaꞌea mombeꞌuharaꞌg̃a imombeꞌui g̃a pe g̃a moandyandyita oꞌmbero 
g̃a pe nehẽ. Ojipokwahava oꞌmbea rehe po ti g̃a nonhimombaragwahavi 
aꞌitituhẽvaꞌea rehe gweaporog̃itakatuag̃wameꞌyma nehẽ,” eꞌi Tupanaꞌga raꞌuva.

3 “Oꞌmbero po ti g̃a ei nehẽ: ‘Tahembirekoyme ti ahe. Toꞌuyme ti ahe g̃wig̃wia 
mbatera ojikwakuva,’ e po ti g̃a nehẽ,” eꞌi Tupanaꞌga raꞌuva imombeꞌgwovo.

Emo Tupanaꞌga ndeꞌiangavi nanongara! Oapo pa ga. Nurã ti ahe 
tokwakuvyme. Toꞌu pa ti ahe garembiapoa iꞌgwovo gworygworyvamo 
ndepyry hete nde imbuhua ore ve javo Tupanaꞌga pe.

Aꞌea Tupanaꞌga ei g̃a pe – kiroki g̃a ojiko ga rehe aꞌitituhẽvaꞌea kwahava. 
4 Aꞌereki pyry pa Tupanaꞌga rembiapoa. Nurã ti tikwakuvyme garembiapoa 
tiꞌuyme ti javeꞌyma. Tiꞌu ti aꞌero nhandeꞌerame ga pe ndepyry hete nde imbuhua 
ore ve javo. 5 Aꞌereki mbatera pyry pa Tupanaꞌga ero g̃waramo. Pyry pa mbatera 
nhande ero g̃waramo ga pe no ndepyry hete nde imbuhua ore ve javo ga pe.

Nahã ti eporavyky katu Jesusꞌga pe
6  Po nde imombeꞌupavi Tupanaꞌga rembiꞌea pevo nhaneirũꞌg̃a pe Jesus 

Cristoꞌgareheveꞌg̃a pe, aꞌero po ti nde poravykykatui Jesus Cristoꞌga pe 
nehẽ. Eporavykykatuavo ga pe ti enhimboꞌe katu Jesusꞌga mombeꞌua 
rehe aꞌitituhẽvaꞌea rehe no – kiroki Jesusꞌgareheveꞌg̃a nemimboꞌekatua 
rupi nde ereko jipi.

7 Terembopogwei ti Tupanaꞌga remiarõeꞌỹvaꞌea imombeꞌutehevaꞌea – kiroki 
aꞌea ig̃waivĩveꞌg̃a omombeꞌu pota. Aꞌereki aꞌea nahemombyryvukari. Ejirokwa 
ti ekokatua rehe ekovo Tupanaꞌga reaporog̃ita rupi jipi. 8 Pyry ahe jirokwari 
tipopoaka jiraꞌoa javo. Kojiꞌi pyry hete ahe jirokwari tapyry jireaporog̃ita javo. 
Aꞌereki naname Tupanaꞌga omombyry ahe ve ahe manoeꞌymame aꞌero. Ahe 
manorẽ po ti ga imombyryvi jitehe ahe ve yvagi pe nehẽ no.

1 Timóteo 3 ,  4



631

9-10 Kiro ti ji imombeꞌui nde ve. Nhande xajiko hete Tupanaꞌga rehe 
omanoeꞌỹveꞌga rehe aerẽ po ti ga nhande rerohoi yvagi pe nehẽ javo. 
Ga ko yvyakotyveꞌg̃a mbopiroꞌyharamo oko. “Ambopiroꞌy pota ji g̃a 
imomboa g̃andekoteꞌvaruhua g̃a hugwi,” ei ga. Kiroki g̃a ojiko ga rehe 
imomboruka ga pe – g̃a hugwi tuhẽ ga imombori aꞌero. Pyry ahe aꞌea 
reroviahetei. Aꞌereki aꞌea ko aꞌitituhẽvaꞌea. Heroviaro g̃waramo nhande 
poravykyhetei nhandejirokwa Jesus Cristoꞌga mombeꞌgwovo.

11 Aꞌea ti emombeꞌu pa nhirembikwatijarukara tohendu katu ti 
Jesusꞌgareheveꞌg̃a.

12  Maraꞌngu po jaraꞌg̃a javo nde ve? “Nerenhimoymyani ve nde, Timóteo. 
Aꞌero nde nderekwahavi ve,” e po g̃a nde ve. Ehepiuka ekokatua g̃a pe 
teꞌiyme ti g̃a aꞌea aꞌero. Enhiꞌig̃atu ti g̃a pe nahã g̃a monhiꞌig̃atuavo. Eko katu 
ti toko ti g̃a ji ja javo. Earõ hete pa ti ojipeꞌg̃a. Ejiko hete ti Jesus Cristoꞌga 
rehe. Eko pyry ti. Nahã ti eko. Aꞌero po ti g̃a ndekopotari nde ja nehẽ.

13  Jirakykweri ti emonhiꞌĩ Tupanaꞌga rembikwatijarukara g̃andovaki 
jipi tohendu ti Jesusꞌgareheveꞌg̃a javo. Emombeꞌu katu ti g̃a pe nahanahã 
eꞌi Tupanaꞌga nhiꞌig̃a javo. Emboꞌe katu ti g̃a hehe.

14 Ymya Tupanaꞌga nhiꞌig̃a mombeꞌuharaꞌg̃a ei nde ve kako: “Tupanaꞌga 
raꞌuva omboꞌekwahavuka nde ve. Emboꞌemboꞌe ti Jesusꞌgareheveꞌg̃a Jesus 
Cristoꞌga mombeꞌua rehe aꞌero imombeꞌukatuavo g̃a pe,” ei g̃a nde ve kako. 
Kirẽ opokogame neakag̃a rehe Jesusꞌgareheveꞌg̃a ndepiakatuharaꞌg̃a ei aꞌiti 
tuhẽ javo kako. Enhiꞌĩpoꞌru ti Tupanaꞌga nhiꞌig̃a mombeꞌuharaꞌg̃a aꞌero ekovo 
ejiporavykya rehe. 15 Ejirokwa ti eporavykya rehe jipi g̃a mboꞌemboꞌekatuavo 
ekoheteavo hehe. Aꞌero po ti nde igwaigwavete g̃a mboꞌekwahakwahavi 
Tupanaꞌga nhiꞌig̃a rehe nehẽ. Aꞌea po ti jukwaha hete g̃a pe nhaporemo nehẽ.

16 Terekoi iteꞌvaruhua rehe tako katu ti ji javo. Terejapyakai ti Tupanaꞌga 
nhiꞌig̃aatyvivaꞌea rehe tamboꞌe ti ji Jesus Cristoꞌga mombeꞌua rehe jate 
javo. Naneꞌymi ti ejirokwa ekokatuavo g̃a mboꞌekatuavo aꞌitituhẽvaꞌea rehe 
jate. Aꞌero po ti nde nhimbopiroꞌyi ejikoteꞌvaruhua hugwi egwovo yvagi pe 
Tupanaꞌga pyri nehẽ. Kiroki g̃a neremimboꞌekatua rendu katu – g̃ahã po ti nde 
g̃a mbopiroꞌyi g̃andekoteꞌvaruhua hugwi g̃a mondouka Tupanaꞌga pyri nehẽ no.

Eko katu Jesusꞌgareheveꞌg̃a pe

5  1 Kiro ti ji imombeꞌui nde ve. Eko katu ti Jesus Cristoꞌgareheveꞌg̃a pe g̃a 
mboꞌeavo Tupanaꞌga nhiꞌig̃a rehe g̃a ndekoteꞌvaruhurame toko katu kwaha 

ti g̃a javo. Ixavaꞌeveꞌg̃a pe ti terenhiꞌig̃ahyi g̃a ndekoteꞌvaruhurame. Aꞌereki g̃a 
oko nderuvaꞌjavaꞌero. Enhiꞌig̃atu ti g̃a pe nde erame g̃andekoteꞌvaruhua pe na 
rũi ti peko javo g̃a pe. Na jitehe ti enhiꞌig̃atu ipyahuveꞌg̃a pe akwaimbaeꞌg̃a pe g̃a 
ndekoteꞌvaruhurame. Aꞌereki g̃a oko neirũꞌjavaꞌero.

2  Na jitehe ti enhiꞌig̃atu ig̃waivĩveꞌg̃a pe g̃a ndekoteꞌvaruhurame. Aꞌereki g̃a 
oko ndehyaꞌjavaꞌero. Na jitehe ti enhiꞌig̃atu ipyahuveꞌg̃a pe kunhangweraꞌg̃a 

pe g̃a ndekoteꞌvaruhurame. Aꞌereki g̃a oko nerendyraꞌjavaꞌero. G̃a ko 
ambotehea rũi nde hugwi aꞌero. Eko katu ti g̃a pe aꞌero.

Jesusꞌgarehevaꞌero pereko katu aherembirekokweraꞌg̃a
3  Jesusꞌgareheveꞌg̃a ti tomondo ojeaporog̃ita aherembirekokweraꞌg̃a 

ndehe – kiroki kunhangweraꞌg̃a pe ndiporakahavi. 4 Po 
aherembirekokwerahẽa gwereko gwaꞌyraꞌg̃a g̃wymyminoꞌg̃a no, aꞌero 
po ti g̃a topoko katu hẽa hẽa rembirekoaꞌjaveꞌymame. Ymya po hẽa g̃a 
nderekokatuypyi g̃a monhimomboaka. Kiro po ti g̃a toko katu kwaha 
ikwepyga hẽa pe aꞌero okovo hẽaporakahavamo hẽa ko jireꞌyjahẽa tuhẽ 
javo. Nanongara ko pyry Tupanaꞌga pe.

5 Kiroki hẽa tehe oko herekoeꞌyma oporakahava – po hẽa jikohetei 
Tupanaꞌga rehe hamo ji poko ti javo ga pe jipi. Ypytunimo arimo po hẽa 
nhiꞌig̃i ga pe ojihe ojipeꞌg̃a ndehe no ore poko javo hamo. Nanongarahẽa 
ti Jesusꞌgareheveꞌg̃a topoko jipi.

6 Kiroki aherembirekokwerahẽa oko onhimbohoryvaꞌea rehe jate 
ojapyakaeꞌyma Tupanaꞌga rehe – hẽa nomanoi novĩa. Emo hẽa oko omanoveꞌg̃a 
ja Tupanaꞌga pe. Aꞌereki hẽa nombopyahuukari ga pe ojeaporog̃ita okokatueꞌyma 
ojikogeꞌyma ga rehe. Nanongarahẽa rũi Jesusꞌgareheveꞌg̃a topoko jipi.

7 Emboꞌe pa ti Jesusꞌgareheveꞌg̃a nhiremimombeꞌua rehe – kiroki aꞌea 
ji akwatija nde ve aherembirekokweraꞌg̃a ndehe nahanahã ti pepoko g̃a 
javo. Aꞌero po ti tegwete ojipeꞌg̃a ehava g̃a pe nehẽ.

8  Kiroki ga ndoporakari gweꞌyjaꞌg̃a g̃wongapypeveꞌg̃a kaitu 
g̃a mbatereꞌymame – gaha ndokoaꞌjavi Jesusꞌga mombeꞌua rupi. 
Kojiꞌi ga oko teꞌvaruhu Jesusꞌgareheveꞌg̃arũiveꞌg̃a hohe. Aꞌereki 
Jesusꞌgareheveꞌg̃arũiveꞌg̃a vehevi oporaka gweꞌyjaꞌg̃a g̃wongapypeveꞌg̃a no.

9 Kiro ti ji imombeꞌui nde ve. Jesusꞌgarehevaꞌero ti g̃a toporaka 
opyteripeveꞌg̃a – kiroki kunhangweraꞌg̃a pe ndiporakahavi. Tokwatija ti 
g̃a nanongaraꞌg̃a ndera aꞌero aherembirekokweraꞌg̃a ndera ndiporakahavi 
g̃a pe javo. Nanongaraꞌg̃a pe ji ei:

G̃a ti toko ig̃waivĩveꞌg̃a. Heꞌyjuhu kwara g̃a ndehe sessenta kwara kojiꞌi no.
Ojipeji g̃anembirekovaꞌea.

 10 Ojipeꞌg̃a omombeꞌu katu aherembirekokweraꞌg̃a nahã g̃a 
ojipeꞌg̃a poko katu gweaporog̃itakaturo jipi javo. Momi ko 
aherembirekokweraꞌg̃a mombeꞌua:

G̃a gwaꞌyraꞌg̃a ndereko katu g̃a monhimomboakakatuavo.
Ymyagwera jate g̃a horyory hajiheveꞌg̃a ndehe g̃a mboapyga g̃a 

mbuhuruka g̃wonga pe g̃a ndurame.
Na jitehe g̃a Tupanaꞌga remimoꞌẽharaꞌg̃a poko g̃a ndurame onga pe.
G̃a g̃a poko g̃a nderekokatuavo – kiroki g̃a pe iteꞌvaruhu.
G̃a ojirokwa opyryvamo ojipeꞌg̃apeꞌg̃a pe jipi oporavykyparavuhuavo 

nahã g̃a pokopava jipi.

Po nahã aherembirekokweraꞌg̃a ndekokatui – kiroki g̃a pe ndiporakahavi, 
aꞌero pyry Jesusꞌgareheveꞌg̃a ikwatijari g̃andera g̃ahã nhande tipoko javo.

11 Kiroki aherembirekokweraꞌg̃a nomondoi ve sessenta kwara 
ig̃waivĩeꞌỹveꞌg̃a – g̃andera ti terekwatijarukari. Maraꞌngu po ti g̃a 
oporavykypotaraꞌjaveꞌyma Cristoꞌga pe nehẽ? Po ti g̃a ei nehẽ: “Kojiꞌi 
pyry ji ve ji rembirekoaꞌjavamo.” 12  Po ti g̃a ei nahã nehẽ, aꞌero po ti ijari 
g̃a ndehe g̃a ipiriano g̃waramo onhimbiꞌeagwera Cristoꞌga pe nehẽ.

13  Terekwatijari ig̃waivĩeꞌỹveꞌg̃a ndera, aꞌe ji. Maraꞌngu po ti 
igwaigwavete g̃a ovevugwero nehẽ ohoohorame ojipeꞌg̃a nonga pe jipi 
nehẽ? Kojiꞌi po ti g̃a teꞌvaruhuro aꞌero onhiꞌinhiꞌĩteheavo ikwahapapota 
imombeꞌumoanhana nehẽ – kiroki aꞌea po g̃a nomombeꞌui hamo.

14 Nurã kojiꞌi pyry ji ve ig̃waivĩeꞌỹveꞌg̃a nembirekoaꞌjavamo gwaꞌygwaꞌyramo. 
Togwereko katu ti g̃a gwaꞌyraꞌg̃a g̃wongapypeveꞌg̃a nderuva. Po ti nahã 
ig̃waivĩeꞌỹveꞌg̃a ndekokatui nehẽ, aꞌero po ti aꞌea rehe g̃aꞌarõeꞌỹveꞌg̃a 
ndeꞌiteꞌvaruhui g̃a pe nehẽ. Nahã ji amog̃ita g̃a. 15 Aꞌereki jararamo ig̃waivĩeꞌỹveꞌg̃a 
oko jipe Satanásꞌga nhiꞌig̃a rehe okoaꞌjaveꞌyma Cristoꞌga nhiꞌig̃a rehe.

16  Kiro ti ji imombeꞌuaꞌjavi nde ve. Aherembirekokwerahẽa reꞌyjahẽa 
ti toporaka hẽa pokokatuavo Jesusꞌgarehevaꞌero. Toporakarukaryme 
ti g̃a hẽa jaraꞌg̃a pe Jesusꞌgareheveꞌg̃a pe. Aꞌero hẽa porakareꞌymame 
hẽareꞌyjaꞌg̃arũiveꞌg̃a oporaka ojipeꞌg̃a – kiroki g̃a pe ndiporakahavi tuhẽ.

Eko katu ti g̃andepiakatuharaꞌg̃a pe
17 Kiro ti ji imombeꞌui nde ve. Nahã po ti Jesusꞌgareheveꞌg̃a ndekoi 

hamo: G̃a ti tombohete gwepiakatuharaꞌg̃a. G̃a ti tomondokatuaꞌja 
g̃a pe ikwepykava g̃a poravykykaturame. G̃a pe kaitu – kiroki 
g̃andepiakatuharaꞌg̃a omombeꞌumbeꞌu Tupanaꞌga nhiꞌig̃a g̃a mboꞌekatuavo 
hehe. 18  Aꞌereki Tupanaꞌga rembikwatijarukara eꞌi:

“Yuranuhũa oporavyky ahe ve hayꞌnhoyꞌnhog̃a japea hugwi japeꞌoga
ipyrũpyrug̃ame trigo raꞌynha rehe.

Nurã ti ahe tojurutyvyme yuranuhũa
toꞌu ti trigo ikwepykavamo javo,” eꞌi ikwatijaripyra.

Ojoꞌjavaꞌea eꞌi:
“Tokwepy ti ahe g̃wemimboporavykyharaꞌg̃a pe.
Aꞌereki g̃a ahe poko,” eꞌi. 

19 Po ojipejiveꞌga ei nde ve: “Oko teꞌvaruhu nhanderepiakatuharaꞌga.” Po ga tehe 
eꞌi aꞌea, tereroviari ti ganhiꞌig̃a. Po aꞌea jitehe ojipeꞌga ei nhanderepiakatuharaꞌga 
oko teꞌvaruhu javo, aꞌero ti ehendu g̃anhiꞌig̃a ikwahava. 20 Po aꞌiti hete tuhẽ 
g̃andepiakatuharaꞌga iteꞌvaruhu, aꞌero ti emog̃ita ga Jesusꞌgareheveꞌg̃a ndovaki 
nhaporemo. Ere ti ga pe: “Nahã nde ereko teꞌvaruhu. Epohi ti jugwi,” ere ti ga pe. 
Aꞌero po ti jaraꞌg̃a kyhyjipavi xakoteꞌvaruhuyme ti javo nehẽ.

21 Ehendu tuhẽ nhinhiꞌig̃a g̃a mog̃itakatupava. Terei ti: “Ndaꞌei po ti 
ji ga pe garekoteꞌvaruhua rehe. Aꞌereki ji ako hete ga rehe.” Aꞌea terei. 

Ojipeꞌga pe terei no: “Anhiꞌig̃ahy hete po ti ji ga pe garekoteꞌvaruhua 
rehe. Aꞌereki ji ndakoi ga rehe.” Aꞌea terei no, aꞌe ji nde ve Tupanaꞌga 
ji renduvame. Nhandepojykahareteꞌga Jesus Cristoꞌga ji rendu no. 
Yvagipeveꞌg̃a ji rendu no Tupanaꞌgapyriveꞌg̃a garemimoꞌẽharamo.

22  Terenaꞌẽi ti ojipeꞌg̃a pe peporavyky ti Tupanaꞌga pe kiro javo. Ekwaha 
katu naꞌẽ ti g̃andeaporog̃ita. G̃a pyryvame ti epoko g̃aꞌakag̃a rehe 
peporavyky ti kiro Tupanaꞌga pe javo. Terejiheꞌari ti iteꞌvaruhuveꞌg̃a ndehe 
g̃andekoteꞌvaruhua mbopogweeꞌyma. Ejirokwa ti ekokatua rehe, aꞌe ji nde ve.

23  Yhya jate rũi ti eꞌu, Timóteo. Pyry xunhivaꞌea nde iꞌui vinho no 
tomombi hahyvaꞌea nderevegi pe. Aꞌereki naneꞌymi nde netetirũa.

24 Kotihĩ jaraꞌg̃a ndekoteꞌvaruhua jukwaha hete. Aꞌero nhande ejipei g̃a pe oja g̃a 
ndehe javo. Jaraꞌg̃a ndekoteꞌvaruhua ndiukwahavi ve. Aerẽ gwe nhande ikwahavi 
g̃andeaporog̃itateꞌvaruhua. 25 Na jitehe jukwaha hete ojipeꞌg̃a ndekokatua. Jaraꞌg̃a 
ndekokatua ndiukwahavi ve. Aerẽ gwe nhande ikwahavi aꞌea.

Paulovaꞌea eꞌi nahã ti ipiroꞌyeꞌỹveꞌg̃a toko javo

6  1 Kiro ti ji g̃a mombeꞌui nde ve Jesusꞌgareheveꞌg̃a – kiroki g̃a ndipiroꞌyi 
opojykaharaꞌg̃a hugwi. G̃a ti tomondo gweaporog̃ita opojykaharaꞌg̃a 

ndehe oporavykykatuavo g̃a pe. Po g̃a ndoporavykykatui Tupanaꞌgarehevaꞌero, 
aꞌero po ti ojipeꞌg̃a Tupanaꞌga mbotegwetei iteꞌvaruhu Tupanaꞌga javo. Jesusꞌga 
mombeꞌua po ti g̃a imbotegwetei nehẽ no iteꞌvaruhua rehe ga g̃a mboꞌei javo.

2  Po g̃a opojykaharaꞌg̃a pavẽi ojiko Jesusꞌga rehe, aꞌero g̃a ndekoi 
onhoirũramo. Aꞌero ti g̃a teꞌiyme opojykaharaꞌg̃a pe: “G̃a nhaneirũramo 
g̃waramo ti timondoyme nhandereaporog̃ita g̃a ndehe.” Aꞌea rũi ti g̃a 
teꞌi. Kojiꞌi vehevi ti g̃a tomondo ojeaporog̃ita opojykaharaꞌg̃a ndehe 
oporavykykatukatuavo g̃a pe g̃a pokoga. Aꞌereki g̃a – kiroki opojykaharaꞌg̃a 

pe g̃a oporavyky g̃a pokoga – g̃a ko g̃airũa tuhẽ g̃anemiarõa ojikoga 
g̃waramo Jesusꞌga rehe. Aꞌea ti emombeꞌu pa g̃a pe g̃a mboꞌekatuavo hehe.

Aꞌitituhẽvaꞌeaatyvivaꞌea rehe okoteꞌvaruhuveꞌg̃a omboꞌe
3  Po ojipeꞌga omboꞌe nhiremimboꞌeaatyvivaꞌea rehe ndokoi po ga 

aꞌitituhẽvaꞌea rehe nhandepojykahareteꞌga remimboꞌea rehe Jesus 
Cristoꞌga remimboꞌea rehe. Aherekokatua mombeꞌua rehe po ga ndokoi 
no. 4 Okoeꞌymame hehe po ga nhimbohetetehei tuhẽ akwaha hete ji javo 
novĩa. Emo ga ndokwahavihu okovo. Onhiꞌig̃ayva pota ranuhũ ga ojipeꞌg̃a. 

“Garagara pe g̃a ei?” eꞌi tehe ga. Aꞌero ga renduvame g̃a nhimyrõi 
ojogwehe jaꞌjavo ojohupe onhombotegweteavo ojogweroviareꞌyma.

5 Naneꞌymi g̃a jogwayvahetei. Iteꞌvateꞌva g̃aꞌakag̃a. Aꞌero g̃a 
ndokwahavaꞌjavi aꞌitituhẽvaꞌea ojipeꞌg̃a mboꞌeavo aꞌeaatyvivaꞌea 
rehe. Aꞌereki g̃a eꞌi tehe oyvyteri pe: “Aꞌe po ti ji g̃a pe nehẽ: ‘Ji ko 
Tupanaꞌgarehevaꞌea’. Aꞌero po ti g̃a imbuhuri itambereꞌia ji ve ji 
mombateheteavo ji omboꞌerame nehẽ,” eꞌi tehe g̃a oyvyteri pe.

6 Pyry hete tuhẽ okokatuveꞌga pe reki – kiroki ga ojiko tuhẽ Tupanaꞌga rehe 
ikwahava opyꞌa rukatua gworygworyvamo jipi. Ndokoi ga ojipeꞌg̃a mbatera rehe 
aꞌero. 7 Ma gara nhande tiru reki nhandeꞌarame? Ndiheruri nhande. Ma gara 
po ti nhande tiroho nhanemanorame nehẽ? Ndirohoi tuhẽ po ti nhande nehẽ. 
8 Herekorame nhanderembiꞌua nhandepira reheve xajory ti hehe pyry ji ve javo.

9 Jaraꞌg̃a eꞌi tako ji imbatehetevaꞌero javo. Aꞌea rehe jate g̃a japyakai reki. Aꞌero 
g̃a iteꞌvaruhua mbopogwehetei okoteꞌvaruhuavo nahã po ti ji ipyhyguhui mbatera 
javo. Aꞌereki hepiaꞌngi tehe heꞌyivaꞌea g̃a pe g̃amongoteꞌvavaꞌea. Tegwete g̃apohira 
okoteꞌvaruhua hugwi aꞌero. Aꞌea g̃a mbotegwetepavi g̃a mondouka hahyvaꞌea 
ruvihava pype. 10 Aꞌereki itambereꞌia potarapora ko aherekoteꞌvaruhuparava. 
Itambereꞌia rehe jate okovo g̃waramo jaraꞌg̃a pohiri Jesus Cristoꞌga mombeꞌua 
hugwi. Nurãro g̃waramo g̃a imbuhumbuhurukari iteꞌvaruhuvaꞌea hahyhetevaꞌea 
ojihe onhimbovyꞌareꞌyma ranuhũ jaꞌjavo oyvyteri pe: “Maranameuhũ ji rekoi na?”

Paulovaꞌea omog̃ita Timóteovaꞌea
11 Timóteo, ndehe ereko Tupanaꞌgarehevaꞌero. Terembopogwei ti 

nanongara nhaporemo iteꞌvaruhuvaꞌea nhaporemo aꞌero. Ejirokwa ti 
Tupanaꞌga remimbotarimovaꞌea rehe. Ejirokwa ti ekokatua rehe imondovo 
ejeaporog̃ita Tupanaꞌga rehe jipi. Ejiko hete ti Jesus Cristoꞌga rehe. Earomba 
ti jaraꞌg̃a. Enhimomirana ti iteꞌvaruhurame nde ve. Eko katu ti jaraꞌg̃a pe 
enhyromo g̃a pe. 12  Ejirokwa hete ti eporavykykatuavo pyryhetevaꞌea rehe 
Tupanaꞌga remimbotarimovaꞌea rehe. Erovia hete Tupanaꞌga nhiꞌig̃a aerẽ 
po ti Tupanaꞌga ji mongoi ojipyri ji mombytavo avuirama nehẽ javo. Aꞌereki 
aꞌea pe Tupanaꞌga eꞌi oꞌerame nde ve herejo ti ji pyri ejupa avuirama javo. 
Pyryhetevaꞌea pe nde ehetei erame ajiko ji Jesus Cristoꞌga rehe Tupanaꞌga 
raꞌyraꞌga rehe javo. Heꞌyiveꞌg̃a nde rendu kako.

13  Tupanaꞌga omongo pa. Nurã g̃a okoji mbatera pavẽi. Cristo Jesusꞌga 
omombeꞌu aꞌitituhẽvaꞌea Pôncio Pilatosvaꞌea pe okyhyjieꞌyma hako. G̃a 
ji renduvame Tupanaꞌga Cristo Jesusꞌga pavẽi, kiro ti ji ehetei nde ve. 
14 Ji nhiꞌĩpoꞌru pa ti, aꞌe ji nde ve. Aꞌero tegwete ojipeꞌg̃a ehava nde ve. 
Nahã ti eko katu jipi nhandepojykahareteꞌga mbohaꞌuva Jesus Cristoꞌga 
mbohaꞌuva ga mbuhua yvya koty nhande koty.

15 Tupanaꞌga erame: “Pyry kiro Jesus Cristoꞌga hoa”, aꞌero po ti Jesus 
Cristoꞌga jipiukari ua yvaga hugwi nehẽ.

U katu katu Tupanaꞌga pyꞌa.
Ga tehe ipopoaka hete ojipeꞌg̃a hohe pa g̃a mondomondopava 

g̃wemimbotarimovaꞌea rupi.
Ga ko g̃anduvihavuhuꞌg̃a nduvihavuhuhetero oko.
G̃apojykaharaꞌg̃a pojykahareteramo ko ga oko no.

 16 Ga tehe ko avuiramaveꞌga omanoeꞌyma tuhẽ.
G̃wendyꞌjavuhua pype ga ruvi upa.

Tegwete yvyakotyveꞌg̃a hoa garendyꞌjavuhua pyri.
G̃a ndohepiangavi ga. Tegwete garepiakava.
Tomboukwaha ti g̃a ga.
Naneꞌymi ti ga tipopoaka okovo avuirama. Na tuhẽ. Amém!

Paulovaꞌea eꞌi nahã ti imbateheteveꞌg̃a toko javo
17 Kiro ti ji imombeꞌui nde ve. Ombatera rehe yvyakotyvaꞌea rehe ti 

imbateheteveꞌg̃a tonhimboheteyme Jesusꞌgareheveꞌg̃a. Tojikogyme ti g̃a 
oitambereꞌia rehe. Aꞌereki kotihĩ itambereꞌia opa ahe hugwi. Tojiko ti g̃a Tupanaꞌga 
rehe avuiramaveꞌga rehe tombuhu ti ga ji ve javo. Aꞌereki gaha ombuhu pa 
hete ahe ve tohory ti g̃a hehe javo. 18 Toko pyry ti g̃a jaraꞌg̃a pe g̃a pokopokoga. 
Tomaꞌemaꞌẽ pota ti g̃a imondovo mbatera g̃a pe – kiroki g̃a ndogwerekoi ojive. 
19 Imondorame g̃a pe g̃a imombyryvukari ojive pyryvaꞌea rerekoag̃wama yvagi pe. 
Nahã okorame g̃a ei Tupanaꞌga ti ji mongoi tuhẽ ojipyri avuirama nehẽ javo.

20 Timóteo, teremokaꞌnhymi ti Tupanaꞌga rembikwahavukara ejive 
ekokatuavo. Hehe ti emboꞌe katu herekokatuavo. Terembopogwei ti 
onhiꞌĩteheveꞌg̃a. Jaraꞌg̃a omombeꞌu Tupanaꞌga remiarõeꞌỹvaꞌea ojogwayva hehe 
oreremimombeꞌua ko aꞌitituhẽvaꞌea javo. Terehenduvi ti g̃anemimombeꞌua. 
21 Aꞌea mombeꞌurame jaraꞌg̃a ndokoaꞌjavi Jesus Cristoꞌga mombeꞌua rehe.

Kiro ji ei pe me Jesusꞌgarehevaꞌea pe: Tupanaꞌga tomombyry pe me – 
perope peju cidade de Éfeso pe. 

1  1 Jihi ko Pauloramo Cristo Jesusꞌga moirũharamo. Aporavyky ji 
Tupanaꞌga pe Cristo Jesusꞌga mombeꞌgwovo. Aꞌereki Tupanaꞌga eꞌi 

ji ve: “Eko ti Cristo Jesusꞌga moirũharamo. Ere ti g̃a pe: ‘Pejiko ti Cristo 
Jesusꞌga rehe imomboruka ga pe pejikoteꞌvaruhua pejihugwi pejikovo 
garehevaꞌero. Aꞌero po ti Tupanaꞌga pe mongoi ojipyri avuirama nehẽ.’ 
Aꞌea ti ere g̃a pe,” ei Tupanaꞌga ji ve kako. 2  Timóteo, kiro ji ikwatijarukari 
nde ve imondouka. Nde ko nhiremiarõa jiraꞌyraꞌjavaꞌea.

Kiro ji ei: Nhanderuveteꞌga Tupanaꞌga ti tomombyry nde ve Cristo Jesusꞌga pavẽi 
nhandepojykahareteꞌga pavẽi. Tandeporogwety ti g̃a. Tonog̃atu ti g̃a ndepyꞌa, aꞌe ji.

Horyory Paulovaꞌea Tupanaꞌga rehe
3  Naneꞌymi ji nhiꞌig̃i Tupanaꞌga pe nde mombeꞌgwombeꞌgwovo 

ypytunimo arimo jitekovo. Ga pe ji ei:
— Ndepyry hete nde Timóteoꞌga mbojikoheteuka Jesus Cristoꞌga rehe, aꞌe ji ga pe.
Nhiremboypya ja ji aporavyky Tupanaꞌga pe jipi ikwahava jireaporog̃itapyryva.
4 Ji horame nde hugwi nde erejeheꞌo ji arõheteavo ikweheꞌi. Aꞌea ji 

namokaꞌnhymi jitekovo. Orohepiagaꞌu hete ji. Nde repiagaꞌjavame po ti ji 
roryroryvamo nehẽ.

5 Nde ko naneꞌymi nde rekoi ejikoga Tupanaꞌga rehe. Aꞌea ji 
akwahavaꞌja jijapyakavo nahã ko Timóteoꞌga rekoi ikweheꞌi javo. 
Ndejaryjahẽa jikohetei Tupanaꞌga rehe Lóidehẽa. Neyhẽa Eunicehẽa 
jikohetei jitehe Tupanaꞌga rehe no. Aerẽ g̃a javijitehe nde jikohetei 
Tupanaꞌga rehe no. Ag̃wamo ndehe ko naneꞌymi erejiko ga rehe no, aꞌe ji.

PAULOVAꞌEA 
OMOMBEꞌUAꞌJA 

TIMÓTEOVAꞌEA PE
Segunda Carta de 
Paulo a Timóteo

Terekyhyji ti Jesusꞌga mombeꞌgwovo
6  Akwaha ji ndejikoga Tupanaꞌga rehe. Nurã ji ei ikwahavukaraꞌjava 

nde ve: Ejirokwa hete ti eporavykyavo ga pe jipi. Aꞌereki ji pokogame 
neakag̃a rehe nhinhiꞌig̃a Tupanaꞌga pe Tupanaꞌga raꞌuva nde mbokarakatu 
eporavyky ti ji ve javo. 7 Aꞌereki Tupanaꞌga imondorame nhande pyri 
garaꞌuva ndopojihuvukari nhande ve. Garaꞌuva nhande mbopopoaka. 
Garaꞌuva nhande monhoarõ hete nhande mbohoryoryva ojipeꞌg̃a ndehe. 
Garaꞌuva nhande monhimbovyvy nhande mongokatuavo.

8 Nurã ti terekyhyji aꞌero Cristo Jesusꞌga mombeꞌgwovo 
nhandepojykahareteꞌga mombeꞌgwovo ipojihuveꞌyma. Terei ti: “Namombeꞌui 
ti ji ga gaꞌarõeꞌỹveꞌg̃a ndeꞌyjuhuro g̃waramo.” Aꞌea rũi ti ere, aꞌe ji.

Amombeꞌu ji Cristo Jesusꞌga ojipeꞌg̃a pe novĩa. Emo g̃a ndopotari ji ga 
mombeꞌurame. Nurã g̃a ji mongiukari cadeia pype. Timóteo, terekyhyji 
ti ji rehe ji pojihuveꞌyma aꞌero cadeia pype ji rename. Terei ti: “Ji 
ndakwahavi Pauloꞌga. Ga ndokoi nhiirũa.” Aꞌea rũi ti ere.

Tupanaꞌga popoakarimo ti emombeꞌu nhandepojykahareteꞌga Cristo 
Jesusꞌga ojipeꞌg̃apeꞌg̃a pe ji javijitehe. Po ti g̃a imondoi hahyvaꞌea nde 
ve nde ga mombeꞌurame, aꞌero po ti Tupanaꞌga nde monhimomiranami 
hahyvaꞌea pe nde mbopopoaka nehẽ.

9 Gaha omomboruka nhanderekoteꞌvaruhua nhande hugwi nahã nhande 
pokoga. Ga nhande moꞌemoꞌẽ toko ti g̃a jirehevaꞌero javo. Nahã ga imombyryvi 
nhande ve. Nhanderekokatua rehe rũi ga imombyryvi. G̃wemimbotarimovaꞌea 
rehe jate ga imombyryvi ji g̃a poko pota javo. Aꞌereki ymyahũ yvya apoa 
renonde ga eꞌi ojiyvyteri pe: “Aerẽ po ti ji imombyryvi g̃a pe nehẽ,” ei ga hako.

10 Ag̃wamo reki garemimombyryva jukwaha nhande ve Cristo Jesusꞌga 
ruro g̃waramo nhande koty nhanembopiroꞌyharaꞌga. Aꞌereki Cristo Jesusꞌga 
omano nhanderekoteꞌvaruhua momboa imombiga nhanemanoa popoakara. 
Aꞌereki nhande tikwaha nhanembogweravag̃wama. Aꞌea Jesusꞌga okwahavuka 
imombeꞌgwovo pyryvaꞌea nhande ve. Ga eꞌi: “Pejiko ti ji rehe. Aꞌero ti pe hoi 
yvagi pe pejikovo avuirama Tupanaꞌga pyri – perope pe napemanoaꞌjavi,” ei ga.

11 Pyryvaꞌea Tupanaꞌga omombeꞌuuka ji ve. Ga eꞌi: “Eko ti Cristo 
Jesusꞌga moirũharamo egwovo ga mombeꞌgwombeꞌgwovo g̃a pe. Emboꞌe 
katu katu ti g̃a nhinhiꞌig̃a rehe,” ei ga ji ve.

12  Amombeꞌu ji g̃a pe aꞌero ga nhiꞌĩpoꞌruavo. Nurã g̃a ji mongi cadeia 
pype teremombeꞌuaꞌjavi ore ve javo. Hahy hete ji ve aꞌero. Emo ji jipoyja 
hete reki kiro hahyrame ji ve. Akwaha hete ji ga – kiroki ga rehe ji 
ajiko. Nurã – kiroki aꞌea ji akwavaꞌẽ ga pe ereko katu ji ve javo – aꞌea ti 
ga herekokatupavi okovo Cristo Jesusꞌga mbuhua nhande koty. Aꞌero ti 
Cristo Jesusꞌga ruraꞌjavi yvya koty nhande koty nehẽ.

13 Embopogwe ti nhiremimombeꞌukatua aꞌitituhẽvaꞌea ojipeꞌg̃a 
mboꞌekatuavo hehe. Naneꞌymi ti ejiko hete ga rehe ga arõheteavo ojipeꞌg̃a 

arõheteavo no. Nahã nde rekoi ejikotyꞌaro g̃waramo Cristo Jesusꞌga pavẽi. 
14 Tupanaꞌga gwerekouka pyryvaꞌea aꞌitituhẽvaꞌea nde ve imombeꞌuuka 
onhiꞌig̃a. Enhimoirũuka ti garaꞌuva pe nhandepojykaharavaꞌea pe. Aꞌero po 
ti nde neremokaꞌnhymi pyryvaꞌea ganhiꞌig̃a g̃a mboꞌekatuavo hehe nehẽ.

Paulovaꞌea onhimombeꞌu
15 Nde erekwahavipe Ásiapeveꞌg̃a gwyripeveꞌg̃a pohipava ji hugwi. 

G̃apyteripeveꞌg̃a, Figeloꞌga Hermógenesꞌga pavẽi, g̃a pohiri ji hugwi.
16 Onesíforoꞌga jate ko g̃a ja rũi reki. Toporogwety ti nhandepojykahareteꞌga 

Onesíforoꞌga garongapypeveꞌg̃a no, aꞌe ji. Aꞌereki Onesíforoꞌga uhuuhu ji pyri 
ji mbohoryoryva. Ipoyja hete ga ji rehe ji rename cadeia pype. 17 Aꞌereki avo 
cidade de Roma pe uhurame ga ji reka hete ji repiaga cadeia pype. 18 Aerẽ Cristo 
Jesusꞌga ruraꞌjavi yvya koty nehẽ. Toporogwety ti nhandepojykahareteꞌga 
Onesíforoꞌga aꞌea rupi, aꞌe ji. Ji ruvame cidade de Éfeso pe Onesíforoꞌga ji 
pokopokogi no ikwehe. Nde erekwaha hete garembipokogagwera.

Tapepojihuvi ti pejikovo soldadosꞌg̃a ja

2  1 Timóteo, jiraꞌyraꞌjavaꞌero ereko. Nhande jikotyꞌaro g̃waramo Cristo 
Jesusꞌga pavẽi ga imombyryvi nhande ve. Na ga nde mbopopoakari aꞌero 

onhimimombyryvimo. 2 Emboꞌe ti nhiremimboꞌea rehe – kiroki aꞌea nde erehendu 
heꞌyiveꞌg̃a pavẽi. Emboꞌe katu ti Jesusꞌgareheveꞌg̃a – kiroki g̃a ahe mbojiko ojihe. 
Aꞌero po ti g̃a ikwahavi ojipeꞌg̃a mboꞌeavo Jesus Cristoꞌga mombeꞌua rehe nehẽ.

3  Enhimomirana ti hahya pe soldadosꞌg̃a ja. Aꞌereki g̃a onhimomirana 
hahya pe otavukarame tinhiꞌĩpoꞌru ti nhanderuvihavaꞌga javo. Ndehe 
na jitehe enhimomirana ojipeꞌg̃a imbuhurame hahya nde ve nde Jesus 
Cristoꞌga mombeꞌurame g̃a pe.

4 Soldadoꞌga oporavyky gwuvihaveteꞌga pe jate tanhiꞌĩpoꞌru ti ji ga javo. Aꞌereki 
ga ga mbohory pota – kiroki ga ga mboporavyky ojive. Ojipea rũi gaporavykyhava 
soldadoꞌga rekoro g̃waramo. Na jitehe ti eporavyky Tupanaꞌga pe jate ojipeꞌg̃a 
mboꞌeavo Jesus Cristoꞌga rehe jate tanhiꞌĩpoꞌru pa ti ji Tupanaꞌga mbohoryva javo.

5 Kiroki ga onha pota ojipeꞌg̃a pavẽi – ga eꞌi: “Tavahemypy te 
ipyhyga pyryvaꞌea jijive.” Onha po ga ahemonhanukaharaꞌga 
nhiꞌig̃a rendukatuavo hamo. Po ga nohendukatui ganhiꞌig̃a, aꞌero 
ga nombuhurukari ojive pyryvaꞌea. Na jitehe Tupanaꞌga nhiꞌig̃a 
rendukatueꞌymame po ti nde nerembuhurukari pyryvaꞌea ejive nehẽ no.

6 Ga ypy po oꞌu katu kopevaꞌea g̃wemitymipyra hamo – kiroki ga 
oporavyky hete japovo kohoa ityma. Nde poravykyheterame Tupanaꞌga pe 
Jesus Cristoꞌga mombeꞌgwovo po ti ga imbuhurukari nde ve pyryvaꞌea nehẽ.

7 Ejapyaka hete ti nhirembikwatijara rehe. Aꞌero po ti nhandepojykahareteꞌga 
Cristo Jesusꞌga ikwahavukapavi nde ve nehẽ aꞌea pe Pauloꞌga ei javo.

8  Ejapyaka katu ti Jesus Cristoꞌga rehe Davivaꞌea rakykwepoharaꞌga 
rehe. Ekwahavaꞌja ga jipi Tupanaꞌga ombogweravaꞌja ga gamanoa hugwi 
javo. Aꞌea ko pyryvaꞌea nhiremimboꞌea.

9 Ji pyryvaꞌea mombeꞌuro g̃waramo Jesusꞌgareheveꞌg̃arũiveꞌg̃a imbuhuri 
hahyvaꞌea ji ve jipi. G̃a ji mongi cadeia pype vehevi ji mohina itanhuramuhũa 
pyvõ nde ereko teꞌvaruhu hete javo ji ve novĩa. Tegwete nhihema jugwi aꞌero. 
Nurã ji ndahoaꞌjavi kiro Jesus Cristoꞌga mombeꞌgwovo Tupanaꞌga nhiꞌig̃a 
mombeꞌgwovo. Emo tegwete imombihava gamombeꞌua. Aꞌereki jaraꞌg̃a ohooho 
Jesusꞌga mombeꞌgwovo. 10 Anhimomirana ji hahyparavuhua pe Tupanaꞌga 
remimoꞌẽharaꞌg̃a ndepyga tomomboruka ti g̃a okoteꞌvaruhua Cristo Jesusꞌga 
pe nehẽ no. Aerẽ po ti g̃a ndekoi avuirama garendyꞌjakatua pyri yvagi pe nehẽ.

11 Aꞌitituhẽvaꞌea ji ei nde ve kiro ikwahavukaraꞌjava. Ji aꞌe:
“Po Jesus Cristoꞌga manoro g̃waramo nhande pohiri 

nhandereaporog̃itateꞌvaruhua hugwi,
aꞌero po ti nhande rekoi avuirama ga pyri nehẽ.

 12 Po naneꞌymi nhande nhimomiranami hahyvaꞌea pe nhande ga 
mombeꞌurame,
aꞌero po ti ga nhande mongoi g̃anduvihavamo onhipavẽi nehẽ.

Po ti nhande ei nehẽ Jesusꞌga ndokoi jipojykaharetero javo,
aꞌero po ti ga ei nhande ve no ndapekoi tuhẽ pe jirehevaꞌero javo nehẽ.

 13 Po nhande ipiriani nhandeꞌeagwera opohia ganhiꞌig̃a hugwi ga 
mbojikogaꞌjaveꞌyma nhande rehe novĩa.
Emo ga nopiriani oꞌeagwera ahe mbojikoga tuhẽ ojihe. Aꞌereki 

tegwete gaꞌeagwera piriana.”
Aꞌea ji ei aꞌitituhẽvaꞌea mombeꞌgwovo.

Nahã ti peporavyky Jesusꞌga pe
14 Nhiremimombeꞌua ti emombeꞌu pa Jesusꞌgareheveꞌg̃a pe tokwaha katu 

ti g̃a javo. Ere ti g̃a pe: “Tepenhiꞌig̃ayvari ti penhinhiꞌig̃a rehe aꞌea pe rũi ji 
ei javo tehe. Aꞌereki pe ndapepokogi ojipeꞌg̃a penhiꞌig̃ayvarame. Aꞌereki pe 
penhenduharaꞌg̃a mbotegwete reki penhiꞌig̃ayvarame. Aꞌea ji erame pe me 
Tupanaꞌga nhinhiꞌig̃a renduvi. Pehendu katu ti aꞌero.” Aꞌea ti ere g̃a pe.

15 Ejirokwa hete ti eporavykya rehe g̃a mboꞌekatuavo Tupanaꞌga nhiꞌig̃a rehe 
aꞌitituhẽvaꞌea rehe. Aꞌero hepiagame po ti Tupanaꞌga ei nde ve nehẽ: “Ndepyry 
hete nde g̃a mboꞌekatuavo,” e po ti ga nde ve nehẽ. Ekwaha hete ti ganhiꞌig̃a aꞌea 
rupi katu g̃a mboꞌekatuavo. Aꞌero po ti nde poyjahetero eporavykya rehe nehẽ.

16 Terembopogwei ti ojipeꞌg̃a nhiꞌĩtehea Tupanaꞌga remiarõeꞌỹvaꞌea. 
Aꞌereki g̃anhiꞌig̃a renduva g̃waramo igwaigwavete ahe nombopogwei 
Tupanaꞌga. 17 Aꞌereki g̃anhiꞌĩtehea jauranuhũa ja. Jauranuhũa ahe 
rerekorame onhimoanha aheraꞌoa imboteꞌvaruhuavo. Aꞌea ja nanongaraꞌg̃a 
omonhimoanha onhiꞌĩtehea ojipeꞌg̃a mboteꞌvaruhuavo. Himeneuꞌga ko na 
Filetoꞌga pavẽi. 18 Okoaꞌjaveꞌyma Tupanaꞌga nhiꞌig̃a rehe, aꞌeaatyvivaꞌea 

g̃a ei memei oꞌmbero: “Tupanaꞌga ombogweravipe Jesusꞌgareheveꞌg̃a. 
Nombogweravaꞌjavi po ti ga ahe nehẽ.” Aꞌea g̃a ei oꞌmbero Jesusꞌgareheveꞌg̃a 
pe. Nahã g̃a imbovambovatehei tuhẽ mo Jesusꞌgareheveꞌg̃a pyꞌa aꞌero.

19 Emo po ti ojipeꞌg̃a ndopohirag̃wami Tupanaꞌga hugwi okoheteavo 
g̃waramo ganhiꞌig̃a rehe aꞌitituhẽvaꞌea rehe. Nombopogwei g̃a iꞌmbeveꞌg̃a 
nhiꞌig̃a. Aꞌereki Tupanaꞌga ombojikoguka hete g̃a ojihe. G̃a pe ga ei 
jireheveꞌg̃a. Tupanaꞌga rembikwatijarukara eꞌi nahã:

“Tupanaꞌga okwaha tuhẽ ojiheveꞌg̃a.”
Aꞌea ikwatijaripyra iꞌei. Eꞌi no:

“Topohi ti ga okoteꞌvaruhua hugwi
– kiroki ga eꞌi: ‘Ji ko Tupanaꞌgarehevaꞌea’,” eꞌi.

20 Ojoꞌjavaꞌea po ti ji imombeꞌui nde ve kiro. Imbateheteveꞌga gwereko 
g̃wonga pe hyrua. Heꞌyivaꞌea ga herekoi ikatuvaꞌea ouro apopyra prata 
apopyra no. Heꞌyivaꞌea ga herekoi ikatueꞌỹvaꞌea no yva apopyra tujuga 
apopyra no. Opoꞌru ga ikatuvaꞌea hyrua herekovo ojipeꞌg̃a ndurame ga repiaga. 
Opoꞌru ga ikatueꞌỹvaꞌea hyrua herekovo imboapykavamo ytya mombohavamo.

21 Na jitehe po ti Tupanaꞌga nhande poꞌru nhande pohirame 
nhanderekoteꞌvaruhua hugwi nhandekovo ikatuhetevaꞌero nehẽ. “G̃a 
pyry kiro nhiremimboporavykyukara pe ikatuparavuhuvaꞌea pe,” e po ti 
Tupanaꞌga nhandepojykahareteꞌga.

22  Hepiaꞌngi iteꞌvaruhua ipyahuveꞌg̃a pe jipi. Terenhimohepiaꞌngiukari 
jupe aꞌero. Eko katu hete ti. Ejiko hete ti Cristo Jesusꞌga rehe ga 
arõheteavo. Earõ hete ti ojipeꞌg̃a ekokatuavo g̃a pe g̃a ndayvareꞌyma. 
Nahã ti ejirokwa pyryveꞌg̃a pavẽi – kiroki g̃a onhiꞌĩ Tupanaꞌga pe 
nhandepojykahareteꞌga pe nhande poko ti javo ga pe.

23  Terekwavi ti ojogwayvaveꞌg̃a koty – kiroki g̃a ndokwahavihu. Aꞌereki 
g̃anhiꞌĩtehea renduvame ahe onhiꞌig̃ayva pota g̃a.

24 Tupanaꞌga pe oporavykyrame g̃a mboꞌeavo Tupanaꞌgareheveꞌga 
tonhiꞌig̃ayvaryme g̃a. Tinhyrõ ti ga g̃a pe nhaporemo okokatuavo g̃a pe. Tomboꞌe 
kwaha ti ga Tupanaꞌga nhiꞌig̃a rehe. Tonhimbaekwahivyme ti ga g̃a ndehe upa. 
25 Tomboꞌe nhyrõ ti ga g̃a – kiroki g̃a nohendupotari garemimboꞌea Tupanaꞌga 
rehe. Nahã po ti ga tomboꞌe g̃a Tupanaꞌga po ti ombopohipotaruka g̃a pe 
g̃andekoteꞌvaruhua hugwi nehẽ javo. Aꞌero po ti g̃a heroviari aꞌitituhẽvaꞌea 
Cristo Jesusꞌga mombeꞌua nehẽ. 26 Aꞌero po ti g̃a apyakwapupugamo nehẽ. “Iii! 
Satanásꞌga reki nhande moandyandyi nhande mongovo g̃wemimbotarimovaꞌea 
rupi!” e po ti g̃a nehẽ. Aꞌero po ti g̃a nhimbopiroꞌyi Satanásꞌga hugwi 
okoteꞌvaruhua hugwi nehẽ no Tupanaꞌga nhiꞌĩpoꞌruavo nehẽ.

Aerẽvaꞌea Cristoꞌga ruraꞌjavakotyvaꞌea

3  1 Tiruahũ hete ti mbapava koty Jesus Cristoꞌga ruraꞌjava koty nehẽ. Aꞌea 
ti ekwaha, aꞌe ji. 2 Mbapava koty po ti yvyakotyveꞌg̃a ndekoi ojihe jate 

onhiarõheteavo nehẽ. Opota ranuhũ po ti g̃a itambereꞌia nehẽ. Onhimbohete tehe 

po ti g̃a nehẽ jihi ojipeꞌg̃a hohe javo. Noarõi po ti g̃a ojipeꞌg̃a nehẽ jihi jate ko jipyry 
javo. Onhiꞌĩ teꞌvaruhu po ti g̃a Tupanaꞌga pe ojipeꞌg̃a pe nehẽ no. Nohendukatui 
po ti g̃a uvaꞌg̃a nhiꞌig̃a oyꞌg̃a nhiꞌig̃a nehẽ no. Ndohoryvi po ti g̃a ahe rehe ahe 
imbuhurame g̃a pe nehẽ. Ndokopyryvi po ti g̃a Tupanaꞌga arõeꞌyma nehẽ.

3  Ndokokatui po ti g̃a ojipeꞌg̃a pe gweꞌyjaꞌg̃a pe vehevi nehẽ. 
Nonhimog̃itaukaraꞌjavi po ti g̃a ahe ve nehẽ. Ombotegwete po ti 
g̃a ojipeꞌg̃a nehẽ. Nonhimongokatui po ti g̃a onharũiveuhũro nehẽ. 
Onhimboahi po ti g̃a okoteꞌvaruhuavo ojipeꞌg̃a pe nehẽ. Noarõi po ti g̃a 
pyryveꞌg̃a nehẽ petiruahũ pe javo g̃a pe. Noarõi po ti g̃a pyryvaꞌea vehevi 
nehẽ aꞌea tiruahũ javo jupe. 4 Okwavaꞌẽ po ti g̃a ojipeꞌg̃a hajiheveꞌg̃a po 
pe nehẽ tojigwarai ti g̃a g̃a ndehe javo.

Ndojapyakakatui po ti g̃a onhimbaekwahiva ipotarahivuhuavo 
onhimimbotarimovaꞌea jate nehẽ. Onhiꞌĩ tehe po ti g̃a nehẽ g̃a hohe pa ko 
ji huvihavamo javo. Onhimbohory pota hete po ti g̃a nehẽ. Emo po ti g̃a 
ndopotari Tupanaꞌga mbohoryva nehẽ. 5 Oꞌmbero po ti g̃a ei nehẽ: “Orojiko 
ore Jesus Cristoꞌga rehe,” e po ti g̃a nehẽ. Emo po ti g̃a nomomborukari ga 
pe okoteꞌvaruhua ojihugwi nehẽ. Aꞌero po ti g̃a nonhimongokatuukari reki 
Tupanaꞌga pe. Nahã po ti g̃a nombokwahyi gapopoakara ojeaporog̃ita pe 
nehẽ. Terembopogwei ti g̃a ekwaveꞌyma g̃a koty.

6  Jararamo g̃a hog̃ahoi onga pe imbojoapiapiavo xanhiꞌĩ ti 
kunhangweraꞌg̃a pe javo. Oho g̃a kunhangweraꞌg̃a pyri aꞌero oꞌmbero 
g̃a pe g̃a mboꞌeavo Tupanaꞌga nhiꞌig̃arũivaꞌea rehe. Gwerovia 
kunhangweraꞌg̃a g̃aꞌmbea reki – kiroki kunhangweraꞌg̃a nharuiveuhũ 
opopoakareꞌyma mbehea pe. Okoveveuhu g̃a oroko teꞌvaruhu ore javo 
novĩa kunhangweraꞌg̃a. Emo g̃a ndopohiri jugwi. Hepiaꞌngi heꞌyivaꞌea 
iteꞌvaruhuparavuhuvaꞌea g̃a pe no. 7 Naneꞌymi g̃a nhimboꞌemboꞌei novĩa. 
Emo tegwete g̃anembikwahava aꞌitituhẽvaꞌea rehe.

8 Ymyahũ mokonhavaꞌea ndopotari Moisésvaꞌea nhiꞌig̃agwera hako Janesvaꞌea 
Jambresvaꞌea pavẽi hako. Na jitehe ag̃wamo kunhangweraꞌg̃a mboꞌeharaꞌg̃a 
ndopotari Jesusꞌga mombeꞌua aꞌitituhẽvaꞌea. Ojapyaka g̃a iteꞌvaruhuvaꞌea rehe 
jate aꞌero okoaꞌjaveꞌyma Jesusꞌga mombeꞌua rupi. Tupanaꞌga omovahĩ g̃a aꞌero. 
9 Nambegwei po ti heꞌyjuhuveꞌg̃a ndohaykaaꞌjavi g̃anhiꞌig̃a jukwahava g̃waramo 
g̃anembikwahaveꞌymuhũa nehẽ. Na jitehe jukwaha ymyahũvaꞌea pe Janesvaꞌea 
rembikwahaveꞌymuhũa Jambresvaꞌea rembikwahaveꞌymuhũa no hako.

Mbapavavaꞌea Paulovaꞌea remimboꞌea Timóteovaꞌea pe
10 Ndehe ji kwaha hete. Erekwaha hete nde nhiremimombeꞌua. Erekwaha 

nde jirekokatua. Naneꞌymi ji ei: Tako ti Jesus Cristoꞌga remimbotarimovaꞌea 
rehe. Aꞌea nde erekwaha. Erekwaha nde jijikoga Jesus Cristoꞌga rehe no. 
Nanhimbaekwahivi ji g̃a ndehe jikokatuavo g̃a pe tiruahũrame ji ve. Aꞌea 
nde erekwaha. Nde erekwaha nhiremiarõhetea g̃a ndehe. Anhimomirana ji 
hahyvaꞌea pe jiporavykyheteavo g̃a mboꞌeavo. Aꞌea nde erekwaha no.

11 Erekwaha nde g̃andekoteꞌvaruhua ji ve. Hahyvaꞌea ji ve nde 
erekwaha. Jesusꞌgareheveꞌg̃arũiveꞌg̃a oko ji rehe ji arõeꞌyma 
Antioquiapeveꞌg̃a Icôniopeveꞌg̃a pavẽi Listrapeveꞌg̃a pavẽi no kako. Hahy 
ji ve aꞌero g̃apyteri pe. Aꞌea pe ji nhimomiranahetei kako. Aꞌea pa nde 
erekwaha. G̃a ndekondekorame ji rehe nhandepojykahareteꞌga Tupanaꞌga 
ji pokogi ji mbopiroꞌyavo g̃a hugwi nhaporemo kako.

12  Kiroki g̃a oko katu pota Cristo Jesusꞌga javijitehe ojikotyꞌa ga pavẽi – 
g̃a ndehe ti iteꞌvaruhuveꞌg̃a ndekoi okoteꞌvaruhuavo g̃a pe nehẽ. Na tuhẽ 
po ti nehẽ. 13  Igwaigwavete po ti tiruahũveꞌg̃a ndekoteꞌvateꞌvaruhui nehẽ 
ahe moandyandyiveꞌg̃a pavẽi. Kojiꞌi po ti g̃a nhaporemo heroviarukari 
mbehea ojipeꞌg̃a pe nehẽ. G̃a jitehe po ti aꞌea reroviari nehẽ no.

14 Terepohiri ti enhimbiroviahetea hugwi aꞌitituhẽvaꞌea hugwi – kiroki 
aꞌea rehe nemboꞌeharaꞌg̃a nde mboꞌe. Aꞌereki nde erekwaha hete g̃a – 
kiroki Jesusꞌgareheveꞌg̃a oko pyry nde mboꞌeavo aꞌitituhẽvaꞌea rehe. 
15 Neremokaꞌnhymi nde evojagwera. Ndevojarypyagwera jate nde erekwaha 
Tupanaꞌga rembikwatijarukara ganhiꞌig̃apyryva. Garembikwatijarukara 
okwahavuka nde ve aherekoteꞌvaruhua mombora. Aꞌero aꞌea monhiꞌig̃ame 
nde ereꞌe ikwahava: “Ahe jikogame Cristo Jesusꞌga rehe ga imombori 
aherekoteꞌvaruhua ahe hugwi ahe mongovo ojipyri,” ere nde.

16 Ymyahũ Tupanaꞌga ikwatijakatuukari ahe ve onhiꞌig̃a hako. 
Garembikwatijarukara nhaporemo ko ikwahy nhande pokoga. Nhande 
nhiꞌig̃ame jupe aꞌea nhande mboꞌei aꞌitituhẽvaꞌea rehe. Nhande nhiꞌig̃ame jupe 
aꞌea ikwahavukari nhande ve nhanderekoteꞌvaruhua. Nhande nhiꞌig̃ame jupe 
aꞌea nhande mbopohirukari nhanderekoteꞌvaruhua hugwi nhandereaporog̃ita 
mongokatuavo. Nhande nhiꞌig̃ame jupe aꞌea nhande mboꞌei Tupanaꞌga 
remimbotarimovaꞌea rehe nhande mongovo hupi. 17 Nahã Tupanaꞌga 
rembikwatijarukara ikwahapavukari Jesusꞌgareheveꞌg̃a pe tonhiꞌĩpoꞌru pa ti 
g̃a ga oporavykyparavuhuavo ikatuvaꞌea rehe ojipeꞌg̃a pokoga.

4  1 Aerẽ po ti Cristo Jesusꞌga ruraꞌjavi yvya koty nhandepojykahareteꞌga 
nehẽ. Uhu po ti ga okojiveꞌg̃a pyri omanoveꞌg̃a pyri nehẽ no. Okwaha 

ga g̃a ndekopyryvame. Ga po ti eꞌi pyryveꞌg̃a pe aꞌero nehẽ: “Pepyry pe. Pejo 
ti pejipytavo avuirama ji pyri aꞌero,” e po ti ga nehẽ. Okwaha ga ojipeꞌg̃a 
ndekoteꞌvaruhurame. Ga po ti eꞌi iteꞌvaruhuveꞌg̃a pe aꞌero nehẽ: “Peko teꞌvaruhu 
pe. Peho ti hahyvaꞌea ruvihava pype pejipytavo avuirama aꞌero,” e po ti ga nehẽ.

Nhanderuvihavuhuhetero po ti Jesus Cristoꞌga ruri nehẽ. Aꞌero kiro ji nde 
mog̃itai Tupanaꞌga nhinhiꞌig̃a renduvame Jesus Cristoꞌga pavẽi. 2 Aꞌero ji ehetei 
nde ve: Naneꞌymi ti emombeꞌu katu Jesusꞌga mombeꞌua ojipeꞌg̃apeꞌg̃a pe. G̃a 
hendupotarame ti emombeꞌu katu g̃a pe. G̃a hendupotareꞌymame ti emombeꞌu 
katu jitehe g̃a pe no. Ekwahavuka ti g̃a pe g̃andekoteꞌvaruhua. Ere ti g̃a pe: 

“Tapekoteꞌvaruhuaꞌjavi ti.” Okokatuveꞌg̃a pe ti ere: “Tapekokatupigi ti.” Embohory 
ti g̃a Tupanaꞌga rehe. Terenhimbaekwahivi ti g̃a ndehe g̃a mboꞌeavo aꞌitituhẽvaꞌea 
rehe. Aꞌea pe ji erame nde ve Cristo Jesusꞌga nhinhiꞌig̃a rendu Tupanaꞌga pavẽi.

2 Timóteo 3 ,  4



644

3  Aerẽ po ti heꞌyiveꞌg̃a nomombeꞌuukaraꞌjavi nde ve aꞌitituhẽvaꞌea 
Tupanaꞌga nhiꞌig̃a nehẽ. G̃wemimbotarimo po ti g̃a omboꞌeharaꞌg̃a 
mbuhumbuhuri ojipyri nehẽ tianemboꞌe ti g̃a nhanderemimbotarimovaꞌea 
rehe javo. 4 Aꞌitituhẽvaꞌea po ti g̃a nohendupotari nehẽ. Aꞌeaatyvivaꞌea po 
ti g̃a opota hete henduva imombeꞌutehea nehẽ.

5 Emo nde ve ji ei: Enhimbovyvy ti ejapyakakatuavo. Enhimomirana 
ti Tupanaꞌga arõeꞌỹveꞌg̃a imondorame hahyvaꞌea nde ve. Emombeꞌu katu 
ti Cristo Jesusꞌga mombeꞌua ojipeꞌg̃apeꞌg̃a pe g̃a mbojikoguka ga rehe. 
Eporavykyavo Tupanaꞌga pe enhiꞌĩpoꞌru pa ti ga aꞌero.

6 Oro ji, ji juka g̃werĩ g̃a – kiroki g̃a ji pyhyguka. Aꞌereki ji amombeꞌumbeꞌu 
Cristo Jesusꞌga g̃a pe. Kiro ihoi japiavo nhimanoag̃wama, aꞌe ji. 7 Ajirokwa pa ji 
jiporavykyheteavo ga pe Cristo Jesusꞌga mombeꞌukatuavo g̃a pe. Aꞌereki pyry 
ahe poravykyi ga pe! Anhiꞌĩpoꞌru pa ji ga. Ndapohiri ji Jesusꞌga mombeꞌua hugwi.

8 Aerẽ mbapava koty po ti nhande rekoi nhandepojykahareteꞌga rovai pyteri 
pe pyryheteveꞌga rovai pyteri pe nehẽ teꞌi ti ga ahe ve javo. Okwaha ga g̃a 
ndekoteꞌvaruhurame. Aꞌero po ti ga ei aꞌea pe g̃a mondovo hahyvaꞌea ruvihava 
pype nehẽ. Okwaha ga jaraꞌg̃a ndekopyryvame. Aꞌero po ti ga ei aꞌea pe g̃a 
mongovo ojipyri nehẽ. Aꞌea rupi po ti ga imondoi ji ve pyryhetevaꞌea – kiroki 
pyryhetevaꞌea Tupanaꞌga gwereko ji ve jirekopyryva g̃waramo. Ji ve jate rũi po ti 
nhandepojykahareteꞌga imondoi nehẽ. Omondo po ti ga nhande ve nhaporemo 
nehẽ nhande ipotaheterame garuraꞌjava yvya koty ga arõheteavo.

Paulovaꞌea onhimombeꞌu Timóteovaꞌea pe
9 Timóteo, kotihĩ ti ejo ji pyri. 10 Aꞌereki Demasꞌga opohi ji hugwi 

ogwovo cidade de Tessalônica pe. Aꞌereki ga opotaruhu mbatera ag̃wamo. 
Crescenteꞌga oho Galáciapeveꞌg̃a gwyri pe. Titoꞌga oho Dalmáciapeveꞌg̃a 
gwyri pe. 11 Lucasꞌga jate opyta ji pyri ji moiruamo. Eho ti Marcosꞌga 
rerua ejupi. Toporavyky ti ga ji pyri Cristo Jesusꞌga mombeꞌgwovo ji 
pokoga nehẽ. 12  Amondo ji Tíquicoꞌga cidade de Éfeso pe.

13  Eho naꞌẽ ti Carpoꞌga pyri cidade de Trôade pe herua jipira ji ve. 
Aꞌereki ji aheja jipira iꞌarimovaꞌea ga pyri ikwehe. Eru ti ikwatijaripyra 
no. Ojipea ikwatijaripyra ipira apopyra – aꞌea kaitu ti eru ji ve no.

14 Kiro ji ga mombeꞌui nde ve Alexandreꞌga – kiroki ga oapo mbatera 
metal apopyra. Ga eꞌieꞌi ji ve okoteꞌvaruhuavo ji ve. Aꞌero po ti 
nhandepojykahareteꞌga imondoi hahyvaꞌea ga pe nehẽ. 15 Enhimbokoꞌi 
ti Alexandreꞌga hugwi. Maraꞌngu po ti ga otiruahũro nde ve nehẽ no? 
Aꞌereki ga ndopotari nhaneremimboꞌea Cristo Jesusꞌga rehe.

16 Ymya soldadosꞌg̃a ji pyhygi kako. Aerẽ nhanderuvihavaꞌg̃a 
nhimonoꞌonoꞌog̃i tihepia ti Pauloꞌga teꞌvaruhua javo. Ji g̃a 
nhiꞌĩpondekwavypyrame ndavavagahihavi ji rehe. Kiroki g̃a ojikotyꞌa ji pavẽi 

– g̃a okyhyji nhanderuvihavaꞌg̃a hugwi. Aꞌero g̃a hoi opohia ji hugwi. Emo ji 
aꞌe: Tomondoyme ti Tupanaꞌga hahyvaꞌea g̃a pe – kiroki g̃a opohi ji hugwi.

17 Aꞌerorame tehe nhandepojykahareteꞌga Cristo Jesusꞌga ji moirũ. Aꞌero ga 
ndopojihuvukari jipyhykaraꞌg̃a ji ve ji mombeꞌu ti g̃a pe javo ji ve. Aꞌero ji Cristo 
Jesusꞌga mombeꞌupavi judeusꞌg̃arũiveꞌg̃a pe nhaporemo gentiosꞌg̃a pe. Nahã 
nhandepojykahareteꞌga ji mbopiroꞌyi iteꞌvaruhuveꞌg̃a hugwi tandejukayme 
ti g̃a javo. 18 Aerẽ po ti ga ji mbopiroꞌyi iteꞌvaruhuparavuhuvaꞌea hugwi 
nhaporemo ji rerekokatuavo ji rerohokatuavo yvagi pe nehẽ. Pevo po ti ga rekoi 
nhanderuvihavuhuhetero nehẽ. Timbohete ga avuirama nehẽ! Na tuhẽ! Amém!

Paulovaꞌea omondouka onhiꞌig̃a ahe ve
19 Timóteo, amondouka ji nhinhiꞌig̃a Priscilahẽa pe Áquilaꞌga pe no 

Onesíforoꞌga pe no garongapypeveꞌg̃a pe no.
20 Opyta Erastoꞌga upa cidade de Corinto pe. Aheja ji Trófimoꞌga cidade 

de Mileto pe. Aꞌereki ga itetirũa.
21 Ejirokwa ti ejoa ji pyri yapoa renonde.
Êubuloꞌga omondouka onhiꞌig̃a nde ve kiro. Na jitehe g̃a omondouka 

onhiꞌig̃a nde ve Prudenteꞌga Linoꞌga pavẽi Cláudiahẽa pavẽi no. Na jitehe 
jaraꞌg̃a nhaporemo Cristo Jesusꞌgareheveꞌg̃a omondouka onhiꞌig̃a nde ve.

22  Kiro ji ei nde ve: Nhandepojykahareteꞌga Cristo Jesusꞌga tojikotyꞌa 
nde pavẽi nde rerekokatuavo.

Tomombyry ti ga pe me nhaporemo, aꞌe ji. 

2 Timóteo 4



646

1  1 Jihi ko Pauloramo Tupanaꞌgarehevaꞌero. Jesus Cristoꞌga moirũharamo 
ji ako no jiporavykyavo Tupanaꞌga pe Cristoꞌga mombeꞌgwovo.

Aꞌereki Cristoꞌga eꞌi ji ve: “Ehoeho ji mombeꞌgwovo. Aꞌero ti Tupanaꞌga 
remimoꞌẽharaꞌg̃a ikwahavi ojikoga ji rehe nehẽ nahanahã Tupanaꞌga ahe 
mbojiko ojihe javo. Aꞌitituhẽvaꞌea ti g̃a ikwahavi aꞌero nehẽ no nahanahã 
ahe oko katu katu okovo garemimbotarimovaꞌea rupi javo. 2  Nahã po ti g̃a 
ndekoi nehẽ oꞌejipero g̃waramo: ‘Po ti nhande xako Tupanaꞌga rehevaꞌero, 
aꞌero po ti nhande xaho nhandejupa avuirama ga pyri nehẽ.’ Nahã po ti 
g̃a ei nehẽ,” ei Cristoꞌga ji ve ji mondovo.

Tegwete Tupanaꞌga mbea. Ymyahũ yvya apoa renonde ga eꞌi hako: 
“Aru ti ji nhiremimoꞌẽharaꞌg̃a mombytavo ji pyri avuirama nehẽ,” ei ga 
oꞌmbeeꞌyma hako.

3  G̃wemimbotarimo Tupanaꞌga okwahavuka kirog̃we ko nhinhiꞌig̃a 
mombeꞌuhava javo. Amombeꞌu ji ganhiꞌig̃a aꞌero. Aꞌereki ji ve ga 
eꞌi kako: “Eho ti nhinhiꞌig̃a mombeꞌgwovo g̃a pe,” ei Tupanaꞌga 
nhanembopiroꞌyharaꞌga ji ve kako.

4 Tito, kiro ji ikwatijarukari imondouka nde ve. Jiraꞌyraꞌjavaꞌea aꞌe ji nde ve. 
Aꞌereki ji ja nde erejiko Jesus Cristoꞌga rehe ji ga mombeꞌurame nde ve kako.

Kiro ji ei: Nhanderuveteꞌga Tupanaꞌga ti tomombyry nde ve Jesus Cristoꞌga 
pavẽi nhandepojykahareteꞌga pavẽi nhanembopiroꞌyharaꞌga pavẽi, aꞌe ji. 
Tandeporogwety ti Tupanaꞌga Jesus Cristoꞌga pavẽi. Tonog̃atu ti g̃a ndepyꞌa, aꞌe ji.

Titovaꞌea oporavyky Creta pe
5 Ji horame ypaꞌouhũa hugwi Creta hugwi nhande ndiaporavykypavi g̃a 

pokopaveꞌyma. Nurã ji nde rejari pevo toporavyky pa ti ga ji pyꞌrovo javo. 
Jihi aꞌe nde ve aꞌero: Nahanahã ti Jesusꞌgareheveꞌg̃a pyteripeveꞌg̃a hugwi 
emoꞌemoꞌẽ akwaimbaeꞌg̃a onhimbovyvyharaꞌg̃a ikwahapyraꞌg̃a tohepia 

katu ti g̃a Jesusꞌgareheveꞌg̃a mboꞌemboꞌeavo javo. Embojoapia pa ti egwovo 
cidades pe g̃agwyri pe Creta pe g̃a moꞌemoꞌeamo, aꞌe ji nde ve ikwehe.

6  Jesusꞌgareheveꞌg̃a ndepiakatuharaꞌg̃a ti toko katu, aꞌe ji. Tegwete 
ojipeꞌg̃a nemimbojahava g̃a ndehe aꞌero. Ojipeji tehe ti g̃a togwereko 
g̃wembirekoꞌg̃a. Tojiko ti g̃andaꞌyraꞌg̃a Jesus Cristoꞌga rehe. Toakwaha 
ti g̃andaꞌyraꞌg̃a no hendukatuavo g̃anhiꞌig̃a. Po ojipeꞌg̃a omombeꞌu katu 
g̃andaꞌyraꞌg̃a ko oko teꞌvaruhu javo, aꞌero ti g̃a tokoyme Jesusꞌgareheveꞌg̃a 
ndepiakatuharaꞌg̃a. Po g̃andaꞌyraꞌg̃a ndekokatui, aꞌero pyry g̃a 
Jesusꞌgareheveꞌg̃a ndepiakatui gwaꞌyraꞌg̃a mog̃itakaturo g̃waramo.

7 Aꞌereki Tupanaꞌga pe g̃a oporavyky. Aꞌero ti g̃a toko katu 
Jesusꞌgareheveꞌg̃a ndepiakatuharaꞌg̃a. G̃a ndekokaturame tegwete ojipeꞌg̃a 
nemimbojahava g̃a ndehe aꞌero. G̃wemimbotarimovaꞌea rupi jate rũi ti g̃a 
toko onhimboheteeꞌyma. Tonhimboahituhenhuhũyme ti g̃a. Tougwejuhuyme 
ti g̃a ahemboheagwyryvaꞌea vinho. Togwayvaryme ti g̃a ojipeꞌg̃a. Tokoyme ti 
g̃a ojipeꞌg̃a ja – kiroki g̃a itambereꞌia pyhyga rehe jate heaporog̃ita jipi.

8  Ojipeꞌg̃a ndurame g̃apyteri pe tohoryory ti g̃a g̃a ndehe g̃a 
mombytavo g̃wonga pe g̃a poraka. Taheaporog̃ita katu pota ti g̃a g̃a 
pokoga. Tonhimbovyvy ti g̃a. Toko katu ti g̃a ojipeꞌg̃a pe. Tapyry ti g̃a 
hendukatuavo Tupanaꞌga nhiꞌig̃a. G̃wemimbotateꞌvaruhua rupi rũi ti g̃a 
toko. G̃a ti toko Tupanaꞌga nhiꞌig̃a rupi. 9 Tojiko hete ti g̃a aꞌitituhẽvaꞌea 
rehe nhiremimboꞌea rehe. Pyry ahe heroviari aꞌea. Aꞌero ti g̃a ikwahahetei 
aꞌitituhẽvaꞌea ojipeꞌg̃a mboꞌeavo hehe imombeꞌuheteavo g̃a mbohoryoryva 
hehe nehẽ. Aꞌero ti g̃a ojipeꞌg̃a mbopogwei aꞌitituhẽvaꞌea kwahavuka g̃a pe 
nehẽ – kiroki g̃a eꞌi Tupanaꞌga nhiꞌig̃a pe aꞌea ko aꞌitituhẽvaꞌea rũi javo.

10 Tomboꞌe kwaha ti Jesusꞌgareheveꞌg̃a ndepiakatuharaꞌg̃a, aꞌe ji. 
Aꞌereki heꞌyjuhuveꞌg̃a nohendukatupotari okovo g̃wemimbotarimovaꞌea 
rupi onhiꞌĩteheavo onhimoandyandyita ojipeꞌg̃a moandyandyita no. 
Judeusꞌg̃a ojikytiukaveꞌg̃a jaraꞌg̃a hohe nohendukatupotari. 11 Tupanaꞌga 
nhiꞌig̃arũivaꞌea g̃a omombeꞌumbeꞌu Jesusꞌgareheveꞌg̃a pe g̃a moandyandyita. 
Nanongara rehe po g̃a nomboꞌei ramo. Aꞌereki g̃a omongo tehe 
Jesusꞌgareheveꞌg̃a pyꞌa. G̃anongapypeveꞌg̃a pyꞌa g̃a imongotehei no. Nahã 
g̃a ndekoteꞌvaruhui ipyhyga vehevi itambereꞌia g̃a hugwi g̃wemimboꞌea 
kwepykavamo. Tito, pemombi ti g̃anhiꞌig̃a tomboꞌeaꞌjavyme ti g̃a javo.

12 Perope pe peju – Cretapeveꞌg̃a namonhavaꞌea aerẽvaꞌea 
mombeꞌuharavaꞌea omombeꞌu gweꞌyjavaꞌea hako. Ahe eꞌi hako: “Cretapeveꞌg̃a 
ko iꞌmbeheteveꞌg̃a. Naneꞌymi g̃a mbero. Oko teꞌvaruhu g̃a otiruahũro 
onhyrõeꞌyma. Ougwei hete g̃a mbatera okovo ovevugwehetero. Mbatera rehe 
jate g̃a ndekoi toroꞌu hete javo,” ei ahe Cretapevaꞌea mombeꞌgwovo hako.

13 Ahe Cretapeveꞌg̃a mombeꞌu katu reki. Nurã ti penhiꞌig̃ahy g̃a pe 
imombeꞌuheteavo tojiko hete ti g̃a Cristoꞌga rehe javo. 14 Penhiꞌig̃ahy 
ti g̃a pe topohi ti g̃a imombeꞌutehea hugwi judeusꞌg̃a namonhavaꞌea 
remimombeꞌutehea hugwi javo. Ombojihu ahe imombeꞌutehea. 

Ag̃wamoveꞌg̃a nemimbojihuva hugwi ti g̃a topohi no g̃anemimombeꞌutehea 
hugwi. Aꞌereki imbojihuvame g̃a nohendukatui aꞌitituhẽvaꞌea.

15 Kiroki g̃a pyry okoteꞌvaruhua momboruka Jesusꞌga pe – g̃ahã eꞌi mbatera 
pe nhaporemo: “Pyry hete mbatera Tupanaꞌga rembiapoa nhaporemo,” ei g̃a.

Kiroki g̃a oko teꞌvaruhu ojikogeꞌyma Jesusꞌga rehe – g̃ahã eꞌi mbatera 
pe nhaporemo: “Ndapyryvi mbatera,” ei g̃a. Nonhimombaragwahavaꞌjavi 
g̃a aherekokatua rehe aherekoteꞌvaruhua rehe no. G̃andeaporog̃ita 
tiruahũ. Okoteꞌvaruhua rehe vehevi g̃a nonhimombaragwahavi. 16  G̃a 
eꞌi tehe: “Orokwaha hete ore Tupanaꞌga,” ei g̃a novĩa. Aꞌereki g̃a 
ndokokatui reki. Nurã ahe nhimombaragwahavi g̃a ndehe ndojikogi tuhẽ 
g̃a Tupanaꞌga rehe javo. Nombohoryvi g̃a Tupanaꞌga ojihe. Ndokoi g̃a 
ganhiꞌig̃a rupi. Nurã ti Tupanaꞌga ei g̃a pe nehẽ: “G̃a ko ndapyryvi. Nurã 
tegwete g̃andekokatua,” eꞌi ti ga g̃a pe nehẽ.

Aꞌitituhẽvaꞌea Tupanaꞌga remimboꞌea

2  1 Ndehe reki, Tito, emboꞌe ti Jesusꞌgareheveꞌg̃a aꞌitituhẽvaꞌea rehe Tupanaꞌga 
remimboꞌea rehe. 2 Emboꞌe ti akwaimbaeꞌg̃aymyana. Taheaporog̃ita katu 

ti g̃a tapotaruhuyme ti ji mbatera javo. Tonhimog̃atyrõ ti g̃a. Tonhimbovyvy ti 
g̃a okokatuavo g̃waramo. Tojiko hete ti g̃a Tupanaꞌga rehe okovo ganhiꞌig̃a rupi. 
Toarõ hete ti g̃a ojipeꞌg̃a. Tonhimomirana hete ti g̃a Tupanaꞌga nhiꞌig̃a rupi okovo. 
Aꞌea rehe nhaporemo ti emboꞌe akwaimbaeꞌg̃aymyana.

3-4 Na jitehe ti emboꞌe kunhangwerymyanaꞌg̃a. Toko katu ti g̃a no 
hendukatuavo Tupanaꞌga nhiꞌig̃a. Tombotegweteteheyme ti g̃a ojipeꞌg̃a. 
Tougwejyme ti g̃a ahemboheagwyryvaꞌea vinho.

Tomboꞌe ti g̃a pyryvaꞌea rehe timog̃ita ti kunhangwerapyahuveꞌg̃a aꞌea rehe 
javo. Tomonhimbovyvyruka ti g̃a ipyahuveꞌg̃a. Teꞌi ti g̃a g̃a pe: “Pearõ hete 
ti penhimbirekoꞌg̃a. Pearõ hete ti pejaꞌyraꞌg̃a.” Aꞌea ti g̃a teꞌi ipyahuveꞌg̃a pe. 
5 Teꞌi ti g̃a: “Penhimbovyvy ti. Taperekoi ti ojipeꞌg̃a nembirekoꞌg̃a pejapyakavo 
aherekokatua rehe jate. Pehepia katu ti penhonga. Peko katu ti ojipeꞌg̃a pe. Peko 
ti penhimbirekoꞌg̃a nhiꞌig̃a rehe.” Aꞌea nhaporemo ti kunhangwerymyanaꞌg̃a 
teꞌi kunhangwerapyahuveꞌg̃a pe. Tohendu katu ti kunhangwerapyahuveꞌg̃a 
teꞌiteꞌvaruhuyme ti ojipeꞌg̃a Tupanaꞌga nhiꞌig̃a pe ganhiꞌig̃a mbotegweteeꞌyma. 
Tito, nahã ti ere kunhangwerymyanaꞌg̃a pe tomboꞌe ti g̃a ipyahuveꞌg̃a javo.

6  Emboꞌe ti akwaimbaeꞌg̃a no ipyahuveꞌg̃a tonhimbovyvy ti g̃a javo. 
7 Ndehe no, Tito, eko katu ti, aꞌe ji nde ve. Nde repiagame ti g̃a ndekokatui 
aꞌero nde javijitehe nehẽ no. Emboꞌe katu ti g̃a aꞌitituhẽvaꞌea rehe jate 
Tupanaꞌga nhiꞌig̃a rehe enhimbovyvya g̃a mbojikoga enhimimboꞌea rehe. 
8  Naneꞌymi ti enhiꞌig̃atu g̃a mboꞌekatuavo. Aꞌero ti tegwete ojipeꞌg̃a ehava 
nderekoteꞌvaruhua pe nehẽ. Aꞌero ti nhanearõeꞌỹveꞌg̃a ndipoyjayjari nehẽ 
timombeꞌu ti g̃anemimboꞌeteꞌvaruhua javo novĩa.

9 Emboꞌe ti g̃a – kiroki g̃a ndipiroꞌyi opojykaharaꞌg̃a hugwi. Tohendu 
katu ti g̃a opojykaharaꞌg̃a nhiꞌig̃a g̃a mbohoryoryva oporavykypava rehe. 

Tonhiꞌĩkwepyteꞌvaruhuyme ti g̃a g̃a no. 10 Tomimyme ti g̃a g̃ambatera. 
Tombojiko hete ti g̃a opojykaharaꞌg̃a ojihe okokatuavo g̃waramo. Aꞌero ti 
g̃apojykaharaꞌg̃a ei nehẽ: “Pyry hete jipyriveꞌg̃a okokatuavo oporavykyavo 
ji ve jipi Tupanaꞌga remimboꞌea rendukatuavo g̃waramo. Pyry hete 
Tupanaꞌga remimboꞌea aꞌero.” Nahã ti g̃a ei nhanembopiroꞌyharaꞌga nhiꞌig̃a 
pe nehẽ. Aꞌea rehe nhaporemo ti emboꞌe g̃apyriveꞌg̃a ipiroꞌyeꞌỹveꞌg̃a.

11 Aꞌereki Tupanaꞌga omombyry nhande ve nhaporemo yvyakotyveꞌg̃a 
pe nhaporemo. Aꞌea rupi ga ei: “Pejiko pa ti ji rehe,” ei ga. “Aꞌero ti ji pe 
mbuhurukari ji pyri pe mombytavo avuirama nehẽ,” ei ga.

12  Imombyryvame nhande ve Tupanaꞌga ei: “Pepohi ti pejikoteꞌvaruhua 
hugwi. Pepohi ti penhimimbotateꞌvaruhua hugwi no,” ei ga. 

“Penhimbovyvy ti. Peko katu ti ojipeꞌg̃a pe. Pehendu katu ti nhinhiꞌig̃a ji 
nhiꞌĩpoꞌruavo,” ei Tupanaꞌga nhande ve. “Nahã ti peko katu ag̃wamo,” ei 
Tupanaꞌga nhande ve nhaporemo yvyakotyveꞌg̃a pe nhaporemo.

13 Imombyryvame nhande ve ga ei: “Nahã ti peko katu pejoryjoryvamo 
aerẽ ti Jesus Cristoꞌga ruraꞌjavi nehẽ javo g̃waramo. Uhuraꞌja ti ga 
penduvihavuhuheteꞌga nehẽ pembopiroꞌyharaꞌga Jesus Cristoꞌga. Ikatu hete ti 
garura nehẽ,” ei Tupanaꞌga. 14 “Onhikwavaꞌẽ ga ojijukavouka yvyakotyveꞌg̃a pe 
g̃a ndepyga raikwehe tambopiroꞌy ti ji g̃a g̃andekoteꞌvaruhua hugwi nhaporemo 
nehẽ javo. Omano ga tamombyry ti g̃a mongovo javo. ‘Aꞌero ti g̃a ndekoi ji rehe 
jate xako katu ti ojipeꞌg̃a pe g̃a pokoga javo,’ ei Jesus Cristoꞌga,” ei Tupanaꞌga.

15 Tito, aꞌea ko Tupanaꞌga nhiꞌig̃a. Nurã ti aꞌea rehe nhaporemo emboꞌe 
hete g̃a pehendu katu ti javo. Ehendukatuuka ti g̃a pe g̃a mbopohiruka 
g̃andekoteꞌvaruhua hugwi. Eko katu ti g̃a pyri tohendu katu pa ti g̃a 
nhinhiꞌig̃a javo. Aꞌereki Tupanaꞌga onhiꞌig̃a mombeꞌupavuka nde ve.

Nahanahã ti peko katu

3  1 Tito, emboꞌe ti Cretapeveꞌg̃a ikwahavukaraꞌjava g̃a pe toko 
ti g̃a gwuvihavaꞌg̃a nhiꞌig̃a rehe. Ere ti g̃a pe g̃a mboꞌeavo: 

“Huvihavaꞌg̃a ti tomongomongo ogwyripeveꞌg̃a g̃wemimbotarimovaꞌea 
rupi. Po g̃anemimbotarimovaꞌea pyryvamo, aꞌero ti pehendu katu 
pota g̃anhiꞌig̃a g̃a nhiꞌĩpoꞌrupava peporavykykatuavo.” Aꞌea ti ere g̃a 
mboꞌeavo. 2  Teꞌiteꞌvaruhuyme ti g̃a ojipeꞌg̃a pe g̃a mbotegweteeꞌyma. 
Togwayvayvaryme ti g̃a okovo. Tinhyrõ ti g̃a imondovo ojeaporog̃itakatua 
imohina g̃a ndehe nhaporemo. Tito, aꞌea rehe nhaporemo ti emboꞌe g̃a nehẽ.

3 Emboꞌe ti g̃a aꞌea rehe nahanahã ti ahe toko javo. Aꞌereki ymya nhande 
ndiajikogi Jesus Cristoꞌga rehe g̃a ja kako. Aꞌea rupi nhande nhaporemo 
ndikwahavi pyryvaꞌea. Nhande ndikwahavi Tupanaꞌga no kako. Nihendukatui 
nhande ganhiꞌig̃a. Ojipea rehe nhande xako nhanenhimoandyandyjuka ojipeꞌg̃a pe. 
Xako nhande nhaneremimbotateꞌvaruhuvaꞌea rupi iparaparavuhuvaꞌea rupi nahã 
ti nhande roryroryvamo javo novĩa. Nhanetiruahũ nhande nhandekovo kako. 

Xanhimyrõ nhande mbatera rehe g̃a ndehe no. Xako teꞌvaruhu nhande ojipeꞌg̃a pe. 
Nurã g̃a nianearõhetei. Nianhoarõhetei nhande no. Nahã nhande rekoi ymya kako.

4 Aerẽ reki Tupanaꞌga nhanembopiroꞌyharaꞌga ikwahavukari opyryva 
yvyakotyveꞌg̃a pe aꞌarõ hete ji g̃a javo. 5 Aꞌero nhandeporogwetyga g̃waramo ga 
omombo nhanderekoteꞌvaruhua nhande hugwi tuhu ti g̃a upa ji pyri avuirama 
nehẽ javo. Nhanderekokaturo g̃waramo rũi ga omombo nhanderekoteꞌvaruhua. 
Nhandeporogwetyga g̃waramo ga omombo nhanderekoteꞌvaruhua.

Ohyvuka ga nhanderekoteꞌvaruhua gwaꞌuvapyryva pe. Garaꞌuvapyryva 
nhandereaporog̃ita rerojijyi nhandereaporog̃ita mbopyahuavo. 6 Aꞌereki 
Tupanaꞌga omondokatuuka gwaꞌuva nhande pyri nahã ti epoko hete g̃a 
javo. Aꞌereki Jesus Cristoꞌga omano nhande repyga nhanembopiroꞌyharaꞌga. 
7 Tupanaꞌga omondouka gwaꞌuva nhande pyri tuhu ti g̃a upa opytavo ji 
pyri avuirama nehẽ javo. Tupanaꞌga omondouka gwaꞌuva. Aꞌereki ga pyry 
nhande ve nhande mombyryva. Aꞌero nhande roryroryvamo nhandejikoga 
ga rehe ikwahava aerẽ ti nhande ruvi ga pyri avuirama nehẽ javo. 8  Aꞌea ko 
nhiremimombeꞌua aꞌitituhẽvaꞌea. Pyry ahe heroviari aꞌero.

Tito, aꞌea rehe ti emboꞌe hete jipi toko katu pota hete ti g̃a javo – kiroki 
g̃a ojiko ga rehe. Nhiremimombeꞌua ko pyryvaꞌea imombyryheteavo 
yvyakotyveꞌg̃a pe nhaporemo g̃a pokoga.

9 Po ojipeꞌg̃a nhiꞌinhiꞌĩtehei nahanahã po javo, aꞌero ti ejipeꞌa g̃a hugwi 
g̃anhiꞌig̃a renduveꞌyma. Po g̃a ei: “Nahanahã oko nhaneramonhavaꞌea 
aherakykwepoharavaꞌea no.” Po aꞌea g̃a etehetehei, aꞌero ti ejipeꞌa g̃a 
hugwi g̃anhiꞌig̃a renduveꞌyma.

Po g̃a ei nde rayvayva: “Maraname nde ereꞌu pa g̃wia?” e po g̃a. 
“Aꞌereki Moisésvaꞌea remimboꞌeagwera eꞌi: ‘G̃wig̃wia ti peꞌu. G̃wig̃wia ti 
tapeꞌui,’ eꞌi. ‘Nahanahã ti peko katu,’ eꞌi. Xako ti aheremimboꞌea rehe,” e 
po g̃a. Po g̃a ei na nde ve, aꞌero ti terehendukatui g̃anhiꞌig̃a. Aꞌereki g̃a 
gwayva pota ahe. Ndopokogi reki g̃a ahe aꞌero.

10 Ojipeꞌg̃a po ndokoi Tupanaꞌga nhiꞌig̃a rupi okovo hajihevaꞌea rehe peko ti 
nhinhiꞌig̃a rupi javo. G̃ahã ombopohi pota ojipeꞌg̃a Tupanaꞌga hugwi. Emboꞌe 
ti g̃a Tupanaꞌga nhiꞌig̃a rehe aꞌero g̃a momoranduva toko katu ti g̃a okovo 
Tupanaꞌga nhiꞌig̃a rupi jate javo. Po g̃a nohendukatui nenhiꞌig̃a, aꞌero po ti 
ereaꞌja g̃a pe hamo. Po g̃a ndopohiri ve hajihevaꞌea hugwi, aꞌero ti epohi g̃a 
hugwi. 11 Aꞌereki nanongaraꞌg̃a ojipokwaha okoteꞌvaruhua rehe. Oko teꞌvaruhu 
g̃a aꞌero hendukatueꞌyma. Aꞌero g̃a imbojari ojihe okoteꞌvaruhuavo g̃waramo.

Paulovaꞌea omondouka onhiꞌig̃a
12  Tito, maꞌg̃a po ti ji amondouka nde pyri nehẽ? Maraꞌngu po ti 

Ártemasꞌga ji ga mondovo nehẽ? Maraꞌngu po ti Tíquicoꞌga nehẽ? Ji ga 
mondorame nde pyri ejirokwa ti ejoa cidade de Nicópolis pe ji repiaga. 
Pevo po ti ji hoi no jipytavo yapoa rupi nehẽ.

13 Zenasꞌga ovavagahiharaꞌga po ti oho nde hugwi ojipeꞌg̃apeꞌg̃a ndepiaga 
nehẽ. Apoloꞌga po ti oho ga rupi nehẽ no. Ejirokwa ti g̃a pokoga g̃a horame 
nehẽ. Emondo katu ti mbatera g̃a pe tokoyme ti g̃a imbatereꞌỹvaꞌero nehẽ. 
14 Nhaneremimboꞌeharaꞌg̃a pe Jesusꞌgareheveꞌg̃a pe ti ere: “Pemondo 
katu ti penhimbatera nanongaraꞌg̃a pe no g̃a pokoga.” Aꞌea ti ere g̃a pe 
Jesusꞌgareheveꞌg̃a ti tomondo tehe kwaha javo. Aꞌea rehe ti emboꞌe g̃a toko 
katu ti g̃a javo. Aꞌero ti g̃a jirokwari okokatuavo ojipeꞌg̃a pe okoteheeꞌyma nehẽ.

15 Kiroki g̃a oko ji pyri – g̃ahã omondouka onhiꞌig̃a nde ve.
Ere ti pevoveꞌg̃a pe – kiroki g̃a ore arõ hete ojikoga g̃waramo Jesus 

Cristoꞌga rehe: “Pauloꞌga omondouka onhiꞌig̃a pe me.” Aꞌea ti ere g̃a pe.
Tomombyry ti Tupanaꞌga pe me nhaporemo, aꞌe ji. 

1 Jihi ko Pauloramo. Ji Jesus Cristoꞌga mombeꞌuro g̃waramo g̃a ji mongi 
cadeia pype ikwehe. Filemom, kiro jirekorame cadeia pype ji ikwatijarukari 
imondouka nde ve. Timóteoꞌga pavẽi ji ikwatijarukari. Ga ko nhaneirũramo 
ojikoga g̃waramo Jesus Cristoꞌga rehe. Filemom, nde ko oreremiarõhetero 
eporavykyavo ore javijitehe Cristoꞌga mombeꞌgwovo ojipeꞌg̃a pe.

2  Áfia, oreirũ, nde ve ji ikwatijarukari imondouka no. Arquipo, nde 
ve ji ikwatijarukari no imondouka. Ore javijitehe nde ereporavyky 
hete enhimomiranama Cristoꞌga mombeꞌgwovo. Kiroki g̃a ojatyka 
Filemomꞌga ronga pype jipi tihendu ti Tupanaꞌga nhiꞌig̃a javo – g̃a pe ji ei: 
Akwatijaruka ji imondouka pe me no.

3 Kiro ji ei: Tupanaꞌga nhanderuveteꞌga ti tomombyry pe me nhaporemo Jesus 
Cristoꞌga pavẽi nhandepojykahareteꞌga pavẽi. Tonog̃atu ti g̃a pepyꞌa, aꞌe ji. 

Filemomvaꞌea pyry hete
4 Filemom, nhinhiꞌig̃ame Tupanaꞌga pe jiruvihavuhuheteꞌga pe ji ei jipi:
— Ndepyry hete nde Filemomꞌga pokoga. Nurã Filemomꞌga pyryvamo.
Aꞌea ji ei Tupanaꞌga pe nde renoina. 5 Aꞌereki ojipeꞌg̃a nde mombeꞌu ji 

ve. G̃a eꞌi: “Filemomꞌga ojiko hete Jesusꞌga rehe nhandepojykahareteꞌga 
rehe. Oko hete ga Tupanaꞌga remimoꞌẽharaꞌg̃a ndehe nhaporemo g̃a 
aromo,” ei g̃a nde mombeꞌgwovo. 6 Nurã ji ei Tupanaꞌga pe:

— Filemomꞌga ojiko hete Cristoꞌga rehe ojikotyꞌaro ga pavẽi ga 
kwahavuka ndereheveꞌg̃a pe. Cristoꞌga kwahavukaro g̃waramo tokwaha 
pa ti Filemomꞌga Cristoꞌga remimombyryva ndereheveꞌg̃a pe.

Aꞌea ji ei Tupanaꞌga pe nde renoina. 7 Nhiirũ, nde ereko hete Tupanaꞌga 
remimoꞌẽharaꞌg̃a ndehe g̃a mbohoryva g̃apyꞌa mbogweravaꞌjava. Aꞌea 
rehe nde ji mbohoryvi jipyꞌa nog̃atuavo.

PAULOVAꞌEA OMOMBEꞌU 
FILEMOMVAꞌEA PE

Carta de Paulo a Filemom

Paulovaꞌea opota 
Onésimovaꞌea rerekokatua

8 Nde g̃a nderekokaturo g̃waramo 
po ti ji ehetei nde ve hamo nahanahã 
ti eko javo. Nanongara ko pyry javo 
po ti ji ehetei nde pojihuveꞌyma 
hamo Cristoꞌga jikotyꞌaro g̃waramo ji 
pavẽi. 9 Jixavaꞌero ji rekoi cadeia pype 
kiro Jesus Cristoꞌga mombeꞌgwovo 
g̃waramo. Nurã po ti ji ei ji rendu 
katu javo hamo. Emo ti ji ndaꞌei nde 
ve. Nhanenhoarõhetero g̃waramo 
ji ekatukatui kiro nde ve nahanahã 
ti eko javo. 10 Anhiꞌig̃atug̃atu kiro nde ve jiraꞌyraꞌga repyga Onésimoꞌga 
repyga. Jiraꞌyraꞌga, aꞌe ji Onésimoꞌga pe. Aꞌereki ga ojiko Cristoꞌga rehe 
nhiremimombeꞌua renduvame. Amombeꞌu ji ga ga pe jirekorame cadeia pype.

11 Ymyaꞌĩ ga ndoporavykykatui nde ve okaꞌnhyma ua nde hugwi 
heikwehe tajipiroꞌy ji ga hugwi javo. Ag̃wamo reki ga poravykykatui ji ve 
ji pokoga. Kiro po ti ga poravykykatui nde ve a nehẽ no.

12 Kiro ji ga mondoukaraꞌjavi nde pyri aꞌero. Ahepiagaꞌu po ti ji ga nehẽ. 
Aꞌereki ga jipyꞌa ja hete. 13 Filemom, avo ejuvame po nde ji pokogi hamo. Avo 
reki nde nderekoi. Nurã ji ei jiyvyteri pe: Pyry po Onésimoꞌga pytai ji pyri aꞌero 
hamo ji pokoga Filemomꞌga pyꞌrovo hamo. Aꞌereki ji ako cadeia pype Cristoꞌga 
mombeꞌgwovo g̃waramo. Aꞌea ji ei jijapyakavo novĩa. 14 Emo ji aꞌe reki jiyvyteri 
pe: Namombytai po ti ji Onésimoꞌga Filemomꞌgapyriveꞌga ipiroꞌyeꞌỹveꞌga. 
Aꞌereki ji nahenduvi Filemomꞌga nhiꞌig̃a. Ga ndeꞌi ve ji ve: “Topyta ti 
Onésimoꞌga nde pyri nehẽ.” Aꞌea rũi ga ei ji ve, aꞌe ji jiyvyteri pe. Filemom, 
namombytaahai ji ndepyriveꞌga Onésimoꞌga ji pyri henduveꞌymame nenhiꞌig̃a. 
Imombyrypotarame po ti nde imombyryvi aꞌero nehẽ. Aꞌea ji apota hete.

15 Maraꞌngu po Tupanaꞌga javo: “Tojipeꞌaahiꞌvi ti Onésimoꞌga 
Filemomꞌga hugwi tojivyraꞌja ti ga Filemomꞌga pyri opytavo pevo 
avuirama nehẽ javo”? Maraꞌngu po aꞌea Tupanaꞌga javo? Aꞌea ji aꞌe. 
16 Ndepyriveꞌga jate rũi ko Onésimoꞌga oko kiro. Aꞌereki kiro neirũramo 
ga oko no okovo ndepyꞌaꞌjahetevaꞌero. Aꞌereki ag̃wamo ga ojiko Cristoꞌga 
rehe nhandepojykahareteꞌga rehe nhande javijitehe. Ga ko nhiirũramo 
aꞌero no. Jipyꞌa ja hete ga. Johe po ti ga ndepyꞌa ja hete nehẽ no. Aꞌereki 
ga oko ndepyrivaꞌero neirũramo no.

17 Filemom, ereꞌe po ti nde ji ve nehẽ: “Ji ko Pauloꞌga moirũharamo. 
Oronhomoirũ ore,” ere po nde. Po ti nde ei na, aꞌero po ti nde roryroryvamo 
ji rehe nehẽ hamo ji mombytavo ejipyri ji rurame nde repiaga. Na jitehe ti 
Onésimoꞌga rurame nde pyri ejoryjory ga rehe ga mombytavo ejipyri.

Filemom

 (Filemón 1.3)

18 Po ga imboteꞌvaruhui nde ve raikwehe, aꞌero ti ji imombyryvi nde ve 
nehẽ. Po ga nomondoi nde ve ikwepykava, aꞌero ti ji imondoi nde ve ga repyga 
nehẽ imokaꞌnhymuka nde ve garekoteꞌvaruhua nehẽ. 19 Filemom, kiro ji tuhẽ 
ikwatijari jipovo: Amondo ti ji ikwepykava Filemomꞌga pe imombyryva ga pe 
Onésimoꞌga repyga nehẽ. Aꞌea ji akwatija javo nde ve. Ji ndaꞌei reki: Ndehe po 
ti erembuhu ji ve hamo. Aꞌea po ji aꞌe nde ve hamo. Aꞌereki jihi amombeꞌu nde 
ve Cristoꞌga nde mbojikoga ga rehe. Nurã ti nde rekoi Tupanaꞌga pyri avuirama 
nehẽ. Ji ndaꞌei reki nde ve: Enhikwavaꞌẽ ti ji ve. Aꞌea rũi ji ei nde ve. 20 Na tuhẽ. 
Nhiirũramo emombyry ti ji ve aꞌero ji mbohoryoryva epyryvamo Onésimoꞌga 
pe nhandepojykahareteꞌga jikotyꞌaro g̃waramo nhande pavẽi. Aꞌea ji apota. 
Embovyꞌaraꞌja ti jipyꞌa Cristoꞌga jikotyꞌaro g̃waramo nhande pavẽi.

21 Filemomꞌga ti g̃wendu katu nhinhiꞌig̃a nehẽ, aꞌe ji jiyvyteri pe. Nurã 
po ti ji ikwatijari ga pe togwereko katu ti ga Onésimoꞌga javo nehẽ, aꞌe ji. 
Gwereko katu tuhẽ ti ga Onésimoꞌga, aꞌe ji. Johe ti ga ga rerekokatuhetei 
nehẽ, aꞌe ji jiyvyteri pe. Aꞌereki ji akwaha neremimombyryvag̃wama.

22  Aꞌe ji nde ve ojipea: Emboavujikwe ti jikihava ji ve. Aꞌereki ji tahoaꞌja 
nde pyri. Penhiꞌig̃a g̃waramo Tupanaꞌga pe ji repyga po ti ga hendukatui 
ji mondovouka pe pyri nehẽ.

Mbapavamo Paulovaꞌea okwatijaruka Filemomvaꞌea pe
23 Epafrasꞌga omondouka onhiꞌig̃a nde ve. Ji pavẽi ga oko cadeia pype 

kiro Cristo Jesusꞌga mombeꞌgwovo g̃waramo. 24 Marcosꞌga omondouka 
onhiꞌig̃a nde ve no Aristarcoꞌga no Demasꞌga no Lucasꞌga no. G̃ahã ko 
oporavyky ji pavẽi Jesus Cristoꞌga mombeꞌgwovo.

25 Nhandepojykahareteꞌga Jesus Cristoꞌga ti tomombyry Filemomꞌg̃a pe, aꞌe ji. 

Filemom



655

Tupanaꞌga raꞌyraꞌga

1  1 Ymyahũ Tupanaꞌga ei onhiꞌig̃a mombeꞌuharavaꞌea pe yvyakotyvaꞌea 
pe hako: “Pemombeꞌu ti jireaporog̃ita pendeꞌyjaꞌg̃a pe,” ei Tupanaꞌga.

Aꞌero ganhiꞌig̃a mombeꞌuharavaꞌea imombeꞌui ganhiꞌig̃a gweꞌyjavaꞌea 
pe nhaneramonhavaꞌea pe hebreusvaꞌea pe israelitasvaꞌea pe hako. 
Manamenameuhũa rupi Tupanaꞌga ikwahavukaraꞌjaꞌjavi ojeaporog̃ita onhiꞌig̃a 
mombeꞌuharavaꞌea pe heꞌyjuhuvaꞌea pe. Hajihejihevaꞌea rupi ga ikwahavukari 
ahe ve. “Hebreusꞌg̃a ti ji kwahavi jireaporog̃ita kwahavame nehẽ,” ei ga ahe ve.

Aꞌero ganhiꞌig̃a mombeꞌuharavaꞌea ga kwahavukari nhaneramonhavaꞌea 
pe gareaporog̃ita mombeꞌurame ahe ve. Nahã ko ymyahũ hako.

2  Ag̃wamo reki mbapavavaꞌea rupi gwaꞌyraꞌga pe Tupanaꞌga ei: 
“Emombeꞌu ti jireaporog̃ita yvyakotyveꞌg̃a pe,” ei ga. Aꞌero garaꞌyraꞌga 
imombeꞌui gareaporog̃ita nhande ve.

Gwaꞌyraꞌga pe Tupanaꞌga japopavukari yvya yvaga reheve ymyahũ 
hako. Ga pe ga ei hako: “Amondo pa ji nde ve. Aerẽ po ti nde herekopavi 
aꞌero nehẽ,” ei ga gwaꞌyraꞌga pe.

3 Garaꞌyraꞌga hendyꞌjandyꞌja hepiuka uvaꞌga rendyꞌjava gakatua. Gaha ko 
Tupanaꞌga javijitehe. Inhiꞌĩpopoaka ga. Ganhiꞌig̃a g̃waramo yvya ndopavi 
yvaga pavẽi okovo. Ga tuhẽ imombori nhanderekoteꞌvaruhua nhande hugwi. 
Imomborirẽ ga apygi yvagi pe nhanderuvihavuhuheteꞌga pyri Tupanaꞌga 
pyri gajohukoty rũi. Pevo g̃a memei g̃a ndekoi nhanderuvihavuhuhetero.

Tupanaꞌga raꞌyraꞌga huvihava Tupanaꞌgapyriveꞌg̃a hohe
4 Nahã kojiꞌi Tupanaꞌga raꞌyraꞌga huvihava Tupanaꞌgapyriveꞌg̃a hohe 

yvagipeveꞌg̃a hohe. Jukwaha ga huvihava Tupanaꞌga ero g̃waramo ga pe:

AHE OMOMBEꞌU 
HEBREUSVAꞌEA PE

Carta aos Hebreus
Ojipea hebreusvaꞌea rera israelitas. Israelitasvaꞌea ko Israelvaꞌea rakykwepoharavaꞌea.

“Ndehe ko jiraꞌyra.”
Aꞌea erame Tupanaꞌga ei gwaꞌyraꞌga mombeꞌgwovo ga huvihava 
jipyriveꞌg̃a hohe javo. 5 Aꞌereki ojipyriveꞌg̃a pe Tupanaꞌga ndeꞌiangavi:

“Jiraꞌyramo nde rekoi.
Jihi aꞌe yvyakotyveꞌg̃a pe nhaporemo nde mombeꞌgwovo kiro:
Gaha ko jiraꞌyraꞌga.”

Ojipyriveꞌg̃a pe rũi Tupanaꞌga ei aꞌea. Gwaꞌyraꞌga pe jate ga ei aꞌea.
Onhiꞌig̃aꞌjava ga nomombeꞌui ojipyriveꞌg̃a javo:

“Jihi po ti garuvamo ako nehẽ.
Gaha po ti jiraꞌyramo oko nehẽ.”

Ojipyriveꞌg̃a rũi Tupanaꞌga omombeꞌu oꞌerame aꞌea. Gwaꞌyraꞌga jate ga 
omombeꞌu oꞌerame aꞌea.

6  Onhiꞌig̃aꞌjava gwaꞌyrypyꞌga mondorame yvya koty yvyakotyveꞌg̃a 
mbyteri pe Tupanaꞌga ei:

“Jipyriveꞌg̃a tombohete ti jiraꞌyrypyꞌga,” ei ga.
7 Ojipyriveꞌg̃a mombeꞌgwovo Tupanaꞌga ei reki:

“Ji erame jijipyriveꞌg̃a pe kotihĩ g̃a hoi yvytua ja nhinhiꞌig̃a mombeꞌgwovo.
Tata ja kotihĩ g̃a hoi imombeꞌgwovo ji erame,” ei Tupanaꞌga.

8  Gwaꞌyraꞌga pe Tupanaꞌga ei reki:
“Jiruvihavuhuhetea,” ei ga gwaꞌyraꞌga pe.
“Naneꞌymi po ti nde ejiheveꞌg̃a nduvihavuhuhetea avuirama nehẽ.
Naneꞌymi po ti aꞌitituhẽvaꞌea rehe nde nhiꞌig̃i g̃a pe

g̃a mongouka katu enhiꞌig̃a rupi ekovo g̃anduvihavuhuhetero nehẽ.
 9 Pyry hete nde ve g̃a ndekokaturame.

Iteꞌvaruhu nde ve g̃a ndekoteꞌvaruhurame.
Nurã jihi nderuvihavuhuhetero aꞌe nde ve:

Eko ti g̃anduvihavuhuhetero nepavẽiveꞌg̃a hohe ejoryvamo,” ei 
Tupanaꞌga gwaꞌyraꞌga pe.

 10 “Jipojykaharetea,” ei Tupanaꞌga gwaꞌyraꞌga pe.
“Jypya ndehe tuhẽ ereapo yvya yvaga reheve.

 11 Opa po ti yvaga yvya pavẽi nehẽ.
Ndehe po ti erepyta avuirama nehẽ.
Tapyꞌynhapira nhymyanamo.
Na jitehe po ti yvya nhymyanamo yvaga pavẽi nehẽ.

 12 Gwekyi ahe tapyꞌynhapirymyana iꞌarimovaꞌea imamana inog̃a
opohia jugwi imbojopyꞌruavo.

Na jitehe po ti nde pohiri yvya hugwi yvaga hugwi
imbojopyꞌruavo nhymyaname nehẽ.

Ndehe po ti naneymyani ekovo avuirama nehẽ.
Nderepavi po ti nde nehẽ no,” ei Tupanaꞌga gwaꞌyraꞌga pe.

13  Tupanaꞌga ndeꞌiangavi ojipyriveꞌg̃a pe:
“Eapy ti ji pyri jijohukoty rũi

Hebreus 1

ekovo g̃waramo g̃anduvihavuhuhetero.
Aꞌero po ti ji nearõeꞌỹveꞌg̃a mongoukari nenhiꞌig̃a rupi nehẽ.”

Ojipyriveꞌg̃a pe rũi ga ei aꞌea. Gwaꞌyraꞌga pe jate ga ei aꞌea.
14 Tupanaꞌgapyriveꞌg̃a ko haꞌoeꞌỹveꞌg̃a yvagipeveꞌg̃a oporavykyavo Tupanaꞌga 

pe. G̃a nhaporemo opokopoko yvyakotyveꞌg̃a jipi. Aꞌereki Tupanaꞌga eꞌi 
g̃a pe: “Peho ti g̃a pyri yvya koty g̃a pokoga – kiroki g̃a hugwi ji amombo 
g̃andekoteꞌvaruhua tuhu ti g̃a upa ji pyri avuirama nehẽ javo,” ei Tupanaꞌga.

Xako hete ti Tupanaꞌga raꞌyraꞌga nhiꞌig̃a rehe

2  1 Tupanaꞌga raꞌyraꞌga huvihava Tupanaꞌgapyriveꞌg̃a hohe yvagipeveꞌg̃a hohe. 
Nurã po nhande rekohetei garaꞌyraꞌga nhiꞌig̃a rupi hamo nhaneremienduva 

rupi hamo. Tirovia hete ti ganhiꞌig̃a aꞌero xapohiryme ti jugwi javo.
2 Ymyahũ Tupanaꞌgapyriveꞌg̃a imombeꞌui Tupanaꞌga nhiꞌig̃a ymyahũvaꞌea 

pe tohendu katu ti g̃a javo. Aꞌereki hupi hete g̃a omombeꞌu. Ymyahũvaꞌea 
hendukatueꞌymame g̃anhiꞌig̃a okovo hajihevaꞌea rupi, aꞌero iteꞌvaruhu ahe ve. 
Ahe hendupotareꞌymame okoveꞌỹ Tupanaꞌgapyriveꞌg̃a nhiꞌig̃a rupi, iteꞌvaruhu ahe 
ve. Na tuhẽ. Aꞌereki Tupanaꞌga omondouka ahe ve aherekoteꞌvaruhua kwepykava.

3 Po iteꞌvaruhu ymyahũvaꞌea pe ahe rekoeꞌymame Tupanaꞌgapyriveꞌg̃a nhiꞌig̃a 
rupi yvagipeveꞌg̃a nhiꞌig̃a rupi, aꞌero po ti nhande ve kaitu iteꞌvaruhu nehẽ 
nhande rekoeꞌymame Tupanaꞌga raꞌyraꞌga nhiꞌig̃a rehe nhandepojykahareteꞌga 
nhiꞌig̃a rehe ag̃wamo. Aꞌereki pyry hete tuhẽ ga manoi nhande repyga 
imomboa nhanderekoteꞌvaruhua nhande hugwi nhande pokoga. Nhande 
imomborukareꞌymame ga pe hendupotareꞌyma ganhiꞌig̃a, niakaꞌnhymi tuhẽ po 
ti nhande hahyvaꞌea hugwi nehẽ. Omondo ti ga hahyvaꞌea nhande ve nehẽ.

Ga ypy tuhẽ onhimombeꞌu tamano ti pe ndepyga javo. Henduvirẽ 
g̃a imombeꞌui nhande ve javo: “Nhandepojykahareteꞌga ei: ‘Tamombo 
javo ji ruri pe pyri. Tamombo ti yvyakotyveꞌg̃a ndekoteꞌvaruhua g̃a 
hugwi g̃a pokoga. Taroho ti ji g̃a ji rupi yvagi pe hahyvaꞌea hugwi 
inog̃atuavo g̃apyꞌa.’ Aꞌea tuhẽ nhandepojykahareteꞌga ei.” Aꞌea g̃a ei 
imombeꞌukatuavo ikwahavuka aꞌitituhẽvaꞌea nhande ve.

4 Aꞌitituhẽvaꞌea ko jiraꞌyraꞌga nhiꞌig̃a javo, Tupanaꞌga opoko g̃a 
japovouka ahemonhimombyꞌavaꞌea g̃a pe – kiroki aꞌea gaha jate oapo 
kwaha. Nurã heꞌyjuhuvaꞌea g̃a japoparavuhui ahemonhimombyꞌavaꞌea. 
G̃wemimbotarimovaꞌea rupi Tupanaꞌga imondoukari gwaꞌuvapyryva 
popoakara g̃a pe g̃a pokoguka. Nurã nhande ei: Tupanaꞌga g̃a 
mbuhurukari nhande pyri imombeꞌuuka gwaꞌyraꞌga nhiꞌig̃a g̃a pe.

Jesus Cristoꞌga oko yvyakotyveꞌg̃a ja g̃anderohoharamo
5 Nahanahã hekoi g̃a jikogame Tupanaꞌga raꞌyraꞌga rehe javo, ore 

imombeꞌui kiro pe me ikwatija. Ojipyriveꞌg̃a pe rũi Tupanaꞌga ei: 
“Amongo ti ji g̃a penhiꞌig̃a rupi nehẽ – perope ji g̃a mongoi ipyahuvaꞌea 
pe.” Aꞌea ga ndeꞌi ojipyriveꞌg̃a pe yvagipeveꞌg̃a pe.

6  Aꞌea ymyahũvaꞌea ikwahavukari nhande ve. Aꞌereki ymyahũ 
Tupanaꞌga nhiꞌig̃a mombeꞌuharavaꞌea eꞌi Tupanaꞌga pe ikwatija hako:

“Anhimombyꞌa ji.
Aꞌereki nde ereporogwety yvyakotyveꞌg̃a.
G̃a ndehe nde erejapyaka.
Neꞌag̃ataruhu nde g̃a ndehe.

Aꞌereki nde neremokaꞌnhymi g̃a pokoga,” ei ahe Tupanaꞌga pe 
ikwatija hako.

 7 “Jypya nde ereꞌe
g̃a ti toko huvihavamo jijipyriveꞌg̃a gwyreꞌi javo.

Jypya nde g̃a mbopopoaka g̃a mbokatuavo g̃a mboukwahavamo 
aꞌero toko ti g̃a huvihavamo javo.

Jypya nde eremongo enhimbiapoa g̃anhiꞌig̃a rupi.
 8 Nde ereꞌe: ‘Toko pa ti nhirembiapoa g̃anhiꞌig̃a rupi,’ ere nde.”
Aꞌea ahe ei ikwatija javo Tupanaꞌga pe hako. Oko pa g̃anhiꞌig̃a rupi javo 
ga ei ikwatija.

Garembiapoa ndokopavi ve yvyakotyveꞌg̃a nhiꞌig̃a rupi kiro, xaꞌe 
nhande hepiageꞌyma.

9 Jesusꞌga ki aꞌe te ikatu hete kiro okovo yvyakotyveꞌg̃a nduvihavuhuhetero. 
Aꞌea nhande ikwahavi. Jypya Tupanaꞌga ei oyvyteri pe ga mombeꞌgwovo 
toko naꞌẽ ti ga huvihavamo jijipyriveꞌg̃a gwyreꞌi javo. Nahã Tupanaꞌga 
Jesusꞌga rerekoypyi tomano ti ga yvyakotyveꞌg̃a ndepyga g̃a nag̃anani javo. 
Aꞌereki Tupanaꞌga omombyry pota g̃a pe. G̃a ndepyga Jesusꞌga manoro 
g̃waramo Tupanaꞌga ga mbogweravirẽ ga mbopopoaka ga mbokatuheteavo 
ga mboukwahavamo toko ti ga huvihavuhuhetero kiro javo.

Na tuhẽ. Jesusꞌga omano yvyakotyveꞌg̃a ndepyga imomboa 
g̃andekoteꞌvaruhua g̃a hugwi okovo g̃andepykaramo. 10 Aꞌereki Tupanaꞌga 
eꞌi: “Aru pota ji yvyakotyveꞌg̃a jijipyri. Omanomo g̃a ndepyga ti Jesusꞌga 
g̃a pokogi g̃a nderua ji pyri nehẽ. Aꞌero po ti heꞌyjuhuveꞌg̃a nduvi ji pyri 
okovo jiraꞌyramo avuirama nehẽ,” ei ga.

Hahy Jesusꞌga pe ga manorame g̃a ndepyga. Aꞌea rupi ko pyry Tupanaꞌga 
Jesusꞌga mbojipokwahavi onhiꞌig̃a rehe ga monhimomiranambava ga 
mboavujikwea toko hete ti ga yvyakotyveꞌg̃a nderohoharamo ga pyri. Aꞌereki 
Tupanaꞌga ko japopaharaꞌga imongoharaꞌga. Ojive ga oapo pa tapoꞌru pa ti ji javo.

11 Omanomo g̃a ndepyga Jesusꞌga g̃a mombyryvi imomboa 
g̃andekoteꞌvaruhua g̃a hugwi. Omoꞌemoꞌẽ ga g̃a toko ti g̃a Tupanaꞌga 
raꞌyramo javo. Aꞌero Tupanaꞌga rekoi g̃anduvetero. Ga ko Jesusꞌga ruvaꞌga 
no. Nurã Jesusꞌga poyjahetero g̃ahã ko nhiirũhetea javo.

12  Tupanaꞌga pe ga ei:
“Kiro po ti ji nde kwahavukari nhiirũꞌg̃a pe nehẽ.
G̃a nhimonoꞌonoꞌog̃ame nenhiꞌig̃a renduva

po ti ji nde mbohetei g̃apyteri pe nhinhimbyꞌyita,” ei Jesusꞌga.

13  Onhiꞌig̃aꞌjavame Jesusꞌga ei:
“Ji tuhẽ ajiko Tupanaꞌga rehe.”

Onhiꞌig̃aꞌjavame Jesusꞌga ei:
“Ji rendu ti! Agwa ji rekoi Tupanaꞌga raꞌyraꞌg̃a pavẽi.
Tupanaꞌga g̃a mbuhuruka ji pyri

epoko katu ti g̃a javo ji ve,” ei Jesusꞌga.
Aꞌea nhaporemo ymyahũvaꞌea okwatija Jesusꞌga nhiꞌig̃a mombeꞌgwovo ymyahũ.
14 Tupanaꞌga raꞌyraꞌg̃a ko yvyakotyveꞌg̃a tuhẽ gwaꞌoro gwekoro. Aꞌereki 

g̃a oꞌa oyꞌg̃a hugwi. Nurã na jitehe ko Jesusꞌga hoi nhande rupi. Nahã ga 
rekoi yvyakotyvaꞌero tamombi ti ji Diaboꞌga popoakara nhimanorame 
javo. “Yvyakotyveꞌg̃a arõeꞌỹveꞌga Diaboꞌga omongyhyji yvyakotyveꞌg̃a 
g̃amanoa hugwi,” ei Jesusꞌga. 15 “Gapopoakara mombigame ti ji g̃a 
pokogi g̃a mbopiroꞌyavo g̃akyhyjia hugwi nehẽ,” ei Jesusꞌga. “Aꞌereki g̃a 
omanoeꞌymame ojapyaka omanoa rehe okyhyjiavo jugwi,” ei Jesusꞌga.

16  Jesusꞌga ndeꞌi: “Ajo ji Tupanaꞌgapyriveꞌg̃a pokoga yvagipeveꞌg̃a 
pokoga nhimanomo g̃a ndepyga.” Aꞌea rũi ga ei. Aꞌea jukwaha. 
Ymyahũvaꞌea eꞌi ikwatija ymyahũ: “Abraãovaꞌea rakykwepoharaꞌg̃a pyri 
yvyakotyveꞌg̃a pyri po ti ga uhu g̃a pokoga nehẽ,” ei ahe.

17 Nurã Jesusꞌga ei: “Kiro po ti ji tako nhiirũꞌg̃a javijitehe.”
Aꞌea ga ei ua yvya koty ovahema oꞌa oyhẽa hugwi gwaꞌoro okovo 

oirũꞌg̃a ja Abraãovaꞌea rakykwepoharaꞌg̃a ja. Oko ga g̃a javijitehe tuhẽ 
tako ti ji ikwavaꞌẽharaꞌg̃a nduvihavuhuro Tupanaꞌga pe javo. Hahy 
gairũꞌg̃a pe. G̃a okoveveuhu. Nahanahã g̃a pe. Na jitehe Jesusꞌga pe 
no. Aꞌero ga ikwahahetei g̃andekoa. Nurã ga g̃a porogwetygi. Nurã ga 
ei Tupanaꞌga pe: “Tamombo ti ji nhandereheveꞌg̃a ndekoteꞌvaruhua g̃a 
hugwi nhiirũꞌg̃a ndekoteꞌvaruhua g̃a hugwi,” ei ga Tupanaꞌga pe.

Nahã ga g̃a pokogi aꞌero okovo ikwavaꞌẽharaꞌg̃a nduvihavuhuro Tupanaꞌga 
pe omanomo imomboa g̃andekoteꞌvaruhua g̃a hugwi. Nahã ga g̃a ndepygi 
inog̃atuavo g̃apyꞌa. Nahã Jesusꞌga rekohetei Tupanaꞌga nhiꞌig̃a rupi. 18 Iteꞌvaruhu 
Jesusꞌga pe ojipeꞌg̃a ga mongoteꞌvaruhupotarame novĩa. Hahy! Nurã g̃a ojipeꞌg̃a 
mongoteꞌvaruhupotarame, ga ikwahavi g̃a pokoga tombopogweyme ti g̃a g̃a javo.

Jesusꞌga huvihava Moisésvaꞌea hohe

3  1 Pe me nhiirũa pe Tupanaꞌga remimoꞌẽhara pe ji ei: Pejapyaka ti Cristo 
Jesusꞌga rehe, aꞌe ji. Nhiirũa, aꞌe ji pe me. Aꞌereki nhande ve Tupanaꞌga 

eꞌi nhande moꞌemoꞌeamo: “Pejiko ti Cristo Jesusꞌga rehe pejikovo avuirama 
ji pyri,” ei ga. Aꞌero ji pavẽi pe pejiko ga rehe xako ti ga pyri avuirama.

Pejapyaka ti Cristo Jesusꞌga rehe ga kwahaheteavo. Gaha ko Tupanaꞌga 
moirũharaꞌga. Aꞌereki Tupanaꞌga ga mbuhuruka nhande pyri, ji kwahavuka ti 
g̃a pe javo. Gaha ko ikwavaꞌẽharaꞌg̃a nduvihavuhuꞌga Tupanaꞌga pe. Aꞌereki ga 
nhande repy omanomo tomombo ti Tupanaꞌga g̃andekoteꞌvaruhua g̃a hugwi 
javo. Jesusꞌga rehe nhande xajiko hete imomboruka ga pe nhanderekoteꞌvaruhua 

nhande hugwi. Aerẽ po ti ga nhande rerohoi nhande mombytavo Tupanaꞌga pyri 
avuirama nehẽ. Pevo ga ruvi jipi. Aꞌea nhaporemo nhande xaꞌe herovia.

2  Nahanahã ti ji moirũ javo Tupanaꞌga Jesusꞌga mbuhuri avo yvya 
koty. Aꞌero ga Tupanaꞌga nhiꞌĩpoꞌrupavi. Na jitehe ymyahũ Moisésvaꞌea 
Tupanaꞌga nhiꞌĩpoꞌrupavi Tupanaꞌgarehevaꞌea repiakatupava.

3  Jesusꞌga reki huvihava nhaneramonhavaꞌea hohe Moisésvaꞌea hohe. 
Aꞌereki Jesusꞌga omongo yvyakotyveꞌg̃a Tupanaꞌga nhiꞌig̃a rupi peko ti 
Tupanaꞌgarehevaꞌero javo.

Nhande japorame onga ojipeꞌg̃a ei nhande mboheteavo: “Okwaha hete g̃a 
japovo,” ei g̃a. Ndeꞌi g̃a: “Onga ojiapo.” Aꞌea rũi g̃a ei. Kojiꞌi g̃a ombohete onga 
apoharaꞌga. Aꞌereki ga oapo onga imohina. Gwyreꞌi g̃a ombohete onga aꞌero.

Na jitehe Jesusꞌga huvihava Moisésvaꞌea hohe. Nurã kojiꞌi po nhande ga 
mbohetei aꞌero hamo. Aꞌereki Jesusꞌga omongo yvyakotyveꞌg̃a Tupanaꞌga 
nhiꞌig̃a rupi peko ti Tupanaꞌgarehevaꞌero javo. Moisésvaꞌea ki aꞌe te oko 
Tupanaꞌgarehevaꞌero jate reki. 4 Na tuhẽ. Japopyra ko onga nhaporemo. 
Emo Tupanaꞌga tuhẽ omongo pa japoparavuhuavo.

5 Tupanaꞌgarehevaꞌero oporavykyavo Moisésvaꞌea Tupanaꞌga 
nhiꞌĩpoꞌrupavi. Ahe gwepia katu pa Tupanaꞌgarehevaꞌea imombeꞌgwovo 
Tupanaꞌga nhiꞌig̃a ahe ve ikwahavuka Tupanaꞌga nhiꞌig̃a aerẽvaꞌea.

6 Cristoꞌga ki aꞌe te Tupanaꞌga raꞌyramo Tupanaꞌga nhiꞌĩpoꞌrupavi 
Tupanaꞌgareheveꞌg̃a nderekokatuavo g̃a mongomongovo onhiꞌig̃a rupi okovo 
g̃anduvihavuhuhetero. Po naneꞌymi nhande ndiajikopigi Tupanaꞌga rehe 
avuirama gaha nhande mbojiko ojihe javo, aꞌero naneꞌymi nhande rekoi 
garehevaꞌero. Po naneꞌymi nhande nimbohetepigi ga avuirama gaha po ti 
omombyry nhande ve nehẽ javo, aꞌero naneꞌymi nhande rekoi garehevaꞌero.

Peko hete ti Tupanaꞌga nhiꞌig̃a rehe
7-8  Tupanaꞌgarehevaꞌero pejikovo g̃waramo pehendu katu ti ganhiꞌig̃a – 

kiroki aꞌea garaꞌuva omombeꞌu Tupanaꞌga rembikwatijarukara. Tupanaꞌga 
raꞌuvapyryva eꞌi:

“Po ag̃wamo pe Tupanaꞌga nhiꞌig̃a renduvi,
aꞌero ti peko hete ganhiꞌig̃a rehe hendukatuavo.

Tapekoi ti penhamonhavaꞌea ja
– kiroki ahe nohendukatupotari Tupanaꞌga nhiꞌig̃a jipi opohipota 

ga hugwi,” eꞌi Tupanaꞌga raꞌuva.
“Aꞌea rupi ongaeꞌỹi me penamonhavaꞌea rekoteꞌvaruhui

maraꞌngu po ti Tupanaꞌga onhiꞌig̃a rendukatueꞌyma raykavo nehẽ javo.
 9 Tupanaꞌga ei pe me: ‘Pevo penamonhavaꞌea rekoteꞌvaruhui

tihepia ti Tupanaꞌga rekoa nhande rehe javo.
Quarenta anos mondorame ahe hepiagi nhirembiapoa 

ahemonhimombyꞌavaꞌea
ji ahe rerekokaturame quarenta anos rupi.

Aꞌea repiagame vehevi ahe rekoteꞌvaruhui,’ ei Tupanaꞌga,” eꞌi.
 10 “‘Nurã ji ei: Naneꞌymi jipyꞌa atyvi g̃a ndekoi opohipota ji hugwi.

G̃a ndokwahapotari nhiremimbotarimovaꞌea
okoeꞌyma nhinhiꞌig̃a rupi.

Nurã ji nhimonhaꞌngahetei g̃a ndehe.
 11 Nurã ji ehetei nhinhimonhaꞌngavo:

Nanog̃atuag̃wami ti ji g̃apyꞌa
g̃a nderureꞌyma jijipyri nehẽ,’ ei Tupanaꞌga.”

Aꞌea Tupanaꞌga raꞌuvapyryva iꞌei imombeꞌgwovo.
12  Nhiirũ, pe me ji ei pe napenani: Pekwaha ti pejipyꞌa. Po 

pendeaporog̃ita iteꞌva pe mbojikopipota Tupanaꞌga rehe, aꞌero ti pejirokwa 
pejeaporog̃itakaturo xapohiryme ti Tupanaꞌga hugwi avuiramaveꞌga 
hugwi javo. 13 Naneꞌymi ti peꞌji pejohupe: “Xako katu ti jipi. Xapohi ti 
nhanderekoteꞌvaruhua hugwi. Xajikopigyme ti Tupanaꞌga rehe.”

Aꞌea ti peꞌji pejohupe jipi nahã pejopokoga. Aꞌereki Tupanaꞌga eꞌi pe 
me ag̃wamo pehendu katu ti nhinhiꞌig̃a javo. Pe napenani pejapyaka 
ti pejikokatua rehe aꞌero pejipohia pejikoteꞌvaruhua hugwi Tupanaꞌga 
nhiꞌig̃a renduva xanhimoandyandyjukaryme ti iteꞌvaruhua pe javo. Aꞌereki 
pe ndekoteꞌvaruhurame pendekoteꞌvaruhua nohendukatupotarukari 
Tupanaꞌga nhiꞌig̃a pe me. Aꞌero pe ndapekoaꞌjavi Tupanaꞌga rehe.

14 Xajiko hete ypy nhande Tupanaꞌga rehe ikwehe. Xajikopigyme ti ga 
rehe nhanemanoeꞌymame. Po ti naneꞌymi nhande jikohetei avuirama ga 
rehe, aꞌero po ti ga nhande mbojikotyꞌarukari Cristoꞌga pavẽi nehẽ.

15 Naneꞌymi ti pejiko hete Tupanaꞌga rehe. Aꞌereki ag̃wamo 
garembikwatijarukara eꞌi:

“Po ag̃wamo pe Tupanaꞌga nhiꞌig̃a renduvi,
aꞌero ti peko hete Tupanaꞌga nhiꞌig̃a rehe hendukatuavo.

Tapekoi ti penhamonhavaꞌea ja
– kiroki ahe nohendukatupotari Tupanaꞌga nhiꞌig̃a jipi opohipota 

ga hugwi,” eꞌi Tupanaꞌga rembikwatijarukara.
16 Ymyahũ penamonhavaꞌea g̃wendu Tupanaꞌga nhiꞌig̃a novĩa hako. 

Aꞌereki ahe nohendukatupotari ganhiꞌig̃a opohipota ga hugwi – kiroki 
ahe uhu Egitopevaꞌea gwyra hugwi. Ymyahũ Moisésvaꞌea gweru ahe pea 
hugwi. Ndaheꞌyivaꞌea g̃wendu katu Tupanaꞌga nhiꞌig̃a. Ahe jate g̃wendu 
katu. 17 Onhiꞌig̃a rendukatueꞌỹvaꞌea rehe Tupanaꞌga onhimonhaꞌnga 
quarenta anos mondorame. Ongaeꞌỹi me ahe manoi aꞌero okoteꞌvaruhuavo. 
Pevo aheraꞌoa pytai aꞌero. 18  Ahe jikopotareꞌyma g̃waramo ga rehe, ga ei:

“Aꞌe hete ji: Nanog̃atuag̃wami ti ji g̃apyꞌa
g̃a nderureꞌyma jijipyri nehẽ,” ei Tupanaꞌga hako.

19 Nurã nhande ikwahavi javo: Ahe jikogeꞌyma g̃waramo ga rehe, 
Tupanaꞌga nonog̃atui ahepyꞌa ahe rerureꞌyma ojipyri, xaꞌe nhande.

Tupanaꞌga onog̃atu pota ojiheveꞌg̃a pyꞌa

4  1 Ag̃wamo Tupanaꞌga onog̃atu pota nhandepyꞌa. Aꞌero ga ei: 
“Pejikoheterame ji rehe tanog̃atu ti pepyꞌa,” ei ga.

Xajirokwa ti nhandepyꞌa nog̃atua rehe. Po na rũi, ga nonog̃atui. Pejiko hete 
ti ga rehe aꞌero tonog̃atu tuhẽ ti ga pepyꞌa. 2 Aꞌereki nhande ve g̃a omombeꞌu 
pyryvaꞌea Tupanaꞌga nhiꞌig̃a Tupanaꞌga pe poko pota javo. Na jitehe ymyahũvaꞌea 
pe no. Ymyahũ ahe omombeꞌu pyryvaꞌea Tupanaꞌga nhiꞌig̃a Tupanaꞌga pe poko 
pota javo. Ahe henduvame Tupanaꞌga nhiꞌig̃a ndikwahyi reki ahe rehe. Aꞌereki 
henduvame ahe ndojikogi Tupanaꞌga rehe. Nurã Tupanaꞌga nonog̃atui ahepyꞌa.

3  Ahe ve Tupanaꞌga ei:
“Aꞌe hete ji nhinhimonhaꞌngavo:
Nanog̃atuag̃wami ti ji g̃apyꞌa
g̃a nderureꞌyma jijipyri nehẽ,” ei ga.

Yvya apopavypyagwera jate ga japopigirẽ, u katu gapyꞌa. Ga opota 
g̃ajikoga ojihe tu katu ti g̃apyꞌa na jitehe nehẽ javo. Ojiko po ymyahũvaꞌea 
ga rehe opyꞌa nog̃atuuka ga pe ramo aꞌero. Nhande ki aꞌe te xajiko ga 
rehe. Aꞌero nhandepyꞌa Tupanaꞌga inog̃atui.

4 Ymyahũ Tupanaꞌga ei ikwatijaruka sétimo dia mombeꞌgwovo. 
Garembikwatijarukara eꞌi:

“Seis dias rupi Tupanaꞌga japopavi.
Koꞌemame ga japopigi.

Aꞌero gapyꞌa rukatui,” eꞌi ikwatijarukara.
5 Okwatijaraꞌja ahe. Aherembikwatijara iꞌei Tupanaꞌga nhiꞌig̃a mombeꞌgwovo:

“‘Nanog̃atuag̃wami ti ji g̃apyꞌa
g̃a nderureꞌyma jijipyri nehẽ,’ ei Tupanaꞌga,” eꞌi ikwatijara.

6  Nurã nhande ikwahavi javo: Ojipeꞌg̃a pyꞌa ti Tupanaꞌga tonog̃atu 
aꞌero, xaꞌe nhande. Aꞌereki Tupanaꞌga imombeꞌuukarypyrame pyryvaꞌea 
ymyahũvaꞌea pe ahepyꞌa nog̃atupota, ahe ndojikogi reki ga rehe. Nurã 
Tupanaꞌga nonog̃atui ahepyꞌa.

7 Aerẽ Tupanaꞌga imbokwaraꞌaraꞌarame inog̃atupota yvyakotyveꞌg̃a pyꞌa 
ga eaꞌjavi. Okwatijaruka ga Davivaꞌea pe. Davivaꞌea omombeꞌu aꞌea jitehe 
aꞌero ikwatija. Aꞌea ji amombeꞌu pe me ko. Aherembikwatijara eꞌi:

“Po ag̃wamo pe Tupanaꞌga nhiꞌig̃a renduvi,
aꞌero ti peko hete Tupanaꞌga nhiꞌig̃a rehe hendukatuavo,” eꞌi 

Davivaꞌea rembikwatijara.
8 Ymyahũ Moisésvaꞌea pyꞌrovo Josuévaꞌea oko israelitasvaꞌea repiakatuharamo. 

Po ymya Josuévaꞌea onog̃atuuka israelitasvaꞌea pyꞌa, aꞌero po aerẽ Tupanaꞌga 
ndeꞌiaꞌjavi ahe ve hamo ag̃wamo ji inog̃atupotari pepyꞌa javo hamo. Emo 
Josuévaꞌea nonog̃atuukari ahepyꞌa. Nurã Tupanaꞌga eaꞌjavi yvyakotyveꞌg̃a pyꞌa 
nog̃atupota. 9 Aꞌero ag̃wamo vehevi Tupanaꞌga inog̃atupotari ojiheveꞌg̃a pyꞌa.

10 Ymyahũ Tupanaꞌga oapo pi. Aꞌero gapyꞌa rukatui. Na jitehe ga – 
kiroki ga opyꞌa nog̃atuuka Tupanaꞌga pe – gaha oapo pi Tupanaꞌga ja.

11 Aꞌea kwahava xajirokwa hete ti inog̃atuuka Tupanaꞌga pe nhandepyꞌa 
nanani xakoyme ti ymyahũvaꞌea ja javo – kiroki ahe ndojikogi ga rehe. 
Aꞌero po ti Tupanaꞌga ndeꞌi nhande ve nehẽ nanog̃atuag̃wami ti ji pepyꞌa 
javeꞌyma nhande ve. Xajiko hete ti ga rehe hendukatuavo ganhiꞌig̃a.

Tupanaꞌga nhiꞌig̃a ahe mongo Tupanaꞌga pyri avuirama
12 Tupanaꞌga nhiꞌig̃a nhande mongo Tupanaꞌga pyri avuirama. Ipopoaka 

ganhiꞌig̃a. Ganhiꞌig̃a ko haimbejovaivaꞌea ja itakyheaꞌjavuhuvaꞌea ja. Po 
nhande timongi haimbejovaivaꞌea mbiara yvytera pype, aꞌero nhande tihepia 
pa ipype ijoapyhava vehevi ikag̃yvynha vehevi no. Kojiꞌi Tupanaꞌga onhiꞌig̃a 
imongihetei nhande pype nhande henduvame ganhiꞌig̃a. Aꞌero ga hepiukari 
nhande ve nhandereaporog̃ita nhaneremimbotarimovaꞌea reheve. Nurã 
nhande jikwahahetei. Aꞌero nhande ei: G̃wia rehe tuhẽ nhande rekohetei reki! 
Na tuhẽ nhande reaporog̃itaro reki! Nahã nhande rekoteꞌvaruhui reki! Nahã 
nhande rekokatui reki! Aꞌea xaꞌe nhande hendukaturame Tupanaꞌga nhiꞌig̃a.

13  Tupanaꞌga pe jukwaha hete pa garembiapoa. Ahã onhimivaꞌea ga 
pe. Ga gwepia pa. Aꞌero po ti nhande nimimi nhanderekoteꞌvaruhua 
ga hugwi nehẽ. Garovai pyteri pe po ti nhande ami nehẽ. Ga pe 
po ti nhande imohembavi nhanderekoteꞌvaruhua nehẽ. Aꞌereki ga 
nhanderuvihavuhuheteꞌga nhande kwaha pa nhande nhaporemo.

Jesusꞌga oko ikwavaꞌẽharaꞌg̃a nduvihavuhuhetero
14 Jesusꞌga oko huvihavuhuhetero. Ga ko ikwavaꞌẽharaꞌg̃a 

nduvihavuhuhetero Tupanaꞌga pe nhande repyga no. 
Nhanderekoteꞌvaruhuro g̃waramo ga nhande repygi omanomo tamombo ti 
ji g̃andekoteꞌvaruhua g̃a hugwi javo. Aerẽ ga hoi ogwovo yvaga rupi okwava 
ovahema Tupanaꞌga pyri. Ga ko Tupanaꞌga raꞌyraꞌga. Nurã ti xavyꞌa hete ga 
rehe nhandejikoheteavo ga mombeꞌgwovo xajiko hete nhande ga rehe javo.

15 Aꞌereki Jesusꞌga ikwavaꞌẽharaꞌg̃a nduvihavuhuꞌga nhande porogwety. Aꞌereki 
ga okwaha hete nhandepopoakareꞌyma. Aꞌereki ga oko nhande ja uvame yvya 
koty nhande pyri. Niandepopoakari nhande hahyrame nhande ve. Iteꞌvaruhu 
nhande ve ojipeꞌg̃a nhande mongo teꞌvaruhu pota. Hahy! Na jitehe hahy paravuhu 
ga pe. Nurã ga ikwahahetei. Ga ndokoteꞌvaruhuangavi reki hahypavame ga pe.

16 Nurã xanhiꞌĩ hete ti Tupanaꞌga pe nhanderuvihavuhuheteꞌga pe ikwahava 
gapyryva nhande ve. Xanhiꞌĩ hete ti ga pe tomombo ti ga nhanderekoteꞌvaruhua 
henonhaꞌjaveꞌyma avuirama ikwahavaꞌjaveꞌyma. Xanhiꞌĩ ti ga pe 
nhandepopoakareꞌymame tomombyry ti ga nhande ve nhande pokoga javo.

5  1 Ymyahũ Tupanaꞌga g̃a moꞌemoꞌẽi yvyakotyveꞌg̃a pyteripeveꞌg̃a hako. 
Aꞌea rupi ga ei hako: “Toko ti g̃a ikwavaꞌẽharaꞌg̃a nduvihavuhuro ji 

ve yvyakotyveꞌg̃a pokoga tomombo ti Tupanaꞌga g̃andekoteꞌvaruhua javo. 

Ikwavaꞌẽharaꞌg̃a nduvihavuhuro ti g̃a togweru g̃anemimbuhutehevaꞌea ji 
ve ikwavaꞌeg̃a. Togweru ti g̃a mbatepyryva no – kiroki aꞌea yvyakotyveꞌg̃a 
ombuhu tehe ji ve jukapyra. Aꞌea ti ikwavaꞌẽharaꞌg̃a nduvihavuhuꞌg̃a 
tokwavaꞌẽ ji ve. Aꞌero po ti ji imombori yvyakotyveꞌg̃a ndekoteꞌvaruhua 
g̃a hugwi nehẽ g̃a mombyryva,” ei Tupanaꞌga.

2  Ikwavaꞌẽharaꞌg̃a nduvihavuhuꞌg̃a ko yvyakotyveꞌg̃a. Yvyakotyvaꞌero 
g̃waramo g̃a ndipopoakari okoteꞌvaruhuavo yvyakotyveꞌg̃a ja. Nurã g̃a 
ikwahahetei yvyakotyveꞌg̃a ndekoa g̃a oko teꞌvaruhu nhande ja javo. 
Aꞌero g̃a yvyakotyveꞌg̃a porogwetygi yvyakotyveꞌg̃a ndekoteꞌvaruhurame 
okoeꞌyma Tupanaꞌga nhiꞌig̃a rupi ikwahaveꞌyma g̃waramo. Nonhimonhaꞌngai 
ikwavaꞌẽharaꞌg̃a nduvihavuhuꞌg̃a g̃a nderekokatuavo aꞌero.

3  Ikwavaꞌẽharaꞌg̃a nduvihavuhuꞌg̃a okoteꞌvaruhu. Nurã Tupanaꞌga ero 
g̃waramo g̃a jipygi naꞌẽ ikwavaꞌeg̃a mbatepyryva jukapyra Tupanaꞌga 
pe tomombo ti Tupanaꞌga nhanderekoteꞌvaruhua nhande hugwi javo. 
Aerẽ g̃a jaraꞌg̃a ndepygi ikwavaꞌeg̃a mbatepyryva jukapyra Tupanaꞌga pe 
tomombo ti ga g̃andekoteꞌvaruhua javo.

4 Ndeꞌi yvyakotyveꞌg̃a: “Kiro ti ji tako ikwavaꞌẽharaꞌg̃a nduvihavuhuro 
Tupanaꞌga pe.” Aꞌea rũi g̃a ei. Nonhimbohetei g̃a nanongara rehe. Aꞌereki 
Tupanaꞌga jate eꞌi: “Kiro ji pe moꞌemoꞌẽi peko ti ikwavaꞌẽharaꞌg̃a nduvihavuhuro 
ji ve javo.” Na tuhẽ. Gaha jate eꞌi Arãovaꞌea pe ymyahũ hako eko ti 
ikwavaꞌẽharaꞌg̃a nduvihavuhuro ji ve javo. Na jitehe onhimboheteeꞌyma ojipeꞌg̃a 
ndekoi ikwavaꞌẽharaꞌg̃a nduvihavuhuro Tupanaꞌga pe ga erame jate g̃a pe.

5 Na jitehe Cristoꞌga nonhimbohetei no. Ndeꞌi ga: “Kiro ti ji tako ikwavaꞌẽharaꞌg̃a 
nduvihavuhuro.” Aꞌea rũi Cristoꞌga ei. Tupanaꞌga ki aꞌe te ga mbohetei toko ti ga 
ikwavaꞌẽharaꞌg̃a nduvihavuhuro ji ve javo. Ga pe Tupanaꞌga ei:

“Jiraꞌyramo nde rekoi.
Jihi aꞌe yvyakotyveꞌg̃a pe nhaporemo nde mombeꞌgwovo kiro:
Gaha ko jiraꞌyraꞌga,” ei Tupanaꞌga.

6  Onhiꞌig̃aꞌjavame Tupanaꞌga ei Cristoꞌga pe:
“‘Ymyahũ Melquisedequeꞌga ko ikwavaꞌẽharaꞌga ji ve.
Na jitehe ndehe kiro ereko avuirama ikwavaꞌẽharamo ji ve Melquisedequeꞌga 

ja,’ ei Tupanaꞌga Cristoꞌga pe,” eꞌi Tupanaꞌga rembikwatijarukara.
7 Uvame yvya koty Cristoꞌga onhiꞌĩ Tupanaꞌga pe jipi ji poko javo. 

Aꞌereki Tupanaꞌga ipopoaka. Nurã Cristoꞌga ei ga pe: “Ipotarame po ti nde 
nanhimomanoukari nehẽ.” Hahyahi Cristoꞌga nhiꞌig̃a ga pe ga jeheꞌorame ji 
poko javo. Aꞌero Tupanaꞌga ga rendukatui. Aꞌereki Cristoꞌga eꞌi: “Nhinhiꞌig̃a 
rupi rũi ti eko. Po nde erepota nhimanoa tamano ti ji aꞌero,” ei ga Tupanaꞌga pe.

8 Tupanaꞌga raꞌyramo ga vehevi onhimboꞌe onhimongovo Tupanaꞌga nhiꞌig̃a 
rupi hahyrame ojive. 9 Nahã hahyrame ga pe hahya ga mbojipokwahavi 
Tupanaꞌga nhiꞌig̃a rehe ga monhimomiranambava. Nurã ga rekoi yvyakotyveꞌg̃a 
nderohoharamo yvagi pe. Kiroki g̃a oko ganhiꞌig̃a rupi – g̃a hugwi nhaporemo ga 

omombo g̃andekoteꞌvaruhua g̃a mombyryva. Aerẽ po ti ga g̃a nderohoi yvagi pe 
g̃a mombytavo avuirama Tupanaꞌga pyri nehẽ. 10 Aꞌereki Tupanaꞌga eꞌi Jesusꞌga pe:

“Ymyahũ Melquisedequeꞌga ko ikwavaꞌẽharaꞌg̃a nduvihavuhuꞌga ji ve.
Na jitehe ndehe kiro ereko ikwavaꞌẽharaꞌg̃a nduvihavuhuro ji ve 

Melquisedequeꞌga ja,” ei Tupanaꞌga.

Tapejikopigi ti Cristoꞌga rehe
11 Melquisedequeꞌga rehe ti xanhomog̃itag̃ita hete novĩa. Aꞌereki manameuhũ 

pe pekwaha! Nurã manameuhũ po ti ji ikwahavukari pe me nehẽ? 
Napenhimboꞌeaꞌjavi pe! 12 Pejapyaka ti pejihe! Ymyahũ pe jikogi Cristoꞌga rehe. 
Nurã po kiro pe ojipeꞌg̃a mboꞌei Tupanaꞌga nhiꞌig̃a rehe ikwahaheteavo hamo. 
Aꞌea ji ei novĩa. Ag̃wamo vehevi ti ojipeꞌg̃a toko pemboꞌeharamo pe mboꞌeaꞌjava 
ahemboꞌeypya rehe nonhimimivaꞌea rehe imombeꞌurame Tupanaꞌga nhiꞌig̃a pe me.

Pe ndapekwahavi Cristoꞌga mombeꞌua onhimivaꞌea. Xunhiheteꞌi jate pe 
pekwaha ahemboꞌeypya jate. Ipitaꞌngiveꞌg̃a – kiroki g̃a okaꞌmbu jate – g̃a 
ndoꞌupavi. G̃a javijitehe pe ndekoi a. 13 Aꞌea ji ei pe me. Kiroki ga okaꞌmbu 
jate – gaha ko ipitaꞌngiveꞌga ikwahaveꞌyma. Na jitehe pe peko ipitaꞌngiveꞌg̃a 
javuhu. Aꞌereki xunhi pe pekwaha Tupanaꞌga nhiꞌig̃a pyryvaꞌea. 
Ipitaꞌngiveꞌg̃a javuhu pe ei pejohupe: “Marã aherekoteꞌvaruhua? Aꞌereki 
nhande ndikwahavi. Marã ahe rekokatui? Aꞌereki nhande ndikwahavi.” 
Aꞌea pe ei ikwahaveꞌyma pekopaveꞌyma Tupanaꞌga nhiꞌig̃a rupi.

14 Kiroki ga oꞌu pa – gaha ko jyvuakaruhu. Ga javijitehe ga ikwahavi 
no – kiroki ga Tupanaꞌga nhiꞌĩpoꞌru pa okokatuavo opohia okoteꞌvaruhua 
hugwi. Gaha ojipokwaha Tupanaꞌga nhiꞌimbava rehe ikwahapaheteavo. 
Aꞌero ga ei: “Nahã aherekoteꞌvaruhua. Nahã ahe rekokatui,” ei ga 
ikwahava. Kojiꞌi ga ikwahavi no. Nonhimimi Tupanaꞌga nhiꞌig̃a ga pe. 
Pehe ki aꞌe te ndapekwahavi ve okaꞌmbuveꞌg̃a javuhu.

6  1 Xanhomog̃itaaꞌjaaꞌjavyme ti ahemboꞌeypya rehe Cristoꞌga mombeꞌurame. 
Kiro kojiꞌi xanhimboꞌe onhimivaꞌea rehe Cristoꞌga mombeꞌupava rehe 

ikwahaheteavo nhanenhimbojipokwahapava hehe. Aꞌea rehe ji pe mboꞌepotari 
kiro. Aꞌereki nhande xanhimboꞌe jipe ahemboꞌeypya rehe.

Aꞌea rupi nhande ei ahemboꞌeypya mombeꞌgwovo: Xapohi ti 
nhanderekoteꞌvaruhua hugwi herojijyita nhandereaporog̃ita. Xajiko ti 
Tupanaꞌga rehe ga reroviaheteavo, xaꞌe jipe nhande ikwehe. 2  Ymya nhande 
ei: Nahanahã batismos. Tupanaꞌga ti tomombyry pe me kiro javo, nahanahã 
po nhande xapoko Jesusꞌgareheveꞌg̃a akag̃a rehe hamo javo g̃a pe. Ymya 
nhande ei: Nahanahã po ti Tupanaꞌga omanoveꞌg̃a mbogweravaꞌjavi nehẽ. 
Nahanahã po ti Tupanaꞌga ei g̃a pe nehẽ, xaꞌe jipe nhande ikwehe. Jaraꞌg̃a 
pe po ti ga ei nehẽ: “Pejo ti pejijupa avuirama ji pyri,” e po ti Tupanaꞌga 
nehẽ. Jaraꞌg̃a pe po ti ga ei nehẽ: “Peho ti ji hugwi pejijupa avuirama 
hahyvaꞌea ruvihava pype,” e po ti Tupanaꞌga nehẽ, xaꞌe jipe nhande ikwehe. 
Aꞌea pe nhaporemo nhande ei ahemboꞌeypya mombeꞌgwovo ikwehe.

3 Kiro kojiꞌivaꞌea rehe xanhimboꞌe onhimivaꞌea rehe Cristoꞌga mombeꞌupava 
rehe ikwahaheteavo, aꞌe ji pe me. Xanhimboꞌe ti hehe Tupanaꞌga ipotarame.

4 Marã po jaraꞌg̃a pe? Tupanaꞌga nhiꞌig̃a g̃a hendunaꞌẽi. Aerẽ po g̃a 
nohendukatuaꞌjavi. G̃a henduvypyrame Tupanaꞌga ikwahavukari opyryva 
g̃a pe nahanahã ji ipotari javo. G̃a pe ga ikwahavukari Cristoꞌga rupi po ti 
yvyakotyveꞌg̃a nduri ji pyri nehẽ javo. Nurã g̃a jikogi Cristoꞌga rehe imomboruka 
ga pe okoteꞌvaruhua ojihugwi aꞌero. “Tupanaꞌga Cristoꞌga mbuhuruka nhande 
pyri yvaga hugwi,” ei g̃a. Aꞌero Tupanaꞌga raꞌuvapyryva uhu g̃a pyri g̃a pokoga. 
5 Aꞌero g̃a ei: “Pyry hete Tupanaꞌga nhiꞌig̃a nhande ve. Aꞌereki ga nhande mbojiko 
ojihe,” e naꞌẽ g̃a. “Xanhimombyꞌa nhande gapopoakara rehe. Aerẽ po ti kojiꞌi 
nhanemonhimombyꞌavaꞌea nehẽ no,” e naꞌẽ g̃a.

6  Nahã g̃a ndekonaꞌẽi henduva Tupanaꞌga nhiꞌig̃a. Aerẽ po g̃a ei: 
“Ndorokoaꞌjavi ore Tupanaꞌga nhiꞌig̃a rehe,” e po g̃a okoteꞌvaruhuavo.

Marã po g̃a pe? Tupanaꞌga ndogwerojijyjaꞌjavi tuhẽ g̃andeaporog̃ita aꞌero. 
G̃a ndopohipotari okoteꞌvaruhua hugwi imomborukareꞌyma Tupanaꞌga pe 
avuirama. Ndokoaꞌjavi g̃a Tupanaꞌga nhiꞌig̃a rupi. Nurã g̃a ndekoi Tupanaꞌga 
raꞌyraꞌga jukaharaꞌg̃a ja. Ombotegwete g̃a Jesusꞌga ojipeꞌg̃a ndovaki.

7 Omoakỹakymaꞌja amana yja ko pe. Pyryvaꞌea henhui jugwi 
gworygworyvamo kohoa jaraꞌga remityma. Aꞌero ga iꞌui g̃wemityma 
gworygworyvamo. Aꞌea pe yjakatua pe Tupanaꞌga imombyryvi.

Yjakatua – kiroki aꞌea hugwi henhui pyryvaꞌea – aꞌea ja ko g̃a – kiroki 
g̃a ojiko hete Tupanaꞌga rehe okopigeꞌyma ganhiꞌig̃a rupi okopyryvamo ga 
pe. G̃a pe ga imombyryvi.

8 Omoakỹakymaꞌja amana ojipea yja ko pe no. Ndapyryvivaꞌea ki aꞌe te 
henhui jugwi hatĩavaꞌea hajihevaꞌea pavẽi. Aꞌea kohoa jaraꞌga ndoꞌui. Nurã ga ei: 

“Iteꞌvaruhu yja!” Nambegwei ti ga ei tokai ti nehẽ javo. Aꞌero ti ga imbokai nehẽ.
Yjateꞌvaruhua – kiroki aꞌea hugwi henhui ndapyryvivaꞌea – aꞌea ja ko g̃a 

– kiroki g̃a nohendukatui Tupanaꞌga nhiꞌig̃a okoeꞌyma hupi okopyryveꞌyma 
ga pe. Nambegwei po ti ga imondoi hahyvaꞌea g̃a pe nehẽ.

9 Tupanaꞌga nhiꞌig̃a rendukatueꞌỹveꞌg̃a pe ji anhiꞌĩ popoaka. Pehe ki aꞌe te 
ndapekoi g̃a ja. Peko pyry pe Tupanaꞌga pe. Aꞌea ore ei pe me oreremiarõvaꞌea 
pe. Aꞌereki ore opokwaha. Peko hete pe Tupanaꞌga nhiꞌig̃a rupi imomboruka 
pejikoteꞌvaruhua ga pe. Aꞌero po ti Tupanaꞌga pe nderohoi yvagi pe pe 
mombytavo avuirama ojipyri nehẽ pe imomborukaro g̃waramo. 10 Aꞌereki 
Tupanaꞌga ahe rereko katu jipi ahe poravykykaturame ga pe. Nurã po ti ga 
nomokaꞌnhymi peporavykyagwera nehẽ. Peporavyky katu pe Tupanaꞌga 
remimoꞌẽharaꞌg̃a pokoga ikwehe Tupanaꞌga arõhetero g̃waramo. Ag̃wamo 
vehevi pe g̃a pokogi. Peporavykypava Tupanaꞌga hepiagi okopyryvamo pe me.

11 Na jitehe pe nhimaraneꞌymame naneꞌymi ti pejirokwa pejikoheteavo 
Tupanaꞌga rehe avuirama pejikokatuavo ojipeꞌg̃a pe Cristo remimombyryva 
mbuhua pejive. Oropota hete ore pejirokwa pe napenani. 12 Aꞌero po ti pe 
ndapevevugwei nehẽ. Pejiko ti Tupanaꞌga rehe ojipeꞌg̃a ja Tupanaꞌgareheveꞌg̃a 

ja. Penhimomirana ti onhimomiranaveꞌg̃a ja pejikopigeꞌyma. Ojiko g̃a 
onhimomiranama tihepia ti Tupanaꞌga remimombyryva nhande ve nehẽ javo – 
kiroki aꞌea pe ga ei g̃a pe. Tupanaꞌga nopiriani onhiꞌig̃a. Aꞌero ga g̃a mbohoryvi 
opyryvamo g̃a pe. Na jitehe po ti Tupanaꞌga pe mbohoryvi opyryvamo pe me nehẽ 
pe ndekorame g̃a ja aerẽ po ti Tupanaꞌga imombyryvi nhande ve nehẽ javo no.

Tupanaꞌga nopiriani onhiꞌig̃a
13  Yvyakotyveꞌg̃a g̃wenoi ojihoheveꞌga Tupanaꞌga ojohupe aꞌitivaꞌea 

ji ei nhinhiꞌig̃a javo. Aꞌereki Tupanaꞌga omombeꞌu aꞌitituhẽvaꞌea jate. 
Nurã togwerovia ti ojipeꞌg̃a nhinhiꞌig̃a javo, g̃a ei: “Tupanaꞌga okwaha 
nhinhiꞌig̃atua.” Aꞌea g̃a eꞌi Tupanaꞌga renoina.

Tupanaꞌga jate niꞌmbei okovo huvihavamo ojipeꞌg̃a hohe pa. Nurã 
Tupanaꞌga ehetei ojera javo oꞌerame Abraãovaꞌea pe togwerovia hete ti 
Abraãoꞌga nhinhiꞌig̃a javo. Imombeꞌgwovo pyryvaꞌea ga ei ahe ve aꞌero: 
14 “Jihi Tupana ti amombyry hete tuhẽ nde ve nehẽ,” ei ga ahe ve. “Amondo ti 
ji nderaꞌyra nde ve nehẽ. Aerẽ po ti nderakykwepoharaꞌg̃a ndeꞌyjuhuro aꞌero 
nehẽ. Aꞌiti a! aꞌe ji.” Ymyahũ Tupanaꞌga ei aꞌea Abraãovaꞌea pe onhinoina.

15 Onhimomiranamame Abraãovaꞌea imbokwaraꞌaraꞌari ojikoga 
Tupanaꞌga rehe omombyry po ti ga ji ve nehẽ javo. Tupanaꞌga nopiriani 
onhiꞌig̃a Abraãovaꞌea pe. Aꞌero ga imombyryhetei ahe ve.

16  Yvyakotyveꞌg̃a g̃wenoi ojihoheveꞌga ojogwayvarame. Ojohupe g̃a ei 
onhombojikoga ojogwehe: “Aꞌitituhẽvaꞌea pe ore ei. Tupanaꞌga okwaha 
orenhiꞌig̃atua pe me.” Aꞌea g̃a ei ojohupe Tupanaꞌga renoina heroviaruka 
ojohupe herojijyjeꞌyma onhiꞌig̃a. Aꞌero g̃a ndojogwayvaraꞌjavi.

17 Ymyahũ Tupanaꞌga ikwahavukapotari onhiꞌig̃a rerojijyjeꞌyma g̃a pe – 
kiroki g̃a pe ga eꞌi: “Jihi Tupana po ti opogweruruka yvagi pe pe mongovo 
avuirama ji pyri imombyryva pe me nehẽ pe jikoga g̃waramo ji rehe,” ei ga. 
Nurã onhinoina ga ei aꞌea g̃a pe jukwaha hete ti g̃a pe nhinhiꞌig̃a rerojijyjeꞌyma 
javo. 18 Tupanaꞌga ei aꞌea onhinoina tohoryory hete ti g̃a ikwahavame javo. Eꞌi 
ga: “Aerẽ po ti g̃a ei nehẽ: ‘Tupanaꞌga ndogwerojijyi onhiꞌig̃a. Ga ndogwerojijyi 
onhiꞌig̃a onhinoiname no,’ e po ti g̃a gworygworyvamo nehẽ,” ei Tupanaꞌga.

Na tuhẽ. Tegwete gaꞌmbea ga nhiꞌig̃ame. Aꞌero aꞌea kwahavame 
nhande roryroryheteramo nhandejirokwa ga rerovia aerẽ po ti ga nhande 
rerohoukari ojipyri nehẽ javo, xaꞌe nhande. Aꞌereki nhande xajiko hete ga 
rehe nhandepohia nhanderekoteꞌvaruhua hugwi.

19 Ipohyivaꞌea âncora nombojijyjukari yharuhua ahe imomborame 
yharuhua hugwi ihamuhũa pyvõ. Na jitehe nhandereaporog̃ita 
ndojirojijyjaꞌjavi. Aꞌereki nhande tirovia tuhẽ Tupanaꞌga aerẽ Jesusꞌga pe 
po ti ga nhande rerurukari ojipyri yvagi pe nehẽ javo. Nianemoandyandyi 
po ti ga nehẽ. Jesusꞌga rehe nhande jikogi aꞌero nhandekyhyjieꞌyma.

Ga oho jipe yvagi pe Tupanaꞌga pyri tuhẽ nhande repyga okovo ikwavaꞌẽharaꞌg̃a 
nduvihavuhuro. Avo yvya koty ikwavaꞌẽharaꞌg̃a nduvihavuhuꞌg̃a na jitehe 

oho Tupanaꞌga ronga pype hete hovapiahava aherovai gweꞌyjaꞌg̃a ndepyga. 
20 Tupanaꞌga pyri yvagi pe nhanderenondeveꞌga hoi ovahema Jesusꞌga. Gaha oho 
nhande renonde nhande repyga toho ti g̃a ji reviri yvagi pe javo. Ikwavaꞌẽharaꞌg̃a 
nduvihavuhuꞌga Tupanaꞌga pe ko Jesusꞌga. Aꞌereki Tupanaꞌga eꞌi ga pe:

“Ymyahũ Melquisedequeꞌga ko ikwavaꞌẽharaꞌg̃a nduvihavuhuꞌga ji ve.
Na jitehe ndehe kiro ereko avuirama ikwavaꞌẽharaꞌg̃a 

nduvihavuhuro ji ve Melquisedequeꞌga ja,” ei ga Jesusꞌga pe.

Melquisedequeꞌga oko ikwavaꞌẽharamo Tupanaꞌga pe

7  1 Ymyahũ Melquisedequeꞌga ko Salémmevaꞌea ruvihavuhuꞌga hako. Ga ko 
ikwavaꞌẽharaꞌga Tupanaꞌga pe no hako. Tupanaꞌga huvihavuhu hete ojipeꞌg̃a 

hohe pa. Ga pe Melquisedequeꞌga ko ikwavaꞌẽharaꞌga. Melquisedequeꞌga uhu 
nhaneremboypyvaꞌea rovatiamo Abraãovaꞌea rovatiamo ahe jivyrame otavukara 
hugwi. Otavuka jipe Abraãovaꞌea ojipevaꞌea ruvihavavaꞌea pe quatrovaꞌea pe 
ogwovo ahe reviri ahe monhana. Abraãovaꞌea jivyrame Melquisedequeꞌga ahe 
rovatĩ. Ahe ve ga ei: “Tomombyry ti Tupanaꞌga nde ve!” ei ga ahe ve.

2 Ojivyrame otavukara hugwi Abraãovaꞌea herupavaꞌjavi mbatera 
aheruvihavavaꞌea hugwi quatrovaꞌea hugwi – kiroki mbatera aheruvihavavaꞌea 
opyhygaha Abraãovaꞌea reꞌyjavaꞌea hugwi hajihevaꞌea hugwi no. Abraãovaꞌea 
imbojaꞌojaꞌogi heruraꞌjavipyra imboatyatya inog̃a dez mbatera jatyra. 
Melquisedequeꞌga pe ahe imondoi heꞌyjuhuvaꞌea: ojipeji jatyra um décimo.

Melquisedequeꞌga rera pe nhande ei: Pyry hete ko huvihavuhuꞌga. 
Aꞌea nhande xaꞌe garera pe. Ga ko Salémmevaꞌea ruvihavuhuꞌga. 
Cidade rera pe Salém me nhande ei Ahepyꞌa nog̃atua. Nurã nhande ei 
Melquisedequeꞌga rera pe no: Ga onog̃atu ojiheveꞌg̃a pyꞌa.

3 Tupanaꞌga rembikwatijarukara nomombeꞌui Melquisedequeꞌga poꞌria 
gaꞌyembora. Nomombeꞌui garembikwatijarukara Melquisedequeꞌga ramonhavaꞌea. 
Nomombeꞌui garembikwatijarukara gaꞌaragwera gamanoa no. Melquisedequeꞌga 
rekoi Tupanaꞌga raꞌyraꞌga ja Jesusꞌga ja ikwavaꞌẽharamo Tupanaꞌga pe avuirama.

4 Pejapyaka ti Melquisedequeꞌga rehe ga kwahaheteavo. Huvihavuhu 
hete ga. Nurã ga pe Abraãovaꞌea imondoi heꞌyjuhuvaꞌea: ojipeji jatyra 
heruraꞌjavipyra um décimo – kiroki aꞌea ahe gweru otavukara hugwi. 
Abraãovaꞌea oko nhaneremboypyro nhanderuvihavuhuro israelitasꞌg̃a 
nduvihavuhuro. Ahe vehevi imondoi Melquisedequeꞌga pe nde ko 
huvihava ji hohe javo. Jukwaha aꞌero Melquisedequeꞌga huvihavuhu hete.

5 Abraãovaꞌea ko Levivaꞌea rakykwepoharaꞌg̃a nemboypya. Levivaꞌea 
rakykwepoharaꞌg̃a mombeꞌgwovo Moisésvaꞌea rembikwatijara iꞌei: “Leviꞌga 
rakykwepoharaꞌg̃a – kiroki g̃a oko Tupanaꞌga nhiꞌig̃a rupi okovo ikwavaꞌẽharaꞌg̃a 

– g̃ahã ti topyhy mbatera gweꞌyjaꞌg̃a hugwi israelitasꞌg̃a hugwi. Na tuhẽ. 
Israelitasꞌg̃a herekorame dez mbatera tomondo ti g̃a Leviꞌga rakykwepoharaꞌg̃a 
pe ojipeji mbatera um décimo.” Nahã Moisésvaꞌea rembikwatijara iꞌei.

G̃a nhaporemo oko Abraãovaꞌea rakykwepoharamo israelitasꞌg̃a 
Levivaꞌea rakykwepoharaꞌg̃a pavẽi. Opyhy ikwavaꞌẽharaꞌg̃a gweꞌyjaꞌg̃a 
hugwi vehevi Abraãovaꞌea rakykwepoharaꞌg̃a hugwi tuhẽ.

6 Melquisedequeꞌga ki aꞌe te Levivaꞌea rakykwepoharaꞌga rũi. Abraãovaꞌea 
hugwi ga ipyhygi reki mbatera um décimo. Garembipyhyga renonde Tupanaꞌga 
ei Abraãovaꞌea pe: “Heꞌyjuhu po ti nderakykwepoharaꞌg̃a nehẽ,” ei Tupanaꞌga ahe 
ve. “Amondo ti ji hajiheveꞌg̃a gwyra nde ve nderakykwepoharaꞌg̃a pe nehẽ. Pevo 
po ti g̃a nduvi avuirama aꞌero nehẽ. Nderakykwepoharaꞌg̃a pe po ti ji hajiheveꞌg̃a 
mbohoryvukari nehẽ,” ei Tupanaꞌga Abraãovaꞌea pe. Aꞌea Tupanaꞌga ei aerẽ po ti 
Abraãovaꞌea hoi huvihavamo nehẽ javo. Tupanaꞌga nhiꞌig̃irẽ jate Melquisedequeꞌga 
ei Abraãovaꞌea pe reki: “Tomombyry ti Tupanaꞌga nde ve!” ei ga.

7 Jukwaha hete. Melquisedequeꞌga huvihavuhu Abraãovaꞌea hohe aꞌero. 
Aꞌereki nhande nhaporemo xaꞌe: Kiroki g̃a oko ojipeꞌg̃a hohe – g̃ahã jate 
eꞌi: “Tomombyry ti Tupanaꞌga nde ve.”

8 Levivaꞌea rakykwepoharaꞌg̃a – kiroki g̃a opyhy israelitasꞌg̃a hugwi – g̃ahã 
omano reki. Melquisedequeꞌga ki aꞌe te – kiroki ga opyhy Abraãovaꞌea hugwi 
– gaha okoji. Aꞌereki Tupanaꞌga rembikwatijarukara nomombeꞌui gamanoa.

9-10 Ndoꞌari ve Levivaꞌea Melquisedequeꞌga Abraãovaꞌea rovatĩrame. 
Emo Levivaꞌea oko Abraãovaꞌea rakykwepoharamo. Aꞌero imondorame 
um décimo Abraãovaꞌea omondo Levivaꞌea repyga no, aꞌe ji. Levivaꞌea 
ko ikwavaꞌẽharaꞌg̃a nemboypya. G̃ahã opyhy gweꞌyjaꞌg̃a hugwi um 
décimo. Emo Melquisedequeꞌga pe Abraãovaꞌea omondo jipe Levivaꞌea 
repykavamo reki. Aꞌero kaitu jukwaha. Melquisedequeꞌga huvihavuhu 
Levivaꞌea hohe Levivaꞌea rakykwepoharaꞌg̃a hohe no.

Jesusꞌga oko Melquisedequeꞌga ja ikwavaꞌẽharamo
11 Ymyahũ Tupanaꞌga Levivaꞌea rakykwepoharaꞌg̃a moꞌemoꞌẽi 

toko ti Arãoꞌg̃a ikwavaꞌẽharamo ji ve jipi israelitasꞌg̃a mombyryva 
javo. Arãovaꞌea oko Levivaꞌea rakykwepoharamo. Arãovaꞌea oko 
ikwavaꞌẽharamo aꞌero gwakykwepoharaꞌg̃a pavẽi.

Moisésvaꞌea pe Tupanaꞌga ikwatijarukari nhanemboꞌeagwera 
israelitasꞌg̃a mboꞌeagwera nahanahã po ti ikwavaꞌẽharaꞌg̃a pe mombyry 
pe nderua ji pyri nehẽ javo. Arãovaꞌea aherakykwepoharaꞌg̃a pavẽi 
nomombyryvukari reki nhandereꞌyjaꞌg̃a israelitasꞌg̃a. Aꞌero israelitasꞌg̃a 
ndohoi Tupanaꞌga pyri. Nonhiꞌig̃i g̃a ga pe no.

Nurã Arãovaꞌea rakykwepoharaꞌg̃arũiveꞌga ruri okovo ikwavaꞌẽharamo 
Tupanaꞌga pe. Ga ko Jesusꞌga. Melquisedequeꞌga ja ga oko ikwavaꞌẽharamo 
Tupanaꞌga pe. Tupanaꞌga ndeꞌi Jesusꞌga pe: “Arãovaꞌea ja ko nde 
ikwavaꞌẽharamo ji ve.” Aꞌea rũi Tupanaꞌga ei. Eꞌi ga: “Melquisedequeꞌga ja 
ndehe kiro ereko avuirama ikwavaꞌẽharamo ji ve,” ei ga.

12  Aꞌea erame Jesusꞌga pe Tupanaꞌga ei tokoaꞌjavyme ti Levivaꞌea 
rakykwepoharaꞌg̃a ikwavaꞌẽharamo javo. Levivaꞌea rakykwepoharaꞌg̃a 

ndekoaꞌjaveꞌymame ikwavaꞌẽharamo, Moisésvaꞌea rembikwatijara rehe 
ndatekwavaꞌjavi – kiroki aꞌea omombeꞌu ikwavaꞌẽharaꞌg̃a. Hajihevaꞌea 
toko ti kiro aꞌero, xaꞌe nhande. Tupanaꞌga nhiꞌig̃apyahua jate Jesusꞌga 
rehe toko kiro aꞌero, xaꞌe nhande.

13 Jesusꞌga pe Tupanaꞌga ei ndehe kiro ereko avuirama ikwavaꞌẽharamo 
ji ve javo. Emo Jesusꞌga ko Levivaꞌea rakykwepoharaꞌga rũi 
reki. Ojipevaꞌea rakykwepoharaꞌga ko Jesusꞌga. Garemboypya 
rakykwepoharaꞌg̃a ndojukai reki mbatepyryva imbokajeꞌyma 
ikwavaꞌẽhava rehe Tupanaꞌga pe. 14 Jesusꞌga oko nhaneramonhavaꞌea 
rakykwepoharamo Judávaꞌea rakykwepoharamo nhandepojykahareteꞌga. 
Aꞌea jukwaha. Moisésvaꞌea ndeꞌi Judávaꞌea rakykwepoharaꞌg̃a pe: 
“Pekwavaꞌẽ ti g̃ambatepyryva jukapyra imbokaita Tupanaꞌga pe pejikovo 
ikwavaꞌẽharamo.” Aꞌea rũi Moisésvaꞌea eꞌi Judávaꞌea rakykwepoharaꞌg̃a pe.

15  Hajihevaꞌea Tupanaꞌga imongoi kiro. Aꞌea jukwaha hete. Aꞌereki 
Jesusꞌga reki kiro oko ikwavaꞌẽharamo Tupanaꞌga pe ua yvya koty 
nhande pyri. Ga ko Melquisedequeꞌga ja okovo ikwavaꞌẽharamo.

16 Moisésvaꞌea rembikwatijara ndeꞌi Jesusꞌga pe: “Eko ti ikwavaꞌẽharamo 
Tupanaꞌga pe. Aꞌereki neremboypya ko Levivaꞌea.” Nanongara rũi 
aherembikwatijara eꞌi Jesusꞌga pe. Yvyakotyveꞌg̃a rũi eꞌi Jesusꞌga pe eko ti 
ikwavaꞌẽharamo Tupanaꞌga pe javo. Emo Jesusꞌga oko reki ikwavaꞌẽharamo. 
Aꞌereki ga ipopoaka okovo avuirama. Nomanoaꞌjavi po ti ga nehẽ.

17 Aꞌereki ojipevaꞌea Tupanaꞌga rembikwatijarukara omombeꞌu javo 
Jesusꞌga pe. Eꞌi:

“Ymyahũ Melquisedequeꞌga ko ikwavaꞌẽharaꞌga ji ve.
Na jitehe ndehe kiro ereko avuirama ikwavaꞌẽharamo ji ve 

Melquisedequeꞌga ja.”
Aꞌea Tupanaꞌga rembikwatijarukara ei Jesusꞌga pe.

18  Hajihevaꞌea Tupanaꞌga imongoi aꞌero ndatekwavaꞌjavi Moisésvaꞌea 
rembikwatijara rehe kiro javo. Aꞌereki aherembikwatijara ndipopoakari. 
Aꞌereki israelitasꞌg̃a ndogwerojijyi ojeaporog̃ita aherembikwatijara 
renduvame. Aꞌero g̃a ndokokatui ve. Ndohoi g̃a Tupanaꞌga pyri onhiꞌig̃a. 
Ndikwahyi aherembikwatijara g̃a ndehe. 19 Nahemombyryvukari tuhẽ.

Kojiꞌi pyry nhande ve kiro Jesusꞌga rekorame ikwavaꞌẽharamo Tupanaꞌga 
pe. Aꞌereki Tupanaꞌga Jesusꞌga momanouka nhande repygauka imomboruka 
nhanderekoteꞌvaruhua nhande hugwi nhande mombyryva. Aerẽ po ti 
Jesusꞌga nhande rerohoi ojupi nhande mongovo avuirama Tupanaꞌga pyri 
nhande mbohoryva nehẽ. Nurã nhande xanhiꞌinhiꞌĩ Tupanaꞌga pe kiro.

20 Tupanaꞌga jate niꞌmbei okovo huvihavamo ojipeꞌg̃a hohe pa. Ojera vehevi 
javo ga ehetei oꞌerame toko ti Jesusꞌga ikwavaꞌẽharamo javo. 21 Tupanaꞌga 
nonhinoi reki oꞌerame toko ti Leviꞌga rakykwepoharaꞌg̃a ikwavaꞌẽharamo 
javo. Emo oꞌerame Jesusꞌga pe ga onhinoi. Jesusꞌga pe ga ei:

“Jihi Tupana ko ndepojykaharetea.

Anhiꞌig̃atu ji nde ve kiro.
Ymyahũ Melquisedequeꞌga ko ikwavaꞌẽharaꞌga.
Na jitehe ndehe kiro ereko avuirama ikwavaꞌẽharamo ji ve 

Melquisedequeꞌga ja.
Aꞌiti a! Ndarojijyi ti ji nhinhiꞌig̃a nde ve nehẽ.”

Aꞌea Tupanaꞌga ei onhinoina.
22  Nurã Jesusꞌga popoakahetero okovo ikwavaꞌẽharamo Tupanaꞌga 

pe avuirama, kiro Tupanaꞌga nhiꞌig̃apyahua apiavo toho javo – kiroki 
ganhiꞌig̃apyahua eꞌi yvyakotyveꞌg̃a pe nahanahã po ti ji pe pokokatui kiro 
nehẽ javo. Aꞌero kojiꞌi pyryvamo yvyakotyveꞌg̃a pe kiro.

23  Ymyahũ Levivaꞌea rakykwepoharaꞌg̃a ndeꞌyjuhuro reki okovo 
ikwavaꞌẽharamo. Aꞌereki g̃a omano oporavykya reja. Aꞌero jaraꞌg̃a 
aherakykwepoharaꞌg̃a ndekoi ikwavaꞌẽharamo ahe pyꞌrovo.

24 Jesusꞌga ki aꞌe te ndipyꞌrukavi ga. Aꞌereki ga nomanoaꞌjavi. 
Nurã gaha jate naneꞌymi oko ikwavaꞌẽharamo avuirama. 25  Nurã ga 
imombohetei yvyakotyveꞌg̃a ndekoteꞌvaruhua g̃a hugwi avuirama g̃a 
mombyrypava. Kiroki g̃a onhiꞌĩ Tupanaꞌga pe ojikoga g̃waramo Jesusꞌga 
rehe – g̃ahã Jesusꞌga g̃a mombyryvi. Aꞌereki ga nomanoaꞌjavi. Kiro yvagi 
pe ga oko Tupanaꞌga pyri g̃a ndepyga jipi epoko ti g̃a javo Tupanaꞌga pe.

26 Pyry hete tuhẽ aꞌero Jesusꞌga rekoi ikwavaꞌẽharaꞌg̃a nduvihavuhuro 
Tupanaꞌga pe nhande repyga. Jesusꞌga oko pyry hete Tupanaꞌga monhimohema 
ojihe. Naheaporog̃itatiruahũi ga. Ga ko ndokoteꞌvaruhuiꞌiꞌi. Nurã yvyakotyveꞌg̃a 
ja rũi ga oko. Aꞌereki ga pyry hete tuhẽ. Tupanaꞌga omongo ga ojipyri yvateuhu 
yvaga aherovai, kiro ti ga toko huvihavuhuhetero ojipeꞌg̃a hohe pa javo.

27 Jesusꞌga nokwavaꞌeg̃i tuhẽ mbatepyryva jukapyra Tupanaꞌga pe tomombo 
ti ga jirekoteꞌvaruhua ji hugwi javeꞌyma. Aꞌereki ga oko katu hete jipi.

Levivaꞌea rakykwepoharaꞌg̃a ki aꞌe te okwavaꞌẽ mbatepyryva jukapyra 
Tupanaꞌga pe okovo ikwavaꞌẽharaꞌg̃a nduvihavuhuro tomombo ti Tupanaꞌga 
nhanderekoteꞌvaruhua naꞌẽ javo. Nahã g̃a jipygi. Ojipygirẽ jate g̃a ikwavaꞌeg̃i 
ojipea jukapyra tomombo ti Tupanaꞌga jaraꞌg̃a ndekoteꞌvaruhua kiro javo.

Jesusꞌga ki aꞌe te nokwavaꞌeg̃i mbatepyryva jukapyra tomombo ti Tupanaꞌga 
yvyakotyveꞌg̃a ndekoteꞌvaruhua javeꞌyma. Aꞌereki Jesusꞌga onhikwavaꞌẽ ojijukauka 
omanomo yva rehe tomombo ti Tupanaꞌga g̃andekoteꞌvaruhua g̃a hugwi javo.

Naneꞌymi Levivaꞌea rakykwepoharaꞌg̃a okwavaꞌẽ mbatera jukapyra 
Tupanaꞌga pe.

Jesusꞌga ki aꞌe te ojipeji ko ga jijukaukari. Nomanoaꞌjaaꞌjavi ga.
28  Moisésvaꞌea rembikwatijara eꞌi akwaimbaeꞌg̃a ti toko 

ikwavaꞌẽharaꞌg̃a nduvihavuhuro Tupanaꞌga pe javo. Emo yvyakotyvaꞌero 
g̃waramo ikwavaꞌẽharaꞌg̃a nduvihavuhuꞌg̃a ndekoteꞌvaruhuro 
opopoakareꞌymamo oteꞌvaruhua pe.

Aerẽ Tupanaꞌga ei onhinoina aꞌero jiraꞌyraꞌga ti toko ikwavaꞌẽharaꞌg̃a 
nduvihavuhuro avuirama javo reki. Nurã garaꞌyraꞌga Jesusꞌga pytai 

avuirama ikwavaꞌẽharaꞌg̃a nduvihavuhuro okopyryhetero tuhẽ 
yvyakotyveꞌg̃a ndepykatuavo Tupanaꞌga nhiꞌĩpoꞌrupava avuirama.

Jesusꞌga gwepy yvyakotyveꞌg̃a

8  1 Na tuhẽ Jesusꞌga rekoi okovo ikwavaꞌẽharaꞌg̃a nduvihavuhuro 
nhande repyga ogwovo yvagi pe hete. Pevo huvihavuhuhetero 

Tupanaꞌga ruvi. Okovo g̃waramo huvihavuhuhetero Tupanaꞌga pavẽi, 
Jesusꞌga apygi Tupanaꞌga pyri gajohukoty rũi. Aꞌea rehe ji pe mboꞌei ko.

2  Yvagi pe Tupanaꞌga ruhava pype tuhẽ nhandepojykahareteꞌga 
ruhava pype tuhẽ Jesusꞌga rekoi. Aꞌea pype Tupanaꞌga rembiapoa pype 
ikwavaꞌẽharaꞌg̃a nduvihavuhuro Jesusꞌga poravykyi Tupanaꞌga pyri nhande 
repyga. Yvyakotyvaꞌea rembiapoa pype rũi – kiroki yvagipevaꞌeaꞌjavaꞌea ahe 
oapo yvya koty tenda – aꞌea pype rũi ga nhande repygi. Ymyahũ aꞌea pype 
hete ikwavaꞌẽharaꞌg̃a nduvihavuhuvaꞌea oho gweꞌyjavaꞌea repyga yvya koty.

3  Ymyahũ Tupanaꞌga omoꞌemoꞌẽ yvyakotyveꞌg̃a. Ga eꞌi: “Toko ti g̃a 
ikwavaꞌẽharaꞌg̃a nduvihavuhuro ji ve yvyakotyveꞌg̃a ndepyga. Nurã ti 
g̃a togweru yvyakotyveꞌg̃a hugwi g̃anemimbuhutehevaꞌea ikwavaꞌeg̃a 
ji ve nehẽ. Togweru ti g̃a g̃a hugwi mbatepyryva jukapyra ji ve nehẽ no 
yvyakotyveꞌg̃a ndepykaramo nehẽ,” ei Tupanaꞌga ymyahũ.

Jesusꞌga rekoi ikwavaꞌẽharaꞌg̃a nduvihavuhuro Tupanaꞌga pe. Nurã po 
ga ikwavaꞌeg̃i Tupanaꞌga pe no hamo.

4 Yvagi pe Jesusꞌga poravykyi okovo ikwavaꞌẽharamo. Po ga oko yvya 
koty, aꞌero po ga ndokoi ikwavaꞌẽharamo hamo. Aꞌereki gwereko jipe 
ikwavaꞌẽharaꞌg̃a yvya koty.

G̃ahã gweru imbuhutehevaꞌea Tupanaꞌga pe jipi okovo Moisésvaꞌea 
rembikwatijara rupi.  5 G̃aporavykya okwahavuka xunhi nhande ve 
yvagipevaꞌea. Aꞌero nhande ei: Na ja gwerevi nhanderepykava rekoi yvagi 
pe. Na jitehe Moisésvaꞌea rembiapoukara okwahavuka xunhi nhande ve 
yvagipevaꞌea. Aꞌereki ymyahũ Tupanaꞌga eꞌi Moisésvaꞌea pe Moisésvaꞌea 
rembiapohava renonde tenda apohava renonde. Tupanaꞌga eꞌi: “Ji rendu 
katu ti! Yvytyruhua rehe ji ikwahavukari nde ve nahã ko yvagipevaꞌea javo. 
Aꞌeaꞌjahetevaꞌea eapo katu katu pa imohina kiro,” ei ga Moisésvaꞌea pe.

Aꞌero Moisésvaꞌea Tupanaꞌga nhiꞌĩpoꞌrupavi aꞌeaꞌjahetevaꞌea japokatuuka 
tenda tapyjamo. Oapopavuka ahe mbatera no imondovo tenda pype. Nahã 
ahe japopavukari yvagipevaꞌeaꞌjavaꞌea yvya koty. Aꞌea pype Levivaꞌea 
rakykwepoharaꞌg̃a israelitasꞌg̃a ndepygi okovo ikwavaꞌẽharamo yvya koty.

6 Jesusꞌga poravykya ki aꞌe te kojiꞌi pyryvamo g̃aporavykya hohe. Ymyahũ 
Tupanaꞌga ekatui Moisésvaꞌea pe nahanahã po ti ji israelitasꞌg̃a pokokatui 
nehẽ javo. Aꞌero ga ei toko ti Levivaꞌea rakykwepoharaꞌg̃a ikwavaꞌẽharamo 
javo. Moisésvaꞌea pe ga ikwatijarukari javo: “Tombokai ti g̃a mbatepyryva ji 
ve israelitasꞌg̃a ndepyga,” ei ga Moisésvaꞌea pe ikwatijaruka ahe ve.

Aerẽ kojiꞌi pyryvamo reki Tupanaꞌga ekatuhetea Jesusꞌga pe nahanahã po ti ji 
yvyakotyveꞌg̃a pokokatui kiro nehẽ javo. “Ndehe ti emano imomborukaheteavo 
g̃andekoteꞌvaruhua g̃a hugwi g̃a ndepyga nehẽ,” ei ga Jesusꞌga pe.

Aꞌea ko Tupanaꞌga nhiꞌĩpyahua. Aꞌero ga ei toko ti Jesusꞌga ikwavaꞌẽharamo 
javo. Tupanaꞌga nhiꞌig̃a Jesusꞌga pe ipyahuvaꞌea rehe kojiꞌi pyryvamo Moisésvaꞌea 
rembikwatijara hohe aꞌero ymyahũvaꞌea hohe. Nurã Jesusꞌga poravykya kojiꞌi 
pyryvamo Levivaꞌea rakykwepoharaꞌg̃a poravykya hohe. Yvyakotyveꞌg̃a 
ndepykaramo Jesusꞌga rekoi tuhu ti g̃a okovo avuirama Tupanaꞌga pyri onhiꞌig̃a 
ga pe javo. Aꞌero ga imombohetei yvyakotyveꞌg̃a ndekoteꞌvaruhua g̃a hugwi g̃a 
mombyryva g̃a mbuhua Tupanaꞌga pyri. Aꞌero kiro kojiꞌi pyryvamo g̃a pe.

7 Po ikwahyhetei ymyahũvaꞌea hamo Tupanaꞌga nhiꞌig̃a Moisésvaꞌea pe 
hamo, aꞌero po ga nonhiꞌig̃i aerẽ ipyahuvaꞌea rehe Jesusꞌga pe hamo.

8  Ymyahũ israelitasvaꞌea nohendukatui reki ymyahũvaꞌea Tupanaꞌga 
rembikwatijarukara Moisésvaꞌea pe. Nurã ndikwahyi ahe rehe. Aꞌea 
nhande tikwaha. Aꞌereki ga eꞌi:

“Kiro ji rendu katu ti,” ei Tupanaꞌga nhandepojykahareteꞌga.
“Aerẽ po ti ji nhiꞌig̃i ipyahuvaꞌea rehe Israelvaꞌea rakykwepoharaꞌg̃a 

pe Judávaꞌea rakykwepoharaꞌg̃a pe nehẽ no,” ei ga.
 9 “Ymyahũvaꞌea ja rũi po ti ji nhiꞌig̃i g̃a pe nehẽ.

Ymyahũ g̃anamonhavaꞌea pe ji ekatui ikwatijaruka Moisésvaꞌea pe 
nhinhiꞌig̃a
ahe rerogwovo pa Egitopeveꞌg̃a gwyra hugwi.

Aroho katu ji ahe pea hugwi.
Emo ahe nohendukatupotari reki.
Ndokoi ahe ymyahũvaꞌea rupi nhirembikwatijarukara rupi.

Nurã ji ndarekokatuaꞌjavi ahe,” ei Tupanaꞌga.
 10 “Aerẽ ipyahuvaꞌea rehe po ti ji ekatui g̃a pe nehẽ

Israelvaꞌea rakykwepoharaꞌg̃a pe israelitasꞌg̃a pe nehẽ,” ei Tupanaꞌga.
“Nhinhiꞌig̃a po ti ji imongi g̃aꞌakag̃i pe

nahanahã peko katu ti javo g̃a pe.
G̃apyꞌa pype po ti ji inog̃i nhinhiꞌig̃a.
Aꞌero po ti g̃a hendukatupotari nhinhiꞌig̃a okovo pota hupi nehẽ, ei ga.
Aꞌero po ti ji rekohetei g̃anduvihavuhuhetero g̃a pokokatuavo nehẽ.
Aꞌero po ti g̃a ji mbohetei

nde ko oreruvihavuhuhetea javo ji ve nehẽ.
Aꞌero po ti g̃a ndekohetei jirehevaꞌero

ji nhiꞌĩpoꞌruheteavo nehẽ,” ei Tupanaꞌga.
 11 “Ojopyjopyriveꞌg̃a po ti nonhomboꞌei ji rehe nehẽ.

Onhoirũꞌg̃a ti nonhomboꞌei ji rehe nehẽ no,” ei ga.
“Ndeꞌi po ti g̃a ojohupe nehẽ: ‘Pekwaha hete ti nhandepojykahareteꞌga.’

Aꞌea rũi po ti g̃a ei g̃a nhaporemo ji kwahahetejipero g̃waramo 
ojikoga ji rehe nehẽ,” ei ga.

“G̃apyriveꞌg̃a ji kwahahetei nehẽ.
G̃anduvihavaꞌg̃a ji kwahahetei nehẽ no.

 12 Aporogwety po ti ji g̃a nehẽ g̃a pyryveꞌymame.
G̃a hugwi po ti ji imombori g̃andekoteꞌvaruhua g̃apyryveꞌyma reheve nehẽ.
Nahenonhaꞌjavi po ti ji avuirama g̃andekoteꞌvaruhua

ikwahapavaꞌjaveꞌyma nehẽ,” ei Tupanaꞌga ymyahũ.
13  Ymyahũ Tupanaꞌga ei no: “Ipyahuvaꞌea rehe po ti ji nhiꞌig̃i nehẽ 

nahanahã po ti ji pe pokokatui kiro nehẽ javo.”
Tupanaꞌga aꞌea ero g̃waramo nhande ikwahavi. Aꞌero nhande ei: 

Ndatekwavaꞌjavi ymyahũvaꞌea rehe Moisésvaꞌea rembikwatijara rehe 
aꞌero. Aꞌereki nhymyanuhũ kiro, xaꞌe nhande. Na tuhẽ. Opa g̃werĩ 
ymyahũvaꞌea, xaꞌe nhande.

Israelitasvaꞌea ombohete Tupanaꞌga tenda pype yvya koty

9  1 Ymyahũ Tupanaꞌga omombeꞌu Moisésvaꞌea pe nahanahã po ti 
israelitasꞌg̃a ji mbohetei nehẽ javo. Omombeꞌu ga tenda yvyakotyvaꞌea 

nahanahã po ti g̃a toapo tenda ji mboheteavo ipype nehẽ javo.
2 Aꞌero Tupanaꞌga nhiꞌĩpoꞌruavo Moisésvaꞌea japoukari tenda tapyjamo 

Tupanaꞌga mbohetehavamo. Mokõi hyrua tenda pype: kokotyvaꞌea kikotyvaꞌea 
pavẽi. Kokotyvaꞌea pype ahe imondoukari hyapehava, mesa, pão. Omondouka 
ahe pão mesa rehe Tupanaꞌga rovai pyteri pe gaꞌapoa javo jupe. Nahã ahe 
imondoukari hyrua pype kokotyvaꞌea pype. Tupanaꞌga ei hyrua pe kokotyvaꞌea 
pe: Ipojykahava. Nahã ga inog̃i hera hehe. Aꞌereki pea Tupanaꞌga opojyka ojive.

3 Tenda pyteri pe Moisésvaꞌea imbohaekoukari hovapiahava cortina 
imohinuka. Hovapiahava aherovai ojipea hyrua teni tenda pype kikotyvaꞌea. 

Tupanaꞌga ei hyrua pe kikotyvaꞌea 
pe: Ipojykahetehava. Nahã ga 
inog̃i hera hehe. Aꞌereki pea kojiꞌi 
Tupanaꞌga opojyka hete ojive.

4 Ipojykahetehava gwereko 
perfume mbokaihava ouro apopyra. 
Ipojykahetehava gwereko hyruꞌia 
no Tupanaꞌga rembikwatijarukara 
ryruꞌia. Omomog̃uka ahe ouro hehe.

Tupanaꞌga rembikwatijarukara 
ryruꞌia gwereko nhaepepoa ouro 
apopyravaꞌea. Nhaepepoa gwereko 
mbejuꞌiaꞌjavuhuvaꞌea maná. Hyruꞌia 
gwereko Arãovaꞌea apoagwera no 
yvyra – kiroki yvyra ipoty. Gwereko 
itapereuhua no – kiroki aꞌea rehe 
Tupanaꞌga okwatijarukaripe ahe ve 
ymyahũvaꞌea.

5 Hyruꞌia arimo ahe imondoukari 
yvagipeveꞌg̃a raꞌangava 
querubinsꞌg̃a raꞌangava. Aꞌea ahe 
japoukari imondovouka pevo yvagipeveꞌg̃aꞌjavaꞌea. Hendyꞌjandyꞌja memei 
yvagipeveꞌg̃aꞌjavaꞌea Tupanaꞌga rendyꞌjava pyvõ. Yvagipeveꞌg̃aꞌjavaꞌea 
ipepojai hyruꞌia arimo hyruꞌia rovapytymbava rehe oꞌama. Aerẽ 
hovapytymbava rehe ikwavaꞌẽharaꞌg̃a nduvihavuhuꞌga gwypygwypyi 
hekoa tomombo ti Tupanaꞌga israelitasꞌg̃a ndekoteꞌvaruhua javo. Aꞌero 
ojapyakarame hehe hovapytymbava rehe g̃a ikwahavaꞌjavi okoteꞌvaruhua 
mombora javo: “Tupanaꞌga oko nhande pyri g̃wenonheꞌyma 
nhanderekoteꞌvaruhua ikwahavaꞌjaveꞌyma,” ei g̃a. 

Aꞌea rehe ti ji namombeꞌupavi kiro.
6 Moisésvaꞌea japopavukarirẽ naneꞌymi ikwavaꞌẽharaꞌg̃a hoi tenda pype 

kokotyvaꞌea pype oporavykyavo Tupanaꞌga pe nahã ga mboheteheteavo ipype.
7 Ojipea pype kikotyvaꞌea pype ikwavaꞌẽharaꞌg̃a nduvihavuhuꞌga 

tehe ga hoi. Outubrog̃werĩa rupi jate, uma vez ano nanani ga tehe ga 
hoi ipype herogwovo mbatepyryva rekoa. Hekoa rerohorame jate ga 
hoi ipype hypyypyita tomombo ti Tupanaꞌga jirekoteꞌvaruhua ji hugwi 
javo. “Tomombo ti ga israelitasꞌg̃a ndekoteꞌvaruhua g̃a hugwi no,” ei ga. 

“Aꞌereki g̃a oko teꞌvaruhu ikwahaveꞌyma,” ei ga hypyypyita.
8  Aꞌero nhande ei: Ojipeꞌg̃a ndohoi tenda pype, xaꞌe nhande. Aꞌea 

rehe Tupanaꞌga raꞌuvapyryva nhande mbojapyakarame ikwahavukari 
nhande ve ojipea. Aꞌero nhande ei: Tenda rekorame po Tupanaꞌga ndeꞌi ve 
yvyakotyveꞌg̃a pe tuhu ti g̃a jiruhava pype ji pyri tuhẽ onhiꞌig̃a ji ve javo.

Hebreus 9

 (Hebreus 9.5)



676

9 Na tuhẽ reki ymyahũ hako. Nhande japyakarame ymyahũvaꞌea 
rehe nhande ei: Ag̃wamo na jitehe nhande ve no. Imbuhutehevaꞌea 
nombojipeꞌai nhanderekoteꞌvaruhua nhande hugwi no mbatepyryva 
rekoa rypyypyja pavẽi. Aꞌereki nomombyryvi nhandereaporog̃ita. 
Nonog̃atui nhandepyꞌa aꞌero nhande monhiꞌig̃ukareꞌyma Tupanaꞌga pe.

10 Ymyahũveꞌg̃a omondo imbuhutehevaꞌea tombokai ti ikwavaꞌẽharaꞌg̃a 
Tupanaꞌga pe javo. Aꞌereki Moisésvaꞌea rembikwatijara eꞌi g̃a pe pemondo 
ti javo. Ojikwaku g̃a g̃wig̃wia ti tiꞌu mbatepyryva tyhya no javo. Ndoꞌui 
g̃a hajihevaꞌea. Ojikwaku g̃a nahanahã ti nhanerembiheiparavuhua javo. 
Ojikwaku g̃a. Aꞌereki aherembikwatijara eꞌi g̃a pe pejikwaku ti javo. Jukwaha 
aꞌero. G̃andeaporog̃ita pe rũi aherembikwatijara eꞌi. G̃andaꞌoa pe jate eꞌi 
aherembikwatijara. Ipyahuvaꞌea rehe Tupanaꞌga nhiꞌig̃irẽ ndatekwavaꞌjavi 
tuhẽ aherembikwatijara rehe. Kirẽ ndeꞌiaꞌjavi aherembikwatijara g̃a pe.

Cristoꞌga ombohete Tupanaꞌga yvagi pe
11 Ag̃wamo Cristoꞌga oko ikwavaꞌẽharaꞌg̃a nduvihavuhuro oporavykyavo 

Tupanaꞌga pe imombyryvuka nhande ve. Kojiꞌi pyryvamo nhande ve aꞌero 
kiro. Yvyakotyveꞌg̃a nembiapoa pype rũi yvyakotyvaꞌea pype rũi ga rekoi 
ikwavaꞌẽharaꞌg̃a nduvihavuhuro. Yvaga pype ga rekoi Tupanaꞌga ruhava pype 
tuhẽ. Pea kojiꞌi pyry hete Tupanaꞌga pe yvyakotyveꞌg̃a apoa hohe tenda hohe.

12  Ohorame yvaga pype Tupanaꞌga ruhava pype ga ndogwerohoi bodes 
rekoa bezerros rekoa tomombo ti Tupanaꞌga yvyakotyveꞌg̃a ndekoteꞌvaruhua 
aꞌero javo. Hekoa pyvõ rũi ga oki yvagi pe aꞌero. Gwekoa rekaꞌvoguka 
ojijukaharaꞌg̃a pe ga omano yva rehe tahepy ji yvyakotyveꞌg̃a javo. Nahã ga 
g̃a ndepygi g̃a mbopiroꞌyavo avuirama g̃andekoteꞌvaruhua hugwi ogwovo 
yvaga pype opytavo. Ojipeji gahoa yvaga pype. Ndohoaꞌjaaꞌjavi ga ipype.

13 Ymyahũ bodes rekoa touros rekoa no, aꞌea ikwavaꞌẽharaꞌg̃a hypyypyi 
israelitasꞌg̃a ndehe. Ombokai g̃a novilha. Ikotiamo novilha mbokaipavipyra yhya 
pyvõ g̃a hypyypyi aꞌea israelitasꞌg̃a ndehe. Israelitasꞌg̃a jikwakupaveꞌymame 
ikwavaꞌẽharaꞌg̃a hypyypyi g̃a ndehe tomombo ti Tupanaꞌga g̃ateꞌvaruhua g̃a 
hugwi javo. Aꞌero israelitasꞌg̃a ndaꞌoa tehe reki g̃a imombyryvukari. Hekoa 
rypyypyja nomombyryvukari israelitasꞌg̃a ndeaporog̃ita reki.

14 Kojiꞌi pyryvamo Cristoꞌga rekoa rekaꞌvogukara mbatepyryva rekoa rekaꞌvoga 
hohe okwahyro pe ndehe. Aꞌereki nhande jikogame ga rehe ga omano nhande 
repyga javo, aꞌero ga omombyry nhandereaporog̃ita. Aꞌereki Tupanaꞌga raꞌuva 
avuiramavaꞌea opoko Cristoꞌga ga nhikwavaꞌeg̃ame Tupanaꞌga pe omanomo. 
Nditeꞌvaruhuiꞌiꞌi Cristoꞌga okokatuavo. Pyryhetevaꞌero ga manoi tahepy ti ji g̃a javo. 
Nhande jikogame ga rehe ga omano nhande repyga javo, aꞌero ga imombopavi 
nhanderekoteꞌvaruhua nhande hugwi nhandereaporog̃ita mombyryva nhandepyꞌa 
nog̃atuavo. Nurã nhande nhiꞌig̃i Tupanaꞌga pe. Tokoaꞌjavyme ti g̃a iteꞌvaruhua rehe 
javo Cristoꞌga manoi nhande repyga. Tupanaꞌga nhiꞌig̃a rupi avuiramaveꞌga nhiꞌig̃a 
rupi ti g̃a toko javo ga manoi nhande repyga.

15 Nurãro g̃waramo Cristoꞌga yvyakotyveꞌg̃a ndepygi omanomo g̃a mongovo 
Tupanaꞌga nhiꞌig̃a rupi ipyahuvaꞌea rupi. Ndokopavi g̃a Moisésvaꞌea rembikwatijara 
rupi ymyahũvaꞌea rupi okoteꞌvaruhuavo ymyahũ. Aꞌero Cristoꞌga manoi g̃a 
mbopiroꞌyavo g̃andekoteꞌvaruhua hugwi tuhu ti g̃a okovo avuirama Tupanaꞌga 
pyri onhiꞌig̃a ga pe javo. Aꞌereki Tupanaꞌga eꞌi jipe g̃a pe g̃a moꞌemoꞌeamo: “Aerẽ 
po ti ji pe mbopiroꞌyukari pendekoteꞌvaruhua hugwi nehẽ. Aꞌero po ti pe nduri 
pejijupa avuirama ji pyri nehẽ,” ei ga onhiꞌig̃a ipyahuvaꞌea rehe.

16-17 Ahe eꞌi: “Nahanahã po ti g̃a herekoi nhimbaterueramo nehẽ ji manorame 
nehẽ,” ei ahe. Ahe manoeꞌymame g̃a ndogwerekoi ahembatera. Ahe manorame 
po ti g̃a tomombeꞌu katu naꞌẽ ahemanoa – kiroki g̃a gwepia ahemanoa. Aꞌereki 
ahe manorame jate pyry g̃a herohoi ahembateruera – kiroki g̃a pe ahe eꞌi jipe.

18  Nurã ymyahũ mbatepyryva manoi Tupanaꞌga nhiꞌig̃ame Moisésvaꞌea 
pe ikwatijaruka. Aꞌereki ahe ojuka mbatepyryva hekaꞌvoga hekoa 
Tupanaꞌga nhiꞌĩpoꞌruavo. “Kiro po ti Tupanaꞌga nopiriani onhiꞌig̃a nehẽ,” 
ei Moisésvaꞌea. “Kiro po ti ga imombyryvi nhande ve mbatepyryva 
manoro g̃waramo,” ei ahe israelitasvaꞌea pe ymyahũ.

19 Moisésvaꞌea omombeꞌu pa katu naꞌẽ israelitasvaꞌea pe nhaporemo Tupanaꞌga 
rembikwatijarukara ymyahũvaꞌea tokwaha ti g̃a javo. Imombeꞌupavirẽ 
israelitasvaꞌea pe Moisésvaꞌea ipyhygi bezerros rekoa bodes rekoa no. Yhya 
ahe ipyhygi no. Okotĩ ahe hekoa yhya pyvõ. Ovelhas rava apopyra – kiroki 
aheremimog̃wag̃ipyra – aꞌea ahe ipyhygi. Ahe opyhy nhungwavaꞌjavuhuvaꞌea 
hissopo. Oapytĩ ahe nhungwavaꞌjavuhuvaꞌea ovelhas rava apopyra pyvõ 
imondeva ikotimbyra pype. Aꞌea pyvõ ahe hypyypyi ikotimbyra Tupanaꞌga 
rembikwatijarukara rehe. Israelitasvaꞌea rehe ahe hypyypyi no.

20 Kirẽ Moisésvaꞌea ei israelitasvaꞌea pe: “Nahanahã ti peko katu 
pejikovo Tupanaꞌga nhiꞌig̃a rupi. Nahã ga opota. Pehepia hekoa. 
Mbatepyryva manoro g̃waramo nhande ei: Tupanaꞌga nhiꞌig̃a nhande ve 
ko aꞌitituhẽvaꞌea – kiroki ganhiꞌig̃a eꞌi nahanahã po ti ji pe pokokatui kiro 
nehẽ javo. Ndojirojijyi ganhiꞌig̃a nhande ve,” ei Moisésvaꞌea.

21 Na jitehe Moisésvaꞌea hypyypyi hekoa tenda rehe. Tendapypevaꞌea no 
– kiroki aꞌea ikwavaꞌẽharavaꞌea opoꞌru oporavykyrame Tupanaꞌga pe nahã 
ga mboheteavo – aꞌea rehe ahe hypyypyi mbatepyryva rekoa ymyahũ.

22  Aerẽ naneꞌymi hekoa ikwavaꞌẽharaꞌg̃a hypyypyi mbatera rehe 
nhaporemo gwerevi tamombyry Tupanaꞌga pe javo – kiroki mbatera g̃a 
opoꞌru oporavykyrame Tupanaꞌga pe. Aꞌea pyry pa Tupanaꞌga pe aꞌero. 
Naneꞌymi g̃a ikwavaꞌeg̃i Tupanaꞌga pe jukapyra rekoa hekaꞌvoga israelitasꞌg̃a 
ndepyga kiro po ti Tupanaꞌga imombori pendekoteꞌvaruhua pe hugwi aꞌero 
nehẽ javo g̃a pe. Aꞌereki nahã eꞌi Tupanaꞌga rembikwatijarukara Moisésvaꞌea 
pe. G̃a ikwavaꞌeg̃eꞌymame jukapyra rekoa hekaꞌvogeꞌyma, Tupanaꞌga 
nomombori g̃andekoteꞌvaruhua g̃a hugwi ikwahavaꞌjava.

23 Mbatepyryva rekoa pyvõ Moisésvaꞌea omombyry Tupanaꞌga pe 
yvyakotyvaꞌea yvagipevaꞌeaꞌjavaꞌea tenda tendapypevaꞌea reheve. Aꞌereki 

Tupanaꞌga eꞌi na ahe ve. Pyry pa aꞌea Tupanaꞌga pe aꞌero. Hekoa ko 
yvyakotyvaꞌea mombyryhava. Yvagipevaꞌea mombyryhava kojiꞌi pyryvamo 
yvyakotyvaꞌea mombyryhava hohe aꞌero. Aꞌereki Tupanaꞌga eꞌi na.

24 Na tuhẽ. Aꞌereki Cristoꞌga yvagi pe tuhẽ oho yvyakotyveꞌg̃a 
ndeaporog̃ita mombyryharamo. Pevo ga jipiukari ag̃wamo Tupanaꞌga 
rovai pyteri pe nhande repyga. Yvyakotyvaꞌea pype rũi ipojykahetehava 
pype rũi ga hoi – kiroki yvagipevaꞌeaꞌjavaꞌea ahe oapo yvya koty ymyahũ.

25 Ymyahũ ano nanani ikwavaꞌẽharaꞌg̃a nduvihavuhuꞌga oho 
ipojykahetehava pype yvyakotyvaꞌea pype jukapyra rekoa herogwovo ipype.

Cristoꞌga ki aꞌe te ga omano ojipeji gwekoa tuhẽ hekaꞌvoguka. 
Nomanoaꞌjaaꞌjavi ga. Nurã ojipeji gahoa yvaga pype. Ndohoaꞌjaaꞌjavi ga. 
26 Jypya Cristoꞌga nomanoi aꞌero. Aerẽ ga nomanoaꞌjaaꞌjavi. Aꞌereki ojipeji 
ga omano. Mbapava koty ga jijukaukari omanomo ojipeji tamombo pa hete 
ji yvyakotyveꞌg̃a ndekoteꞌvaruhua g̃a hugwi javo. Nahã hahyro ga pe ojipeji.

27 Yvyakotyveꞌg̃a ti tomano ojipeji. Omanorẽ po ti g̃a tojipiuka 
Tupanaꞌga pe nehẽ. Aꞌero po ti ga ei g̃andeaporog̃itapyryva pe 
g̃andeaporog̃itateꞌvaruhua pe nehẽ no.

28 Yvyakotyveꞌg̃a javijitehe Cristoꞌga manoi ojipeji. Onhikwavaꞌẽ 
ga ojijukauka. Nahã ga herekoi heꞌyjuhuveꞌg̃a ndekoteꞌvaruhua ojihe 
omanorame g̃a ndepyga. Aerẽ po ti ga ruraꞌjavi ojipiukaraꞌjava yvya koty 
nehẽ. Uhuraꞌjavame po ti ga nomanoaꞌjavi g̃a ndepyga nehẽ. Ndeꞌiaꞌjavi po 
ti ga nehẽ: “Kiro po ti ji manoi imomboa g̃andekoteꞌvaruhua g̃a hugwi.” Aꞌea 
rũi po ti ga ei nehẽ. Uhuraꞌjavame yvya koty po ti ga togweroho g̃a ojupi 
yvagi pe g̃a pokoga nehẽ – kiroki g̃a opota hete garura uhu po ti ga nehẽ javo.

Cristoꞌga omombo pa hete g̃andekoteꞌvaruhua avuirama

10  1 Okorame Moisésvaꞌea rembikwatijara rupi israelitasꞌg̃a okwaha 
xunhi aerẽ po ti pyry hete nehẽ javo. G̃a ndokwahapavi reki 

aerẽvaꞌea pyryvaꞌea. Ano nanani g̃a heruri Tupanaꞌga pe mbatepyryva 
jukapyra okovo Moisésvaꞌea remimombeꞌua rupi. Jukapyra nomombyryvi 
tuhẽ reki g̃andeaporog̃ita. Nonog̃atui g̃apyꞌa no. 2  Po jukapyra omombyry, 
aꞌero po g̃a ndojukaaꞌjaaꞌjavi te hamo. Po jukapyra omombyry, aꞌero 
po g̃a ei hamo: “Nihenonhaꞌjavi nhande nhanderekoteꞌvaruhua. Aꞌereki 
jukapyra nhande mbopiroꞌy jugwi avuirama,” e po g̃a hamo.

Aꞌea rũi reki g̃a ei. 3 Aꞌereki ano nanani herurame mbatepyryva jukapyra g̃a 
okwahavaꞌjavaꞌja okoteꞌvaruhuagwera. 4 Aꞌereki touros rekoa rekaꞌvoga bodes 
rekoa rekaꞌvoga pavẽi nomomborukari aherekoteꞌvaruhua ahe hugwi. Aꞌiti a.

5 Nurã uhurame yvya koty Cristoꞌga ei Tupanaꞌga pe:
“Mbatepyryva jukapyra imbuhutehevaꞌea reheve nde nderepotari.
Nurã nde japoi jiraꞌoa ji ve ji mongovo yvyakotyvaꞌeramo.

 6 Nerenhimohemaꞌjavi nde mbatepyryva imbokaipyra rehe 
imbuhutehevaꞌea rehe no

– kiroki aꞌea g̃a ojuka tomombo ti ga nhanderekoteꞌvaruhua javo.
 7 Nurã ji ei nde ve jiruvihavuhuhetea pe: Agwa ji ami.

Ajo ji avo yvya koty tako ti nenhiꞌig̃a rupi javo.
Nahã nerembikwatijarukara ji mombeꞌui imamanipyra pype livro 

pype,” ei Cristoꞌga Tupanaꞌga pe.
8  Nahã Cristoꞌga ei: “Nderepotari nde jukapyra mbatepyryva mbokaipyra 

no imbuhutehevaꞌea no ojipea imbuhutehevaꞌea no – kiroki aꞌea g̃a ojuka 
tomombo ti Tupanaꞌga nhanderekoteꞌvaruhua javo,” ei Cristoꞌga Tupanaꞌga 
pe. “Aꞌea nhaporemo nde nderepotari enhimohemaꞌjaveꞌyma hehe.” Aꞌea 
Cristoꞌga ei imbuhutehea pe ojipea pe no – kiroki aꞌea pe Moisésvaꞌea 
rembikwatijara eꞌi pemondo ti Tupanaꞌga pe javo.

9 Kirẽ ga ei gwuvihavuhuheteꞌga pe: “Agwa ji ami. Ajo ji avo yvya koty 
tako ti nenhiꞌig̃a rupi javo,” ei Cristoꞌga Tupanaꞌga pe.

Aꞌea erame ga ei: “Ndatekwavaꞌjavi Moisésvaꞌea rembikwatijara rehe – 
perope omombeꞌu mbatepyryva jukapyra. Kiro ji yvyakotyveꞌg̃a mongoi 
Tupanaꞌga nhiꞌĩpyahua rupi. Aꞌea Tupanaꞌga ipotari.” Aꞌea Cristoꞌga ei 
oꞌerame Tupanaꞌga pe tako ti ji nenhiꞌig̃a rupi javo.

10 Okovo Tupanaꞌga remimbotarimovaꞌea rupi Jesus Cristoꞌga 
jijukaukari omanomo imomboa nhanderekoteꞌvaruhua nhande hugwi. 
Nahã ga nhande mombyryvi avuirama toko ti g̃a Tupanaꞌgarehevaꞌero 
avuirama javo. Ndojijukaukaraꞌjaraꞌjavi ga. Ojipeji ga jijukaukari.

11 Ymyahũ ikwavaꞌẽharaꞌg̃a ami oporavykyavo ikwavaꞌeg̃a Tupanaꞌga pe 
mbatepyryva jukapyra ikwavaꞌẽvaꞌeg̃a. Kotihĩtihĩ g̃a ami ikwavaꞌeg̃a imbokaita 
g̃wig̃wia jipi tomombo ti Tupanaꞌga israelitasꞌg̃a ndekoteꞌvaruhua javo. Emo 
mbatepyryva kwavaꞌeg̃a nomomborukari tuhẽ reki g̃andekoteꞌvaruhua g̃a hugwi.

12  Cristoꞌga ki aꞌe te ojijukaukarirẽ ga apygi Tupanaꞌga pyri gajohukoty 
rũi okovo huvihavamo. Ga ndojijukaukaraꞌjaraꞌjavi. Ojipeji ga jijukaukari 
onhikwavaꞌeg̃a tamombo pa hete ti ji yvyakotyveꞌg̃a ndekoteꞌvaruhua g̃a 
hugwi javo. Aꞌero gamanoypyagwera jate pyry Tupanaꞌga pe yvyakotyveꞌg̃a 
nhaporemo imomborukari okoteꞌvaruhua Jesusꞌga pe okojirame. 13 “Aerẽ 
po ti Tupanaꞌga imombigukari nhiarõeꞌỹveꞌg̃a popoakara g̃a mongovo 
nhinhiꞌig̃a rupi nehẽ,” ei Jesusꞌga oapyga Tupanaꞌga pyri.

14 Ojipeji ga jijukaukari Tupanaꞌga remimoꞌẽharaꞌg̃a ndeaporog̃ita 
mombyrypava avuirama inog̃atuavo g̃apyꞌa. Nahã ga g̃a pokogi 
imombopava g̃andekoteꞌvaruhua g̃a hugwi.

15 Aꞌea Tupanaꞌga raꞌuva ikwahavukari nhande ve no imombeꞌurame 
Tupanaꞌga nhiꞌig̃a javo. Eꞌi naꞌẽ:
 16 “Tupanaꞌga eꞌi:

‘Aerẽ ipyahuvaꞌea rehe po ti ji nhiꞌig̃i israelitasꞌg̃a pe nehẽ,’ ei Tupanaꞌga.
‘Nhinhiꞌig̃a po ti ji imongi g̃apyꞌa pe.
Aꞌero po ti g̃a hendukatupotari nhinhiꞌig̃a okovo pota hupi nehẽ.
G̃aꞌakag̃i pe po ti ji inog̃i nhinhiꞌig̃a

nahanahã peko katu ti javo g̃a pe,’ ei Tupanaꞌga,” eꞌi Tupanaꞌga raꞌuva.
17 Aerẽ iꞌei:

“‘Nahenonhaꞌjavi po ti ji avuirama g̃andekoteꞌvaruhua g̃apyryveꞌyma reheve
ikwahapavaꞌjaveꞌyma nehẽ,’ ei Tupanaꞌga,” eꞌi Tupanaꞌga raꞌuva.

18 Tupanaꞌga imombopaheteukari nhanderekoteꞌvaruhua ikwahavaꞌjaveꞌyma 
Jesusꞌga manoro g̃waramo. Nurãro g̃waramo ndatekwavaꞌjavi mbatepyryva 
jukaaꞌjava rehe. Ndatekwavaꞌjavi Jesusꞌga manoaꞌjava rehe no. Aꞌereki ojipeji 
omanomo ga omombo pa nhanderekoteꞌvaruhua nhande hugwi.

Xanhiꞌĩ ti Tupanaꞌga pe nhanenhimomiranama
19 Oreirũ, oroꞌe ore. Pyry hete Tupanaꞌga pe nhande nhiꞌig̃i ga pe kiro 

Jesusꞌga gwekoa rekaꞌvogukaro g̃waramo omanomo nhande repyga.
20 Ymyahũ ikwavaꞌẽharaꞌg̃a nduvihavuhuꞌga tehe ga kwavi ogwovo 

hovapiahava cortina aherovai ogwovo ipojykahetehava pype. Pea Tupanaꞌga 
opojyka hete ojive. Ikwavaꞌẽharaꞌg̃a nduvihavuhuꞌga tehe oho ipype taho 
ti Tupanaꞌga rovai pyteri pe nhinhiꞌig̃a ga pe javo. Tegwete ojipeꞌg̃a hohava 
hovapiahava aherovai Tupanaꞌga pyri. Nurã g̃a nonhiꞌig̃i Tupanaꞌga pe pevo.

Nhande ki aꞌe te xanhiꞌĩ Tupanaꞌga pe kiro Jesusꞌga manoro g̃waramo 
nhande repyga okovo Tupanaꞌga remimbotarimovaꞌea rupi. Avuirama 
Jesusꞌga oko. Nurã avuirama po ti nhande nhiꞌig̃i Tupanaꞌga pe nehẽ.

21 Jesusꞌga ko ikwavaꞌẽharaꞌg̃a nduvihavuhuꞌga Tupanaꞌga pe. Ga ko 
nhanderuvihavuhuheteꞌga no Tupanaꞌgareheveꞌg̃a ndepiakatuavo nhande 
repiakatuavo nhande mongomongovo onhiꞌig̃a rupi. 22 Nurã ti xanhiꞌĩ Tupanaꞌga 
pe ga mboheteavo. Tiandereaporog̃ita katu ti xako ti Tupanaꞌga reaporog̃ita rehe 
jate nhanenhiꞌig̃ame ga pe. Xajiko hete tuhẽ ti ga rehe tianerendu ti ga javo.

Ymyahũ ikwavaꞌẽharaꞌg̃a gwypygwypyi mbatepyryva jukapyra rekoa g̃a ndehe 
timombyry g̃a javo. Ikwavaꞌẽharaꞌg̃a g̃a hei yhya pyvõ no timombyry g̃a javo.

Na jitehe ojijukaukaro g̃waramo gwekoa rekaꞌvoguka Cristoꞌga 
imombori nhanderekoteꞌvaruhua nhande hugwi imombyryva 
nhandereaporog̃ita inog̃atuavo nhandepyꞌa. Nurã nhande piroꞌyro avuirama 
nhanderekoteꞌvaruhua hugwi. Nahã ti nhandekokatuavo xanhiꞌĩ Tupanaꞌga pe.

23 Xanhimombeꞌupigyme ti ojohupe. Xaꞌe ti: Okovo Tupanaꞌga 
remimbotarimovaꞌea rupi Jesusꞌga omano nhanderepyga imomboa 
nhanderekoteꞌvaruhua nhande hugwi nhande mongovo Tupanaꞌga pyri. 
Aꞌero po ti nhande ruvi ga pyri avuirama nhanenhiꞌig̃a ga pe aꞌero nehẽ. Aꞌea 
ti xaꞌe ojohupe nhandejikohetepigeꞌyma ga rehe. Aꞌereki Tupanaꞌga nopiriani 
onhiꞌig̃a. Ga eꞌi: “Aerẽ po ti ji pe mbopiroꞌyukari pendekoteꞌvaruhua hugwi. 
Aꞌero po ti pe nduri pejijupa avuirama ji pyri nehẽ,” ei ga.

24 Tiandereaporog̃ita katu ti nhandejogwehe. Xaꞌe ti ojohupe: Xanhoarõ 
hete ti nhandejopokokatuavo.

25 Xanhimonoꞌonoꞌombigyme ti. Xanhimonoꞌõ ti Tupanaꞌga nhiꞌig̃a 
renduva. Jaraꞌg̃a nonhimonoꞌog̃aꞌjavi Tupanaꞌga nhiꞌig̃a renduveꞌyma. G̃a ja 

rũi ti xako. Nambegwei po ti Jesusꞌga nhandepojykahareteꞌga ruraꞌjavi nehẽ 
taꞌe ti ji g̃a pe g̃andeaporog̃ita rehe javo. Nurã kojiꞌi ti xanhombohoryory jipi 
Tupanaꞌga pyryva mombeꞌgwovo ojohupe nhandejikoheteavo ga rehe.

26 Tikwaha nhande aꞌitituhẽvaꞌea Cristoꞌga mombeꞌua nhanderekoteꞌvaruhua 
momboharaꞌga mombeꞌua. Ikwahavirẽ po nhande ndiakoteꞌvaruhuahai hamo. 
Po nhande xako teꞌvaruhu aha jipi, aꞌero nimombohavi nhanderekoteꞌvaruhua 
pe. Aꞌereki ahã nhande ve ojipeꞌga nhanderekoteꞌvaruhua momboharaꞌga 
jijukaukaharaꞌga. 27 Ahaname nhanderekoteꞌvaruhua mombohavamo 
nhande kyhyji avuirama javo: Aerẽ po ti Tupanaꞌga ei nhande ve nehẽ: 

“Pendeaporog̃ita ko pehoag̃wama tata pype.” Aꞌea po ti ga ei onhimonhaꞌngavo 
nhande rehe nehẽ. Hahy hete po ti nhande ve tata pype avuirama aꞌero nehẽ. 
Nahã po ti ga oarõeꞌỹveꞌg̃a mokaꞌnhymbavi nehẽ.

28  Ymyahũ israelitaꞌga rekoeꞌymame Moisésvaꞌea rembikwatijara rupi 
iteꞌvaruhu ga pe. Aꞌereki Moisésvaꞌea rembikwatijara rehe ga ndokoi. 
Garekoteꞌvaruhua kwahavame g̃a ei: “Ndokoi ga aherembikwatijara rupi. 
Oko teꞌvaruhu ga aꞌero. Ore ga repiagi.” Po doisveꞌg̃a ei aꞌea, po trêsveꞌg̃a 
ei, aꞌero g̃anduvihavaꞌg̃a ga jukai. Ndoporogwetygi g̃a ga ymyahũ.

29 Ag̃wamo po ti iteꞌvaruhuhetero ojipeꞌga pe kaitu nehẽ ga erame: 
“Ndajikogi ji Cristoꞌga rehe. Ndakoi po ti ji ganhiꞌig̃a rupi nehẽ. Ga ko 
Tupanaꞌga raꞌyraꞌga rũi.” Po ga ei aꞌea, aꞌero po ti iteꞌvaruhuhetero ga pe 
nehẽ. Aꞌereki ga ombotegwete Tupanaꞌga raꞌyraꞌga.

Omano Cristoꞌga hekaꞌvoguka gwekoa okovo Tupanaꞌga nhiꞌĩpyahua rupi 
imomboa yvyakotyveꞌg̃a ndekoteꞌvaruhua g̃a hugwi. Nahã ga g̃a mombyryvi 
tonhiꞌĩ ti g̃a Tupanaꞌga pe javo. Po akojaꞌga iteꞌvaruhuveꞌga pyryvamo Cristoꞌga 
manoro g̃waramo ga pe. Po ga aerẽ eꞌi: “Ndikwahyi reki ji rehe gamanoa. Omano 
tehe reki ga,” e po ga. Po ga ei aꞌea, aꞌero po ti iteꞌvaruhuhetero ga pe nehẽ.

Tupanaꞌga raꞌuva okwahavuka Cristoꞌga pyryva ga pe ga pokoga novĩa. 
Emo ojikopotareꞌymame Cristoꞌga rehe ga Tupanaꞌga raꞌuva mbotegwetei. 
Aꞌero po ti iteꞌvaruhuhetero ga pe nehẽ.

30 Tikwaha hete nhande Tupanaꞌga. Gaha eꞌi:
“Jihi po ti ajipy g̃a ndehe nehẽ.
G̃a ndekoteꞌvaruhurame po ti ji ikwepygi g̃andekoteꞌvaruhua nehẽ 

ikwahavuka hahyvaꞌea g̃a pe nehẽ,” ei ga.
Onhiꞌig̃aꞌjavame ga ei:

“Jihi po ti amondo hahyvaꞌea jijiheveꞌg̃a pe nehẽ g̃a 
ndekoteꞌvaruhurame,” ei Tupanaꞌga nhandepojykahareteꞌga.

Na tuhẽ po ti nhande ve nhande rekoteꞌvaruhurame nehẽ. 
31 Tupanaꞌga ko avuiramaveꞌga. Ga imondorame hahyvaꞌea nhande ve 
iteꞌvaruhuhetero nhande ve aꞌero.

32 Pekwahavaꞌja ti ymyaꞌĩvaꞌea. Ymyaꞌĩ Tupanaꞌga okwahavuka Cristoꞌga pe 
me. Ga ga kwahavukarirẽ pe me pejiko pe ga rehe. Aꞌea rupi penhimomirana 
pe ojipeꞌg̃a imondorame hahyhetevaꞌea pe me. Ndapejikopigi pe ga rehe 

penhimboitavo hahyrame pe me. 33 Cristoꞌga arõeꞌỹveꞌg̃a pe mbotegwetei 
heꞌyiveꞌg̃a ndovaki pe nderekomemuamo imondovo hahyvaꞌea pe me pejikoga 
g̃waramo Cristoꞌga rehe. Aerẽ ojipeꞌg̃a pe g̃a teꞌvaruhuro imondovo hahyvaꞌea g̃a 
pe. Hahyrame g̃a pe pe jikotyꞌari g̃a pavẽi g̃a pokoga. Aꞌero hahyramo pe me no.

34 Peporogwety pe cadeiapypeveꞌg̃a no. Tupanaꞌga arõeꞌỹveꞌg̃a g̃a mongi 
ipype. Aꞌereki Tupanaꞌga arõeꞌỹveꞌg̃a ndopotari g̃a jikogame Tupanaꞌga rehe. 
Ojipeꞌg̃a ipyhygaharame ojive pembatera pe hugwi pe napendoryndorypigi reki. 
Aꞌea rupi pe ei: “Orogwereko ore pyryvaꞌea yvagi pe. Kojiꞌi pyry yvagipevaꞌea 
yvyakotyvaꞌea hohe. Yvagipevaꞌea niymyani. Ndopavi,” peꞌe pe ikwahava.

35 Nurã ti tapejikopigi Tupanaꞌga rehe. Pe jikohetero g̃waramo po ti 
Tupanaꞌga imbuhuri ikwepykava pyryvaꞌea pe me nehẽ. 36 Penhimomirana 
ti aꞌero ga nhiꞌĩpoꞌruavo Tupanaꞌga nopiriani g̃wembiꞌeagwera javo. Aꞌero 
jate ti ga imombyryvi pe me pe nderogwovo pe mongovo avuirama yvagi 
pe ojipyri nehẽ. 37 Aꞌereki Tupanaꞌga rembikwatijarukara eꞌi:

“‘Aereꞌĩ po ti ga ruri nehẽ
– kiroki ga pe g̃a eꞌi ga po ti uhu nehẽ javo.

Nambegwei po ti ga ruri nehẽ,’ ei Tupanaꞌga,” eꞌi ikwatijaripyra.
 38 “‘Naneꞌymi po ti nhiremimombyryveꞌg̃a jikogi ji rehe okovo jipi,’ ei Tupanaꞌga.

‘Aꞌero po ti g̃a ndekoi ji pyri avuirama nehẽ.
Po g̃ambyteripeveꞌg̃a ndojikogaꞌjavi ji rehe ojipeꞌavo ji hugwi 

ojipeꞌg̃a pojihuva g̃waramo,
aꞌero po ti ji ndajiroryvi g̃a ndehe nehẽ,’ ei Tupanaꞌga,” eꞌi ikwatijaripyra.

39 Kiroki g̃a ojipeꞌg̃a pojihu ojipeꞌavo Tupanaꞌga hugwi ojikogeꞌyma ga rehe – 
g̃ahã po ti oho hahyvaꞌea ruvihava pype opytavo avuirama okaꞌnhymbava nehẽ.

Nhande ki aꞌe te, g̃a ja rũi nhande xako. Ojipeꞌg̃a ja nhande xako. 
Ojikohetero g̃waramo Tupanaꞌga rehe po ti g̃a ndekoi avuirama ga pyri 
nehẽ. G̃a ja tuhẽ nhande rekoi nhandejikoga ga rehe.

Ymyahũvaꞌea ojiko hete Tupanaꞌga rehe

11  1 Nhandejikoga g̃waramo Tupanaꞌga rehe nhande ei: Nahanahã po ti 
Tupanaꞌga imombyryvi nhande ve nehẽ. Ndihepiapavi ve Tupanaꞌga 

remimombyryva nhande ve. Emo Tupanaꞌga nopiriani g̃wembiꞌeagwera. 
Nurã po ti nhande hepiapavi garemimombyryva nehẽ, xaꞌe nhande 
ikwahaheteavo. Ndirojijyi nhande nhanenhiꞌig̃a heroviaheteavo.

2 Israelitasꞌg̃a nemboypya nhaneremboypya jikoga g̃waramo Tupanaꞌga rehe 
Tupanaꞌga ei ahe mombeꞌgwovo hako: “Pyry hete g̃a ojikoga ji rehe,” ei ga hako.

3  Nhandejikogame Cristoꞌga rehe nhande ei ikwahava: Ymyahũ 
Tupanaꞌga oapo yvya yvaga reheve javo jupe hako. Aꞌero yvya ojihu 
yvaga pavẽi hako. Mbatera rũi ga oapo yvagamo yvyaramo no. Aꞌereki 
ganhiꞌig̃a rupi te oko. Aꞌero jate jipiukari nhande ve, xaꞌe nhande.

4 Ymyahũ ojikoga g̃waramo Tupanaꞌga rehe Abelvaꞌea heruri 
imbuhutehevaꞌea Tupanaꞌga pe hako. Nurã Abelvaꞌea remimbuhutehevaꞌea 

kojiꞌi pyry Caimvaꞌea remimbuhutehevaꞌea hohe Tupanaꞌga pe. Abelvaꞌea jikoga 
g̃waramo Tupanaꞌga rehe Tupanaꞌga ei: “Pyry hete Abelꞌga imbuhua ji ve,” ei ga.

Abelvaꞌea jikoga g̃waramo Tupanaꞌga rehe Abelvaꞌea mombeꞌua 
ikwahavukari ag̃wamo vehevi nhande ve ahe ja ti pejiko Tupanaꞌga rehe 
javo. Nahã Abelvaꞌea mombeꞌua ikwahavukari nhande ve ahe manoheterẽ. 
Nurã nhande ei: Pyry nhande jikogi Tupanaꞌga rehe Abelvaꞌea ja.

5 Ymyahũ ojikoga g̃waramo Tupanaꞌga rehe Enoqueꞌga nomanoi. Aꞌereki 
Tupanaꞌga gwerojiupiripe ga rerogwovo yvagi pe ga momanoukareꞌyma. Nurã 
yvyakotyveꞌg̃a ndohepiagaꞌjavi ga rekarame. Ohoa renonde Enoqueꞌga Tupanaꞌga 
mbohoryvi ojikoga g̃waramo ga rehe. Tupanaꞌga rembikwatijarukara eꞌi aꞌea rehe.

6 Kiroki ga ndojikogi Tupanaꞌga rehe – ga rehe Tupanaꞌga ndohoryvaꞌjavi. Kiroki 
ga onhiꞌĩ pota Tupanaꞌga pe tomombyry ti ga ji ve javo – gaha ti togwerovia hete, 
Tupanaꞌga okoji okovo jiruvihavuhuhetero javo. Ojipevaꞌea po ti ga togwerovia 
javo: “Aꞌitituhẽvaꞌea rehe Tupanaꞌga nhiꞌig̃i ahe mbojikoga ojihe. Kiroki g̃a okwaha 
pota hete Tupanaꞌga – g̃a pe Tupanaꞌga imombyryvi.” Aꞌea ti ga teꞌi ojikoheteavo 
Tupanaꞌga rehe – kiroki ga onhiꞌĩ pota Tupanaꞌga pe tomombyry ti ga ji ve javo.

7 Ymyahũ ojikoga g̃waramo Tupanaꞌga rehe Noévaꞌea Tupanaꞌga 
rendukatui Tupanaꞌga omomoranduvame. Tupanaꞌga ei ahe ve: 

“Nahanahã po ti iteꞌvaruhuro pe me yvya koty nehẽ. Okyrahivuhu po ti 
pe me nehẽ. Pe ndapehepiagi ve navaꞌea,” ei Tupanaꞌga Noévaꞌea pe.

Henduvame Noévaꞌea heroviahetei Tupanaꞌga nhiꞌig̃a. Nurã ahe japoi 
yhara ruvihavuhua. “Tonhinhamba ti nhirembirekohẽa, jiraꞌyraꞌg̃a, 
nhikunhamembyraꞌg̃a ipype ji pavẽi xamanoyme ti yhya pype javo,” ei ahe.

Heꞌyjuhuvaꞌea yvyakotyvaꞌea ndojikogi Tupanaꞌga rehe heroviareꞌyma 
ganhiꞌig̃a. Noévaꞌea ki aꞌe te ojiko hete Tupanaꞌga rehe. Nurã Tupanaꞌga 
ei Noévaꞌea pe: “Ndepyry hete nde ejikoga ji rehe,” ei ga. Nahã Noévaꞌea 
imboukwahavukari yvyakotyvaꞌea rekoteꞌvaruhua reki.

8  Ymyahũ ojikoga g̃waramo Tupanaꞌga rehe Abraãovaꞌea Tupanaꞌga 
rendukatui ga erame: “Ejijyi ti egwyra hugwi. Eheja ti ejeꞌyjaꞌg̃a. 
Hajiheveꞌg̃a gwyri pe ti eho,” ei Tupanaꞌga Abraãovaꞌea pe.

Ga renduvame Abraãovaꞌea hoi aꞌero okovo ganhiꞌig̃a rupi ogwovo 
ogwyra hugwi mome tuvi g̃agwyra javo ikwahaveꞌyma. Ahe vahemame 
hajihevaꞌea gwyri pe Tupanaꞌga ei hepiuka ahe ve: “Avoveꞌg̃a gwyra ti ji 
imondoi nde ve nehẽ,” ei Tupanaꞌga Abraãovaꞌea pe.

9 Ojikoga g̃waramo Tupanaꞌga rehe, pevo Abraãovaꞌea herojijyjijyi 
tendas gwuhava imohimohina pevovaꞌea gwyri pe. Aꞌereki Tupanaꞌga eꞌi: 

“Avoveꞌg̃a gwyra ti ji imondoi nde ve nehẽ,” ei Tupanaꞌga ahe ve.
Pevovaꞌea gwyri pe ahe herojijyjijyi tendas imohimohina hajihevaꞌero. 

Aꞌereki ahe ndogwerekoi ve ogwyra pevo. Na jitehe pevovaꞌea gwyri pe jitehe 
aherakykwepoharavaꞌea herojijyjijyi tendas imohimohina Isaquevaꞌea Jacóvaꞌea 
pavẽi nhaneramonhavaꞌea. Aꞌereki Abraãovaꞌea raꞌyravaꞌea pe Isaquevaꞌea 

pe Tupanaꞌga ei no: “Avoveꞌg̃a gwyra ti ji imondoi nde ve nehẽ,” ei Tupanaꞌga 
Isaquevaꞌea pe. Aerẽ aꞌea jitehe ga eꞌi Isaquevaꞌea raꞌyravaꞌea pe Jacóvaꞌea pe.

10 Ojiko Abraãovaꞌea Tupanaꞌga rehe herojijyjijyita. Aꞌereki ahe eꞌi 
oyvyteri pe: “Tupanaꞌga ojapyaka naꞌẽ cidade rehe nahanahã ti ji japokatui 
nehẽ javo. Ndopavi po ti Tupanaꞌga rembiapoa cidade yvagi pe nehẽ.” Aꞌea 
ahe ei ogwovo pota pevo tapyta ti ji ipype yvagipevaꞌea pype nehẽ javo.

11-12  Ojikoga g̃waramo Tupanaꞌga rehe Saravaꞌea tuhẽ ahe raꞌyramo. Ahe 
raꞌyramo okoaꞌjaveꞌymame yvyvo oxavaꞌero g̃waramo. Ymya Abraãovaꞌea 
ndataꞌyraꞌjavi oxavaꞌehetero g̃waramo Saravaꞌea rembirekovaꞌea. Aꞌea 
rupi vehevi ahe raꞌyramo Saravaꞌea pe. Aꞌereki Tupanaꞌga Saravaꞌea 
mbotaꞌyruka Abraãovaꞌea pe. Aꞌereki ahe ojiko hete ga rehe ga rerovia ga 
erame ahe ve: “Aerẽ po ti nde ejaꞌyraꞌga mboꞌari nehẽ,” ei ga ahe ve.

Saravaꞌea gwaꞌyravaꞌea mboꞌari aꞌero Abraãovaꞌea raꞌyravaꞌea. Aerẽ 
heꞌyjuhu Abraãovaꞌea rakykwepoharaꞌg̃a. Jaytataꞌia heꞌyjuhu yvagi 
pe. Na jitehe aherakykwepoharaꞌg̃a heꞌyjuhu jaytataꞌia ja. Heꞌyjuhu 
yꞌytig̃a hayꞌiuhuvaꞌea ypiahua ruvihavuhua rembeyvyrivaꞌea. Nhande 
nimoꞌembavi reki yꞌytig̃a hayꞌiuhuvaꞌea maramomi heꞌyjuhua javo. 
Aꞌereki heꞌyjuhu hete. Na jitehe nhande nimoꞌembavi Abraãovaꞌea 
rakykwepoharaꞌg̃a. Aꞌereki g̃a heꞌyjuhu hete yꞌytig̃a ja hayꞌiuhuvaꞌea ja.

13 Ymyahũ ojikoga Tupanaꞌga rehe ahe omanomba: Saravaꞌea, Abraãovaꞌea, 
Isaquevaꞌea, Jacóvaꞌea. Ndopyhygi ve ahe yvya – kiroki aꞌea pe Tupanaꞌga ei ahe 
ve avoveꞌg̃a gwyra ti ji imondoi nde ve nehẽ javo. Opapavipe ahe. Tupanaꞌga 
eagwera ahe ve ndohoi ve japiavo. Ahe eꞌi pa reki: “Aerẽ po ti ga imbuhuri 
tuhẽ nhande ve nehẽ. Aꞌereki ga eꞌi nhande ve nahanahã po ti ji pe pokokatui 
nehẽ javo. Nahã ga egaꞌei nhande ve,” ei ahe. Aꞌea ahe epavi ga reroviaheteavo 
omanombavame ojikoheteavo ga rehe gworygworyvamo ganhiꞌig̃a rehe ojive. 
Ojipevaꞌea pe ahe ei javo: “G̃agwyripeveꞌg̃a ja rũi ko nhande. Avovaꞌea rũi ko 
nhande,” ei ahe. “Aꞌereki yvyakotyvaꞌea ko nhandegwyra rũi,” ei ahe.

14 Kiroki g̃a eꞌi aꞌea – g̃a okwahavuka ojeaporog̃ita. Aꞌero 
g̃anenduharaꞌg̃a ei: “Hajihevaꞌea g̃a opota hete ojive aꞌero yvya,” ei g̃a.

15 Po Abraãovaꞌea aherakykwepoharavaꞌea pavẽi ojivy pota ogwyrueri pe, aꞌero 
po ahe ojivyripe ogwovo ogwyrueri pe gweꞌyjavaꞌea pyri. 16 Ndojivypotari ahe 
reki. Aꞌereki ahe eꞌi: “Kojiꞌi nhande tipota hajihevaꞌea – kiroki aꞌea kojiꞌi pyry hete 
nhandegwyruera hohe avovaꞌea hohe no. Yvagipevaꞌea nhande tipota,” eꞌi pa ahe.

Nurã Tupanaꞌga poyjahetero ahe rehe javo: “Ji ko 
g̃anduvihavuhuhetero g̃anemimboheteharamo.” Aꞌea Tupanaꞌga ei 
gworyvamo ahe rehe imboavujikwepava cidade ahe ve yvagi pe.

17 Ojikoga g̃waramo Tupanaꞌga rehe Abraãovaꞌea Isaquevaꞌea jukai 
gwerevi. Aꞌereki Tupanaꞌga eꞌi Abraãovaꞌea pe: “Ejuka ti ejaꞌyraꞌga Isaqueꞌga 
ga kwavaꞌeg̃a ji ve ikwavaꞌẽhava rehe.” Aꞌea Tupanaꞌga ei Abraãovaꞌea pe. 
Aꞌereki ga eꞌi oyvyteri pe tahepia ji Abraãoꞌga remiarõhetea ji rehe javo.

Ymyaꞌĩ Tupanaꞌga eꞌi jipe Abraãovaꞌea pe: “Aerẽ po ti ji imombyryvi nde 
ve nehẽ. Heꞌyjuhu po ti nderakykwepoharaꞌg̃a nehẽ,” ei Tupanaꞌga ahe ve.

Ojipeji aheraꞌyravaꞌea! Aꞌea vehevi ojikoga g̃waramo Tupanaꞌga rehe 
Abraãovaꞌea Isaquevaꞌea jukai gwerevi.

18 Ojipea pe Tupanaꞌga eꞌi jipe Abraãovaꞌea pe: “Isaqueꞌga rakykwepoharaꞌg̃a 
jate po ti oko nderakykwepoharamo nehẽ,” ei Tupanaꞌga ahe ve.

19 Aꞌea Abraãovaꞌea ikwahavaꞌjavi javo: “Tupanaꞌga pe nonhimimivaꞌea. 
Aꞌereki ga ipopoaka. Nurã po ti ga Isaqueꞌga mbogweravaꞌjavi nehẽ ga 
manorẽ. Heꞌyjuhu po ti jirakykwepoharaꞌg̃a aꞌero nehẽ,” ei Abraãovaꞌea.

Na tuhenhaꞌja reki. Aꞌereki Tupanaꞌga ndojukaukari reki ahe ve. Aꞌero 
Abraãovaꞌea ei: “Kiro po ti Isaqueꞌga ruvaꞌjavi ji pyri nehẽ!” Aꞌea ahe ei 
ahe rerogwovo g̃wonga pe. Nurã nhande ei: Isaquevaꞌea mombeꞌua ko 
okweravaꞌjaveꞌga mombeꞌua ja.

20 Aerẽ ojikoga g̃waramo Tupanaꞌga rehe Isaquevaꞌea imombyryvi 
gwaꞌyravaꞌea pe memei Jacóvaꞌea pe Esaúvaꞌea pe no oꞌerame: “Nahanahã 
ti Tupanaꞌga tomombyry pe me nehẽ.” Aꞌea Isaquevaꞌea ei gwaꞌyravaꞌea pe.

21 Aerẽ ojikoga g̃waramo Tupanaꞌga rehe Jacóvaꞌea imombyryvi 
Josévaꞌea raꞌyravaꞌea pe memei g̃wymyminovaꞌea pe oꞌerame: “Nahanahã 
ti Tupanaꞌga tomombyry pe me nehẽ.” Aꞌea Jacóvaꞌea ei Josévaꞌea 
raꞌyravaꞌea pe omanoa renonde. Nanime ahe Tupanaꞌga mbohetei 
ndepyry hete nde javo ojikoga ve yvyra rehe onhovaꞌapyna.

22  Aerẽ ojikoga g̃waramo Tupanaꞌga rehe Josévaꞌea ei omanoa renonde: 
“Ji manorẽ po ti pe hoi avo hugwi Egitopeveꞌg̃a gwyra hugwi upa nehẽ. 
Aꞌea rupi ti peroho nhikag̃agwera pejupi.” Aꞌea Josévaꞌea ei ojeꞌyjavaꞌea 
pe Israelvaꞌea rakykwepoharavaꞌea pe.

23  Ymyahũ ojikoga g̃waramo Tupanaꞌga rehe Moisésvaꞌea yembora 
Moisésvaꞌea mimi ahepoꞌria pavẽi ahe arirẽ. Aꞌereki Faraóvaꞌea 
Egitopevaꞌea ruvihavavaꞌea eꞌi ojipyrivaꞌea pe: “Pejuka ti israelitasꞌg̃a 
ndaꞌyraꞌg̃a akwaimbaeꞌg̃a g̃a arame,” ei Faraóvaꞌea.

Moisésvaꞌea reꞌyjavaꞌea ko Israelvaꞌea rakykwepoharamo israelitasramo. 
Ahe ndokyhyji reki Faraóvaꞌea hugwi Moisésvaꞌea yembora ahepoꞌria 
pavẽi gwaꞌyravaꞌea mima. Aꞌereki ahe eꞌi: “Ikatu hete nhanderaꞌyraꞌga 
Moisésꞌga.” Aꞌea ahe ei gwaꞌyravaꞌea mima três jahya mondovo.

24 Ojikoga g̃waramo Tupanaꞌga rehe Moisésvaꞌea ei oyvuakarame: “Teꞌiaꞌjavyme 
ti g̃a ji ve: ‘Nde ko Faraóꞌga raꞌyrahẽa raꞌyra Egitopevehẽa raꞌyra.’ Aꞌea ti g̃a 
teꞌiaꞌjavyme ji ve,” ei Moisésvaꞌea. 25 “Teꞌi ti g̃a ji ve kiro: ‘Nde ko israelitasꞌg̃a 
ndaꞌyra Tupanaꞌga remimoꞌẽharaꞌg̃a ndaꞌyra.’ Aꞌea ti g̃a teꞌi,” ei Moisésvaꞌea.

“Egitopeveꞌg̃a imondoi hahyvaꞌea israelitasꞌg̃a pe jipi. Aꞌero po ti ji 
israelitasꞌg̃a pokogi nehẽ. Hahy po ti ji ve aꞌero nehẽ no. Hahyvaꞌea ko 
kojiꞌi pyry ji ve kiro Faraóꞌg̃a mbatera rerekoa hohe avuiramarũivaꞌea 
hohe,” ei Moisésvaꞌea. “Po Egitopeveꞌg̃a pyri ji pytai jigwojigwovo toryvi 

pe herekovo ikatuvaꞌea jijive, aꞌero maraꞌngu po ti jipohia Tupanaꞌga 
hugwi jirekoteꞌvaruhuavo nehẽ? Ndakoteꞌvaruhupotari ji,” ei Moisésvaꞌea.

26  “Tupanaꞌga eꞌi: ‘Aerẽ ti ji imombyryhetei israelitasꞌg̃a pe 
g̃anduvihavuhuheteꞌga mondovo g̃a pyri nehẽ g̃a pokoguka.’ Aꞌea 
Tupanaꞌga ei,” ei Moisésvaꞌea. “Aꞌea ji heroviahetei garura pota ga ti 
omombyry ji ve nehẽ javo,” ei Moisésvaꞌea. “Hahy po ti ji ve nehẽ ji 
ruvame jireꞌyjaꞌg̃a pyri ga mbuhua,” ei ahe. “Hahyvaꞌea ko kojiꞌi pyry reki 
ji ve Egitopeveꞌg̃a mbaterateuhua rerekoa hohe,” ei Moisésvaꞌea.

27 Ojikoga g̃waramo Tupanaꞌga rehe Moisésvaꞌea hejari Egitopeveꞌg̃a gwyra 
ogwovo. Ndokyhyji ahe Faraóvaꞌea hugwi Egitopevaꞌea ruvihavuhuvaꞌea hugwi 
ahe nhimonhaꞌngaheterame. Onhimomirana Moisésvaꞌea opohireꞌyma Tupanaꞌga 
hugwi ogwovo. Aꞌereki ahe ojiko hete Tupanaꞌga rehe ndahaꞌoiveꞌga rehe ga 
kwahaheteavo. Ahe ga kwahahetero g̃waramo Tupanaꞌga ahe monhimomiranami.

28  Ojikoga g̃waramo Tupanaꞌga rehe Moisésvaꞌea japoi toryva Páscoa tiꞌu 
ti aꞌea rupi javo. Ahe hypyypyjukari ovelha raꞌyrypya rekoa israelitasvaꞌea 
pe porta rembeyvyra rehe. Israelitasvaꞌea pe ahe ei: “Aerẽ po ti Tupanaꞌga 
kwavi Egitopeveꞌg̃a ndaꞌyrypyveꞌg̃a jukauka ojipyriveꞌga pe yvagipeveꞌga 
pe nehẽ. Po ti ga hepiagi jukapyra rekoa penonga rehe nehẽ, aꞌero po ti ga 
ndojukaukari pendaꞌyrypyveꞌg̃a nehẽ,” ei Moisésvaꞌea. Nahã Moisésvaꞌea 
israelitasvaꞌea mboꞌei ojikoga Tupanaꞌga rehe okovo Tupanaꞌga nhiꞌig̃a rupi.

29 Ymyahũ ojikoga g̃waramo Tupanaꞌga rehe israelitasvaꞌea hokatupavi ypiahua 
rahava mar Vermelho rahava. Opyvo ahe hokatui aherovai yvya pikag̃a g̃waramo. 
Aꞌereki Tupanaꞌga ombojaꞌo yhya ahe ve. Egitopevaꞌea reki ohopotarame otypyvy 
ypy pe heꞌyjuhuvaꞌea. Aꞌereki Tupanaꞌga omonhovatĩaꞌja yhya ahe rehe.

30 Ymyahũ ojikoga g̃waramo Tupanaꞌga rehe israelitasvaꞌea hoahoi 
cidade atimatimana Jericó atimatimana ogwyrarũivaꞌea. Sete dias 
israelitasvaꞌea hoi nhatimatimana. Nurã cidade rokairungava Jericó 
rokairungava iꞌari ahe ve ahe jikoga g̃waramo Tupanaꞌga rehe.

31 Ojikoga g̃waramo Tupanaꞌga rehe kunhangweravaꞌea Raabevaꞌea 
akwaimbaeꞌg̃a upaharavaꞌea nomanoi Jericó pe hokairungava arame. 
Aꞌereki ahe onhinondeepiaharavaꞌea mboapygi israelitasvaꞌea mboapygi 
ahe rurame ojipyri torohepia nhimi ndegwyra javo. Raabevaꞌea ahe 
mimi g̃wonga pe aꞌero Jericópevaꞌea hugwi tomanoyme ti g̃a javo. Nurã 
Tupanaꞌga nomokaꞌnhymi Raabevaꞌea momanoukareꞌyma. Hokairungava 
arame heꞌyjuhuvaꞌea Jericópevaꞌea manoi ojikogeꞌỹvaꞌea Tupanaꞌga rehe.

32  Jaravaꞌea po ti ji namombeꞌupavi nehẽ. Aꞌereki ahe heꞌyjuhu 
ymyahũvaꞌea – kiroki ahe ojiko hete Tupanaꞌga rehe. Nurã po ti ji 
namombeꞌui Gideãovaꞌea, Baraquevaꞌea, Sansãovaꞌea, Jeftévaꞌea, 
Davivaꞌea, Samuelvaꞌea, Tupanaꞌga nhiꞌig̃a mombeꞌuharavaꞌea no. 
Nomombeꞌupavi po ti ji Tupanaꞌgarehevaꞌea ahe reꞌyjuhuro g̃waramo.

33  Ymyahũ ahe jikoga g̃waramo Tupanaꞌga rehe Tupanaꞌga ahe pokogi. 
Nurã jaravaꞌea huvihavavaꞌea gwyripevaꞌea monhambavi ahe apitipitiavo.

Jaravaꞌea rekokatui ojipevaꞌea pokokatuavo ahe mongomongovo 
Tupanaꞌga nhiꞌig̃a rupi.

Jaravaꞌea pe Tupanaꞌga ei amombyry po ti ji pe me nehẽ javo. Aꞌereki 
ahe ojiko ga rehe. Tupanaꞌga nopiriani onhiꞌig̃a.

Jaravaꞌea pokoga Tupanaꞌga imbojurutyvi jaꞌgwaraꞌjavaꞌea leões 
toꞌuyme ti jireheveꞌg̃a javo.

34 Jaravaꞌea pokoga Tupanaꞌga imombigukari tatauhua popoakara. 
Nomanoi ahe ipype aꞌero ojikoga g̃waramo Tupanaꞌga rehe.

Jaravaꞌea ojihevaꞌea Tupanaꞌga ndojukaukari ojipevaꞌea pe ahe ahe 
jukapotarame haimbejovaivaꞌea pyvõ itakyheaꞌjavuhuvaꞌea pyvõ.

Jaravaꞌea popoakareꞌymame Tupanaꞌga ahe mbopopoakari. Aꞌereki ahe 
ojiko ga rehe.

Ojikoga g̃waramo Tupanaꞌga rehe jaravaꞌea ndokyhyji otavuka 
ogwyripevaꞌearũivaꞌea pe soldadosvaꞌea pe ahe monhana heꞌyjuhuvaꞌea monhana.

35 Kunhangweravaꞌea jikogi Tupanaꞌga rehe gwaꞌyravaꞌea manorame. Nurã 
Tupanaꞌga aheraꞌyravaꞌea mbogweravaꞌjavi ahe mondoaꞌjava aheꞌyembora pe.

Nahã ymyahũ Tupanaꞌgarehevaꞌea rekopavi ojikoheteavo Tupanaꞌga 
rehe gweꞌyjuhuro hako. Emo ymyahũ jaravaꞌea pe hahy hete reki ahe 
jikoga g̃waramo Tupanaꞌga rehe hako. Heꞌyjuhu ahe no.

Jaravaꞌea pe Tupanaꞌga arõeꞌỹvaꞌea imondoi hahyvaꞌea aheraꞌoa 
moatãhava pyvõ ikaꞌmbikaꞌmbiga ahekag̃a pepohi ti Tupanaꞌga hugwi 
javo. “Pe pohirame Tupanaꞌga hugwi po ti ore ndopojukai nehẽ,” ei 
Tupanaꞌga arõeꞌỹvaꞌea Tupanaꞌgarehevaꞌea pe.

Aꞌero Tupanaꞌgarehevaꞌea ei reki: “Ndoropohiri tuhẽ po ti ore Tupanaꞌga 
hugwi nehẽ. Pe ore jukarẽ po ti Tupanaꞌga ore mbogweravaꞌjavi ore 
rerogwovo yvagi pe nehẽ ore mongovo avuirama ojipyri nehẽ,” ei ahe. 

“Kojiꞌi pyry hete ore ve orehoa yvagi pe Tupanaꞌga pyri oreruva hohe yvya 
koty.” Aꞌea ahe ei opohireꞌyma Tupanaꞌga hugwi omanomo.

36  Jaravaꞌea pe hahyhetero no ahe jikoga g̃waramo Tupanaꞌga 
rehe. Okoteꞌvaruhuvaꞌea ahe rerekomemui ahe mbotegweteavo ahe 
mondohondohoga ipira apopyra pyvõ ahe kwaekwa itanhuramuhũa pyvõ 
no ahe momboa cadeia pype no.

37 Tupanaꞌgarehevaꞌea jukavo okoteꞌvaruhuvaꞌea imombomombori ita ahe rehe.
Yvakytihavuhua pyvõ serrote pyvõ okoteꞌvaruhuvaꞌea 

Tupanaꞌgarehevaꞌea rovajaꞌrogi ahe jukavo.
Toko teꞌvaruhu ti Tupanaꞌgareheveꞌg̃a javo okoteꞌvaruhuvaꞌea ahe 

mboꞌepotari iteꞌvaruhua rehe.
Haimbejovaivaꞌea pyvõ itakyheaꞌjavuhuvaꞌea pyvõ okoteꞌvaruhuvaꞌea 

Tupanaꞌgarehevaꞌea jukai.
Tupanaꞌgarehevaꞌea ndukatujuhu herojijyjijyita ojipejipea pe. Aꞌereki 

okoteꞌvaruhuvaꞌea omondomondo ahe ojihugwi. Mbiara pira ko 
Tupanaꞌgarehevaꞌea piramo ovelhas pira. Bodes pira ahepiramo no. 

Ndogwerekoi tuhẽ ahe mbatera. Iteꞌvaruhu hete okoteꞌvaruhuvaꞌea ahe 
ve imondomondovo hahyhetevaꞌea ahe ve.

38  Nahã okoteꞌvaruhuvaꞌea rekoteꞌvaruhui ahe ve pe jikoga 
g̃waramo Tupanaꞌga rehe javo ahe ve. Po nduvi okoteꞌvaruhuvaꞌea 
Tupanaꞌgarehevaꞌea pyri hamo garehevaꞌea pyryhetero g̃waramo. 
Okoteꞌvaruhuvaꞌea oteꞌvaruhuro g̃waramo ahe ve Tupanaꞌgarehevaꞌea 
herojijyjijyi ogwoogwovo ongaeꞌỹi me yvytyruhu pe no. Nduvi ahe onga pe. 
Ita kwaruhua pype ahe ruvi yvya kwaruhua pype no nhaneronga javo jupe.

39 Ahe mombeꞌgwovo Tupanaꞌga ei: “Pyry hete jireheveꞌg̃a nhaporemo 
ojikoheteavo g̃waramo ji rehe ojipeꞌg̃a teꞌvaruhurame g̃a pe,” ei Tupanaꞌga.

Ymyahũ ahe manoeꞌymame Tupanaꞌga ei ahe ve: “Aerẽ po ti ji 
imombyryvi pe me pepokoharaꞌga mondovo pe pyri nehẽ.” Aꞌea 
Tupanaꞌga ekatui ahe ve ojihevaꞌea pe ymyahũ hako.

Ahe manorame Tupanaꞌga nomombyrypavi ve ahe ve. Aꞌereki ga 
nomondoi ve ahepokoharaꞌga Cristoꞌga yvya koty. Aꞌero Cristoꞌga nomanoi 
ve ahe ve. Nomombori ve ga aherekoteꞌvaruhua. Ndogwerohoi ve ga ahe 
Tupanaꞌga pyri. Na tuhẽ Tupanaꞌga nomombyrypavi ve ymyahũvaꞌea pe 
ahe manorame. 40 Aꞌereki ga gwerohouka pota ymyahũvaꞌea ojipyri nhande 
rerohoukarame jate ojipyri. Nahã kojiꞌi pyryvamo nhande ve. Tupanaꞌga po 
ti omombyry hete ymyahũvaꞌea nhande mombyryheterame yvagi pe nehẽ.

Tupanaꞌga onhiꞌig̃ahy nhande ve toko katu ti g̃a javo

12  1 Xako pa ti ahe ja Tupanaꞌga nhiꞌig̃a rupi nhanenhimomiranama 
ikwahavaꞌjava ahereaporog̃ita. Aꞌereki ojikoga g̃waramo Tupanaꞌga 

rehe heꞌyjuhuvaꞌea ymyahũvaꞌea okwahavuka nhande ve nahanahã ore 
orojiko Tupanaꞌga rehe javo. Nurã nhandekovo Tupanaꞌga nhiꞌig̃a rupi xapohi 
pa ti ojipevaꞌea hugwi – kiroki aꞌea nianemongoukari Tupanaꞌga nhiꞌig̃a rupi. 
Xajipokwaha nhande nhanderekoteꞌvaruhua rehe nhandepohipotareꞌymame 
jugwi. Aꞌero nhanderekoteꞌvaruhuro g̃waramo nhande ndiakokatui 
ganhiꞌig̃a rupi. Nurã xapohi hete tuhẽ ti nhanderekoteꞌvaruhua hugwi. 
Xanhimomirana ti aꞌero javo: Ganhiꞌig̃a rupi ti xako ga ero g̃waramo.

2 Xajapyaka katu ti Jesusꞌga rehe. Gaha nhande mbojiko Tupanaꞌga rehe ikwehe. 
Naneꞌymi ga nhande pokogi pejiko hete ti avuirama Tupanaꞌga rehe javo. Aerẽ po 
ti ga ruraꞌjavi nhandererohoharamo nhande rerogwovo ojupi Tupanaꞌga pyri nehẽ.

Ymyahũveꞌg̃a ojuka ojipeꞌg̃a yva rehe g̃a mbotegweteavo peko teꞌvaruhu 
pe javo. Ombotegwetea Jesusꞌga ikwahavi aꞌero yvyakotyveꞌg̃a omondorame 
yva rehe. Nonhimboahivi ga reki g̃a pe. Ga nhimomiranami yva rehe 
onhimondouka g̃a pe javo: “Na hahyro ji ve yva rehe,” ei Jesusꞌga. “Ako pota 
hete ji Tupanaꞌga nhiꞌig̃a rupi nhimanomo yvyakotyveꞌg̃a ndepyga imomboa 
g̃andekoteꞌvaruhua g̃a hugwi nehẽ. Aerẽ po ti ji roryhetei nehẽ,” ei ga.

Jesusꞌga manorẽ Tupanaꞌga ga mbogweravaꞌjavi. Kirog̃we Jesusꞌga 
apygi nhanderuvihavuhuheteꞌga pyri Tupanaꞌga pyri gajohukoty rũi 
yvagi pe. Huvihavuhuhetero ga hoi Tupanaꞌga javijitehe.

3  Pemondo ti pejeaporog̃ita ga rehe imohina ga onhimomirana 
okoteꞌvaruhuveꞌg̃a teꞌvaruhua pe javo. Po ti pe imondoi pejeaporog̃ita 
ga rehe, aꞌero po ti pe napeneꞌõi penhimomiranama nehẽ. Aꞌero po ti 
pe ei nehẽ kojiꞌi xajiko hete ti Tupanaꞌga rehe javo. 4 Ojuka g̃a Jesusꞌga 
okoteꞌvaruhuro g̃waramo. G̃a ndeꞌi ve pe me pe juka pota: “Tijuka ti g̃a.” 
Aꞌea rũi g̃a eꞌi pe me pe imombipotarame g̃andekoteꞌvaruhua.

5 Pemokaꞌnhy po pe Tupanaꞌga nhiꞌig̃a. Tonhimomirana g̃a javo ga 
nhiꞌig̃i pe me. Pe me ga ei jiraꞌyraꞌg̃a. Aꞌea ga okwatijaruka ahe ve hako 
imombeꞌgwovo. Aꞌero aherembikwatijara iꞌei:

“Jiraꞌyramo ti eko hete Tupanaꞌga nhiꞌig̃a rehe
ga emboꞌerame onhiꞌig̃ahyavo nde ve toko katu ti ga javo.

Tanereꞌouhũi ti enhiroyrõeꞌyma
ga ikwahavukarame nderekoteꞌvaruhua nde ve.

 6 Aꞌereki Tupanaꞌga omboꞌe g̃wemiarõheteveꞌg̃a onhiꞌig̃ahyavo g̃a pe
toko katu ti g̃a javo.

Ga omondo hahyvaꞌea g̃a pe nhaporemo
jiraꞌyraꞌg̃a javo g̃a pe.”

Aꞌea ikwatijara iꞌei pe monhimomiranama.
7 Penhimomirana ti hendukatuavo Tupanaꞌga nhiꞌig̃a ga pe mboꞌerame 

onhiꞌig̃ahyavo pe me. Aꞌereki ga pe ndereko katu nhanderuvamo. Na tuhẽ. 
Nhanderaꞌyraꞌg̃a pe nhaporemo nhande xanhiꞌig̃ahy jipi g̃anduvamo toko 
katu ti g̃a javo. 8  Po Tupanaꞌga nonhiꞌig̃ahyi pe me pe mboꞌeeꞌyma, aꞌero 
pe peko garaꞌyraꞌg̃arũivaꞌero ojihutehevaꞌero ga pe. Aꞌereki gwaꞌyraꞌg̃a 
nhaporemo ga omboꞌe onhiꞌig̃ahyavo g̃a pe toko katu ti g̃a javo.

9 Irũa ji ei pe me kiro: Nhanderuvaꞌg̃a yvyakotyveꞌg̃a, g̃ahã nhande mboꞌe 
onhiꞌig̃ahyavo nhande ve toko katu ti g̃a javo. G̃anhiꞌig̃a nhande tihendu 
katu nhandekokatuavo. Tupanaꞌga ko nhanderuveteꞌga yvagipeveꞌga. 
Ganhiꞌig̃a kaitu ti tihendu katu nhandekokatuavo. Po nhande ganhiꞌig̃a 
rendukatui, aꞌero po ti ga nhande mongoi avuirama ojipyri nehẽ.

10 Nhanderuvaꞌg̃a yvyakotyveꞌg̃a, g̃ahã onhiꞌig̃ahy nhande vojaꞌirame nhande 
mboꞌeavo nhande mongovo g̃wemimbotarimo nahã ko pyry aꞌe ji javo nhande ve.

Tupanaꞌga ki aꞌe te ipotari nhandepyryva nahã ko pyry pe me javo. “Tapyry ti 
g̃a ji ja okokatuheteavo,” ei ga. Nurã ga nhande mboꞌei onhiꞌig̃ahyavo nhande ve 
imondovo hahyvaꞌea nhande ve toko katu ti g̃a javo. 11 Ga nhiꞌig̃ahyrame nhande 
ve nhande mboꞌeavo, nhande nianderoryroryvi te naꞌẽ iteꞌvaruhu ji ve kiro javo. 
Hahy nhande ve. Emo aerẽ nhande rekokatuhetei nhanenhimomiranamame 
jupe hendukatuavo nhanenhimboꞌeavo. U katu nhandepyꞌa aꞌero.

Tihendu katu ti Tupanaꞌga nhiꞌig̃a
12  Penhimbojiko hete ti Tupanaꞌga rehe aꞌero pejoryjoryvamo ga 

rehe. Penhimboita ti. Peꞌji ti tako ti Tupanaꞌga nhiꞌig̃a rupi javo. 
13  Pemombyryvaꞌja ti pejeaporog̃ita. Naneꞌymi ti ga rehe jate pejiko 
hete. Aꞌero po ti pe ndekokatui nehẽ. Aꞌero pe ndepiagame po ti 
pembyteripeveꞌga ojikokatueꞌỹveꞌga herojijyi ojeaporog̃ita okovo 
Tupanaꞌga nhiꞌig̃a rupi jate no. Aꞌero po ti ga ndokoteꞌvaruhuaꞌjavi nehẽ.

14 Penhoarõ hete ti inog̃atuavo pejipyꞌa. Pearõ hete ti ojipeꞌg̃a 
nhaporemo inog̃atuavo g̃apyꞌa. Peko pyry ti pejikovo Tupanaꞌga nhiꞌig̃a 
rupi. Nduvi po ti g̃a Tupanaꞌga pyri nehẽ – kiroki g̃a ndokopyryvi.

15 Pejirokwa ti ikwahavuka pejohupe. Maraꞌngu po pembyteripeveꞌga 
ojikogeꞌyma Tupanaꞌga rehe? Po ga ndojikogi Tupanaꞌga rehe, aꞌero po ti 
Tupanaꞌga nomombyryvi ga nehẽ. Penhiꞌĩ ti ga pe aꞌero ejiko ti Tupanaꞌga rehe 
javo. Aꞌero po ti ga jikogame Tupanaꞌga rehe Tupanaꞌga ga mombyryvi nehẽ.

Pejirokwa ti ikwahavuka pejohupe. Maraꞌngu po pembyteripeveꞌga 
Tupanaꞌga renoiteꞌvaruhuavo jipi igwaigwavete okoeꞌyma ganhiꞌig̃a 
rupi. Po nahã, pembyteripeveꞌga pepyꞌa nog̃atueꞌymuhũi. Irovahivaꞌea 
omboteꞌva mbatera ojiꞌja ihorame ipype. Na jitehe pembyteripeveꞌga 
ojipeꞌg̃a mboteꞌva ojiꞌja ganhiꞌĩteꞌvaruhua horame g̃aꞌakag̃i pe. Penhiꞌĩ ti 
ga pe aꞌero ga mbopohiruka garekoteꞌvaruhua hugwi.

16  Pejirokwa ti ikwahavuka pejohupe. Maraꞌngu po okoteꞌvaruhuveꞌg̃a 
pembyteripeveꞌg̃a ojirekouka g̃wembirekoꞌg̃arũiveꞌg̃a pe? Maraꞌngu po 
g̃a ojipeꞌg̃a nembirekoꞌg̃a nderekovo? Po navaꞌea rehe g̃a ndekoteꞌvaruhui, 
aꞌero penhiꞌĩ ti g̃a pe g̃a mbopohiruka g̃andekoteꞌvaruhua hugwi.

Pejirokwa ti ikwahavuka pejohupe. Maraꞌngu po ndapyryviveꞌga 
pembyteripeveꞌga ipotaheteavo yvyakotyvaꞌea? Ga po ndokoi 
yvagipevaꞌea rehe Esaúvaꞌea ja.

Ymyahũ Esaúvaꞌea ko ojihuvypyvaꞌea hako. Okoeꞌyma yvagipevaꞌea rehe ahe 
ei oirũvaꞌea pe Jacóvaꞌea pe hako: “Embuhu ji ve imboapygipyra um prato de 
comida taꞌu ti. Ji ko ojihuvypyvaꞌero g̃waramo nhanderuvaꞌga imondohetei ji ve 
nehẽ. Aerẽ garemimondoa po ti ji imondoi nde ve nehẽ ikwepyga imbuhuragwera 
ji ve nehẽ. Aꞌero po ti nde rekoi ojihuvypyvaꞌea ja. Aꞌero po ti nhanderuvaꞌga ei 
Tupanaꞌga pe nehẽ: ‘Emombyry ti Jacóꞌga pe,’ e po ti ga nehẽ. Nahã po ti ga ei nde 
mombeꞌgwovo Tupanaꞌga pe jiraꞌyrypyꞌga ja ko Jacóꞌga javo,” ei ahe.

Aꞌea Esaúvaꞌea ei jugweiheteavo g̃waramo okoeꞌyma yvagipevaꞌea rehe opoꞌria 
remimombyryva rehe. Aꞌero Jacóvaꞌea omondo g̃wemimboapygipyra Esaúvaꞌea pe.

17 Pekwaha pe Esaúvaꞌea mombeꞌua. Aerẽ Esaúvaꞌea ipotaraꞌjavi opoꞌria 
remimombyryva novĩa. Aꞌereki ahepoꞌria omombyryvipe Jacóvaꞌea pe 
javo. Ojeheꞌo ranuhũ Esaúvaꞌea novĩa ejaꞌyrypyvaꞌero g̃waramo ji ve ti 
emombyry javo opoꞌria pe. Ahã Esaúvaꞌea nhiꞌig̃agwera rerojijyihava – 
akoja ahenhiꞌig̃agwera Jacóvaꞌea pe.

18  Ymyahũ yvytyruhua arimo monte Sinai arimo Tupanaꞌga 
ikwahavukari g̃wemimbotarimovaꞌea ikwatijaruka Moisésvaꞌea pe yvya 
koty. Aꞌea rupi ikai yvytyruhua tata pyvõ. Henyhunuhũ ko tata. Ypytunahi 
aꞌero. Yvyruhua turi. 19 Jiruꞌaꞌjavaꞌea trombeta nhiꞌig̃i. Tupanaꞌga nhiꞌig̃i. 
Henduvame israelitasvaꞌea ei Moisésvaꞌea pe: “Tonhiꞌig̃aꞌjavyme ti 
Tupanaꞌga ore ve,” ei ahe okyhyjiavo Tupanaꞌga hugwi. 20 “Po ti Tupanaꞌga 
nhiꞌig̃i ore ve nehẽ, aꞌero po ti ore papavi nehẽ,” ei ahe.

Aꞌereki Tupanaꞌga eꞌi jipe ahe ve: “Kaꞌgwyripevaꞌea vehevi tuhuryme ti 
opokogeꞌyma yvytyruhua rehe,” ei Tupanaꞌga. “Po ti ipokogi hehe, aꞌero ti ahe 
tomombo ita kaꞌgwyripevaꞌea rehe jukavo nehẽ,” ei Tupanaꞌga Moisésvaꞌea pe.

21 Ahemongyhyjihetevaꞌea ko aherembiepiepiaga: yvytyruhua, tata, 
ypytuna, yvyruhua no, trombeta nhiꞌig̃a no, Tupanaꞌga nhiꞌig̃a no. 
Hepiapavame ahe kyhyjihetei. Moisésvaꞌea vehevi okyhyji hete javo: 

“Ahyhyi hete ji jikyhyjiavo,” ei ahe ymyahũ.
Nahã ymyahũvaꞌea Tupanaꞌga kwahavi yvya koty okovo ga pavẽi ga 

ikwahavukarame g̃wemimbotarimovaꞌea ahe ve hako.
22  Pe me reki Tupanaꞌga ndoapoi ahemongyhyjihetevaꞌea 

ikwahavukarame g̃wemimbotarimovaꞌea pe me. Kojiꞌi pyryhetero pe 
me aꞌero. Aꞌereki pejikoga g̃waramo Tupanaꞌga rehe pe pekwaha hete 
ga yvagipeveꞌga yvagipevaꞌea no pejikovo ga pavẽi. Ga oko ojipea rehe 
yvytyruhua rehe monte Sião rehe yvagi pe. Pevo cidade de Jerusalém 
me Tupanaꞌga ruvi avuiramaveꞌga ojipyriveꞌg̃a pyri. Ahe ndohepiapavi 
gapyriveꞌg̃a yvagipeveꞌg̃a. Aꞌereki g̃a heꞌyjuhu hete. G̃a pavẽi pe ndekoi.

23 Pekwaha pe Tupanaꞌgareheypyveꞌg̃a. Ojatyka g̃a Tupanaꞌga nhiꞌig̃a 
renduva gworygworyvamo ga rehe. Aꞌereki g̃andera Tupanaꞌga okwatijaripe 
yvagi pe inog̃a. Nurã po ti g̃a hoi yvagi pe nehẽ. G̃a pavẽi pe ndekoi.

Pekwaha pe Tupanaꞌga. Ga okwaha hete yvyakotyveꞌg̃a javo g̃a pe 
nhaporemo g̃andeaporog̃ita rehe. Ga pavẽi pe ndekoi.

Pekwaha pe yvyakotyvaꞌea – kiroki ahe omano ojikoheteavo Tupanaꞌga 
rehe okokatuavo. Tupanaꞌga omombyry ahe inog̃atuavo ahepyꞌa. Nurã 
ahe hoi opoyjahetero Tupanaꞌga pyri onhiꞌig̃a ga pe. Ahe pavẽi pe ndekoi.

24 Pekwaha pe Jesusꞌga pejikovo ga pavẽi. Ga ko pendepykaraꞌga 
tuhu ti g̃a okovo avuirama Tupanaꞌga pyri onhiꞌig̃a ga pe javo. Gaha 
okwahavuka Tupanaꞌga nhiꞌĩpyahua omanoro g̃waramo gwekoa 
rekaꞌvoguka. Aꞌereki Jesusꞌga manoa renonde Tupanaꞌga eꞌi: “Jesusꞌga 
manoro g̃waramo po ti ji imombori yvyakotyveꞌg̃a ndekoteꞌvaruhua g̃a 
hugwi g̃a mombyryva g̃a jikogame ji rehe nehẽ,” ei Tupanaꞌga.

Abelvaꞌea jukaagwera kwahavame nhande ei Tupanaꞌga pe: Ehepy ti ahe. 
Jesusꞌga jukaagwera kwahavame nhande ei: Emombo ti orerekoteꞌvaruhua 
ore hugwi, xaꞌe nhande Tupanaꞌga pe. Jesusꞌga rekoa rekaꞌvogukara 
okwahavuka pyryhetevaꞌea nhanderekoteꞌvaruhua mombora. Aꞌea ko kojiꞌi 
pyry hete Abelvaꞌea rekoa rekaꞌvoga rembikwahavukara hohe.

25 Pehendu katu ti! Peko hete ti Tupanaꞌga nhiꞌig̃a rehe hendukatuavo. 
Ymyahũ Tupanaꞌga imombeꞌuukari onhiꞌig̃a yvyakotyvaꞌea pe Moisésvaꞌea 
pe. Nurã ahe imombeꞌumbeꞌui ganhiꞌig̃a ymyahũvaꞌea pe. Ymyahũvaꞌea 
nohendukatupotari reki Tupanaꞌga nhiꞌig̃a. Ahe hendupotareꞌymame Tupanaꞌga 
nhimonhaꞌngai ymyahũvaꞌea rehe. Nokaꞌnhymi ahe hahyvaꞌea hugwi aꞌero.

Ag̃wamo yvaga hugwi Tupanaꞌga nhiꞌig̃i nhande ve. Nurã po ti nhande 
kaitu niakaꞌnhymi hahyvaꞌea hugwi nehẽ nhanderekoaꞌjaveꞌymame 
ganhiꞌig̃a rupi nehẽ.

26 Ymyahũ Tupanaꞌga imog̃wyg̃wyhetei yvya onhiꞌig̃ame yvyakotyvaꞌea 
pe. Ag̃wamo ga ei: “Kiro ji imombeꞌui aꞌitituhẽvaꞌea. Ojipeji po ti ji 
imog̃wyg̃wyheteaꞌjavi yvya nehẽ. Ojipeji po ti ji imog̃wyg̃wyhetei yvaga 
nehẽ no,” ei Tupanaꞌga. 27 “Ojipeji po ti ji imog̃wyg̃wymi,” ei ga. Aꞌea erame 
ga ei: “Kiroki aꞌea og̃wyg̃wy ji imog̃wyg̃wymame yvya yvaga reheve 
nhirembiapoagwera – aꞌea po ti ji hekyipavi nehẽ. Kiroki aꞌea nog̃wyg̃wymi ji 
imog̃wyg̃wymame yvya yvaga reheve – aꞌea ti topyta avuirama,” ei Tupanaꞌga.

28  Aꞌea erame ga ei: “Kiro pe ndekoi huvihavamo ji pyri pejipytavo 
avuirama.” Aꞌero ga aꞌea ero g̃waramo nhande ve xajiko hete ti Tupanaꞌga 
rehe tomombyry ti ga nhande ve nhande pokoga javo. Timbohete tuhẽ 
ti ga nhandekovo ganhiꞌig̃a rupi ga monhimohema nhande rehe aꞌero. 
Timonhimonhaꞌngaukaryme ti ga. 29 Omokaꞌnhy tata mbatera. Na jitehe 
Tupanaꞌga nhanderuvihavuhuheteꞌga g̃wendukatueꞌỹveꞌg̃a mokaꞌnhymbavi.

Nahanahã ti timbohory Tupanaꞌga

13  1 Naneꞌymi ti pearõ hete g̃a jipi – kiroki g̃a ojiko Tupanaꞌga rehe 
peirũramo.

2  Po penembikwahaveꞌỹveꞌg̃a uhu penonga pe, aꞌero ti pemboapy 
g̃a pejipyri pendoryndoryvamo g̃a ndehe jipi nehẽ. Jaraꞌg̃a 
omboapy g̃wembikwahaveꞌỹveꞌg̃a gworygworyvamo g̃a ndehe. 
G̃anembikwahaveꞌỹveꞌg̃a oko Tupanaꞌgapyriveꞌg̃a reki yvagipeveꞌg̃a reki! 
G̃a mboapygame g̃a ndokwahavi, g̃a ko yvyakotyveꞌg̃a javo.

3 Naneꞌymi ti tapemokaꞌnhymi cadeiapypeveꞌg̃a imombyryva g̃a pe. Po pe 
ndekoi cadeia pype Jesusꞌga mombeꞌua rehe, aꞌero po pe ndoryndoryvamo 
ojipeꞌg̃a imombyryvame pe me. Na jitehe ti pemombyry cadeiapypeveꞌg̃a pe aꞌero.

Naneꞌymi ti tapemokaꞌnhymi ojipeꞌg̃a no ojipeꞌga imondorame hahyvaꞌea g̃a 
pe. Po ojipeꞌga imondoi hahyvaꞌea pe me, aꞌero po pe ndoryndoryvamo ojipeꞌg̃a 
imombyryvame pe me. Na jitehe ti pemombyry g̃a pe hahyrame g̃a pe aꞌero.

4 Pyry pa pe nembirekoro pejogwerekokatuavo. Pejogwereko katu tuhẽ 
ti aꞌero. Pe penhimbirekoꞌg̃arũiveꞌg̃a nderekorame po ti Tupanaꞌga ei pe 
me nehẽ peko teꞌvaruhu pe javo imondouka hahyvaꞌea pe me nehẽ.

5 Tapejeaporog̃itateꞌvaruhui ti pejikopavuhuavo mbatera rehe 
itambereꞌia rehe no. Tapenhiroyrõeꞌymuhũi ti pejiapoa rehe 
ipotaruhueꞌyma ojipea. Aꞌereki ymyahũ Tupanaꞌga eꞌi hako:

“Naneꞌymi po ti ji pe pokogi nehẽ.
Ndapohiriꞌiꞌi po ti ji pe hugwi nehẽ,” ei Tupanaꞌga hako.

6  Aꞌero nhande ehetei nhandekyhyjieꞌyma:
“Tupanaꞌga ko jipokoharaꞌga.
Ndakyhyji po ti ji ojipeꞌg̃a hugwi nehẽ

g̃a imbuhupotarame hahyvaꞌea ji ve.”
Aꞌea nhande xaꞌe.

7 Tapemokaꞌnhymi ti penduvihavavaꞌea – kiroki ahe omombeꞌu 
Tupanaꞌga nhiꞌig̃a pe me ojikoheteavo ga rehe. Pejapyaka katu ti 
ahereaporog̃ita rehe nahã ahe rekoi omanoeꞌymame omanorame javo. 
Ndojikopigi tuhẽ ahe Tupanaꞌga rehe. Ahe ja ti pejiko Tupanaꞌga rehe 
Jesus Cristoꞌga omano nhande repyga javo.

8  Jesus Cristoꞌga ndogwerojijyi ojeaporog̃ita. Ymyahũ ga ndogwerojijyi 
ojeaporog̃ita. Ag̃wamo ga ndogwerojijyi ojeaporog̃ita. Aerẽ po ti ga 
ndogwerojijyi ojeaporog̃ita avuirama nehẽ no.

9 Taperoviapavuhui ti. Tapekoi ti g̃anhiꞌig̃a rupi g̃a imombeꞌuparaparavame 
pe me Cristoꞌga mombeꞌuaatyvivaꞌea. Aꞌereki g̃a eꞌi: “G̃wihã mbateteꞌvaruhua 
ti tiꞌuyme. Aꞌea po ti nhande mboteꞌvaruhu nehẽ nhande iꞌurame. G̃wihã 
mbatepyryva ti tiꞌu. Aꞌea po ti nhande mombyry nehẽ nhande iꞌurame. Aꞌero 
po ti nhandereaporog̃ita pyry hete Tupanaꞌga pe nehẽ.”

Cristoꞌga mombeꞌuaatyvivaꞌea g̃a omombeꞌu javo nanongara. Aꞌereki mbatera 
nomombyryvi g̃a. Na tuhẽ. G̃andeaporog̃ita ndapyryvi Tupanaꞌga pe aꞌero 
g̃a jikwakuvame. Tupanaꞌga tehe nhande mombyryvi nhanderekoteꞌvaruhua 
momboa. Pyry nhande nhimombyryvukari Tupanaꞌga pe nhandejipokoguka ga 
pe. Aꞌero jate po ti nhandereaporog̃ita pyryvamo ga pe nehẽ.

10 Ikwavaꞌẽharaꞌg̃a okwavaꞌẽ mbatepyryva jukapyra jipi. Emo g̃a 
ndogwerekoi ikwavaꞌeg̃ipyra ojive iꞌueꞌyma imbokaipavame. Ereki 
Tupanaꞌga eꞌi g̃a pe tapeꞌui javo. Nhande ki aꞌe te tireko ga – kiroki ga 
onhikwavaꞌẽ nhande repyga Jesusꞌga. Ereki nhande xajikotyꞌa ga pavẽi.

11 Ikwavaꞌẽharaꞌg̃a nduvihavuhuꞌga okwavaꞌẽ mbatepyryva jukapyra hekoa 
rerua ipojykahetehava pype tenda pype. Outubrog̃werĩa rupi jate ga hoi 
herua uma vez ano nanani. Hekoa tehe ga gwypygwypyi ipojykahetehava 
pype tomombo ti Tupanaꞌga nhanderekoteꞌvaruhua nhande hugwi javo. Ga 
ndoꞌui akoja raꞌoa. Aꞌereki gwuhava hugwi ga gweroho haꞌoa imbokaipava 
aꞌea gweroho israelitasꞌg̃a ndekoteꞌvaruhua herekovo javo.

12  Na jitehe israelitasvaꞌea ruhava hugwi cidade hugwi Jesusꞌga 
nhimondoukari ojukaharavaꞌea pe ojijukauka tamombo ti ji yvyakotyveꞌg̃a 
ndekoteꞌvaruhua g̃a hugwi javo. Pevo cidade hugwi ga manoi yvyakotyveꞌg̃a 
ndepyga herekovo g̃andekoteꞌvaruhua. Gwekoa rekaꞌvogukaro g̃waramo 
Jesusꞌga imombori g̃andekoteꞌvaruhua g̃a hugwi g̃a mombyryva. 

13 Israelitasvaꞌea Jesusꞌga mondoi gwuhava hugwi cidade hugwi ga 
jukauka ga mbotegweteavo. Xapohi pa ti israelitasꞌg̃a nemimboꞌea hugwi 

nhandereꞌyjaꞌg̃a nemimboꞌea hugwi aꞌero g̃a ndekoeꞌymame Tupanaꞌga 
nhiꞌig̃a rehe ojikogeꞌyma Jesusꞌga rehe. Xajiko hete ti Jesusꞌga rehe jate 
nhandekovo ganhiꞌig̃a rupi. Po g̃a imondoi hahyvaꞌea nhande ve nhande 
mbotegweteavo nhandejikoga g̃waramo ga rehe, aꞌero ti xanhimomirana jupe. 
14 Aꞌereki avuiramavaꞌea rũi ko nhanderuhava avo yvya koty. Yvagipevaꞌea 
nhande ipotari cidade avuiramavaꞌea aerẽ po ti nhande ruvi ipype nehẽ javo.

15 Nhandejipokogukarame Jesusꞌga pe, naneꞌymi ti timbohete 
Tupanaꞌga jipi. Xaꞌe ti Tupanaꞌga pe: “Nhanderuvihavuhuhetero ndepyry 
hete nde ore ve. Ore roryroryvamo nde rehe.” Nahanahã ti xaꞌe ga pe ga 
mboheteavo nhandekovo Jesusꞌga pavẽi.

16  Tapemokaꞌnhymi ti pejogwerekokatuavo. Pejopokopoko ti 
imondomondovo ojohupe pembyteripeveꞌg̃a mbatereꞌymame. Aꞌea 
Tupanaꞌga ipotahetei gworygworyvamo pe ndehe aꞌero.

17 Pehendu katu ti penduvihavaꞌg̃a – kiroki g̃a pe mboꞌe Tupanaꞌga 
nhiꞌig̃a rehe kiro. Peko ti g̃anhiꞌig̃a rupi. Aꞌereki g̃a pe ndepia katu 
pe aꞌnguavo toko katu ti g̃a javo. Aerẽ ti g̃a tonhimombeꞌu Tupanaꞌga 
pe. Teꞌi ti g̃a: “Nahanahã ore g̃a ndepiakatui g̃a mboꞌeavo nenhiꞌig̃a 
rehe.” Aꞌea ti g̃a tomombeꞌu katu Tupanaꞌga pe nehẽ. Nurã ti peko 
g̃anhiꞌig̃a rupi. Aꞌero po ti g̃a ndoryndoryvamo pe nderekokatuavo nehẽ. 
Po pe ndapekoi g̃anhiꞌig̃a rupi g̃a mbovyꞌareꞌyma g̃a mbojeheꞌgwovo 
penhimboꞌepotareꞌyma, aꞌero po ti iteꞌvaruhu pe me nehẽ no.

18  Tapenhiꞌimbigi ti Tupanaꞌga pe ore mombeꞌgwovo ga pe. Peꞌji 
ti ga pe: “Epoko ti g̃a imombyryva g̃a pe.” Aꞌea ti peꞌji Tupanaꞌga pe. 
Aꞌereki ore oroko katu. Aꞌea ore ikwahavi aꞌero oropyꞌa rukatua. Aꞌereki 
naneꞌymi ore oroko pa pota Tupanaꞌga nhiꞌig̃a rupi orokokatuavo.

19 Aꞌe hete ji pe me: Penhiꞌĩ tuhẽ ti Tupanaꞌga pe ji mombeꞌgwovo. Aꞌero 
nambegwei po ti ga ji mbuhurukaraꞌjavi pe pyri nehẽ.

Ahe eꞌi Tupanaꞌga ti tomombyry g̃a javo
20 Ovelhas repiakatuharaꞌg̃a gwereko katu g̃wenymbava upa. Na jitehe 

Jesusꞌga nhande rerekokatui. Nurã nhande ei: Jesusꞌga ko ojiheveꞌg̃a 
ndepiakatuhareteꞌga nhande repiakatuhareteꞌga. Aꞌereki ga omano nhande 
repyga. Jypya ga reaporog̃itaro tamano ti ji g̃a ndepyga nehẽ javo. Aꞌero 
aerẽ ga hekaꞌvogukari gwekoa omanomo nhande repyga okovo Tupanaꞌga 
nhiꞌĩpyahua rupi namominivaꞌea rupi. Kirẽ Tupanaꞌga Jesusꞌga mbogweravaꞌjavi 
nhandepojykahareteꞌga mbogweravaꞌjavi. Tupanaꞌga ko nhandepyꞌa nog̃atuharaꞌga.

21 Kiro ji ei ga pe tombopopoaka ti ga g̃a javo. Aꞌero ga pe 
mbopopoakarame po ti pe ndekopavi garemimbotarimovaꞌea rupi nehẽ. 
Ga pe ji ei topokoguka ti ga Jesus Cristoꞌga pe javo. Aꞌero Jesus Cristoꞌga 
pe pokogame po ti pe ndekokatui avuirama Tupanaꞌga monhimohema 
pejihe nehẽ. Naneꞌymi ti timbohete pa Cristoꞌga jipi nehẽ. Na tuhẽ! Amém!

Mbapavamo ahe okwatija hebreusvaꞌea pe
22  Akwatija pa ji pe me nhiirũa pe pe mboꞌeavo. Pehendu katu ti aꞌea 

aꞌero. Aꞌereki xunhi ji akwatija ko.
23  Amombeꞌu pota ji pe me nhaneirũꞌga Timóteoꞌga. G̃a ga mohẽ cadeia 

hugwi. Maraꞌngu po ti ga ua ji pyri kiro jihoa renonde pe pyri? Ga 
rurame po ti ji hoi ga rupi pe ndepiaga nehẽ.

24 Kiro ji imondoukari nhinhiꞌig̃a penduvihavaꞌg̃a pe – kiroki g̃a pe mboꞌe 
Tupanaꞌga nhiꞌig̃a rehe. Amondouka ji nhinhiꞌig̃a pe me Tupanaꞌga remimoꞌẽhara 
pe nhaporemo no. Itáliahugwiveꞌg̃a omondouka onhiꞌig̃a pe me no.

25 Kiro ji ei: Tomombyry ti Tupanaꞌga pe me nhaporemo. 

1  1 Jihi ko Tiagoramo. Tupanaꞌga remimbotarimovaꞌea rehe 
ji rekoi. Jesus Cristoꞌga remimbotarimovaꞌea rehe ji rekoi 

nhandepojykahareteꞌga. Kiro ji imondoukari nhinhiꞌig̃a pe me. Aꞌereki pe 
ko Tupanaꞌgarehevaꞌea. Pekwakiꞌo pa pe pejigwovo hajiheveꞌg̃a gwyri pe 
nhaporemo pejijupa raikwehe. Aꞌero ji kiro ikwatijari imondouka pe me.

Tupanaꞌga okwahavuka ahe ve
2  Nhiirũ, kiro ji pe mog̃itai javo pe me. Nahã po pe peko hamo. 

Hahyparavuhurame mbatera pe me ti peꞌji ojohupe: “Hahya pyry hete 
reki nhande ve. Xavyꞌa nhande hehe aꞌero,” peꞌji ti. 3  Aꞌereki pe pekwaha 
pyryvag̃wama. Pe hepiagame mbatera rahya jukwaha pejikohetea 
Tupanaꞌga rehe. Aꞌero po ti pe nhimomiranami mbatera rahya pe nehẽ. 
4 Penhimomirana hete ti avuirama. Aꞌero po ti pe ndeaporog̃itapyryvamo 
nehẽ. Ndapekoteꞌvaruhuiꞌiꞌi po ti pe nehẽ.

5 Po pe ei: “Marã po ti ji rekoi nehẽ? Aꞌereki ji ndakwahavi,” peꞌe po pe. 
Penhiꞌĩ ti Tupanaꞌga pe aꞌero ore mboꞌe javo. “Ekwahavuka ti ore ve. Aꞌero po 
ti ore rekokatui nehẽ,” peꞌji ti ga pe. Aꞌereki Tupanaꞌga nonhiꞌig̃ahyi nhande 
erame ga pe. Ga ko oko nhanerembiꞌea rupi ipojihuveꞌyma. Peꞌerame ga pe 
po ti ga ikwahavukari pe me aꞌero nehẽ. 6 Emo peꞌerame Tupanaꞌga pe pejiko 
hete ti ga rehe okwahavuka po ti ga nhande ve nehẽ javo. Tapeꞌei ti ojohupe 
aꞌero: “Maraꞌngu po ti Tupanaꞌga ikwahavuka nhande ve nehẽ?” Tapeꞌei ti aꞌea. 
Perovia tuhẽ ti garembikwahavukarag̃wama. Kiroki ga ndogweroviarihihũ 

– ga ko typepemuhũa javijitehe. Yvyruhua omotypẽpemuhũ hete ypiahua 
rehe. Yhya ojijyjijyi aꞌero. 7-8 Na jitehe akojaꞌga herojijyjijyjuhui gweaporog̃ita 
ojapyakakatueꞌyma. Teꞌiyme ti ga aꞌero: “Tupanaꞌga po ti oko nhirembiꞌea rupi.” 
Aꞌereki Tupanaꞌga ndokoi tuhẽ nanongaraꞌga rembiꞌea rupi.

TIAGOVAꞌEA 
OMOMBEꞌU AHE VE

Tovyꞌa ti g̃a Cristoꞌga rehe, ei ahe
9 Okoteheveꞌg̃a ti tovyꞌa – kiroki g̃a ojiko Cristoꞌga rehe. Aꞌereki Tupanaꞌga 

omombyry hete g̃a pe aꞌero. 10-11 Oro imbateheteveꞌg̃a, mominame 
g̃ambatera tovyꞌa ti g̃a ojikoga Cristoꞌga rehe ojikogeꞌyma ombatera 
rehe. Ehepia te yvotyra. Ipoty naꞌẽ, aerẽ kotihĩ ipavi. Kwarahyahivame 
inhymbavamo ipotyra. Igwete ohova ikui. Ndikatuaꞌjavi aꞌero opava. Na 
jitehe imbateveꞌga omano no oporavykyrame ipyhypyhyga mbatera.

Tupanaꞌga omombyry nhande ve
12  Pyry reki nhande ve nhande nhimomiranamame mbatera rahya pe. 

Nhande nhimomiranambavame po ti Tupanaꞌga imombyryhetei nhande 
ve nehẽ. G̃wembiꞌea rupi katu po ti ga nhande mongoi yvagi pe nehẽ. 
Aꞌereki Tupanaꞌga eꞌi: “Kiroki g̃a oko hete ji rehe – g̃ahã po ti ji amongo 
jijipyri nehẽ,” ei ga.

13  Pejikoteꞌvaruhupotarame tapembojari ti Tupanaꞌga rehe 
pejikoteꞌvaruhupotara. Aꞌereki Tupanaꞌga ndokoteꞌvaruhupotari 
jipi. Ga ndopotarukari ojipeꞌg̃a pe g̃andekoteꞌvaruhua no. 
14 G̃andeaporog̃itateꞌvaruhua opotaruka g̃a pe g̃andekoteꞌvaruhua. 15 Aꞌea 
ipotarame g̃a ndekoteꞌvaruhui tuhẽ aꞌero. G̃andekoteꞌvaruhurame aꞌea ko 
g̃ahoag̃wama hahyvaꞌea ruvihava pype.

16 Nhiirũ, pe ko nhiremiarõa. Tapenhimoandyandyi ti pejikovo. 
17 Tupanaꞌga jate omombyry hete nhande ve yvagipeveꞌga. Garemimbuhura 
nhaporemo pyry hete. Tupanaꞌga oapo nhanderyapehava hako. Kwara, 
jahya, jaytataꞌia ga oapo hako. Igwete nhanderyapehava jijyjijyi jipi 
imoypytuna. Emo Tupanaꞌga ko nhanderyapehava atyvi. Ga ndogwerojijyi 
gweaporog̃ita jipi. Ga nomongoteꞌvaruhui nhande ve. Ga pyry hete nhande 
ve avuirama. 18  G̃wemimbotarimo Tupanaꞌga nhande mongoi gwaꞌyramo. 
Ga omombeꞌuuka aꞌitituhẽvaꞌea tokwaha ti g̃a Jesusꞌga javo. Aꞌero nhande 
jikogame Jesusꞌga rehe Tupanaꞌga nhandereaporog̃ita mbopyahui. Aꞌereki 
ga eꞌi: “G̃a naꞌẽ ti ji amombyry nhirembiapoa mombyrypava renonde.”

Pehendu katu ti Tupanaꞌga nhiꞌig̃a
19 Nhiremiarõa, pekwaha ti pejikovo. Tapenhiꞌig̃i naꞌẽ ti ojipeꞌg̃a pe pejijupa. 

Pehendu katu naꞌẽ ti g̃anemimombeꞌua. Tapenhimboahivuhui ti ojipeꞌg̃a 
pe. 20 Pe nhimboahivame po Tupanaꞌga ei: “Ndapekokatujuhu pe a,” e po ga. 
Tapenhimboahivuhui ti g̃a pe aꞌero. 21 Pepohi tuhẽ ti pendeaporog̃itateꞌvaruhua 
hugwi. Tapekoteꞌvaruhuiꞌiꞌi ti. Tupanaꞌga okwahavuka pe me Jesusꞌga 
mombeꞌua peyvyteri pe raikwehe. Peko hete ti hehe aꞌero. Pe ndekorame 
Jesusꞌga mombeꞌua rehe po ti Tupanaꞌga pe mongoi ojipyri nehẽ.

22  Pehendu katu ti Jesusꞌga mombeꞌua jipi. Tapehendutehei ti aꞌea. 
Henduteherame po pe penhimoandyandyi. 23  Henduteherame pejikoeꞌyma 

gamombeꞌua rupi ko pe ga ja – kiroki ga oho espelho pyri tahepia nhiꞌag̃a 
javo. 24 Aꞌero ga jipiagi ogwovo jugwi. Kotihĩ reki ga imokaꞌnhymi oꞌag̃a. 
Ga javijitehe ko pe henduteherame Jesusꞌga mombeꞌua imokaꞌnhymipeavo. 
25 Jesusꞌga mombeꞌua ko pyry hete. Okorame aꞌea rupi ko ahe piroꞌyro 
okoteꞌvaruhua hugwi. Kiroki g̃a okwaha gamombeꞌua okovo hupi jipi – 
g̃a pe Tupanaꞌga imombyryvi g̃a ndekoro g̃waramo hehe. Nanongaraꞌg̃a 
g̃wendu katu Jesusꞌga mombeꞌua imokaꞌnhymeꞌyma.

26  Po pe ei: “Ambohete hete ji Tupanaꞌga jipi.” Peꞌeteꞌvaruhurame 
ojipeꞌg̃a pe pe nhimoandyandyi aꞌero. Aꞌereki peꞌeteꞌvaruhua ipigeꞌymame 
pe Tupanaꞌga mbohetetehei pejikovo. Aꞌereki ndapyryvi Tupanaꞌga pe 
aheꞌeteꞌvaruhua ojipeꞌg̃a pe. Ga ndopotari nanongaraꞌg̃a nemimbohetea. 
27 Tupanaꞌga opota hete ahe ojipeꞌg̃a pokogame. Hahy kunhangweraꞌg̃a pe 
aherembirekokweraꞌg̃a pe. Tayriꞌg̃a pe hahyramo no g̃apoꞌria manorame. 
Nurã pyry hete Tupanaꞌga pe nhanderuveteꞌga pe nhande g̃a pokopokogi. 
Pyry hete ga pe no nhande nimbopogwei okoteꞌvaruhuveꞌg̃a. Nahã 
nhande rekorame Tupanaꞌga opota nhaneremimbohetea.

Peko ti g̃a ndehe nhaporemo

2  1 Nhiirũ, Jesus Cristoꞌga rehe pe pejiko nhandepojykahareteꞌga rehe 
– gaha ko huvihavuhu hete Tupanamo. Garehevaꞌero g̃waramo, peko 

ti ojipeꞌg̃a ndehe nhaporemo. G̃aꞌara rehe jate rũi ti pereko katu g̃a. G̃a 
ndehe nhaporemo ti peko imbateveꞌg̃a ndehe imbatereꞌỹveꞌg̃a ndehe no. 
2-3 Pejapyaka naꞌẽ. Kiro po ga ruri pejatykahai pe tahendu Tupanaꞌga nhiꞌig̃a 
javo. Ipi katu po ga. Gwereko po ga ourovaꞌea opoakag̃a rehe. Kiro po ga 
ruri pe pyri. Aꞌero po pe ga mbuhukatui pejipyteri pe ipikatuveꞌga. “Avo eapy 
oreapykava rehe,” peꞌe po pe ga pe. Igwete po ga ruri no imbatereꞌỹveꞌga 
ipiteꞌvaruhuveꞌga. Igwete po pe euhui ga pe: “Pevo eꞌã. Yvyvo eapy aꞌero jipya 
pyri,” peꞌe po pe ga pe. 4 Nahã pendekorame po pe ndaperekokatupavi g̃a. 
Pendeaporog̃ita teꞌvaruhu tuhẽ po pe. Aꞌereki g̃aꞌara rehe tehe pe peꞌe g̃a pe.

5 Nhiremiarõa, ji rendu katu ti. Tupanaꞌga omoꞌemoꞌẽ g̃a ojive – kiroki 
g̃a pe Tupanaꞌga arõeꞌỹveꞌg̃a eꞌi: “Ndogwerekoiꞌiꞌi g̃a.” Tupanaꞌga ki aꞌe 
te ndeꞌi aꞌea g̃a pe. Ga omoꞌemoꞌẽ g̃a ojive tojiko hete ti g̃a ji rehe javo. 

“Tamondomondo ti ji g̃a pe pyryvaꞌea g̃a mongovo jigwyri pe nehẽ,” ei 
Tupanaꞌga. Aꞌereki ga eꞌi jipe: “Amongo ti ji nhiarõheteveꞌg̃a jijipyri nehẽ,” ei 
Tupanaꞌga. 6 Pe ki aꞌe te pereko teꞌvaruhu imbatereꞌỹveꞌg̃a. Pe pereko katu 
imbateveꞌg̃a novĩa. Emo g̃ahã reki pe ndereko teꞌvaruhu. G̃a pe nderoho aha 
juizesꞌg̃a pyri imbojamboja tehe pe ndehe. Aꞌero g̃a pe mbotegweteteheuhui. 
7 Tupanaꞌga eꞌi Jesusꞌgareheveꞌg̃a pe me. Emo imbateveꞌg̃a eꞌi teꞌvaruhu 
Jesusꞌga pe ga renonhuhũavo. Jesusꞌga ko pyry hete reki.

8  Pyry pe hendukatui Tupanaꞌga nhiꞌig̃a nhanderuvihavuhuheteꞌga 
nhiꞌig̃a. Nahã ga nhiꞌig̃i ikwatijaruka hako.

“Penhiarõ hete pe.

Na jitehe ti pearõ hete pejikotyveꞌg̃a”, ei Tupanaꞌga hako.
9 G̃aꞌara rehe jate po pe g̃a arõi, aꞌero po pe ndekoteꞌvaruhui. Aꞌero po 
Tupanaꞌga nhiꞌig̃a eꞌi pe me: “Nanhirendukatui g̃a.”

10 Po ojipejiꞌivaꞌea vehevi pe napehenduvi henduvame Tupanaꞌga 
nhiꞌig̃a, aꞌero po ijari tuhẽ pe ndehe pe hendukatupaveꞌymame ganhiꞌig̃a. 
11 Nahã aꞌero. Tupanaꞌga rembikwatijarukara eꞌi hako:

“Taperekoi ti g̃anembirekoꞌg̃a.”
Nahã eꞌi no:

“Tapejukai ti ojipeꞌg̃a.”
Po nde ndererekoi garembirekohẽa, aꞌea po pyry novĩa. Emo nde ojipeꞌga 
jukarame po nde nerehendukatui Tupanaꞌga nhiꞌig̃a aꞌero pejikoteꞌvaruhuavo.

12  Nahã ji ei aꞌero: Tupanaꞌga po ti eꞌi g̃werĩ nhandereaporog̃ita pe 
Cristoꞌga mombeꞌua rupi. Cristoꞌga mombeꞌua ko nhande mbopiroꞌy. Peko 
katu po ti pe aꞌero hamo. Penhiꞌig̃atu po ti pe ojipeꞌg̃a pe hamo. 13  Kiroki 
g̃a ndoporogwetygi ojipeꞌg̃a – Tupanaꞌga po ti ndoporogwetygi g̃a na 
jitehe nehẽ no oꞌerame g̃andeaporog̃ita pe nehẽ. Kiroki g̃a oporogwety 
ojipeꞌg̃a – g̃a ndokyhyji Tupanaꞌga eag̃wama hugwi.

Pejikoga g̃waramo Jesusꞌga rehe peko katu
14 Nhiirũ, pyry nhande ei: Xajiko nhande Jesus Cristoꞌga rehe. Emo po nhande 

ndiakokatui nhandeꞌerame, aꞌero po nhande jikotehei ga rehe nhandekokatueꞌyma. 
Aꞌero po ti Tupanaꞌga nianemongoi ojipyri nehẽ. 15 Po Jesusꞌgareheveꞌg̃a oko 
pepyteri pe. Ndipiri po g̃a upa. Ndoꞌui po g̃a mbatera herekoeꞌyma g̃waramo. 
16 Igwete po pe ei g̃a pe: “Hepejigwovo aꞌero. Tipyry pa ti pe me. Pepi katu ti. Peꞌu 
katu ti,” peꞌji po pe g̃a pe. Po pe napemondoi mbatera g̃a pe, marã po pyryvamo 
naerũ? 17 Pe ndekokatueꞌymame po pe jikoteheuhui Jesusꞌga rehe aꞌero.

18  Igwete po ojipeꞌga ei: “Jaraꞌga ojiko Jesusꞌga rehe. Jaraꞌga oko katu,” 
e po ga. Na rũi, aꞌe ji. Kiroki g̃a ndokokatui – ndiukwahavi reki g̃ajikoga 
Jesusꞌga rehe. Emo jirekokaturo g̃waramo po ti ji imboukwahavi nde ve 
jijikoga Jesusꞌga rehe. 19 Kiro ji ei nde ve aꞌero: Ererovia ko nde Tupanaꞌga 
gaha jate ko Tupanamo javo. Pyry hete nde heroviari aꞌea. Anhag̃a vĩa 
reki gwerovia aꞌea no Diaboꞌgapyrivaꞌea. Heroviarame anhag̃a ohyhyjuhu 
okyhyjiavo Tupanaꞌga hugwi. Emo gwerovia tehe okokatueꞌyma.

20 Nde nderekwahavihu naerũ. Takwahavuka ji nde ve kiro aꞌero. 
Nhanderekokatueꞌymame nhande xajiko tehe Tupanaꞌga rehe.

21 Ehepia re ko Abraãovaꞌea nhaneramonhavaꞌea. Tupanaꞌga eꞌi hako: “Tahepia ti 
ji Abraãoꞌga ji rendukatui.” Aꞌero Tupanaꞌga ei ahe ve: “Ekwavaꞌẽ ti ji ve ejaꞌyraꞌga 
jukavo Isaqueꞌga jukavo.” Igwete Abraãovaꞌea imbojoꞌajoꞌari ita ikwavaꞌẽhava 
japovo. Aꞌea arimo ahe gwaꞌyravaꞌea nog̃i takwavaꞌẽ ti ga Tupanaꞌga pe javo. Ahe 
gwaꞌyravaꞌea jukag̃werĩrame Tupanaꞌga ahe mombigi aꞌero. Igwete Tupanaꞌga 
ei: “Kirog̃we ji hepiagi,” ei ga. “Abraãoꞌga pyry tuhẽ. Aꞌereki ga g̃wendu katu 
nhinhiꞌig̃a,” ei Tupanaꞌga hako. 22 Erekwaha nde kiro. Abraãovaꞌea ojiko Tupanaꞌga 

rehe. Aꞌero ahe hendukatui ganhiꞌig̃a. Hendukaturame ahe ojiko katu hete ga rehe 
aꞌero. 23 Tupanaꞌga rembikwatijarukara omombeꞌu nhog̃wenonde Abraãovaꞌea 
pyryva hako. Aꞌereki ikwatijara eꞌi:

“Abraãoꞌga gwerovia hete Tupanaꞌga nhiꞌig̃a.
Aꞌero Tupanaꞌga ei ga pe:

‘Ndepyry hete nde’,” eꞌi ikwatijara hako.
Igwete ahe Tupanaꞌga nhiꞌĩpoꞌrui okovo. Igwete Tupanaꞌga eꞌi: “Abraãoꞌga 
ko jipyꞌa ja,” ei ga ahe mombeꞌgwovo hako.

24 Pekwaha pe aꞌero. Po nhande jikogi Tupanaꞌga rehe nhandekokatuavo, 
aꞌero po ga ei nhande ve: “Pepyry hete pe a.” Po nhande jikotehei 
nhandekokatueꞌyma, aꞌero po Tupanaꞌga ndeꞌi aꞌea nhande ve.

25 Oro Raabevaꞌea vehevi no akwaimbaꞌevaꞌea upaharavaꞌea. Ojikoga 
g̃waramo Tupanaꞌga rehe Raabevaꞌea israelitasvaꞌea pokogi hako. 
Nurã Tupanaꞌga ei: “Pyry hete ko hẽa,” ei ga. Nahã ko ahe rekoi hako. 
Tupanaꞌga omombeꞌu naꞌẽ Raabevaꞌea reꞌyjavaꞌea gwyra israelitasvaꞌea pe 
tamondo ti g̃agwyra pe me nehẽ javo. Nurã israelitasvaꞌea hoi g̃wenonde 
hepianhimima Raabevaꞌea reꞌyjavaꞌea gwyra. Ahe jogwerohorame hepiaga, 
Raabevaꞌea ahe mbuhurukari g̃wonga pe ahe mima ojigwyripevaꞌea 
hugwi. Aerẽ Raabevaꞌea ahe mondoi irũa rupi pehea rupi topyhygyme ti 
g̃a g̃a javo. Nurã Tupanaꞌga ei hako: “Raabehẽa pyry hete g̃a pokoga.”

26  Nhande manorame nhanderaꞌoa oko tehe. Na jitehe 
nhanderekokatueꞌymame nhande xajiko tehe Tupanaꞌga rehe.

Tapeꞌeteꞌvaruhui ti

3  1 Nhiirũ, tapeꞌepavi ti: “Tamboꞌe ti g̃a Tupanaꞌga nhiꞌig̃a rehe.” 
Tapeꞌepavi ti aꞌea. Aꞌereki Tupanaꞌga po ti eꞌi nhandereaporog̃ita pe nehẽ. 

Nhande rekoeꞌymame ganhiꞌig̃a rupi po ti ga ei nhande ve: “Peko teꞌvaruhu 
pe,” e po ti ga nhande ve nehẽ. Nhande ve kaitu po ti ga ei aꞌea nehẽ nhande 
jaraꞌg̃a mboꞌemboꞌerame nhande rekoeꞌymame Tupanaꞌga nhiꞌig̃a rupi.

2  Nhande nhaporemo nhande rekoteꞌvaruhuparavuhui jipi. 
Nhandeꞌeteꞌvaruhueꞌymame po nhande rekokatuhetei. Aꞌero po nhande 
imombigi nhanderekoteꞌvaruhua nhaporemo no.

3  Ehepia te cavalo. Nhande timongi freio cavalo juru pe toko ti 
nhaneremimbotarimovaꞌea rehe javo. Freio ko xunhi novĩa. Emo aꞌea 
pyvõ nhande timbojirova pa cavalo imondovo.

4 Na jitehe itayharuhua no. Yvyruhua aꞌea mondomondo yhya rehe. 
Emo imopyryrỹharaꞌga ipyhygi leme tamondo katu javo. Leme ko 
xunhi novĩa. Emo aꞌea pyvõ ga omopyryrymba itayharuhua hehãivaꞌea 
imongovo g̃wemimbotarimovaꞌea rehe.

5 Nhanekũa xunhieteꞌi jitehe novĩa. Emo aꞌea pyvõ nhande 
timboheteteheuhu reki.

Tiago 2 ,  3



701

Ehepia tata no. Tataꞌia nhande imondygi. Igwete tata ihoihoi 
imbokaipava kaꞌgwyra imboteꞌvaruhupava. 6  Tata javijitehe ko nhanekũa 
nhanderaꞌoa rehe. Aꞌereki omboteꞌvaruhu pa. Aꞌea pyvõ nhande xanhiꞌĩ 
teꞌvaruhu nhanenhimboteꞌvaruhupava. Nhanderekoa nhaporemo 
nhandeꞌeteꞌvaruhua imongoteꞌvaruhui. Diaboꞌga reki omboteꞌvaruhu 
nhanenhiꞌig̃a imongoteꞌvaruhupava.

7 Mbiara ojoparavuhuvaꞌea ko ahe omonhyromba imongovo 
g̃wemimbotarimovaꞌea rehe: ipyvaꞌea, ipepovaꞌea, ohyryryvaꞌea, 
ypevaꞌea. 8 Ahekũa ki aꞌe te ahe nomongoi g̃wemimbotarimovaꞌea rehe. 
Nhandeꞌeteꞌvaruhua nimombikavi a. Mboja ahe huꞌurame ahe mbotegweteuhui. 
Na jitehe nhanekũa ahe mbotegweteuhuhetei oꞌeteꞌvaruhurame.

9 Marã naerũ? Tupanaꞌga oapo yvyakotyveꞌg̃a ojavijitehe. Nhanekũa pyvõ 
nhande timbohete ga nhanderuveteꞌga nhandepojykahareteꞌga. Nhanekũa 
pyvõ jitehe nhande timboteꞌvaruhu reki yvyakotyveꞌg̃a pe Tupanaꞌgaꞌjaveꞌg̃a 
pe. 10 Nhandejurua pyvõ nhande ga mbohetei. Nhandejurua pyvõ jitehe 
nhande imboteꞌvaruhui g̃a pe. Nhiirũ, po na rũi te nhande rekoi hamo.

11 Nhande atyvi ko yhya ihemame yvya gwyra hugwi. Yhykatua 
ihemame yhya irovahivaꞌea nohemi pea hugwi aꞌero. 12  Nhiirũ, tegwete 
juaꞌia ihema akajuaꞌyva hugwi. Akajuꞌia nohemi yhypoa hugwi. Na jitehe 
yhykatua nohemi yhya hahyahiteꞌvaruhuvaꞌea hugwi. Nurã ji ei: Nhande 
Tupanaꞌga mboheterame po nhande nimbotegwetei ojipeꞌg̃a hamo.

Tupanaꞌga okwahavuka aherekokatua
13 Pe ikwahaheterame po pe ndekokatui nehẽ hamo. Hepiagame 

pendeaporog̃itapyryva po ti g̃a ei pe me aꞌero: “Okwaha hete g̃a. Aꞌereki g̃a 
oko katu kwaha g̃a pokopokoga g̃a nderekonhyromo,” e po ti g̃a pe me nehẽ.

14 Po pejiyvyteri pe pe nhimyrõheteuhui pejikovo pejihe jate, 
tapenhimbohetehetei ti aꞌero. Tapeꞌei ti: “Akwaha hete ji jitekovo.” Peꞌerame 
aꞌea po pe mbero. 15 Pe nanuhũrame po pe ndapekwahavi tuhẽ pejikovo. 
Tupanaꞌga rũi okwahavuka pe me nanongara. Nahã ko yvyakotyveꞌg̃a 
ndekoi onhimongoteꞌvaruhuavo. Gweaporog̃itateꞌvaruhua rupi g̃a ndekoi. 
Diaboꞌga nahã g̃a mongoukari. 16 Onhimyrõuhũrame okovo ojihe jate g̃a 
nhonhiꞌig̃ayvaruhui ojogwerekovo. Oko teꞌvaruhu paravuhu ko g̃a aꞌero.

17 Tupanaꞌga ikwahavukarame nhande ve nhande rekokatui aꞌero. 
Ndiakoteꞌvaruhuaꞌjaviꞌiꞌi nhande. Xajogwereko katu nhande. Nhanenhyrõ hete 
nhande jaraꞌg̃a pe. G̃anhiꞌig̃a nhande anga. Aꞌereki Tupanaꞌga okwahavuka 
nhande ve nhande mongokatuavo. Tiporogwety hete nhande jaraꞌg̃a. Xako katu 
paravuhu nhande aꞌero. G̃aꞌara rehe jate rũi nhande g̃a nderekokatui. Ndiaꞌetehei 
nhande g̃a pe g̃a moandyandyita. 18 Kiroki g̃a eꞌi jaraꞌg̃a pe: “Pejogwereko katu 
ti” – g̃ahã ko gwereko katu jaraꞌg̃a no. Aꞌero g̃a ndekokatupahetei.

Tapekoi ti Tupanaꞌga remiarõeꞌỹvaꞌea rehe

4  1 Maranuhũrame pe nhiꞌig̃ayvaruhui pejogwerekoteꞌvaruhuavo 
jipi? Penemimbotateꞌvaruhua omomymomyi pepyꞌa. 2  Pepotaruhu 

pe mbatera. Emo pe ndaperekoi reki. Aꞌero pe nhimbohovajari ojipeꞌg̃a 
ndehe. Penhimyrouhũ pe g̃ambatera rehe. Emo g̃a nombuhuri pe me. 
Aꞌero pe nhiꞌig̃ayvaruhui pejogwerekoteꞌvaruhuavo. Napeporanduvi 
pe Tupanaꞌga pe. Nurã pe ndaperekoi. 3  Pe poranduvame ga nomondoi 
reki pe me. Aꞌereki pejiveuhu pe pepota penhiporanduvame. 
Penhimimbotarimovaꞌea rehe pe pepoꞌru potaruhu.

4 Pepohiruhu pe Tupanaꞌga hugwi. Po pe pearouhũ Tupanaꞌga 
remiarõeꞌỹvaꞌea, aꞌero po pe napearõaꞌjavi Tupanaꞌga. Pe ndapekwahavi 
naerũ? Kiroki g̃a oko potaruhu Tupanaꞌga remiarõeꞌỹvaꞌea rehe – g̃a 
onhimongo Tupanaꞌga arõeꞌỹvaꞌero. 5 Tupanaꞌga rembikwatijarukara 
nomombeꞌutehei reki. Aꞌereki eꞌi:

“Nhanderaꞌuva
– Tupanaꞌga omongo aꞌea nhande pype

– aꞌea opota ranuhũ jipi,” eꞌi.
6  Emo Tupanaꞌga omombyry hete hete nhande ve. Aꞌereki ikwatijara eꞌi:

“Tupanaꞌga omovahihũ g̃a
– kiroki g̃a onhimbohete jipi.

Emo g̃a nhimboheteeꞌymame
ga omombyry g̃a pe,” eꞌi ikwatijara Tupanaꞌga mombeꞌuhava.

7 Penhimongo ti Tupanaꞌga remimbotarimovaꞌea rupi aꞌero. Pemovahĩ 
ti Diaboꞌga. Aꞌero po ti ga kaꞌnhymi pe hugwi nehẽ. 8  Penhimongo ti 
Tupanaꞌga pavẽi. Aꞌero po ti ga nhimongoi pe pyri nehẽ no. Pepohi ti 
pejikoteꞌvaruhua hugwi. Pemongo katu ti pejeaporog̃ita, aꞌe ji pe me. 
Aꞌereki Tupanaꞌga rehe jate rũi pe peko.

9 Pekoveveuhu ti pejikoteꞌvaruhua rehe. Pejeheꞌo hete ti 
aꞌero. Tapejajaꞌjavi ti, aꞌe ji pe me. Pejikoteꞌvaruhuro g̃waramo ti 
tapendoryvaꞌjavi. 10 Pemohẽ ti pejikoteꞌvaruhua Tupanaꞌga pe akoteheuhu 
ji javo. Aerẽ po ti Tupanaꞌga pe mbohetei aꞌero nehẽ.

Tapeꞌeteꞌvaruhui ti penhiirũꞌg̃a pe
11 Nhiirũ, tapeꞌeteꞌvaruhui ti pejohupe. Tapeꞌei ti penhirũꞌg̃a pe: “Iteꞌvaruhu 

g̃a.” Peꞌerame aꞌea g̃a pe pe peꞌe teꞌvaruhu Tupanaꞌga nhiꞌig̃a pe no iteꞌvaruhu 
javo jupe. Pe erame iteꞌvaruhu Tupanaꞌga nhiꞌig̃a pe pe napehendukatuaꞌjavi 
ganhiꞌig̃a. Peꞌe tehe pe: “Jihi kojiꞌi akwaha ganhiꞌig̃a hohe.” 12 Tupanaꞌga jate ki 
aꞌe te okwaha hete nhande mboꞌeavo imbuhua onhiꞌig̃a nhande ve. Gaha jate 
okwaha javo ahereaporog̃ita pe. Nurã po ti ga ei jaraꞌg̃a pe nehẽ g̃a mongovo 
ojipyri nehẽ. Jaraꞌg̃a pe po ti ga ei nehẽ g̃a mondovo hahyvaꞌea ruvihava pype 
nehẽ. Oro pe, maranuhũrame pe euhui naerũ jihi ko akwaha javo ojipeꞌg̃a pe?

Tapenhimboheteuhui ti
13  Pehendu ti kiro nhinhiꞌig̃a pe me. Nahã po pe etehei: “Kiro po ti 

ore hoi cidade pe nehẽ. Maraꞌngu po ti koꞌemame nehẽ?” peꞌe po pe. 
“Orombokwaraꞌa ti ore pevo oroporavykyavo imonoꞌonoꞌog̃a itambereꞌia 
orojive nehẽ,” peꞌe tehe po pe.

14 Pe ndapekwahavi reki aerẽvaꞌea. Marã po ti pe ndekoi koꞌemame nehẽ? 
Ehepia re ko tatatig̃uhũvaꞌea. Kiro jukwahavamo. Kotihĩ ikaꞌnhymi. Pe na jitehe 
no. Kiro pe ukwahavamo. Nambegwei reki pe kaꞌnhymi no. 15 Nahã po pe peꞌe 
hamo: “Tupanaꞌga ipotarame po ti ore rekoi japojapovo nehẽ,” peꞌe po pe hamo.

16  Penhimboheteuhu reki pe na tuhẽ ti ore japoi javo. Tiruahũ 
penhimbohetea aꞌero.

17 Kiroki ga eꞌi oyvyteri pe: “Aꞌapo po ti ji nanongara pyryvaꞌea hamo,” 
– japoeꞌymame po ga oko teꞌvaruhu aꞌero.

Imbateveꞌg̃a ti tohendu katu, ei ahe

5  1 Oro pe, imbatevaꞌero pehendu katu ti nhinhiꞌig̃a pe me kiro. 
Penahenahẽ ti pejeheꞌgwovo. Pekwaha po ti pe hahyhetevaꞌea nehẽ.

2 Pembatera po ti iju tehe nehẽ. Mbatagwaruhua po ti oꞌu pepikatua nehẽ. 
3 Peapoa po ti opororororo upa nehẽ ourovaꞌea pratavaꞌea pavẽi. Ipororogag̃wama 
repiagame po ti Tupanaꞌga ei pe me nehẽ: “Pepotaheteuhu pe itambereꞌia ipyhyga 
novĩa. Emo pe ndapepokogi ojipeꞌg̃a aꞌea pyvõ,” e po ti ga nehẽ. “Kiro momina pe 
hugwi aꞌero,” e po ti ga nehẽ. Ipororoga ojigwarai mbatera rehe jipi. Na jitehe po 
ti penemimbotaruhua ojigwarai pe ndehe nehẽ. Ehepia te tata ojigwarai aheraꞌoa 
rehe ahe mbokairame. Na jitehe po ti penemimbotaruhua ojigwarai pe ndehe 
nehẽ. Aꞌereki pe pemonoꞌõteheuhu mbatera kiro mbapava koty.

4 Pehendu g̃anahenahema – kiroki g̃a omopẽ pekoapora pe me jipi. 
Aꞌereki pe napemondoi ikwepykava g̃a pe g̃a moandyandyita. Tupanaꞌga 
okwaha reki aꞌea ipopoakaheteveꞌga. Ga g̃wendu tuhẽ g̃anahenahema. 
Aꞌereki pe napemondoi g̃a pe itambereꞌia g̃a poravykypavirẽ.

5 Avo yvya koty pe pereko pa mbatera. Penhimbohoryory pe jipi. 
Mbiara oꞌuoꞌu onhimongyꞌravo imbohaꞌuveꞌyma ojukaag̃wama. Emo 
oho g̃werĩ ijukahava apiavo. Na jitehe pe pemonoꞌog̃uhũ pejive 
penhimimbotarimovaꞌea rehe pejikovo imbohaꞌuveꞌyma hahyag̃wama. 
Emo Tupanaꞌga po ti imbohahyi pe me nehẽ.

6  Peꞌe pe pyryheteveꞌg̃a pe: “G̃a iteꞌvaruhu,” peꞌe pe penhiꞌmbero. Aꞌero 
pe g̃a momanoukari. G̃ahã napemovahĩ upa.

Penhimomirana ti
7 Nhiirũ, kiro ji ei pe me: Penhimomiranamba ti Jesus Cristoꞌga rura 

imbohaꞌuva. Ehepia re ko matetỹharaꞌga. Onhimomirana po ga iꞌapyryva 
imbohaꞌuva. Ombohaꞌu po ga amana itymame. Aerẽ po ga imondomondoi 

jahya. Nonhimbaekwahivi po ga aꞌero. “Ikyraꞌjavirẽ po ti horyvamo 
mbatera nehẽ,” e po ga. 8  Ga javijitehe ti penhimomirana pejijupa Jesus 
Cristoꞌga mbohaꞌuva. Pemboty ti pepyꞌa. Aꞌereki ga u g̃werĩ.

9 Nhiirũ, tapenhiꞌĩteꞌvaruhui ti ojohupe penhiroyromo. Pe 
nhiꞌĩteꞌvaruhurame po ti Cristoꞌga ei pe me nehẽ: “Peko teꞌvaruhu pe javo 
g̃a pe,” e po ti ga nehẽ. Ehepia te Cristoꞌga rug̃werĩ.

10 Nhiirũ, Tupanaꞌga nhiꞌig̃a mombeꞌuharavaꞌea javijitehe po pe peko hamo. 
Ahe omombeꞌumbeꞌu Tupanaꞌga nhiꞌig̃a hako. Hendupotareꞌymame ojipevaꞌea 
imbohahyukari ahe ve novĩa. Emo imombeꞌuharavaꞌea onhimomiranamba 
hahya pe. 11 Xaꞌe nhande: Pyry ahe ve – kiroki ahe onhimomiranamba.

Ehepia ko Jóvaꞌea hako. Pekwaha po pe ahenhimomiranamagwera. 
Ahe nhimomiranambavame mbatera rahya pe ko Tupanaꞌga 
imombyryhetei reki ahe ve. Aꞌereki Tupanaꞌga pyry hete yvyakotyveꞌg̃a 
pe. Ga nhande porogwety jipi.

12  Nhiirũ, taꞌe ti kiro pe me. Aꞌea kaitu ti pehendu katu. Pe nhiꞌig̃ame 
ojipeꞌg̃a pe tapeꞌeuhui ti: “Yvagipeveꞌga okwaha nhiꞌmbeeꞌyma. Yvya 
apoharaꞌga okwaha nhiꞌmbeeꞌyma,” tapeꞌeuhui ti no. Tapehenonhuhũi 
ti Tupanaꞌga penhiꞌig̃ame ojipeꞌg̃a pe. Tapehenonhuhũi ti Tupanaꞌga 
rembiapoa no. Po pe ei g̃a pe: “Nahã po ti ji rekoi nehẽ.” Aꞌea jate ti peꞌji 
aꞌero. Po pe ei g̃a pe: “Na rũi po ti ji rekoi nehẽ.” Aꞌea jate ti peꞌji aꞌero. 
Peꞌerame g̃a pe penhimbiꞌea rupi katu ti peko aꞌero. Na tuhẽ ti peko 
Tupanaꞌga ti teꞌiyme pe me peko teꞌvaruhu pe javo nehẽ.

Penhiꞌinhiꞌĩ ti Tupanaꞌga pe
13  Po pepyteripeveꞌga ikwahavi mbatera rahya tonhimombeꞌu ti ga 

ji poko javo Tupanaꞌga pe. Po ojipeꞌga roryroryvamo tonhimbyꞌyi ti ga 
Tupanaꞌga mboheteavo.

14 Po ojipeꞌga tetirũaramo tombuhuruka ti ga ojipyri Jesusꞌgareheveꞌg̃a 
ndepiakatuharaꞌg̃a. Aꞌero po ti g̃a nhiꞌig̃i Tupanaꞌga pe imongyavo 
ikava ga rehe. “Emombi ti karugwara ga hugwi Jesus Cristoꞌga 
remimbotarimo,” e po ti g̃a Tupanaꞌga pe nehẽ. 15 Po ti g̃a nhiꞌig̃i 
Tupanaꞌga pe ojikoga ga rehe, aꞌero po ti ipigi ga hugwi. Cristoꞌga po ti ga 
monhimohig̃atui nehẽ. Po ga tetirũaramo okoteꞌvaruhuro g̃waramo, aꞌero 
po ti Tupanaꞌga imombori garekoteꞌvaruhua ga hugwi nehẽ.

16 Nurã ti pemohemohẽ pejikoteꞌvaruhua ojohupe pejikoveveuhuro hehe. 
Penhiꞌinhiꞌĩ ti Tupanaꞌga pe pejogwepyga tapenhimohig̃atu ti. Pyryheteveꞌg̃a 
poranduvame Tupanaꞌga pe ikwahy hete. Tupanaꞌga g̃wendu g̃anhiꞌig̃a jipi.

17 Ehepia re ko Eliasvaꞌea hako Tupanaꞌga nhiꞌig̃a mombeꞌuharavaꞌea. Ahe ko 
nhande javijitehe yvyakotyvaꞌero. Igwete ahe nhiꞌĩhetei Tupanaꞌga pe tokyryme 
ti javo. Três e meio ga kwara mboꞌari ikyreꞌymame yvya rehe. 18 Aerẽ Eliasvaꞌea 
nhiꞌig̃aꞌjavi Tupanaꞌga pe tokyraꞌja ti kiro javo. Aꞌero Tupanaꞌga imongyraꞌjavi 
yvaga hugwi. Igwete henhunhaꞌjavamo mbatera yja hugwi.

19-20 Nhiirũ, po ti pepyteripeveꞌga ndokoaꞌjavi aꞌitituhẽvaꞌea rupi 
Cristoꞌga mombeꞌua rupi, pemog̃ita ti ga mongoaꞌjava aꞌea rupi. Pekwaha 
ti aꞌero. Pe ga mbopohirukarame okoteꞌvaruhua hugwi po ti ga 
ndohoaꞌjavi hahyvaꞌea ruvihava pype nehẽ. Tupanaꞌga po ti omombo pa 
garekoteꞌvaruhua reꞌyjuhua ga hugwi aꞌero nehẽ. 

1  1 Ji ko Pedroramo. Ji Jesus Cristoꞌga moirũharamo ako. Kiro ji ikwatijari 
imondovo nhinhiꞌig̃a pe me Tupanaꞌgarehevaꞌea pe – perope peju g̃agwyri 

pe: Ponto pe, Galácia pe, Capadócia pe, Ásia pe, Bitínia pe. Pevo pe kwakiꞌopavi 
pejigwovo pejijupa g̃apyteri pe penhimongyavo raikwehe. 2 G̃wemimbotarimo 
Tupanaꞌga nhanderuveteꞌga pe moꞌemoꞌẽi ojive hako g̃ahã po ti oko jirehevaꞌero 
javo. Tupanaꞌga raꞌuva pe mongoi Tupanaꞌgarehevaꞌero aꞌero raikwehe. 

“Amoꞌemoꞌẽ ji g̃a tohendu katu ti g̃a Jesus Cristoꞌga nhiꞌig̃a javo,” ei Tupanaꞌga. 
“Tomombo ti ga g̃andekoteꞌvaruhua g̃a hugwi omanoro g̃waramo,” ei ga.

Tupanaꞌga ti tomombyry hete pe me. Tonog̃atu hete ti ga pepyꞌa no.

Pyry ti nhande ve nehẽ
3 Timbohete ti Tupanaꞌga. Gaha ko Jesus Cristoꞌga ruvaꞌga 

nhandepojykahareteꞌga ruvaꞌga. Ombogwera ga Jesus Cristoꞌga 
gamanoa hugwi raikwehe. Gambogwerava g̃waramo Tupanaꞌga nhande 
mboheaporog̃ita pyahu nhande mongovo. Aꞌereki ga nhande porogwety 
hete. Nhandereaporog̃ita ipyahuro g̃waramo nhande ei: Tupanaꞌga po 
ti nhande mbuhuruka tuhẽ yvagi pe nehẽ nhande mongovo avuirama 
ojipyri nehẽ, xaꞌe nhande. 4 Nhandereaporog̃ita ipyahuro g̃waramo 
nhande ei no: Tupanaꞌga po ti ombuhu tuhẽ pyryhetevaꞌea nhande ve 
nehẽ. Tupanaꞌga remimbuhura pyry tuhẽ avuirama. Ndopavi po ti nehẽ. 
Nditeꞌvaruhuiꞌiꞌi po ti nehẽ no. Niymyani nehẽ. Aꞌereki pyry hete. Kirog̃we 
tuhẽ Tupanaꞌga herekokatui aꞌea pe me yvagi pe. 5 Ga pe aꞌngu no. Aꞌereki 
Tupanaꞌga ipopoaka pe aꞌnguavo pejikoga g̃waramo ga rehe. Aꞌero po ti 
Tupanaꞌga pe mbuhurukari pe mongovo ojipyri avuirama yvagi pe nehẽ. 
Pendekoag̃wama po ti ga imboukwahavi mbapava koty nehẽ.

6 Pendoryndory pe aꞌea rehe. Aꞌea ja po pe neꞌouhũramo kiro g̃a 
imbohahyparavuhurame pe me. 7 Tupanaꞌga opota penhimomiranama hahyrame 

pe me tiukwaha ti g̃ajikohetea ji rehe javo. Aꞌereki jukwaha pejikohetea ga rehe 
penhimomiranamame hahya pe. Ehepia te ouro. G̃a imbokumbokurame ouro 
imoꞌeamo iteꞌvaruhuvaꞌea jugwi jukwahavamo hembyruera pyryva. Na jitehe 
jukwaha pejikohetea Tupanaꞌga rehe hahyrame pe me. Ouro ko pyry novĩa. 
Joheꞌi hete pyry pejikohetea Cristoꞌga rehe. Ouro opa reki. Pejikohetea ki aꞌe te 
ndopavag̃wami po rimbaꞌe. Jukwahavame po ti Tupanaꞌga pe mbohetei aerẽ 
nehẽ. Jesus Cristoꞌga nhimboukwahavame ua po ti Tupanaꞌga ei pe me nehẽ: 

“Pyry hete pejikohetea Jesusꞌga rehe,” e po ti ga pe me nehẽ.
8  Ndapehepiagi ve pe Jesus Cristoꞌga. Emo pe ga arõhetei. 

Ndapehepiagi tuhẽ pe ga kiro. Emo pe jikohetei ga rehe. Igwete pe 
ndoryndoryhetero pejikoga g̃waramo ga rehe. Yvagahugwivaꞌea ko 
pendoryhetea ga rehe. Tegwete reki pendoryva imombeꞌuhava ojipeꞌg̃a 
pe. 9 Pejikoga g̃waramo Jesus Cristoꞌga rehe po ti Tupanaꞌga pe nderohoi 
yvagi pe ojipyri nehẽ. Pejihoag̃wama rehe pe ndoryhetero kiro aꞌero.

10 Pehoag̃wama rehe Tupanaꞌga nhiꞌig̃a mombeꞌuharavaꞌea japyakahetei 
tikwaha hete javo hako. Aꞌero ahe imombeꞌunhog̃wenondei javo hako. “Tupanaꞌga 
po ti omombyry g̃a pe nehẽ g̃a nderogwovo yvagi pe nehẽ,” ei Tupanaꞌga nhiꞌig̃a 
mombeꞌuharavaꞌea hako. 11 Cristoꞌga raꞌuva oko ahe pavẽi ahe mboꞌemboꞌeavo 
hako. “Hahy hete naꞌẽ po ti Cristoꞌga pe nehẽ. Igwete po ti ga manoi novĩa. Emo po 
ti pyryhetero ga pe nehẽ,” eꞌi Cristoꞌga raꞌuva. “Okweravaꞌja po ti ga nehẽ ogwovo 
yvagi pe nehẽ. Aerẽ po ti ga ruraꞌjavi ojiheveꞌg̃a nderogwovo yvagi pe Tupanaꞌga 
pyri nehẽ no,” eꞌi garaꞌuva Cristoꞌga mombeꞌgwovo ahe ve. Aꞌero Tupanaꞌga nhiꞌig̃a 
mombeꞌuharavaꞌea japyakai aꞌea rehe hako. “Maname po ti aꞌea nehẽ?” ei ahe. 

“Aꞌea rupi ti marã nehẽ?” ei ahe ojapyakavo hehe.
12  Tupanaꞌga eꞌi ahe ve no hako: “Penemimombeꞌua ko pejivevaꞌea rũi 

reki korogwevaꞌea rũi,” ei ga ahe ve. “Aerẽvaꞌea pe imombeꞌui aꞌearupiveꞌg̃a 
ti tokwaha javo,” ei Tupanaꞌga ahe ve. Aꞌero ahe Cristoꞌga mombeꞌumbeꞌui 
hako. Cristoꞌga mombeꞌua jitehe ag̃wamoveꞌg̃a omombeꞌu pe me no. Aꞌereki 
Tupanaꞌga ombuhuruka gwaꞌuva g̃a pyri yvaga hugwi g̃a mboꞌeavouka jupe. 
Aꞌero g̃a Cristoꞌga mombeꞌui pe me pyryvaꞌea mombeꞌgwovo. Yvagipeveꞌg̃a 
vehevi okwaha pota aꞌea no novĩa Tupanaꞌgapyriveꞌg̃a.

Peko katu ti, ei Tupanaꞌga
13 Pejirokwa ti aꞌero penhimbovyvya. Jesus Cristoꞌga po ti omombyry pe me 

nehẽ onhimboukwahavame ua yvya koty nehẽ. Cristoꞌga remimombyryva rehe 
ti pejapyaka hete aꞌero tomombyry tuhẽ ti ga nhande ve javo. 14 Pehendu katu ti 
Tupanaꞌga nhiꞌig̃a. Ymya pe ipotaruhui iteꞌvaruhuvaꞌea jipi. Aꞌereki aꞌea rupi pe 
ndapekwahavi pejikogeꞌyma Jesus Cristoꞌga rehe. Pepohi ti pejikoagwera hugwi 
aꞌero penhimbipotaruhua hugwi. 15 Tupanaꞌga ndokoteꞌvaruhuiꞌiꞌi. Aꞌereki ga 
oko katu jipi. Ga pe moꞌemoꞌẽ ji javijitehe ti peko katu javo. Peko katu ti aꞌero 
pejikojikovo. 16 Aꞌereki aherembikwatijara omombeꞌu Tupanaꞌga nhiꞌig̃a ahe ve. 

“Ji ako katu,” ei ga. “Nurã ti peko katu ji javijitehe nehẽ no,” ei Tupanaꞌga.

17 Penhiꞌig̃ame Tupanaꞌga pe pe ei Apĩ ga pe. Emo gaha reki eꞌi 
aꞌitituhẽvaꞌea rupi katu yvyakotyveꞌg̃a ndeaporog̃ita pe. Jaraꞌg̃a pe ga ei: 

“Peko katu pe.” Jaraꞌg̃a pe ga ei reki: “Peko teꞌvaruhu pe.” Aꞌitituhẽvaꞌea rupi 
katu ga ei g̃a pe nhaporemo ikwahava g̃andeaporog̃ita. Tapepojihuveꞌymuhũi 
ti aꞌero pejuveteꞌga Tupanaꞌga pejikovo penhimaraneꞌymame yvya koty.

18-19 Aꞌereki pe pekwaha Cristoꞌga manoa pe ndepyga. Omanoro 
g̃waramo ga pe mbopiroꞌyi pendekotehea hugwi. Mbatera rũi opavaꞌea rũi 
pe mbopiroꞌyi pendekotehea hugwi. Ouro rũi pe mbopiroꞌyi. Prata rũi pe 
mbopiroꞌyi. Nanongara nhaporemo rũi tuhẽ pe mbopiroꞌyi pendekotehea 
hugwi. Pendekoteheagwera rehe penamonhavaꞌea pe mboꞌemboꞌei pe 
mbojikwakuteheavouka. Cristoꞌga pe mbopiroꞌyi reki aꞌea hugwi omanomo 
pe ndepyga. Ga ko cordeiro ja – kiroki aꞌea g̃a okwavaꞌẽ ijukavo Tupanaꞌga 
pe. Pyryhetevaꞌea g̃a okwavaꞌẽ nditeꞌvaruhuiꞌiꞌivaꞌea. Na jitehe Cristoꞌga 
nhikwavaꞌeg̃i Tupanaꞌga pe hekaꞌvoguka gwekoa omanomo. Ga nditeꞌvaruhuiꞌiꞌi. 
Pyry hete ga novĩa. Emo ga onhikwavaꞌẽ omanomo pe ndepyga.

20 Yvya apoa renonde Tupanaꞌga ei Cristoꞌga pe po rimbaꞌe: “Ndehe ti eho 
yvya koty emanomo g̃ambopiroꞌyharamo nehẽ,” ei Tupanaꞌga ga pe. Ag̃wamo 
reki mbapava koty Cristoꞌga ukwahavamo ua pe ndepyga ikwehe. 21 Gaha pe 
mbojiko Tupanaꞌga rehe. Tupanaꞌga ga mbogwera gamanoa hugwi ga mongovo 
huvihavuhuhetero ikwehe. Nurã pe jikohetei Tupanaꞌga rehe. Igwete pe ei: 

“Tupanaꞌga po ti imombyryvi nhande ve g̃wembiꞌea rupi nehẽ no,” peꞌe pe.
22  Pehendu katu pe aꞌitituhẽvaꞌea Jesus Cristoꞌga mombeꞌua. Aꞌero pe 

imomborukari pejikoteꞌvaruhua pejihugwi. Aꞌero pe penhiirũꞌg̃a arõhetei 
Jesusꞌgareheveꞌg̃a. Penhoarõ hete tuhẽ ti aꞌero.

23 Tupanaꞌga okoji onhiꞌig̃a reheve. Onhiꞌig̃a pyvõ ipopoakavaꞌea pyvõ ga pe 
mbojihuvi gwaꞌyramo pejikogame ojihe. Penduvaꞌg̃a pe mbojihu raikwehe. Emo 
aerẽ penduvaꞌg̃a omano yvyakotyvaꞌero g̃waramo. Tupanaꞌga ki aꞌe te nomanoi. 
Gaha pe mbojihuvaꞌja gwaꞌyramo. 24 Tupanaꞌga rembikwatijarukara eꞌi no:

“Yvyakotyveꞌg̃a ko yvotyra ja,” eꞌi.
“G̃akatuhetea ko yvotyrakatua ja no.

Aꞌereki ipotyra inhymba reki.
Ohova okui pa,” eꞌi.

“Yvyakotyveꞌg̃a na jitehe opa pa no,” eꞌi.
 25 “Tupanaꞌga nhiꞌig̃a ki aꞌe te okoji avuirama,” eꞌi ikwatijara.

Tupanaꞌga nhiꞌig̃a jitehe g̃a omombeꞌu pe me raikwehe. Aꞌereki g̃a 
omombeꞌumbeꞌu pyryvaꞌea pe me Jesus Cristoꞌga mombeꞌgwovo.

Cristoꞌga ko itaꞌjavaꞌea

2  1 Onhiꞌig̃a pyvõ Tupanaꞌga pe mongoi gwaꞌyramo. Pepohi ti 
pejikoteꞌvaruhua hugwi nhaporemo aꞌero. Tapeꞌmbeaꞌjavi ti no. 

Tapenhiꞌig̃atutehei g̃a pe timoandyandyi g̃a javo. Tapenhimyrõi ti ojipeꞌg̃a 
ndehe. Tapembotegwetei ti g̃a no.

2  Ipitaꞌngiveꞌg̃a opota hete oyꞌg̃a kambya. Na jitehe ti pepota hete 
Tupanaꞌga nhiꞌig̃apyryva. Aꞌea po ti igwaigwavete pe mbojikohetei 
Tupanaꞌga rehe nehẽ. 3  Aꞌereki Tupanaꞌga mombeꞌuhava eꞌi: “Pekwaha pe 
hepiaga nhandepojykahareteꞌga remimombyryva pejive,” eꞌi ikwatijara.

4 Penhimongo ti Cristoꞌga pavẽi aꞌero. Gaha ko itaꞌjavaꞌea. Ita okoji 
avuirama. Na jitehe Cristoꞌga okoji avuirama okovo. Ita onga rupiara 
onga apoharaꞌg̃a noarõi iteꞌvaruhu javo jupe novĩa. Tupanaꞌga ki aꞌe 
te oarõ ita pyry hete reki javo jupe. Na jitehe iteꞌvaruhuveꞌg̃a noarõi 
Cristoꞌga iteꞌvaruhu ga javo. Tupanaꞌga ki aꞌe te oarõ ga pyry hete ga javo.

5 Pe ko itaꞌjavaꞌea jitehe no. Ita ko okoji avuirama. Pe na jitehe peko 
Tupanaꞌga pavẽi avuirama. Aꞌereki ga pe mongo pyahu. G̃a oapo ita 
gwuhavamo. Na jitehe Tupanaꞌga pe apoi garaꞌuva ruhavamo. Aꞌereki 
pepyteri pe Tupanaꞌga raꞌuva u. Peko pe ikwavaꞌẽharamo Tupanaꞌga 
pe. Aꞌero Jesus Cristoꞌgarehevaꞌero pe nhikwavaꞌeg̃i Tupanaꞌga pe ga 
mboheteheteavo. Aꞌea rehe Tupanaꞌga nhimohemi aꞌero.

6 Aherembikwatijara omombeꞌu Tupanaꞌga nhiꞌig̃a hako. Tupanaꞌga eꞌi hako:
“Onga apoharaꞌg̃a omoꞌẽ ita tihepia pyryvaꞌea javo. Aꞌero g̃a 

pyryvaꞌea mongoi huvihavamo imohina gwuhava tojiko hete ita 
jararamo huvihavavaꞌea rehe ojopyhykatuavo javo,” ei ga.

“Na jitehe ji ei ga mombeꞌgwovo no.
Pyry hete ga, aꞌe ji,” ei Tupanaꞌga.

“Aꞌero ji pyryveꞌga mongoi jijiheveꞌg̃a nduvihavamo
tojiko hete ti g̃a ga rehe javo,” ei Tupanaꞌga.

“Jiruhava ko cidade de Sião.
Na ja jireheveꞌg̃a ko jiruhavamo.
Aꞌero ji pyryveꞌga mongoi jijiheveꞌg̃a pyteri pe.
Ojikogame ga rehe po ti g̃a ndipoyjayjareꞌymuhũi nehẽ,” ei Tupanaꞌga.

Nahã aherembikwatijara omombeꞌu Tupanaꞌga nhiꞌig̃a ga Cristoꞌga 
mombeꞌurame hako.

7 Pejiko pe Cristoꞌga rehe. Nurã pe ei pyry hete ga pe. G̃a ki aꞌe te – 
kiroki g̃a ndojikogi Cristoꞌga rehe – aherembikwatijara omombeꞌu g̃a 
onga apoharaꞌg̃a ja ko g̃a javo. Aherembikwatijara eꞌi aꞌero:

“Onga apoharaꞌg̃a japorame onga ita apopyra hepiagi ojipeji ita.
Aꞌea g̃a omombo ipoꞌrueꞌyma tiruahũ javo jupe,” eꞌi.
“Aerẽ akoja jitehe hekoi huvihavamo jara hohe

opyryhetero onga pyhykatuavo,” eꞌi aherembikwatijara.
8  Ojipea ikwatijara eꞌi no:

“Ita omboꞌa yvyakotyveꞌg̃a nog̃a g̃a monhimboahiva,” eꞌi aherembikwatijara.
Na jitehe ko ga omonhimboahi okoteꞌvaruhuveꞌg̃a monhimonhaꞌngavo 
g̃a mbopoyjayjareꞌyma. Onhimboahi g̃a Cristoꞌga pe ojikogeꞌyma ga rehe. 
Aꞌereki g̃a nohendukatui Tupanaꞌga nhiꞌig̃a. Aꞌereki Tupanaꞌga eꞌi jipe g̃a 
pe: “Na tuhẽ po ti g̃a ndekoi nehẽ,” ei ga.

9 Oro pe, Tupanaꞌga pe moꞌemoꞌẽ pe mongovo ojihevaꞌero. Garehevaꞌero 
ko pe ikwavaꞌẽharamo Tupanaꞌga pe nhanderuvihavuhuheteꞌga pe. Ga pe 
moꞌẽ ojipeꞌg̃a hugwi pe mboporavykyavo ojive. Ga pe pojyka tomombeꞌu ti 
g̃a nhirembiapopyryva javo. Ymya pe ndekoteꞌvaruhui raikwehe. Aꞌero pe 
ypytunahivarupiveꞌg̃a ja. Aꞌereki ypytunahiva rupi okorame ahe ndokwahavi. 
Pe na jitehe ndapekwahavi Tupanaꞌga pejikoteꞌvaruhuavo raikwehe. Aerẽ 
Tupanaꞌga pe moꞌemoꞌẽi tapepohi ti pejikoteꞌvaruhua hugwi javo. Ag̃wamo 
pe kojahuarupiveꞌg̃a ja aꞌero. Aꞌereki kojahua rupi okorame ahe okwaha. Na 
jitehe pe pekwaha Tupanaꞌga kiro pejikokatuavo. Tupanaꞌga kwahavame ko 
pyry hete. 10 Ymya ko pe ndapekoi Tupanaꞌgarehevaꞌero. Ag̃wamo ki aꞌe te 
pe peko garehevaꞌero. Ymya pe ndapekwahavi Tupanaꞌga rembiporogwetyga. 
Ag̃wamo ki aꞌe te pe pekwaha aꞌea Tupanaꞌga nhande porogwety javo.

Tupanaꞌgarehevaꞌero peko katu
11 Nhiirũ, ojipeꞌg̃a gwyri pe pe nduvi hajiheveꞌg̃a ja. Aꞌe hete ji pe 

me aꞌero: Tapepotaruhui ti pejikovo. Aꞌereki penemimbotaruhua pe 
mboheaporog̃ita teꞌvaruhu. 12  Peko katu ti g̃apyteri pe – kiroki g̃a ndojikogi 
Cristoꞌga rehe. Amoamome g̃a pe mbotegwetei po oko teꞌvaruhu g̃a javo 
tehe pe me. Emo pendekokatua repiagame po ti g̃a nhimombaragwahavi 
hehe nehẽ. Aꞌea rehe po ti g̃a Tupanaꞌga mbohetei aꞌero ga rurame 
mbapava koty nehẽ. “Ndepyry hete nde g̃a mongokatuavo,” e po ti g̃a nehẽ.

13-14 Tupanaꞌgarehevaꞌero ti pehendu katu penduvihavaꞌg̃a nhaporemo 
yvya koty: gaha – kiroki ga jaraꞌg̃a hohe huvihavuhuro – pehendu katu 
ti ga gamoirũharaꞌg̃a no governadoresꞌg̃a. Aꞌereki penduvihavuhuꞌga 
onhimoirũuka g̃a pe tombohahyuka ti g̃a okoteꞌvaruhuveꞌg̃a pe javo. 

“Tapembohete ti okokatuveꞌg̃a,” ei ga g̃a pe no.
15 Tupanaꞌga opota pendekokatua tapemombi ti ikwahaveꞌỹveꞌg̃a nhiꞌĩtehea.
16 Pepiroꞌy pe, na tuhẽ ti peko aꞌero. Aꞌerorame tehe ti tapeꞌei ti: “Tako teꞌvaruhu 

ti kiro nhiremimbotarimo aꞌero. Aꞌereki ji jipiroꞌy.” Tapeꞌei ti aꞌea. Tupanaꞌga 
rembipojykaharamo pe peko. Garemimbotarimovaꞌea rehe ti peko aꞌero.

17 Pendeaporog̃ita katu ti ojipeꞌg̃a ndehe nhaporemo. Pearõarõ ti 
penhirũꞌg̃a. G̃a ojiko Cristoꞌga rehe pe ja. Pepojihuveꞌymi ti Tupanaꞌga. 
Pendeaporog̃ita katu ti penduvihavuhuꞌga rehe no.

Peho ti Cristoꞌga rupi hahyrame pe me
18 Peporavykyrame ojipeꞌg̃a pe pehendu katu ti g̃anhiꞌig̃a 

penhiroyrõeꞌyma. Pehendu katu ti g̃anhiꞌig̃a g̃a ndeaporog̃itakaturame 
pejihe nehẽ. G̃a ndekoteꞌvaruhurame pe me ti pehendu katu jitehe 
g̃anhiꞌig̃a. 19 Ombohahy tehe po g̃a pe me. Po pe nhimomiranami jupe 
Tupanaꞌga remimbotarimovaꞌea rehe pejikovo g̃waramo, aꞌero po pyryvamo. 
20 Po g̃a pe nupanupãi pe ndekoteꞌvaruhuro g̃waramo, aꞌero po pe 
nhimomiranatehei. Aꞌereki pejikoteꞌvaruhuro g̃waramo pe pekwaha hahya. 

Po pejikokaturo g̃waramo pe ikwahavi hahya penhimomiranama jupe, aꞌero 
po ti Tupanaꞌga imombyryvi pe me nehẽ. 21 Aꞌereki Tupanaꞌga eꞌi pe me: 

“Penhimomirana ti g̃a imbohahyrame pe me pejikokatua rehe,” ei ga. Aꞌereki 
Cristoꞌga okwaha hahya pe ndepyga toho ti g̃a ji rupi javo ikwehe.
 22 “Ndokoteꞌvaruhuangavi Cristoꞌga.

Niꞌmbeangavi ga no.”
23  G̃a ombotegweterame ga nombotegwetei g̃a ikwehe. G̃a imbohahyrame 
ga pe ga ndeꞌi: “Ajipy po ti ji pe ndehe nehẽ,” ndeꞌi ga. Ga onhikwavaꞌẽ 
reki Tupanaꞌga pe. Aꞌereki Tupanaꞌga eꞌi aꞌitituhẽvaꞌea rupi katu 
iteꞌvaruhuveꞌg̃a pe. Ga eꞌi hupi katu pyryveꞌg̃a pe no.

24 Cristoꞌga tuhẽ gwereko nhanderekoteꞌvaruhua omanorame yva 
rehe. “Tipiroꞌy ti g̃a okoteꞌvaruhua hugwi,” ei ga, “toko ti g̃a Tupanaꞌga 
remimbotarimovaꞌea rehe kiro,” ei ga. Cristoꞌga okwaha hahya omanomo 
nhande repyga. Nahã kiro pyry hete nhanderekoag̃wama.

25 Ymya ko pe ndekoi ovelhas ja. Ovelhas okaꞌnhykaꞌnhy jipi 
ojipiakatuharaꞌga hugwi okovo g̃wemimbotarimovaꞌea rehe. Aꞌero 
hepiakatuharaꞌga heruraꞌjavi ovelhas rerekovo. Ymya ko ovelhas ja 
pe ndekoi pejikovo penhimimbotarimovaꞌea rehe. Emo Tupanaꞌga pe 
nderuruka Cristoꞌga pyri. Ovelhas repiakatuharaꞌga gwereko katu 
ovelhas jipi. Na jitehe Cristoꞌga pe ndepiakatui pe nderekokatuavo jipi.

Hembirekoveꞌg̃a

3  1-2 Nanongara pe ji ei kunhangweraꞌg̃a pe no hembirekoveꞌg̃a pe. Pehendu 
katu ti penhimbirekoꞌg̃a nhiꞌig̃a g̃a erame pejive. Jararamo penembirekoꞌg̃a 

ndokoi ve Tupanaꞌga nhiꞌig̃a rehe Cristoꞌga mombeꞌua rehe. Pe hendukaturame 
penhimbirekoꞌg̃a nhiꞌig̃a po ti g̃a pendekokatua repiagi pendeaporog̃itakatua 
kwahava nehẽ. Aꞌero po ti g̃a jikogi Cristoꞌga rehe nehẽ. Penhiꞌig̃a g̃waramo rũi po 
ti g̃a jikogi nehẽ. Pendekokaturo g̃waramo po ti g̃a jikogi Cristoꞌga rehe aꞌero nehẽ.

3 Tapekotehei pejiꞌara rehe. Tapenhimbojigwaguhui ti tajirepia g̃a jikatua 
javo. Tapenhiakãavykyuhui ti penhimbohepiaꞌngiavo ojipeꞌg̃a pe. Tapenog̃uhũi 
ti pejihe ourovaꞌea. Tapemongiuhui ti pejipikatua tahepiuka ti g̃a pe jipikatua 
javo. Tapekotehei ti pejiꞌara rehe, aꞌe ji pe me. 4 Peypyteripevaꞌea rehe ki aꞌe te 
po pe peko hamo pendeaporog̃itakatua rehe. Ipy po pepyꞌa jipi hamo. Penhyrõ 
po pe jipi hamo. Aꞌea ko pyry hete Tupanaꞌga pe.

5 Ymya ko kunhangwerapyryvaꞌea nahã no. Ahe ojiko Tupanaꞌga 
rehe oho po ti ga g̃wembiꞌea rupi javo. Ahe onhimboheaporog̃ita katu 
hendukatuavo g̃wembirekovaꞌea nhiꞌig̃a. 6 Nahã ko Saravaꞌea hako. Ahe oho 
g̃wembirekovaꞌea nhiꞌig̃a rupi Abraãovaꞌea nhiꞌig̃a rupi jijaraꞌga javo ahe ve. 
Po pe jikokatui imbojueꞌyma pejipyꞌa jipi, aꞌero po pe Saravaꞌeaꞌjavaꞌea.

7 Nanongara pe ji ei kiro akwaimbaeꞌg̃a pe no hembirekoveꞌg̃a pe. Peko 
ti penhimbirekoꞌg̃a pavẽi pejapyakavo g̃apopoakareꞌyma rehe. Aꞌereki 
pe gwyreꞌi g̃a ipopoaka. Pendeaporog̃ita katu ti g̃a ndehe aꞌero. Aꞌereki 

Tupanaꞌga imombyryvame pe me omombyry g̃a pe no. Aꞌero po ti g̃a 
ndekoi Tupanaꞌga pyri pe pavẽi nehẽ. Pe g̃a nderekokatueꞌymame pe 
ndovahoguhui penhiꞌig̃ame Tupanaꞌga pe aꞌero.

Hahya pe ndekokaturame
8 Mbapavamo ji ei pe me nhaporemo. Pembojoꞌjajoꞌja ti pendeaporog̃ita. 

Jaraꞌg̃a ndekoveveuhurame ti pekoveveuhu g̃a pavẽi no. Jaraꞌg̃a ndoryvame 
ti pejory g̃a pavẽi. Penhoirũramo penhoarõ hete ti. Pejoporogwety ti. 
Tapenhimboheteuhui pejogwerekovo. 9 G̃a ndekoteꞌvaruhurame pe me 
tapejipygi ti g̃a ndehe. G̃a eteꞌvaruhurame pe me tapenhiꞌĩpondekwateꞌvaruhui 
ti g̃a no. Nahã ti peko. Pemombyry ti g̃a pe g̃a ndekoteꞌvaruhurame pe me. 
Aꞌereki Tupanaꞌga pe moꞌemoꞌẽ tamombyry ti pe me javo. Nurã ti pemombyry 
ojipeꞌg̃a pe aꞌero. 10 Aꞌereki Tupanaꞌga rembikwatijarukara eꞌi:

“Kiroki ga eꞌi:
‘Jirory pota ji pyryvaꞌea rerekovo jipi’

– teꞌiteꞌvaruhuyme ti ga aꞌero.
Tiꞌmbeaꞌjavyme ti ga no,” eꞌi.

 11 “Topohi ti ga okoteꞌvaruhua hugwi okokatuavo.
Tojirokwa hete ti ga okokatuavo ojipeꞌg̃a pe no.

 12 Aꞌereki nhandepojykahareteꞌga gwepia katu g̃a
– kiroki g̃a oko garemimbotarimovaꞌea rehe,” eꞌi.

“G̃wendu katu ga g̃a nhiꞌig̃ame ojive.
Emo ga omovahĩ okoteꞌvaruhuveꞌg̃a,” eꞌi ikwatijara Tupanaꞌga 

mombeꞌgwovo.
13 Pe ndekokatupotarame po ti g̃a nomboteꞌvaruhui pe me nehẽ. 14 Emo po ti 

g̃a pendekokatua rehe vehevi imbohahyukari pe me, aꞌero po ti pyryvamo pe 
me nehẽ. Tapekyhyji ti g̃a hugwi aꞌero nehẽ. Tapembojuukaryme ti pejipyꞌa.

15 Pembohete ti Cristoꞌga ga ko jipojykahareteꞌga javo pejiyvyteri pe. 
Pejiko pe Cristoꞌga rehe. Pejapyaka ti aꞌea rehe aꞌero tanhimombeꞌu ti 
ojipeꞌg̃a pe javo. Eꞌi po ti g̃a pe me nehẽ: “Maraname pe jikogi Cristoꞌga 
rehe?” 16 Pemombeꞌu katu ti g̃a pe aꞌero penhyromo penhimboheteeꞌyma. 
Peko katu ti Cristoꞌgarehevaꞌero pejipoyjareteramo. G̃ahã po ti ndipoyjayjari 
aꞌero nehẽ pe mbotegweterame onhiꞌĩteꞌvaruhuavo pendekokatua rehe nehẽ. 
17 Hahy po pe me pendekoteꞌvaruhua rehe. Po pendekokatua rehe hahyramo 
pe me aꞌea po pyry hete Tupanaꞌga ipotarame aꞌea.

18  Cristoꞌga jitehe okwaha hahya no. Igwete ga manoi. Ojipeji igwave 
ga manoi imombopava pendekoteꞌvaruhua pe hugwi. Nomanoaꞌjavi po ti 
ga aꞌero nehẽ. Ga ko pyryhetevaꞌero oko. Emo ga omano iteꞌvaruhuveꞌg̃a 
ndepykavamo tarekokatuuka Tupanaꞌga g̃a pe javo. Yvyakotyveꞌg̃a ojuka 
ga ikwehe. Emo Tupanaꞌga ga mbogwera garaꞌuvimo.

19 Gwaꞌuvamo ga hoi aheraꞌuva pyri aꞌero – perope tegwete aheraꞌuva 
iꞌẽhava jugwi – pevo Cristoꞌga hoi imombeꞌgwovo aꞌitituhẽvaꞌea aheraꞌuva 

pe. 20 Ymya ahe nohendukatui Tupanaꞌga nhiꞌig̃a Noévaꞌea japorame 
yhararuvihavuhua hako. Tupanaꞌga nonhimbaekwahivi reki ahe ve 
g̃wendukatueꞌỹvaꞌea rehe. “Tohendu katu pa naꞌẽ ti g̃a nhinhiꞌig̃a,” ei 
Tupanaꞌga hako. Mbohapyꞌri reki oitovaꞌea jate g̃wendu katu Tupanaꞌga 
nhiꞌig̃a Noévaꞌea gweꞌyjavaꞌea pavẽi. Aꞌero ahe avi yhararuvihavuhua pype. 
Jaravaꞌea opa pa aꞌero onhimongyavo otypyvygamo yvya nhatymbavame. 
Noévaꞌea ki aꞌe te okoji yhya pyvõ uvame yhararuvihavuhua pype. 

21 Na jitehe yhya pyvõ nhande nhimobatizaukari. Aꞌero nhanemobatiza 
pyvõ Tupanaꞌga nhande mongopyahui. Yhya mombeꞌurame ji ndaꞌei iheja 
pe nhanderaꞌoa kyꞌauhua iheja pe. Nahã ji ei: Penhimobatizaukarame yhya 
pyvõ pe ei Tupanaꞌga pe: “Cristoꞌgarehevaꞌero ji taho nenhiꞌig̃a rupi,” peꞌe pe 
Tupanaꞌga pe. Aꞌereki kiro pe peko katu pepoyjareteramo. Tupanaꞌga nhande 
mongo pyahu aꞌero Jesus Cristoꞌga kwerava g̃waramo omanoa hugwi. 22 Jesus 
Cristoꞌga oho yvagi pe ikwehe. Pevo ga rekoi kiro huvihavuhuhetero Tupanaꞌga 
moiruamo. Yvagipeveꞌg̃a g̃wendu katu Cristoꞌga nhiꞌig̃a kiro huvihavaꞌg̃a 
ipopoakaveꞌg̃a Tupanaꞌgapyriveꞌg̃a no. G̃wendu katu pa g̃a Cristoꞌga nhiꞌig̃a kiro.

Perojijyi pe pejeaporog̃ita

4  1 Cristoꞌga okwaha hahya omanomo tahepy ti g̃a javo ikwehe. 
Pendeaporog̃ita po ti nahã hamo no. Peꞌji ti: “Maraꞌngu po ti hahyramo 

ji ve nehẽ no? Emo po ti ji aho tuhẽ Cristoꞌga rupi nehẽ,” peꞌji ti. Aꞌereki 

hahyrame nhande ve nhande ndiakoaꞌjavi nhanderekoteꞌvaruhua rehe. 
2 Aꞌero pe ndapekoaꞌjavi penhimimbotarimovaꞌea rupi hamo. Tupanaꞌga 
remimbotarimovaꞌea rupi po pe ndekoi hamo kiromo jate penhimaraneꞌymame.

3 Ymya pe ndekouhui penhimimbotarimovaꞌea rehe g̃a ja – kiroki g̃a 
ndojikogi Tupanaꞌga rehe. Kirupi pendekoteꞌvaruhua aꞌero. Nahã ko 
pendekoteꞌvaruhuagwera raikwehe. Ndapeakwahavihu pe. Pepotaruhu 
pe. Peapouhu pe toryva iꞌgwoiꞌgwovo penhimboheagwyryva 
pejikoteꞌvaruhuavo. Peko hete pe haꞌangava rehe penhimimbohetehara 
rehe pejikoveꞌỹ Tupanaꞌga rehe raikwehe. Iteꞌvaruhu hete pe imbohetei aꞌea. 
4 Ag̃wamo reki g̃a nhimombyꞌahetei pendekoag̃wama repiaga. Aꞌereki g̃a 
akwahaveꞌỹmuhũrame pe ndapeakwahaveꞌymaꞌjavi g̃a pavẽi. Nurã g̃a pe 
mbotegwetei kiro. 5 Tupanaꞌga po ti aꞌea eꞌi g̃a pe. Namanamehũi po ti ga 
ei g̃andeaporog̃ita pe nehẽ: “Marã po pendeaporog̃ita jipi? Aꞌea pemombeꞌu 
kiro ji ve,” e po ti ga g̃a pe nehẽ. Aꞌero po ti ga ei g̃andekoteꞌvaruhua pe 
imondovo ikwepykava g̃a pe nehẽ. Omanoeꞌỹveꞌg̃a pe po ti ga imondoi. 
Omanovaꞌea pe po ti ga imondoi aherekoteꞌvaruhua kwepykava nehẽ no. 
6 Aꞌereki Cristoꞌga omombeꞌu pyryvaꞌea ahe ve – kiroki ahe yvyakotyvaꞌero 
omano Tupanaꞌga rembiꞌea rupi okoteꞌvaruhuro g̃waramo. Cristoꞌga 
omombeꞌu ahe ve toko ti g̃a gwaꞌuvamo Tupanaꞌga ja javo.

Pejopoko katu ti
7 Oho g̃werĩ kiro yvya papava apiavo mbatera papava apiavo nehẽ. 

Pejapyaka katu ti penhimbovyvya xanhiꞌinhiꞌĩ Tupanaꞌga pe javo. 8 Joheꞌi 
pa pyry pe nhoarõarõhetei no. Aꞌereki ojipeꞌg̃a arõheterame nhande 
nihenonhaꞌjavi g̃andekoteꞌvaruhua reꞌyjuhua. 9 Pembuhumbuhuruka ti 
Cristoꞌgareheveꞌg̃a penhonga pe g̃a nog̃a jipi penhiroyrõeꞌyma. 10 Tupanaꞌga 
nhande mbokarakatu pa tapepoko ti ojipeꞌg̃a javo. Pepoꞌru ti pejikarakatua 
ojipeꞌg̃a ndepyga aꞌero Tupanaꞌga nhande mbokarakatuparavuhuro 
g̃waramo. 11 Nahã ti peko aꞌero. Kiroki g̃a ikarakatu imombeꞌgwovo 
mbatera – Tupanaꞌga nhiꞌig̃a ti g̃a tomombeꞌumbeꞌu. Kiroki g̃a ikarakatu 
ojipeꞌg̃a pokoga – topokopoko ti g̃a g̃a Tupanaꞌga remimbopopoakara pyvõ. 
Nahã ti pejogwerekoreko aꞌero Jesus Cristoꞌgarehevaꞌero tombohete pa ti 
g̃a Tupanaꞌga. Xaꞌe pa ti ga pe jipi: “Nderuvihavuhu hete nde. Ndepopoaka 
hete nde avuirama,” xaꞌe ti ga pe jipi. Na tuhẽ.

Hahy Cristoꞌgareheveꞌg̃a pe
12  Nhiirũ, pekwaha hete pe kiro mbatera rahya tapehepiuka ti pejikoga 

Cristoꞌga rehe. Tapenhimombyꞌauhui ti hahyrame pe me aꞌero. Tapeꞌei ti: 
“Maranuhũrame g̃a imbohahyukari nhande ve? Mbipehu aꞌea.” Tapeꞌei ti aꞌea. 
13 Pejoryjory ti hahyrame pejive, kiro ko nhande xajikotyꞌa Cristoꞌga pavẽi 
javo. Aꞌereki Cristoꞌga okwaha hahya ikwehe. Pejory ti hahya rerekovo aꞌero, 
tapendory hete tuhẽ ti Cristoꞌga ruraꞌjavame huvihavuhuhetero nehẽ.

14 G̃a pe mbotegweterame pe Cristoꞌgarehevaꞌero g̃waramo aꞌea ko 
pyry reki pe me. Aꞌereki g̃a pe mbotegweterame Tupanaꞌga raꞌuva 
huvihavuhuhetevaꞌea oko pe pyri.

15 Peko katu ti aꞌero. Tapejukai ti ojipeꞌg̃a. Tapemimi ti ojipeꞌg̃a 
mbatera. Tapekoteꞌvaruhui ti. Tapehopehoteheuhui ti ojipeꞌg̃a pyri 
jaꞌjavo g̃a pe. Peko katu ti, aꞌe ji. Aꞌero g̃a imbohahyukarame pe me po ti 
pejikoteꞌvaruhuvaꞌea rehe rũi hahyramo pe me nehẽ.

16  Po ti g̃a imbohahyukari pe me pe Cristoꞌgarehevaꞌero g̃waramo, 
tapepoyjayjareꞌymuhũi ti aꞌea rehe. Pembohete ti Tupanaꞌga. Peꞌji ti: Pyry 
hete g̃a ei Cristoꞌgareheveꞌg̃a nhande ve, peꞌji ti ga mboheteavo.

17 Oho g̃werĩ kiro japiavo Tupanaꞌga rembiꞌea apiavo. Eꞌi po ti ga 
yvyakotyveꞌg̃a ndeaporog̃ita pe imbohahyavo g̃a pe nehẽ. Ojiheveꞌg̃a pe 
naꞌẽ po ti Tupanaꞌga ei nehẽ. Po ti ga ei nhande ve naꞌẽ, aꞌero po ti g̃a pe 
kaitu ga imbohahyahivuhui nehẽ – kiroki g̃a nohendukatui Tupanaꞌga 
nhiꞌig̃a Cristoꞌga mombeꞌua. 18  Aꞌereki Tupanaꞌga rembikwatijarukara eꞌi:

“Hahy paravuhu okokatuveꞌg̃a pe g̃avahema renonde yvagi pe 
Tupanaꞌga pyri,” eꞌi.

“G̃a pe kaitu po ti hahyahivuhuramo nehẽ
– kiroki g̃a ndokoi Tupanaꞌga rehe okoteꞌvaruhuveꞌg̃a.

Novahemi tuhẽ po ti g̃a Tupanaꞌga pyri nehẽ,” eꞌi ikwatijara.
19 Kiro ji ei pe me aꞌero: Kiroki g̃a pe hahy Tupanaꞌga remimbotarimovaꞌea 

rehe okovo g̃waramo – oko katu po g̃a hamo. Tonhikwavaꞌẽ po g̃a ga pe 
hamo nhandeapoharaꞌga pe. Aꞌereki ga oho g̃wembiꞌea rupi jipi.

Pehepia katu ti Tupanaꞌgareheveꞌg̃a

5  1 Kiro ji ei ikwatija pendepiakatuharaꞌg̃a pe. Aꞌereki jihi ko 
Jesusꞌgareheveꞌg̃a ndepiakatuhara no. Ji ahepia Cristoꞌga hahyrame ga pe 

ikwehe. Igwete po ti ji ga moirũi nehẽ no ga ukwahavame huvihavuhuhetero 
nehẽ. 2 Aꞌe hete ji pe me aherepiakatuhara pe: Tupanaꞌga pe moꞌemoꞌẽ tohepia 
katu ti g̃a jireheveꞌg̃a javo. Ojatyka g̃a Tupanaꞌga mboheteavo pe pavẽi jipi. 
Pehepia katu ti g̃a aꞌero. Ovelhas repiakatuharaꞌg̃a gwereko katu ovelhas jipi. 
Na jitehe ti pereko katu Tupanaꞌgareheveꞌg̃a ndepiakatuavo. Pepota tuhẽ ti 
g̃a ndepiakatuavo pejikovo Tupanaꞌga remimbotarimovaꞌea rehe. Itambereꞌia 
potaruhuavo g̃waramo rũi ti pehepia katu g̃a. Pehepia katu ti g̃apokopotara 
g̃waramo. 3 Tapemondomondoukahetei ti g̃a penhimbiepiakatuharaꞌg̃a. Peko 
katu ti g̃apyteri pe toho ti g̃a ji rupi javo. 4 Cristoꞌga ko ovelhas repiakatuharaꞌg̃a 
nduvihavaꞌga ja. Ga ko nhanderepiakatuharetero. Po ti pe Tupanaꞌgareheveꞌg̃a 
ndepiakatui nehẽ, aꞌero po ti nhanderepiakatuhareteꞌga pe mongoi huvihavuhuro 
nehẽ ojipiukarame ua nehẽ. Penduvihavuhua po ti namominag̃wami nehẽ.

Tapenhimbohetei
5 Pevoja pe ji ei no: Pehendu katu ti xavaꞌeveꞌg̃a nhiꞌig̃a. Pe nhaporemo 

ti pehendu katu penhonhiꞌig̃a penhimboheteeꞌyma. Aꞌereki Tupanaꞌga 
mombeꞌuhava eꞌi:

“Tupanaꞌga omovahĩ g̃a
– kiroki g̃a onhimboheteuhu,” eꞌi.

“G̃a nhimboheteeꞌymame
ga imombyryvi g̃a pe,” eꞌi ikwatijara.

6  Tapenhimbohetei ti aꞌero. Penhikwavaꞌẽ ti Tupanaꞌga pe ipopoakaveꞌga 
pe. Aerẽ po ti Tupanaꞌga ei aꞌero nehẽ: “Kirog̃we ji g̃a mbohetehetei 
aꞌero,” e po ti ga nehẽ.

7 Pepyꞌa rekoteherame ti penhimombeꞌu Tupanaꞌga pe. Peꞌji ti ga pe: 
“Apĩ, oko tehe jipyꞌa. Amombeꞌu ji nde ve terenog̃atu ti jipyꞌa javo.” Peꞌji ti 
aꞌea ga pe aꞌero. Aꞌereki ga pe ndepia katu.

Penhimboita ti
8 Penhimbovyvy ti. Pejapyaka katu ti. Aꞌereki Diaboꞌga anhag̃a ruvihavuhuꞌga 

napearonhuhũ. Leão onharõvaꞌea ojukarame tyꞌara okooko mbatera rehe taꞌu 
ti javo. Na jitehe Diaboꞌga okooko pe ndehe tambojikopiguka ti g̃a Cristoꞌga 
rehe javo. 9 Pemovahĩ ti Diaboꞌga pejikovo aꞌero. Pejiko hete ti Cristoꞌga rehe 
penhimboitakwerimo. Napemokaꞌnhymi pe hahya peirũꞌg̃a pe Cristoꞌgareheveꞌg̃a 
pe. Aꞌereki g̃a hahya jitehe okwaha kiro ojipeꞌg̃apeꞌg̃a gwyri pe no.

10 Kiro pe pekwahavahiꞌvi naꞌẽ hahya novĩa. Emo Tupanaꞌga pe moꞌemoꞌẽ 
toko ti g̃a huvihavuhuro ji pavẽi yvagi pe avuirama nehẽ javo. Aꞌereki pe 
pejikotyꞌa Cristoꞌga pavẽi. Tupanaꞌga omombyry pa nhande ve jipi. Aꞌero po 
ti ga pe mboheaporog̃itakatui nehẽ. Gaha po ti pe mbojikoguka hete Cristoꞌga 
rehe nehẽ. Gaha po ti omondo pepyꞌa mbotyva. Aꞌero po ti pe nhimboitai 
penhimomiranama hahya pe pepohireꞌyma ga hugwi. 11 Tipopoaka hete po ti 
Tupanaꞌga avuirama nehẽ. Na tuhẽ ti.

Mbapavamo Pedrovaꞌea okwatijaruka
12  Mbohapyrete kiro ji ikwatijarukari Silasꞌga pe imondovouka pe me. 

Silasꞌga ko nhaneirũꞌga Cristoꞌgareheveꞌga. Ajiko tuhẽ ji Silasꞌga rehe. 
Ikwatijarame pe me ji ehetei aꞌero imombeꞌgwovo: Tupanaꞌga omombyry 
tuhẽ nhande ve. Peko hete ti garemimombyryva rehe avuirama aꞌero 
nehẽ, aꞌe hete ji pe me.

13 Peirũꞌg̃a Cristoꞌgareheveꞌg̃a – kiroki g̃a ojatyka Tupanaꞌga mboheteavo 
jipi cidade de Babilônia pe – g̃a omondo onhiꞌig̃a pe me. Tupanaꞌga 
omoꞌemoꞌẽ g̃a ojive no. Marcosꞌga jiraꞌyraꞌjaveꞌga omondo onhiꞌig̃a pe me 
no. 14 Cristoꞌgarehevaꞌero penhoꞌanhuvanhuvã ti penhoarõheteavo.

Tu katu pa ti pepyꞌa. Aꞌereki Cristoꞌga pavẽi pe pejikotyꞌa. 

1  1 Ji ko Simão Pedroramo. Jesus Cristoꞌga remimbotarimovaꞌea 
rehe jate ji rekoi gamoirũharamo. Kiro ji ikwatijari imondovouka 

nhinhiꞌig̃a pe me. Pe ko Jesus Cristoꞌgarehevaꞌero ore javijitehe. Aꞌereki ga 
omombyry pe me pe mbojikoguka ojihe. Aꞌereki Jesus Cristoꞌga pyry hete 
pe me Tupanamo. Gaha nhande timbohete jipi nhanembopiroꞌyharamo.

2  Pekwaha hete pe Tupanaꞌga Jesusꞌga no nhandepojykahareteꞌga. Nurã 
ti Tupanaꞌga tomombyry hete pe me. Tonog̃atu hete ti ga pepyꞌa no.

Tupanaꞌga nhande moꞌemoꞌẽ ojive
3 Opopoakara pyvõ Tupanaꞌga imombyrypavi nhande ve nhande 

mbojikogukarame ojihe. Aꞌereki ga nhande mboheaporog̃ita pyahu nhande 
mongokatuavo nhande ga kwahahetero g̃waramo. Tupanaꞌga nhande moꞌemoꞌẽ 
gweaporog̃itapyryva pyvõ. 4 Aꞌea pyvõ ga imbuhumbuhuri pyryhetevaꞌea pe 
me g̃wembiꞌea rupi pyrytuhẽvaꞌea. Aꞌea rerekorame po ti pe hoi Tupanaꞌga 
reaporog̃ita rupi. Ndapehoi po ti pe pejikoteꞌvaruhua rupi. Cristoꞌga arõeꞌỹveꞌg̃a 
onhimboteꞌvaruhu jipi g̃wemimbotaruhua rehe. Pe ki aꞌe te pepiroꞌy aꞌea hugwi.

5 Nurã ti pejirokwa penheaporog̃itapyryva rehe pejikogame 
Tupanaꞌga rehe. Pekwaha hete ti penhimombaragwahava mbatera rehe 
penheaporog̃ita pyryvame. 6 Penhimbovyvy ti ikwahavame mbatera. 
Penhimomirana ti mbatera rahyvaꞌea pe penhimbovyvyrame. Peko katu ti 
penhimomiranamame. 7 Peko ti penhiirũꞌg̃a ndehe Jesusꞌgareheveꞌg̃a ndehe 
pejikokaturame. Pearõarõ ti ojipeꞌg̃a nhaporemo pejikorame penhiirũꞌg̃a 
ndehe. 8 Igwaigwavete po ti pe ndekorame nahã, aꞌero po ti jukwahavamo 
ikwahya. Aꞌereki Jesus Cristoꞌga kwahava ikwahy pe ndehe pe mongovo katu. 
9 Kiroki g̃a na runhuhũ oko okokatueꞌyma – g̃a ndokwahakatui reki Jesus 
Cristoꞌga remimbotarimovaꞌea. Omokaꞌnhy g̃a okoteꞌvaruhua momboragwera.

10 Oro pe, nhiirũ, pejirokwa hete ti pejikokatua rehe aꞌero. Ymya 
Tupanaꞌga ei pe me: “Opomoꞌemoꞌẽ ji jijive g̃a po ti jirehevaꞌero 
nehẽ javo,” ei ga. Pejirokwaheterame pejikoag̃wama rehe po ti pe 
imboukwahavi Tupanaꞌga eagwera pejive penhimoꞌẽagwera. Nahã 
pendekorame jipi po ti pe ndapepohiraꞌjavi Cristoꞌga hugwi nehẽ. 11 Aꞌero 
po ti nhanderuvihavuhuheteꞌga pe mbuhurukakatui yvagi pe nehẽ. “Pyry 
hete pe nduri pejijupa ji pyri avuirama nehẽ,” e po ti ga pe me nehẽ. Ga 
ko Jesus Cristoꞌga nhanembopiroꞌyharaꞌga.

12  Aꞌea nhaporemo pe pekwaha. Igwete pe ndekohetei aꞌitituhẽvaꞌea rehe 
Cristoꞌga mombeꞌua rehe. Emo po ti ji takwahavukaraꞌja pe me jipi nehẽ. 
13 Pyry tuhẽ ji ve ji ikwahavukaraꞌjavi aꞌea jaꞌjavo pe me nhimaraneꞌymame. 
14 Aꞌereki namanamehũi nhimanoag̃wama. Aꞌea Jesus Cristoꞌga 
okwahavuka ji ve. 15 Nurã po ti ji jirokwari inog̃a nhirembiꞌeagwera pe me. 
Aꞌero po ti pe ikwahavaꞌjaꞌjavi aꞌea jitehe jipi ji manorẽ nehẽ.

Gwepia tuhẽ ahe Cristoꞌga ruvihavuhuhetea
16  Ore noromombeꞌui pe me morog̃itatehea aheremimbojihuvaꞌea ore 

Jesus Cristoꞌga ruraꞌjahava mombeꞌurame pe me ikwehe. “Uraꞌja po ti 
nhandepojykahareteꞌga opopoakara pyvõ,” oroꞌe ore pe me. Aꞌereki ore 
orohepia tuhẽ garuvihavuhuhetea ikwehe. 17-18  Aꞌereki ore oroko ga pyri 
yvytyruhua rehe Tupanaꞌga apoa rehe ikwehe. Orohendu ore Tupanaꞌga 
nhiꞌig̃ame Jesus Cristoꞌga pe yvaga hugwi. “Agwaꞌga ko jiraꞌyraꞌga 
nhiremiaꞌnguheteꞌga. Anhimohẽ hete ji ga rehe,” ei garuvaꞌga Jesusꞌga 
mombeꞌgwovo ikwehe. Nahã Tupanaꞌga huvihavuhuheteveꞌga ei ga 
mboheteavo pyry hete Jesusꞌga javo.

19 Igwete Tupanaꞌga nhiꞌig̃a mombeꞌuharavaꞌea heroviarukari tuhẽ nhande 
ve no ikwatijarame Cristoꞌga mombeꞌgwovo. Pejapyaka po pe aꞌea rehe hamo. 
Nhande herekorame nhanderyapehava ypytunimo, aꞌero nhande ikwahavi 
hepiaga. Na jitehe nhande herekorame aherembikwatijara nhandejapyakavo 
hehe, aꞌero nhande ikwahavi aꞌitituhẽvaꞌea. Koꞌema rupi nhande ikwahahetei 
mbatera repiaga. Na jitehe uraꞌjava rupi po ti Cristoꞌga ikwahavukahetei nhande 
ve nehẽ. Cristoꞌga ko jaytataꞌiuhua ja huvihavavaꞌea ja – kiroki omomytuꞌemba 
koꞌema koty. Aꞌea javijitehe po ti Cristoꞌga imomytuꞌembavi nhaneakag̃i pe nehẽ.

20 Pejapyaka katu ti nhinhiꞌig̃a rehe kiro. Tupanaꞌga nhiꞌig̃a mombeꞌuharavaꞌea 
ndeꞌi hako: “Jihi tamombeꞌu Tupanaꞌga nhiꞌig̃a ikwatija,” ndeꞌi ahe hako. 
21 Yvyakotyvaꞌea remimbotarimo rũi ahe omombeꞌu Tupanaꞌga nhiꞌig̃a ikwatija 
hako. Ahe nomombeꞌuangavi aꞌea aheremimbotarimo. Tupanaꞌga raꞌuva 
remimbotarimo ki aꞌe te ahe omombeꞌu Tupanaꞌga nhiꞌig̃a inog̃a hako.

Ahemboꞌeharaꞌg̃a Tupanaꞌga nhiꞌig̃aatyvivaꞌea rehe

2  1 Ymya ahe rekoi Tupanaꞌgarehevaꞌea pyteri pe hako Tupanaꞌga 
nhiꞌig̃aatyvivaꞌea mombeꞌuharavaꞌea. Na jitehe po ti ojipeꞌg̃a ndekoi 

2 Pedro 1 ,  2



719

pepyteri pe nehẽ – kiroki g̃a Tupanaꞌga nhiꞌig̃aatyvivaꞌea rehe pe mboꞌei. G̃a 
po ti pepyteripeveꞌg̃a moandyandyi nehẽ tojikogyme ti g̃a Cristoꞌga rehe 
javo. Cristoꞌga nhandepojykahareteꞌga omano g̃a ndepyga tambopiroꞌy ti g̃a 
g̃andekoteꞌvaruhua hugwi javo novĩa. Emo po ti ga rehe vehevi pemboꞌeharaꞌg̃a 
ndokoi. Aꞌero po ti g̃a nhimondoukari nhandaipe hahyvaꞌea ruvihava pype nehẽ. 
2 G̃andekoteꞌvaruhua rupi po ti pepyteripeveꞌg̃a ihoi onhimongyavo. G̃ahã po ti 
pe kwa aꞌero pe ndekorame Cristoꞌga nhiꞌig̃a rupi. 3 Mbatera potaruhuavo po ti 
pemboꞌeharaꞌg̃a imonoꞌonoꞌog̃i itambereꞌia ojive pemboꞌea rehe. Omombeꞌu po ti 
g̃a pe me morog̃itatehea g̃wemimbojihuvaꞌea pe moandyandyita nehẽ. Ymyahũ 
hete Tupanaꞌga ei g̃a mombeꞌgwovo: “Oko teꞌvaruhu po ti g̃a nehẽ. Aꞌero po ti 
ji imbohahyi g̃a pe nehẽ,” ei ga hako. Ojirokwa tuhẽ po ti Tupanaꞌga g̃a ndehe 
imbohahyavo g̃a pe g̃a mondovo hahyvaꞌea ruvihava pype nehẽ.

4 G̃a ndekoteꞌvaruhurame Tupanaꞌga ombohahy reki ojipyriveꞌg̃a pe 
yvagipeveꞌg̃a pe g̃a mondovo hahyvaꞌea pype hako. Omombytauka ga g̃a pevo g̃a 
nog̃a ypytunahiva pype Cristoꞌga ti teꞌi g̃andeaporog̃ita pe mbapava koty nehẽ javo.

5 Tupanaꞌga ombohahy jitehe ymyahũvaꞌea pe hako. Noévaꞌea 
omombeꞌumbeꞌu jaravaꞌea pe jipi peko katu ti javo novĩa. Emo 
ymyahũvaꞌea ndokoi Tupanaꞌga rehe okoteꞌvaruhuavo. Igwete Tupanaꞌga 
imongyrukarahivuhui amana toatymba ti yvya javo. Aꞌero ga yvya 
atymbavukari okoteꞌvaruhuvaꞌea momanombava ahe mbotypyvyguka. Noévaꞌea 
ki aꞌe te nomanoi. Ahereꞌyjavaꞌea setevaꞌea na jitehe nomanoi. Aꞌereki Tupanaꞌga 
oaꞌngu hete Noévaꞌea ahereꞌyjavaꞌea reheve tomanoyme ti g̃a y pe javo.

6 Tupanaꞌga ombokai pa cidade de Sodoma cidade de Gomorra no. Nahã 
ga cidadespevaꞌea apitipavi hako ahe rekoteꞌvaruhurame. Aꞌero Tupanaꞌga ei 
aerẽveꞌg̃a pe: “Ehepia te imbokaipavagwera. Na jitehe po ti ji imbohahyukari 
g̃a pe nehẽ no – kiroki g̃a ahe javijitehe ndokoi ji rehe okoteꞌvaruhuavo,” ei 
Tupanaꞌga. 7 Emo Lóvaꞌea Tupanaꞌga ahe reroho jipe cidades imbokaja 
hugwi hako. Aꞌereki ahe oko katu. Igwete ahe reꞌõuhũramo upa cidade pe 
okoteꞌvaruhuvaꞌea pyteri pe. 8 Lóvaꞌea gwepia aherekoteꞌvaruhua jipi. G̃wendu 
ahe ahe rekoteꞌvaruhurame. Igwete Lóvaꞌea pyꞌa okoteheuhu jipi. Aꞌero Tupanaꞌga 
Lóvaꞌea rerohoi imbokaja hugwi tomanoyme ti okokatuveꞌga ipype javo.

9 Jukwaha aꞌero. Tupanaꞌga okwaha okokatuveꞌg̃a mbopiroꞌyavo 
hahyrame g̃a pe. Ga okwaha okokatueꞌỹveꞌg̃a mombytavo 
imbohahyag̃wamamo g̃a pe. “Cristoꞌga ti teꞌi mbapava koty 
g̃andeaporog̃itateꞌvaruhua pe imbohahyavouka g̃a pe,” ei ga. 10 G̃a kaitu po 
ti Tupanaꞌga ombohahyuka nehẽ – kiroki g̃a oko hete g̃wemimbotaruhua 
rehe onhimongoteꞌvaruhuavo. Ndokoi hete g̃a gwuvihavaꞌg̃a ndehe no.

Pemboꞌeharaꞌg̃a noangarihu hete onhimboheteavo. Ndopojihuvuhui g̃a 
iteꞌvaruhu javo yvaga gwyripevaꞌea pe. 11 Tupanaꞌgapyriveꞌg̃a ki aꞌe te – g̃a 
yvagi pe u opopoakahetero – g̃a ko pemboꞌeharaꞌg̃a hoheꞌi. Emo g̃a vehevi 
ndeꞌiteꞌvaruhui yvaga gwyripevaꞌea rehe imbojareꞌyma Tupanaꞌga pyri. 
12  Pemboꞌeharaꞌg̃a ki aꞌe te eꞌi teꞌvaruhu g̃wembikwahavipyreꞌyma pe. G̃a 

ko mbiara javijitehe. G̃wemimbotarimo mbiara oko tehe ojapyakaeꞌyma. 
Na jitehe pemboꞌeatyviveꞌg̃a ndekoi g̃wemimbotarimovaꞌea rehe 
ojapyakaeꞌyma. Mbiara ojihu tehe. Aerẽ ahe opyhy ijukavo g̃wembiꞌuro. 
Na jitehe po ti Tupanaꞌga pemboꞌeharaꞌg̃a momanoi nehẽ no.

13 Hahy po ti g̃a pe. Aꞌereki g̃a ombohahyuka ojipeꞌg̃a pe. Pyry hete g̃a pe 
g̃a ipotaruhui iꞌgwoiꞌgwovo okoteꞌvaruhuavo arimo vehevi onhinotĩeꞌyma. 
Iꞌurame pe pavẽi g̃a napembopoyjayjari pe moandyandyita ipotaruhuavo okovo. 
14 Kunhangweraꞌg̃a ndepiagame g̃a g̃a potarahyahivuhui. Ndopigi g̃a hugwi 
g̃anemimbotaruhua. G̃a ombopogweuka okoteꞌvaruhua ojipeꞌg̃a pe – kiroki 
g̃a ndojikokatui Cristoꞌga rehe. Pemboꞌeharaꞌg̃a ojipokwaha hete mbatera 
potaruhuavo jipi. Aꞌero po ti Tupanaꞌga g̃a mondoi hahyvaꞌea ruvihava pype nehẽ.

15 Opohi g̃a Cristoꞌga nhiꞌig̃a hugwi jatyvivaꞌea rupi okovo. Balaãovaꞌea 
rekoteꞌvaruhuaꞌjavaꞌea rupi g̃a ndekoi. Balaãovaꞌea omombeꞌu Tupanaꞌga nhiꞌig̃a 
novĩa Beorvaꞌea raꞌyravaꞌea. Emo ahe opota hete itambereꞌia okoteꞌvaruhua 
kwepykava. 16 Aherenymbava reki burro onhiꞌig̃ahy ahe ve maraname nde 
rekoteꞌvaruhui javo ojaravaꞌea pe. Burro onhiꞌĩ reki akwaimbaeꞌg̃a ja. Aꞌereki 
Tupanaꞌga omonhiꞌig̃uka burro tonhiꞌig̃ahy ti Balaãoꞌga pe javo. Nahã burro 
aherekoteꞌvaruhua mombigi taheaporog̃ita katu ti Balaãoꞌga javo.

17 Pemboꞌeharaꞌg̃a ko ykwara ja yhya rerekoeꞌymame. Aꞌereki 
ahe moandyandyi. G̃a ko amana rovapitymbyguhua ja – kiroki ahe 
moandyandyi taky javo novĩa. Emo ndokyri. Aꞌereki yvyruhua 
gwerokwapavipe. Pemboꞌeharaꞌg̃a na jitehe ahe moandyandyi jipi. Tupanaꞌga 
omboavujikweripe ypytunahivuhuhava g̃a pe aꞌero topyta ti g̃a ipype javo.

18  Ojipeꞌg̃a pohirirẽ okoteꞌvaruhuveꞌg̃a hugwi kotihĩ pemboꞌeharaꞌg̃a 
nhimbohetei g̃a pe onhiꞌĩteheuhuavo. G̃a opotaruhuuka g̃a pe g̃a 
mongoteꞌvaruhuavo penemimbotaruhua ko pyry tuhẽ javo tehe. 19 “Pepiroꞌy 
po ti pe nehẽ,” eꞌi tehe g̃a. Emo g̃a tuhẽ ndipiroꞌyi okoteꞌvaruhua hugwi. 
Aꞌereki kiroki opojyka ahe – aꞌea hugwi ahe ndipiroꞌyi.

20 Jesusꞌgareheveꞌg̃a ipiroꞌy okoteꞌvaruhua hugwi Jesus Cristoꞌga 
kwahava g̃waramo. Aꞌereki Jesus Cristoꞌga nhandepojykahareteꞌga 
omombo g̃andekoteꞌvaruhua g̃a hugwi. Po opohirirẽ jugwi g̃a ndekoaꞌjavi 
hehe onhimongoteꞌvaruhuaꞌjava, aꞌero po tiruahũ hete g̃a pe. G̃a 
ndekoteꞌvaruhurame Jesus Cristoꞌga kwahava renonde tiruahũ g̃a pe. G̃a 
ndekoteꞌvaruhuaꞌjavame ga kwahavirẽ joheꞌi hete tiruahũhetero g̃a pe 
aꞌero. 21 Tupanaꞌga okwahavuka g̃a pe onhiꞌig̃a. Ikwahavame g̃a hoi aꞌea 
rupi okokatuavo novĩa. Emo ikwahavirẽ g̃a pohiri Tupanaꞌga nhiꞌig̃a hugwi 
Cristoꞌga mombeꞌua hugwi. Kojiꞌi pyryvamo g̃a pe po g̃a ndokwahavangavi 
ramo. 22  Oho reki g̃a ymyavaꞌea remimombeꞌua rupi. Aꞌereki ahe eꞌi:

“Nhag̃watig̃a imbojivyrirẽ mbatera ohoaꞌja jupe,” ei ahe.
“Tajugwajuhua ojahugirẽ ohoaꞌja tujururuhua pe ojirejireva ipype,” ei ahe.

G̃ahã na jitehe no. G̃a opohi naꞌẽ okoteꞌvaruhua hugwi. Aerẽ g̃a 
ndekoteꞌvaruhuaꞌjavi reki.

Cristoꞌga ruraꞌjava

3  1 Nhiirũ, akwatija ji ikwahavuka pe me ikwehe tamboheaporog̃ita katu 
ti g̃a javo. Aꞌea rehe jitehe ji ikwatijaraꞌjavi kiro imondovouka pe me. 

2 Takwahavukaraꞌja ti pe me Tupanaꞌga nhiꞌig̃a mombeꞌuharavaꞌea nhiꞌig̃a 
pyryvaꞌea nhiꞌig̃a. G̃wenonde ahe omombeꞌu mbatera hako. Takwahavukaraꞌja ti 
pe me Cristoꞌga nhiꞌig̃a no. Ga ko nhandepojykahareteꞌga nhanembopiroꞌyharaꞌga. 
Ore gamoirũharamo oromombeꞌu ganhiꞌig̃a pe me ikwehe.

3 Tapekwaha naꞌẽ ti aꞌero g̃andurag̃wama – kiroki g̃a eꞌieꞌiteheuhu 
nduraꞌjavi po ti Cristoꞌga javo tehe. Cristoꞌga ruraꞌjava koty po ti g̃a nduvi 
javoteheuhu. Okouhu g̃a g̃wemimbotarimovaꞌea rehe onhimongoteꞌvaruhuavo. 
4 Eꞌi po ti g̃a nehẽ: “Marã ga ruruhui naerũ? Aꞌereki Cristoꞌga eꞌi tehe ahe ve 
hako ajivyraꞌja ti javo,” e po ti g̃a nehẽ. “Kirẽ nhaneramonha manoi. Emo 
kiromo jate ko mbatera Tupanaꞌga rembiapoagwera jate,” e tehe po ti g̃a nehẽ.

5 G̃a omokaꞌnhy pota yvya moatymbavagwera. Ymya Tupanaꞌga 
japoi yvaga onhiꞌig̃a pyvõ imongovo inog̃a yvya reheve. Yhya hugwi 
ga yvya mboukwahavi yhya pyvõ inog̃a. 6  Aꞌea pyvõ jitehe Tupanaꞌga 
imoatymbavi yvya ymyahũvaꞌea imbopapava hako.

7 Korogwevaꞌea ki aꞌe te yvaga yvya reheve Tupanaꞌga onhiꞌig̃a pyvõ 
jitehe imombytai aerẽ ti tambokai tata pyvõ javo. Omombyta ga aꞌea kiro 
Cristoꞌga ti teꞌi okoteꞌvaruhuveꞌg̃a ndeaporog̃ita pe nehẽ. Aꞌero po ti ga g̃a 
mondoi hahyvaꞌea ruvihava pype nehẽ.

8  Nhiirũ, kiro ti ji ei pe me tapemokaꞌnhymi ti. Ojipeji nhandekirame 
nhande ei um dia. Heꞌyjuhuhetevaꞌea pe nhande ei mil anos. Tupanaꞌga 
ki aꞌe te eꞌi: “Ojipejivaꞌea ko mil anos javijitehe ji ve.” Aꞌereki ga nhande 
atyvi. 9 Ojipeꞌg̃a eꞌi: “Manamehũ Cristoꞌga ruraꞌjavi?” ei g̃a. “Maraꞌngu 
po ti ga uraꞌjava nehẽ? Nduraꞌjavi po ti ga nehẽ,” eꞌi tehe g̃a. Emo 
namanamehũi nhandepojykahareteꞌga pe. Ga nomokaꞌnhymi oꞌeagwera. 
Aꞌereki ga eꞌi ajoraꞌja ti ji nehẽ javo. Nonhimbaekwahivi ga pe me 
tohoyme ti g̃a hahyvaꞌea ruvihava pype javo. “Togwerojijyi pa naꞌẽ po ti 
g̃a gweaporog̃ita opohia okoteꞌvaruhua hugwi jihoa renonde,” ei Cristoꞌga.

10 Uhu po ti Cristoꞌga nehẽ imbohaꞌuveꞌyma rupi nehẽ. Ehepia re ko 
iporomiveꞌg̃a nduri nhande pyri ypytunimo. Xaki po nhande imbohaꞌuveꞌyma. 
Nanime po g̃a nduri mbatera mima nhande hugwi. Imbohaꞌuveꞌyma rupi jitehe 
po ti Cristoꞌga ruraꞌjavi yvya koty nehẽ. Aꞌero po ti yvaga ipugi jahyheteavo. 
Yvagipevaꞌea po ti okai pa katu katu tata pyvõ nehẽ kwara, jahya, jaytataꞌia 
nehẽ no. Yvya na jitehe ikaipavi nehẽ yvyarehevaꞌea rehereheve.

11-12  Ipapavag̃wama g̃waramo nahã po pe ndekoi kiro hamo. Peko katu 
hete po pe Tupanaꞌga remimbotarimovaꞌea rehe pejikovo hamo Cristoꞌga 
rura mbohaꞌuheteavo hamo. Tupanaꞌga ga mbuhurame po ti yvaga 
japyꞌui okaikatukatuavo. Yvagipevaꞌea po ti omaꞌemaꞌemba tata pyvõ 
nehẽ. 13  Emo nhande timbohaꞌu yvagapyahua yvyapyahua reheve. Aꞌereki 

Tupanaꞌga eꞌi hako aꞌea po ti ji japoi nehẽ javo. Pevo po ti g̃a ndekopavi 
Tupanaꞌga remimbotarimovaꞌea rehe avuirama nehẽ.

14 Nhiirũ, pe nanongara mbohaꞌuva g̃waramo pejirokwa ti pejikokatua 
rehe. Cristoꞌga ti tokwaha pendeaporog̃itapyryva nehẽ. Tu katu ti pepyꞌa 
ga rurame nehẽ no.

15 Pejapyaka ti Cristoꞌga nhimbaekwahiveꞌyma rehe. Aꞌereki ga maname 
u tojiko pa naꞌẽ ti g̃a ji rehe javo. Aꞌea jitehe ko Pauloꞌga okwatijaruka 
imondovouka pe me no nhaneirũꞌga nhaneremimbotarimoheteꞌga. Aꞌereki 
Tupanaꞌga okwahavuka hete mbatera ga pe. 16 Nahã Pauloꞌga imombeꞌui 
jipi nanongara jitehe imombeꞌgwovo ikwatijarukarame. Jararamo Pauloꞌga 
remimombeꞌua onhimi nhande ve. Igwete ojipeꞌg̃a – kiroki g̃a ndojikokatui 
Cristoꞌga rehe ikwahaveꞌyma – Pauloꞌga remimombeꞌua atyvi g̃a imombeꞌui. 
Na jitehe g̃a imombeꞌui jara Tupanaꞌga rembikwatijarukaraatyvivaꞌea. Aꞌero 
po ti g̃a nhimondoukari hahyvaꞌea ruvihava pype nehẽ.

17 Nhiirũ, penhinonde pe pekwaha aꞌea. Penhimbokoꞌi ti aꞌero. 
Tapenhimoandyandyjukari ti okoteꞌvaruhuveꞌg̃a pe – kiroki g̃a omombeꞌu 
Tupanaꞌga nhiꞌig̃a atyvi. Po ti pe imbopogwei g̃anhiꞌig̃a, aꞌero po ti pe 
ndapejikokatuhetei Cristoꞌga rehe nehẽ.

18  Igwaigwavete ti peko Jesus Cristoꞌga remimombyryva rupi. 
Igwaigwavete ti pekwaha ga pejikotyꞌa ga pavẽi nhandepojykahareteꞌga 
pavẽi. Ga ko nhanembopiroꞌyharaꞌga. Timbohete ga kiro. Naneꞌymi ti 
timbohete ga avuirama nehẽ. Na tuhẽ. Amém. 

Joãovaꞌea omombeꞌu Jesus Cristoꞌga

1  1 Jihi ko Joãoramo. Akwatija ji pe me kiro Jesus Cristoꞌga 
mombeꞌgwovo tapekwaha ti ga javoji. Jesus Cristoꞌga okwahavuka 

Tupanaꞌga reaporog̃ita okovo. Ga ombopyahu nhandereaporog̃ita no.
Jypya yvya apoa renonde Jesus Cristoꞌga tuhẽ po rimbaꞌe. Aerẽ ga rurame 

yvya koty ore henduvi ganhiꞌig̃a ikwehe. Orojeakwara pyvõ ore ga repiagi 
no. Oropoa pyvõ ore pokogi ga rehe no. 2 Jesus Cristoꞌga ojipiuka ua yvya koty 
ikwehe. Aꞌero ore ga repiagi. Igwete ore ga mombeꞌui pe me. Gaha tuhẽ po 
rimbaꞌe, oroꞌe ore pe me. Nhanderuveteꞌga pyri ga ruvi hako Tupanaꞌga pyri. 
Aerẽ ga jipiukari ore ve ua ikwehe. 3 Oronhimbiepiaga ore imombeꞌui pe me. 
Oronhimienduva ore imombeꞌui no tapejogwereko katu ore pavẽi javo. Aꞌereki 
ore orojogwereko katu Tupanaꞌga pavẽi garaꞌyraꞌga pavẽi no Jesus Cristoꞌga 
pavẽi. 4 Nurã ore ikwatijari pe me kiro aꞌero tianderoryrory hete ti javo.

Tupanaꞌga ko kojahuvaꞌea ja
5 Orohendu ore Jesus Cristoꞌga nhiꞌig̃a ikwehe. Aꞌea ko ore imombeꞌui pe 

me kiro. Aꞌereki ga eꞌi: “Tupanaꞌga pyry hete. Ga ko kojahuvaꞌea ja,” ei ga. “Ga 
ko ypytunahivuhua ja rũi a. Aꞌereki ga nditeꞌvaruhuiꞌiꞌi,” ei Jesus Cristoꞌga 
ikwehe. 6 Po nhande ei: “Xajogwereko katu nhande Tupanaꞌga pavẽi.” Po nhande 
rekoteꞌvaruhui nhande erame, aꞌero po nhande mbero javo. Naname po nhande 
ndiakoi aꞌitituhẽvaꞌea rupi Tupanaꞌga nhiꞌig̃a rupi. Okoteꞌvaruhuveꞌg̃a pe nhande 
ei reki: G̃a ko ypytunarupiveꞌg̃a ja. Aꞌereki g̃a ndokwahavi okoteꞌvaruhuavo. 
7 Tupanaꞌga ki aꞌe te oko katu. Nurã nhande ei ga pe: Ga ko kojahuarupiveꞌga. 
Nhanderekokaturame Tupanaꞌga ja aꞌero po nhande jogwerekokatui. Igwete 
Tupanaꞌga ihypavi nhanderekoteꞌvaruhua jipi Jesusꞌga manoro g̃waramo. Aꞌereki 
Jesusꞌga Tupanaꞌga raꞌyraꞌga omano nhande repyga g̃a garekoa hekaꞌvogame.

JOÃOVAꞌEA OMOMBEꞌU 
CRISTOꞌGAREHEVAꞌEA PE

8 Po nhande ei: “Nhande ndiakoteꞌvaruhui.” Nhande erame aꞌea po nhande 
nhimoandyandyi javo tehe. Ndiakoi nhande aꞌitituhẽvaꞌea rupi aꞌero. 9 Po 
nhande imohemi nhanderekoteꞌvaruhua imombeꞌgwovo Tupanaꞌga pe, aꞌero 
po ga imombori nhanderekoteꞌvaruhua nhande hugwi. Aꞌereki g̃wembiꞌea 
rupi ga oko jipi. Oꞌerame tamombo ti g̃a hugwi javo, aꞌero ga imombori 
tuhẽ. Aꞌereki ga heaporog̃ita pyry. Ga nhande mboheaporog̃ita pyry no ihyva 
nhanderekoteꞌvaruhua nhande hugwi. 10 Tupanaꞌga eꞌi nhande ve: “Peko 
teꞌvaruhu pa pe.” Po nhande ei: “Ndiakoteꞌvaruhuangavi nhande”, aꞌero po 
nhande ei Tupanaꞌga pe: “Ga ko iꞌmbeveꞌga.” Ndoki ganhiꞌig̃a nhandeyvyteri 
pe aꞌero. Aꞌereki Tupanaꞌga eꞌi: “Peko teꞌvaruhu pa pe.”

Cristoꞌga ko nhanderepykaraꞌga

2  1 Pe ko jiraꞌyraꞌjavaꞌea. Nurã ji ikwatijari aꞌea pe me 
tapekoteꞌvaruhui ti javo. Amome nhande xako teꞌvaruhu reki. Emo 

nhande rekoteꞌvaruhurame ovyꞌareꞌyma aꞌea rehe, Jesus Cristoꞌga onhiꞌĩ 
nhanderuveteꞌga pe ovavagahiva nhande rehe. Aꞌereki Jesus Cristoꞌga 
heaporog̃ita pyry okoteꞌvaruhueꞌyma. 2  Gaha omano Tupanaꞌga tomombo 
g̃andekoteꞌvaruhua g̃a hugwi javo. Nhanderekoteꞌvaruhua jate rũi ga 
omomboruka Tupanaꞌga pe. Yvyakotyveꞌg̃a ndekoteꞌvaruhua nhaporemo 
ga omomboruka.

3 Tupanaꞌga nhiꞌig̃a hendukaturo g̃waramo nhande ei: Tikwaha tuhẽ nhande 
Tupanaꞌga. 4 Po g̃a ei aꞌea hendukatueꞌymame Tupanaꞌga nhiꞌig̃a, aꞌero po g̃a 
mbero. Ndokoi g̃a aꞌitituhẽvaꞌea rupi. 5 Nhanderekorame Tupanaꞌga nhiꞌig̃a rupi 
nhande tiarõ hete reki Tupanaꞌga. Aꞌero nhande ei: Xajikotyꞌa nhande Tupanaꞌga 
pavẽi jipi. 6 Nhandeꞌerame aꞌea po nhande xaho Jesus Cristoꞌga rupi hamo.

Cristoꞌga nhiꞌig̃a hajihevaꞌea rũi
7 Nhiirũ, akwatija ji pe me kiro Cristoꞌga nhiꞌig̃a mombeꞌgwovo. Ganhiꞌig̃a 

ko hajihevaꞌea rũi reki ag̃wamovaꞌea jate rũi. Ganhiꞌig̃a ko ymyavaꞌea. 
Aꞌereki ymya Cristoꞌga eꞌi: “Penhoarõarõ hete ti.” Aꞌea pe pehendu 
pejikogypyrame Cristoꞌga rehe ikwehe. Ymyavaꞌea ore oromombeꞌu pe 
me. Aꞌea pe pehendu ikwehe. 8 Emo akoja jitehe ko ag̃wamovaꞌea no. Aꞌea 
ji akwatija kiro pe me Cristoꞌga nhiꞌig̃a. Jukwaha reki. Aꞌereki ag̃wamo 
Cristoꞌga rurame yvya koty ga nhande arõ hete. Ag̃wamo pe penhoarõarõ 
hete no. Kwara rureꞌymame ypytuna ruvi. Emo kwara rurame ypytuna 
ikwavi. Igwaigwavete kojahuro tuhẽ aꞌero. Na jitehe nhandejikogeꞌymame 
Cristoꞌga rehe nhande rekoteꞌvaruhui. Emo nhandejikogame ga rehe nhande 
ndiakoteꞌvaruhuaꞌjavi jipi. Igwaigwavete nhande nhoarõarõi tuhẽ aꞌero.

9 Po nhande ei: “Kojahuarupiveꞌg̃a ja ji rekoi. Aꞌereki ji akwaha jitekovo 
katu.” Po nhande ei aꞌea nhaneirũꞌg̃a arõeꞌymame, aꞌero po nhande xako 
ve ypytunarupiveꞌg̃a ja. Aꞌereki nhande xako teꞌvaruhu ikwahaveꞌyma. 
10 Nhaneirũꞌg̃a arõrame nhande rekoi kojahuarupiveꞌg̃a ja. Xako katu 

nhande jipi. Igwete nhande nianhimongoteꞌvaruhui aꞌero. 11 Nhaneirũꞌg̃a 
arõeꞌymame ypytunarupiveꞌg̃a ja nhande rekoi. Ypytunarupiveꞌg̃a 
ndokwahavi ogwovo tahepia javo novĩa. Aꞌereki ypytunahiva 
nomboukwahavi g̃a pe ikwahavukareꞌyma. Na jitehe nhaneirũꞌg̃a 
arõeꞌymame po nhande ndiakokatukwahavaꞌjavi.
 12 Akwatija ji pe me jiraꞌyraꞌjavaꞌea pe.

Aꞌereki Jesus Cristoꞌga manoro g̃waramo Tupanaꞌga omombo 
pendekoteꞌvaruhua pe hugwi.

 13 Peymyana pe ji ikwatijari kiro.
Aꞌereki pe pekwaha hete jypyveꞌga Cristoꞌga.

Pevoja pe ji ikwatijari no.
Aꞌereki pe pemombi okoteꞌvaruhuveꞌg̃a nduvihavuhuꞌga 

popoakara Diaboꞌga popoakara.
 14 Akwatija ji pe me jiraꞌyraꞌjavaꞌea pe.

Aꞌereki pe pekwaha hete nhanderuveteꞌga.
Peymyana pe ji ikwatijari.

Aꞌereki pe pekwaha hete jypyveꞌga Cristoꞌga.
Pevoja pe ji ikwatijari.

Aꞌereki pe pejiko hete Tupanaꞌga rehe ganhiꞌig̃a rupi pejikovo.
Igwete pe imombigi okoteꞌvaruhuveꞌg̃a nduvihavuhuꞌga 

popoakara Diaboꞌga popoakara.
15 Tapekoi ti Tupanaꞌga arõeꞌỹveꞌg̃a ndeaporog̃ita rehe. Tapepotaruhui ti 

nanongaraꞌg̃a nemimbotarimovaꞌea. Pe ndekorame g̃andeaporog̃ita rehe po 
pe ndapekoi Tupanaꞌga rehe nhanderuveteꞌga rehe. 16 Tupanaꞌga arõeꞌỹveꞌg̃a 
ndeaporog̃ita ko nahã: G̃a opotaruhu ojive. Hepiagame hepiaꞌngiuhuvaꞌea 
ko g̃a opotaruhu aꞌea. Onhimbohete g̃a. Nahã ko g̃andeaporog̃ita. Aꞌea ko 
nhanderuveteꞌga reaporog̃ita atyvi. 17 Tupanaꞌga arõeꞌỹveꞌg̃a ndeaporog̃ita 
po ti ipavi nehẽ. G̃anemimbotaruhua na jitehe po ti ipavi nehẽ no. Tupanaꞌga 
remimbotarimovaꞌeareheveꞌg̃a po ti aꞌea oko avuirama Tupanaꞌga pyri nehẽ.

Cristoꞌga arõeꞌỹheteveꞌga
18 Ag̃wamo ko mbapava koty, aꞌe ji pe me jiraꞌyraꞌjavaꞌea pe. Omombeꞌu g̃a pe 

me Cristoꞌga arõeꞌỹheteveꞌga ruhava. “Uhu po ti ga nehẽ Cristoꞌga arõeꞌỹheteveꞌga,” 
ei g̃a pe me ikwehe. Oko jipe reki kiro Cristoꞌga arõeꞌỹveꞌg̃a avo onhimongyavo. 
Nurã nhande ei: Ag̃wamo ko mbapava koty. 19 Opohi g̃a nhande hugwi ogwovo 
ikwehe. Aꞌereki g̃a nhaneirũꞌg̃a rũi. Po g̃a nhaneirũa hamo, aꞌero po g̃a ndopohiri 
nhande hugwi hamo. Emo Tupanaꞌga g̃a mbopohirukari nhande hugwi 
tamboukwaha ti ji g̃andeaporog̃ita javo. Aꞌereki g̃a nhaporemo ko nhaneirũꞌg̃a rũi.

20 Pe nhaporemo ki aꞌe te pekwaha aꞌitituhẽvaꞌea Cristoꞌga mombeꞌua. 
Aꞌereki Cristoꞌga omondouka Tupanaꞌga raꞌuva pe pyri tokwaha ti g̃a javo. 
21 Akwatija ji kiro pe me aꞌero penembikwahava g̃waramo. Ji ndaꞌei pe me: 

“Penembikwahaveꞌyma g̃waramo ji ikwatijari pe me.” Aꞌereki pe pekwaha 

tuhẽ aꞌitituhẽvaꞌea Cristoꞌga mombeꞌua. Igwete g̃anemimombeꞌuatyvivaꞌea 
nhaporemo nduri aꞌitituhẽveꞌga hugwi. Aꞌea pe pekwaha no.

22  Maꞌg̃a iꞌmbeheteveꞌg̃a naerũ? G̃ahã reki – kiroki g̃a eꞌi: “Jesusꞌga ko 
Cristoꞌga rũi Tupanaꞌga remimbuhurukaraꞌga rũi,” ei g̃a. G̃a ko Cristoꞌga 
arõeꞌỹveꞌg̃a. Aꞌereki g̃a eꞌi: “Tupanaꞌga ko Jesusꞌga ruvaꞌga rũi. Jesusꞌga 
ko Tupanaꞌga raꞌyraꞌga rũi,” ei g̃a. 23  G̃a erame aꞌea Jesusꞌga pe Tupanaꞌga 
ko g̃anduveteꞌga rũi aꞌero. G̃a ki aꞌe te – kiroki g̃a eꞌi: “Jesusꞌga ko 
Tupanaꞌga raꞌyraꞌga” – Tupanaꞌga ko g̃anduveteꞌga.

24 Oro pe, pe pehenduvypy Jesusꞌga mombeꞌua pejikoga ga rehe. Peko 
ti penhimienduva rupi aꞌero. Pendekorame penhimienduva rupi Jesusꞌga 
mombeꞌua rupi, aꞌero po ti pe jikotyꞌari Tupanaꞌga raꞌyraꞌga pavẽi nehẽ, 
po ti pe jikotyꞌari Jesusꞌga ruvaꞌga pavẽi nehẽ no. 25 Aꞌero po ti Cristoꞌga 
g̃wembiꞌea rupi nhande mongoi avuirama ojipyri nehẽ.

26  Akwatija ji aꞌea pe me pe momoranduva g̃a mombeꞌurame pe 
me – kiroki g̃a pe moandyandyjuhu pota. 27 Emo Cristoꞌga omondo 
garaꞌuva pe pyri. Aꞌea ojikotyꞌa pe pavẽi jipi. Aꞌero po pe ndapeꞌei hamo: 

“Tuhu ti ojipeꞌg̃a nhande mboꞌeavo.” Aꞌereki Tupanaꞌga raꞌuva Cristoꞌga 
remimondoa pe mboꞌe katu mbatera rehe nhaporemo. Garaꞌuva niꞌmbei 
pe me. Aꞌitituhẽvaꞌerorame tehe eꞌi pe me. Nurã ti pejikotyꞌa Cristoꞌga 
pavẽi Tupanaꞌga raꞌuva remimboꞌea hendukatuavo.

28  Kiro ji ei pe me jiraꞌyraꞌjavaꞌea pe: Pejikotyꞌa ti Cristoꞌga pavẽi 
tipojihuvyme ti ga nehẽ ga jipiukarame nhande ve nehẽ. Pejikotyꞌa ti 
Cristoꞌga pavẽi tiandepoyjareꞌymuhũyme ti nhande ga pyri ga rurame nehẽ.

29 Pekwaha pe Cristoꞌga rekokatua. Kiroki g̃a oko katu jipi – Tupanaꞌga 
g̃a mboheaporog̃ita pyahu jipe. Aꞌea pe pekwaha no.

Tupanaꞌga raꞌyraꞌg̃a

3  1 Ehepia ko nhanderuveteꞌga rekohetei nhande rehe Tupanaꞌga. Aꞌereki ga eꞌi 
nhande ve jiraꞌyraꞌg̃a. Nahã tuhẽ ko nhande Tupanaꞌga raꞌyramo. Tupanaꞌga 

arõeꞌỹveꞌg̃a ndokwahavihu reki aꞌea. Aꞌereki g̃a ndokwahahetei Tupanaꞌga. 
2 Nhiirũ, ag̃wamo nhande rekoi Tupanaꞌga raꞌyramo. Igwete ga ndokwahavukari 
ve nhande ve nhanderekoag̃wama. Emo nhande xaꞌe: “Cristoꞌga rurame po ti 
nhande hepiagi garekohetea nehẽ. Nurã po ti nhande rekoi ga javijitehe nehẽ.” 
3 Xaꞌe nhande aꞌero: “Tuhu ti Cristoꞌga. Aꞌero po ti nhande rekoi ga javijitehe nehẽ,” 
xaꞌe nhande. Nhande erame aꞌea nhande pohiri nhanderekoteꞌvaruhua hugwi 
aꞌero. “Tiandepyry hete ti Cristoꞌga pyryhetea javijitehe,” xaꞌe nhande.

4 Kiroki g̃a oko teꞌvaruhu – g̃a nohenduvi Tupanaꞌga nhiꞌig̃a. Aꞌea ko 
aherekoteꞌvaruhuvaꞌea tuhẽ reki g̃a henduveꞌymame ganhiꞌig̃a. 5 Pekwaha 
pe Cristoꞌga ruhavagwera. Ga uhu ojipiuka ikwehe tamombo ti ji 
g̃andekoteꞌvaruhua javo. Ga ko ndokoteꞌvaruhuiꞌiꞌi. 6  Nhandejikotyꞌarame 
Cristoꞌga pavẽi nhande ndiakoteꞌvaruhui jipi. Kiroki g̃a oko teꞌvaruhu jipi 
– g̃a ndokwahavi tuhẽ Cristoꞌga aꞌero.

1 João 2 ,  3



727

7 Aꞌe ji pe me jiraꞌyraꞌjavaꞌea pe, tapenhimoandyandyjukari ti g̃a pe. 
Kiroki g̃a oko katu jipi – g̃a ko pyry hete Cristoꞌga javijitehe. 8  Kiroki g̃a 
oko teꞌvaruhu – g̃a ko anhag̃a ruvihavuhuꞌgareheveꞌg̃a Diaboꞌgareheveꞌg̃a. 
Aꞌereki jypyagwera jate Diaboꞌga oko teꞌvaruhu. Nurã Tupanaꞌga raꞌyraꞌga 
jipiukari ua tamombi ti Diaboꞌga popoakara ga hugwi javo.

9 Tupanaꞌga nhanemboheaporog̃itapyahurame nhande ndiakoteꞌvaruhui 
jipi. Aꞌereki Tupanaꞌga reaporog̃ita oko nhande pavẽi. Tegwete 
nhanderekoteꞌvaruhua jipi aꞌero. Aꞌereki Tupanaꞌga imbopyahui 
nhandereaporog̃ita. 10 Kiroki g̃a ndokokatui – g̃a ko Tupanaꞌga raꞌyraꞌg̃a rũi. 
G̃ahã na jitehe no – kiroki g̃a noarõi oirũꞌg̃a Cristoꞌgareheveꞌg̃a. Nahã nhande 
nhimombaragwahavi Diaboꞌga reheveꞌg̃a ndehe Tupanaꞌga raꞌyraꞌg̃a ndehe no.

Xanhoarõarõ po nhande hamo
11 “Xanhoarõarõ po nhande hamo,” oroꞌe ore pe me ikwehe. 

Aꞌea pe henduvypyi aꞌero nhande Cristoꞌga mombeꞌurame pe 
me ikwehe. 12  Caimvaꞌea ja rũi po nhande xako hamo. Ahe ko 
okoteꞌvaruhuheteveꞌgarehevaꞌea Diaboꞌgarehevaꞌea hako. Igwete 
ahe gwekiꞌyravaꞌea jukai hako. Aꞌereki Caimvaꞌea oko teꞌvaruhu. 
Aherekiꞌyravaꞌea ki aꞌe te oko katu. Nurã Caimvaꞌea noarõi ahe jukavo hako.

13 Nhiirũ, tapenhimombyꞌauhui ti Tupanaꞌga arõeꞌỹveꞌg̃a 
penhiarõeꞌymame. 14 Ymya ko nhande omanoveꞌg̃a ja Tupanaꞌga pe. 
Ag̃wamo ki aꞌe te nhande xajirojijyi nhandekovo okweraveꞌg̃a ja. Aꞌereki 
ag̃wamo nhande reaporog̃itapyahuhetero. Aꞌea nhande tikwaha. Aꞌereki 
nhande tiarõ hete nhaneirũꞌg̃a Cristoꞌgareheveꞌg̃a. Kiroki g̃a noarõi oirũꞌg̃a – 
g̃a ko u ve omanoveꞌg̃a ja. 15 Oirũꞌg̃a arõeꞌymuhũrame ko g̃a ahejukaharaꞌg̃a 
ja. Jukwaha reki ahejukaharaꞌg̃a ndekoeꞌyma Tupanaꞌga pavẽi avuirama.

16  Cristoꞌga onhikwavaꞌẽ omanomo nhande repyga nhande arõheteavo 
ikwehe. Aꞌero nhande ikwahavi kiro nahã ko ojipeꞌg̃a arõa javo. 
Nhande tiarõ hete nhaneirũꞌg̃a aꞌero hamo. Xaꞌeyme po nhande hamo: 

“Namanopotari ji. Nurã ji nanhikwavaꞌeg̃i nhiirũꞌg̃a ndepyga.” Xaꞌeyme ti 
aꞌea. Xanhikwavaꞌẽ tuhẽ po nhande nhaneirũꞌg̃a ndepyga hamo.

17 Po imbateveꞌga gwepia oirũꞌg̃a mbatereꞌymame. Po imbateveꞌga 
ndoporogwetygi g̃a, aꞌero po ga etehei: “Aꞌarõ hete ji Tupanaꞌga.” Ga noarõi tuhẽ 
reki Tupanaꞌga. Aꞌereki ga noarõi oirũꞌg̃a porogwetygeꞌyma. 18 Xaꞌeteheuhuyme 
ti aꞌero: “Xanhoarõ nhande.” Xanhoarõ hete tuhẽ ti nhandejogwerekokatuavo.

Tikwaha nhande nhandejikotyꞌara Tupanaꞌga pavẽi
19-20 Nhanenhoarõheterame nhande ikwahavi nhandejikotyꞌara aꞌitituhẽveꞌga 

pavẽi. Po nhande ei: “Ndakokatui reki ji. Aꞌero po ti Tupanaꞌga nhimonhaꞌngai 
ji rehe nehẽ,” xaꞌe po nhande. Emo Tupanaꞌga nhande porogwety reki. Aꞌereki 
ga nhande hohe. Okwaha pa ga. “Oko katu pota g̃a novĩa,” e po ga nhande ve. 
Aꞌero nhande inog̃atui nhandepyꞌa ganhiꞌig̃a kwahavame.

21 Nhiirũ, nhanderekokaturame nhande nimbojari nhandejihe. Aꞌero nhande 
ndipojihuvi nhandekovo Tupanaꞌga pavẽi. 22 Igwete Tupanaꞌga imbuhupavi 
nhande ve nhande erame ga pe. Aꞌereki nhande tihendu katu ganhiꞌig̃a jipi 
nhandekovo garemimbotarimovaꞌea rehe. 23 Tupanaꞌga nhiꞌig̃a ko nahã: “Pejiko 
ti jiraꞌyraꞌga rehe Jesus Cristoꞌga rehe. Penhoarõarõ ti pejogwerekokatuavo,” ei 
ga. Aꞌea Tupanaꞌga eꞌi nhande ve. 24 Kiroki ga g̃wendu katu Tupanaꞌga nhiꞌig̃a – 
ga ojikotyꞌa Tupanaꞌga pavẽi. Tupanaꞌga ojikotyꞌa ga pavẽi no. Nhande tikwaha 
Tupanaꞌga jikotyꞌara nhande pavẽi. Aꞌereki ga ombuhu gwaꞌuva nhande pyri.

Tupanaꞌga raꞌuva ndokoi g̃a pavẽi

4  1 Nhiirũ, taperoviapavuhui ti g̃a erame: “Tupanaꞌga raꞌuva oko ji pavẽi.” 
Taperoviapavuhui ti g̃anhiꞌig̃a. Maraꞌngu po g̃a javo tehe? Pekwaha naꞌẽ ti 

hepiaga. Aꞌereki g̃a heꞌyi Tupanaꞌga nhiꞌig̃aatyvivaꞌea mombeꞌuharaꞌg̃a. Ohooho 
g̃a toromombeꞌu katu ore Tupanaꞌga nhiꞌig̃a javo tehe ojipeꞌg̃a pe. 2 Tupanaꞌga 
raꞌuva rekorame g̃a pavẽi po ti pe ikwahavi g̃anhiꞌig̃a renduvame nehẽ. Aꞌereki 
g̃a eꞌi: “Jesus Cristoꞌga Tupanaꞌga remimbuhurukaraꞌga oꞌa yvyakotyvaꞌero 
raikwehe,” ei g̃a. G̃a erame aꞌea Tupanaꞌga raꞌuva oko g̃a pavẽi. 3 Jaraꞌg̃a ki aꞌe 
te eꞌi: “Jesus Cristoꞌga ndoꞌari yvyakotyvaꞌero.” G̃a erame aꞌea Tupanaꞌga raꞌuva 
ndokoi g̃a pavẽi. Nanongaraꞌg̃a ndeaporog̃ita ko Cristoꞌga arõeꞌỹheteveꞌga 
reaporog̃ita ja. Pehendu pe ojipeꞌg̃a Cristoꞌga arõeꞌỹheteveꞌga mombeꞌurame pe 
me uhu po ti ga javo. Oko jipe reki g̃a kiro avo – kiroki g̃a oko gareaporog̃ita rupi.

4 Aꞌe ji pe me jiraꞌyraꞌjavaꞌea pe: Pe ko Tupanaꞌgarehevaꞌero peko. Igwete 
pe imombigi Tupanaꞌga nhiꞌig̃aatyvivaꞌea mombeꞌuharaꞌg̃a popoakara. 
Diaboꞌga oko Tupanaꞌga arõeꞌỹveꞌg̃a pavẽi novĩa. Emo Tupanaꞌga raꞌuva 
pepavẽivaꞌea ipopoaka hete Diaboꞌga hohe hete. 5 Tupanaꞌga nhiꞌig̃aatyvivaꞌea 
mombeꞌuharaꞌg̃a ko Tupanaꞌga arõeꞌỹveꞌg̃a pyteripeveꞌg̃a. Nurã g̃a nhiꞌig̃i 
Tupanaꞌga remiarõeꞌỹvaꞌea rehe. Aꞌero Tupanaꞌga arõeꞌỹveꞌg̃a hendukatui 
g̃anhiꞌig̃a. 6 Nhande ki aꞌe te xako Tupanaꞌgarehevaꞌero. Kiroki g̃a okwaha hete 
Tupanaꞌga – g̃a nhanenhiꞌig̃a rendukatui aꞌero. G̃a henduvame nhanenhiꞌig̃a 
nhande ikwahavi Tupanaꞌga raꞌuva rekoa g̃a pavẽi aꞌero. Aꞌitituhẽveꞌga raꞌuva 
oko g̃a pavẽi, xaꞌe nhande. Kiroki g̃a ndokoi Tupanaꞌga rehe – g̃a nohendukatui 
nhanenhiꞌig̃a. G̃a henduveꞌymame nhanenhiꞌig̃a nhande ikwahavi Diaboꞌga 
rekoa g̃a pavẽi. Iꞌmbeheteveꞌga oko g̃a pavẽi, xaꞌe nhande aꞌero.

Tupanaꞌga oko iporoarõheteveꞌga
7 Nhiirũ, Tupanaꞌga nhande monhoarõarõuka. Xanhoarõarõ hete jipi 

aꞌero. Tupanaꞌga raꞌyramo nhande xanhoarõ. Igwete nhande Tupanaꞌga 
kwahavi. 8  Kiroki g̃a noarõi ojipeꞌg̃a – g̃a ndokwahavi Tupanaꞌga okovo ga 
ja rũi. Aꞌereki Tupanaꞌga oko iporoarõheteveꞌga.

9 Tupanaꞌga omboukwaha g̃wemiarõhetea nhandepyteri pe. Aꞌereki 
ga ombuhuruka gwaꞌyraꞌga. Ojipeji hete garaꞌyraꞌga. Igwete ga ga 
mbuhurukari yvya koty tomongo ti ga g̃a ji pyri avuirama javo. 10 Ji 

ndaꞌei: Nhande ypy tiarõ Tupanaꞌga. Aꞌereki gaha nhande arõ. Igwete 
ga gwaꞌyraꞌga mbuhurukari yvya koty. Aꞌero Tupanaꞌga raꞌyraꞌga manoi 
nhande repyga tamombo ti g̃andekoteꞌvaruhua g̃a hugwi javoji. Nahã 
Tupanaꞌga omboukwaha nhanearõhetea aꞌero.

11 Nhiirũ, Tupanaꞌga nhande arõ hete. Nurã po nhande xanhoarõarõ 
aꞌero hamo. 12  Yvyakotyvaꞌero nhande ndihepiangavi Tupanaꞌga. Emo 
nhanenhoarõrame nhande ikwahavi Tupanaꞌga jikotyꞌara nhande pavẽi. 
Nhanenhoarõrame nhande nhoarõhetei. Aꞌereki Tupanaꞌga nhande 
monhoarõukari.

13  Xajikotyꞌa nhande Tupanaꞌga pavẽi. Tupanaꞌga ojikotyꞌa nhande pavẽi 
no. Tikwaha nhande aꞌea. Aꞌereki ga ombuhuruka gwaꞌuva nhande pyri. 
14 Orohepia ore Tupanaꞌga raꞌyraꞌga ikwehe. Igwete ore ei ojipeꞌg̃a pe 
jipi: “Tupanaꞌga ombuhuruka gwaꞌyraꞌga tombopiroꞌy ti ga yvyakotyveꞌg̃a 
g̃andekoteꞌvaruhua hugwi javo,” oroꞌe ore. 15 G̃a erame: “Jesusꞌga ko 
Tupanaꞌga raꞌyraꞌga”, Tupanaꞌga ojikotyꞌa g̃a pavẽi. G̃a ojikotyꞌa Tupanaꞌga 
pavẽi no. 16  Igwete nhande ikwahavi nhanearõa herovia. Aꞌereki 
Tupanaꞌga nhande arõ tuhẽ.

Tupanaꞌga oko iporoarõheteveꞌga. Kiroki g̃a ojipeꞌg̃a arõ jipi – g̃a ojikotyꞌa 
Tupanaꞌga pavẽi. Igwete Tupanaꞌga jikotyꞌari g̃a pavẽi no. 17 Jukwaha aꞌero 
nhaneremiarõhetea ojipeꞌg̃a ndehe nhande kyhyjieꞌymame Cristoꞌga eag̃wama 
hugwi. Ndiakyhyji po ti nhande Cristoꞌga erame nhandereaporog̃ita pe 
mbapava koty nehẽ. Aꞌereki Cristoꞌga javijitehe nhande xajikotyꞌa Tupanaꞌga 
pavẽi nhande ruvame kiro yvya koty. 18 Tupanaꞌga nhanearõro g̃waramo 
nhande ndiakyhyji nhandekovo. Aꞌereki Tupanaꞌga remiarõhetea omombi 
nhandekyhyjia. Kiroki g̃a okyhyji – g̃a eꞌi: “Aerẽ po ti ga imbuhurukari 
hahyvaꞌea nhande ve nehẽ,” ei g̃a. Nanongaraꞌg̃a noarõhetei ve aꞌero.

19 Tupanaꞌga ypy nhande arõ. Nurã nhande tiarõ ojipeꞌg̃a. 20 Po ojipeꞌg̃a 
ei: “Aꞌarõ ji Tupanaꞌga.” Po g̃a oꞌerame noarõi oirũꞌg̃a Cristoꞌgareheveꞌg̃a, 
aꞌero po g̃a etehei oꞌmbero. Po g̃a noarõi oirũꞌg̃a g̃wembiepiagaꞌg̃a, aꞌero 
po g̃a noarõi Tupanaꞌga g̃wembiepiageꞌỹveꞌga. 21 Tupanaꞌga eꞌi reki 
nhande ve: “Pe ji arõrame na jitehe po pearõ penhiirũꞌg̃a hamo.”

Timombi nhande g̃apopoakara

5  1 Nhande ko Tupanaꞌga raꞌyramo xako. Aꞌereki nhande xaꞌe: “Jesusꞌga 
oko Cristoramo Tupanaꞌga remimbuhurukaramo.” Nhanderuveteꞌga 

arõrame nhande tiarõ garaꞌyraꞌg̃a nhaneirũꞌg̃a. 2 Nhande Tupanaꞌga arõrame 
hendukatuavo ganhiꞌig̃a nhande ikwahavi nhaneremiarõa Tupanaꞌga raꞌyraꞌg̃a 
ndehe aꞌero. 3 Nhande tiarõ Tupanaꞌga nhande hendukaturame ganhiꞌig̃a. 
Nonhimimi reki nhande ve hendukatua. 4 Aꞌereki Tupanaꞌga raꞌyramo nhande 
timombi Tupanaꞌga arõeꞌỹveꞌg̃a popoakara. Nhandejikoga g̃waramo Jesus 
Cristoꞌga rehe nhande imombigi g̃apopoakara. 5 Kiroki g̃a eꞌi: “Jesusꞌga ko 
Tupanaꞌga raꞌyraꞌga” – g̃ahã jate ko omombi Tupanaꞌga arõeꞌỹveꞌg̃a popoakara.

Aꞌea omboukwaha Jesus Cristoꞌga
6 Jesus Cristoꞌga tuhẽ uhu yvya koty ikwehe Tupanaꞌga remimbuhurukaraꞌga. 

Onhimobatizaukarame yhya pyvõ ko ga jikwahavukari nhande ve ikwehe. 
G̃a hekaꞌvogukarame garekoa ga momanomo ko ga jikwahavukari nhande 
ve no. Omobatizarame jate rũi ga jikwahavukari. Gwekoa rekaꞌvogame ga 
jikwahavukari no. “Aꞌiti tuhẽ,” eꞌi Tupanaꞌga raꞌuva ikwahavuka nhande ve no. 
Aꞌereki Tupanaꞌga raꞌuva niꞌmbei jipi. 7-8 Nahã nhande Jesus Cristoꞌga kwahavi 
aꞌero. Tupanaꞌga raꞌuva ga kwahavukari. Gamobatizaro g̃waramo nhande 
ga kwahavi no. Garekoa rekaꞌvoga g̃waramo nhande ga kwahavi no. Aꞌea 
nhaporemo reki Jesus Cristoꞌga kwahavukari jitehe nhande ve.

9 Tirovia ko nhande yvyakotyveꞌg̃a nhiꞌig̃a jipi. Tupanaꞌga nhiꞌig̃a kaitu po 
nhande heroviari hamo. Aꞌereki ganhiꞌig̃a johe huvihavuhu. Aꞌereki Tupanaꞌga 
hete onhiꞌĩ. Tupanaꞌga gwaꞌyraꞌga kwahavukari nhande ve. 10 Kiroki g̃a gwerovia 
Jesusꞌga ko Tupanaꞌga raꞌyraꞌga javo – g̃a okwaha tuhẽ opyꞌa pe aꞌitituhẽvaꞌea 
Tupanaꞌga remimombeꞌua. Kiroki g̃a ndogweroviari Tupanaꞌga – g̃a eꞌiteheuhu 
Tupanaꞌga pe: “Iꞌmbe ko ga imombeꞌgwovo,” eꞌiteheuhu g̃a. Aꞌereki g̃a 
ndogweroviarihu Tupanaꞌga nhiꞌig̃a ga gwaꞌyraꞌga mombeꞌurame. 11 Tupanaꞌga 
eꞌi aꞌero: “Pejikogame jiraꞌyraꞌga rehe ga pendeaporog̃ita mbopyahui,” ei ga. 

“Igwete po ti ga pe nderohoi ji pyri avuirama nehẽ,” ei Tupanaꞌga. 12 Nhande 
jikotyꞌarame Tupanaꞌga raꞌyraꞌga pavẽi nhande reaporog̃itapyahuro. Aꞌero 
nhande rekoi Tupanaꞌga pyri avuirama. Kiroki g̃a ndojikotyꞌari Tupanaꞌga 
raꞌyraꞌga pavẽi – ndipyahui g̃andeaporog̃ita. Aꞌero g̃a ndokoi Tupanaꞌga pyri.

Nhanderekoag̃wama Tupanaꞌga pyri
13  Aꞌea nhaporemo ji akwatija pe me tapekwaha ti pejikoag̃wama 

yvagi pe javoji. Aꞌereki pe pejiko Tupanaꞌga raꞌyraꞌga rehe. 14 Nhande 
ndipojihuvi nhanenhiꞌig̃a Tupanaꞌga pe. Aꞌereki nhande poranduvame ga 
pe garemimbotarimovaꞌea rehe ga g̃wendu katu nhanenhiꞌig̃a ojive jipi. 
15 Tupanaꞌga g̃wendu katu nhande poranduvame ga pe. Aꞌea kwahavame 
nhande ikwahavi garemimbuhurag̃wama nhandejive no.

16 Po nhande nhaneirũꞌga repiagi Cristoꞌgareheveꞌga repiagi ga 
rekoteꞌvaruhurame – kiroki garekoteꞌvaruhua nomondoi ga hahyvaꞌea 
ruvihava viara rupi – ga repiagame po nhande xanhiꞌĩ Tupanaꞌga pe ga 
repyga hamo. Aꞌero po ti Tupanaꞌga ga mongokatuaꞌjavi ojipyri nehẽ. G̃a 
pe ji ei – kiroki g̃andekoteꞌvaruhua nomondoi g̃a hahyvaꞌea ruvihava 
viara rupi. Ojipeꞌg̃a ndekoteꞌvaruhua omondo g̃a hahyvaꞌea ruvihava viara 
rupi. Nanuhũrame g̃andekoteꞌvaruhua ji ndaꞌei: Penhiꞌĩ ti Tupanaꞌga pe g̃a 
ndepyga. Aꞌea ji ndaꞌei aꞌero. 17 Aherekoteꞌvaruhuvaꞌea nhaporemo iteꞌvaruhu 
tuhẽ Tupanaꞌga pe. Emo jara nomondoi g̃a hahyvaꞌea ruvihava viara rupi.

1 João 5



731

18  Nhande Tupanaꞌga raꞌyramo ndiakoteꞌvaruhui jipi. Aꞌereki 
Tupanaꞌga raꞌyraꞌga Jesus Cristoꞌga nhande aꞌngu hete a. Aꞌero Diaboꞌga 
nomboteꞌvaruhui nhande ve.

19 Nhande ko Tupanaꞌga rembipojykaharamo. Ojipeꞌg̃a nhaporemo ki 
aꞌe te Diaboꞌga opojyka g̃a ojive. Tikwaha nhande aꞌea.

20 Tikwaha nhande Tupanaꞌga raꞌyraꞌga ruragwera Jesus Cristoꞌga ruragwera 
yvya koty no. Igwete ga nhande mboꞌei tapekwaha ti Tupaneteꞌga javoji. Nhande 
xajikotyꞌa Tupaneteꞌga pavẽi. Aꞌereki nhande xajikotyꞌa garaꞌyraꞌga pavẽi Jesus 
Cristoꞌga pavẽi. Ga ko Tupanetero oko. Gaha nhande mongo hete ojipyri nehẽ.

21 Aꞌe ji pe me jiraꞌyraꞌjavaꞌea pe: Tapekoi ti haꞌangava rehe 
g̃anemimbohetehara rehe. 

1 Ji ko Jesusꞌgareheveꞌg̃a ndepiakatuharamo ako. Igwete ji ikwatijari 
kiro imondovouka pe me Tupanaꞌga remimoꞌẽhara pe Jesusꞌgarehevaꞌea 
pe – perope pe pejatykatyka timbohete Tupanaꞌga javo. Opoarõ hete tuhẽ 
ko ji. Ji jate rũi reki opoarõ. G̃a nhaporemo – kiroki g̃a okwaha okovo 
aꞌitituhẽvaꞌea rehe Jesus Cristoꞌga mombeꞌua rehe – g̃a na jitehe pe arõ 
no. 2  Opoarõ hete ko ore. Aꞌereki aꞌitituhẽvaꞌea Jesus Cristoꞌga mombeꞌua 
opyta nhandepyꞌa pe. Avuirama po ti ipytai nhande pyri nehẽ.

3 Tupanaꞌga po ti omombyry nhande ve nehẽ. Nhande porogwety po ti ga. 
Onog̃atu po ti ga nhandepyꞌa nehẽ no. Nahã po ti Tupanaꞌga rekoi nhande ve nehẽ 
nhanderuveteꞌga garaꞌyraꞌga pavẽi Jesus Cristoꞌga pavẽi. Aꞌereki nhande xako 
aꞌitituhẽvaꞌea rupi Jesus Cristoꞌga mombeꞌua rupi. Nhande xanhoarõarõ hete no.

Oko ahe Cristoꞌga mombeꞌua rupi
4 “Peko ti aꞌitituhẽvaꞌea rupi Cristoꞌga mombeꞌua rupi,” ei Tupanaꞌga 

nhande ve. Nurã ji roryhetero pendeheveꞌg̃a ndepiaga ikwehe. Aꞌereki 
g̃a oko aꞌitituhẽvaꞌea rupi Cristoꞌga mombeꞌua rupi. 5 Kiro ji ehetei pe me 
aꞌero: Xanhoarõarõ ti. Hajihevaꞌea rũi ji ikwatijari pe me. Ag̃wamovaꞌea 
jate rũi ji ikwatijari Cristoꞌga nhiꞌig̃a mombeꞌgwovo. Aꞌereki ymya Cristoꞌga 
eꞌi aꞌea nhande ve nhande jikogypyrame ga rehe ikwehe. “Penhoarõarõ 
ti,” ei ga nhande ve. 6 Nhanenhoarõrame nhande rekoi nahã: Xako nhande 
Tupanaꞌga nhiꞌig̃a rupi. Igwete ga ei nhande ve: “Pearõarõ ti ojipeꞌg̃a 
pejikovo,” ei ga. Aꞌea pe henduvi pejikogypyrame Jesus Cristoꞌga rehe.

7 Iporomoandyandyiveꞌg̃a ohooho javo ojipeꞌg̃a pe onhimongyavo. 
“Jesus Cristoꞌga Tupanaꞌga remimbuhurukaraꞌga ndoꞌari yvyakotyvaꞌero 
raikwehe,” eꞌi tehe g̃a g̃a pe jipi. Nanongaraꞌg̃a ko Cristoꞌga 

arõeꞌỹheteveꞌga ja iporomoandyandyiveꞌga ja. 8 Tapenhimoandyandyjukari 
ti g̃a pe aꞌero. Penhimoandyjukarame po ti pe ndaperekoaꞌjavi pejikokatua 
ikwepykavag̃wama nehẽ. Penhimoandyjukareꞌymame po ti Tupanaꞌga 
imombyryhetepavi pe me pe mbuhua ojipyri nehẽ.

9 Ojipeꞌg̃a ndokoaꞌjavi Cristoꞌga remimombeꞌua rehe jate. Jatyvivaꞌea 
mombeꞌua rehe g̃a ndekoi no. Naname g̃a ndokoi Tupanaꞌga pavẽi. 
Nhanderekorame Cristoꞌga mombeꞌua rehe jate nhande xako 
nhanderuveteꞌga pavẽi garaꞌyraꞌga pavẽi no. 10 Po g̃a ohorame pe pyri 
Cristoꞌga mombeꞌgwovo jatyvi, tapembuhurukari ti g̃a penhonga pype. 
Tapevyꞌari ti g̃a ndehe. 11 Kiroki g̃a hory nanongaraꞌg̃a ndehe – g̃a oko 
teꞌvaruhu g̃a pavẽi no.

Mbapavamo Joãovaꞌea okwatija
12  Heꞌyivaꞌea ji amombeꞌu pota pe me novĩa. Emo ji ndakwatijapotari 

pe me. Aꞌereki ji aho pota pe pyri nhinhiꞌig̃a pe me nehẽ tianderoryrory 
hete ti nhanenhomonhiꞌig̃ame nehẽ.

13 Peirũꞌg̃a Tupanaꞌga remimoꞌẽharaꞌg̃a – koroko g̃a ojatykatyka avo 
Tupanaꞌga mboheteavo jipi Jesusꞌgareheveꞌg̃a – g̃a omondouka onhiꞌig̃a pe me. 

1 Ji ko Jesusꞌgareheveꞌg̃a ndepiakatuharamo ako. Nhiirũ, Gaio, kiro ji 
ikwatijari nde ve. Ji oroarõ hete tuhẽ ko nde.

2  Nhiirũ, u katu ndepyꞌa. Aꞌereki nde erejiko hete Jesus Cristoꞌga rehe. 
Aꞌero ji ei Tupanaꞌga pe: “Tipyry pa ti Gaioꞌga pe. Titetirũyme ti ga,” 
aꞌe ji nhinhiꞌig̃a Tupanaꞌga pe nde repyga. 3 Jirory hete ji nhaneirũꞌg̃a 
nug̃andurame avo. Aꞌereki g̃a nde mombeꞌu ji ve. “Oko katu Gaioꞌga,” ei 
g̃a. “Aꞌereki ga oko hete aꞌitituhẽvaꞌea rupi Cristoꞌga mombeꞌua rupi,” ei 
g̃a nde mombeꞌgwovo. 4 Ji mbohory hete ji henduvame nanongara jipi. 
Aꞌereki g̃a omombeꞌu jiraꞌyraꞌjaveꞌg̃a ndekoa aꞌitituhẽvaꞌea rupi.

Joãovaꞌea ombohete Gaiovaꞌea
5 Nhiirũ, nhaneirũꞌg̃a ojiko nde rehe. Aꞌereki nde erepokopoko g̃a. 

Hajiheveꞌg̃a vehevi nde erepokopoko jipi nhaneirũꞌg̃a. 6 Avo urame 
g̃a imombeꞌui ore ve neremiarõa ojihe ore jatykarame Tupanaꞌga 
mboheteavo. Pyry po ti nde nanongaraꞌg̃a pokogi jipi nehẽ imondovo 
mbatera g̃a pe g̃a hog̃ahorame pe hugwi nehẽ. Imondokaturame po 
ti Tupanaꞌga nhimohẽhetei pe ndehe nehẽ. 7 Aꞌereki g̃a ombojoapiapi 
cidades ogwovo Cristoꞌga mombeꞌgwovo g̃a pe. Ohorame g̃a 
ndopyhygi mbatera Cristoꞌgareheveꞌg̃arũiveꞌg̃a hugwi. 8  Nhande reki 
Cristoꞌgarehevaꞌero timbuhuruka nanongaraꞌg̃a nhaneronga pe hamo 
imondovo mbatera g̃a pe hamo. Nahã po ti nhande g̃a moirũirũi g̃a 
horame aꞌitituhẽvaꞌea mombeꞌgwovo.

Joãovaꞌea omboja Diótrefesvaꞌea rehe
9 Akwatija ji nhinhiꞌig̃a imondovouka Cristoꞌgareheveꞌg̃a pe ikwehe novĩa – 

kiroki g̃a ojatyka Tupanaꞌga mboheteavo pevo. Emo Diótrefesꞌga ndokoi orenhiꞌig̃a 
rehe. Aꞌereki ga onhimongo potaruhu jaraꞌg̃a hohe. 10 Nurã jihorame pe pyri po ti 

ji imombeꞌui pe me garekoteꞌvaruhua nehẽ. Aꞌereki ga eꞌiteheuhu imbojateheavo 
ore rehe. Joheꞌi hete ko Diótrefesꞌga rekoteꞌvaruhui no. Aꞌereki ga nombuhurukari 
ojipyri hajiheveꞌg̃a nhaneirũꞌg̃a. Igwete pendeheveꞌg̃a g̃a mbuhurukapotarame ga 
gwovahoguhu pendeheveꞌg̃a mondovo pea hugwi. “Tojivyraꞌjavyme ti g̃a nhande 
pyri nhande jatykarame Tupanaꞌga mboheteavo,” eꞌi tehe Diótrefesꞌga.

Joãovaꞌea ombohete Demétriovaꞌea
11 Nhiirũ, okoteꞌvaruhuveꞌg̃a ndupi rũi ti eho. Eho ti okokatuveꞌg̃a 

ndupi. Kiroki g̃a oko katu – g̃a ko Tupanaꞌgarehevaꞌero oko. Kiroki g̃a oko 
teꞌvaruhu – g̃a ndokwahavi Tupanaꞌga. 12 Nhaneirũꞌg̃a nhaporemo ombohete 
Demétrioꞌga pyry hete ga javo. Garekoa aꞌitituhẽvaꞌea rupi omboukwaha hete 
garekokatua. Ore orombohete ga no. Nde erekwaha oreremimombeꞌukatua.

Mbapavamo Joãovaꞌea okwatija
13 Heꞌyivaꞌea ji amombeꞌu pota nde ve novĩa. 14 Emo ji ndakwatijapotari 

nde ve jihopotarahiva g̃waramo kotihĩ pe pyri pe ndepiaga. Aꞌero po ti 
nhande nhomonhiꞌinhiꞌig̃i nehẽ.

15 Tu katu ti ndepyꞌa. Avoveꞌg̃a nhaneirũꞌg̃a omondouka onhiꞌig̃a nde ve. 
Emondouka ti nhinhiꞌig̃a enhipavẽiveꞌg̃a pe nhaporemo nhaneirũꞌg̃a pe. 

1 Ji ko Judasramo Tiagoꞌga rekiꞌyramo. Jesus Cristoꞌga remimbotarimovaꞌea 
rehe jate ji rekoi. Kiro ji ikwatijari imondovouka nhinhiꞌig̃a pe me. Tupanaꞌga 
pe moꞌemoꞌẽ ojive g̃a po ti jirehevaꞌero oko javo. Tupanaꞌga pe arõ hete 
nhanderuveteꞌga. Igwete Jesus Cristoꞌga pe nderekokatui pe mbojikoguka 
ojihe. Pe me ji akwatija aꞌero imondovouka nhinhiꞌig̃a pe me.

2  Tupanaꞌga ti tapeporogwety hete. Tonog̃atu hete ti ga pepyꞌa. Ga ti 
tapearõ hete pe nderekokatuavo nehẽ no.

Ahemboꞌeharaꞌg̃a Tupanaꞌga nhiꞌig̃aatyvivaꞌea rehe
3 Nhiirũ, akwatija pota hete ji pe me ojiꞌi novĩa. Amombeꞌu pota ji pe me 

nhandejikoga Cristoꞌga rehe. Emo ji ndakwatijaraꞌjavi reki aꞌea pe me. Aꞌereki 
ojipeꞌg̃a oho pe pyri pe mboꞌeavo jatyvivaꞌea rehe. Nurã ji ei jiyvyteri pe ojiꞌi: 

“Akwatija po ji ojipea g̃a pe hamo aꞌitituhẽvaꞌea mombeꞌgwovo hamo.”
Aꞌea ji akwatija kiro imondovouka pe me tapemombeꞌumbeꞌu aha ti 

ojipeꞌg̃a pe jipi aꞌitituhẽvaꞌea Cristoꞌga mombeꞌua. Tupanaꞌga okwahavuka 
pa nhande ve Cristoꞌga mombeꞌua ikwehe jireheveꞌg̃a ti tokwaha javo. 4 Emo 
pemboꞌeatyviveꞌg̃a oko pepyteri pe kiro okoteꞌvaruhuveꞌg̃a. Igwete g̃a pe 
moandyandyi. “Oromombeꞌu katu ore Cristoꞌga,” ei g̃a pe me oꞌmbero. Igwete 
g̃a ei: “Xako teꞌvaruhu ti. Aꞌereki Tupanaꞌga omombyry ahe ve jipi. Imombyryva 
g̃waramo po ti ga nombohahyukari nhande ve nehẽ nhande rekoteꞌvaruhurame 
nehẽ,” eꞌi tehe g̃a jipi. G̃a ndokoi reki Jesus Cristoꞌga rehe. Ga jate koi 
nhanderuvihavuhuhetero nhandepojykaharetero. Ymya Tupanaꞌga nhiꞌig̃a 
mombeꞌuharavaꞌea ikwatijari g̃a mombeꞌunhog̃wenondeavo hako. “Tupanaꞌga 
po ti ombohahyuka okoteꞌvaruhuveꞌg̃a pe nehẽ,” ei ahe ikwatija hako.

5 Pe pekwaha pa aꞌea. Emo ji takwahavukaraꞌja pe me. Ymya 
nhandepojykahareteꞌga israelitasvaꞌea rerohokatui Egitopevaꞌea gwyra 

hugwi ahe mongovo hako. Emo ga aerẽ israelitasvaꞌea momanoi onhiꞌig̃a 
reroviareꞌymame hako.

6 Oro yvagipeveꞌg̃a – kiroki g̃a onhiroyrõ kojiꞌi ore oroko pota 
huvihavamo javo – g̃a ndopytai opohia gwuhava hugwi. Aꞌero Tupanaꞌga 
g̃a mongi g̃a nog̃a ypytunahivuhua pype g̃a mombytavo avuirama 
Cristoꞌga ti teꞌi g̃a pe javo. “Ohoaꞌjavame yvya koty po ti Cristoꞌga ei g̃a 
pe nehẽ: ‘Peko teꞌvaruhu hete pe’,” ei Tupanaꞌga g̃a mombeꞌgwovo.

7 Oro cidadepevaꞌea no, Sodomapevaꞌea Gomorrapevaꞌea ojipepevaꞌea 
no – kiroki cidades ojopyjopyri u hako. Ahe ko akojaꞌg̃a javijitehe 
yvagipeveꞌg̃a. Hahy po ti ahe ve nehẽ no. Aꞌereki ahe ndoakwahavihu 
ojogwerekoteꞌvaruhuavo. Akwaimbaꞌero memenhuhũ g̃a ojogwereko. 
Aꞌero Tupanaꞌga ahe mbokajukapavi cidades rehereheve hako. Tikwaha 
po nhande aꞌero hamo. Tupanaꞌga po ti ombohahyuka okoteꞌvaruhuveꞌg̃a 
pe hahyvaꞌea ruvihava pype tata pype avuirama nehẽ.

8 Ahe javijitehe ko akojaꞌg̃a pemboꞌeatyviveꞌg̃a. Oayvahi ko g̃a mbatera okirame 
upa. “Aꞌea rehe ore ikwahahetei,” eꞌi tehe g̃a. Aꞌero g̃a nhimongoteꞌvaruhui 
ojogwerekoteꞌvaruhuavo. Nohendukatupotari g̃a huvihavaꞌg̃a nhiꞌig̃a. Eꞌi 
teꞌvaruhu g̃a yvagipeveꞌg̃a pe. 9 Miguelꞌga ki aꞌe te – ga ko Tupanaꞌgapyriveꞌg̃a 
nduvihavuhuro oko yvagi pe – ga ndeꞌiteꞌvaruhui Diaboꞌga pe hako. Miguelꞌga 
horame Moisésvaꞌea raꞌoa rehe Diaboꞌga ruri ga pyri javo. Aꞌero g̃a jogwayvayvari 
aheraꞌoa rehe. Emo Miguelꞌga ndeꞌiteꞌvaruhui Diaboꞌga pe ereko teꞌvaruhu 
hete nde javeꞌyma ga pe. Miguelꞌga eꞌi reki ga pe: “Tupanaꞌga gwe ti teꞌi 
nderekoteꞌvaruhua pe imbohahyavouka nde ve nehẽ,” ei ga Diaboꞌga pe hako.

10 Pemboꞌeatyviveꞌg̃a ki aꞌe te eꞌi teꞌvaruhu g̃wembikwahavipyreꞌyma 
pe. G̃a ko mbiaraꞌjavuhuvaꞌea. Aꞌereki mbiara ndojapyakai 
g̃wemimbotarimo okookovo. Nahanahã g̃a ndekoi g̃wemimbotarimovaꞌea 
rupi jate no. Aꞌero g̃a nhimongoteꞌvaruhupavi. Nahã po ti g̃a nhimondoi 
hahyvaꞌea ruvihava pype aꞌero nehẽ pemboꞌeatyviveꞌg̃a.

11 Hahy tuhẽ po ti g̃a pe nehẽ. Aꞌereki g̃a oho Caimvaꞌea rupi 
okoteꞌvaruhuavo. Balaãovaꞌea javijitehe ko g̃a jatyvi oko itambereꞌia 
potaruhuavo onhimboteꞌvaruhuavo. Corévaꞌea javijitehe ko g̃a 
nohendupotari gwuvihavaꞌg̃a nhiꞌig̃a. Aꞌero po ti Tupanaꞌga g̃a mondoi 
ahe javijitehe hahyvaꞌea ruvihava pype nehẽ no pemboꞌeatyviveꞌg̃a.

12  Jesusꞌgarehevaꞌero pe pehopeho iꞌgwovo ojopyri. Aꞌea rupirupi pe 
ei: “Xajapyakaaꞌja ti Jesusꞌga manoagwera rehe kiro,” peꞌji pe. Iteꞌvaruhu 
hete aꞌero pemboꞌeatyviveꞌg̃a hoi iꞌgwovo pe pyri. Aꞌereki g̃a oꞌuaꞌu ojihe 
jate okovo. G̃a ko amana rovapitymbyguhua ja no – kiroki nombuhuri 
amana. Aꞌereki yvytua gweroho imongyreꞌyma. Aꞌero po nhande ei jupe: 

“Hovapitymbyguhu tehe a. Ndokyri.” Aꞌea ja ko pemboꞌeatyviveꞌg̃a ndekoi. 
Eꞌieꞌiteheuhu g̃a. Emo g̃a nomombyryvi ojipeꞌg̃a pe.

Pemboꞌeatyviveꞌg̃a ko yva javijitehe no iꞌaeꞌỹvaꞌea. “Iꞌa kiro iꞌahava 
rupi,” xaꞌe nhande jupe novĩa. Emo ndiꞌai reki. Aꞌea javijitehe ko 

pemboꞌeatyviveꞌg̃a. “Omombeꞌu katu g̃a kiro mbatera,” xaꞌe nhande g̃a pe 
novĩa. Emo g̃a nomombeꞌukatui reki. Yva ndiꞌai. Aꞌero po nhande hekyi 
jypya reheve imomboa. Omano hete reki yva aꞌero. Pemboꞌeatyviveꞌg̃a 
ko omanovaꞌea javijitehe aꞌero. Aꞌereki tegwete g̃andekokatua. Aꞌero po ti 
Tupanaꞌga g̃a mombori hahyvaꞌea ruvihava pype nehẽ.

13 Pemboꞌeatyviveꞌg̃a ko typepemuhũa javijitehe ypiahua ruvihava rehe. 
Yvyruhua rurame typepemuhũa imbotyjui imomboa iteꞌvaruhuvaꞌea 
hembeꞌyva rehe. Na jitehe pemboꞌeatyviveꞌg̃a imboukwahavi 
okoteꞌvaruhua onhinotĩeꞌyma. Ndipoyjayjareꞌymuhũi reki g̃a novĩa.

Pemboꞌeatyviveꞌg̃a ko jaytataꞌia javijitehe – kiroki jaytataꞌia ohoteheuhu. 
Nanongara ndohokatujuhu jipi. Nurã ahe ndojikogi hehe aꞌea oho tehe javo jupe. 
Pemboꞌeatyviveꞌg̃a na jitehe ndokokatui jipi. Nurã nhande ndiajikogi g̃a ndehe. 
Tupanaꞌga gwereko ypytunahivuhua g̃a pe topyta ti g̃a aꞌea pype avuirama javo.

14 Ojikwe Enoquevaꞌea omombeꞌu pemboꞌeatyviveꞌg̃a hako. Ahe ko Adãovaꞌea 
rymyminovaꞌea hako. Adãovaꞌea jypy oko. Aerẽ Adãovaꞌea rymyminovaꞌea 
raꞌyravaꞌea ko Cainãvaꞌea. Cainãvaꞌea rymyminovaꞌea raꞌyravaꞌea ko 
Enoquevaꞌea – kiroki ahe omombeꞌu nhog̃wenonde pemboꞌeatyviveꞌg̃a hako.

“Nhandepojykahareteꞌga po ti uhu nehẽ ojipyriveꞌg̃a pavẽi yvagipeveꞌg̃a pavẽi.
Heꞌyjuhu ranuhũ po ti gapyriveꞌg̃a onhimongyavo nehẽ,” ei ahe.

 15 “Uhu po ti ga javo yvyakotyveꞌg̃a pe nhaporemo nehẽ.
Okoteꞌvaruhuveꞌg̃a pe po ti ga ei:

‘Peko teꞌvaruhu pa pe,’ e po ti ga nehẽ,” ei ahe.
“‘Peꞌe teꞌvaruhu pe ji ve no pejikoteꞌvaruhuavo,’ e po ti ga g̃a pe nhaporemo 

nehẽ,” ei Enoquevaꞌea pemboꞌeatyviveꞌg̃a mombeꞌunhog̃wenondeavo hako.
16 Pemboꞌeatyviveꞌg̃a ko eꞌieꞌiuhu onhiroyromo. G̃wemimbotaruhua 

rupi ko g̃a ndekoi. Onhimboheteuhu g̃a jaꞌjavo ojipeꞌg̃a pe. G̃a ombohete 
tehe ojipeꞌg̃a no toko ti g̃a kiro nhaneremimbotarimovaꞌea rehe javo.

Aheremimomoranduva
17 Nhiirũ, pejapyaka ti Jesus Cristoꞌga moirũharaꞌg̃a nhiꞌig̃agwera rehe. 

Aꞌereki g̃a omombeꞌu nhog̃wenonde pemboꞌeatyviveꞌg̃a ikwehe. 18 Igwete 
g̃a ei pe me: “Aerẽ Cristoꞌga ruraꞌjava renonde po ti g̃a ndekoi pe pyri 
nehẽ. Igwete po ti g̃a pe nderekomemui nehẽ,” ei Jesusꞌga moirũharaꞌg̃a. 

“G̃wemimbotaruhua rupi po ti g̃a ndekoteꞌvaruhui nehẽ,” ei g̃a 
pemboꞌeatyviveꞌg̃a mombeꞌgwovo ikwehe. 19 Nanongaraꞌg̃a pe mbojipeꞌapeꞌa 
ojohugwi jipi. G̃wemimbotarimo g̃a ndekoi. Tupanaꞌga raꞌuva ndokoi g̃a pyri.

20 Pe ki aꞌe te pejiko Cristoꞌga rehe. Cristoꞌga mombeꞌua ko pyry hete. 
Penhombojikojiko hete ti ga rehe aꞌero. Penhiꞌĩ ti Tupanaꞌga pe garaꞌuva 
popoakarimo. 21 Tupanaꞌga nhande arõ hete. Peko ti garemiarõa rehe 
aꞌero. Peꞌji ti ojohupe: “Jesus Cristoꞌga po ti nhande porogwety nehẽ. 
Aꞌero po ti ga nhande rerohoi ojipyri avuirama nehẽ,” peꞌji ti ojohupe.

22  Peporogwety ti g̃a – kiroki g̃a ndogweroviarihĩ Cristoꞌga 
mombeꞌukatua. 23 Jaraꞌg̃a oho hahyvaꞌea ruvihava viara rupi. Peꞌji ti g̃a pe 
aꞌero: “Peho g̃werĩ pe hahyvaꞌea ruvihava pype. Pepohi ti pejikoteꞌvaruhua 
hugwi pejikoga Cristoꞌga rehe,” peꞌji ti g̃a pe. Hendukaturame penhiꞌig̃a 
po ti pe g̃a mongoi Tupanaꞌga viara rupi nehẽ. Peporogwety ti jaraꞌg̃a no 

– kiroki g̃a opotaruhu okoteꞌvaruhuavo. G̃a porogwetygame ti pejapyaka 
katu pejihe tapekoi ti g̃andekoteꞌvaruhua rupi no, aꞌe ji pe me.

Timbohete ti Tupanaꞌga
24 Tupanaꞌga pe mbopopoaka tokoteꞌvaruhuyme ti g̃a javo. Ga po ti pe 

nderohoukari ojipyri yvagi pe nehẽ no. Ndapekoteꞌvaruhuaꞌjaviꞌiꞌi po ti 
pe. Aꞌero po ti pe ndoryndoryhetero garuvihavuhuhetea pyri nehẽ.

25 Gaha jate ko Tupanetero nhanembopiroꞌyharamo. Timbohete ti ga 
aꞌero Jesus Cristoꞌgarehevaꞌero g̃waramo nhandepojykahareteꞌgarehevaꞌero 
g̃waramo. Aꞌereki ga pyry hete nhanderuvihavuhuhetero. Ga ipopoaka 
hete huvihavuhuhetero jaraꞌg̃a hohe pa. Nahã ga rekoi ymya hako ga 
yvya japoeꞌymame. Kiromo jate ga rekoi no. Aerẽ ti ga na jitehe nehẽ no. 
Timbohete ti ga avuirama aꞌero nehẽ. Na tuhẽ. Amém. 

Joãovaꞌea okwatija g̃wembiepiapava

1  1 Kiro ji ikwatijari Jesus Cristoꞌga rembiepiukara ji ve. Aꞌea 
Tupanaꞌga gwepiuka Jesus Cristoꞌga pe javo ga pe:

— Aereꞌĩ ti nahanahã nehẽ. Aꞌea ti ehepiuka jireheveꞌg̃a pe nahã ti nehẽ 
aereꞌĩvaꞌea javo. Ojiko g̃a ji rehe okovo nhinhiꞌig̃a rupi, ei Tupanaꞌga 
Jesus Cristoꞌga pe. Tokwaha ti g̃a aereꞌĩvaꞌea, ei ga ga pe.

— Kwa, ei Jesus Cristoꞌga Tupanaꞌga pe.
Aꞌero Jesus Cristoꞌga ei ojipyriveꞌga pe yvagipeveꞌga pe:
— Eho ti hepiuka aereꞌĩvaꞌea jireheveꞌga pe Joãoꞌga pe ikwahavuka ga 

pe nahã ti nehẽ javo, ei ga.
— Kwa, ei gapyriveꞌga ua yvya koty ji pyri.
Ovahema ji pyri gapyriveꞌga ei:
— Aereꞌĩ ti nahanahã nehẽ, ei ga ji ve hepiuka aereꞌĩvaꞌea ji ve.
Aꞌero ji hepiepiapavi ikwahava.
2  Kiro ji ikwatijari ikwahavuka nhirembiepiapava Tupanaꞌgareheveꞌg̃a 

pe. Akwatija ji Tupanaꞌga remimombeꞌuukara. Akwatija ji aꞌitituhẽvaꞌea 
Jesusꞌga rembiepiukara.

3 Pyry hete g̃a pe – kiroki g̃a omonhiꞌĩ aꞌea nhirembikwatijara herovia 
okovo nhirembikwatijara rupi nahã tuhẽ ti javo. Nahãvaꞌea imbegweeꞌyma 
g̃waramo po pyry hete g̃a pe – kiroki g̃a g̃wendu nhirembikwatijara 
herovia okovo nhirembikwatijara rupi nahã tuhẽ ti javo.

TUPANAꞌGA 
REMBIEPIUKARA 

JOÃOVAꞌEA PE
Apocalipse 

ou A Revelação de Deus a João

Joãovaꞌea okwatija cidadespevaꞌea pe
4 Ji ko Joãoramo. Kiro ji ikwatijari pe me Tupanaꞌgarehevaꞌea pe 

imondovouka pe me. Pejiko pe ga rehe pejatykavo tihendu ti Tupanaꞌga 
nhiꞌig̃a javo. Sete ko pejatykahava Ásiapeveꞌg̃a gwyri pe. Pevo ti ji 
imondoukari nhirembikwatijara pe me nehẽ.

Ag̃wamo Tupanaꞌga oko. Ymyahũ ga oko hako. Aerẽ ti ga ruri nehẽ no. 
Kiro ji ei: Ga ti tomombyry pe me. Tonog̃atu ti ga pepyꞌa no, aꞌe ji.

Tomombyry ti Tupanaꞌga raꞌuva pe me inog̃atuavo pepyꞌa, aꞌe ji. Tupanaꞌga 
raꞌuva hekoi garovai pyteri pe gaꞌapykavakatua pyri. Oapyga pevo Tupanaꞌga 
jukwahavamo aheruvihavuhuhetero. Setevaꞌea ja ko Tupanaꞌga raꞌuva.

5 Jesus Cristoꞌga ti tomombyry pe me, aꞌe ji. Tonog̃atu ti ga pepyꞌa, aꞌe ji. Hupi 
katu Jesus Cristoꞌga Tupanaꞌga kwahavukari ahe ve. Pyry ahe ganhiꞌig̃a reroviari 
aꞌero. Omanoheterẽ ga naꞌẽ okweravaꞌja hete omanoveꞌg̃a mbogweravaꞌjava 
renonde. Ga ko yvyakotyveꞌg̃a nduvihavuhuꞌg̃a nduvihavuhuheteꞌga.

Timbohete ti ga! Ga nhande arõ hete. Ga ohy nhanderekoteꞌvaruhua 
nhande hugwi gwekoa rekaꞌvogukarame ojukaharaꞌg̃a pe omanomo 
nhande repyga. 6  Ga nhande mongo toko ti g̃a aheruvihavamo javo. Ga eꞌi 
nhande ve: “Peko ti jiruvaꞌga nhiꞌig̃a rupi.” Aꞌea ga eꞌi nhande mongovo 
toko ti g̃a ikwavaꞌẽharamo Tupanaꞌga pe javo.

Aꞌero ji ei: Timbohete tuhẽ ti Jesus Cristoꞌga jipi! Toko ti ga 
yvyakotyveꞌg̃a nduvihavuhuhetero jipi yvagipeveꞌg̃a nduvihavuhuhetero 
no. Toko ti g̃a nhaporemo ganhiꞌig̃a rupi jipi. Na tuhẽ! Amém! aꞌe ji.
 7 Pehendu ti! Aerẽ ti ga ruraꞌjavi yvag̃atig̃a pavẽi nehẽ.

Yvyakotyveꞌg̃a nhaporemo ti ga repiagi ga ruraꞌjavame nehẽ.
Gakutuharaꞌg̃a no – kiroki g̃a ojuka ga – g̃ahã ti ga repiagi nehẽ.
Ojeheꞌo ti g̃andeꞌyndeꞌyjaꞌg̃a nhaporemo okyhyjiavo okoveveuhuavo 

garura g̃waramo.
Kwa. Na tuhẽ aꞌero! aꞌe tuhẽ ji. Amém!

8  Kiro Jesus Cristoꞌga nhandepojykahareteꞌga ei:
— Ji ypy ko ako jipe jahykavamo Alfa. Jypyvaꞌea pe ji ei Alfa, ei ga. 

Mbapavamo ji ako jahykavamo Ômega. Mbapavavaꞌea pe ji ei Ômega, ei ga. 
Ag̃wamo ji ako. Ymyahũ ji ako hako. Aerẽ ti ji ruri nehẽ no. Yvyakotyveꞌg̃a 
hohe ji popoakahetero jitekovo g̃anduvihavuhuhetero. Yvagipeveꞌg̃a hohe ji 
rekoi no jitekovo g̃anduvihavuhuhetero, ei Jesus Cristoꞌga.

Joãovaꞌea gwepia Jesus Cristoꞌga
9 Jihi ko Joãoramo. Jihi ko peirũa jijikoga g̃waramo Jesus Cristoꞌga rehe pe ja. 

Hahya Tupanaꞌga arõeꞌỹveꞌg̃a omondo pe me Jesus Cristoꞌga jikotyꞌaro g̃waramo 
pe pavẽi. Ji ve g̃a omondo hahya no Jesus Cristoꞌga jikotyꞌaro g̃waramo ji pavẽi. 
Peko pe Tupanaꞌga nhiꞌig̃a rupi. Jihi ako ganhiꞌig̃a rupi no. Aꞌereki Jesus Cristoꞌga 

ojikotyꞌa nhande pavẽi. Penhimomirana pe. Jihi anhimomirana no. Aꞌereki 
nhandejikogypyagwera jate Jesus Cristoꞌga ojikotyꞌa nhande pavẽi nhande pokoga.

Ji Tupanaꞌga nhiꞌig̃a mombeꞌuro g̃waramo g̃a ji mondouka ypaꞌouhũ 
me Patmos pe tomombeꞌuaꞌjavyme ti ga Tupanaꞌga nhiꞌig̃a javo. Ji Jesus 
Cristoꞌga mombeꞌuro g̃waramo g̃a ji mondouka pevo.

10 Pevo Tupanaꞌga raꞌuva ji pojykakatui domingo rupi. Jirakykwera koty 
ji henduvi ganhiꞌig̃ahyahiva. Trombeta ja ga nhiꞌig̃ahyahivi javo:

11 — Kiha ti nde erehepia nehẽ – aꞌea ti ekwatija livro pype imondovo 
ojatykaveꞌg̃a pe Ásiapeveꞌg̃a gwyri pe. Sete ko g̃acidades. Pero koi tuvi 
g̃ajatykahava. Kiro ji imombeꞌui nde ve cidades rera: Éfeso, Esmirna, 
Pérgamo, Tiatira, Sardes, Filadélfia, Laodicéia, ei ga jirakykwera koty.

12  Maꞌg̃a onhiꞌĩ raꞌe? aꞌe ji jijirovaga ga koty. Jijirovagame ji hepiagi 
hyapehava. Sete ko hyapehava ouro apopyra.

13 Hyapehava pyteri pe ji ga repiagi. Ga rekoi ga ja – kiroki yvyakotyveꞌga 
yvagipeveꞌga no. Ipukuhu gapira okwava gapya pyvõ. Okuꞌayvira ga omongi 
imondovo opotiꞌa rupi. Ouro apopyra ko gakuꞌayvira. 14 Ga atimbavamo. 
Ovelha rava itig̃ahivuhu. Aꞌea ja hete ga atimbavamo. Amanaꞌjavaꞌea neve 
itig̃ahivuhu. Aꞌea ja ga atimbavamo. Hendyꞌjandyꞌja gareakwara tata ja. 
15 Gapya rendyꞌjahetero metal ja bronze ja g̃a metal mbukumbukuheterame 
fornalha pype tata pype toroapo ti metalkatuvaꞌea javo. Na jitehe gapya 
rendyꞌjahetero. Onhiꞌig̃ahyahivuhu ga typojuhetea pyambua ja hete.

16 Opo pe ojohukoty rũi ga herekoi jaytataꞌia. Sete ko jaytataꞌia. Gajurua 
rupi ihemi haimbejovaivaꞌea itakyheaꞌjavuhuvaꞌea. Garova hendyꞌjahetero 
kwara ja. Kwara hendyꞌja hete ahaji katu. Na jitehe garova hendyꞌjahetero.

17 Ga repiagame ji ari gapya pyri omanoveꞌga ja jikyhyjiavo g̃waramo ga 
hugwi. Aꞌero ga pokogi ji rehe opoa pyvõ ojohukoty rũi. Kiro ga ei ji ve:

— Terekyhyji ti ji hugwi. Jihi ako jipe jypyvaꞌero. Jihi ako 
mbapavavaꞌero. 18  Avuirama ji rekoi. Amano hete ji. Ji repia kiro. Aꞌereki 
ji akoji. Naneꞌymi ti ji rekoi nehẽ. Duas chaves ji areko. Nurã huvihavamo 
ji ei okoteꞌvaruhuveꞌg̃a pe: Pemano ti. Huvihavamo ji ei g̃a pe no: Peho 
ti omanoveꞌg̃a gwyri pe okoteꞌvaruhuvaꞌea gwyri pe, aꞌe ji g̃a pe, ei ga. 
Pevo rũi ji amondo okokatuvaꞌea, ei ga.

19 — Nurã, João, ekwatija ti enhimbiepiaga mombeꞌgwovo, ei ga ji ve. 
Ekwatija ti ag̃wamovaꞌea mombeꞌgwovo nahanahã kiro javo. Ekwatija ti 
aereꞌĩvaꞌea mombeꞌgwovo no nahanahã ti nehẽ javo, ei ga.

20 — Kiro ji imombeꞌui onhimivaꞌea ikwahavuka nde ve, ei ga ji ve. Nde 
erehepia jaytataꞌia jipo pe jijohukoty rũi. Sete ko jaytataꞌia. Seteveꞌg̃a 
pe Tupanaꞌgapyriveꞌg̃a pe ji ei jaytataꞌia. G̃ahã yvagipevaꞌero omombeꞌu 
Tupanaꞌga nhiꞌig̃a gareheveꞌg̃a pe. Kiroki gareheveꞌg̃a ojatyka henduva 
ganhiꞌig̃a cidades pe yvya koty – g̃a pe g̃a omombeꞌu. Sete ko g̃acidades. 
Sete ko hyapehava no nerembiepiaga ouro apopyra. Tupanaꞌgareheveꞌg̃a 

pe cidadespeveꞌg̃a pe ji ei hyapehava. G̃ahã okwahavuka Tupanaꞌga pyryva 
ojipeꞌg̃a pe.

Aꞌea ga ei ikwahavuka onhimivaꞌea ji ve.

Tupanaꞌga omondouka onhiꞌig̃a ojihevaꞌea pe Éfesopevaꞌea pe

2  1 — João, ei Jesusꞌga ji ve, kiro ti ji imombeꞌui ikwatijaruka nde ve 
Tupanaꞌga rembiepiukara ji ve, ei Jesusꞌga ji ve. Aꞌea ti ekwatija 

Tupanaꞌgapyriveꞌga pe yvagipeveꞌga pe – kiroki ga omombeꞌu Tupanaꞌga 
nhiꞌig̃a Tupanaꞌgareheveꞌg̃a pe cidade de Éfeso pe, ei Jesusꞌga ji ve. 
Ekwatija ti ga pe tomombeꞌu ti ga g̃a pe Jesusꞌga rembikwatijarukara 
javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga 
remimombeꞌua nhitena imondovouka Tupanaꞌgapyriveꞌga pe cidade de 
Éfeso pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi reki apyhy jaytataꞌia jipo pe jijohukoty rũi jigwojigwovo hyapehava 

pyteri pe. Sete ko jaytataꞌia. Sete ko hyapehava no ouro apopyra.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Éfeso pe javo. Kiro koi ganhiꞌig̃a g̃a pe:
2  — Opokwaha hete ji, ei Jesusꞌga. Peporavyky hete pe pejikovo 

nhinhiꞌig̃a rupi penhimomiranama. Aꞌereki pe ndapepotari 
okoteꞌvaruhuveꞌg̃a pepyteri pe. Ojipeꞌg̃a uhu pe pyri pe mboꞌepota 
ore ko Cristoꞌga moirũharamo javo. Aꞌero pe ei: “Maraꞌngu po g̃a 
gamoirũharaꞌg̃a? Maraꞌngu po Tupanaꞌga g̃a mbuhuruka nhande pyri 
tomboꞌe ti g̃a onhiꞌig̃a rehe? Tihepia ti,” peꞌe pe. G̃andeaporog̃ita 
mombaragwahavame pe ikwahavi g̃aꞌmbea. Nhimoirũharaꞌg̃a rũi ko 
g̃a, aꞌe ji, ei Jesusꞌga.

3 — Penhimomirana pe pejikovo nhinhiꞌig̃a rupi. Pejikoga g̃waramo ji rehe 
pe peporavyky peneꞌõeꞌyma. 4 Jypya pe ji arõhetei. Ag̃wamo pe ji aroꞌĩ reki. 
Aꞌea ji ndapotari, ei Jesusꞌga. 5 Pekwahavaꞌja ti aꞌero. Tapekwahavaꞌjapigi ti no. 
Nahanahã pe peko katu jypya. Aꞌea rupi pe pyryvamo. Aꞌea ti pekwahavaꞌja 
pepohia pejikoteꞌvaruhua hugwi pejeaporog̃ita rerojijyita ji arõheteaꞌjava. 
Aꞌero ti pe ndekoi pejikoypyagwera rehe nehẽ. Aꞌero ti pe nhoarõheteaꞌjavi 
pejikoheteavo nhinhiꞌig̃a rupi pejogwerekokatuavo nehẽ, ei Jesusꞌga. Po pe 
ndaperojijyi pejeaporog̃ita, aꞌero ti kotihĩ ji ruri javo pe me nehẽ. Ako ti ji ga 
ja nehẽ – kiroki ga gwekyi hyapehava tokoaꞌjavyme ti pyteꞌmbia rehe javo. Ga 
ja ti ji rekoi pe me nehẽ tapekoaꞌjavi ti Tupanaꞌgarehevaꞌero javo, ei Jesusꞌga.

6  — Ojipeꞌg̃a oko teꞌvaruhu Nicolauꞌga ja garehevaꞌero. Pe 
ndapepotahetei g̃andekoteꞌvaruhua. Pe ipotareꞌymame pyry ji ve. 
Aꞌereki jihi ji ndapotahetei g̃andekoteꞌvaruhua no, ei Jesusꞌga.
— Aꞌea nhaporemo ti ere Tupanaꞌgareheveꞌg̃a pe cidade de Éfeso pe, ei 

Jesusꞌga nde ve ikwatijaruka ji ve.

7 — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga.

Kiroki ga g̃wendu katu Tupanaꞌga nhiꞌig̃a onhimomiranama jipi 
– gaha ti oho Tupanaꞌga pyri opytavo pevo avuirama nehẽ. Pevo ti 
ji jukari ga pe yva hugwi ahemongohava hugwi – kiroki yva oꞌã 
Tupanaꞌga remityma pyteri pe ahererekokatuhava pyteri pe. Iꞌurame 
ti ga nomanoaꞌjavi nehẽ, ei Jesusꞌga ikwatijaruka ji ve.

Tupanaꞌga omondouka onhiꞌig̃a ojihevaꞌea pe Esmirnapevaꞌea pe
8 — João, ei Jesusꞌga ji ve, kiro ti ji imombeꞌui ikwatijaruka nde ve Tupanaꞌga 

rembiepiukara ji ve, ei Jesusꞌga ji ve. Aꞌea ti ekwatija Tupanaꞌgapyriveꞌga pe 
yvagipeveꞌga pe – kiroki ga omombeꞌu Tupanaꞌga nhiꞌig̃a Tupanaꞌgareheveꞌg̃a 
pe cidade de Esmirna pe, ei Jesusꞌga ji ve. Ekwatija ti ga pe tomombeꞌu ti ga g̃a 
pe Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga 
remimombeꞌua nhitena imondovouka Tupanaꞌgapyriveꞌga pe cidade de 
Esmirna pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jypyvaꞌero ji ako jipe. Mbapavavaꞌero ji ako. Amano hete ji. Aerẽ ji 

kweravaꞌjavi.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Esmirna pe javo. Kiro koi ganhiꞌig̃a g̃a pe:
9 — Opokwaha hete ji, ei Jesusꞌga. Hahy hete pe me. Napembateri 

pe avo. Yvagi pe ki aꞌe te pe pereko pa.
— Akwaha ji g̃a pe mbotegweterame. “Ore ko Tupanaꞌgarehevaꞌero. 

Aꞌereki ore ko judeusramo,” ei g̃a novĩa. Tupanaꞌgareheveꞌg̃a rũi ko g̃a reki, 
aꞌe ji, ei Jesusꞌga. Aꞌereki g̃a nohendukatui Tupanaꞌga nhiꞌig̃a. Ombopogwe 
g̃a Satanásꞌga reki onhimonoꞌonoꞌog̃a ganhiꞌig̃a renduva, ei Jesusꞌga.

10 — Tapekyhyji ti hahya hugwi, ei Jesusꞌga. Pehendu! Aerẽ ti 
jararamo pe hoi cadeia pype nehẽ, ei Jesusꞌga. Diaboꞌga ti pe 
mondoukari ipype nehẽ okoteꞌvaruhuavo nehẽ. “Tahepia ti,” eꞌi ti 
Diaboꞌga nehẽ. “Tahepia ti Esmirnapeveꞌg̃a jikohetepiga Tupanaꞌga 
rehe nehẽ ji rekoteꞌvaruhurame g̃a pe hahya mondovo g̃a pe.” Aꞌea ti 
Diaboꞌga ei pe ndepiaga ve nehẽ, ei Jesusꞌga.

— Dez ti pe kiri hahyheterame pe me nehẽ. Tapejikopigi ti 
Tupanaꞌga rehe. Po pe manoi pejikopigeꞌyma g̃waramo Tupanaꞌga 
rehe, aꞌero ti ji pe mongoi avuirama Tupanaꞌga pyri nehẽ, ei Jesusꞌga.

— Aꞌea nhaporemo ti ere Tupanaꞌgareheveꞌg̃a pe cidade de Esmirna pe, 
ei Jesusꞌga nde ve ikwatijaruka ji ve.

11 — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga.

Kiroki ga g̃wendu katu Tupanaꞌga nhiꞌig̃a onhimomiranama jipi – gaha 
ti nomanoaꞌjavi nehẽ. Ndohoi tuhẽ ti ga tata pype hahyvaꞌea ruvihava 
pype nehẽ. Aꞌea ti ndahahyi ga pe aꞌero nehẽ, ei Jesusꞌga ikwatijaruka ji ve.

Tupanaꞌga omondouka onhiꞌig̃a ojihevaꞌea pe Pérgamopevaꞌea pe
12 — João, ei Jesusꞌga ji ve, kiro ti ji imombeꞌui ikwatijaruka nde ve Tupanaꞌga 

rembiepiukara ji ve, ei Jesusꞌga ji ve. Aꞌea ti ekwatija Tupanaꞌgapyriveꞌga pe 
yvagipeveꞌga pe – kiroki ga omombeꞌu Tupanaꞌga nhiꞌig̃a Tupanaꞌgareheveꞌg̃a pe 
cidade de Pérgamo pe, ei Jesusꞌga ji ve. Ekwatija ti ga pe tomombeꞌu ti ga g̃a pe 
Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga remimombeꞌua 
nhitena imondovouka Tupanaꞌgapyriveꞌga pe cidade de Pérgamo pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi reki areko haimbejovaivaꞌea.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Pérgamo pe javo. Kiro koi ganhiꞌig̃a g̃a pe:
13 — Opokwaha hete ji, ei Jesusꞌga. Akwaha ji pegwyra – perope 

Satanásꞌga oko g̃anduvihavuhuro. Pe ndapekoteꞌvaruhui reki pejikoeꞌyma 
ganhiꞌig̃a rupi. Peko tuhẽ pe jirehevaꞌero pejikoheteavo ji rehe. Nurã ji ei: 
Napemokaꞌnhymi tuhẽ pe jirera. Ndapeꞌei: “Orojiko pi ore Jesusꞌga rehe 
orerekoteꞌvaruhua momboharaꞌga rehe.” Aꞌea rũi pe ei, ei Jesusꞌga.

— Antipasꞌga ji mombeꞌui g̃a pe jipi no. Ga jikohetepigeꞌyma 
g̃waramo ji rehe g̃a ga jukai pepyteri pe – perope Satanásꞌga oko 
g̃anduvihavuhuro. Aꞌea rupi vehevi pe ndapekoteꞌvaruhui pejikoeꞌyma 
Satanásꞌga nhiꞌig̃a rupi reki. Pe ndapejikopigi ji rehe, ei Jesusꞌga.

14 — Pepyteripeveꞌg̃a pe mboꞌe reki iteꞌvaruhua rehe Balaãovaꞌea 
remimboꞌeteꞌvaruhua rehe. Aꞌea ji ndapotahetei, ei Jesusꞌga. 
Jararamo pe g̃a nderoviari pejikovo g̃anhiꞌig̃a rupi.

— Ymyahũ Balaãovaꞌea ei Balaquevaꞌea pe hako: “Emboꞌe ti Israelvaꞌea 
rakykwepoharaꞌg̃a iteꞌvaruhuvaꞌea rehe. Ere ti g̃a pe aꞌero toꞌu ti g̃a mbiara 

– kiroki aꞌea g̃a omondo haꞌangava rovai pyteri pe g̃anemimbohetehara 
pyteri pe. Togwereko ti g̃a g̃wembirekoꞌg̃arũiveꞌg̃a no. Nahã ti ere 
Israelvaꞌea rakykwepoharaꞌg̃a pe. Aꞌero ti g̃a ndekoteꞌvaruhui okorame 
nenhiꞌig̃a rupi. Aꞌero ti Tupanaꞌga pohiri g̃a hugwi nehẽ,” ei Balaãovaꞌea 
Balaquevaꞌea pe ymyahũ hako, ei Jesusꞌga imombeꞌgwovo.

15 — Jararamo pe perovia Nicolauꞌgareheveꞌg̃a nemimboꞌeteꞌvaruhua 
pejikovo hupi. Aꞌea ji ndapotahetei no, ei Jesusꞌga.

16  — Perojijyi ti pejeaporog̃ita pejipohia g̃anemimboꞌeteꞌvaruhua 
hugwi g̃a mondovo pejihugwi. Po pe ndaperojijyi pejeaporog̃ita, 
aꞌero ti kotihĩ ji ruri pe pyri jitavuka pe me nehẽ. Ereki pe 
Balaãovaꞌea remimboꞌea rerovia Nicolauꞌgareheveꞌg̃a nemimboꞌea 

rerovia no. Pe me nhaporemo ti ji tavukari haimbejovaivaꞌea pyvõ 
nehẽ – kiroki haimbejovaivaꞌea ohẽ jijurua rupi, ei Jesusꞌga.

— Aꞌea nhaporemo ti ere Tupanaꞌgareheveꞌg̃a pe cidade de Pérgamo pe, 
ei Jesusꞌga nde ve ikwatijaruka ji ve.

17 — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga.

Kiroki ga g̃wendu katu Tupanaꞌga nhiꞌig̃a onhimomiranama 
jipi – ga pe ti ji jukari mbejuꞌiaꞌjavuhuvaꞌea maná 
nhirembiepiukaripyreꞌyma nehẽ. Itatig̃uhũvaꞌea po ti ji imondoi ga 
pe nehẽ. Itatig̃uhũvaꞌea rehe ti ji ikwatijari garerapyahua. Gaha jate 
ti okwaha ojerapyahua nehẽ, ei Jesusꞌga ikwatijaruka ji ve.

Tupanaꞌga omondouka onhiꞌig̃a ojihevaꞌea pe Tiatirapevaꞌea pe
18 — João, ei Jesusꞌga ji ve, kiro ti ji imombeꞌui ikwatijaruka nde 

ve Tupanaꞌga rembiepiukara ji ve, ei Jesusꞌga ji ve. Aꞌea ti ekwatija 
Tupanaꞌgapyriveꞌga pe yvagipeveꞌga pe – kiroki ga omombeꞌu Tupanaꞌga 
nhiꞌig̃a Tupanaꞌgareheveꞌg̃a pe cidade de Tiatira pe, ei Jesusꞌga ji ve. Ekwatija ti 
ga pe tomombeꞌu ti ga g̃a pe Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga remimombeꞌua 
nhitena imondovouka Tupanaꞌgapyriveꞌga pe cidade de Tiatira pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi reki ako Tupanaꞌga raꞌyra. Hendyꞌjandyꞌja jireakwara tata ja. 

Jipya hendyꞌjandyꞌja metal ja bronze ja tatapypevaꞌea ja.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Tiatira pe javo. Kiro koi ganhiꞌig̃a g̃a pe:
19 — Opokwaha hete ji, ei Jesusꞌga. Penhoarõ hete pe. Pe ji 

arõhetei no. Peporavyky pe pejopokoga pejikovo nhinhiꞌig̃a rupi. 
Ndapejikohetepigi pe ji rehe penhimomiranama. Jypya pe poravykyi 
pejikovo nhinhiꞌig̃a rupi. Ag̃wamo johe pe poravykyhetei, ei Jesusꞌga.

20 — Penhimboꞌeuka pe Jezabelhẽa pe. Aꞌea ji ndapotahetei. Eꞌi hẽa: 
“Ji ko Tupanaꞌga nhiꞌig̃a mombeꞌuharamo,” eꞌi hẽa oꞌmbero. Aꞌero hẽa 
jireheveꞌg̃a mboꞌei iteꞌvaruhuvaꞌea rehe pepyteri pe. Hẽa eꞌi: “Pyry 
pe penhimbirekoꞌg̃arũiveꞌg̃a nderekorame. Pyry pe iꞌurame mbiara 
haꞌangava mbohetea rupiara,” ei hẽa oꞌmbero, ei Jesusꞌga.

21 — Aꞌero ji ei hẽa pe ikweheꞌi: Erojijyi ti ejeaporog̃ita epohia 
ejekoteꞌvaruhua hugwi. Terekoaꞌjavi ti enhimbirekoꞌgarũiveꞌg̃a no. 
Teremboꞌeaꞌjavi ti ojipeꞌg̃a hehe. Terembopohirukaraꞌjavi g̃a ji hugwi, 
aꞌe ji hẽa pe novĩa ikweheꞌi, ei Jesusꞌga.

— Hẽa nohendukatui nhinhiꞌig̃a. Ndogwerojijyi hẽa ojeaporog̃ita 
opohireꞌyma okoteꞌvaruhua hugwi, ei Jesusꞌga.

22 — Pehendu ti! Aerẽ ti ji hẽa mombori onhinongava rehe. Kiroki g̃a oko 
hẽarekoteꞌvaruhua rupi – g̃ahã ti ji g̃a mombo hẽa pyri. Hahy hete tuhẽ 

ti g̃a pe aꞌero nehẽ. Po g̃a ojeaporog̃ita rerojijyi opohia hẽarekoteꞌvaruhua 
hugwi, aꞌero ti ji namondoaꞌjavi hahya g̃a pe nehẽ, ei Jesusꞌga. 23 Ajuka 
hete ti ji hẽaraꞌyraꞌg̃a nehẽ no. Aꞌero ti jireheveꞌg̃a nhaporemo ikwahavi. 

“Jesusꞌga okwaha hete nhandeyvytera nhandepyꞌa no,” eꞌi ti g̃a ji 
mombeꞌgwovo nehẽ, ei Jesusꞌga. “Okwaha ga nhandereaporog̃ita nahanahã 
g̃a oko javo. Po nhande rekoteꞌvaruhui, aꞌero po ti ga imondoi hahya 
nhande ve nanani nehẽ. Po nhande rekokatui, aꞌero po ti ga imombyryvi 
nhande ve nanani nehẽ,” eꞌi ti g̃a ji mombeꞌgwovo nehẽ, ei Jesusꞌga.

24-25 — Jezabelhẽa remimboꞌea pe ojipeꞌg̃a ei: “Onhimihetevaꞌea 
– akoja Satanásꞌga okwaha hete.” Aꞌea g̃a ei jupe, ei Jesusꞌga. Pe ki 
aꞌe te pe ndapekoi hẽaremimboꞌea rehe ikwahaveꞌyma Satanásꞌga 
rembikwahava pejijupa Tiatira pe. Pe me ji ei Tupanaꞌgapyriveꞌga pe 
no: Akoja aꞌe ypy pe me ji eaꞌjavi kiro. Naneꞌymi ti peko Tupanaꞌga 
nhiꞌig̃a rupi jate penhimomiranama nehẽ. Nahã pe ndekojipei. Na 
jitehe ti naneꞌymi peko jirureꞌymame pe pyri nehẽ, ei Jesusꞌga. Ojipea 
rehe ti ji nanhiꞌig̃i nehẽ nahanahã ti peko javeꞌyma, ei Jesusꞌga.

26 — Kiroki ga g̃wendu katu Tupanaꞌga nhiꞌig̃a onhimomiranama okovo 
nhinhiꞌig̃a rupi jipi onhimaraneꞌymame – gaha ti ji ga mbopopoaka ga 
mongovouka yvyakotyveꞌg̃a nduvihavamo nehẽ, ei Jesusꞌga.

 27 G̃a pe ti ga hendukatuukahetei onhiꞌig̃a nehẽ.
Ahe ja – kiroki ahe onupã ojipeꞌga yvyra pyvõ metalvaꞌea pyvõ toho 

ti ga nhinhiꞌig̃a rupi javo
– ahe ja ti ga hendukatuuka g̃a pe onhiꞌig̃a nehẽ.

Nhaepepoa ndipopoakari tujuga apopyra ahe ikaꞌmbikaꞌmbiheterame.
Na jitehe ti yvyakotyveꞌg̃a ndipopoakari ga pe

ga hendukatuukarame g̃a pe onhiꞌig̃a nehẽ.
Nahã ti ji ga mongoukari nehẽ toko ti ga g̃anduvihavamo ji ja javo. 
Aꞌereki na jitehe jiruvaꞌga ji mongo jipe ji mbopopoaka tohendukatuuka 
ti ga g̃a pe onhiꞌig̃a okovo g̃anduvihavamo javo, ei Jesusꞌga.

28  — Ga pe ji imondoi jaytataꞌiuhua nehẽ – kiroki hendyꞌja koꞌema 
koty. Pyry hete ti ga pe aꞌero nehẽ, ei Jesusꞌga.
Aꞌea nhaporemo ti ere Tupanaꞌgareheveꞌg̃a pe cidade de Tiatira pe, ei 

Jesusꞌga nde ve ikwatijaruka ji ve.
29 — Peapyakwa pe. Pehendu katu Tupanaꞌga raꞌuva ea 

Tupanaꞌgareheveꞌg̃a pe aꞌero, ei Jesusꞌga ikwatijaruka ji ve.

Tupanaꞌga omondouka onhiꞌig̃a ojihevaꞌea pe Sardespevaꞌea pe

3  1 — João, ei Jesusꞌga ji ve, kiro ti ji imombeꞌui ikwatijaruka nde ve 
Tupanaꞌga rembiepiukara ji ve, ei Jesusꞌga ji ve. Aꞌea ti ekwatija 

Tupanaꞌgapyriveꞌga pe yvagipeveꞌga – kiroki ga omombeꞌu Tupanaꞌga nhiꞌig̃a 
Tupanaꞌgareheveꞌg̃a pe cidade de Sardes pe, ei Jesusꞌga ji ve. Ekwatija ti ga 
pe tomombeꞌu ti ga g̃a pe Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga remimombeꞌua 
nhitena imondovouka Tupanaꞌgapyriveꞌga pe cidade de Sardes pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi reki areko Tupanaꞌga raꞌuva. Aꞌea ko setevaꞌea ja. Jihi reki apyhy 

jaytataꞌia no setevaꞌea.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Sardes pe javo. Kiro koi ganhiꞌig̃a g̃a pe:
— Opokwaha hete ji, ei Jesusꞌga. Ikwahaveꞌyma ojipeꞌg̃a ei pe me: “Peko 

pyry pe. Aꞌereki pe peko Tupanaꞌga nhiꞌig̃a rupi.” Jihi reki aꞌe pe me: 
Ndapekopyryvi pe. Aꞌereki pe ndapejirokwari pejikovo Tupanaꞌga nhiꞌig̃a rupi.

2 — Pejirokwa ti pejeaporog̃ita kwahava. Peko gwere pe Tupanaꞌga 
nhiꞌig̃a rupi. Pejirokwa ti xakopigyme ti ganhiꞌig̃a rupi javo. 
Penhimbopopoaka ti xako ti kojiꞌi hete ganhiꞌig̃a rupi javo. Aꞌea ji ei pe me. 
Aꞌereki Tupanaꞌga eꞌi pe me: “G̃a ndokoi nhinhiꞌig̃a rupi nhaporemo,” ei ga.

3  — Tapemokaꞌnhymi ti. Peꞌji ti pejive: “Nahanahã nhande jikogi 
Tupanaꞌga rehe g̃a imombeꞌurame ganhiꞌig̃a nhande ve. Aerẽ 
nahanahã jitehe nhande jikogi ga rehe ganhiꞌig̃a reroviaheteavo.”

— Nahã ti peꞌji pejive pejikopigeꞌyma Tupanaꞌga rehe 
penhimomiranama. Peko hete ti ganhiꞌig̃a rupi. Pepohi ti 
pejikoteꞌvaruhua hugwi pejeaporog̃ita rerojijyita, ei Jesusꞌga.

— Po pe ndapejirokwari pejeaporog̃ita kwahava rehe pejeaporog̃ita 
rerojijyja rehe nehẽ, aꞌero ti ji ruri pe pyri pe ji mbohaꞌuveꞌymame. 
Ahe nombohaꞌuvi iporomiveꞌg̃a ndurame. Ahe ja ti napembohaꞌuvi 
ji rurame nehẽ. Aerẽ ti ji ruri imondovo iteꞌvaruhua pe me 
pendekoteꞌvaruhuro g̃waramo nehẽ, ei Jesusꞌga.

4 — Jararamo pe ndapekoteꞌvaruhui cidade de Sardes pe. G̃wihã ji 
apota hete. Aꞌero ti pe ndekoi ji pyri imongiavo pepitig̃ahivuhuvaꞌea. 
Aꞌereki pe pepyry, ei Jesusꞌga.

5 — Kiroki ga g̃wendu katu Tupanaꞌga nhiꞌig̃a onhimomiranama jipi 
– ga pe jitehe ti ji imondoi tapyꞌynhapitig̃ahivuhuvaꞌea nehẽ emongi 
ti javo. Tupanaꞌga okwatija garera livro pype yvagi pe tuhu ti ga ji 
pyri upa avuirama javo. Ndahyvi ti ji garera jugwi nehẽ. Ga pe ti ji 
ei nehẽ: Ndehe ko jirehevaꞌea. Aꞌea ti ji ei ga pe jiruvaꞌga nhinhiꞌig̃a 
renduvame nehẽ Tupanaꞌgapyriveꞌg̃a henduvame no, ei Jesusꞌga.

— Aꞌea nhaporemo ti ere Tupanaꞌgareheveꞌg̃a pe cidade de Sardes pe, ei 
Jesusꞌga nde ve ikwatijaruka ji ve.

6  — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga ikwatijaruka ji ve.

Tupanaꞌga omondouka onhiꞌig̃a ojihevaꞌea pe Filadélfiapevaꞌea pe
7 — João, ei Jesusꞌga ji ve, kiro ti ji imombeꞌui ikwatijaruka nde ve Tupanaꞌga 

rembiepiukara ji ve, ei Jesusꞌga ji ve. Aꞌea ti ekwatija Tupanaꞌgapyriveꞌga pe 

yvagipeveꞌga pe – kiroki ga omombeꞌu Tupanaꞌga nhiꞌig̃a Tupanaꞌgareheveꞌg̃a 
pe cidade de Filadélfia pe, ei Jesusꞌga ji ve. Ekwatija ti ga pe tomombeꞌu ti ga 
g̃a pe Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga remimombeꞌua 
nhitena imondovouka Tupanaꞌgapyriveꞌga pe cidade de Filadélfia pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi reki jipyry hete, ei Jesusꞌga. Jihi reki ji ako aꞌitituhẽvaꞌea mombeꞌuharamo. 

Jihi reki ji areko chave Davivaꞌea apoa israelitasvaꞌea ruvihavuhuvaꞌea apoa, ei 
Jesusꞌga. Ji hovapytymbaꞌvogame ojipeꞌg̃a nohovapytymi aꞌero, ei Jesusꞌga. Ji 
hovapytymame ojipeꞌg̃a nohovapytymbaꞌvogi aꞌero, ei Jesusꞌga.

Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 
Tupanaꞌgareheveꞌg̃a pe cidade de Filadélfia pe javo. Kiro koi ganhiꞌig̃a g̃a pe:

8 — Opokwaha hete ji, ei Jesusꞌga. Pepopoakaꞌri pe. Emo nhinhiꞌig̃a 
rupi pe ndekoi. Ndapeꞌei ojipeꞌg̃a pe: “Ore ko Jesusꞌgarehevaꞌea rũi.” Aꞌea 
rũi pe ei, ei Jesusꞌga. Nurã ji pe mondoukari tomombeꞌu ti g̃a Tupanaꞌga 
nhiꞌig̃a javo. Aꞌero ti pe hopehoi Tupanaꞌga nhiꞌig̃a mombeꞌgwombeꞌgwovo 
ojipeꞌg̃a pe nehẽ. Tegwete pemombihava Tupanaꞌga mombeꞌua hugwi.

9 — Pehendu ti! Kiroki g̃a eꞌi oꞌmbero: “Ore ko Tupanaꞌgarehevaꞌero. 
Aꞌereki ore ko judeusramo” – g̃ahã ko Tupanaꞌgarehevaꞌea rũi 
reki. Aꞌereki g̃a nohendukatui Tupanaꞌga nhiꞌig̃a. Onhimbopogwe 
g̃a Satanásꞌga rehe onhimonoꞌonoꞌog̃a ganhiꞌig̃a renduva, ei 
Jesusꞌga. Pe pyri ti ji g̃a mbuhurukari pe mboheteavouka. Nurã ti g̃a 
nenypyꞌandurugi pepya pyri nehẽ pepyry hete pe ore hohe javo. Pe me ti 
g̃a ei nehẽ: “Gaha pe arõ hete Jesusꞌga!” eꞌi ti g̃a pe me nehẽ, ei Jesusꞌga.

10 — Peko pe nhinhiꞌig̃a rupi penhimomiranama ji erame pe me: 
Penhimomirana ti. Nurã ti ji pe nderekokatui pe aꞌnguavo iteꞌvaruhuvaꞌea 
hugwi iteꞌvaruhuvaꞌea rurame yvyakotyveꞌg̃a ndehe nhaporemo nehẽ. Uhu ti 
iteꞌvaruhuvaꞌea imboukwahava yvyakotyveꞌg̃a ndeaporog̃ita nehẽ, ei Jesusꞌga.

11 — Nambegwei ti ji ruraꞌjavi nehẽ. Tapejikopigi ti ji rehe aꞌero. 
Po ti pe jikopigi ji rehe nehẽ, aꞌero ti ojipeꞌga ndopyhygukari pe me 
imbuhutehea nehẽ. G̃wihã Tupanaꞌga imbuhupotari pe me, ei Jesusꞌga.

12  — Kiroki ga g̃wendu katu Tupanaꞌga nhiꞌig̃a onhimomiranama 
jipi – gaha ti ji ga rerohoi yvagi pe ga mongoheteavo Tupanaꞌga 
pyri avuirama Tupanaꞌga ronga pe gambohetehai pe nehẽ. Okyta 
ja ti ga pytakatui pevo okaturo. Ndohoaꞌjavi ti ga nehẽ, ei Jesusꞌga. 
Jiruvihavuhuheteꞌga rera Tupanaꞌga rera ti ji ikwatijari ga rehe 
nehẽ. Ga rehe ti ji ikwatijari jiruvihavuhuheteꞌga cidade rera nehẽ 
no – kiroki cidade ti uhu yvaga hugwi Tupanaꞌga hugwi cidadepyahua 
Jerusalém nehẽ. Jirerapyahua ji ikwatijari ga rehe nehẽ no, ei Jesusꞌga.
— Aꞌea nhaporemo ti ere Tupanaꞌgareheveꞌg̃a pe cidade de Filadélfia pe, 

ei Jesusꞌga nde ve ikwatijaruka ji ve.

13  — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga.

Tupanaꞌga omondouka onhiꞌig̃a ojihevaꞌea pe Laodicéiapevaꞌea pe
14 — João, ei Jesusꞌga ji ve, kiro ti ji imombeꞌui ikwatijaruka nde ve Tupanaꞌga 

rembiepiukara ji ve, ei Jesusꞌga ji ve. Aꞌea ti ekwatija Tupanaꞌgapyriveꞌga pe 
yvagipeveꞌga pe – kiroki ga omombeꞌu Tupanaꞌga nhiꞌig̃a Tupanaꞌgareheveꞌg̃a pe 
cidade de Laodicéia pe, ei Jesusꞌga ji ve. Ekwatija ti ga pe tomombeꞌu ti ga g̃a pe 
Jesusꞌga rembikwatijarukara javo, ei Jesusꞌga ji ve.

Aꞌero Jesusꞌga imombeꞌui ji ve. Nurã kiro ji ikwatijari Jesusꞌga remimombeꞌua 
nhitena imondovouka Tupanaꞌgapyriveꞌga pe cidade de Laodicéia pe.

Nde ve Tupanaꞌgapyrivaꞌea pe ji ei aꞌero: Kiro koi Jesusꞌga nhiꞌig̃a nde ve:
— Jihi ko aꞌitituhẽvaꞌea mombeꞌuhara, ei Jesusꞌga. Ambojiko ji g̃a jijihe, ei 

Jesusꞌga. Ji ve Tupanaꞌga oapouka yvaga yvya rehe ve mbatera apovouka.
Aꞌea Jesusꞌga ei. Nde ve ga ei tomombeꞌu ti ga nhinhiꞌig̃a 

Tupanaꞌgareheveꞌg̃a pe cidade de Laodicéia pe javo. Kiro koi ganhiꞌig̃a g̃a pe:
15-16 — Opokwaha hete ji, ei Jesusꞌga. Pe ndapejirokwari 

reki pejoryvamo ji rehe. Pejoryjory hete ti ji rehe aꞌero. Po pe 
napendoryndoryhetei ji rehe, aꞌero po ti peko teꞌvaruhu hete ji ve 
hamo. Ahe iꞌupotarame iroyxag̃ahivaꞌea, aꞌero iroyxag̃ahiveꞌỹvaꞌea ahe 
ndopotari onyvuna ojurua hugwi. Ahe iꞌupotarame hakuhetevaꞌea, aꞌero 
hakuheteeꞌỹvaꞌea ahe ndopotari onyvuna ojurua hugwi. Na jitehe ti ji 
ndapepotari jipohia pe hugwi nehẽ. Aꞌereki pe napendoryndoryhetei ji 
rehe. Emo pe ndapekoteꞌvaruhuhetei ji ve no, ei Jesusꞌga.

17 — Peꞌe pe: “Nhanembate nhande. Tireko hete nhande. Ndopavi nhande 
hugwi. Nurã ti tipyhygyme ojipea nhandejive,” peꞌe pe novĩa, ei Jesusꞌga.

— Na rũi pe ndekoi, ei Jesusꞌga. Pehe ndapekwahavihu. Iteꞌvaruhu hete pe 
me reki. Peporiaꞌi reki pe pejikovo imbatereꞌỹveꞌg̃a ja reki, heakwagweveꞌg̃a 
ja reki, ipireꞌỹveꞌg̃a ja reki. Pe ndapekwahavi reki nhanembate nhande javo.

18 — Nurã kiro ji pe mog̃itai. Ji pyri ti pejo embuhu ji ve javo, ei Jesusꞌga. 
Ji hugwi ti pepyhy ouro imbokatupyra tatapypevaꞌea. Aꞌerame tehe ti 
pe mbateramo tuhẽ nehẽ, aꞌe ji, ei Jesusꞌga. Aꞌereki ji amondo tehe pota 
heꞌyjuhuvaꞌea pe me. Ji hugwi ti pepyhy tapyꞌynhapitig̃ahivuhuvaꞌea. 
Aꞌerame tehe ti pe ndapekoaꞌjavi ipireꞌỹveꞌg̃a ja nehẽ. Aꞌero ti ojipeꞌg̃a 
ndohepiagaꞌjavi pepireꞌyma nehẽ. Aꞌero ti pe napenhinotĩaꞌjavi nehẽ, 
aꞌe ji, ei Jesusꞌga. Aꞌereki ji amomboruka pota pendekoteꞌvaruhua pe 
hugwi pe mombyrypota toko pyry ti g̃a ji ja javo. Aꞌero jipyryva aꞌe ji 
pepitig̃ahivuhuvaꞌea pe, ei ga. Ji hugwi ti pepyhy mohag̃a nhandya 
imongyavo pejeakwara rehe, ei Jesusꞌga. Aꞌerame tehe ti pe hepiakatui nehẽ, 
aꞌe ji, ei Jesusꞌga. Aꞌereki ji akwahavuka pota nhimombeꞌukatua pe me.

19 — Nhiremiarõheteveꞌg̃a pe ji nhiꞌig̃ahyi imondovo hahya g̃a pe 
toko katu ti g̃a javo, ei Jesusꞌga. Nurã ti pejirokwa pejeaporog̃ita 
rerojijyita pepohia pejikoteꞌvaruhua hugwi, ei Jesusꞌga.

20 — Pehendu! Kiro ji ami mytuꞌẽ me, ei Jesusꞌga. Ji kwajikwari 
porta rehe nhinhiꞌig̃a kiro ji ruri javo. Kiroki ga g̃wendu ji nhiꞌig̃ame 
hovapytymbaꞌvoga ji ve – garonga pype ti ji reki nehẽ. Kaꞌarugame ti 
ore iꞌui orojogwerokupa aꞌero nehẽ, ei Jesusꞌga. Aꞌea ji ei ikwahavuka pe 
me pejiko ti ji rehe javo. Aꞌero ti ji jikotyꞌari pe pavẽi nehẽ, ei Jesusꞌga.

21 — Ahendu katu ji Tupanaꞌga nhiꞌig̃a nhinhimomiranama jipi, 
ei Jesusꞌga. Jiruvaꞌga pavẽi ji apygi gaꞌapykavakatua rehe jitekovo 
aheruvihavuhuhetero. Na jitehe ti ga apygi ji pavẽi – kiroki ga g̃wendu 
katu Tupanaꞌga nhiꞌig̃a onhimomiranama jipi. Gaha ti ji ga reroho 
yvagi pe ga mboapyga ji pavẽi jiapykavakatua rehe ga mongovo nehẽ 
toko ti ga aheruvihavamo javo, ei Jesusꞌga ikwatijaruka ji ve.

— Aꞌea nhaporemo ti ere Tupanaꞌgareheveꞌg̃a pe cidade de Laodicéia pe, 
ei Jesusꞌga nde ve ikwatijaruka ji ve.

22  — Peapyakwa pe. Pehendu katu Tupanaꞌga raꞌuva ea 
Tupanaꞌgareheveꞌg̃a pe aꞌero, ei Jesusꞌga.
Aꞌea nhaporemo Jesusꞌga imombeꞌupavi ji ve.
— Tupanaꞌgapyriveꞌg̃a ti tomombeꞌu Tupanaꞌgareheveꞌg̃a pe 

cidadespeveꞌg̃a pe Tupanaꞌga rembiepiukara ji ve – kiroki sete g̃acidades 
yvya koty, ei Jesusꞌga ikwatijaruka ji ve.

Ombohete g̃a Tupanaꞌga yvagi pe

4  1 Aerẽ jirekorame yvya koty ji hepiagi yvate yvaga pype. Aꞌereki 
ojipeꞌa jipe portaꞌjavaꞌea yvagi pe. Aꞌero ji ga renduvi – kiroki ga 

onhiꞌig̃ypy ji ve. Trombeta ja ga nhiꞌig̃ahyahivi javo ji ve:
— Herejo avo yvagi pe, ei ga. Nahanahã ti toko nehẽ. Aꞌea ti ji hepiukari 

nde ve aerẽvaꞌea nehẽ, ei ga ji ve.
2 Kotihĩ Tupanaꞌga raꞌuva ji pojykakatui ji rerogwovo yvagi pe. Nanime pevo 

yvagi pe aheruvihavuhuheteꞌga apykavakatua g̃a omondo imohina. Aꞌea rehe 
gaꞌapykavareheveꞌga apygi okovo aheruvihavuhuhetero ahe mongomongovo 
onhiꞌig̃a rupi. 3 Itakatua ja jaspe ja sardônio ja ga rendyꞌjandyꞌjavamo. Gaꞌapykava 
arimo yvagahavuhua rekoi. Yvagahavuhua hendyꞌjandyꞌja itakatua ja esmeralda ja.

4 Heꞌyjuhu aheapykava gaꞌapykava atimana itena. Aꞌereki ga oko 
aheruvihavuhuhetero oapyga oapykava rehe. Vinte e quatro ko 
aheapykava. Gaꞌapykava teni mbyteri pe aꞌero. Ahepia ji huvihavuhuꞌg̃a. 
Pevo g̃a apygi aheapykava rehe heꞌyiveꞌg̃a vinte e quatroveꞌg̃a. G̃a omongi 
tapyꞌynhapitig̃ahivuhuvaꞌea oina. Akanitara ouro apopyra g̃a omongi no 
huvihavuhuro g̃waramo.

5 Gaꞌapykava hugwi iveraveravi onaranarag̃a onhiꞌinhiꞌig̃a. Aꞌereki ga 
oko aheruvihavuhuhetero. Yhygaꞌjavaꞌea hendypu irupeꞌi gaꞌapykava 

Apocalipse 3 ,  4



752

rovai pyteri pe ga rekoro g̃waramo aheruvihavuhuhetero. Sete ko 
yhygaꞌjavaꞌea. Garaꞌuva pe ji ei yhygaꞌjavaꞌea. Setevaꞌea ja ko garaꞌuva.

6  Gaꞌapykava rovai pyteri pe hekoi ypiahua ruvihavaꞌjavaꞌea 
vidroꞌjavaꞌea apopyra. Typy katu hete ypiahua ruvihavaꞌjavaꞌea cristal ja.

Quatroveꞌg̃a nhatimani gaꞌapykava upa ga pyri okovo mbyteri pe 
ga rekoro g̃waramo aheruvihavuhuhetero. Gweꞌyjuhuro g̃andeakwara 
ihygahivi g̃a ndehe g̃akambypya koty g̃akupepytera koty no. 7 Quatroveꞌg̃a 
ko nahã: Ojipeꞌga rekoi jaꞌgwaraꞌjavaꞌea ja leão ja. Ojipeꞌga rekoi touro 
ja. Ojipeꞌga rova rekoi akwaimbaeꞌga rova ja. Ojipeꞌga rekoi kwanduhua 
ruvihavaꞌjavaꞌea ja aꞌea oveverame. Nahã tuhẽ quatroveꞌg̃a ndekoi upa 
ga pyri. 8  G̃apepoa oatimamba g̃a. Quatroveꞌg̃a nag̃anani g̃apepoa ko 
seis. Gweꞌyjuhuro g̃andeakwara ohygahi g̃a ndehe g̃ayvyteri pe no. 
Ndopytuꞌuiꞌiꞌi g̃a javo arimo ypytunimo no. Aꞌereki naneꞌymi g̃a eꞌieꞌi:

— Pyry hete ga! Pyry hete ga!
Pyry hete aheruvihavuhuheteꞌga Tupanaꞌga!
Kojiꞌi ga popoakahetero ojipeꞌg̃a hohe pa.
Ga tehe oko aheruvihavuhuhetero, ei g̃a.
Ymyahũ ga oko hako.
Ag̃wamo ga oko.
Aerẽ ti ga ruri nehẽ.

Aꞌea g̃a ei jipi onhiꞌimbigeꞌyma ga rehe.
9 Nahã g̃a gaꞌapykavareheveꞌga mboukwahavi tikatu hete ti ga javo. 

Nahã g̃a ga mbohetei. Ga pe g̃a ei:
— Ndepyry hete nde ore rerekokatuavo.
Aꞌea g̃a ei gaꞌapykavareheveꞌga pe ga mboheteavo – kiroki ga oko 

avuirama okovo aheruvihavuhuhetero.
10 G̃a erame na ga pe akojaꞌg̃a huvihavuhuꞌg̃a vinte e quatroveꞌg̃a – g̃ahã 

g̃wenypyꞌanduru gaꞌapykavareheveꞌga rovai pyteri pe avuiramaveꞌga 
rovai pyteri pe ga rekoro g̃waramo aheruvihavuhuhetero. Nahã g̃a 
nenypyꞌandurugi gaha pyry hete nhande hohe javo. Nahã g̃a ga mbohetei 
hekyita oakanitara ouro apopyra imondovo inog̃a garovai pyteri pe ga ko 
nhanderuvihavuhuheteꞌga javo. 11 Ga mboheteavo g̃a ei ga pe:

— Ndehe jate ndepyryhetero orepojykaharetea.
Ndehe jate ti ahe tanemboukwaha aꞌero

gaha tikatu hete javo.
Tanembohete ti ahe.
Tereko ti aheruvihavuhuhetero epopoakaramo.
Aꞌereki nde ereapo pa

tanhimohẽ ti hehe javo.
Nde ipotaro g̃waramo hekopavi a.
Ejive nde ereapo pa.

Aꞌea g̃a ei ga pe gworygworyvamo ga rehe.

Cordeiroꞌjaveꞌga opeꞌa imamanipyra

5  1 Kiro ji hepiagi imamanipyra livro gaꞌapykavareheveꞌga po pe 
aheruvihavuhuheteꞌga po pe. Gapo pe gajohukoty rũi imamanipyra livro 

hekoi. Livro gwereko ikwatijara mbyteri pe iꞌarimo no. Tujuꞌgia apopyra pyvõ 
ga hovapytymukari livro rakaꞌe. Sete ko tujuꞌgia apopyra. Tujuꞌgia apopyra 
arimo herekoi ikwatijara no topeꞌayme ti ahe livro hepiageꞌyma ipype javo.

2  Ipopoakaheteveꞌga Tupanaꞌgapyriveꞌga ji ga repia yvagipeveꞌga. 
Hahyahi ganhiꞌig̃a ga erame tohendu pa ti g̃a nhinhiꞌig̃a javo. Gaha eꞌi:

— Maꞌg̃a pyry hete huvihavuhuhetero? Pyry hete ti ga ruri ipeꞌavo livro 
nehẽ. Tokaꞌmbikaꞌmbi ti ga tujuꞌgia apopyra nhaporemo livro peꞌavo, ei ga.

3  Ndipeꞌahavi tuhẽ reki. Aꞌereki ahã pyryheteveꞌg̃a huvihavuhuheteꞌg̃a. 
Ndokoi g̃a livro peꞌaharamo yvagi pe. Ndokoi g̃a livro peꞌaharamo yvya 
koty. Ndokoi g̃a livro peꞌaharamo yvya gwyri pe no. Ndokoi tuhẽ g̃a 
ikwatijara repiakaramo aꞌero. 4 Nurã ji jeheꞌoi ranuhũ. Aꞌereki g̃a gweka 
nanongaraꞌg̃a novĩa. Aꞌereki ahã pyryheteveꞌg̃a huvihavuhuheteꞌg̃a. Nurã 
ahã g̃a livro peꞌaharamo. Ahã g̃a ikwatijara monhiꞌĩharamo aꞌero – kiroki 
ikwatijara oko livro pype. Ahã tuhẽ ikwatijara repiakaraꞌg̃a aꞌero.

5 Aꞌero huvihavuhuꞌg̃a – kiroki vinte e quatroveꞌg̃a – g̃andeꞌyjaꞌga ei ji ve:
— Terejeheꞌoi. Ehepia Judávaꞌea rakykwepoharaꞌga. Ga pe nhande ei 

jaꞌgwaraꞌjaveꞌga leãoꞌjaveꞌga. Aꞌereki ga ipopoaka aheruvihavuhuhetero. 
Ga ko Davivaꞌea rakykwepoharaꞌga. Nurã nhande ei ga pe: Garemboypya 
ko Davivaꞌea aheruvihavuhuvaꞌea. Ojirovia hete ga ovya omanoa hugwi 
okweravaꞌjava okovo. Nurã ti gaha topeꞌa livro ikaꞌmbikaꞌmbiga tujuga 
apopyra nhaporemo – kiroki setevaꞌea, ei ga ji ve.

6 Kiro ji Judávaꞌea rakykwepoharaꞌga repiagi tuhẽ. Pevo ga ami g̃apyteri 
pe. Aheruvihavuhuheteꞌga apykava pyri ga ami gaꞌapykavareheveꞌga 
rovai pyteri pe okovo quatroveꞌg̃a ndovai pyteri pe no vinte e quatroveꞌg̃a 
ndovai pyteri pe no huvihavuhuꞌg̃a ndovai pyteri pe. Ga repiagame ji ei: 
Ga ko cordeiro ja jukapyra ja – g̃wia g̃a ojuka imondovo ikwavaꞌẽhava 
arimo. Sete ko garatĩa. Cordeiro ratĩa ja ko garatĩa. Ipopoaka hete ga aꞌero 
aheruvihavuhuhetero. Sete ko gareakwara no. Tupanaꞌga raꞌuva pe ji aꞌe 
gareakwara. Setevaꞌea ja ko garaꞌuva. Tupanaꞌga omondomondo gwaꞌuva 
yvyakotyveꞌg̃a gwyri pe nhaporemo takwaha pa ti ji g̃andekoa pevo javo.

7 Kiro cordeiroꞌjaveꞌga ruri ipyhyga livro gaꞌapykavareheveꞌga poa 
hugwi gajohukoty rũi ga apygame okovo aheruvihavuhuhetero.

8  Ga livro pyhygirẽ g̃a nhinog̃i upa ojovapyvo yvya rehe garovai pyteri 
pe. Ga mboheteavo g̃a nhinog̃i pevo quatroveꞌg̃a vinte e quatroveꞌg̃a 
pavẽi. Gwetakwera ja g̃a herekoi imonhiꞌĩhava harpa. Nhaetingyꞌaꞌjavaꞌea 
g̃a gwereko no. Nhaetingyꞌaꞌjavaꞌea ko ouro apopyra. Ipype hekoi 
incenso perfume apopyra. Tynahẽ aꞌero. Perfume aꞌe ji Tupanaꞌga 
remimoꞌẽharaꞌg̃a nhiꞌig̃a pe g̃a nhiꞌig̃ame Tupanaꞌga pe.

9 Kiro quatroveꞌg̃a vinte e quatroveꞌg̃a pavẽi, g̃a nhimbyꞌyi ipyahuvaꞌea 
rehe. Onhimbyꞌyita g̃a ei cordeiroꞌjaveꞌga pe:

— Ndehe ko pyryhetevaꞌea aheruvihavuhuhetea no.
Nurã ndehe epyhy livro ikaꞌmbikaꞌmbiga tujuꞌgia apopyra.
Aꞌereki nde erejijukauka hekaꞌvoguka ejekoa yvyakotyveꞌg̃a ndepyga.
Nahã nde g̃a mbopiroꞌyi g̃andekoteꞌvaruhua hugwi g̃a mongovo

toko ti g̃a Tupanaꞌgarehevaꞌero javo.
Nahã ko nde yvyakotyveꞌg̃a hugwi g̃a moꞌemoꞌẽi, ei g̃a onhimbyꞌyita.
G̃andeꞌyndeꞌyjaꞌg̃a hugwi nhaporemo nde g̃a moꞌemoꞌẽi.
Kiroki g̃a ojoatyatyvi g̃anhiꞌig̃a – g̃a hugwiugwi nhaporemo nde g̃a 

moꞌemoꞌẽi.
Ojipeꞌg̃a hugwi nhaporemo nde g̃a moꞌemoꞌẽi.
Yvyakotyveꞌg̃a gwyg̃agwyripeveꞌg̃a hugwi nhaporemo nde g̃a moꞌemoꞌẽi.
Nahã ko nde yvyakotyveꞌg̃a moꞌemoꞌẽi Tupanaꞌga pe, ei g̃a onhimbyꞌyita.

 10 Nde g̃a mongomongoi toko ti g̃a aheruvihavamo javo.
Nde g̃a mongomongoi toko ti g̃a ikwavaꞌẽharamo javo.
Aꞌero ti g̃a ndekoi aheruvihavamo yvya koty yvyakotyveꞌg̃a ndepiakatuavo

hendukatuuka g̃a pe Tupanaꞌga nhiꞌig̃a nehẽ.
Aꞌea g̃a ei onhimbyꞌyita cordeiroꞌjaveꞌga pe quatroveꞌg̃a vinte e quatroveꞌg̃a pavẽi.

11 Kiro ji Tupanaꞌgapyriveꞌg̃a ndepiagi g̃a nenduva. Heꞌyjuhu ranuhũ g̃a 
onhiꞌig̃a milhões de milhõesveꞌg̃a. Oatimamba g̃a gaꞌapykavareheveꞌga 
apykava upa quatroveꞌg̃a atimambava upa no huvihavuhuꞌg̃a atimambava 
upa no. 12  Hahyahi Tupanaꞌgapyriveꞌg̃a nhiꞌig̃a g̃a erame:

— Pyry hete cordeiroꞌjaveꞌga jukapyraꞌjaveꞌga.
Gaha ti toko aheruvihavuhuhetero opopoakaramo.
Gaha ti toko imbatevaꞌero herekovo pyryvaꞌea.
Gaha ti tokwaha hete onhimombaragwahava.
Gaha ti tipopoaka hete.
Gaha ti timbohete.
Gaha ti timboukwaha hete tikatu hete ti ga javo.
Gaha ti tohoryory hete, ei g̃a nhaporemo.

Aꞌea rehe nhaporemo Tupanaꞌgapyriveꞌg̃a nhiꞌig̃i javo cordeiroꞌjaveꞌga 
mboheteavo gaha pyry hete g̃a hohe pa javo.

13  Kiro ji henduvi Tupanaꞌga rembiapoharaꞌg̃a nhaporemo – kiroki g̃a 
oko yvagi pe yvya koty no yvya gwyri pe no ypiahua ruvihava pype no 
mbatera pavẽi. G̃ahã mbatera pavẽi eꞌi pa:

— Tohoryory hete ti gaꞌapykavareheveꞌga jipi cordeiroꞌjaveꞌga pavẽi.
G̃ahã ti timbohete jipi.
G̃ahã ti timboukwaha jipi tikatu hete ti g̃a javo.
G̃ahã ti toko nhanderuvihavuhuhetero jipi.
Aꞌea nhande ei gaꞌapykavareheveꞌga mboheteavo 

nhanderuvihavuhuheteꞌga mboheteavo.

Aꞌea nhande ei cordeiroꞌjaveꞌga mboheteavo no, ei g̃a mbatera pavẽi.
Aꞌea rehe nhaporemo Tupanaꞌga rembiapoharaꞌg̃a nhaporemo g̃a nhiꞌig̃i 
javo mbatera pavẽi.

14 Kiro quatroveꞌg̃a ei:
— Na tuhẽ! Amém!
Kiro vinte e quatroveꞌg̃a huvihavuhuꞌg̃a nhinog̃i upa ojovapyvo yvya 

rehe avuiramaveꞌga mboheteavo.

Tujuꞌgia apopyra

6  1 Kiro ji hepiagi cordeiroꞌjaveꞌga ikaꞌmbigame tujuꞌgia apopyra. 
Ojipejivaꞌea ga ikaꞌmbigi. Aꞌero quatroveꞌg̃a ndeꞌyjaꞌga nhiꞌig̃i. Ga 

renduvame ji ei: Poro inarag̃i ovuhu, aꞌe ji. Aꞌereki hahyahi ganhiꞌig̃a ga erame:
— Herejo!
2  Nanime ji hepiagi cavalo tig̃uhũvaꞌea! Kiroki ga oapy iꞌarimo – 

gaha gwereko uꞌyva. Kiro akanitara mondohava ga pe. Aꞌea ahe ono 
otavukarame. Nurã ga ikwahavi omondoa. Nurã ga ei:

— Tatavuka ti ji, ei ga.
Aꞌero ga ndopojihuvi ogwovo atavuka hete ji javo g̃apopoakara 

mombiga. Otavuka hete ga g̃apopoakara mombiga aꞌero.
3  Kiro cordeiroꞌjaveꞌga ojipea kaꞌmbigame tujuꞌgia apopyra ji 

ojipeꞌga renduvi quatroveꞌg̃a ndeꞌyjaꞌga. Mokõi ko cordeiroꞌjaveꞌga 
rembikaꞌmbigagwera aꞌero. Aꞌero quatroveꞌg̃a ndeꞌyjaꞌga ei:

— Herejo!
4 Aꞌero ojipea cavalo hoi ig̃wag̃uhũvaꞌea. Kiro cavalo arimoveꞌga 

mbopopoakahava itakyheaꞌjavuhuvaꞌea mondohava no hehanhuhũvaꞌea 
mondohava ga pe. Nurã ga ikwahavi omondoa. Nurã ga ei:

— Aho ti ji yvyakotyveꞌg̃a mbojoapitipitiuka nehẽ, ei ga ogwovo.
5 Kiro cordeiroꞌjaveꞌga ojipea kaꞌmbigame tujuꞌgia apopyra ji 

ojipeꞌga renduvi quatroveꞌg̃a ndeꞌyjaꞌga. Três ko cordeiroꞌjaveꞌga 
rembikaꞌmbigagwera aꞌero. Aꞌero quatroveꞌg̃a ndeꞌyjaꞌga ei:

— Herejo!
Nanime ji hepiagi cavalo jypivuhuvaꞌea! Kiroki ga oapy iꞌarimo – ga 

gwereko imombohyitava opo pe.
6  Kiroki ga oko quatroveꞌg̃a pyteri pe – gaha ji ahendu. Kiro ga ei 

cavalo arimoveꞌga pe:
— Momi itambereꞌia aheporavykyhava ikwepykava – kiroki ikwepykava 

ahe opyhy oporavykyrame ara rupi ve. Momi jitehe itambereꞌia um litro de 
trigo apopyra rehe pão rehe – kiroki pão ahe oꞌu ara rupi ve. Aꞌereki heꞌyjuhu 
ko itambereꞌia mbatera rehe kiro, ei ga. Momi itambereꞌia aheporavykyhava 
ikwepykava – kiroki ikwepykava ahe opyhy oporavykyrame ara rupi ve. Momi 
jitehe itambereꞌia três litros de trigoꞌjavaꞌea apopyra rehe cevada apopyra 
rehe pão rehe – kiroki pão ahe oꞌu ara rupi ve. Aꞌereki heꞌyjuhu ko itambereꞌia 

mbatera rehe kiro, ei ga. Teremboteꞌvaruhui ti yvaꞌia oliveira yvaꞌia. Aꞌea ko 
ahe oapo ikavamo azeiteramo, ei ga. Teremboteꞌvaruhui ti ojipea yvaꞌia videira 
yvaꞌia. Aꞌea ko ahe oapo vinhoramo, ei ga cavalo arimoveꞌga pe.

7 Kiro cordeiroꞌjaveꞌga ojipea kaꞌmbigame tujuꞌgia apopyra ji 
ojipeꞌga renduvi quatroveꞌg̃a ndeꞌyjaꞌga. Quatro ko cordeiroꞌjaveꞌga 
rembikaꞌmbigagwera aꞌero. Aꞌero quatroveꞌg̃a ndeꞌyjaꞌga ei:

— Herejo!
8  Nanime ji hepiagi cavalo jukyryuhuvaꞌea! Kiroki ga oapy iꞌarimo 

– garera ko Ahemanoa. Ojipeꞌga hoi ga reviri. Garera ko Omanoveꞌg̃a 
gwyra. Omanoveꞌg̃a gwyraꞌga hoi Ahemanoaꞌga reviri tuhẽ ogwovo ga 
rupi. Kiro g̃ambopopoakahava. Nurã ikwahava omondoa g̃a ei ojohupe:

— Heꞌyjuhu ranuhũ yvyakotyveꞌg̃a. Quatro ko g̃a ndekondekorame g̃apyteri pe 
nanani ojipejiveꞌga ti nhande tiapitiuka. Nahanahã ti nhande heꞌyiveꞌg̃a apitiuka 
nehẽ. Jaraꞌg̃a ti nhande tiapitiuka haimbejovaivaꞌea pyvõ itakyheaꞌjavuhuvaꞌea 
pyvõ nehẽ. Jaraꞌg̃a ti nhande tiapitiuka tyꞌara pe nehẽ. Jaraꞌg̃a ti nhande 
tiapitiuka karugwateꞌvaruhua pe nehẽ. Jaraꞌg̃a ti nhande tiapitiuka 
kaꞌgwyripevaꞌea pe nehẽ, ei Ahemanoaꞌga Omanoveꞌg̃a gwyraꞌga pavẽi.

Nahã ti g̃a popoakahetero Ahemanoaꞌga Omanoveꞌg̃a gwyraꞌga pavẽi 
heꞌyiveꞌg̃a apitiuka nehẽ a quarta parte dos yvyakotyveꞌg̃a apitiuka nehẽ.

9 Kiro cordeiroꞌjaveꞌga ojipea kaꞌmbigame tujuꞌgia apopyra ji aheraꞌuva 
repiagi heꞌyjuhuvaꞌea. Cinco ko garembikaꞌmbigagwera aꞌero. Aꞌero kiroki 
ahe yvyakotyveꞌg̃a rembijukapyravaꞌea – aꞌea raꞌuva ji ahepia ikwavaꞌẽhava 
gwyri heꞌyjuhuvaꞌea. Yvyakotyveꞌg̃a ahe jukai. Aꞌereki Tupanaꞌga rehe 
ojikoga g̃waramo ahe omombeꞌumbeꞌu Tupanaꞌga nhiꞌig̃a. Omombeꞌu ahe 
Jesusꞌga g̃a pe no okokatuavo. Nurã yvyakotyveꞌg̃a tiruahũro ahe ve ahe 
mbopohipapota Tupanaꞌga hugwi. Ahe pohireꞌymame g̃a ahe jukai.

10 Kiro hahyahi aheraꞌuva nhiꞌig̃a iꞌerame Tupanaꞌga pe heꞌyjuhuvaꞌea.
— Oreruvihavuhuhetero ndehe ndepyry hete, eꞌi aheraꞌuva. Nde nhiꞌig̃i 

aꞌitituhẽvaꞌea rehe, eꞌi. Maranime ti nde ei orejukaharaꞌg̃a pe yvyakotyveꞌg̃a pe 
g̃a ndehe ore repyga imondovo hahyvaꞌea g̃a pe? eꞌi aheraꞌuva Tupanaꞌga pe.

11 Kiro imondohava aheraꞌuva pe ahepipukuhuvaꞌea mondohava 
tapyꞌynhapitig̃ahivuhuvaꞌea mondohava. Heꞌyjuhuvaꞌea raꞌuva inainani herekoi 
opitig̃ahivuhuvaꞌea aꞌero. Aꞌereki oko katu gworygworyva onhimomiranama.

Kiro koi imombeꞌuhava aheraꞌuva pe no:
— Tukatu ti pepyꞌa kiro, eꞌi. Kojiꞌi ti pepytuꞌu tomano ti peirũꞌg̃a pe ja ua avo 

nehẽ javo, eꞌi. Penhimanoeꞌymame pe pemombeꞌumbeꞌu Tupanaꞌga nhiꞌig̃a 
yvya koty Jesusꞌgarehevaꞌero. Na jitehe peirũꞌg̃a imombeꞌumbeꞌui Tupanaꞌga 
nhiꞌig̃a kiro yvya koty Jesusꞌgareheveꞌg̃a, eꞌi. Peirũꞌg̃a ti tonhiꞌĩpoꞌru pa 
Tupanaꞌga nehẽ. Nurã ti yvyakotyveꞌg̃a tojuka peirũꞌg̃a mbopohipota Tupanaꞌga 
hugwi nehẽ. Aꞌero ti peirũꞌg̃a manoi opohireꞌyma Tupanaꞌga hugwi nehẽ.

Aꞌea ko imombeꞌua aheraꞌuva pe.

12 Kiro ji hepiagi cordeiroꞌjaveꞌga ojipea kaꞌmbigame tujuꞌgia apopyra. Seis 
ko garembikaꞌmbigagwera aꞌero. Aꞌero yvya ig̃wyg̃wyhetei. Kwara jypivuhuro 
tapyꞌynhapirypivuhuvaꞌea ja bode ravaypivuhua apopyra ja aꞌero. Jahya 
ig̃wag̃uhũro aherekoa ja aꞌero. 13 Yvaga hugwi jaytataꞌia ndurundurugi 
yvya rehe aꞌero. Onduru jaytataꞌia yvaꞌia monduruga ja. Yvyturanuhũa yva 
figueira imog̃wyg̃wymame omondurunduru jugwi figo jakyruhuvaꞌea. Na 
jitehe jaytataꞌia indurugi. 14 Yvaga jipeꞌahetei onhimamana ogwovo aꞌero livro 
mamanipyra ja ahe imamaname imondovo. Yvytyruhua imbojipeꞌahava ypaꞌõa 
imbojipeꞌahava no aꞌero. Yvytyruhua nhaporemo ojijyi ypaꞌõa nhaporemo no.

15 Aꞌero yvyakotyveꞌg̃a nhimimi okyhyjiavo. G̃anduvihavuhuꞌg̃a 
no jukwahaveꞌg̃a no imbateveꞌg̃a no soldadosꞌg̃a nduvihavuhuꞌg̃a 
no ipopoakaheteveꞌg̃a no ojipeꞌg̃a no – kiroki ipiroꞌyeꞌỹveꞌg̃a g̃a g̃a 
mboporavykyuka g̃a mbopohirukareꞌyma ojihugwi, kiroki g̃a oporavyky 
ojive jate no ipiroꞌyveꞌg̃a – g̃ahã nhaporemo onhimimba yvytyvytyruhua 
rupi itakwaruhua pype itaruvihava pyteri pe no. 16  Yvytyruhua pe g̃a ei 
itaruvihava pe no:

— Pehi ti ore rehe ore mima g̃a hugwi. Kiroki ga oapy oapykava rehe 
yvagi pe okovo aheruvihavuhuhetero – ga hugwi ore nhimipotari 
torerepiagyme ti ga. Kiroki ga omano cordeiro ja jukapyra ja – ga hugwi 
ore nhimipotari no tuhuryme ti ga ore pyri. Aꞌereki ga onhimonhaꞌnga 
hete ore rehe, ei g̃a. 17 Aꞌereki kiro g̃anduhava tuhẽ. Kiro ti g̃a nduri aꞌero 
onhimonhaꞌngaheteavo yvyakotyveꞌg̃a ndehe nehẽ. Ndorepopoakari po ti 
ore g̃a pe oropapava nehẽ, ei g̃a okyhyjiavo.

Tupanaꞌga rembikwatijaripyra nongava

7  1 Aerẽ ji hepiagi Tupanaꞌgapyriveꞌg̃a amame yvya koty yvagipeveꞌg̃a. 
Quatro ko g̃a. Quatroveꞌg̃a ko nahã: Ojipeꞌga ami tyapyra koty. Ojipeꞌga 

ami nhimbya koty. Ojipeꞌga ami kwara pora koty. Ojipeꞌga ami kwara kia 
koty. Nahã quatroveꞌg̃a hepiakatupavi yvytua yvya koty. Quatro ko yvytua. 
G̃a nag̃anani ipyhygi yvytua topejupejuyme ti yvytua yvya koty javo.

— Topejuyme ti yvytua yvya rehe ypiahua ruvihava rehe no yva rehe 
nehẽ no, ei g̃a.

2 Kiro ji hepiagi ojipeꞌga Tupanaꞌgapyriveꞌga ga jiupirame kwara pora 
hugwi ogwovo yvagi pe. Gwereko ga Tupanaꞌga rembikwatijaripyra nongava 
avuiramaveꞌga rembikwatijaripyra nongava. Aꞌea pyvõ ga ono Tupanaꞌga 
rembikwatijaripyra yvyakotyveꞌg̃a ndehe g̃ahã ko Tupanaꞌgareheveꞌg̃a javo. 
Hahyahi Tupanaꞌgapyriveꞌga nhiꞌig̃a ga erame quatroveꞌg̃a pe – kiroki g̃a opyhy 
yvytua. Kiro g̃ambopopoakahava. Nurã ikwahava omondoa g̃a ei ojohupe:

— Timboteꞌvaruhu ti yvya ypiahua ruvihava no, ei g̃a.
G̃a pe Tupanaꞌgapyriveꞌga onhiꞌig̃ahyahi.
3 — Tapemboteꞌvaruhui ve ti yvya ypiahua ruvihava no yva no, ei ga. Na 

ore inog̃i naꞌẽ nhanderuvihavuhuheteꞌga rembikwatijaripyra gareheveꞌg̃a 

ndetovapya rehe. Aꞌea ti ore torono g̃a ndehe garembikwatijaripyra 
nongava pyvõ g̃ahã ko Tupanaꞌgareheveꞌg̃a javo, ei ga g̃a pe.

— Kwa, ei g̃a.
4 G̃a inombavirẽ g̃a ndehe ji henduvi ga imombeꞌurame. Imombeꞌgwovo ga ei:
— Heꞌyjuhuranuhũveꞌg̃a ndehe g̃a inog̃i Tupanaꞌga rembikwatijaripyra cento e 

quarenta e quatro milveꞌg̃a ndehe. G̃a ko Israelvaꞌea raꞌyravaꞌea rakykwepoharaꞌg̃a, 
ei ga. 5-8 Doze ko Israelvaꞌea raꞌyravaꞌea oko huvihavamo. Aheraꞌyravaꞌea 
rakykwepoharaꞌg̃a gwereko Israelvaꞌea raꞌyravaꞌea rera jitehe. G̃a ko nahã aꞌero:

Judáꞌg̃a
Rúbenꞌg̃a
Gadeꞌg̃a
Aserꞌg̃a
Naftaliꞌg̃a
Manassésꞌg̃a
Simeãoꞌg̃a
Leviꞌg̃a
Issacarꞌg̃a
Zebulomꞌg̃a
Joséꞌg̃a
Benjamimꞌg̃a.

Nahã Israelvaꞌea raꞌyravaꞌea rakykwepoharaꞌg̃a, ei ga. G̃anag̃anani ko 
doze milveꞌg̃a. G̃a ndehe inainani Tupanaꞌgapyriveꞌg̃a inog̃i Tupanaꞌga 
rembikwatijaripyra g̃ahã ko Tupanaꞌgareheveꞌg̃a javo, ei ga.

Heꞌyjuhuranuhũveꞌg̃a omongi tapyꞌynhapitig̃ahivuhuvaꞌea
9 Aerẽ ji hepiagi heꞌyjuhuranuhũveꞌg̃a yvyakotyveꞌg̃a. Ndahepiapavi ji 

g̃a. Aꞌereki g̃a heꞌyjuhu ranuhũ. G̃a nduripei ogwyogwyripeveꞌg̃a hugwi 
nhaporemo. G̃a nduripei gweꞌygweꞌyjaꞌg̃a hugwi nhaporemo no. Ojipeꞌg̃a 
hugwi nhaporemo g̃a nduripei no. Kiroki g̃a ojoatyatyvi g̃anhiꞌig̃a – g̃a 
hugwiugwi nhaporemo g̃a nduripei no. Kiro g̃a ami gaꞌapykavareheveꞌga 
apykava rovai pyteri pe aheruvihavuhuheteꞌga rovai pyteri pe. 
Cordeiroꞌjaveꞌga rovai pyteri pe g̃a ami no. Omongi g̃a opipukuhuvaꞌea 
tapyꞌynhapitig̃ahivuhuvaꞌea. Gwereko g̃a pindova rova opo pe.

10 Hahyahi g̃anhiꞌig̃a g̃a erame:
— Tupanaꞌga nhanderuvihavuhuheteꞌga oapy oapykava rehe 

aheruvihavuhuhetero.
Gaha cordeiroꞌjaveꞌga pavẽi,

g̃ahã jate omombo hete nhanderekoteꞌvaruhua nhande hugwi
nhande mombyryva avuirama nhande rerua avo yvagi pe.

Nurã nhande g̃a mbohetei, ei g̃a.
11 Kiro Tupanaꞌgapyriveꞌg̃a nhaporemo g̃a ami gaꞌapykava 

atimambava huvihavuhuꞌg̃a atimambava no quatroveꞌg̃a atimambava no. 

Tupanaꞌgapyriveꞌg̃a nhinog̃i upa ojovapyvo yvya rehe gaꞌapykava rovai pyteri 
pe ga mboheteavo Tupanaꞌga ko nhanderuvihavuhuheteꞌga javo. 12 Aꞌero g̃a ei:

— Na tuhẽ! Amém!
Tohoryory ti Tupanaꞌga nhanderuvihavuhuheteꞌga.
Gaha ti timboukwaha hete tikatu hete ti ga javo.
Gaha ti tokwaha hete onhimombaragwahava.
Ga pe ti xaꞌe: Ndepyry hete nde ore pokoga.
Gaha ti timbohete.
Gaha ti toko nhanderuvihavuhuheteꞌga.
Gaha ti tipopoaka hete.
Na tuhẽ ti nhanderuvihavuhuheteꞌga toko avuirama nehẽ.
Na tuhẽ! Amém! ei Tupanaꞌgapyriveꞌg̃a Tupanaꞌga mombeꞌgwovo.

13  Kiro huvihavuhuꞌg̃a ndeꞌyjaꞌga ei ji ve:
— Maꞌg̃a po g̃a – kiroki g̃a omongi opipukuhuvaꞌea 

tapyꞌynhapitig̃ahivuhuvaꞌea? Ma hugwi g̃a nduri? ei ga.
14 — Aꞌero ji ei ga pe: Ji ndakwahavi. Ndehe erekwaha huvihavuhuro. 

Emombeꞌu ti ji ve aꞌea, aꞌe ji.
Imombeꞌgwovo ga ei ji ve:

— G̃a pe hahy hete ranuhũ raikwehe. Hahyhetea hugwi g̃a nduri. 
Cordeiroꞌjaveꞌga rehe g̃a jikohetei. Ga ojijukauka hekaꞌvoguka gwekoa 
omanomo g̃a ndepyga tamombo ti ji g̃andekoteꞌvaruhua g̃a hugwi g̃a 
mombyryva javo. G̃a ndepyga ga gwekoa rekaꞌvogukaro g̃waramo g̃apira 
tig̃ahivuhuro kiro. Aꞌereki g̃a ojiko hete ga rehe okokatuavo herovia ga 
manorame g̃a ndepyga g̃a mombyryva, ei huvihavuhuꞌga imombeꞌgwovo.
 15 Nurã g̃a ndekoi Tupanaꞌga rovai pyteri pe

ga apygame oapykava rehe aheruvihavuhuhetero.
Ypytunimo g̃a ndekoi ganhiꞌig̃a rupi garonga pype gambohetehava 

pype arimo no.
Aꞌero ti ga ruvi g̃apyteri pe g̃a aꞌnguavo nehẽ, ei huvihavuhuꞌga.

 16 Tyꞌara ti ndojukaaꞌjavi g̃a nehẽ.
Ndoygwejaꞌjavi ti g̃a nehẽ.
Ndopoꞌruaꞌjavi ti g̃a kwarahyahiva nehẽ.
Nombohakuvygukaraꞌjavi ti ga g̃a pe nehẽ no, ei huvihavuhuꞌga.

 17 Aꞌereki cordeiroꞌjaveꞌga gwepia katu hete g̃a
okovo gaꞌapykavareheveꞌga rovai pyteri pe aheruvihavuhuheteꞌga 

rovai pyteri pe.
Ojikwahavuka ti ga g̃a pe nehẽ.
Nahã ti ga g̃a mongoi avuirama Tupanaꞌga pyri nehẽ, ei huvihavuhuꞌga.
Gakwahava pe ji ei:
Oꞌu g̃a yhypyryva ahemongohava.

Aꞌero g̃a ndekoi avuirama Tupanaꞌga pyri, ei huvihavuhuꞌga.
Tupanaꞌga ti ihypavi g̃andeahya g̃andeakwara hugwi nehẽ.

Ndojeheꞌoaꞌjavi ti g̃a nehẽ.
Aꞌero ti g̃a ndokoveveuhuaꞌjavi nehẽ, ei huvihavuhuꞌga ji ve.

Mbapavavaꞌea tujuꞌgia apopyra

8  1 Kiro cordeiroꞌjaveꞌga ojipea kaꞌmbigame tujuꞌgia apopyra g̃a 
nhaporemo onhiꞌimbi hete. Sete ko garembikaꞌmbigagwera aꞌero. 

Meia hora po ihoi g̃a nhiꞌig̃eꞌymame, aꞌe ji mo henduveꞌyma.
2  Kiro ji g̃a ndepiagi Tupanaꞌgapyriveꞌg̃a seteveꞌg̃a – kiroki g̃a oꞌã 

Tupanaꞌga rovai pyteri pe okoheteavo ganhiꞌig̃a rupi yvagipeveꞌg̃a. Kiro 
trombetas mondohava seteveꞌg̃a pe. Sete ko g̃atrombetas aꞌero.

3  Kiro ojipeꞌga Tupanaꞌgapyriveꞌga ruri oꞌama ikwavaꞌẽhava pyri. 
Gwereko ga hyrua incenso perfume apopyra kaja ryrua ouro apopyra. 
Kiro perfume apopyra mondohava ga pe heꞌyjuhuvaꞌea mondohava. Nurã 
ga ei ikwahava omondoa:

— Tambokai ti ji perfume ikwavaꞌẽhava arimo nehẽ, ei ga.
Aꞌea ga ei ikwavaꞌẽhava pe ouro apopyra pe – kiroki oko gaꞌapykavareheveꞌga 

apykava rovai pyteri pe aheruvihavuhuheteꞌga apykava rovai pyteri pe.
— Tupanaꞌga remimoꞌẽharaꞌg̃a nhaporemo onhiꞌĩ Tupanaꞌga pe, ei ga. 

Tamondo ti ji g̃anhiꞌig̃a perfume reheve ikwavaꞌẽhava rehe nehẽ, ei ga.
Aꞌero ga imbokai ipyhyga perfume apopyra kaja ryrua opo 

pe. 4 Ikairame tatatig̃a ihoi ikaja ryrua hugwi ogwovo Tupanaꞌga 
remimoꞌẽharaꞌg̃a nhiꞌig̃a pavẽi ojiupia ogwovo Tupanaꞌga rovai pyteri pe.

5 Aꞌero Tupanaꞌgapyriveꞌga ipeꞌai tata ikwavaꞌẽhava hugwi 
imotynyhema ikaja ryrua. Yvya koty ga imombori tata. Kiro inhiꞌinhiꞌig̃i 
onaranarag̃a overaverava. Og̃wyg̃wy hete yvya aꞌero.

Sete trombetas
6  Seteveꞌg̃a Tupanaꞌgapyriveꞌg̃a – kiroki g̃a gwereko trombetas – g̃ahã 

onhimboavujikwe tipy ti trombetas javo. 
7 Kiro ojipejiveꞌga ipyi trombeta seteveꞌg̃a ndeꞌyjaꞌga. Aꞌero 

itatig̃uhũaꞌjavaꞌea mombohava amana royxag̃ahivaꞌjavaꞌea mombohava 
yvya koty tata mombohava pavẽi. Aꞌero ikyri itatig̃uhũaꞌjavaꞌea tata pavẽi 

yvya koty. Aꞌea pavẽi aherekoa jiheꞌari ohia yvya koty no. Yva heꞌyjuhu 
hete ranuhũ yvya koty. Trêsvaꞌea pyteri pe nanani ojipejivaꞌea okai. Nahã 
a terça parte dos yva okai yvya no. Okai pa nhungwava no.

8 Kiro ojipeꞌga ipyi trombeta seteveꞌg̃a ndeꞌyjaꞌga. Mokõi ko g̃anembipyagwera 
aꞌero. Aꞌero yvytyra ruvihavuhuaꞌjavaꞌea momborukahava yvya koty ypiahua 
ruvihava pype. Hendy ko yvytyra ruvihavuhuaꞌjavaꞌea. Paivouhu hete ranuhũ 
ipukuhua ihoi ypiahu ruvihava pukuhua ihoi yvya koty. Heꞌyjuhu hete ranuhũ 
quilômetros. Ypiahua ruvihava pype três quilômetros pyteri pe nanani ojipeji 
quilômetro yhya onhimbote hekoro. Nahã a terça parte do ypiahua ruvihava 
onhimbote hekoro. 9 Yhyapora heꞌyjuhu hete ranuhũ ypiahua ruvihava pype 
yvya koty. Três yhyapora pyteri pe nanani ojipejivaꞌea manoi yhyapora. Nahã 
a terça parte dos yhyapora omano. Yharuhua heꞌyjuhu hete ranuhũ ypiahua 
ruvihava rehe no. Três yharuhua pyteri pe nanani ojipejivaꞌea ihoi ypy pe 
okaꞌnhyma yharuhua. Nahã a terça parte dos yharuhua oho ypy pe.

10 Kiro ojipeꞌga ipyi trombeta seteveꞌg̃a ndeꞌyjaꞌga. Três ko g̃anembipyagwera 
aꞌero. Aꞌero jaytataꞌiuhua hehanhuhũvaꞌea ihiri yvya koty yvaga hugwi. Yhyga 
ja jaytataꞌiuhua ikai ohia paranauhũa pype. Paranauhũa heꞌyjuhu hete ranuhũ 
yvya koty. Três paranauhũa pyteri pe nanani ojipejivaꞌea pype jaytataꞌiuhua 
ihiri. Nahã a terça parte dos paranauhũa pype jaytataꞌiuhua ohi. Ihiri no 
yhyaryapyruhua pype. Heꞌyjuhu hete ranuhũ yhyaryapyruhua yvya koty. Três 
yhyaryapyruhua pyteri pe nanani ojipejivaꞌea pype jaytataꞌiuhua ihiri. Nahã a 
terça parte dos yhyaryapyruhua pype jaytataꞌiuhua ohi. 11 Jaytataꞌiuhua rera 
ko kaꞌa irovahivaꞌea. Omborovahi jaytataꞌiuhua yhya aꞌero ohirame ipype. 
Nurã oyꞌurame heꞌyjuhuveꞌg̃a manoi yvyakotyveꞌg̃a.

12 Kiro ojipeꞌga ipyi trombeta seteveꞌg̃a ndeꞌyjaꞌga. Quatro ko g̃anembipyagwera 
aꞌero. Aꞌero kwara teꞌvaro jahya pavẽi jaytataꞌia pavẽi no. Nurã aꞌea nhaporemo 
nahendykatuaꞌjavi. Aꞌereki ojiꞌiveuhu kwara ogwe arimo quatro horas rupi. Na 
jitehe ojiꞌiveuhu jahya igwevi quatro horas rupi ypytunimo jaytataꞌia pavẽi.

13  Kiro ji hepiagi kwanduhuaꞌjavuhuvaꞌea iveverame yvate. Aꞌea ji 
henduvi. Hahyahi kwanduhuaꞌjavuhuvaꞌea nhiꞌig̃a iꞌerame:

— Iteꞌva! Iteꞌva! Iteꞌva ti yvyakotyveꞌg̃a pe nehẽ! Trêsveꞌg̃a opy g̃werĩ 
trombetas seteveꞌg̃a ndeꞌyjaꞌg̃a. G̃anembipya ko hahyag̃wama yvyakotyveꞌg̃a 
pe nehẽ. Aꞌero ti iteꞌvaruhu hete g̃a pe nehẽ, eꞌi kwanduhuaꞌjavuhuvaꞌea.

9  1 Kiro ojipeꞌga ipyi trombeta seteveꞌg̃a ndeꞌyjaꞌga. Cinco ko 
g̃anembipyagwera aꞌero. Aꞌero ji jaytataꞌiaꞌjaveꞌga repiagi – kiroki 

ga ohi yvaga hugwi yvyvo. Kiro chave mondohava ga pe. Nurã ga ei 
ikwahava omondoa:

— Tapeꞌa ti ji yvykwara ruvihavuhua rovapytymbava jugwi nehẽ, ei ga.
Paivouhu ihoi yvykwaruhua. 2 Chave ga ipyhygi aꞌero ipeꞌavo hovapytymbava 

yvykwaruhua hugwi. Yvykwaruhua rupi ihemi tatatig̃ahivuhua. Tataheteuhua 
fornalhapypevaꞌea ja ko ipype, aꞌe ji tatatig̃ahivuhua repiagame. Tatatig̃a 
ombogwe kwara. Ypytunahi tatatig̃ateuhuro g̃waramo.

3  Tatatig̃a hugwi ihemi tukuruhua ua yvya rehe heꞌyjuhuvaꞌea. Kiro 
tukuruhua mbopopoakahava. Nurã tukuruhua oko jagwaꞌjyra ja. Nurã 
ikwahava omondoa tukuruhua iꞌei ojohupe:

— Tipi yvyakotyveꞌg̃a nehẽ, eꞌi. 4 Timboteꞌvaruhuyme ti nhungwava 
ojipevaꞌea henhuivaꞌea nehẽ no. Timboteꞌvaruhuyme ti yva nehẽ, eꞌi. 
Tipitipi g̃a nehẽ – kiroki g̃a ndogwerekoi Tupanaꞌga rembikwatijaripyra 
gwetovapya rehe, eꞌi. 5 Tijukayme ti g̃a. Hahyhetea tehe ti nhande timondo 
g̃a pe, eꞌi. Cinco meses rupi ti nhande timondo hahya g̃a pe, eꞌi tukuruhua.

Opiopi tukuruhua yvyakotyveꞌg̃a aꞌero jagwaꞌjyra ja. 6  Aꞌero 
yvyakotyveꞌg̃a ndekotehei xamano javo novĩa. Aꞌereki g̃a nomanoi. Hahy 
hete g̃a pe. Nurã g̃a manopotari novĩa. Aꞌereki tegwete g̃amanoa.

7 Soldadosꞌg̃a omondo metalvaꞌea cavalos rehe. Aꞌereki g̃a eꞌi: “Tokutugyme 
ti g̃a cavalos nhande horame iꞌarimo nhandetavuka g̃a pe,” ei g̃a. Nahã 
cavalos gwereko metalvaꞌea ojihe. Na jitehe tukuruhua iꞌjavijitehe herekoi 
ojihe. Oakag̃a rehe tukuruhua gwereko akanitaraꞌjavaꞌea. Ouro apopyra 
ja ko akanitaraꞌjavaꞌea. Tukuruhua rova ko akwaimbaeꞌg̃a ndova ja. 
8 Tukuruhua akag̃a ava ko kunhangweraꞌg̃a ava ja. Tukuruhua ranha ko 
jaꞌgwaraꞌjavaꞌea ranha ja leão ranha ja. 9 Opotiꞌa rehe tukuruhua gwereko 
ferroꞌjavaꞌea tokutugyme ti g̃a nhandepotiꞌa javo. Iveverame ipepoa ipyambu. 
Ipepoa pyambua ko henonhandava pyambua ja carretas pyambua ja. Aꞌereki 
ipyambu hete cavalos carretas renonhaname onhimongyavo akwaimbaeꞌg̃a 
nderogwovo totavuka ti g̃a javo. Na jitehe tukuruhua pepoa ipyambuhetero.

10 Tukuruhua gwaja ko jagwaꞌjyra gwaja ja. Gwaja pyvõ tukuruhua 
yvyakotyveꞌg̃a pig̃api. Cinco meses rupi tukuruhua opiopi gwaja pyvõ. 
Kiroki g̃a ndogwerekoi Tupanaꞌga rembikwatijaripyra gwetovapya rehe – 
g̃ahã tukuruhua g̃a pig̃api.

11 Tukuruhua ruvihavuhuꞌga koi yvykwara ruvihavuhuꞌga – kiroki 
yvykwaruhua oho paivouhu. Hebreusꞌg̃a ono Abadom ga rehe 
gareraramo. Gregosꞌg̃a ono Apolião ga rehe gareraramo. Nhande tino ga 
rehe Ahemokaꞌnhyma gareraramo.

12  Kiro ji ikwahavi javo: Na tuhẽ ojipejivaꞌea iteꞌvaruhuvaꞌea ko. 
Aꞌea rehe kwanduhuaꞌjavuhuvaꞌea nhiꞌig̃i ojiꞌi. Kiro ti mokonhavaꞌea 
iteꞌvaruhuvaꞌea memei nehẽ no, aꞌe ji.

13  Kiro ojipeꞌga ipyi trombeta seteveꞌg̃a ndeꞌyjaꞌga aꞌero. Seis 
ko g̃anembipyagwera aꞌero. Aꞌero ji ga renduvi – kiroki ga onhiꞌĩ 
ikwavaꞌẽhava jahykavakatĩapyꞌria hugwi – kiroki ikwavaꞌẽhava ouro 
apopyra opyta Tupanaꞌga rovai pyteri pe.

14-15 Pea hugwi ga ei seteveꞌg̃a ndeꞌyjaꞌga pe – kiroki ga opy trombeta:
— Ekwahara ti anhag̃a quatrovaꞌea – kiroki aꞌea opyta paranauhũa ruvihava 

rembeyvyri pe rio Eufrates rembeyvyri pe imboavujikweripyravaꞌea, ei ga.
— Kwa, ei ga.

Kiro anhag̃ateꞌvaruhuvaꞌea kwaharava. Nurã ikwahava omondoa aꞌea 
ei ojohupe:

— Tiapiti ti yvyakotyveꞌg̃a nehẽ. Nhanemondohava rupi jate ti nhande 
xaho g̃a apitiavo nehẽ. Nhanemondohava – a hora, o dia, o mês, o ano – aꞌea 
rupi katu hete ti nhande tiapiti yvyakotyveꞌg̃a nehẽ. Heꞌyjuhu hete ranuhũ 
yvyakotyveꞌg̃a yvya koty. Trêsveꞌg̃a pyteri pe nanani ojipejiꞌga ti nhande 
tiapiti nehẽ. Nahã ti nhande a terça parte dos yvyakotyveꞌg̃a tiapiti nehẽ, eꞌi.

16  Heꞌyjuhuranuhũveꞌg̃a soldadosꞌg̃a oapy cavalos arimo xatavuka ti 
yvyakotyveꞌg̃a pe javo.

— Duzentos milhões ko soldadosꞌg̃a ndekoi, ei ga.
Aꞌea ji ahendu jitekovo.
17 Jesusꞌga rembiepiukara ji hepiagi aereꞌĩvaꞌea. Nurã ji hepiagi cavalos 

cavalosꞌarimoveꞌg̃a ndeheve. Gwereko g̃a opotiꞌa rehe itaꞌjahetevaꞌea. 
Itaꞌjahetevaꞌea ko ig̃wag̃uhũ tata ja. Hovyꞌi itaꞌjahetevaꞌea no ita ja safira 
ja. Jukyryuhu itaꞌjahetevaꞌea no pó de enxofre ja. Cavalos akag̃a ko 
jaꞌgwaraꞌjavaꞌea akag̃a ja leão akag̃a ja.

Cavalos jurua rupi ihemi tata tatatig̃a pavẽi enxofre pavẽi. 18 Aꞌea 
pyvõ cavalos yvyakotyveꞌg̃a apiti. Heꞌyjuhu hete ranuhũ yvyakotyveꞌg̃a. 
Trêsveꞌg̃a pyteri pe nanani cavalos ojipejiꞌga jukai tata pyvõ tatatig̃a pyvõ 
no enxofre pyvõ no – kiroki ohẽ cavalos jurua rupi. Nahã a terça parte dos 
yvyakotyveꞌg̃a omano. 19 Nahã cavalos g̃a apiti. Aꞌereki ipopoaka tata tatatig̃a 
pavẽi enxofre pavẽi. Aꞌea nhaporemo ihemi ijurua hugwi g̃a apitiavo. Cavalos 
gwaja ko mboja ja. Aꞌereki cavalos gwajakãtĩapyꞌria gwereko mboja akag̃a. 
Aꞌea ipopoaka no imondovo hahyhetea yvyakotyveꞌg̃a pe g̃a apitiavo.

20 Jaraꞌg̃a nomanoi opytavo iteꞌvaruhuvaꞌea ojipeꞌg̃a apitirame. 
Kiroki g̃a nomanoi – g̃ahã ndogwerojijyi ojeaporog̃ita okokatueꞌyma 
ve opohireꞌyma g̃wemimbohetehara hugwi. G̃anemimbohetehara ko 
g̃wembiapoa anhag̃a no Diaboꞌgapyrivaꞌea.

G̃anembiapopyra ko haꞌangava: ouro apopyra, prata apopyra, bronze 
apopyra, ita apopyra, yva apopyra. Nanongara raꞌangava nhaporemo 
ndohepiagi reki, nohenduvi reki, nopoꞌami reki ogwoveꞌỹ. Emo g̃a 
ombohete tuhẽ aꞌea anhag̃a no Diaboꞌgapyrivaꞌea imondovo gweaporog̃ita 
imohina hehe. Nahã g̃a ndekoteꞌvaruhui. Tupanaꞌga jate ahe tombohete.

21 Ndogwerojijyi g̃a ojeaporog̃ita okokatueꞌyma. Nurã g̃a ndojukapigi 
ojipeꞌg̃a. Ndipajipigi g̃a. Ndopotapigi g̃a g̃wembirekoꞌg̃arũiveꞌg̃a. 
Nomimbigi g̃a. Oko teꞌvaruhu pa g̃a.

Tupanaꞌgapyriveꞌga gwereko livroꞌia ipeꞌapyra

10  1 Kiro ji ojipeꞌga repiagi Tupanaꞌgapyriveꞌga ipopoakaveꞌga 
yvagipeveꞌga. Ahepia ji ga ga jyvame yvaga hugwi ua yvya 

koty imongiavo yvag̃atig̃a opiramo. Yvagahavuhua oko gaꞌakag̃a arimo 

gaꞌakanitaro. Hendyꞌja hete garova kwara ja. Gakupya ko okyta ja 
hendyvaꞌea ja.

2  Gwereko ga livroꞌia ipeꞌapyra opo pe. Ohãi ga imondovo opya 
ojohukoty rũi ypiahua ruvihava rehe imondovo opya ojohukoty yvya 
rehe oꞌama. 3  Hahyahi gahapukaja jaꞌgwaraꞌjavaꞌea ja leão ja. Ga 
hapukairẽ inaranarag̃i opyambuavo. Sete ko inarag̃a.

4 Inaranarag̃irẽ ji ei: Kiro ti ji ikwatijari inarag̃a remimombeꞌua nehẽ, 
aꞌe ji jijive novĩa. Aꞌereki ji yvagipeveꞌga rendu. Yvaga hugwi ga ei ji ve:

— Terekwahavukari ti inarag̃a remimombeꞌua. Terekwatijari ti aꞌea, ei 
ga ji ve.

— Kwa, aꞌe ji.
5 Tupanaꞌgapyriveꞌga – kiroki ga ohãi oꞌama ypiahua ruvihava rehe 

yvya rehe no – gaha opovaꞌẽ yvagi pe.
6  — Gaha, ei ga, ga oko avuirama hako. Ag̃wamo ga rekoi, aerẽ 

avuirama nehẽ no omanoeꞌyma nehẽ, ei ga. Ga oapo yvaga yvagipevaꞌea 
no yvya no yvyakotyvaꞌea no ypiahua ruvihava no yhyapora no, ei 
ga avuiramaveꞌga mombeꞌgwovo. Gaha nhirenduvame ji ei: Kiro ti 
aereꞌĩvaꞌea nambegweaꞌjavi nehẽ, aꞌe ji, ei ga. Ji erame na avuiramaveꞌga 
eꞌi: “Aꞌiti a! Pyry ndeꞌea,” ei ga ji ve, ei Tupanaꞌgapyriveꞌga.

— Nambegweaꞌjavi tuhẽ ti aereꞌĩvaꞌea nehẽ. 7 Kiro po ti seteveꞌg̃a 
– kiroki g̃a opy trombetas – kiro po ti g̃andeꞌyjaꞌga ipyi trombeta 
mbapavamo nehẽ, ei Tupanaꞌgapyriveꞌga. Gaha ipyrame trombeta kiro ti 
Tupanaꞌga ikwahapavukari g̃wemimbotarimovaꞌea nehẽ, ei ga. Ymyahũ 
Tupanaꞌga nomombeꞌupavi ojihevaꞌea pe onhiꞌig̃a mombeꞌuharavaꞌea pe 
nahanahã nhiremimbotarimovaꞌea javo hako. Nomombeꞌui ga aerẽ ti ji 
hepiukapavi nehẽ javo hako, ei Tupanaꞌgapyriveꞌga ji ve.

8  Gaha – kiroki ga eꞌi ji ve: “Terekwatijari ti inarag̃a remimombeꞌua” – 
gaha onhiꞌig̃aꞌja ji ve. Kiro ga ei:

— Eho ipyhyga livroꞌia ipeꞌapyra Tupanaꞌgapyriveꞌga poa hugwi – kiroki 
ga ohãi oꞌama ypiahua ruvihava rehe yvya rehe no, ei ga ji ve.

9 Aꞌero ji hoi Tupanaꞌgapyriveꞌga pyri nhivahema javo ga pe: Embuhu 
livroꞌia ji ve, aꞌe ji.

— Koro! ei ga ji ve. Epyhy livroꞌia iꞌgwovo pa. Nde jurukaꞌrurame ti 
heꞌẽro naꞌẽ hehira ja novĩa nehẽ. Emo nde imokoname ti omborovahi 
nderevega nehẽ, ei ga ji ve.

10 Apyhy ji livroꞌia ipeꞌavo gapoa hugwi iꞌgwovo aꞌero. Livroꞌia heꞌẽro 
hehira ja ji jurukaꞌrurame. Ji imokoname kotihĩ imborovahivi jirevega.

11 Kiro ga ei ji ve:
— Aerẽ ti emombeꞌuaꞌja Tupanaꞌga nhiꞌig̃a heꞌyiveꞌg̃a pe. Emombeꞌuaꞌja 

ti ojipeꞌg̃a yvyakotyveꞌg̃a gwyg̃agwyripeveꞌg̃a no. Emombeꞌuaꞌja ti g̃a 
no – kiroki g̃a ojoatyatyvi g̃anhiꞌig̃a. Yvyakotyveꞌg̃a nduvihavuhuꞌg̃a ti 
emombeꞌuaꞌja, ei ga ji ve.

Mokonhaꞌg̃a omombeꞌu g̃wemiendukatua

11  1 Kiro yvagipeveꞌga imbuhuri ji ve taꞌakwatig̃uhũa aꞌea pyvõ ti 
ehaꞌãhaꞌã hepiaga ipukuhua javo.

— Ehaꞌãhaꞌã ti hepiaga ipukuhua g̃ajatykahavuhua pukuhua Tupanaꞌga 
mbohetehava pukuhua maranime ipukuhua javo, ei ga. Ehaꞌãhaꞌã ti 
hepiaga ikwavaꞌẽhava pukuhua no maranime ipukuhua javo. Emoꞌemoꞌẽ 
ti Tupanaꞌga mboheteveꞌg̃a pevo no maramomi g̃andeꞌyja javo, ei ga ji ve.

2  — Okara – kiroki oko g̃ajatykahavuhua pyri Tupanaꞌga mbohetehava 
pyri – aꞌea ti terehaꞌãhaꞌag̃i. Aꞌereki Tupanaꞌga eꞌi jipe: “Judeusꞌg̃arũiveꞌg̃a 
ti toko pevo,” ei Tupanaꞌga, ei ga. “Quarenta e dois meses rupi ti 
judeusꞌg̃arũiveꞌg̃a okoteꞌvaruhuveꞌg̃a ndekoi g̃ajatykahavuhua pyri 
cidadepyryva pype Jerusalém pype,” ei Tupanaꞌga ji ve, ei ga.

3  — “Kiroki mokonhaꞌg̃a nhinhiꞌig̃a rendu katu – g̃ahã ti 
ji ambopopoakaruka nehẽ tomombeꞌu ti g̃a nhinhiꞌig̃a mil 
duzentos e sessenta dias rupi,” ei Tupanaꞌga, ei ga. “Omongi ti g̃a 
tapyꞌynhapiteꞌvaruhua jatyrapemuhũvaꞌea nehẽ imombeꞌurame 
nhinhiꞌig̃a,” ei Tupanaꞌga ji ve, ei Tupanaꞌgapyriveꞌga imombeꞌgwovo ji ve.

4 Kiro Jesusꞌga rembikwahavukara ji ve. Mokonhaꞌg̃a oko yva ja 
oliveira ja mokonhavaꞌea ja. G̃a ko hyapehava ja no mokonhavaꞌea 
ja – kiroki hyapehava oko Tupanaꞌga rovai pyteri pe yvyakotyveꞌg̃a 
nduvihavuhuheteꞌga rovai pyteri pe.

5 Po ojipeꞌg̃a imondopotari hahya mokonhaꞌg̃a pe, aꞌero ti tata ihemi 
mokonhaꞌg̃a jurua rupi nehẽ g̃a mokaꞌnhyma g̃a jukavo nehẽ. Nahã ti g̃a 
tomano tata pype imondopotarame hahya mokonhaꞌg̃a pe nehẽ.

6  Mokonhaꞌg̃a ipopoaka. Po g̃a imbopoꞌopotari amana imombeꞌurame 
Tupanaꞌga nhiꞌig̃a mil duzentos e sessenta dias rupi, aꞌero ti amana 
ndokyri nehẽ. Po g̃a yhya monhimbotepotari aherekoro, aꞌero ti 
yhya onhimbote aherekoro nehẽ. Po g̃a imondoparavuhupotari 
karugwateꞌvaruhua yvya koty, aꞌero ti karugwateꞌvaruhua oho 
yvyakotyvaꞌea pe yvyakotyveꞌg̃a pe nehẽ no. Po g̃a imondopotapotari, 
aꞌero ti ohooho nehẽ.

7 Aerẽ ti g̃a imombeꞌupavi Tupanaꞌga nhiꞌig̃a g̃wemiendukatua 
nehẽ. G̃a imombeꞌupavirẽ ti yvykwaruhuapypevaꞌea ojiupi yvykwara 
ruvihavuhua hugwi ua nehẽ – kiroki yvykwara oho paivouhu. Uhu 
ti yvykwaruhuapypevaꞌea tiruahũhetevaꞌea otavuka mokonhaꞌg̃a pe 
g̃apopoakara mombiga g̃a jukavo nehẽ.

8  Mokonhaꞌg̃a ndaꞌoa ti ipytai pehea rupi cidade ruvihava pype nehẽ – 
kiroki cidade oko Sodoma ja Egito ja no. Aꞌereki cidadepeveꞌg̃a iteꞌvaruhu 
hete Sodomapeveꞌg̃a ja Egitopeveꞌg̃a ja no. Pevo jitehe cidade ruvihava 
pype ymyahũ ahe mokonhaꞌg̃a pojykahareteꞌga mbovyri yva rehe ga 
jukavo ikwehe. Pevo jitehe ti mokonhaꞌg̃a ndaꞌoa pytai pehea rupi nehẽ.

9 Gwepia ti yvyakotyveꞌg̃a nhaporemo mokonhaꞌg̃a ndaꞌoa pevo nehẽ. 
Kiroki g̃a ojogweꞌygweꞌyjaꞌg̃a – g̃a ti g̃andaꞌoa repiagi nehẽ. Kiroki g̃a 
ojoatyatyvi g̃anhiꞌig̃a – g̃a ti g̃andaꞌoa repiagi nehẽ. Yvyakotyveꞌg̃a 
gwyg̃agwyripeveꞌg̃a ti g̃andaꞌoa repiagi nehẽ. Ojipeꞌg̃a g̃andaꞌoa 
repiagi nehẽ no. Três dias e meio rupi ti g̃a hepiagi mokonhaꞌg̃a ndaꞌoa 
tymukareꞌyma nehẽ. 10 Yvyakotyveꞌg̃a ndoryndoryvamo g̃amanoa rehe 
nehẽ japovo toryva imondoteheavo mbatera ojohupe nehẽ. Eꞌi ti g̃a 
ojohupe nehẽ: “Hahya ti mokonhavaꞌea nomondoaꞌjavi nhande ve nehẽ. 
Aꞌereki hahy nhande ve ahe imombeꞌurame Tupanaꞌga nhiꞌig̃a pepohi 
ti pejikoteꞌvaruhua hugwi javo nhande ve.” Nahã ti g̃a ei nehẽ. Aꞌereki 
g̃a nhangypyhy g̃amanoa rehe nehẽ Tupanaꞌga nhiꞌig̃a mombeꞌuharaꞌg̃a 
manoa rehe nehẽ.

11 Kiro ji hepiagaꞌjavi Jesusꞌga rembiepiukara ji ve aereꞌĩvaꞌea. 
Mokonhaꞌg̃a manorẽ três dias e meio ikwavi g̃amanoagwera pyvõ. 
Tupanaꞌga imondoi opytua g̃ayvyteri pe mokonhaꞌg̃a yvyteri pe g̃a 
mbogweravaꞌjava g̃a mopoꞌamaꞌjava. Aꞌero g̃a poꞌami. Ohyhyi pa 
yvyakotyveꞌg̃a okyhyjiheteavo g̃a ndepiagame. 12  Kiro mokonhaꞌg̃a 
henduvi yvagipeveꞌga nhiꞌig̃a. Hahyahi ganhiꞌig̃a ga erame g̃a pe:

— He pejijo avo yvagi pe! ei ga.
Aꞌero mokonhaꞌg̃a hoi yvag̃atig̃a pype. Nahã g̃a hoi yvagi pe okiavo 

ogwovo aꞌero. G̃ahoa yvagi pe g̃aꞌarõeꞌỹveꞌg̃a hepiagi.
13  Aꞌea rupi jitehe yvya ig̃wyg̃wyhetei. Nurã onga ndurundurugi 

heꞌyjuhuvaꞌea cidade pe. Dez onga pyteri pe nanani ojipeji ndurugi 
onhikaꞌmbikaꞌmbiga. Nahã a décima parte da cidade onduru. Sete 
milveꞌg̃a omano yvya ig̃wyg̃wyheterame onga ndurundurugame. Kiroki 
g̃a nomanoi – g̃a eꞌi:

— Tupanaꞌga ipopoaka hete!
Nahã g̃a ei okyhyjiheteavo yvagipeveꞌg̃a nduvihavuhuheteꞌga hugwi 

Tupanaꞌga hugwi.
14 Kiro ji ikwahavi javo: Na tuhẽ iteꞌvaruhuvaꞌea ko. Mokõi reki 

iteꞌvaruhuagwera aꞌero. Aꞌea rehe kwanduhuaꞌjavuhuvaꞌea nhiꞌig̃i ojiꞌi. 
Kiro ti kotihĩ ojipevaꞌea iteꞌvaruhuvaꞌea nehẽ no. Aꞌero ti trêsvaꞌea 
iteꞌvaruhuvaꞌea nehẽ, aꞌe ji.

Mbapavamo ga opy trombeta
15 Kiro ojipeꞌga ipyi trombeta seteveꞌg̃a ndeꞌyjaꞌga aꞌero. Sete ko 

g̃anembipyagwera trombetas aꞌero. Aꞌero ji henduvi yvagipeveꞌg̃a 
nhiꞌig̃ame. Hahyahi g̃anhiꞌig̃a g̃a erame:

— Kirog̃we nhandepojykahareteꞌga Tupanaꞌga herekoi yvyakotyveꞌg̃a 
gwyra.

Aꞌea nhaporemo hekoi gaꞌapoa Cristoꞌga apoa no kiro.
Aꞌereki Tupanaꞌga eꞌi ga pe: “Ji pavẽi ti tihepia katu g̃a pokoga.”

Aꞌea ga ei Cristoꞌga pe g̃wemimbuhurukaraꞌga pe eko ti 
g̃anduvihavuhuhetero ji pavẽi javo.

Tohepia katu pa ti Tupanaꞌga yvyakotyveꞌg̃a kiro avuirama nehẽ, ei 
g̃a.

16  Kiro vinte e quatroveꞌg̃a huvihavuhuꞌg̃a – kiroki g̃a õi oapykava rehe 
Tupanaꞌga rovai pyteri pe – g̃ahã onhino ojovapyvo yvya rehe Tupanaꞌga 
rovai pyteri pe Tupanaꞌga mboheteavo. 17 Kiro g̃a ei Tupanaꞌga pe:

— Tupana, orepojykaharetea, ndepyry hete nde oreruvihavuhuhetero.
Ndehe ndepopoaka g̃a hohe pa.
Ag̃wamo nde ereko. Ymyahũ nde ereko hako.
Ndepyry hete nde.
Aꞌereki nde erepojyka yvyakotyveꞌg̃a gwyra toko ti aꞌea jigwyra javo.
Kiro po ti nde hepiakatupavi yvyakotyveꞌg̃a nehẽ, ei g̃a Tupanaꞌga 

pe.
 18 G̃agwyripeveꞌg̃a nhimonhaꞌngai nde rehe.

Kiro ti nde nhimonhaꞌngai g̃a ndehe nehẽ g̃andekoteꞌvaruhuro 
g̃waramo.

Aꞌero kiro ti nde ei omanoveꞌg̃a pe nehẽ:
“Peko teꞌvaruhu pe.
Peho ti hahyvaꞌea ruvihava pype aꞌero,” ere ti nde g̃a pe nehẽ, ei 

huvihavuhuꞌg̃a Tupanaꞌga pe.
Kiro ti nde imbuhuri ejiheveꞌg̃a pe ikwepykava pyryvaꞌea nehẽ

– kiroki nenhiꞌig̃a mombeꞌuharaꞌg̃a, neremimoꞌẽharaꞌg̃a no, 
nenhiꞌig̃a rendukatuharaꞌg̃a no.

G̃a pe nhaporemo kiro ti nde imbuhuri nehẽ
okoteheveꞌg̃a pe g̃anduvihavaꞌg̃a pe nehẽ no, ei g̃a Tupanaꞌga pe.

Kiro ti nde g̃a mondoi hahyvaꞌea ruvihava pype
– kiroki g̃a oko teꞌvaruhu yvyakotyveꞌg̃a pe imondovo hahya g̃a 

pe hendukatuukareꞌyma nenhiꞌig̃a, ei vinte e quatroveꞌg̃a 
huvihavuhuꞌg̃a Tupanaꞌga pe.

19 Kiro yvagi pe Tupanaꞌga mbohetehava peꞌai garonga. Aꞌero jukwaha 
Tupanaꞌga rembikwatijarukaripyra ryruꞌia pevo gambohetehava pype.

Kiro iveraveravi onhiꞌinhiꞌig̃a onaranarag̃a. Og̃wyg̃wy hete yvya aꞌero. 
Heꞌyjuhu itatig̃uhũaꞌjavaꞌea amana royxag̃ahivaꞌjavaꞌea ikyri yvya koty 
aꞌero.

Kunhangwerahẽa;
tejuhuaꞌjavuhuvaꞌea ruvihavuhua

12  1 Kiro ahemonhimombyꞌauhuvehẽa jipiukari yvagi pe tokwaha ti 
g̃a aereꞌĩvaꞌea javo. Kwara ko hẽapiramo tapyꞌynhapiramo. Jahya 

oko hẽapya gwyri pe. Gwereko hẽa akanitara oakag̃a rehe. Akanitara 
gwereko jaytataꞌia ojihe. Doze ko jaytataꞌia hehe. 2  Ipuruꞌa hẽa. Aꞌero hẽa 

rahẽrahemamo. Aꞌereki kiro hẽaraꞌyraꞌga ahava. Aꞌero hẽa herekoi kiro 
hahyhetea ojive.

3  Kiro ojipevaꞌea jipiukari yvagi pe ahemonhimombyꞌavaꞌea. 
Ahemonhimombyꞌavaꞌea ko tejuhuaꞌjavuhuvaꞌea ruvihavuhua. 
Huvihavuhu ko tejuhuaꞌjavuhuvaꞌea g̃wehanhuhũro og̃wag̃ahivamo. 
Sete ko tejuhuaꞌjavuhuvaꞌea akag̃a. Gwereko akanitara oakag̃a rehe no. 
Sete ko akanitara aꞌero. Dez ko tejuhuaꞌjavuhuvaꞌea ratĩa. 4 Ipopoaka 
tejuhuaꞌjavuhuvaꞌea gwaja jaytataꞌia peꞌavo yvaga hugwi imbuhua 
imomboa yvya koty. Heꞌyjuhu hete ranuhũ jaytataꞌia. Três jaytataꞌia 
pyteri pe nanani gwaja ojipeji peꞌai imbuhua imomboa yvya koty. 
Nahã a terça parte dos jaytataꞌia tejuhuaꞌjavuhuvaꞌea gwaja imombori. 
Tejuhuaꞌjavuhuvaꞌea iꞌami kunhangwerahẽa rovai pyteri pe taꞌu ti ji 
hẽaraꞌyraꞌga ga arame javo. Aꞌereki hẽa omboꞌa g̃werĩ gwaꞌyraꞌga.

5 Ymyahũ Tupanaꞌga ga mombeꞌu hako. Ga eꞌi:
“Aerẽ ti hẽaraꞌyraꞌga toko yvyakotyveꞌg̃a nduvihavuhuhetero g̃a 

ndepiakatupava nehẽ.
Tohendukatuukaraha ti ga g̃a pe onhiꞌig̃a nehẽ.
Ahe ja – kiroki ahe onupã ojipeꞌga yvyra pyvõ metalvaꞌea pyvõ toko 

ti ga nhinhiꞌig̃a rupi javo
– ahe ja ti hẽaraꞌyraꞌga tohendukatuukaraha g̃a pe nehẽ toko ti g̃a 

nhaporemo nhinhiꞌig̃a rupi javo,” ei Tupanaꞌga hako.
Kiro hẽa ga mboꞌari gwaꞌyraꞌga. Hẽaraꞌyraꞌga arame kiro gapeꞌahava 

pea hugwi tejuhuaꞌjavuhuvaꞌea ti toꞌuyme ga javo. Kiro garerohohava 
Tupanaꞌga pyri gaꞌapykava pyri toko ga aheruvihavuhuhetero kiro javo.

6  Kiro hẽa nhani okaꞌnhyma ongaeꞌỹi me. Aꞌereki pevo Tupanaꞌga 
omboavujikwerukaripe hẽa pe avo ti hẽa toju javo.

— Pevo ti g̃a tomondomondo mbatera hẽa pe mil duzentos e sessenta 
dias rupi nehẽ, ei Tupanaꞌga.

7 Kiro yvagi pe Tupanaꞌgapyriveꞌg̃a tavukari. Tupanaꞌgapyriveꞌg̃a ko 
Miguelꞌg̃a. Miguelꞌga ko oko Tupanaꞌga nhiꞌig̃a rehe ojiheveꞌg̃a pavẽi. 
Tejuhuaꞌjavuhuvaꞌea ndokoi reki Tupanaꞌga nhiꞌig̃a rehe ojihevaꞌea 
pavẽi. Nurã Miguelꞌg̃a tavukari tejuhuaꞌjavuhuvaꞌea pe aꞌearehevaꞌea pe 
no. 8  Miguelꞌg̃a imombigi tejuhuaꞌjavuhuvaꞌea popoakara aꞌearehevaꞌea 
popoakara reheve yvagi pe. Ndatekwavi tejuhuaꞌjavuhuvaꞌea rehe yvagi 
pe aꞌearehevaꞌea rehe no. 9 Aꞌea rupi tejuhuaꞌjavuhuvaꞌea huvihavavaꞌea 
mombohava aꞌearehevaꞌea mombohava pavẽi yvya koty aꞌero.

Tejuhuaꞌjavuhuvaꞌea ko mbojaꞌjaveꞌga akojaꞌga ymyahũveꞌga. 
Mbojaꞌjaveꞌga rera ko Diabo iteꞌvaruhuvaꞌea ruvihavuhuꞌga. Mbojaꞌjaveꞌga 
rera ko Satanás no. Omoandyandyi ga yvyakotyveꞌg̃a nhaporemo.

10 Kiro ji ojipeꞌga renduvi. Hahyahi ganhiꞌig̃a ga erame okovo yvagi pe:
— Kirog̃we Tupanaꞌga ojiheveꞌg̃a ndekoteꞌvaruhua mombohetei g̃a 

mombyryva avuirama.

Kiro ti ga g̃a nderohoukari ojipyri yvagi pe nehẽ.
Kirog̃we ga hepiukari opopoakara okovo g̃anduvihavuhuhetero, ei ga.
Kirog̃we Cristoꞌga hepiukari opopoakara okovo 

g̃anduvihavuhuhetero no.
Ga pe g̃wemimbuhurukaraꞌga pe Tupanaꞌga eꞌi

eko ti g̃anduvihavuhuhetero javo.
Aꞌereki Tupanaꞌga omomboruka g̃ambotegweteharaꞌga yvya koty

– kiroki ga omboja nhaneirũꞌg̃a ndehe Tupanaꞌga rovai pyteri pe 
arimo ypytunimo no, ei ga okovo yvagi pe.

 11 Nhaneirũꞌg̃a omombi Diaboꞌga popoakara ojikoheteavo g̃waramo 
cordeiroꞌjaveꞌga rehe
gaha omano hekaꞌvoguka gwekoa nhande repyga javo 

cordeiroꞌjaveꞌga.
G̃a omombi Diaboꞌga popoakara imombeꞌurame Tupanaꞌga nhiꞌig̃a 

Jesus Cristoꞌga mombeꞌurame.
Onhiaꞌngueꞌyma nhaneirũꞌg̃a ei ojohupe:

“Xaꞌeyme ti: Niamanopotari nhande Jesus Cristoꞌga mombeꞌurame.
Aꞌea rũi ti xaꞌe.” Nahã g̃a ei.
G̃aꞌarõeꞌỹveꞌg̃a g̃a jukai g̃a mbopohirukapota Jesusꞌga hugwi novĩa.
Aꞌereki g̃a ndopohiri Jesusꞌga mombeꞌua hugwi, ei ga okovo yvagi 

pe.
 12 Tohoryory ti yvaga, ei ga.

Pejoryjory ti yvagipevaꞌero!
Aꞌereki ga Diaboꞌga mombo avo hugwi.
Yvyakotyvaꞌea pe yhyarupivaꞌea pe no, pe me ti iteꞌva kiro.
Aꞌereki Diaboꞌga ojy ogwovo pe pyri onhimboahiva.
Aꞌereki ga eꞌi: “Nambegwei ti Tupanaꞌga omombiguka jipopoakara 

yvya koty nehẽ no.
Takoteꞌvaruhuahi ti ji Jesusꞌgareheveꞌg̃a pe yvya koty aꞌero nehẽ,” ei 

Diaboꞌga, ei ga.
Aꞌea ga ei okovo yvagi pe Diaboꞌga mombeꞌgwovo yvyakotyveꞌg̃a pe 
yhyarupiveꞌg̃a pe no. Aꞌea ji henduvi.

13  Kiro tejuhuaꞌjavuhuvaꞌea iꞌei:
— Ah! Yvya koty ga ji momborukari ji mombytavouka, eꞌi.
Aꞌero ihoi kunhangwerahẽa rehe – kiroki hẽa gwaꞌyraꞌga mboꞌa. Hẽa 

rehe ihoi tajuka ti hẽa javo.
14 Kiro kwanduhuaꞌjavuhuvaꞌea pepoa mondohava mokonhavaꞌea 

mondohava kunhangwerahẽa pe. Nurã hẽa ei:
— Taveve ti ji ongaeꞌỹi me nehẽ. Pevo ti ji taho jitupa jirupai pe nehẽ. 

Pevo ti g̃a tomondo mbatera ji ve três anos e meio rupi nehẽ. Aꞌero pevo 
ti ji rukatui nehẽ nhinhimima mboja hugwi tejuhuaꞌjavuhuvaꞌea hugwi 
nehẽ, ei hẽa.

15 Ojurua rupi mboja yhya mohemi. Hehanhuhũ yhya ypiahua ja – 
kiroki ohẽ tejuhuaꞌjavuhuvaꞌea jurua rupi yhya.

— Yhya ti togwerohoroho hẽa mokaꞌnhyma, eꞌi.
16  Yvya pyry reki hẽa pe hẽa pokoga. Aꞌereki yvy pe yhya onhinha – 

akoja tejuhuaꞌjavuhuvaꞌea omohẽ ojurua rupi.
17 Aꞌero tejuhuaꞌjavuhuvaꞌea nhimonhaꞌngahetei hẽa rehe. Nurã ihoi 

otavuka hẽarakykwepoharaꞌg̃a pe – kiroki g̃a g̃wendu katu Tupanaꞌga 
remimombeꞌuhetea ojikoga Jesus Cristoꞌga rehe okokatuavo. 18  Ogwovo 
ihoi oꞌama yꞌytig̃a rehe ypiahua ruvihava rembeyvyri pe.

Yhyapypevaꞌea

13  1 Kiro ji hepiagi tiruahũvaꞌea yhyapypevaꞌea. Ohẽ yhyapypevaꞌea 
ypiahua ruvihava hugwi ua yvya rehe upa. Sete ko yhyapypevaꞌea 

akag̃a. Dez ko yhyapypevaꞌea ratĩa. G̃watĩa rehe gwereko akanitara. Dez 
ko akanitara aꞌero. Oakag̃a rehe inainani gwereko gwerateꞌvaruhua. 
Herateꞌvaruhua Tupanaꞌga mbotegwetei yhyapypevaꞌea ipopoaka 
Tupanaꞌga hohe javo. 2  Yhyapypevaꞌea oko jaꞌgwaraꞌjavaꞌea ja leopardo 
ja. Ipya oko urso pya ja. Ijurua oko jaꞌgwaraꞌjavaꞌea jurua ja leão jurua 
ja. Kiro tejuhuaꞌjavuhuvaꞌea imbopopoakarukari yhyapypevaꞌea ojiꞌja 
ojipyꞌrovouka jupe toko ti yhyapypevaꞌea jireheveꞌg̃a nduvihavamo javo.

3  Ojipejivaꞌea ji hepiagi yhyapypevaꞌea akag̃a. Oko ikaꞌẽagwera 
iteꞌvaruhuhetevaꞌea nhakag̃a rehe. Nurã ji ei: Omano po rajiꞌi. Kiro 
okweravaꞌja reki! aꞌe ji hepiaga ikaꞌẽagwera iteꞌvaruhuhetevaꞌea.

Yvyakotyveꞌg̃a nhaporemo g̃a nhimombyꞌai hehe aꞌea mbopogweavo. 
4 Aꞌero g̃a tejuhuaꞌjavuhuvaꞌea mbohetei. Aꞌereki tejuhuaꞌjavuhuvaꞌea 
ombopopoakaruka yhyapypevaꞌea pe. Yhyapypevaꞌea g̃a imbohetei no.

— Maꞌg̃a ipopoaka yhyapypevaꞌea ja? ei g̃a. Maꞌg̃a ipopoaka aꞌea hohe 
otavuka aꞌea pe? Ndipopoakahavi tuhẽ aꞌea pe! ei g̃a imboheteavo.

5 Kiro yhyapypevaꞌea monhiꞌĩteꞌvaruhuhava. Nurã ikwahava omondoa 
yhyapypevaꞌea iꞌei:

— Tanhimbohete tuhẽ ti ji Tupanaꞌga mbotegweteavo nehẽ. Quarenta e 
dois meses rupi ti ji tako nanongara rehe yvya koty nehẽ, eꞌi.

6  Nurã yhyapypevaꞌea Tupanaꞌga mbotegwetei. Tupanaꞌga ronga 
mbotegwetei. Yvagipeveꞌg̃a mbotegwetei. Nahã yhyapypevaꞌea gwereko 
teꞌvaruhu Tupanaꞌga renoiteꞌvaruhuavo.

7 Kiro yhyapypevaꞌea mbopopoakahava no. Nurã ikwahava omondoa 
yhyapypevaꞌea iꞌei:

— Tatavuka ti ji Tupanaꞌga remimoꞌẽharaꞌg̃a pe. Tamombi ti ji g̃apopoakara, 
eꞌi. Tajipopoaka ti ji yvyakotyveꞌg̃a hohe pa, eꞌi. G̃a hohe pa ti ji tajipopoaka 
– kiroki g̃a ojogweꞌygweꞌyjaꞌg̃a. Ojipeꞌg̃a hohe pa no ti ji tajipopoaka. 
Tajipopoaka ti ji g̃a hohe pa no – kiroki g̃a ojoatyatyvi g̃anhiꞌig̃a. Yvyakotyveꞌg̃a 
gwyg̃agwyripeveꞌg̃a hohe pa ti ji tajipopoaka no, eꞌi yhyapypevaꞌea.

Apocalipse 12 ,  13



771

8  Jihi, João, akwaha aereꞌĩvaꞌea ikwatija. Ikwatija ji ei: Yvyakotyveꞌg̃a 
nhaporemo ti yhyapypevaꞌea mbohetei ojikoga hehe nehẽ – kiroki g̃a 
ndojikogi Tupanaꞌga rehe ikwatijarukareꞌyma ga pe ojera livro pype, aꞌe 
ji ikwatija. G̃andera Tupanaꞌga ndokwatijari livro pype yvagi pe tuhu ti 
g̃a ji pyri okovo avuirama javeꞌyma. Livro ko cordeiroꞌjaveꞌga apoa. Gaha 
Tupanaꞌga omombeꞌu yvya apohava renonde aerẽ ti ga ojijukauka nehẽ 
javo, aꞌe ji ikwatija aereꞌĩvaꞌea.

9 Peapyakwa pe. Pehendu katu nhirembikwatijara, aꞌe ji.
 10 Kiroki g̃a ojipeꞌg̃a topyhy g̃a nderogwovo

– g̃ahã ti ojipeꞌg̃a opyhygaha nehẽ g̃a nderogwovo nehẽ, aꞌe ji 
ikwahava aereꞌĩvaꞌea.

Kiroki g̃a ojipeꞌg̃a tojuka itakyheaꞌjavuhuvaꞌea pyvõ
– g̃ahã ti ojipeꞌg̃a ojuka tuhẽ itakyheaꞌjavuhuvaꞌea pyvõ nehẽ, aꞌe ji 

ikwahava aereꞌĩvaꞌea.
Nurã ti Tupanaꞌga remimoꞌẽharaꞌg̃a tonhimomirana ojikoheteavo ga rehe 
nehẽ, aꞌe ji ikwatija aereꞌĩvaꞌea.

Yvyapypevaꞌea
11 Kiro ojipea ji hepiagi tiruahũvaꞌea yvyapypevaꞌea. Ohẽ 

yvyapypevaꞌea yvya hugwi ua yvya arimo upa. Mokõi ko yvyapypevaꞌea 
ratĩa. Hatĩa ko cordeiro ratĩa ja. Hahyahi yvyapypevaꞌea nhiꞌig̃a 
tejuhuaꞌjavuhuvaꞌea ja. 12  Yhyapypevaꞌea ombopopoakaruka 
yvyapypevaꞌea ojiꞌja. Aꞌero yvyapypevaꞌea yhyapypevaꞌea mboheteukari 
yvyakotyveꞌg̃a pe yvya pe no – kiroki yhyapypevaꞌea gwereko 
ikaꞌẽagwera iteꞌvaruhuhetevaꞌea.

13  Yvyapypevaꞌea japojapoi ahemonhimombyꞌavaꞌea. Yvaga 
hugwi imbojyvi tata imbuhua yvya koty. Gwepia pa yvyakotyveꞌg̃a 
ahemonhimombyꞌavaꞌea. 14 Ahemonhimombyꞌavaꞌea apovo g̃waramo 
yvyapypevaꞌea g̃a moandyandyjuhui. Ipopoaka yvyapypevaꞌea 
ahemonhimombyꞌavaꞌea apovo g̃waramo yhyapypevaꞌea rovai pyteri pe. 
Yvyakotyveꞌg̃a pe yvyapypevaꞌea ei:

— Peapo ti haꞌangavuhua kiro timbohete ti aꞌea raꞌangavuhua javo – 
kiroki aꞌea ko yhyapypevaꞌea herekovo ikaꞌẽagwera iteꞌvaruhuhetevaꞌea 
itakyheaꞌjavuhuvaꞌea rembikytiuhuagwera. Aꞌea raꞌangavuhua ti peapo. 
Aꞌereki aꞌea okweravaꞌja reki yhyapypevaꞌea, eꞌi yvyapypevaꞌea.

Mbatera g̃a japoi yhyapypevaꞌea raꞌangavamo aꞌero. 15 Opopoakahetero 
g̃waramo yvyapypevaꞌea imondoi opytua haꞌangava pe imopoꞌama.

— Opoꞌã reki haꞌangava ogwoogwovo, ei yvyakotyveꞌg̃a hepiagame.
Haꞌangava onhiꞌĩ. Kiro iꞌei:

— Tanhimbohete ti yvyakotyveꞌg̃a nhaporemo, eꞌi.
Kiroki g̃a nombohetei yhyapypevaꞌea raꞌangava – g̃ahã haꞌangava 

ojukauka. 16-17 Yvyakotyveꞌg̃a nhaporemo herekoi yhyapypevaꞌea 

rembikwatijarukaragwera ojihe aꞌero. G̃a okwatijaruka yhyapypevaꞌea 
rera ojihe. Hera ikwatijarukareꞌymame ti g̃a okwatijaruka yhyapypevaꞌea 
rera número. Okwatijaruka ti g̃a opoa rehe ojohukoty rũi. Opoa 
rehe ikwatijarukareꞌymame ti g̃a okwatijaruka gwetovapya rehe. 
Okwatijaruka g̃a nhaporemo: okoteheveꞌg̃a g̃anduvihavaꞌg̃a imbateveꞌg̃a 
nimbateriveꞌg̃a ojipeꞌg̃a no – kiroki g̃a oporavyky ojive jate ipiroꞌyveꞌg̃a, 
kiroki ipiroꞌyeꞌỹveꞌg̃a g̃a g̃a mboporavykyuka g̃a mbopohirukareꞌyma 
ojihugwi no. G̃a ojihe ikwatijarukareꞌymame yhyapypevaꞌea raꞌangava 
nomaꞌẽukari g̃a pe mbatera ipyhygukareꞌyma imondoukareꞌyma no. Nahã 
yhyapypevaꞌea raꞌangava hendukatuukarahai yvyakotyveꞌg̃a pe onhiꞌig̃a 
opopoakaramo.

18  Ojapyakaheterame jate ti ahe ikwahavi yhyapypevaꞌea rera. 
Kiroki ga okwaha hete – gaha ti tomoꞌemoꞌẽ yhyapypevaꞌea rera 
número onhimombaragwahava hehe. Yhyapypevaꞌea rera número ko 
akwaimbaeꞌga rera número. Yhyapypevaꞌea rera ko número seiscentos e 
sessenta e seis.

Cordeiroꞌjaveꞌga
heꞌyjuhuranuhũveꞌg̃a pavẽi

14  1 Kiro ji hepiagi. Nanime cordeiroꞌjaveꞌga ami yvytyruhua rehe 
Sião rehe! Ga pavẽi g̃a oko cento e quarenta e quatro milveꞌg̃a. 

Ikwatijara g̃a gwereko gwetovapya rehe. Ikwatijara ko cordeiroꞌjaveꞌga 
rera garuvaꞌga rera no.

2  Kiro ji yvagipeveꞌga renduvi. Onhiꞌig̃ahyahivuhu ga typojuhetea 
pyambua ja onaranarag̃uhũvaꞌea ja no. Ikatu ganhiꞌig̃a imonhiꞌĩhava ja 
no harpas ja, aꞌe ji yvagipeveꞌga renduva.

3  Cento e quarenta e quatro milveꞌg̃a nhimbyꞌyi ipyahuvaꞌea rehe yvagi 
pe gaꞌapykavareheveꞌga apykava rovai pyteri pe ga apygame oapykava 
rehe okovo aheruvihavuhuhetero. Onhimbyꞌyi g̃a quatroveꞌg̃a ndovai 
pyteri pe no huvihavuhuꞌg̃a ndovai pyteri pe no. Tegwete ojipeꞌg̃a 
nhimboꞌehava aꞌea rehe. G̃ahã jate onhimboꞌe hehe ipyahuvaꞌea rehe 
onhimbyꞌyita cento e quarenta e quatro milveꞌg̃a. Aꞌereki Tupanaꞌga g̃a 
mbopiroꞌyuka g̃amboteꞌvaruhuvaꞌea hugwi g̃a pokoguka g̃a mbuhuruka 
ojipyri yvagi pe g̃a mombytavouka avuirama. 4 G̃a ndokoteꞌvaruhui. G̃a 
ko g̃a ja – kiroki g̃a ndogwerekoangavi kunhangweraꞌg̃a. Pyry hete 
g̃a. Cordeiroꞌjaveꞌga hoa nanani g̃a hoi ga rupi okovo ganhiꞌig̃a rupi. 
Tupanaꞌga omoꞌemoꞌẽypy g̃a ojive yvyakotyveꞌg̃a hugwi g̃a mbopiroꞌyuka.

— G̃ahã ti toko jireheveꞌg̃a cordeiroꞌjaveꞌgareheveꞌg̃a no, ei Tupanaꞌga g̃a 
moꞌemoꞌeamo. Toko ti g̃a nhinhiꞌig̃a rupi ganhiꞌig̃a rupi no. Jaraꞌg̃a hohe 
yvyakotyveꞌg̃a hohe g̃a pyryvamo okovo aꞌero, ei Tupanaꞌga.

5 Niꞌmbeangavi Tupanaꞌgareheveꞌg̃a. Nurã ndojari g̃a ndehe Tupanaꞌga 
rovai pyteri pe aheruvihavuhuheteꞌga rovai pyteri pe.

Trêsveꞌg̃a Tupanaꞌgapyriveꞌg̃a yvagipeveꞌg̃a
6  Kiro ji ojipeꞌga repiagi Tupanaꞌgapyriveꞌga ga veverame yvatea 

gwyrimo. Ikwahava g̃waramo omondoa ga ei:
— Taho ti ji imombeꞌgwovo pyryvaꞌea ipaveꞌỹvaꞌea Jesusꞌga mombeꞌua 

yvyakotyveꞌg̃a pe nhaporemo nehẽ. G̃agwyg̃agwyripeveꞌg̃a pe ti ji 
tamombeꞌu. Kiroki g̃a ojogweꞌygweꞌyjaꞌg̃a – g̃a peg̃ape ti ji tamombeꞌu. 
Kiroki g̃a ojoatyatyvi g̃anhiꞌig̃a – g̃a peg̃ape ti ji tamombeꞌu. Ojipeꞌg̃a 
pe ti ji tamombeꞌu no. Yvyakotyveꞌg̃a pe nhaporemo yvya koty ti ji 
tamombeꞌu nehẽ, ei Tupanaꞌgapyriveꞌga.

7 Hahyahi ganhiꞌig̃a ga erame g̃a pe aꞌero:
— Pehendu katu ti Tupanaꞌga rerekokatukatuavo ga ko ipopoaka ojipeꞌg̃a 

hohe pa javo. Pembohete ti ga gaha jate oko nhanderuvihavuhuhetero 
javo. Aꞌereki kiro gaꞌea okoteꞌvaruhuveꞌg̃a pe peko teꞌvaruhu pe javo. 

“Peho ti hahyvaꞌea ruvihava pype nehẽ,” eꞌi ti Tupanaꞌga nehẽ.
— Pembohete ti Tupanaꞌga mboukwahava penenypyꞌamo ga rovai pyteri 

pe. Gaha ombojihu yvaga yvya no ypiahua ruvihava no yhyaryapyruhua 
nhaporemo no, ei Tupanaꞌgapyriveꞌga.

8 Kiro ojipeꞌga vevei ga reviri no Tupanaꞌgapyriveꞌga. Imombeꞌgwovo ga ei:
— Cidadepeveꞌg̃a Babilôniapeveꞌg̃a popoakahetea ipigi! Opi hete tuhẽ! 

Aꞌereki g̃a omboteꞌvateꞌvaruhu yvyakotyveꞌg̃a gwyripeveꞌg̃a nhaporemo, 
ei ga. Babilôniapeveꞌg̃a onhimbopogweuka ojipeꞌg̃a pe toko teꞌvaruhu 
ti g̃a nhande ja javo. Babilôniapeveꞌg̃a ja g̃a ndekoteꞌvaruhui aꞌero 
gworygworyvamo g̃andekoteꞌvaruhua rehe, ei ga.

9-10 Kiro ojipeꞌga vevei mokonhaꞌg̃a ndeviri no Tupanaꞌgapyriveꞌga. Três 
ko g̃a aꞌero. Hahyahi ganhiꞌig̃a ga erame:

— Kiroki g̃a yhyapypevaꞌea mbohete yhyapypevaꞌea raꞌangava rehe ve – 
g̃ahã ti ombuhuruka iteꞌvaruhuvaꞌea ojive nehẽ, ei ga. Po g̃a okwatijaruka 
yhyapypevaꞌea rembikwatijarukara gwetovapya rehe, aꞌero ti iteꞌvaruhu g̃a pe 
nehẽ, ei ga. Po g̃a okwatijaruka opoa rehe, aꞌero ti iteꞌvaruhu g̃a pe nehẽ no.

— Tupanaꞌga ti onhimonhaꞌnga g̃a ndehe nehẽ. Ndoporogwetygi ti ga g̃a 
nehẽ, ei ga. Aꞌero ti Tupanaꞌga g̃a mondoi tata pype enxofre pype nehẽ no 
hahyvaꞌea ruvihava pype. Aꞌea pyvõ ti ga hahya mondoi g̃a pe nehẽ, ei ga. 
Hahyrame pevo g̃a pe ti pyryveꞌg̃a Tupanaꞌgapyriveꞌg̃a g̃a ndepiagi nehẽ. 
G̃a pavẽi ti cordeiroꞌjaveꞌga g̃a ndepiagi nehẽ hahyrame g̃a pe nehẽ, ei ga. 
11 Naneꞌymi ti ihemi tatatig̃uhũa hahyrame g̃a pe nehẽ. Hahya ti ndopigi 
g̃a hugwi ypytunimo arimo nehẽ no, ei ga. Hahy hete ti g̃a pe tata pype jipi 
nehẽ – kiroki g̃a yhyapypevaꞌea mbohete yhyapypevaꞌea raꞌangava reheve, 
kiroki g̃a okwatijaruka yhyapypevaꞌea rera ojihe, ei ga imombeꞌgwovo.

12  — Nurã ti Tupanaꞌga remimoꞌẽharaꞌg̃a tonhimomirana ojikoheteavo 
Jesusꞌga rehe Tupanaꞌga remimombeꞌuhetea rendukatuavo nehẽ, ei ga.

13  Kiro ji ojipeꞌga renduvi yvagipeveꞌga. Ji ve ga ei:

— Ekwatija ti nhiremimombeꞌua nde ve kiro. Kiro Cristoꞌgareheveꞌg̃a 
ndoryndoryvamo – kiroki g̃a omano kirẽ nehẽ, ei Tupanaꞌgapyriveꞌga ji ve.

— Na tuhẽ, eꞌi Tupanaꞌga raꞌuva. Kiro g̃a ndoryndoryvamo. Aꞌereki 
omanorẽ g̃a oapo pi. Aꞌero g̃apyꞌa rukatui. Oporavyky hete naꞌẽ g̃a okovo 
yvya koty Tupanaꞌga nhiꞌig̃a mombeꞌgwovo okokatuavo onhimomiranama. 
Aerẽ omanorẽ ti g̃a ndukatui yvagi pe nehẽ. G̃andekokatuagwera ti 
jukwaha nehẽ g̃a vahemirẽ yvagi pe, eꞌi Tupanaꞌga raꞌuva.

Okyti g̃a kopevaꞌea
14 Kiro nanime ji hepiagi yvag̃atig̃a. Itig̃ahivuhuvaꞌea ko yvag̃atig̃a. 

Iꞌarimo ga oapy. Oko ga ga ja – kiroki ga oko yvagipevaꞌero 
yvyakotyvaꞌero no. Oakag̃a rehe ga gwereko akanitara ouro apopyra 
okovo g̃waramo aheruvihavuhuhetero. Opo pe ga gwereko haimbevaꞌea 
foice.

15 Kiro ojipeꞌga Tupanaꞌgapyriveꞌga hemi Tupanaꞌga mbohetehava 
hugwi garonga hugwi ua. Hahyahi ganhiꞌig̃a ga erame 
yvag̃atig̃aꞌarimoveꞌga pe. Ga pe ga ei:

— Ekyti kopevaꞌea eapoa pyvõ haimbevaꞌea pyvõ jajuro g̃waramo yvya 
koty. Aꞌereki kiro ikytihava, ei ga ga pe.

16  — Kwa, ei ga.
Aꞌero ga ikytipavi kopevaꞌea nhaporemo yvya koty aꞌero – kiroki ga 

oapy yvag̃atig̃a arimo.
17 Kiro ojipeꞌga Tupanaꞌgapyriveꞌga hemi Tupanaꞌga mbohetehava hugwi 

garonga hugwi yvagipevaꞌea hugwi. Gwereko ga haimbevaꞌea no foice.
18  Kiro ojipeꞌga ruri ikwavaꞌẽhava hugwi Tupanaꞌgapyriveꞌga. Gaha ko 

tata repiakatuharaꞌga. Hahyahi ganhiꞌig̃a ga erame Tupanaꞌgapyriveꞌga 
pe – kiroki ga gwereko haimbevaꞌea.

— Ekyti yvaꞌia ahara yhypoaꞌjavaꞌea hugwi imonoꞌonoꞌombava. Aꞌereki 
yvaꞌia uva jaju pa yvya koty, ei ga ga pe.

19 — Kwa, ei ga.
Aꞌero ga yvaꞌia kytipavi yvya koty imonoꞌonoꞌombava aꞌero imomboa 

imuꞌumuꞌũhavuhua pype toꞌẽ ti yvaꞌia ryhya jugwi javo.
Tupanaꞌga nhimonhaꞌngahetea, aꞌe ji imuꞌumuꞌũhava pe. Aꞌereki 

Tupanaꞌga omuꞌumuꞌumuka okoteꞌvaruhuveꞌg̃a jukajukavouka 
imoꞌemoꞌẽuka g̃andekoa nhaporemo.

20 Cidade koty g̃a imuꞌumuꞌumi yvaꞌia imuꞌumuꞌũhavuhua pype. 
Heꞌyjuhu ranuhũ hete yvaꞌia ryhya iꞌẽi jugwi g̃a imuꞌumuꞌumame. 
Okoteꞌvaruhuveꞌg̃a ndekoa pe aꞌe ji yvaꞌia ryhya. Paivouhu ihoi g̃andekoa 
Tupanaꞌga g̃a muꞌumuꞌumukarame. G̃andekoa oho paivouhu trezentos 
quilômetros. Hehanhuhũ g̃andekoa typya no. Typya ihoi um metro e 
meio ogwovo. Oho g̃andekoa cavalo jurua apiavo. Nahã typya ihoi cavalo 
jurua yvate jaime g̃andekoa.

Seteveꞌg̃a Tupanaꞌgapyriveꞌg̃a ti omondo karugwara

15  1 Kiro ji ojipeꞌg̃a ndepiagi ahemonhimombyꞌauhuveꞌg̃a – 
kiroki seteveꞌg̃a Tupanaꞌgapyriveꞌg̃a okwahavuka aereꞌĩvaꞌea 

okovo yvagi pe yvagipeveꞌg̃a. Omondo ti g̃a setevaꞌea karugwara 
yvyakotyveꞌg̃a pe nehẽ. Setevaꞌea karugwara ko mbapavavaꞌea. Seteveꞌg̃a 
imondomondorẽ setevaꞌea karugwara yvyakotyveꞌg̃a ndehe po ti 
Tupanaꞌga nhimonhaꞌngahetea ipigi g̃a ndehe nehẽ.

2  Kiro ji hepiagi ypiahua ruvihavaꞌjavaꞌea. Ypiahua ruvihavaꞌjavaꞌea 
ko vidroꞌjavaꞌea apopyra tataꞌjavaꞌea apopyra no. Vidroꞌjavaꞌea 
apopyra tataꞌjavaꞌea apopyra, aꞌea memei ko ojiheꞌa ojogwehe. Kiroki 
g̃a nombohetei yhyapypevaꞌea yhyapypevaꞌea raꞌangava reheve – ji 
g̃a ndepiagi g̃a amame ypiahua ruvihavaꞌjavaꞌea rembeyvyri pe. 
Ndokwatijarukari g̃a ojihe yhyapypevaꞌea rera opopoakaramo 
yhyapypevaꞌea hohe. Ndokwatijarukari g̃a yhyapypevaꞌea rera número 
ojihe no. Gwereko g̃a Tupanaꞌga remimondoa imonhiꞌĩhava harpas. 
3  Tupanaꞌgarehevaꞌea nhimbyꞌyja rehe Moisésvaꞌea nhimbyꞌyja rehe g̃a 
nhimbyꞌyi. Cordeiroꞌjaveꞌga nhimbyꞌyja rehe g̃a nhimbyꞌyi no. Aꞌereki g̃a 
Tupanaꞌga mbohete gaha jate ko yvyakotyveꞌg̃a nduvihavuhuheteꞌga javo. 
Onhimbyꞌyita g̃a ei:

— Tupana, orepojykaharetea, ndehe ko yvyakotyveꞌg̃a nduvihava 
epopoakaramo g̃a hohe pa.

Ndehe ko g̃anduvihavuhuhetero avuirama ymya hako aerẽ nehẽ no, 
ei g̃a onhimbyꞌyita.

Ereapo nde g̃amonhimombyꞌauhuvaꞌea enhimboheteuka g̃a pe.
Ereko katu hete nde g̃a nderekokatuavo imombeꞌgwovo 

aꞌitituhẽvaꞌea g̃a pe, ei g̃a onhimbyꞌyita Tupanaꞌga mboheteavo.
 4 G̃a nhaporemo nde rendu katu nde mboheteavo ga pyry hete javo.

Aꞌereki nde tehe jate ko ndepyry hete tuhẽ.
Uhu pa ti g̃a ogwyra hugwi nhaporemo nehẽ nde mboheteavo 

nderovai pyteri pe nehẽ.
Aꞌereki nde erehepiuka ejekokatuagwera g̃a pe.

Nahã g̃a ei onhimbyꞌyita upa Tupanaꞌga mboheteavo.
5 G̃a nhimbyꞌyirẽ ji hepiagi yvagi pe. Pevo ko Tupanaꞌga 

mbohetehava ipira apopyra – kiroki pyryhetevaꞌea gwereko Tupanaꞌga 
rembikwatijarukaripyra ryruꞌia. Ojipeꞌa gambohetehava. 6  Seteveꞌg̃a 
Tupanaꞌgapyriveꞌg̃a hemi jugwi – kiroki g̃a omondo g̃werĩ karugwara 
yvyakotyveꞌg̃a pe. Omongi g̃a tapyꞌynhapitig̃ahivuhuvaꞌea linho apopyra 
ndikyꞌaiꞌiꞌivaꞌea. Omongi g̃a okuꞌayvira imondovo opotiꞌa rupi. Ouro 
apopyra ko g̃akuꞌayvira.

7 G̃a pe quatroveꞌg̃a ndeꞌyjaꞌga imondoi nhaetingyꞌaꞌjavaꞌea ouro 
apopyra. Sete ko nhaetingyꞌaꞌjavaꞌea. Tupanaꞌga nhimonhaꞌngahetea 

rekoi nhaetingyꞌaꞌjavaꞌea pype avuiramaveꞌga nhimonhaꞌngahetea. 
Tynahẽ aꞌero.

8  Tatatig̃uhũhetea rekoi Tupanaꞌga ronga pype gambohetehava 
pype. Aꞌereki Tupanaꞌga oko ipype. Tupanaꞌga rendyꞌjaro g̃waramo 
gambohetehava pype hekoi tatatig̃a. Gapopoakaro g̃waramo hekoi 
tatatig̃a ipype no. Tynahẽ gambohetehava aꞌero. Tatatig̃uhũa g̃waramo 
ti ahe ndohoi gambohetehai pe seteveꞌg̃a remimondoa renonde nehẽ. 
Aꞌereki seteveꞌg̃a Tupanaꞌgapyriveꞌg̃a eꞌi:

— Orenhinanhinani ti toromondo naꞌẽ karugwara yvyakotyveꞌg̃a pe 
nehẽ, ei g̃a.

Tupanaꞌga nhimonhaꞌngahetea oko nhaetingyꞌaꞌjavaꞌea pype

16  1 Kiro ji ga renduvi Tupanaꞌga mbohetehavapypeveꞌga. Hahyahi 
ganhiꞌig̃a ga erame seteveꞌg̃a pe Tupanaꞌgapyriveꞌg̃a pe:

— Peho ti hekaꞌvoga Tupanaꞌga nhimonhaꞌngahetea nhaetingyꞌaꞌjavaꞌea 
hugwi. Pehekaꞌvo ti yvya koty, ei ga g̃a pe.

2  — Kwa, ei yvagipeveꞌg̃a.
Kiro g̃andeꞌyjaꞌga honaꞌẽi aꞌero hekaꞌvoga yvya koty Tupanaꞌga 

nhimonhaꞌngahetea ojipejivaꞌea hugwi nhaetingyꞌaꞌjavaꞌea hugwi. Nurã 
ihemi g̃ajauhua iteꞌvaruhuhetevaꞌea yvyakotyveꞌg̃a ndehe – kiroki 
g̃a okwatijaruka yhyapypevaꞌea apoa ojihe. Kiroki g̃a ombohete 
yhyapypevaꞌea raꞌangava – g̃a ndehe ihemi g̃ajauhua iteꞌvaruhuhetevaꞌea 
no.

3  Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 
nhimonhaꞌngahetea ojipea hugwi nhaetingyꞌaꞌjavaꞌea hugwi. Mokõi ko 
g̃anembihekaꞌvogagwera aꞌero. Ypiahua ruvihava rehe ga hekaꞌvogi. 
Ypiahua ruvihava nhimbotei omanoveꞌga rekoaꞌjavaꞌero. Nurã yhyapora 
imanombavi.

4 Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 
nhimonhaꞌngahetea ojipea hugwi nhaetingyꞌaꞌjavaꞌea hugwi. Três ko 
g̃anembihekaꞌvogagwera aꞌero. Paranauhũa rehe yhyaryapyruhua rehe no 
ga hekaꞌvogi. Paranauhũa nhimbotei aherekoro aꞌero. Yhyaryapyruhua 
onhimbote aherekoro no.

5 Kiro ji ga renduvi – kiroki Tupanaꞌgapyriveꞌga oko yhya 
repiakatuharaꞌga. Tupanaꞌga pe ga ei:

— Jipojykaharetea, ei ga Tupanaꞌga pe.
Ag̃wamo nde ereko. Ymyahũ nde ereko hako.
Ndehe ko ereko katu hete yhya monhimboteavo aherekoro g̃a pe.

 6 Aꞌereki g̃a neremimoꞌẽharaꞌg̃a apiti
nenhiꞌig̃a mombeꞌuharaꞌg̃a ndeheve g̃andekoa rekaꞌvoga.

Kirog̃we aherekoa nde imondoi g̃a pe toꞌu ti g̃a javo.
Pyry nde imondoi aꞌea g̃a pe, ei ga Tupanaꞌga pe.

7 Kiro ji henduvi ikwavaꞌẽhava hugwi nahã:
— Na tuhẽ, Tupana, orepojykaharetea!
Ndehe ko yvyakotyveꞌg̃a nduvihava epopoakaramo g̃a hohe pa.
Ereko katu hete

eꞌerame aꞌitituhẽvaꞌea imondovo hahya hupi katu 
okoteꞌvaruhuveꞌg̃a pe.

Poro ji henduvi ikwavaꞌẽhava hugwi.
8  Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 

nhimonhaꞌngahetea ojipea hugwi nhaetingyꞌaꞌjavaꞌea hugwi. Quatro 
ko g̃anembihekaꞌvogagwera aꞌero. Kwara rehe ga hekaꞌvogi tombokai ti 
kwara yvyakotyveꞌg̃a tata pyvõ javo. 9 Kwara yvyakotyveꞌg̃a mbokaihetei 
aꞌero. Hahy hete g̃a pe aꞌero. Aꞌea nhaporemo karugwara Tupanaꞌga 
imondomondoukari g̃a pe. Ga karugwara mondoukaro g̃waramo g̃a 
eteꞌvaruhuhetei Tupanaꞌga pe ga mbotegweteavo. Ndogwerojijyi reki g̃a 
ojeaporog̃ita okokatueꞌyma ga mboheteeꞌyma.

10 Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 
nhimonhaꞌngahetea ojipea hugwi nhaetingyꞌaꞌjavaꞌea hugwi. Cinco ko 
g̃anembihekaꞌvogagwera aꞌero. Yhyapypevaꞌea gwyra rehe ga hekaꞌvogi. 
Pevo yvya koty yhyapypevaꞌea oko ogwyripeveꞌg̃a nduvihavamo. 
Yhyapypevaꞌea gwyripeveꞌg̃a pe ypytunahivuhu aꞌero. Hahy hete g̃a 
pe. Ohuꞌu g̃a okũa aꞌero hahyhetero g̃waramo g̃a pe. 11 Yvagipeveꞌga pe 
Tupanaꞌga pe g̃a eteꞌvaruhuhetei ga mbotegweteavo okoteꞌvaruhuavo 
hahyro g̃waramo ojive. Ojauhuro g̃waramo g̃a eteꞌvaruhuhetei ga pe no. 
Emo g̃a ndogwerojijyi ojeaporog̃ita okokatueꞌyma.

12  Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 
nhimonhaꞌngahetea ojipea hugwi nhaetingyꞌaꞌjavaꞌea hugwi. Seis ko 
g̃anembihekaꞌvogagwera aꞌero. Paranauhũa ruvihava rehe rio Eufrates rehe 
ga hekaꞌvogi. Paranauhũa ruvihava rio Eufrates ty pa onhimboavujikwea 
aꞌero tuhu ti kwara porakotyveꞌg̃a nduvihavuhuꞌg̃a yvya pikag̃a rupi javo.

13  Kiro ji hepiagi trêsvaꞌea Diaboꞌgapyrivaꞌea anhag̃a. Aꞌea ko kururua 
ja. Tejuhuaꞌjavuhuvaꞌea jurua rupi ojipea hemi. Yhyapypevaꞌea jurua 
rupi ojipea hemi. Tupanaꞌga nhiꞌig̃aatyvivaꞌea mombeꞌuharaꞌga jurua rupi 
ojipea hemi. Nahã ko trêsvaꞌea Diaboꞌgapyrivaꞌea.

14 Tiruahũ Diaboꞌgapyrivaꞌea okovo Diaboꞌga nhiꞌig̃a rehe japojapovo 
ahemonhimombyꞌavaꞌea. Kiro ihoi yvyakotyveꞌg̃a nduvihavuhuꞌg̃a 
pyri nhaporemo g̃a monoꞌonoꞌog̃uka g̃a movahemuka totavuka ti g̃a 
Tupanaꞌga pe javo. Aꞌereki Tupanaꞌga eꞌi jipe: “Diaboꞌgapyrivaꞌea g̃a 
monoꞌonoꞌog̃ukarame ti ji ei g̃a pe nehẽ: Peko teꞌvaruhu pe. Peho kiro 
tata pype hahyvaꞌea ruvihava pype. Aꞌea ti ji ei g̃a pe jipopoakahetero g̃a 
hohe pa nehẽ g̃apopoakara mombiga,” ei Tupanaꞌga.

15 — Pehendu ti, ei Cristoꞌga nhande ve. Ahe nombohaꞌuvi iporomiveꞌg̃a 
ndura. Ahe ja ti pe napembohaꞌuvi jiruraꞌjava nehẽ. Nurã ji ei pe me: Pyry 

hete ti pe me nehẽ pe nhimomiranamame nhinhiꞌig̃a reroviapigeꞌyma 
aerẽ ti ga ruri nehẽ javo. Aꞌero ti pe ndekoi ga ja nehẽ – kiroki ga 
gwereko opira imongiavo onhinotĩeꞌyma, ei Cristoꞌga nhande ve.

16  Diaboꞌgapyrivaꞌea omonoꞌonoꞌog̃uka yvyakotyveꞌg̃a nduvihavaꞌg̃a. 
Pea pe g̃amonoꞌog̃ukahava pe hebreusꞌg̃a eꞌi Armagedom.

17 Kiro ojipeꞌga seteveꞌg̃a ndeꞌyjaꞌga hekaꞌvogi Tupanaꞌga 
nhimonhaꞌngahetea ojipea hugwi nhaetingyꞌaꞌjavaꞌea hugwi. Yvate ga 
hekaꞌvogi. Sete ko g̃anembihekaꞌvogagwera aꞌero. Kiroki ga oko yvagi pe 
aheruvihavuhuheteꞌga ronga pype gambohetehava pype gaꞌapykava pyri – 
hahyahi ganhiꞌig̃a ga erame pea hugwi:

— Momina Tupanaꞌga nhimonhaꞌnga! ei ga.
18  Kiro inhiꞌinhiꞌig̃i onaranarag̃a overaverava. Yvya og̃wyg̃wy hete 

ranuhũ tuhẽ. Yvyakotyveꞌg̃a mbojihuvypyagwera jate ndogwerekoi 
nanongara. 19 Aꞌero cidadeuhua iꞌgwyꞌgwyri. Três ko ipeheuhũvaꞌea 
cidadeuhua peheuhũvaꞌea aꞌero. Cidades nhaporemo yvya koty 
indurundurupavi heꞌyjuhuvaꞌea. Tupanaꞌga okwahavaꞌja Babilôniapeveꞌg̃a 
ji ndapotari g̃andekoteꞌvaruhua javo. Ipopoaka hete g̃a novĩa aꞌero. 
Aꞌereki kiro Tupanaꞌga onhimonhaꞌnga hete g̃a ndehe onhimboahiva 
ojipypava g̃a ndehe g̃a ndekoteꞌvaruhuro g̃waramo. 20 Ypaꞌõa 
okaꞌnhymba. Ahanaꞌja aꞌero. Yvytyruhua ahe ndohepiagaꞌjavi no. 
21 Heꞌyjuhu itatig̃uhũaꞌjavaꞌea amana royxag̃ahivaꞌjavaꞌea okya yvaga 
hugwi yvyakotyveꞌg̃a ndehe. Tupanaꞌga pe g̃a eteꞌvaruhuhetei ga 
mbotegweteavo okoteꞌvaruhuavo. Aꞌereki amana royxag̃ahivaꞌjavaꞌea 
hahy ranuhũ g̃a pe. Aꞌereki hehanhuhũ hete amana royxag̃ahivaꞌjavaꞌea 
itatig̃uhũaꞌjavaꞌea. Aꞌea pohyja ko quarenta quilos hetakwera ja.

Kunhangwerahẽa oapy
yhyapypevaꞌea arimo

17  1 Kiro Tupanaꞌgapyriveꞌga ruri ji pyri seteveꞌg̃a ndeꞌyjaꞌga – kiroki 
seteveꞌg̃a gwereko nhaetingyꞌaꞌjavaꞌea yvagipeveꞌg̃a. Ji ve ga 

nhiꞌig̃i javo:
— Herejo, ei ga. Kiro ti ji ipopoakavehẽa repiukari nde ve nehẽ Tupanaꞌga 

erame hẽa pe: “Ereko teꞌvaruhu nde. Eho ti aꞌero tata pype hahyvaꞌea 
ruvihava pype.” Aꞌea ti Tupanaꞌga ei hẽa pe nehẽ – kiroki akwaimbaeꞌg̃a 
upaharahẽa oapy ypiahua arimo ypiahua ruvihava arimo no paranauhũa 
arimo no. Onhimongyheteuhu yhya. Aꞌea arimo nhaporemo hẽa apygi 
oina. 2  Heꞌyjuhuveꞌg̃a yvyakotyveꞌg̃a nduvihavuhuꞌg̃a oko hẽanhiꞌig̃a rupi 
okoteꞌvaruhuavo hẽa rendukatuavo. Hẽa yvyakotyveꞌg̃a mbopogwei ojihe 
g̃a mboteꞌvaruhuavo ojiꞌja. Aꞌero g̃a ndekoteꞌvaruhui okovo hẽanhiꞌig̃a rupi 
gworygworyvamo hẽarekoteꞌvaruhua rehe, ei Tupanaꞌgapyriveꞌga ji ve.

3 Kiro ga ji rerohoi Tupanaꞌga raꞌuva ji pojykakaturame. Ongaeꞌỹi 
me ga ji rerohoi. Pevo ji hẽa repiagi. Yhyapypevaꞌea arimo hẽa 

apygi. Ig̃wag̃ahi yhyapypevaꞌea. Heꞌyjuhu hete ikwatijara hehe. 
Ohygahi ikwatijara hehe. Herateꞌvaruhua pe ikwatijara iꞌei Tupanaꞌga 
mbotegweteavo yhyapypevaꞌea ipopoaka Tupanaꞌga hohe javo. Sete ko 
yhyapypevaꞌea akag̃a. Dez ko yhyapypevaꞌea ratĩa. 4 Hẽa opipyryva imongi 
tapyꞌynhapig̃wag̃ahivaꞌea tapyꞌynhapig̃wag̃uhũvaꞌea no. Heꞌyjuhuvaꞌea 
hẽa imongi ombojigwahava ouro apopyra itakatua no pérolas no. Gwereko 
hẽa nhaetingyꞌaꞌjavaꞌea ouro apopyra opo pe. Iteꞌvaruhuranuhũvaꞌea 
oko nhaetingyꞌaꞌjavaꞌea pype hẽateꞌvaruhua hẽareaporog̃itateꞌvaruhua. 
5 Gwetovapya rehe hẽa gwereko ikwatijara. Hẽarera pe ikwatijara iꞌei:

— Aherembikwahavipyreꞌyma ko hẽarera.
Três ko hẽarera.

Ojipea ko Babilônia ipopoakahetevaꞌea.
Ojipea ko Akwaimbaeꞌg̃a upaharaꞌg̃a nemboypya.
Ojipea ko Iteꞌvaruhuranuhũvaꞌea remboypya yvya koty.

Aꞌea iꞌei ikwatijara. Aꞌea ko hẽarera aꞌero hẽaretovapya rehe.
6  Kiro hẽa repiaga ji ikwahavi heagwyry hẽa javo. Heagwyry hete hẽa. 

Aꞌereki hẽa horyory ranuhũ hete Tupanaꞌga remimoꞌẽharaꞌg̃a manoa rehe. 
G̃ajikoga g̃waramo Jesusꞌga rehe hẽa g̃a jukaukari. Aꞌereki g̃a ndopohiri 
Jesusꞌga hugwi.

Hẽa repiagame ji nhimombyꞌahetei tuhẽ. 7 Aꞌero Tupanaꞌgapyriveꞌga ei 
ji ve:

— Maraname nde nhimombyꞌai? Kiro ti ji imombeꞌui nde ve 
aherembikwahavipyreꞌyma hẽa mombeꞌgwovo. Kiro ti ji imombeꞌui nde ve 
yhyapypevaꞌea no – aꞌea hẽa reroho ojihe herekovo setevaꞌea oakag̃a dezvaꞌea 
g̃watĩa no, ei ga ji ve. 8 Yhyapypevaꞌea – akoja nde erehepia – aꞌea ko ymyahũ 
oko. Ag̃wamo aꞌea ndokoi. Aerẽ ti aꞌea ihemi yvykwaruhua hugwi nehẽ – 
kiroki ikwaruhua oho paivouhu, ei ga. Aerẽ ti yhyapypevaꞌea ihoi hahyvaꞌea 
ruvihava pype upa avuirama nehẽ. Tiruahũ ti jupe jipi aꞌero nehẽ, ei ga.

— Hepiagame ti yvyakotyveꞌg̃a nhimombyꞌai nehẽ – kiroki g̃a 
ndojikogi Tupanaꞌga rehe ikwatijarukareꞌyma ga pe ojera livro pype. 
G̃andera Tupanaꞌga ndokwatijarangavi livro pype yvagi pe tuhu ti g̃a 
ji pyri okovo avuirama javeꞌyma. Yvya apoypyagwera jate Tupanaꞌga 
ndokwatijari g̃andera, ei Tupanaꞌgapyriveꞌga ji ve imombeꞌgwovo. 
Onhimombyꞌa ti yvyakotyveꞌg̃a nehẽ yhyapypevaꞌea repiagame. Aꞌereki 
ymyahũ yhyapypevaꞌea oko, ag̃wamo ndokoi, aerẽ ti hekoi nehẽ, ei 
Tupanaꞌgapyriveꞌga ji ve imombeꞌgwovo.

9 — Ojapyakaheterame jate ti ahe ikwahavi, ei Tupanaꞌgapyriveꞌga. 
Kunhangwerahẽa oapy yhyapypevaꞌea arimo, ei ga. Setevaꞌea yhyapypevaꞌea 
akag̃a, aꞌe ko ji setevaꞌea pe yvytyruhua pe, ei Tupanaꞌgapyriveꞌga. Aꞌero 
kunhangwerahẽa apygi setevaꞌea rehe yvytyruhua rehe, ei Tupanaꞌgapyriveꞌga. 
10 Setevaꞌea yhyapypevaꞌea akag̃a, aꞌe ko ji seteveꞌg̃a pe no g̃anduvihavuhuꞌg̃a 
pe yvyakotyveꞌg̃a nduvihavuhuꞌg̃a pe, ei Tupanaꞌgapyriveꞌga. Cincoveꞌg̃a 

seteveꞌg̃a ndeꞌyjaꞌg̃a ndokoaꞌjavi yvyakotyveꞌg̃a nduvihavuhuro. Ojipejiveꞌga 
seteveꞌg̃a ndeꞌyjaꞌga oko g̃anduvihavamo kiro. Ojipeꞌga seteveꞌg̃a ndeꞌyjaꞌga 
ndokoi ve g̃anduvihavuhuro. G̃anduvihavuhuro okorame ti ga topytaahiꞌvi 
okovo g̃anduvihavuhuro, ei Tupanaꞌgapyriveꞌga imombeꞌgwovo ji ve. 
11 Yhyapypevaꞌea – aꞌea oko ymyahũ, ag̃wamo ndokoi – aꞌea vehevi oko 
yvyakotyveꞌg̃a nduvihavuhua seteveꞌg̃a mboheꞌyikavamo. Aꞌero g̃a ei: 
Oitoveꞌg̃a ko yvyakotyveꞌg̃a nduvihavuhuꞌg̃a. Yhyapypevaꞌea ko seteveꞌg̃a 
ndeꞌyjavaꞌea aꞌero. Hahyvaꞌea ruvihava viara rupi ihoi upa. Pevo ti tiruahũ 
jupe jipi nehẽ, ei Tupanaꞌgapyriveꞌga imombeꞌgwovo ji ve.

12 — Dezvaꞌea yhyapypevaꞌea ratĩa – akoja nde erehepia – aꞌea ji ei dezveꞌg̃a 
pe yvyakotyveꞌg̃a nduvihavuhuꞌg̃a pe, ei Tupanaꞌgapyriveꞌga. G̃a ndokoi ve 
g̃anduvihavuhuro. Aerẽ ti yhyapypevaꞌea g̃a mongoahiꞌvi nehẽ toko ti g̃a 
g̃anduvihavuhuro javo. Uma hora rupi jate ti g̃a ndekoahiꞌvi g̃anduvihavuhuro 
yhyapypevaꞌea pavẽi nehẽ, ei Tupanaꞌgapyriveꞌga. 13 Nombojoyvyyvyri 
g̃anduvihavuhuꞌg̃a ojeaporog̃ita. Aꞌero ti g̃a nhaporemo yhyapypevaꞌea pokogi 
okovo aꞌea nhiꞌig̃a rupi nehẽ. Aꞌereki g̃a ipopoaka okovo g̃anduvihavuhuro 
nehẽ, ei Tupanaꞌgapyriveꞌga. 14 Aerẽ ti g̃a tavukari cordeiroꞌjaveꞌga pe 
nehẽ. G̃apopoakara ti cordeiroꞌjaveꞌga imombihetei nehẽ. Aꞌereki ga oko 
yvyakotyveꞌg̃a pojykaharaꞌg̃a pojykaharetero. Oko ga g̃anduvihavuhuꞌg̃a 
nduvihavuhuhetero. Kiroki g̃a oho ga rupi – g̃a pe ga eꞌi jipe: “Pehe ti 
jirehevaꞌero nehẽ,” e ko ga g̃a pe. Ga g̃a moꞌemoꞌẽ g̃a mongomongovo toko ti g̃a 
jirehevaꞌero javo, ei Tupanaꞌgapyriveꞌga. Ga rehe g̃a jikohetei okovo ganhiꞌig̃a 
rupi jate opohireꞌyma ga hugwi, ei Tupanaꞌgapyriveꞌga imombeꞌgwovo ji ve.

15 — Yhya onhimongyheteuhuvaꞌea – akoja nde erehepia – akoja 
rehe akwaimbaeꞌg̃a upaharahẽa oapy okovo g̃anduvihavuhuro, ei ga. 
Yhya, aꞌe ko ji heꞌyiveꞌg̃a pe yvyakotyveꞌg̃a gwyg̃agwyripeveꞌg̃a pe 
no ojipeꞌg̃a pe no – kiroki g̃a ojoatyatyvi g̃anhiꞌig̃a – ojipeꞌg̃a pe no, ei 
Tupanaꞌgapyriveꞌga imombeꞌgwovo ji ve.

16-18 — Akwaimbaeꞌg̃a upaharahẽa – akojahẽa nde erehepia – hehẽa ipopoaka 
yvyakotyveꞌg̃a nduvihavuhuꞌg̃a mondomondopavuka g̃wemimbotarimovaꞌea 
rupi okovo g̃anduvihavuhuro tuhẽ, ei Tupanaꞌgapyriveꞌga.

— Dezvaꞌea yhyapypevaꞌea ratĩa – akoja nde erehepia, akoja ko yvyakotyveꞌg̃a 
nduvihavuhuro – g̃ahã ti noarõhetei akwaimbaeꞌg̃a upaharahẽa nehẽ 
yhyapypevaꞌea pavẽi nehẽ, ei Tupanaꞌgapyriveꞌga ji ve. Nurã ti g̃a hẽa 
mbotegwetei hẽapopoakara mombiga hẽambatera pyhyga hẽa hugwi nehẽ. Tata 
pyvõ ti g̃a hẽa mbokaipavi nehẽ. Cidadeuhua ji amombeꞌu hẽa mombeꞌurame, ei 
Tupanaꞌgapyriveꞌga imombeꞌgwovo ji ve. Nahã ti g̃a cidade rerekoi imbokaipava 
nehẽ. Aꞌereki nanongara Tupanaꞌga opota g̃wemimbotarimovaꞌea arõuka g̃a pe 
g̃andeaporog̃ita mbojoyvyyvyreꞌymuka. Nahã ga ei: “Tombojoyvyyvyryme ti 
yvyakotyveꞌg̃a nduvihavuhuꞌg̃a ojeaporog̃ita yhyapypevaꞌea pokoga okovo aꞌea 
nhiꞌig̃a rupi nehẽ,” ei Tupanaꞌga. Nahã ti Tupanaꞌga g̃a nderekoi nehẽ toho ti 
nhinhiꞌig̃a apiavo javo, ei Tupanaꞌgapyriveꞌga imombeꞌgwovo ji ve.

Babilôniapevaꞌea popoakara opi

18  1 Tupanaꞌgapyriveꞌga hepiukapavirẽ ji ve ji ojipeꞌga repiagi. Ga ko 
Tupanaꞌgapyriveꞌga no ua yvaga hugwi yvagipeveꞌga. Ipopoaka 

hete ga g̃wendyꞌjandyꞌjahetero ovahema yvya koty imbokojahuavo. 
2  Hahyahi hete ganhiꞌig̃a ga erame:

— Kiro ti cidadeuhupeveꞌg̃a popoakahetea ipigi nehẽ!
Opi g̃werĩ tuhẽ, ei ga.
Kiro ti g̃acidadeuhua rekoi Diaboꞌgapyrivaꞌea gwyra anhag̃a gwyra 

aꞌero nehẽ Babilônia.
Pevo ti cidadeuhu pe ko heꞌyjuhuvaꞌea anhag̃a nhimongyi nehẽ 

ojoparavuhuvaꞌea onhimonoꞌog̃a, ei ga.
Pevo ti cidadeuhu pe ko heꞌyjuhuvaꞌea ipepovaꞌea iteꞌvaruhuvaꞌea 

nhimongyi ojoparavuhuvaꞌea nehẽ no.
Kiro ti cidadeuhua ko ipepovaꞌea nhimonoꞌonoꞌongava nehẽ.
Nahã ti g̃acidadeuhua hekoi nehẽ.

 3 Aꞌereki yvyakotyveꞌg̃a nhaporemo okoteꞌvaruhu cidadeuhupeveꞌg̃a 
rendukatuavo, ei ga.

Yvyakotyveꞌg̃a ndekopotarahipavi cidadeuhupeveꞌg̃a nhiꞌig̃a rupi 
okoteꞌvaruhuavo g̃a ja.

Yvyakotyveꞌg̃a nduvihavuhuꞌg̃a no oko teꞌvaruhu cidadeuhupeveꞌg̃a 
ja g̃a potaheteavo no, ei ga.

Mbatera maꞌẽharaꞌg̃a nhaporemo yvyakotyveꞌg̃a – kiroki g̃a omondo 
mbatera itambereꞌia pyhyga aꞌero mbatera pyhyga itambereꞌia 
mondovo no

– g̃ahã oko imbatehetevaꞌero aꞌero.
Aꞌereki cidadeuhupeveꞌg̃a opyhy ranuhũ g̃a hugwi ipotarahiva
imondomondovo itambereꞌia g̃a pe heꞌyjuhuvaꞌea pyhyga, ei 

Tupanaꞌgapyriveꞌga.
4 Kiro ji ojipeꞌga renduvi ga rekorame yvagi pe.

— Pejipeꞌa ti cidadeuhupeveꞌg̃a hugwi jirehevaꞌero, ei ga yvyakotyveꞌg̃a pe.
Aꞌereki g̃a oko teꞌvaruhu hete, ei ga.
Tapekoi ti g̃a ja.
Pe ndekoteꞌvaruhueꞌymame ti Tupanaꞌga pe nderekokatui 

imondoeꞌyma hahya pe me nehẽ imondorame g̃a pe nehẽ.
Omondo ti ga hahyhetea cidadeuhupeveꞌg̃a pe nehẽ.

 5 Aꞌereki g̃andekoteꞌvaruhua heꞌyjuhu hete.
Okwahavaꞌja Tupanaꞌga g̃andekoteꞌvaruhua aꞌea arõeꞌyma, ei ga 

ojiheveꞌg̃a pe.
 6 Cidadeuhupeveꞌg̃a oko teꞌvaruhu imondovo hahya heꞌyivaꞌea ikwehe.

Heꞌyjuhuvaꞌea ti pemondo hahya cidadeuhupeveꞌg̃a pe aꞌero.
Omondomondo g̃a hahya ikwehe.

Johe ti pemondomondo hahya cidadeuhupeveꞌg̃a pe aꞌero, ei ga.
Cidadeuhupeveꞌg̃a yvyakotyveꞌg̃a mboteꞌvaruhu.
Aꞌereki yvyakotyveꞌg̃a g̃wendu katu okovo g̃anhiꞌig̃a rupi okoteꞌvaruhuavo.
Aꞌero ti hahyro yvyakotyveꞌg̃a pe nehẽ.

Johe ti pemondo ranuhũ hahya cidadeuhupeveꞌg̃a pe aꞌero
g̃a g̃a mboteꞌvaruhuro g̃waramo, ei ga.

 7 Heꞌyjuhuvaꞌea rerekovo g̃waramo g̃a nhimbohetei.
Heꞌyjuhuvaꞌea ti pemondo hahya g̃a pe aꞌero g̃a mongoveveuhuavo, ei ga.
Aꞌereki g̃a eꞌi onhimboheteavo:
“Nhande ko yvyakotyveꞌg̃a nduvihavuhua.
Heꞌyjuhuveꞌg̃a nhande rerekokatui nhande rejareꞌyma.
Ndiajeheꞌoi ti nhande nhandekoveveuhueꞌyma nehẽ.” Aꞌea g̃a ei.

 8 Nurã ti karugwara ruri g̃a pe nehẽ.
Kotihĩ ti turi karugwara heꞌyjuhuvaꞌea g̃a pe ara rupi ve nehẽ.
Omano ti g̃a nehẽ.
Ojeheꞌo ti g̃a okoveveuhuavo nehẽ.
Ahã tuhẽ ti mbatera g̃a pe nehẽ.

Tyꞌarateuhua ti g̃a jukai nehẽ.
Tata ti g̃a mbokaipavi nehẽ.
Nahã nhaporemo ti g̃a pe ara rupi ve nehẽ.
Aꞌereki Tupanaꞌga ipopoaka hete nhandepojykahareteꞌga.
Gaha ti omondouka karugwara g̃a pe g̃a ndekoteꞌvaruhuro g̃waramo, 

ei ga.
9 — Yvyakotyveꞌg̃a nduvihavuhuꞌg̃a – kiroki g̃a g̃wendu katu 

cidadeuhupeveꞌg̃a nhiꞌig̃a okoteꞌvaruhuavo g̃a ja heꞌyjuhuvaꞌea rerekovo – 
g̃ahã ti ojeheꞌo nehẽ cidadeuhupeveꞌg̃a ndehe ovyꞌareꞌyma tata cidadeuhua 
mbokaipavame, ei ga. Nahã ti g̃a ndekoi tatatig̃uhũa repiagame nehẽ. 
Aꞌereki tatatig̃uhũa ohẽ cidadeuhupeveꞌg̃a mbokaipava hugwi. 10 Irupeuhu 
ti g̃a ami nehẽ okyhyjiavo g̃waramo g̃ambokaja hugwi. G̃a ti eꞌi nehẽ:

“Iteꞌva! Iteꞌva cidadeuhupeveꞌg̃a pe Babilôniapeveꞌg̃a pe.
Ipopoaka hete g̃a novĩa.
Kotihĩ tuhẽ uma hora rupi tuhẽ Tupanaꞌga imondopavukari 

karugwara g̃a pe g̃a ndekoteꞌvaruhuro g̃waramo.”
Nahã ti yvyakotyveꞌg̃a nduvihavuhuꞌg̃a ei okyhyjiavo nehẽ, ei 
Tupanaꞌgapyriveꞌga.

11 — Mbatera maꞌẽharaꞌg̃a ti g̃a jeheꞌopavi nehẽ cidadeuhupeveꞌg̃a ndehe 
ovyꞌareꞌyma yvyakotyveꞌg̃a nehẽ. Aꞌereki cidadeuhupeveꞌg̃a manoro 
g̃waramo tegwete g̃anembipyhygaꞌjahava mbatera maꞌẽharaꞌg̃a hugwi, ei ga.

12  — Ndopyhygaꞌjavi ti g̃a ouro, prata, itakatua, pérolas, 
tapyꞌynhapipyryva linho apopyra, tapyꞌynhapig̃wag̃ahivaꞌea, 
tapyꞌynhapinhymahĩvaꞌea, tapyꞌynhapig̃wag̃uhũvaꞌea, yva nehẽ no – 
kiroki yva ko perfume ojoparavuhuvaꞌea, ei ga.

— Hyrua ojoparavuhuvaꞌea ti g̃a ndopyhygaꞌjavi nehẽ no: elefante ranha 
apopyra, yvapyryva apopyra, bronze apopyra, ferro apopyra, ita apopyra. Aꞌea 
apopyra nhaporemo hyrua ti g̃a ndopyhygaꞌjavi omanomo g̃waramo nehẽ, ei ga.

13  — Ndopyhygaꞌjavi ti g̃a perfume nehẽ: canela, nhandya, incenso, 
mirra, yva rytya, ei ga. Vinho, óleo, farinha de trigo, trigo – aꞌea 
nhaporemo ti g̃a ndopyhygaꞌjavi nehẽ, ei ga. Gados, ovelhas, cavalos 
ti g̃a ndopyhygaꞌjavi nehẽ. Ndopyhygaꞌjavi ti g̃a carretas omanomo 
g̃waramo nehẽ, ei ga. Okoteheveꞌg̃a – kiroki ipiroꞌyeꞌỹveꞌg̃a – g̃ahã ti g̃a 
ndopyhygaꞌjavi imondoaꞌjaveꞌyma itambereꞌia g̃a ndehe nehẽ toko ti g̃a 
okotehevaꞌero oporavykyheteavo nhande ve jate javeꞌyma, ei ga.

— Aꞌero ti mbatera maꞌẽharaꞌg̃a ei cidadeuhupeveꞌg̃a pe nehẽ:
 14 “Ikatuhetevaꞌea penembipotarahivaꞌea ojiꞌi – aꞌea okaꞌnhy pe hugwi.

Hehevaꞌea ikatuhetevaꞌea pavẽi okaꞌnhy tuhẽ pe hugwi.
Aꞌea nhaporemo ti pe ndapehepiagaꞌjavi tuhẽ nehẽ.”

Aꞌea ti g̃a ei cidadeuhupeveꞌg̃a mbokaipava repiaga nehẽ, ei Tupanaꞌgapyriveꞌga.
15 — Na tuhẽ ti mbatera maꞌẽharaꞌg̃a ei nehẽ – kiroki g̃a omondo mbatera 

nhaporemo cidadeuhupeveꞌg̃a pe ipyhygahiva itambereꞌia. Okyhyjiheteavo 
g̃waramo g̃ambokaja hugwi ti g̃a ami irupeuhu cidadeuhupeveꞌg̃a hugwi 
nehẽ. Ojeheꞌo ti g̃a ovyꞌareꞌyma g̃waramo g̃a ndehe, ei ga.

16  — G̃a ti eꞌi nehẽ:
“Iteꞌva! Iteꞌva cidadeuhupeveꞌg̃a pe

– kiroki g̃a omongi tapyꞌynhapipyryva linho apopyra, 
tapyꞌynhapig̃wag̃ahivaꞌea no, tapyꞌynhapig̃wag̃uhũvaꞌea no.

Heꞌyjuhuvaꞌea g̃a imongi ombojigwahava ouro apopyra, itakatua no 
pérolas no.

 17 Kotihĩ tuhẽ uma hora rupi tuhẽ g̃ambaterahetea okaꞌnhymba!”
Aꞌea ti mbatera maꞌẽharaꞌg̃a epavi okyhyjiavo cidadeuhupeveꞌg̃a 
mbokaipava repiaga nehẽ, ei ga.

— Yharuhua mopyryrỹharaꞌg̃a nduvihavaꞌg̃a yarupiveꞌg̃a no yharuhua 
mopyryrỹharaꞌg̃a no mbatera maꞌẽharaꞌg̃a no – kiroki g̃a onhimombate 
yarupiveꞌg̃a – g̃a nhaporemo ti irupeuhu oꞌã cidadeuhupeveꞌg̃a hugwi 
nehẽ, ei ga. 18  Cidadeuhupeveꞌg̃a mbokaipava g̃waramo ti tatatig̃uhũa 
ihemi nehẽ. Aꞌero ti g̃a jeheꞌoi tatatig̃uhũa repiagame nehẽ. Eꞌi ti g̃a 
nehẽ: “Ahã cidadeuhupeveꞌg̃aꞌjaveꞌg̃a imbateheteveꞌg̃a!” Aꞌea ti g̃a ei 
cidadeuhupeveꞌg̃a mbokaipava repiaga nehẽ, ei ga.

19 Aꞌero ti g̃a imombori otimbuguhua oakag̃a rehe nehẽ orokoveveuhu 
ore javo. Ovyꞌareꞌyma ti g̃a jeheꞌoi g̃a ndehe nehẽ. Eꞌi ti g̃a nehẽ:

“Iteꞌva! Iteꞌva cidadeuhupeveꞌg̃a pe!
– kiroki g̃a omombate yharuhua jaraꞌg̃a ipyhyga g̃ambaterahetea 

pyryvaꞌea g̃a hugwi imondovo itambereꞌia g̃a pe.
Kotihĩ tuhẽ uma hora rupi tuhẽ okaꞌnhymba g̃a hugwi g̃a 

mbokaipavame.”

Aꞌea ti mbatera maꞌẽharaꞌg̃a ei nehẽ, ei Tupanaꞌgapyriveꞌga imombeꞌgwovo.
 20 — Tohoryory ti yvaga! ei Tupanaꞌgapyriveꞌga.

Pejoryjory ti pyryvaꞌero no Tupanaꞌgarehevaꞌero.
Pejoryjory ti Jesusꞌga moirũharamo.
Pejoryjory ti Tupanaꞌga nhiꞌig̃a mombeꞌuharamo.
Aꞌereki hahyag̃wama cidadeuhupeveꞌg̃a pe Tupanaꞌga remimondoag̃wama 

g̃a ndekoteꞌvaruhuro g̃waramo pe me, ei Tupanaꞌgapyriveꞌga.
21 Kiro ojipeꞌga Tupanaꞌgapyriveꞌga ipopoakaheteveꞌga ipyhygi itauhua. 

Ipohyi itauhua g̃wehanhuhũro ynguꞌauhua jaime. Ypiahua ruvihava pype 
ga imombori. Kiro ga ei:

— Nahã ti Tupanaꞌga g̃a momboheteukari cidadeuhupeveꞌg̃a 
Babilôniapeveꞌg̃a nehẽ.

Ndihepiagaꞌjavi tuhẽ ti nhande g̃a aꞌero nehẽ, ei ga.
Cidadeuhupeveꞌg̃a pe Babilôniapeveꞌg̃a pe ga ei:

 22 — Ndokoaꞌjavi ti harpa monhiꞌĩharaꞌg̃a, flauta monhiꞌĩharaꞌg̃a, 
trombeta monhiꞌĩharaꞌg̃a pecidadeuhu pe nehẽ.

Norohenduvaꞌjavi tuhẽ ti ore g̃a pecidadeuhu pe nehẽ, ei 
Tupanaꞌgapyriveꞌga cidadeuhupeveꞌg̃a pe Babilôniapeveꞌg̃a pe.

Ndokoaꞌjavi ti g̃a pecidadeuhu pe nehẽ
– kiroki g̃a oapo paravuhu kwaha ikatuhetevaꞌea.

Ndorohepiagaꞌjavi tuhẽ ti ore g̃a pecidadeuhu pe nehẽ, ei ga.
Ndokoaꞌjavi ti g̃a pecidadeuhu pe nehẽ

– kiroki g̃a omboꞌi trigo ynguꞌaꞌjavaꞌea nehẽ.
Norohenduvaꞌjavi tuhẽ ti ore g̃a pecidadeuhu pe nehẽ, ei ga.

 23 Nombokojahuaꞌjavi tuhẽ ti lamparina pecidadeuhu pe nehẽ.
Nahembirekoaꞌjavi ti g̃a pecidadeuhu pe nehẽ.
Norohenduvaꞌjavi tuhẽ ti ore g̃a pecidadeuhu pe nehẽ.
Nahã ti tiruahũ pe me nehẽ.
Kiroki g̃a omaꞌẽ mbatera pecidadeuhu pe – g̃ahã ko jukwahaveꞌg̃a 

yvya koty ikwehe.
Pejipajivo pe g̃agwyripeveꞌg̃a moandyandyipavi, ei 

Tupanaꞌgapyriveꞌga Babilôniapeveꞌg̃a pe.
24 Ji ve ga ei no:

— Nahã ti tiruahũ cidadeuhupeveꞌg̃a pe Babilôniapeveꞌg̃a pe nehẽ.
Aꞌereki ocidadeuhu pe g̃a Tupanaꞌga nhiꞌig̃a mombeꞌuharaꞌg̃a apiti
Tupanaꞌga remimoꞌẽharaꞌg̃a apitiavo no.
Oapitiuka g̃a akojaꞌg̃a nhaporemo yvya koty, ei Tupanaꞌgapyriveꞌga.

Timbohete ti Tupanaꞌga

19  1 Tupanaꞌgapyriveꞌga hepiukapavirẽ ji ve ji hahyahivaꞌea renduvi. 
Heꞌyjuhuveꞌg̃a po ohapukai yvagi pe, aꞌe ji henduvame. Nahã g̃a ei:

— Timbohete ti Tupanaꞌga nhanderuvihavuhuheteꞌga!

Tupanaꞌga ojiheveꞌg̃a ndekoteꞌvaruhua mombohetei g̃a mombyryva 
avuirama.

Kiro ti ga g̃a nderohoukari ojipyri yvagi pe nehẽ.
Gaha ti timboukwaha hete tikatu hete ti ga javo.
Gaha ti timbohete.
Gaha ti toko nhanderuvihavuhuhetero opopoakahetero.

 2 Oko katu hete ga oꞌerame aꞌitituhẽvaꞌea imondovo hahya 
okoteꞌvaruhuveꞌg̃a pe.

Aꞌereki ga eꞌi akojahẽa pe akwaimbaeꞌg̃a upaharahẽa pe: “Ereko 
teꞌvaruhu nde.

Eho ti aꞌero tata pype hahyvaꞌea ruvihava pype.”
Nahã ga ei hẽa pe.

Ereki hẽa yvyakotyveꞌg̃a mongo teꞌvaruhu
g̃a ndekoro g̃waramo hẽanhiꞌig̃a rupi.

Nahã Tupanaꞌga ojiheveꞌg̃a ndepygi hẽa rehe.
Aꞌereki hẽa oapitiuka g̃a, ei g̃a yvagi pe.

3  Hahyahi onhiꞌig̃ame g̃a eaꞌjavi:
— Timbohete ti Tupanaꞌga!
Tatatig̃uhũa kiro ihemi ogwovo hẽambokaipava hugwi.
Naneꞌymi ti ihemi avuirama nehẽ, ei g̃a yvagi pe.

4 Aꞌero vinte e quatroveꞌg̃a huvihavuhuꞌg̃a quatroveꞌg̃a pavẽi, g̃a 
nhinog̃i ojovapyvo yvya rehe Tupanaꞌga mboheteavo. Kiro g̃a Tupanaꞌga 
mbohetei Tupanaꞌga apygame oapykava rehe okovo yvyakotyveꞌg̃a 
nduvihavuhuhetero. Eꞌi g̃a:

— Na tuhẽ! Amém! Timbohete ti Tupanaꞌga!

Cordeiroꞌjaveꞌga rembirekohava
5 Kiro ji ojipeꞌga renduvi. Ji henduvame ga ei:

— Pe nhaporemo ti pembohete Tupanaꞌga Tupanaꞌgarehevaꞌero 
ganhiꞌig̃a rendukatuharamo.
Okotehevaꞌero pembohete ti ga penduvihavamo pavẽi!

Aꞌea ji henduvi ga nhiꞌig̃ame gaꞌapykavareheveꞌga apykava hugwi. 
Gaꞌapykavareheveꞌga oapy hehe okovo aheruvihavuhuhetero.

6  Kiro ji g̃a nenduvi. Ojatykaveꞌg̃a po, heꞌyjuhuveꞌg̃a po, aꞌe ji. G̃ahã po 
ohapukai. Typojuhetea pyambua – aꞌea po poro, aꞌe ji. Onaranarã hete 
ranuhũ po, aꞌe ji g̃a nenduva.

Hahyahi onhiꞌig̃a g̃a erame:
— Timbohete ti Tupanaꞌga!
Aꞌereki kiro Tupanaꞌga oko nhanderuvihavuhuhetero.
Ga ko ipopoaka g̃a hohe pa, ei g̃a.

 7 Xajoryjory ti!
Timbohete ti ga mbojirovia nhanderoryroryvamo ga rehe.

Aꞌereki cordeiroꞌjaveꞌga ti hembireko kiro.
Garembirekohẽa onhimboavujikweripe.

 8 Kiro tapyꞌynhapipyryva mondohava hẽa pe ndikyꞌaiꞌiꞌivaꞌea 
tapyꞌynhapitig̃ahivuhuvaꞌea linho apopyra.
Aꞌero hẽa omongi, ei g̃a.

Tapyꞌynhapipyryva linho apopyra ko Tupanaꞌga remimoꞌẽharaꞌg̃a pira. 
Tapyꞌynhapipyryva linho apopyra, aꞌe ji Tupanaꞌga remimoꞌẽharaꞌg̃a 
ndekokatua pe.

9 Ji ve Tupanaꞌgapyriveꞌga ei:
— Ekwatija ti imombeꞌgwovo. “Horyory g̃a – kiroki g̃a pe ji aꞌe: Aerẽ ti 

pejo iꞌgwovo toryvi pe cordeiroꞌjaveꞌga mohembirekohai pe nehẽ.” Aꞌea ti 
ekwatija, ei ga ji ve. Aꞌea ko aꞌitituhẽvaꞌea Tupanaꞌga ea, ei ga ji ve.

10 Kiro ji nhinog̃i gapya pyri tambohete ti ji ga javo. Aꞌero ga ei ji ve:
— Terenhinog̃i ji pyri ji mboheteavo. Tupanaꞌga ti embohete. Ji ko 

Tupanaꞌgapyrivaꞌero reki jitekovo ganhiꞌig̃a rupi nde ja neirũꞌg̃a ja no – 
kiroki g̃a ojiko Jesusꞌga rehe gamombeꞌua rehe. Aꞌereki Tupanaꞌga nhiꞌig̃a 
mombeꞌuharaꞌg̃a nemimombeꞌua nhaporemo ko Jesusꞌga mombeꞌua, ei ga ji ve.

Cavaloꞌarimoveꞌga tig̃uhũvaꞌeaꞌarimoveꞌga
11 Kiro ji hepiagi. Yvaga ojipeꞌa jipe. Nanime ji hepiagi cavalo tig̃uhũvaꞌea! 

Kiroki ga oapy iꞌarimo – mokõi ko garera. G̃ambojikohara ko garera. Aꞌereki 
ga ombojiko g̃a ojihe. Ga pyryvamo g̃waramo g̃a gwerovia ganhiꞌig̃a. Garera 
ko Aꞌitituhẽvaꞌea mombeꞌuhara no. Gaha pyry hete imondovo hahya 
okoteꞌvaruhuveꞌg̃a pe otavuka g̃a pe pendeko teꞌvaruhu pe javo. 12 Hendyꞌjandyꞌja 
gareakwara tata ja. Gwereko ga heꞌyjuhuvaꞌea akanitara oakag̃a rehe. Akanitara 
repiagame ji ei: Aheruvihavuhuheteꞌga tuhẽ ko ga! Gwereko ga ikwatijara 
ojihe. Ikwatijara eꞌi garera pe. Gaha jate okwaha akoja ojera. 13 Omongi ga 
tapyꞌynhapira imondevipyra aherekoa pype. Garera ko Tupanaꞌga nhiꞌig̃a.

14 Gareviri gasoldadosꞌg̃a nduri yvaga hugwi. Oapy g̃a cavalos arimo tig̃uhũvaꞌea 
arimo. Omongi g̃a tapyꞌynhapipyryva linho apopyra tapyꞌynhapitig̃ahivuhuvaꞌea 
ndikyꞌaiꞌiꞌivaꞌea. 15 Gajurua rupi ihemi haimbejovaivaꞌea ogwovo.

— Aꞌea pyvõ ti ji imombigi g̃apopoakara yvyakotyveꞌg̃a gwyripeveꞌg̃a 
popoakara nehẽ, ei ga. Ahe ja – kiroki ahe onupã ojipeꞌg̃a yvyra 
pyvõ metalvaꞌea pyvõ toko ti g̃a nhinhiꞌig̃a rupi javo – ahe ja ti ji 
hendukatuukarahai yvyakotyveꞌg̃a pe nhinhiꞌig̃a nehẽ jitekovo 
g̃anduvihavuhuhetero nehẽ, ei ga. Yvaꞌia muꞌumuꞌũharaꞌg̃a omuꞌumuꞌũ 
yvaꞌia imuꞌumuꞌũhavuhua pype. G̃a ja ti ji yvyakotyveꞌg̃a muꞌumuꞌumi 
jitekovo Tupanaꞌga nhiꞌig̃a rupi nehẽ Tupanaꞌga nhimonhaꞌngahetero 
g̃waramo g̃a ndehe, ei ga. Tupanaꞌga ipopoaka hete g̃a hohe pa.

Aꞌea cavalo arimoveꞌga ei ikwahava omondoa. 16  Opira rehe 
tapyꞌynhapipukuhuvaꞌea rehe cavalo arimoveꞌga gwereko ikwatijara 
oꞌuva rehe no. Ikwatijara eꞌi garera pe.

Garera ko Yvyakotyveꞌg̃a nduvihavuhuꞌg̃a nduvihavuhuhetea.
Garera ko Yvyakotyveꞌg̃a pojykaharaꞌg̃a pojykaharetea.

17 Kiro ji Tupanaꞌgapyriveꞌga repiagi yvagipeveꞌga. Oꞌã ga kwara arimo. 
Hahyahi ganhiꞌig̃a ga erame ipepovaꞌea pe nhaporemo – kiroki oveve 
yvatea gwyrimo. Jupe ga ei:

— Pejiheꞌaeꞌa ti pejigwovo yvya koty onhimonoꞌonoꞌog̃a Tupanaꞌga 
remimboavujikweri pe iꞌgwovo ipopoakaheteveꞌga remimboavujikweri 
pe. Heꞌyjuhuvaꞌea ga omboavujikwe, ei ga. 18  Penhimonoꞌonoꞌõ ti tiꞌu 
ti g̃andaꞌoa javo yvyakotyveꞌg̃a nduvihavuhuꞌg̃a ndaꞌoa soldadosꞌg̃a 
nduvihavuhuꞌg̃a ndaꞌoa no ipopoakaheteveꞌg̃a ndaꞌoa no cavalos raꞌoa no 
cavalos arimoveꞌg̃a ndaꞌoa no. Penhimonoꞌõ ti tiꞌu ti g̃andaꞌoa nhaporemo 
javo – kiroki g̃a oporavyky ojive jate ipiroꞌyveꞌg̃a, kiroki ipiroꞌyeꞌỹveꞌg̃a g̃a 
g̃a mboporavykyuka g̃a mbopohirukareꞌyma ojihugwi. Peꞌu ti okoteheveꞌg̃a 
ndaꞌoa g̃anduvihavuhuꞌg̃a ndaꞌoa no, ei Tupanaꞌgapyriveꞌga ipepovaꞌea pe.

19 Kiro ji hepiagi yhyapypevaꞌea yvyakotyveꞌg̃a nduvihavuhuꞌg̃a no 
g̃asoldadosꞌg̃a no. Otavuka pota g̃a ga pe – kiroki ga oapy cavalo arimo 
tig̃uhũvaꞌea arimo. Ojatyka g̃a ua xatavuka ti ga pe gasoldadosꞌg̃a pe no javo.

20 Kiro cavaloꞌarimoveꞌga yhyapypevaꞌea pyhygi imomboa tata pype. Opyhy ga 
Tupanaꞌga nhiꞌig̃aatyvivaꞌea mombeꞌuharaꞌga no ga momboa tata pype. Ojikwe 
Tupanaꞌga nhiꞌig̃aatyvivaꞌea mombeꞌuharaꞌga oapo ahemonhimombyꞌavaꞌea 
yhyapypevaꞌea rovai pyteri pe. G̃wemimonhimombyꞌavaꞌea pyvõ ga 
omoandyandyi g̃a aꞌero – kiroki g̃a okwatijaruka yhyapypevaꞌea apoa ojihe, kiroki 
g̃a ombohete yhyapypevaꞌea raꞌangava no. Kiro cavaloꞌarimoveꞌga ga pyhygi ga 
momboa tata pype ga rekojirame. Yhyapypevaꞌea ga ipyhygi imomboa tata pype 
no hekojirame. Tata ko hehanhuhũvaꞌea ypiahuaꞌjavaꞌea. Gwereko enxofre ipype 
no. Hakuvahi enxofre okairame tata pype.

21 Kiro cavaloꞌarimoveꞌga yhyapypevaꞌeareheveꞌg̃a jukai. Tupanaꞌga 
nhiꞌig̃aatyvivaꞌea mombeꞌuharaꞌgareheveꞌg̃a ga g̃a jukai no. Huvihavuhuꞌg̃a 
soldadosꞌg̃a ndeheve ga g̃a jukapavi. Oapoa pyvõ haimbejovaivaꞌea pyvõ – 
kiroki haimbejovaivaꞌea ohẽ gajurua rupi – aꞌea pyvõ ga g̃a jukai.

Kiro ipepovaꞌea nhaporemo heveꞌngaro iꞌgwovo g̃andaꞌoa.

Os mil anos

20  1 Kiro ji Tupanaꞌgapyriveꞌga repiagi ga jyvame yvaga hugwi. 
Gwereko ga chave tapeꞌa ji yvykwara ruvihavuhua rovapytymbava 

javo. Paivouhu oho yvykwara ruvihavuhua. Gwereko ga itanhuramuhũa 
hehanhuhũhetevaꞌea opo pe. 2  Kiro ga tejuhuaꞌjavuhuvaꞌea pyhygi. 
Tejuhuaꞌjavuhuvaꞌea ko mbojaꞌjaveꞌga ymyahũveꞌga. Mbojaꞌjaveꞌga rera ko 
Diabo iteꞌvaruhuvaꞌea ruvihavuhuꞌga anhag̃a ruvihavuhuꞌga. Mbojaꞌjaveꞌga 
rera ko Satanás no. Tupanaꞌgapyriveꞌga opyhy tejuhuaꞌjavuhuvaꞌea ikwa 
itanhuramuhũa pyvõ tohoyme ti tejuhuaꞌjavuhuvaꞌea mil anos rupi javo.

3  Kiro ga tejuhuaꞌjavuhuvaꞌea mombori yvykwara ruvihavuhua pype. 
Yvykwara ruvihavuhua ga hovapytymi chave pyvõ aꞌero ikwatija inog̃a 
hehe tohemaꞌjavyme ti tejuhuaꞌjavuhuvaꞌea javo.

— Tohoaꞌjavyme ti akoja yvyakotyveꞌg̃a gwyripeveꞌg̃a 
moandyandyjaꞌjaveꞌyma kiro, ei ga. Mil anos kwavirẽ ti ji tamohẽ 
tejuhuaꞌjavuhuvaꞌea jugwi nehẽ, ei ga. Ohemirẽ ti topytaahiꞌvi yvya koty 
nehẽ, ei Tupanaꞌgapyriveꞌga.

4 Kiro ji g̃anduvihavaꞌg̃a ndepiagi g̃a apygame oapykava rehe. Tupanaꞌga g̃a 
mboapygukari hehe toko ti g̃a g̃anduvihavamo javo. Ikwahava omondoa g̃a ei:

— Timoirũ ti Tupanaꞌga ga erame yvyakotyveꞌg̃a pe, ei g̃a oapygame. 
Xaꞌe ti okoteꞌvaruhuveꞌg̃a pe: “Peko teꞌvaruhu pe.” Pyryveꞌg̃a pe ti xaꞌe: 

“Pepyry pe.” Nahã ti timoirũ Tupanaꞌga, ei g̃a.
Kiro ji ahemanoagwera raꞌuva repiagi jukapyra raꞌuva. Heꞌyjuhu 

ahemanoagwera raꞌuva. Nahã ko ahe rekoi yvya koty omanoeꞌymame: 
Ahe omombeꞌumbeꞌu Jesusꞌga Tupanaꞌga nhiꞌig̃a no. Nombohetei 
ahe yhyapypevaꞌea. Nombohetei ahe yhyapypevaꞌea raꞌangava 
no. Ndokwatijarukari ahe yhyapypevaꞌea apoa gwetovapya rehe. 
Ndokwatijarukari ahe aꞌea opoa rehe no. Nahã ahe rekokatui. Ahe Jesusꞌga 
mombeꞌurame ahearõeꞌỹveꞌg̃a aheakag̃a mombori ahe jukavo aꞌero. Aerẽ ahe 
kweravaꞌjavi. Kiro ahe rekoi huvihavamo Cristoꞌga pavẽi mil anos rupi. 5 Aꞌea 
ko jypya ahembogwerahava. Ojipevaꞌea ndokweravaꞌjavi ve. Mil anos kwavirẽ 
ahe nhaporemo ahe kweravaꞌjavi. 6 Tupanaꞌga remimoꞌẽharamo tuhẽ g̃a oko – 
kiroki g̃a okweravaꞌja jypya rupi ahembogweravaꞌjahava rupi. Pyry hete hete 
g̃a pe no. Nomanoaꞌjavi ti g̃a nehẽ. Nurã g̃a nomanoi ahemanoaꞌjahava rupi. 
Ikwavaꞌẽhavamo g̃a ndekoi ikwavaꞌeg̃a Tupanaꞌga pe Cristoꞌga pe no. Ojipeꞌg̃a 
nduvihavamo g̃a ndekoi Cristoꞌga pavẽi mil anos rupi.

Tupanaꞌga omombi
Satanásꞌga popoakara

7 Mil anos kwavirẽ tejuhuaꞌjavuhuvaꞌea kwaharahava Satanásꞌga 
kwaharahava. Aꞌero Satanásꞌga hemi yvykwaruhua ruvihavuhua hugwi.

8 Kiro ga hoi aꞌero yvyakotyveꞌg̃a gwyripeveꞌg̃a moandyandyita. Tyapyra 
koty ga hoi nhimbya koty no kwara pora koty no kwara kia koty no. Pea pe 
nhaporemo ga hoi g̃a moandyandyita Gogue pe Magogue pe no. Nahã ga g̃a 
mbojatykai totavuka ti g̃a javo. Heꞌyjuhu hete ranuhũ g̃a. Heꞌyjuhu yꞌytig̃a 
hayꞌiuhuvaꞌea ypiahua ruvihava rembeyvyripevaꞌea. Na jitehe heꞌyjuhu hete 
ranuhũ g̃a ojatykarame – kiroki g̃a g̃wendu katu Satanásꞌga nhiꞌig̃a otavukapota.

9 Ohygahi g̃a yvya rehe onhimongyavo. Onhatimatimana g̃a hog̃ahoi 
upa Tupanaꞌga remimoꞌẽharaꞌg̃a nduhava pyri cidade pyri – kiroki cidade 
Tupanaꞌga remiarõhetea. Emo tata ijyvi Tupanaꞌga hugwi ua yvaga hugwi 
ovahema yvya koty yvyakotyveꞌg̃a gwyripeveꞌg̃a mokaꞌnhyma. 10 Diaboꞌga ko 
g̃amoandyandyiharaꞌga Satanásꞌga. Kiro gamombora tata pype ypiahuaꞌjavaꞌea 

pype. Gwereko enxofre ipype no. Hakuvahi enxofre aꞌero. Tata pype 
yhyapypevaꞌea oko jipe Tupanaꞌga nhiꞌig̃aatyvivaꞌea mombeꞌuharaꞌga pavẽi. 
Hahy hete ti jupe ga pe no Diaboꞌga pe no arimo ypytunimo no avuirama nehẽ.

Tupanaꞌga eꞌi ahe ve
peko teꞌvaruhu pe javo

11 Kiro ji hepiagi ojipea huvihavuhuheteꞌga apykava. Huvihavuhu 
hete gaꞌapykava tig̃uhũvaꞌea. Hehe ji ga repiagi gaꞌapykavareheveꞌga, ga 
apygame oina okovo huvihavuhuhetero. Ga hugwi yvya kaꞌnhymi yvaga 
pavẽi. Ndatekwavaꞌjavi aꞌero yvya rehe yvaga rehe no.

12-13  Kiro ji omanoveꞌg̃a ndepiagi g̃a amame Tupanaꞌga rovai pyteri pe. 
G̃a ko okoteheveꞌg̃a aheruvihavaꞌg̃a no. Ypiahua ruvihava hugwi g̃a ẽi ua. 
Omanoa hugwi g̃a ẽi ua. Omanoveꞌg̃a gwyra hugwi g̃a ẽi ua. Nahanahã 
omanoveꞌg̃a nduri oꞌama Tupanaꞌga rovai pyteri pe.

Kiro Tupanaꞌga ipeꞌai livros. Ojipea livro ga ipeꞌai no. Aꞌea pype ga 
okwatijaripe g̃andera tuhu ti g̃a ji pyri upa okovo avuirama nehẽ javo – 
kiroki g̃a ojiko ga rehe.

Kiro livros ga imonhiꞌig̃i – kiroki akoja ga opeꞌa ypy. Aꞌea pype ga 
okwatijaripe omanoveꞌg̃a ndeaporog̃ita nanani. Kiro ga imonhiꞌig̃i ikwahavaꞌjava 
g̃andekoteꞌvaruhua. Nurã ga ei g̃a pe g̃a amame gwovai pyteri pe:

— Nahanahã pe ndekoteꞌvaruhui, ei ga.
Inainani ga ei omanoveꞌg̃a pe.
14 Kiro ga imombori ahemanoa tata pype ypiahuaꞌjavaꞌea pype. 

Omanoveꞌg̃a gwyra ko ga imombori no tata pype ypiahuaꞌjavaꞌea pype. 
Ypiahuaꞌjavaꞌea ko tata. Ahemondoa ipype ko ahemanoaꞌjava.

15 Kiro ga imonhiꞌig̃i ojipea livro – kiroki akoja pype ga okwatijaripe 
g̃andera tuhu ti g̃a ji pyri javo. Omonhiꞌĩ ga aꞌea. Omanoveꞌg̃a ndera 
rekoeꞌymame ipype ga g̃a mombori tata pype ypiahuaꞌjavaꞌea pype.

Cidadepyahua Jerusalémpyahua

21  1 Kiro ji hepiagi yvagapyahua yvyapyahua no. Aꞌereki yvagaymyana 
opa yvyaymyana pavẽi. Ahanaꞌja ypiahua ruvihava yvya koty.

2  Kiro ji hepiagi cidadepyryva Jerusalémpyahua rurame Tupanaꞌga 
hugwi ohema yvaga hugwi ua. Omboavujikwe jipe ga cidadepyryva 
imbokatuavo. Aꞌero cidade oko kunhangwerahẽa ja g̃a hẽa 
mboavujikwerame tahembireko hẽa ga pavẽi kiro javo.

3 Kiro ji yvagipeveꞌga renduvi. Hahyahi ganhiꞌig̃a ga erame yvaga hugwi:
— Kiro Tupanaꞌga ronga oko yvyakotyveꞌg̃a pyteri pe, ei ga. Kiro ti 

Tupanaꞌga ruvi g̃a pyri nehẽ. Kiro ti yvyakotyveꞌg̃a oko gagwyripevaꞌero 
garehevaꞌero nehẽ. Ga tuhẽ ti oko g̃a pyri nehẽ okovo g̃anduvihavuhuhetero 
nehẽ, ei ga. 4 Tupanaꞌga ti ihypavi g̃andeahya g̃andeakwara hugwi nehẽ 
tapejeheꞌoaꞌjavi ti javo, ei ga. Nomanoaꞌjavi ti g̃a nehẽ. Ndokoveveuhuaꞌjavi ti 

g̃a nehẽ. Ndojeheꞌoaꞌjavi ti g̃a nehẽ, ei ga. Ndahahyaꞌjavi ti g̃a pe nehẽ. Aꞌereki 
jypyvaꞌea apoa opa yvagaymyana apoa yvyaymyana apoa, ei ga yvaga hugwi.

5 Kiroki ga oapy oapykavuhua rehe yvagi pe okovo 
aheruvihavuhuhetero – gaha eꞌi:

— Kiro ji japoi ipyahuvaꞌea nhaporemo, ei ga.
Ji ve ga ei:
— Ekwatija ti. Aꞌereki jiꞌea ko aꞌitituhẽvaꞌea. Pyry ahe heroviari aꞌero, ei ga ji ve.
Aꞌero ga ei:
6  — Momina jiporavykya ko, ei ga ji ve. Aꞌapo pa ji ko. Ji ypy ko 

ako jipe jahykavamo Alfa. Mbapavamo ji ako jahykavamo Ômega, ei 
ga. Amongo ti ji g̃a jijipyri avuirama nehẽ – kiroki g̃a oko pota ji pyri 
ojikoga ji rehe. G̃amongoag̃wama pe ji ei: Auka ji g̃a pe yhypyryva 
ahemongohava. Tomondoyme ti g̃a ikwepykava ji ve nehẽ, ei ga.

7 — Kiroki g̃a g̃wendu katu Tupanaꞌga nhiꞌig̃a onhimomiranama jipi – 
g̃a pe ti ga imombyrypavukari nehẽ. Ako ti ji g̃anduvihavuhuhetero nehẽ. 
Oko ti g̃a jiraꞌyramo nehẽ, ei ga.

8  — Ojipeꞌg̃a ti oho tata pype nehẽ –
kiroki g̃a okyhyji iteꞌvaruhuveꞌg̃a hugwi okoeꞌyma nhinhiꞌig̃a rupi 

tombuhuryme ti g̃a hahya nhande ve javo.
Ojipeꞌg̃a ti oho tata pype nehẽ no

ojikogeꞌỹveꞌg̃a ji rehe,
okoteꞌvaruhuveꞌg̃a,
iporojukaharaꞌg̃a,
ndoakwahaviveꞌg̃a – kiroki g̃a gwereko g̃wembirekoꞌg̃arũiveꞌg̃a.

Ojipeꞌg̃a ti oho tata pype nehẽ no
ipajiveꞌg̃a,
aherembiapopyra mboheteveꞌg̃a,
iꞌmbeveꞌg̃a nhaporemo.

G̃a nhaporemo ti oho tata pype ypiahuaꞌjavaꞌea pype upa nehẽ, ei ga. 
Gwereko enxofre ipype nehẽ no. Hakuvahi ti enxofre okairame tata pype 
nehẽ. Ahemondoa ipype ko ahemanoaꞌjava, ei ga.

9 Kiro Tupanaꞌgapyriveꞌga ruri ji pyri seteveꞌg̃a ndeꞌyjaꞌga – kiroki 
seteveꞌg̃a gwereko nhaetingyꞌaꞌjavaꞌea tynahẽvaꞌea setevaꞌea hekaꞌvoga 
karugwara mbapavavaꞌea jugwi. G̃andeꞌyjaꞌga ruri ji pyri onhiꞌig̃a ji ve.

— Herejo ji rupi. Kiro ti ji hẽa repiukari nde ve cordeiroꞌjaveꞌga 
rembirekohẽa. Hẽa ti hembireko ga pavẽi nehẽ, ei ga.

10 Kiro ga ji rerohoi Tupanaꞌga raꞌuva ji pojykakaturame. Yvytyruhua 
rehe hehanhuhũvaꞌea rehe ga ji rerohoi. Paivouhu ihoi yvate yvytyruhua. Ji 
amame yvytyruhua rehe ga hepiukari ji ve cidade ruvihava Jerusalémpyryva. 
Aꞌero ji hepiagi cidade ihemame yvaga hugwi ijyva ua Tupanaꞌga hugwi. 
11 Hendyꞌjandyꞌja cidade herekovo g̃waramo Tupanaꞌga rendyꞌjava gakatua. 

Hendyꞌjandyꞌja cidade itakatuhetea ja jaspeꞌjavaꞌea cristalꞌjavaꞌea ipyhavaꞌea. 
Heꞌyjuhu hete itambereꞌia itakatuhetea rehe. Nanongara ja cidade hendyꞌja.

12  Hehanhuhũ cidade rokairungava. Yvovouhu no hokairungava. Aꞌereki 
paivouhu hokairungava pukuhua oho yvate. Cidade gwereko portas. 
Doze ko cidade herekoi portas. Portas pyri g̃a nag̃anani opyta dozeveꞌg̃a 
Tupanaꞌgapyriveꞌg̃a. Portas nanani gwereko aherakykwepoharaꞌg̃a ndera 
ojihe. Israelvaꞌea raꞌyravaꞌea rakykwepoharaꞌg̃a ndera ko aheraꞌyravaꞌea 
rera. Doze ko g̃andera aꞌero. 13  Kwara pora koty cidade gwereko três 
portas. Nhimbya koty cidade gwereko três portas. Tyapyra koty cidade 
gwereko três portas. Kwara kia koty cidade gwereko três portas.

14 Cidade rokairungava oko dozevaꞌea rehe hokairungava pyhykava 
rehe itauhua apopyra rehe. Hokairungava pyhykava rehe nhaporemo 
oko ikwatijara. Ikwatijara eꞌi dozeveꞌg̃a ndera pe cordeiroꞌjaveꞌga 
moirũharaꞌg̃a ndera pe. G̃andera nanani oko hokairungava pyhykava rehe.

15 Kiroki ga onhiꞌĩ ji ve – gaha gwereko taꞌakwareteꞌia ouro apopyra 
aꞌea pyvõ ti ji tahaꞌã ikwahava ipukuhua javo cidade pukuhua portas 
pukuhua no cidade rokairungava pukuhua no.

16 Ojoꞌjajoꞌjaime cidade rova pukuhua kwara pora koty nhimbya koty pavẽi 
tyapyra koty pavẽi kwara kia koty pavẽi. Cidade rova pukuhua ga haꞌãhaꞌag̃i 
taꞌakwareteꞌia pyvõ nhaꞌangava pyvõ. Paivouhu ihoi ojipejivaꞌea pukuhua 
cidade rova pukuhua ogwovo dois mil e duzentos quilômetros. Cidade 
yvovouhua pukuhua oko cidade rova pukuhua ja. Aꞌereki paivouhu oho 
cidade yvateuhu no ogwovo yvovouhuro dois mil e duzentos quilômetros no.

17 Cidade rokairungava nhanamuhũa ga haꞌãhaꞌag̃i. Nhanamuhũa 
pukuhua ko sessenta e quatro metros.

Nahã Tupanaꞌgapyriveꞌga haꞌãhaꞌag̃i. Ojoꞌja nhaꞌangava 
Tupanaꞌgapyriveꞌga apoa yvyakotyveꞌg̃a apoa pavẽi.

18  Cidade rokairungava ko itakatua apopyra jaspe apopyra. Cidade ko 
ouropyryva nhaporemo japopyra – kiroki ouro nomombaravivaꞌea. Nurã 
ouro oko vidro ja – kiroki vidro nomombaravivaꞌea. Nurã ji hepiagi ouro 
yvytera pype. 19-20 Cidade rokairungava oko hokairungava pyhykava rehe 
ita apopyra rehe dozevaꞌea rehe. Hokairungava pyhykava mbojigwahava 
ko itakatuheteparavuhua. Heꞌyjuhu hete itambereꞌia itakatuhetea rehe. 
Hokairungava pyhykava nanani oko itakatuhetea. Aꞌea ko nahã:

Ojipea ko jaspe.
Ojipea ko safira.
Ojipea ko ágata.
Ojipea ko esmeralda.
Ojipea ko sardônio.
Ojipea ko sárdio.
Ojipea ko crisólito.
Ojipea ko berilo.

Ojipea ko topázio.
Ojipea ko crisópraso.
Ojipea ko jacinto.
Ojipea ko ametista.

Aꞌea nhaporemo ko itakatuhetea rera – kiroki itakatuhetea oko 
hokairungava pyhykava.

21 Doze ko cidade herekoi portas. Portas oko pérolas. Doze portas 
ko doze pérolas aꞌero. Pehea cidadepevaꞌea ko ouropyryva nhaporemo 
japopyra – kiroki ouro nomombaravivaꞌea. Nurã ouro oko vidro ja – 
kiroki vidro nomombaravivaꞌea. Nurã ji hepiagi ouro yvytera pype.

22 Ji ndahepiagi g̃ajatykahavuhua Tupanaꞌga mbohetehava cidade pe. 
Ndogwerekoi reki. Aꞌereki Tupanaꞌga ipopoakaheteveꞌga yvyakotyveꞌg̃a 
nduvihavuhuheteꞌga g̃ahoheveꞌga – gaha tuhẽ opyta upa g̃a pyri cidade 
pe cordeiroꞌjaveꞌga pavẽi. Nurã ndatekwavaꞌjavi cidadepeveꞌg̃a hoa rehe 
ojatykahavuhua pype. Aꞌereki g̃a ga mbohete gwekohai pe nhaporemo cidade pe.

23  Ndatekwavaꞌjavi kwara rendya rehe cidade pe. Ndatekwavaꞌjavi 
jahya rendya rehe cidade pe no. Aꞌereki Tupanaꞌga hendyꞌjandyꞌja 
imbokojahupava. Cordeiroꞌjaveꞌga ko cidade ryapehavamo. 
24 Yvyakotyveꞌg̃a gwyripeveꞌg̃a ti hepiakatui okovo kojahuro g̃waramo. 
Yvyakotyveꞌg̃a nduvihavuhuꞌg̃a nduri cidade pe nehẽ Tupanaꞌga 
mboheteavo heruerua oapoakatukatua cidade pype nehẽ.

25 Tupanaꞌga ti nohovapytymukari tuhẽ cidade portas nehẽ. Aꞌereki 
naneꞌymi arimo pevo. Naypytuni ti cidade pe nehẽ.

26  Yvyakotyveꞌg̃a nduvihavaꞌg̃a nduri nehẽ Tupanaꞌga mboheteavo nehẽ 
heruerua oapoakatukatua cidade pype.

27 Nduri tuhẽ ti cidade pype ndapyryviveꞌg̃a okoteꞌvaruhuveꞌg̃a pavẽi 
iꞌmbeveꞌg̃a pavẽi. Ojipeꞌg̃a Tupanaꞌga gwereko g̃andera livro pype. G̃ahã 
ti uhu cidade pype nehẽ. Livro ko cordeiroꞌjaveꞌga apoa. Aꞌea pype 
Tupanaꞌga okwatijaripe g̃andera tuhu ti g̃a ji pyri upa okovo avuirama 
nehẽ javo – kiroki g̃a ojiko ga rehe.

Paranauhũa ko ahemongohava

22  1 Kiro Tupanaꞌgapyriveꞌga yvagipeveꞌga hepiukari ji ve paranauhũapyryva 
ahemongohava. Ikatu hete vidro ja. Typy katu hete ko paranauhũa. 

Ahepia hete ji ypya aꞌero. Ohẽ paranauhũa Tupanaꞌga apykavuhua hugwi. Perope 
cordeiroꞌjaveꞌga oapy Tupanaꞌga pyri oina. G̃a oko aheruvihavuhuhetero oapyga.

2  Pehea pyteri pe iꞌami cidade pe yva ahemongohava. Yva oꞌã paranauhũa 
rembeyvyrimo no kokoty rovai kikoty rovai no. Dozevaꞌea ojoparavuhuvaꞌea 
ko yvaꞌia yva rehe. Aꞌereki mês nanani ko ipotyramo ojipea yvaꞌia. Yva 
rohova ko yvyakotyveꞌg̃a gwyripeveꞌg̃a pohag̃a ohoheteavo jupe. 3 Pevovaꞌea 
pe nhaporemo pevoveꞌg̃a pe nhaporemo po ti Tupanaꞌga ndeꞌi nehẽ: 

“Iteꞌvaruhu po ti nde ve nehẽ.” Aꞌea rũi po ti ga ei nehẽ.

Cidade pe ti Tupanaꞌga rekoi oapyga oapykavuhua rehe okovo 
g̃anduvihavuhuhetero cordeiroꞌjaveꞌga pavẽi nehẽ. Ganhiꞌig̃a rupi ti 
Tupanaꞌgareheveꞌg̃a ndekoi ga mboheteavo nehẽ. 4 Tupanaꞌga rova ti g̃a 
hepiagi nehẽ. Gwetovapya rehe ti g̃a gwereko garera nehẽ. 5 Naypytuni ti 
cidade pe nehẽ. Ndatekwavaꞌjavi ti lamparina rehe nehẽ. Ndatekwavaꞌjavi ti 
kwara rehe nehẽ no. Aꞌereki Tupanaꞌga g̃anduvihavuhuheteꞌga ombokojahu 
g̃a pe. Yvyakotyveꞌg̃a nduvihavamo ti g̃a ndekoi avuirama nehẽ.

6  Kiro Tupanaꞌgapyriveꞌga ei ji ve:
— Aꞌea nhaporemo ko aꞌitituhẽvaꞌea. Pyry hete ahe heroviari aꞌea 

aꞌero. Tupanaꞌga oko onhiꞌig̃a mombeꞌuharaꞌg̃a pojykaharetero 
pyryveꞌg̃a pojykaharetero. Gaha eꞌi ojipyriveꞌga pe ga mondovo: “Eho ti 
imombeꞌgwovo aereꞌĩvaꞌea jireheveꞌg̃a pe ikwahavuka g̃a pe nahã ti nehẽ 
javo,” ei Tupanaꞌga, ei Tupanaꞌgapyriveꞌga ji ve.

Nambegwei ti Jesusꞌga ruraꞌjavi nehẽ
7 — Pehendu ti! Nambegwei ti ji ruraꞌjavi nehẽ, ei Jesusꞌga. Pyry 

hete g̃a pe – kiroki g̃a g̃wendu katu nhirembikwatijarukara Joãoꞌga pe 
aereꞌĩvaꞌea mombeꞌuhava, ei Jesusꞌga.

8 — Jihi Joãoramo ahepia tuhẽ Tupanaꞌgapyriveꞌga rembiepiukara. Ji ahendu 
garemimombeꞌua no. Henduvame hepiaga ji nhinog̃i Tupanaꞌgapyriveꞌga pya 
pyri tambohete ti ji ga javo – kiroki ga gwepiuka ji ve aereꞌĩvaꞌea.

9 Aꞌero ga ei ji ve:
— Terenhinog̃i ji pyri ji mboheteavo. Tupanaꞌga ti embohete! ei ga. Ji 

ko Tupanaꞌgapyriveꞌga reki jitekovo ganhiꞌig̃a rupi nde ja. Ji ko neirũꞌg̃a 
ja no Tupanaꞌga nhiꞌig̃a mombeꞌuharaꞌg̃a ja. Ji ko g̃a ja no – kiroki 
g̃a ojiko Jesusꞌga rehe okovo garembikwatijarukara rupi – kiroki 
garembikwatijarukara omombeꞌu aereꞌĩvaꞌea. Nurã ji rũi ti embohete. 
Tupanaꞌga ti embohete! ei Tupanaꞌgapyriveꞌga ji ve.

10 — Teremimi garembikwatijarukara nde ve! ei ga. Tokwaha pa ti 
g̃a aereꞌĩvaꞌea nehẽ. Nambegwei ti nahã nehẽ, ei ga. 11 Kiroki g̃a oko 
teꞌvaruhu ag̃wamo – g̃a ti toko teꞌvaruhu avuirama nehẽ. Kiroki g̃a 
tiruahũ ag̃wamo – g̃a ti toko tiruahũ avuirama nehẽ. Kiroki g̃a oko katu 
ag̃wamo – g̃a ti toko katu avuirama nehẽ. Kiroki g̃a pyry ag̃wamo – g̃a ti 
toko pyry avuirama nehẽ, ei Tupanaꞌgapyriveꞌga.

12  — Pehendu ti! Nambegwei ti ji ruraꞌjavi nehẽ, ei Jesusꞌga. Yvyakotyveꞌg̃a 
ndeaporog̃ita g̃andetakwera ja ji ikwahavipei. Nurã ti ji imondoi g̃a pe 
g̃andeaporog̃ita kwepykava g̃andetakwera ja nehẽ, ei Jesusꞌga.

13  — Ji ypy ko ako jipe jahykavamo Alfa. Mbapavamo ji ako jahykavamo 
Ômega. Jypyvaꞌero ji ako jipe. Mbapavavaꞌero ji ako, ei Jesusꞌga.

14 — Pyry hete g̃a pe – kiroki g̃a Tupanaꞌga nhiꞌĩpoꞌru okoteꞌvaruhua momboruka. 
Nahã ti Tupanaꞌga ei g̃a pe aꞌero nehẽ: “Peꞌu ti yva hugwi ahemongohava hugwi. 
Pejo ti cidade pype no pekiavo portas rupi,” eꞌi ti Tupanaꞌga nehẽ, ei Jesusꞌga.

15 — Ojipeꞌg̃a ki aꞌe te nduri ipype. Tokiyme ti g̃a ipype 
okoteꞌvaruhuheteveꞌg̃a, ipajiveꞌg̃a, ndoakwahaviveꞌg̃a – kiroki g̃a gwereko 
g̃wembirekoꞌg̃arũiveꞌg̃a, iporojukaharaꞌg̃a, g̃anembiapopyra mboheteveꞌg̃a, 
iꞌmbeveꞌg̃a, ojipeꞌg̃a no – kiroki g̃a iꞌmbe pota jipi. Nanongaraꞌg̃a 
nhaporemo ti ndoki tuhẽ cidade pype nehẽ, ei Jesusꞌga.

16  — Jihi ko Jesus, ei ga. Jihi amondo jijipyriveꞌga pe pyri tomombeꞌu ti 
ga nhinhiꞌig̃a g̃a pe javo. Aꞌero ti pemombeꞌu garemimombeꞌua ojipeꞌg̃a 
pe – kiroki g̃a ojatyka Tupanaꞌga mboheteavo hendukatuavo ganhiꞌig̃a. 
Davivaꞌea ko nhiremboypya. Ji ko Davivaꞌea rakykwepoharamo no. Ji ko 
jaytataꞌiuhua ja – kiroki hendyꞌjandyꞌja koꞌema koty, ei Jesusꞌga.

17 Kiro Tupanaꞌga raꞌuva iꞌei cordeiroꞌjaveꞌga rembirekoruamahẽa pavẽi:
— Herejo! eꞌi garaꞌuva hẽa pavẽi.
G̃ahã – kiroki g̃a g̃wendu Jesusꞌga rembikwatijarukara – g̃a ti teꞌi nehẽ 

no: “Herejo!”
G̃ahã – kiroki g̃a ojiko pota Tupanaꞌga rehe imomborukapota 

okoteꞌvaruhua – g̃a ti tuhu upa avuirama Tupanaꞌga pyri nehẽ iꞌgwovo 
yhya ahemongohava nehẽ. G̃ayꞌua pe ji ei g̃ajikoga Tupanaꞌga rehe.

G̃ahã – kiroki g̃a uhu pota upa avuirama Tupanaꞌga pyri – g̃a ti tuhu 
ojikoga ga rehe nehẽ iꞌgwovo yhya ahemongohava ikwepygeꞌyma nehẽ.

18  Joãoramo ji ei g̃a momoranduva – kiroki g̃a g̃wendu Jesusꞌga 
rembikwatijarukara aereꞌĩvaꞌea mombeꞌuhava. G̃a pe ji ei g̃a 
imombeꞌurame ojipeꞌg̃a pe Jesusꞌga rembikwatijarukara. Po g̃a hajihevaꞌea 
mombeꞌui aꞌea ko Jesusꞌga rembikwatijarukara javo no, aꞌero ti Tupanaꞌga 
imondoi hahya g̃a pe nehẽ – kiroki hahya Jesusꞌga omombeꞌuuka 
g̃wembikwatijarukara pype. 19 Po g̃a nomombeꞌupavi Jesusꞌga 
rembikwatijarukara g̃a imombeꞌurame ojipeꞌg̃a pe garembikwatijarukara, 
aꞌero ti Tupanaꞌga ndoꞌuukari g̃a pe yva hugwi ahemongohava hugwi 
nehẽ. Ga nombuhurukari g̃a cidadepyryva pype nehẽ no. Nahã ti ga 
nomombyryvi g̃a pe imbuhureꞌyma g̃a pe pyryvaꞌea. Pyryvaꞌea Jesusꞌga 
omombeꞌu ikwatijarukarame ji ve. Aꞌea ti Tupanaꞌga nombuhuri g̃a pe nehẽ.

20 Kiroki ga eꞌi aꞌea pe nhaporemo: “Aꞌiti a tuhẽ!” – gaha eꞌi no:
— Nambegwei ti ji ruraꞌjavi nehẽ. Na tuhẽ ti, ei ga.
Kwa. Na tuhẽ aꞌero! aꞌe ji. Amém! Herejo, Jesus, nhandepojykaharetero, aꞌe ji.
21 Tomombyry ti ga pe me nhaporemo Jesus Cristoꞌga 

nhandepojykahareteꞌga, aꞌe ji. 

